
Beggar 

Beggar 1 

Bvl Pwnam mam Nyirabnam 

1Hog mwlwngv beggar maatab Pwnbov swcw-nyodongam pwnum. 

2Swcw si rulum-rvl tvl asarnum, hoo kanv rulum-rvl boam pulupnum. Hoo 
Pwnbog Yalv iss aoho jaakarl yvnum. 

Aal Loox go Bvl Pwnam 

3Hoo Pwnbov benum, “Huto,” hoo huto kunum. 

4Hoo Pwnbo hutongam kaatwl alpa hvnum. Hoo Pwnbo hutongam kan hoqgv 
mwbwq kunum. 

5Pwnbov hutongam Aal hoo kanam Ai hvl eminum. Hoo otuq aalwg ariyum mvla 
arv dooknum. 

6Hoo Pwnbov benum, “Iss pengko hoqgv kvvc lama iss lywlinto, hoo hoqham iss 
hoqgv iss luusaq-luusaqb mvpin-mvra mvto.” 

7Hoo Pwnbo kvvc lama dvb lywnam mam mvnum hoo lywnam niikum hoqg 
issam la lywnam aog issam asaq-asaqb mwbwq kunum. Hoo hoqhv hvb 
nyiknum. 

8Hoo Pwnbov lywn boam Doangv hvl eminum. Hoo aal loonyi deenwg ariyum 
mvla arv dooknum. 

9Hoo Pwnbov benum, “Doag niikumho doonbo iss tulungv nyook akin golo 
hingkum to, hoo pwtw bo kedam lengm to.” Hoo hoqhv hvb nyiknum. 

10Pwnbov pwtw bo kedam Swcwngv hvl eminum, hoo iss tulungv lvkin gob dook 
nyookam Sa-svlongv hvl eminum. Hoo Pwnbov hoqham kaatwl alpa hvnum. 

11Hoo Pwnbo benum, “Swcw so nwmw-nwsinv hojar-jurabto, mvm doonbo svvn 
lo swwrab to, hoo luuxy cwr aaxy xeenbo svvn lo bulug aaxiam xeel swcw so 
swwrab mvto.” Hoo hoqhv hvb nyiknum. 

12Swcwngv nwmw-nwsinam, mvm doonbo svvn tulungam at atwg aaxiam 
xeelin mvdwb mvnum, hoo luuxy cwr svvn tulungv at atwg aaxiam xeelin 
kunum. Hoo Pwnbov hoqham kaatwl alpa hvnum. 

13Hoo aal loum deenwg ariyum mvla arv dooknum. 

14Hoo Pwnbov benum, “Aalam la aiyam mvpin sudwb, doa nvg lywk ao tolo 
hutongam doomto. Hoo dwr-dvra moodam, hoo aalam hoo vnywngam kaacin 
dvb lengm to, 

15hoo bulam doa nvg lywnam ao tolo hutob nyimto hoo swcw aoso huto huum 
jito.” Hoo hoqhv hvb nyiknum 

16Hoo Pwnbov koibo huto vnyi go pwnum—koi yaanbo ak ham aalam huum dvb 
hoo anyo bo ak ham aiyam huum dvb—hoo takar tulungam kam pwnum. 

17Hoo Pwnbov hoq tulu ham doa nvg lywnam aoho mvptvl swcw aoho huto 
huum dvb jinum, 

18aalam la aiyam huum dvb hoo hutongam la kanam mvpin sudwb. Hoo Pwnbov 
hoqham kaatwl alpa hvnum. 

19Hoo aal loopy deenwg ariyum mvla arv dooknum. 

20Hoo Pwnbov benum, “Iss uraho gwn-xarnbo svdin mwlwngam doomto, hoo 
swcw nvg aob pvta tulungam doa tolo jarl yvmto.” 

21Ho Pwnbov sa-svlog koibo svdin tulungam pwnum hoo luuxy cwr gwn-xarnbo 
swwnbo svdinam iss uraho pwnum, hoo luuxy cwrwg alap gvnbo pvta tulungam 
pwnum. Hoo Pwnbov hoqham kaatwl alpa hvnum. 

22Hoo Pwnbov bulug aoho lvqc cil, begamv, “Sa-svlog iss lo mipar-gooiyiql hoo 
naleqgo swwnka hoo swcw nvg aoso pvtangv naleq nvka.” 

23Hoo aal loong deenwg ariyum mvla arv dooknum. 

24Hoo Pwnbov benum, “Swcw soqgv hog luucw-luut swwnbo svdinv bulug at-at 
dvparv swwlin to—tuun-mee hoo gwn-xarnbo hoo gunggo-nyiiyongv bulug at-
at dvparv luuxy cwrv swwlin to.” Hoo hoqhv hvb nyiknum. 

25Hoo Pwnbo swcw soqgv luuxy cwr gunggo-nyiiyongam bulug at-at dvparam 
swwlin mvdwb hoo tuun-meengam bulug at-at dvparam swwlin mvdwb 
pwnum, hoo ked aoso hoolu deed gwn-xarn boam at-atwg dvparam swwm dvb 
pwnum. Hoo hoqham Pwnbov kaatwl alpa hvnum. 

26Ho Pwnbov benum, “Kuj ngulv nyi loq ngulam guss dvb, hoo ngulug hvb 
nyidwb pwtuj. Hoo bulam sa-svlog nguiyam hoo doag pvtangam, swcw nvg ao 
soqg tuun-meengam hoo gwn-xarnbo mwlwngam rvkil doog mvtuj.” 

27Hoqgab Pwnbov nyia koam mwam atam guss dvb pwknum, Pwnboam guss 
dvb mwam mwv pwnum; bulam nyega bvla nyemwb mwv pwnum. 

28Hoo Pwnbov bulam lvqc cinum. Hoo Pwnbov bulam benum, “Mipar-gooiyiql 
hoo dumtwq-miilyw gvdwl swcw so bwwr nvka hoo sa-svlog nguiyam hoo doag 
pvtangam, swcw nvg ao soqg gwl-xarl swwnbo mwlwngam kaol rvkil doogto.” 

29Hoo Pwnbov benum, “Kaato, swcw nvg aoso aaxy xeenbo nwmw-nwsinam, 
hoo aaxy xeel mvm doonbo svvnam ngo nulam jipa kun. Hoq tuluhv nulug dvs 
gob nyitayin. 

30Hoo swcw nvg ao soqg gunggo-nyiiyongam, hoo doag pvtangam hoo swcw 
aoso gwn-xarnbo mwlwngam, hoo saql swwnbo mwlwngam, ngo jeenbo 
nwmw-nwsin svvn tulungam bulug dvs gob jipa kun.” Hoo hoqhv hvb nyiknum. 

31Hoo Pwnbov kaanum hog mwlwngam mwwg pwnam mam, hoo kaato, hoq 
tuluhv aljaqnum. Hoo aal loox deenwg ariyum mvla arv dooknum. 

Beggar 2 

Kvn Aalho Pwnbov Doonunam 

1Ho swcw-nyodongam, hoo doonyi-pool takar-tasar hog mwlwngam pwiyum 
kunum. 

2Hoo aal kvnho Pwnbov mwwg bonam nyinam hoqgv nyiyum kunum, hoo 
mwwg bonam nyiknam mwlw hoqgv aal kvn deenho mwv nyikmab doonu 
kunum. 

3Ho Pwnbov kvn deen aalam xinam gob mvnum hoo ham dvrwq gob mvnum, 
hoggab hoq aalho Pwnbov mwv swcw-nyodongam bvl pwnam hoqgv mwwg 
bon mwlwngam nyikmab doonunum. 

Nyega ngamla Nyem mam Pwnam 

4Hwdlo swcw-nyodongam bvl pwxo yik hoqgv, Pwnbo At Sw swcw-nyodongam 
bvl pwxo yik aal jaq hoqgv, soq hosiq tulu si lengknum. 

5Hwdlo gvda so nwmw-nwsinv hoo svvn teriv beggar maata yikho—Pwnbo At 
Sw gvda so nyodo hom dvb mvma tayikho, hoo nyia kov ked aoso bonam nyima 
tayikho, 

6hoo gvda hoqgv haapamv aob juucanum hoo ked mwlwngam iss jinum— 

7ho Pwnbo At Sw nyiam diimwr hoqgv pwnum hoo swwg dooiyam mwwg 
nyupum lo miqlwqnum, hoo nyia kov swwnbo svdin gob nyiknum. 

8Hoo Pwnbo At Sw dou-caga ho Iden boolu ak mvpnum, hoo mwwg pwnum 
nyiam mwv hoqho doomnum. 

9Hoo Pwnbo At Sw ked hoqgv luucw-deedy svvnam kangam dvb la dvs gob nyim 
dvb pwnum. Boolu lvpa ra ho swwgwg svvnam daqmnum, hoo alboam la 
almanam cengn bo svvnam daqmnum. 

10Pobu ak tolinl Iden boolungam iss jinum, hoo hoqhv pobu hopy gob topin 
kunum. 

11Otuq pobu hoqg eminv Pison. Hoqhv hun dook nyook Habila gvdab tol 
wiyiqnum. 

12Hoo hoq gvda hoqgv hunv aljaqnum; hoqho sungam bov la onex xinam wlwngv 
kam doonum. 

13Pobu honyi deen hoqg eminv Gihon. Hoqhv Kus gvdab tol wiyiqnum. 

14Hoo pobu houm deen hoqg eminv Taigwris, hoqhv Assiriyag dou-cagab tol 
wnum. Hoo pobu hopy deen hoqg eminv Iupratas. 

15Pwnbo At Sw nyiam naalayil mwam Iden boolungam rongo nyil hoo kaaya 
mvdwb apnum. 

16Hoo Pwnbo At Sw nyiam gaml jil begamv, “Jvqtw jaqb no boolug svvn aaxy 
mwlwngam dvla tayin, 

17hvbmabde alboam la almanam cengn bo svvn aaxiam no dvmabv, hoggab 
hwdlo aalam no hoq aaxiam dvk baloqkam no hoggub nyijaqkam sitayin.” 

18Ho Pwnbo At Sw benum, “Nyi si vp-cwkwb doonam si alma; ngo mwam jubdub 
svka bo ajin lo ak pwjtayin.” 

19Ho Pwnbo At Sw diimwr hoqgv hog mwlwngam naarabl pwnam nyorog 
gunggo-nyiiyongam, hoo doag pvta mwlwngam nyi dookho bulam boatvl hoo 
nyi hv bulam kaal-kaal mwv emin mingnum. Hoo nyi hv swwnbo svdinam hog 
bvxeq goqnum, hoqhv bulug eminb nyiknum. 

20Nyi hv tuun-meengam hoo doag pvtangam hoo nyorog svdin mwlwngam emin 
mingknum. Hvbmabde Adam gab mwam jubdub svka bo kaapa maanum. 

21Ho Pwnbo At Sw nyiam yubngaql geqp dvb mvnum, hoo mwv yubdu yikho 
mwwg oxub soogwn naalinum hoo hoqg naarongam aiyaq lvgab koqtumnum. 

22Hoo Pwnbo At Sw nyi hoqgv oxub naalinam ham mwv nyem ak gob pwnum 
hoo mwnwn nyi dook ho boa jiknum. 

23Ho nyi hv benum, “Vjaqsu bo si ngoqg alog alongv; ngoqg aiyaqg aiyaqkv; 
mwnwn Nyemv hvl eminum, hoggab mwnwn Nyi hoqgv naalinum.” 

24Hoqgab nyegangv mwwg abam la mwwg annam apaq peel mwwg nywxw 
lvgab vnyiq-hang pwkin gob swwbam tayin, hoo bulug soodinv akin gob 
nyitayin. 

25Hoo nyegangv la mwwg nywxwngv vnyi-vnyiv talonum hoo bulv hvnyw 
maanum. 

Beggar 3 

Yoqlnam 

1Pwnbo At Sw pwnum pengko hoqgv tvb si mwlwg nyoro svdinam sur rubin 
yaanum. Mwv nyem mam benum, “Nulam boolug svvn gotwq bolo aaxiam dvma 
bvk hvl, ‘Pwnbov agam goon mviyv’?” 

2Hoo nyemhv tvbam benum, “Ngulv boolug svvn aaxiam dvla tayin, 

3hvbmabde Pwnbov benum, ‘Nulv boolug lvpa raag svvnwg aaxiam dvmabv, 
hoqham idaq kamabv, hvb nyibaloqkam nulv sitayin.’” 

4Hvbmabde tvb hv nyem mam benum, “Nulv hoggub nyijaqkam siram. 

5Hoggab Pwnbov cengdo hwdlo nulv ham dvbnyiloqkam nulug vnyiqkv kaalaq 
tayin, hoo nulv Pwnbo hvb nyitayin, ho alboam la almanam cengtayin.” 

6Ho hwdlo svvn ham dvs albo gob nyemhv kaaikam, hoo hoqham mwnwg 
vnyiqkv kaaby kunum, hoo mwn cenglaq nwnw layil svvn aaxiam dwnwnum, 
mwn hoqg aaxiam naal hoo dvknum, hoo hiyv mwnwg lvgab doobanum mwnwg 
nyolam mwnwg aaxy tuugin jiknum hoo mwv dvknum. 

7Ho vnyi-vnyig vnyiqkv kaalaq kunum, hoo bulv talo paku hvl bulv cengknum. 
Hoo bulv taoq okam lvkin gob hvmsiq tvl bul atgab ako eb koodwb mvnum. 

8Hoo swkwr moodho Pwnbo At Sw boolu ho wl yvnam yalam bulv tapanum, hoo 
nyegangv la mwwg nywxwngv bulv atv atam boolug svvn tulug pengko ho 
Pwnbo At Swg kaaga hoqgv kvsil yvnum. 

9Hvbmabde Pwnbo At Sw Adamnvn goql mwam benum, “No hogloq ho 
doodwn?” 

10Hoo mwv benum, “Ngo boolu uraho noqg yalam tapanum, hoo ngo bosnum, 
hoggab ngo talonum, hoo ngo atv atam kvsnum.” 

11Mwv benum, “No talo dvk hvl hiyv nam betamnum? Ngoqg nam dvma bvk hvl 
gaml jinum svvn aaxiam no dvt kun i?” 

12Nyegangv benum, “Ngoqg lvgab doomin gvm dvb noqg ngam jinum nyem 
akhv, mwn ngam svvn aaxiam jinum, hoo ngo dvtkun.” 

13Ho Pwnbo At Sw nyem mam benum, “Hoggub no soq sib nyitkun?” Nyemhv 
benum, “Tvbv ngam sup tukul, hoo ngo dvtkun.” 

14Pwnbo At Sw tvbam benum, “No soq sib nyigam gab, tuun-mee mwlwg pengko 
hoqgv hoo nyorog svdin mwlwg pengko hoqgv noqg aoho beenamv doon ka; 
noqg kepo lvgab no xwwl wtayin, hoo noqg swwnam bumpw ho diimwram no 
dvtayin. 

15Ngo noqg gvla nyemwg pengko ho hoo noqg hosiq gvla mwnwg hosiq pengko 
ho ceebiongam vlwq tayin; mwv noqg dumpongam caajab tayin, hoo no mwwg 
lvpia ludam cetayin.” 

16Ho mwv nyem ham benum, “Jvqtw jaqb noqg ko bwwta taiyam ngo cinc cim 
tayin; no cinc cil kongam bwwlin tayin. Noqg mwwbynamv noqg nyol gab 
dootayin, hoo mwv noqg aoho pvvb bwwl doog tayin.” 

17Hoo mwv Adamnvn benum, “Noqg nywxw benam mam tagam gab hoo svvn 
aaxiam dvgam gab hogloq ham no dvma bvk hvl ‘Ngo nam gaml jinum ham no 
nyipa ku,’ hoqgab gvdangam noqg nyigo gab beeg yukun; noqg swwnam bumpw 
ho no hentwrb nyil dvsam dvtayin; 

18nwmwngam la taa-ngam noqgab swwlin mvtayin; hoo no nyorog nwmw-
nwsinam dvtayin. 

19No kedib hookur namgub noqg tuqt hoqgv haaxor lengl no dvsam dvtayin, 
hoggab ked hoqgv nam naalinl pwnum; hoggab no diimwrv, hoo no diimwrb 
nyikur taikun.” 

20Nyega akv mwwg nywxw eminam Ib hvl goqknum, hoggab mwn mwlwg 
swwnbo hoqg ann gob nyiknum. 

21Hoo Pwnbo At Sw Adam gab la mwwg nywxw gab svdin tulug vpin hoqgv vj 
mvtwl hoo bulam koomnum. 

22Ho Pwnbo At Sw benum, “Kaato, nyia kov ngulug hvb alboam la almanam 
cengpaku. Sija, mwv lokam mwwg alaqkv ilin banv swwg svvn aaxiam pul dvtwl, 
hoo nwrba xaqb swwl dookam twqto—” 

23hoqgab Pwnbo At Sw mwam Iden boolu hoqgv mwam naalin ko kedam rongo 
nyil dvm dukub lvvgwb roolin kunum. 

24Mwv nyia koam ruqlin tukul, Iden boolug dou-caga ho mwv cerubim mam ap 
kunum hoo wm moily bioql doonbo lyoqr orioqkam swwl doonbo svvnam taqg-
loosaqb bioqyiql rvky mvdwb apnum. 

Beggar 4 

Keen la Ebel 

1Adam mwwg nywxw Ibwn doognum, hoo mwn ko gvknv hoo Keennvn 
bwwnum, begamv, “At Swg svka hoqgv ngo nyega ak kaapa paku.” 

2Hoo akta, mwn mwwg bor Ebelnvn ko bwwnum. Ebel sviya rvkil pvvcumbo 
akwb nyinum, hoo Keen rongo mvnbo akwb nyinum. 

3Mood oyu kokw so Keen At Swn rongo hoqg aaxy-amaram aky bwa jinum, 

4hoo Ebel mwwg sviya pvtw hoqg otuqcob ko bwwnam mam la dwjwl jwwtw 
boam bwa jinum. Hoo At Sw Ebelnvn la mwwg aky jinam mam xumtnum, 

5hvbmabde Keen nvla mwwg aky jinam mam xumt maanum. Ho Keen vcjaqb 
haaxaqnum, hoo mwwg nyuqmv moiya rvxanum. 



9 

 

 
Nyishi 

© 2016 Bible society of India. 
 

 
 

 

6At Sw Keennvn benum, “Hoggub no haaxaq dvn, hoo hoggub noqg nyuqmv 
moiya rvxa dvn? 

7No alwb nyib nyiloqkam, nam loorwq ram yv? Hoo no alwb nyima baloqkam, 
nyicv viyapho suudu do. Soqg mwwbynam si noq gabsu, hvbmabde hoqham no 
hoggub nyijaqkam pvvb mviya to.” 

8Keen mwwg bor Ebelnvn agam goonum. Hoo hwdlo bulv rongo ho yvi yikho, 
Keen mwwg bor Ebelg aoho ceekol mwam mengnum. 

9Ho At Sw Keennvn benum, “Noqg bor Ebel hoglo?” “Mwv benum, “Ngo cengma; 
ngoqg boram ngo rvkil bongv i?” 

10Hoo At Sw benum, “Hoggv no nyipa kun? Noq borwg hijum yalv ked hoqgv 
ngam sogoql xobdul doodo. 

11Hoo sija no beenam ked hoqgv ku, hoqhv agam gamkoq tvl noqg alaq hoq 
mengnam noqg borwg hijum mam svgagvrwq paku. 

12Hwdlo no kedam rongo mvikam, hoqhv hog hwdgo swwtanam hwdgo nam 
swwj kuram. Swcw nvg aoso no nam doomab gvqmwl yvtayin.” 

13Keen At Swn benum, “Ngoqg laqm baqdynam si ngoqg baqdynam mam koi 
yaado. 

14Kaato, no soolo ngam gvda soqgv ruqlin paku, hoo noqg kaaga hoqgv ngo kvs 
dvb nyipa ku. Swcw nvg aoso ngo nam doomab gvqmwl yvta yuku, hoo hiyv 
lajaqkam ngam kaapa bov ngam mengtayin.” 

15Ho At Sw mwam benum, “Hvbma! Keennvn hiyv lajaqkam mengb nyiloqkam, 
kvn yaag hoq kwliam naatayin.” Hoo At Sw Keennvn kaacin dvb nyi mengm 
mvma dvb muxnam ak mvnum. 

16Hoo Keen At Swg kaaga hoqgv wleq kunum hoo Idenwg dou-cagag Nod gvdaho 
nvmcw doa kunum. 

17Keen mwwg nywxwngam doognum, hoo mwn ko gvnum hoo Inoknvn ko 
bwwnum. Mwv bopam ak ywrtwl hoq bopam hoqg eminam Inok, mwwg ko tuup 
eminho mingnum 

18Inok gab Iradnvn ko bwwnum, hoo Irad Mehujaelg abv, hoo Mehujael 
Metusaelg abv, hoo Metusael Lamekwg abv. 

19Hoo Lamek nywxw vnyi go naanum. Akwn hoqgv eminv Ada, hoo asaq akwn 
hv Jilla. 

20Ada Jabalnvn ko bwwnum; mwv tombu ho doogw tvl tuun-meengam sorabo 
ab gob nyinum. 

21Mwwg bor hoqg eminv Jubal; mwv rwwxw-gunggangam la piul mvnbo ab gob 
nyinum. 

22Jilla Tubal-keennvn ko bwwnum; mwv tamangam la yoqdwr lvgab dupum-
dvrab pam yip pwnbob nyinum. Tubal-keenwg bwrmv Naama. 

23Lamek mwwg nywxw tulungam benum: “Ada la Jilla, ngoqg goonam yalam 
tato; Lamekwg nywxw tulug nulv ngoqg benam sam taiya to: Nyi yaapa ak ngam 
un mvg ko-gab, nyi yaapa ak ngam jwwgam gab ngo hoqg nyi akam mengpe kun. 

24Keenwg kwliam kvn go kwly naab nyiloqkam, ho Lamekwg kwliam camkvn 
leq kvn go kwly naadwb nyitayin.” 

25Hoo Adam lokta mwwg nywxwngam doognum, hoo mwn nyega ko ak 
bwwnum hoo mwwg eminam Set hvl goqnum, hoggab mwn benum, “Pwnbog 
mood xikjaqb ngam Ebelg kwlib hosiqkam jipa ku, hoggab Keen mwam 
mengnum.” 

26Set gab kam nyega ko bwwjnum, hoo mwv mwwg eminam Inos hvl goqnum. 
Hoq moodho nyiilungv At Swg eminam paql xuml goqrab kunum. 

Beggar 5 

Adam hoqgv Noa Hotam namgub 

1Soq si Adam gv hotam tulungam xeqpnam kitap pv. Hwdlo Pwnbov nyia koam 
pwnum, mwv mwam Pwnbo hvb nyidwb pwnum. 

2Mwv bulam nyem gola nyegab pwnum, hoo mwv bulam lvqc cinum hoo hwdlo 
bulam pwlin kunum bulam nyia kov hvl eminum. 

3Hwdlo Adam 130 vnyw go swwi yikho, mwam guss dvb, mwam kvvywqbo 
nyega ko ak doonum, hoo mwam Set hvl eminum. 

4Mwv Setwg abwb nyixo kokw so Adam vnyw 800 go swwnum; hoo mwv hvraqb 
asaq nyega kov la nyem kov doonum. 

5Adam gv swwnam aalv odum-apal vnyw 930 go swwpe kul, hoo mwv siknum. 

6Hwdlo Set vnyw 105 go swwi yikho, mwv Inoswg abwb nyiknum. 

7Set Inos abwb nyixo kokw so vnyw 807 go swwnum hoo hvraqb asaq nyega kov 
la nyem kov doonum. 

8Setwg swwnam aalv odum-apal vnyw 912 go swwpe kul, hoo mwv siknum. 

9Hwdlo Inos vnyw 90 go swwi yikho, mwv Kenanwg abwb nyiknum. 

10Inos Kenanwg abwb nyixo kokw so vnyw 815 go swwnum hoo hvraqb asaq 
nyega kov la nyem kov doonum. 

11Inoswg swwnam aalv odum-apal vnyw 905 go swwpe kul, hoo mwv siknum. 

12Hwdlo Kenan vnyw 70 go swwi yikho, mwv Mahalalelwg abwb nyiknum. 

13Kenan Mahalalelwg abwb nyixo kokw so vnyw 840 go swwnum hoo hvraqb 
asaq nyega kov la nyem kov doonum. 

14Kenanwg swwnam aalv odum-apal vnyw 910 go swwpe kul, hoo mwv siknum. 

15Hwdlo Mahalalel vnyw 65 go swwi yikho, mwv Jared gv abwb nyiknum. 

16Mahalalel Jared gv abwb nyixo kokw so vnyw 830 go swwnum hoo hvraqb 
asaq nyega kov la nyem kov doonum. 

17Mahalalelwg swwnam aalv odum-apal vnyw 895 go swwpe kul, hoo mwv 
siknum. 

18Hwdlo Jared vnyw 162 go swwi yikho mwv Inok gv abwb nyiknum. 

19Jared Inok gv abwb nyixo kokw so vnyw 800 go swwnum hoo hvraqb asaq 
nyega kov la nyem kov doonum. 

20Jaredg swwnam aalv odum-apal vnyw 962 go swwpe kul, hoo mwv siknum. 

21Hwdlo Inok vnyw 65 go swwi yikho, mwv Metuselag abwb nyiknum. 

22Metuselag abwb nyixo kokw so Inok Pwnbo lvgab vnyw 300 go yvbanum hoo 
hvraqb asaq nyega kov la nyem kov doonum. 

23Inok gv swwnam aalv odum-apal vnyw 365 go nyiknum. 

24Inok Pwnbo lvgab yvbanum, hoo mwv jimmib niiknum, hoggab Pwnbov 
mwam booknum. 

25Hwdlo Metusela vnyw 187 go swwi yikho, mwv Lamekwg abwb nyiknum. 

26Metusela Lamekwg abwb nyixo kokw so vnyw 782 go swwnum hoo hvraqb 
asaq nyega kov la nyem kov doonum. 

27Metuselag swwnam aalv odum-apal vnyw 969 go swwpe kul, hoo mwv 
siknum. 

28Hwdlo Lamek vnyw 182 go swwi yikho, mwv nyega ko akwg abwb nyiknum. 

29hoo mwwg eminam Noa hvl goqnum, hoo begamv, “At Swg beenam ked hoqgv 
soq ko ak si ngulug bon nyinam mam hoo ngulug alaq hoqg vc cil hentwr henam 
mam meeg hvrab dvb mvtayin.” 

30Lamek Noag abwb nyixo kokw so vnyw 595 go swwnum hoo hvraqb asaq 
nyega kov la nyem kov doonum. 

31Lamekwg swwnam aalv odum-apal vnyw 777 go swwpe kul, hoo mwv siknum. 

32Noa vnyw 500 go axa dvb swwxo kokw so, Sem, Ham, hoo Japet gv abwb Noa 
nyiknum. 

Beggar 6 

Swcw nvg Ao so Nyimurv Vi yaiyanam 

1Hwdlo nyia kov gvda aoso dumtwq-miilyw yukun hoo nyem kov bul gab 
dooknum, 

2Pwnbog ko tuup tulungv nyia koog nyem ko tulungam kaabynum. Hoo bulug 
kaabynam mam bulv bulug nywxwb naanum. 

3Ho At Sw benum, “Ngoqg Yalv nyia lvgab nwrba gob dooba kuram, hoggab mwv 
gv aiyaqkv: mwwg swwnam aalv 120 vnyw gob nyitayin.” 

4Hoq moodho Nepilimv swcw nvg aoso doonum, hoo kokw sookam doonum, 
hwdlo Pwnbog ko tuup tulungv nyia koog nyem dookub haanum hoo bul gab 
bulv ko bwwjnum. Hoq tuluhv koi bvla axa yuunam nyi gob nyinum. 

5At Sw swcw nvg uraho nyia koog koi loodab nyic-nyia nyinam mam kaapanum, 
hoo mwwg hang hoqg tuugabnamv almanbo arongam lwxiam mwwl doonum. 

6Hoo At Sw nyia koam swcw nvg aoso doom dvb pwknam mam mwv mwwkurv 
lwwyw kunum, hoo hoqhv mwwg hangam vrr gol pwtkun go mwwmnum. 

7Ho At Sw benum, “Ngoqg pwnum nyia koam ngo swcw nvg ao soqgv mvpaq 
tayin, nyia koam la svdin tulungam hoo gwn-xarnbo tulungam hoo doag pvta 
tulungam twrm tayin, hoggab ngo bulam pwgam gab ngo mwwkurv lwwyw 
kunum.” 

8Hvbmabde Noa At Swg vnyiq kaagaho mwwsw dvb nyinum. 

Noa la Sa-hindu 

9Soq tulu si Noag hotam tulungv. Noa mwwg hotam ho lootw bvla timb dvb 
nyimabo nyiib swwnum. Noa Pwnbo lvgab yvbanum. 

10Hoo ko tuup oum go doonum, Sem, Ham, hoo Japet. 

11Pwnbog kaagaho swcwngv kac looda kunum, hoo swcw so yolu-swcinv bwwr 
tvl doonum. 

12Hoo Pwnbov swcwngam kaanum, hoo kaato, swcwngv kac loodanum, hoggab 
swcw aoho swwnbo mwlwngv almab nyil kac loodanum. 

13Hoo Pwnbov Noannvn benum, “Ngo swwl doonbo mwlwngam twryum dukub 
mwwr pakun, hoggab bulv swcwngam yolu-swcin lvgab bwwr mvpa ku. Kaato, 
ngo swcwngam la bulam twryum tayin. 

14Goper svvda hoqgv no atgab hulu loq ak mvto. Hulu ho wrw loq mvto, hoo ham 
ura aob takin lvgab hiqtum to. 

15Soq sib hoqham no mvdwb nyito: Hulug aasongam 300 kiubit go, hoqg taqtam 
50 kiubit go, hoo hoqg aongam 30 kiubit go mvto. 

16Hulu ho mwwlo ak mvto, hoo hoqham kiubit ak ao dvb mvto, hoo hulu hoqg 
viyap pam hoq bviywrho mvto. Hoqham akob tamg, vnyi dvb tamg hoo oum dvb 
tamg mvto. 

17Hoggab kaato, ngo swcw nvg aoso swwl doonbo mwlwngam hoo nyodo nvg 
niikum so saqnbo mwlwngam twrdwb sa-hindungam haam tayin. Swcw nvg 
aoso doonbo hog mwlwngv sitayin. 

18Hvbmabde ngo ngoqg pvvb bwwl birnam mam noqg lvgab mvtayin, hoo no 
hulu urab haatayin, no, noqg ko tuup tulungv, noqg nywxwngv, hoo noqg ko tuup 
tulug nywxw tulungv noqg lvgab haatayin. 

19Hoo swwl doonbo svdin luuxy cwr hoqgv no vnyi gogab bulam hulu urab 
boolwq tvl hoo ngoqg lvgab swwl doomto. Bulam nyem gola nyega loq boolwqto. 

20Pvta luuxy cwr loq, hoo svdin luuxy cwr loq, ked aohog gwn-xarnbo luuxy cwr 
loq, vnyi gogab boolwqto hoo bulam noqg lvgab swwl doomto. 

21Noqg lvgab dvs luuxy cwramkam naal vlwqto, hoo ham hingkib pvvl apto. 
Hoqhv noqg gabla bulam gab dvs gob jitayin.” 

22Noa soq sam nyiknum; mwam Pwnbo gaml jinam mwlwngam mwv nyinum. 

Beggar 7 

1Ho At Sw Noannvn benum, “No la noqg imiq dvpar mwlwngv, hulu urab haato, 
hoggab nam ngo soq hotam so dvrwq lootw bo nyi gob kaapa paku. 

2Nyega gola nyem loq, noqg lvgab dvrwqbo svdin loq piumdwb kvn go naato, 
hoo dvrwq maanbo svdin loq nyega gola nyem loq ak piumdwb naato, 

3hoo bulug hosiqkam swcw nvg aoso swwsiq mvdwb, nyega gola nyem loq doag 
pvta loqkam piumdwb kvn go pvvto. 

4Hoggab soq aal kvn kokwngam ngo swcw nvg aoso aal campy ai campy go 
nyodongam kanam tayin, hoo ngoqg pwnum luuxy cwr swwl doon boam ngo 
ked ao soqgv twrkub mvpaq tayin.” 

5Hoo mwam At Swg gaml jiknam mam Noa hog mwlwngam nyiknum. 

6Hwdlo swcw nvg aoso sa-hindungv henca yukho Noa vnyw lwwx gob axa 
kunum. 

7Hoo sa-hindu issam keleqdvb Noa la mwwg ko tuupv la mwwg nywxwngv la 
mwwg ko tuup tulug nywxw tulungv mwwg lvgab hulu urab haaknum 

8Dvrwqbo svdin tulungam la dvrwq maan svdin tulungam, hoo pvta tulungam, 
hoo ked aoso gwn-xarnbo mwlwngam, 

9Noannvn Pwnbog gaml jik jaqb, vnyi gogab, nyegangam la nyem mam, Noag 
lvgab hulu urab haamnum. 

10Hoo Aal kvn kokw so swcw nvg aoso sa-hindug issiv haaknum. 

11Noa vnyw lwwx gobla pool bvrnyig aal camleq kvn gob swwi yikho, hoq aalho 
urag iss gwwl mwlwngv buqpor kunum, hoo doag viyap pam kuqko kunum. 

12Hoo nyodongv swcw nvg aoso aal campy hoo ai campy gob hoknum. 

13Hoq aal lookin ho Noa la mwwg ko tuup tulungv, Sem, Ham hoo Japet, hoo 
Noag nywxwngv la mwwg ko tuup tulug nywxw oumv bulv hulu urab haaknum, 

14bulv la luuxy cwr gunggo-nyiiyongv, hoo luuxy cwr tuun-meengv, hoo swcw 
nvg aoso gwn-xarnbo luucw-luut mwlwngv, hoo luuxy cwr pvtangv, alap gvnbo 
luucw-luutv bulug lvgab haaknum. 

15Vnyi-vnyi gogab swwl-saql doonbo mwlwngv bulv Noag lvgab hulu urab 
haaknum. 

16Hoo Pwnbog gaml jik jaqb hulu urab haanbov swwl doonbo nyega gola nyem 
go haaknum. Hoo At Sw mwam uraho ciqtum kunum. 

17Sa-hindu issiv swcw nvg aoso aal campy gob hindunum. Issiv aob henca yin 
hoo hulungam aob jaarab mvnum, hoo hulungv swcw nvg aob jaaca kunum. 

18Gvda gvtwb iss rooxonum hoo swcw nvg aoso koi jaqb issiv hencanum, hoo 
hulungv iss aoho jaal yvknum. 

19Hoo issiv koi loodab henca kunv swcw soqg mwlwngam ao yaanbo puutu 
tulungam hinglupnum. 

20Issiv puutu tulungam camleq ang kiubit ao gob ya hencal hinglupnum. 

21Hoo swcw nvg aoso biin-tabn bo, pvta tulungv, tuun-meengv, gunggo-
nyiiyongv, swcw nvg aoso gwn-xarnbo tulungv, hoo nyia kov, hoo swwl doonbo 
mwlwngv siknum. 

22Gvda aoso nyupum hoqgv saql swwnbo mwlwngv siknum. 

23Swcw nvg aoso swwl doonbo mwlwngam, nyia koam hoo svdinam hoo gwn-
xarn boam, hoo doag pvtangam mwv mvpaqnum. Bulam swcw soqgv twrdwb 
mvpaqnum. Noa aro nvla mwwg lvgab hulu uraho doonbo tulungam apaqtvl 
mwlwngam mvpaqnum. 

24Hoo issiv swcw nvg aoso aal 150 gob hengl doonum. 

Beggar 8 

Sa-hindungv Xoa kunam 

1Hvbmabde Pwnbov Noa nvla mwwg lvgab hulu uraho doonbo gunggo-
nyiiyongam hoo tuun-mee mwlwngam mwwpanum. Hoo Pwnbov swcw aoso 
pwd dooi ak lywrab mvnum, hoo issiv xoanum. 

2Urag iss gwwlv hoo doag viyapv ciqtum kunum, doa hoqgv nyodongv hongin 
kunum, 

3hoo issiv ked urab hoodul doonum. Aal 150 kokw so issiv xoa kunum, 

4hoo pool kvnwg aal camleq kvn ho Ararat puutu ho hulungv joonu kunum. 

5Hoo issiv pool bvryw namgub xoal xobdul doonum; pool bvrywg otuq aalho 
puutu tulug niqtuqkam kaapa kunum. 

6Aal campig vtwr-anya moodho Noa hulug pupum mam mwv mvko nv 

7poaq dorg kanam namlinum. Hv swcw nvg aoso issiv pwtw maady deedib 
toloq-boloq jarkar yvnum. 

8Ho swcw nvg aoho issiv xoopa kuba dw ham kaam dvb, mwwg hoqgv mwv 
pukum dorg kanam namlinum. 

9Hvbmabde pukumv jarp ko nyook dooma ko-gab mwn hulub jorkur kunum, 
hoggab swcw nvg gvda mwlwho issiv xooma daab doonum. Ho mwv mwwg 
alaqkam ilin banv pukum mam mwwg dook hulu urab nvvlwqnum. 

10Mwv aal kvn go hvraqb kaayal doonum, hoo mwv lokta pukum mam hulu ura 
hoqgv kanam namlinum. 

11Hoo pukumv ariyum mwwg dookub haaknum, hoo kaato, mwnwg xiibu ho 
leelaq busurbo olib ok borg baqanum. Ho issiv swcw hoqgv xoa pakde hvl Noa 
cengknum 

12Ho mwv aal kvn gota kaayal doopel hoo pukum mam kanam namlinum, hoo 
mwn mwwg dookub jorkur kumanum. 

13Lwwx la ak vnywg otuq poolwg otuq aalho swcw ao hoqgv issiv xootwr 
kunum. Hoo Noa hulungam lwqko tvl hoo kaanum, hoo kaanamv, ked aongv 
pwtw kunum. 

14Pool bvrnyig aal camnyi leq kvnho swcwngv pwtw rwrw kunum. 

15Ho Pwnbov Noannvn benum, 

16“Hulu ura hoqgv lengt ku, no la noqg nywxwngv, hoo noqg ko tuup tulungv hoo 
noqg ko tuup tulug nywxw tulungam noqg lvgab lengm to. 

17Noqg lvgab swwl doonbo luucw-luut svdin tulungam no boolin tuku—
pvtangam hoo svdinam hoo swcw nvg aoso gwn-xarnbo tulungam— ho bulam 
swcw nvg aoso mipar-gooiyiql hoo dumtwq-miilyw swwlin mvto.” 

18Ho Noa lvvgwb lengknum, hoo mwwg lvgab mwwg ko tuup tulungv hoo 
mwwg nywxwngv hoo mwwg ko tuup tulug nywxwngv lengknum. 

19Gunggo-nyiiyo luuxiv, gwn-xarnbo luuxiv, hoo pvta luuxiv, swcw aoso biin-
tabn bo mwlwngv imiq dvparb nyitwl hulu hoqgv lvvgwb lengknum. 

Pwnbo Noa lvgab Pvvb Birnam 

20Ho Noa At Sw gab yugw ak mvnum hoo luuxy cwr dvrwqbo svdinam la 
pvtangam boyuqnam akiam yugw ho aky jinum. 

21Hoo hwdlo At Sw sungam bo nongam suupa yin, At Sw mwwg hang uraho 
benum, “Nyia ko nyigo gab ngo nywywngam gvda sam lokta beekram, hoggab 
nyia koog hang tuugabnamv alman boam mwwg yaapa swwca yik hoqgv jaq 
nyidu dvn. Ngoqg soq sib twrdwb nyinam sam ngo nywywngam lokta swwl 
doonbo tulungam twrm dvb nyitin kuram. 

22Swcw si doody deedib, vly liidam la vly naad moodam, swkwr moodam la og 
moodam, dwram la dvra moodam, aalam la ai moodam dooky mvtayin.” 

Beggar 9 

1Hoo Pwnbov Noannvn la mwwg ko tuup tulungam lvqcnum hoo bulam benum, 
“Mipar-gooiyiq gvdwl hoo dumtwq-miilyw gvdwl swcw so bwwr mvto. 

2Swcw ao soqg svdin tulungv hoo doa aog pvta tulungv, ked ao soqg gwn-xarnbo 
mwlwngv hoo sa-svlo urag ngui mwlwngv nam bos soma vrram sotayin. Bulam 
noqg alaqho gvqlwq pakun. 

3Biil-tabl swwnbo mwlwngv nulug dvs gob nyitayin. Hoo jeenbo nwmw-nwsin 
svvnam nulam jinam hvb, ngo hog mwlwngam nulam jigyin. 

4Hvbmabde nulv vdin aiyaq lvgab hijum mam dvmabv, hoggab hijumho swwgv 
doodwn. 

5Hoo nulug swwg hijum gab ngo xootwr naatayin: svdin vcw-at hoqgv hoo nyi 
hoqgv xootwr naatayin. Mwwg nyia ko ajin hoqgv ngo nyia ko swwgwg 
xootwram naatayin. 

6“Hiyv lajaqkam nyi mengb nyiloqkam, nyiv mwam mvtayin, hoggab Pwnbov 
nyia koam mwam atam guss dvb pwnum. 

7Hoo nulv mipar-gooiyiql hoo dumtwq-miilyw nvka, swcw nvg aoso naleqgo 
dumtwq-miilywl swwn ka.” 

8Ho Pwnbov Noa nvla mwwg ko tuup tulug lvgab benum, 

9“Kaato, ngoqg pvvb birnam mam ngo nulug lvgab mvp gviyin hoo noqg kokwb 
noqg hosiq gab mvp gviyin, 

10hoo noqg lvgab dooba bo luuxy cwr swwl doonbo tulug lvgab, pvtangam, tuun-
meengam, hoo swcw so noqg lvgab doonbo luuxy cwr gunggo-nyiiyongam, hulu 
ura hoqgv hog hwdgo lengk bo tulungam; hoggab soq si swcw soqg doonbo 
luuxy cwrwg gunggo-nyiiyo gab. 

11Ngo noqg lvgab pvvb birnam mam mvp gviyin, ho lokta diidwr iss lvgab sa-
hindu hengl nywywngam swwl doonbo tulungam twrkram, hoo lokta 
nywywngam sa-hindu hengl swcwngam twrkram.” 

12Hoo Pwnbov benum, “Ngoq gvla noqg pengko ho hoo noqg lvgab dooba bo 
swwl doonbo svdin mwlw gab, ho kokwg hotam tulu gab, pvvb birwl apnam sam 
mwwpa mvdwb ngo soq muxnam ak sam mvgyin: 

13Ngoqg illiam ngo haapam ho mvp pakun, hoo hoqhv ngo la swcw nvg pengko 
ho pvvb birwl apnam mam kaacil mwwpa mvdwb nyitayin. 

14Hwdlo swcw aoso haapam mam ngo juumyin hoo haapam ho illiam kaapa 
tayin, 

15ngo la nulv hoo swwl doonbo svdin mwlwg pengko ho ngoqg pvvb birwl 
apnam mam ngo mwwpa tayin. Hoo issiv nywywngam lokta sa-hindu henglayil 
swwl doonbo tulungam twrkram. 

16Hwdlo illiv haapam aoho dooikam, ngo ham kaapayin hoo Pwnbo gvla swcw 
nvg aoso swwl doonbo svdin tulug pengko ho kuiyum xaqb pvvb birwl apnam 
mam mwwpa tayin.” 

17Pwnbov Noannvn benum, “Soq si ngoqg la swcw nvg aoso swwl doonbo svdin 
tulug pengko ho pvvb birwl apnam mam kaacin dvb muxnamv.” 

Noag Hotam tulu 

18Hulu hoqgv lvvgwb lengkbo Noag ko tuup tulungv Sem, Ham, hoo Japet. (Ham 
Kanaanwg abwb nyiknum) 

19Soq tuup oum si Noag ko tuupv, hoo soq tulu soqgv swcw soqg nyi mwlwngv 
peemwl lengnum. 

20Noa rongo mvnbo nyi gob nyiknum, hoo mwv roo ann ak liinum. 

21Mwv roo alangam twwnum hoo twwxum tvl mwwg tombu uraho vj koomab 
gel karnum. 

22Hoo Ham, Kanaanwg abv mwwg abwg vj koomab talonam mam kaanum hoo 
mwwg vbw-boram vnyiam lvvgwb lengl betamnum. 

23Ho Sem la Japet vj naalayil, vnyig gorbw ho tambaq tvl langk taqc yaab doqkur 
tvl wnv vj koomab talo tvl doonbo bulug abam tomlupnum. Bulug nyuqm mam 
langk yaab nywpaq tvl, hoo bulv bulug abwg vj koomab talonam mam 
kaamanum. 

24Hwdlo Noa mwwg roo ala twwxumnam hoqgv huurab yukho hoggv mwwg ko 
tuup anyangv mwam nyiknum ham cengnum, 

25mwv benum, “Beenamv Kanaan aoho doon ka; mwwg vbw-bor tulu gab nyera 
raasur akgob swwn ka.” 

26Mwv hvlakam benum, “Semwg Pwnbo At Swn paqyalinco; hoo Kanaan mwwg 
nyera gob nyin ka. 

27Pwnbov Japetnvn koi yaiya mvg nvka, hoo mwam Semwg tombu uraho doom 
to, hoo Kanaan mwwg nyera gob nyin ka.” 

28Sa-hindu hengxo kokw so Noa vnyw 350 gob swwl doonum. 

29Noag swwnam mam odum-apa yin vnyw 950 gob swwpe kul, hoo mwv 
siknum. 

Beggar 10 

Noag Hotam hoqgv Nyob Hoolu 

1Soq tulu si Noag ko tuup tulug hotamv, Sem, Ham, hoo Japet. Sa-hindu hengxo 
kokw so bulam ko tuupv vigo bwwnum. 

2Japet gv ko tuupv: Gomer, Magog, Madai, Jaban, Tubal Mesek, hoo Tiras. 

3Gomerwg ko tuupv: Askenaj, Ripat, hoo Togarma. 

4Jabanwg ko tuupv: Elisa, Tarsis, Kittim, hoo Dodanim. 

5Soq nyiilu soqgv soiyoq daiyag gvdaho pumgaql doonum, bulug nyob tuluho, 
bulug hoolu tuluho, vx-cwrv mwwg atwg agam goa ak goonum. 

6Hamwg ko tuupv: Kus, Ijipt, Put, hoo Kanaan. 

7Kuswg ko tuupv: Seba, Habila, Sabta, Raama, hoo Sabteka. Raamag ko tuupv: 
Seba la Dedan. 

8Kus Nimrodwg abwb nyiknum; mwv swcw nvg aoso otuqcob atorbo nyi akgob 
nyinum. 

9Mwv At Swg agaho koi jaqb tumr-xiram palaqbo akwb nyinum. Hoqgab soq sib 
benum, “At Swg agaho Nimrod hvb koi jaqb tumr-xiram palaqto.” 

10Mwwg lvpw-hativ nyirab yukho Bebel, Erek, Akkad, hoo Kalne, Sinar gvdaho 
doonum. 

11Hoq gvda hoqgv mwv Assiriya urab haanum hoo Nenibingam, Rehobot-Ir, 
Kalangam mvnum, hoo 

12Nenibi gvla Kala pengko ho Resenam mvnum; hoqhv koibo bopam gob 
nyinum. 

13Ijipt Ludim, Anamim Lehabim, Naptuhimwg abwb nyiknum, 

14Patrusim, Kasluhim, (hoqgv Palistanv lengnum) hoo Kaptorim. 

15Kanaanwg kov Sidon, vbw cociqkv, hoo Het, 

16hoo Jebus nyi tulungv, Amor nyi tulungv, Girgas nyi tulungv, 

17Hibait nyi tulungv, Arkait nyi tulungv, Sinait nyi tulungv 

18Arbad nyi tulungv, Jemar nyi tulungv, hoo Hamat nyi tulungv. Kokw so Kanaan 
nyi tulug nyobv peemw kunum. 

19Hoo Kanaan nyi tulug gvdangv Sidon daiya hoqgv naalayil Gerar Gaja ogum 
namgub, hoo taqcgon hoqgv Sodom, Gomorra, Adma, hoo Jeboiim hoqgv naalayil 
Lasa ogum namgub lywtanum. 

20Soq tulu si Hamwg ko tuup tulungv, bulug nyobv, bulug agam goangv, bulug 
gvdangv, hoo bulug hoolungv. 

21Sem Japet gv vbw hv Eber gv abwb nyiknum, kongv vigo doonum. 

22Sem gv ko tuup tulungv: Elam, Assur, Arpaksad, Lud, hoo Aram. 

23Aram gv ko tuup tulungv: Uj, Hul, Geter, hoo Mas. 

24Arpaksad Selag abwb nyiknum; hoo Sela Eber gv abwb nyiknum. 

25Eber ko tuup vnyi go doonum: otuq ak hoqg eminv Peleg, hoggab mwwg 
moodho gvda soq nyiingam mvpin-mvranum, hoo mwwg bor hoqg eminv 
Joktan. 

26Joktan gv hotamv, Almodad, Selep, Hajarmabet, Jera, 

27Hadoram, Ujal, Dikla, 

28Obal, Abimael, Seba, 

29Opir, Habila, hoo Jobab; soq tulu si Joktan gv ko tuupv. 

30Bulug dook gvdangv Mesa hoqgv naalayil Separg diisw gvdag dou-caga 
namgub lywtanum. 

31Soq tulu si Semwg ko tuupv, bulug nyobv, bulug agam goangv, bulug gvdangv, 
hoo bulug hoolungv. 

32Soq tulu si Noag ko tuup tulug nyobv, bulug hotam tulungv, bulug hoolungv, 
hoo soq hoolu soqgv sa-hindu hengxo kokw so, swcw nvg aoso nyia kov nyiigo 
goolinum. 

Beggar 11 

Bebelwg Soja 

1Otuqho swcw mwlw si agam luukin go hoo gomcwr luukinv doonum. 

2Hoo nyiilungv dou-caga daiyab nyiogy ginum, ho bulv Sinar gvdag haapa ho 
nvmcw doonum. 

3Hoo bulv akwn-akwn bemin sunum, “Haato, kuj ngulv hita mvtwl hoo ham 
xaakam tuj.” Hoo bulv wlw kwlib hitangam mvnum, hoo simit kwlib takinam 
hiqnum. 

4Ho bulv benum, “Haato, kuj ngulv ngul atgab bopamlo ak mvtuj hoo hoqg 
sojangam doa tol cvvc dvb mvtuj, hoo ngulug eminam doom dvb mvptuj, 
hvbmab nyiloqkam ngulv swcw nvg aoso cwrsaq gob nyitayin.” 

5Hoo At Sw nyia ko tulug bopam mam la soja mvnam mam kaatab ipoqnum. 

6Hoo At Sw benum, “Kaato, bulv nyiilu akinv, hoo bul mwlwngv agam luukinam 
goodo, hoo kokwngam nyitanam mam soq sib bulv nyirab robdu do. Hoo bulv 
hoggv nyidwb mwwdwn hv bul gab hog vs-axaq gob dooram. 

7Haato, kuj ngulv ipoq gvdwl hoo bulug agam goangam tadar mins maadwb 
mvtaj, ho bulv akwn akwg agam goonam mam tacin mins kuram.” 

8Ho At Sw bulam swcw nvg aoso cwrsaq twqb mvknum, hoo bulv bopam mam 
mvngo tvl apaq kunum. 

9Hoqgab hoqg eminam Bebel hvl goqnum, hoggab At Sw gvda gvtwg agam 
goangam luusaq-luusaq dvb mvknum. Hoo hoq hoqgv At Sw bulam swcw nvg 
aoso cwrsaq twqb mvknum. 

Semwg Hotam 

10Soq tulu si Semwg hotamv. Hwdlo vnyw 100 gob axa yukho, sa-hindu hengxo 
vnyw nywnyig kokw so mwv Arpaksadwg abwb nyiknum. 

11Hoo Sem Arpaksadwg abwb nyixo kokw so vnyw 500 gob doonum hoo hvraqb 
asaq nyega kov la nyem kov doonum. 

12Hwdlo Arpaksad vnyw 35 gob swwi yikho, mwv Selag abwb nyiknum. 

13Hoo Arpaksad Selag abwb nyixo kokw so mwv vnyw 403 gob doonum hoo 
hvraqb asaq nyega kov la nyem kov doonum. 

14Hwdlo Sela vnyw 30 gob swwi yikho, mwv Eberwg abwb nyiknum. 

15Hoo Sela Eberwg abwb nyixo kokw so mwv vnyw 403 gob doonum hoo hvraqb 
asaq nyega kov la nyem kov doonum. 

16Hwdlo Eber vnyw 34 gob swwi yikho, mwv Peleg abwb nyiknum. 

17Hoo Eber Peleg abwb nyixo kokw so mwv vnyw 430 gob doonum hoo hvraqb 
asaq nyega kov la nyem kov doonum. 

18Hwdlo Peleg vnyw 30 gob swwi yikho, mwv Riyug abwb nyiknum. 

19Hoo Peleg Riyug abwb nyixo kokw so mwv vnyw 209 gob doonum hoo hvraqb 
asaq nyega kov la nyem kov doonum. 

20Hwdlo Riyu vnyw 32 gob swwi yikho, mwv Serug abwb nyiknum. 

21Hoo Riyu Serug abwb nyixo kokw so mwv vnyw 207 gob doonum hoo hvraqb 
asaq nyega kov la nyem kov doonum. 

22Hwdlo Serug vnyw 30 gob swwi yikho, mwv Nahorg abwb nyiknum. 

23Hoo Serug Nahorg abwb nyixo kokw so mwv vnyw 200 gob doonum hoo 
hvraqb asaq nyega kov la nyem kov doonum. 

24Hwdlo Nahor vnyw 29 gob swwi yikho, mwv Terag abwb nyiknum. 

25Hoo Nahor Terag abwb nyixo kokw so mwv vnyw 119 gob doonum hoo hvraqb 
asaq nyega kov la nyem kov doonum. 

26Hwdlo Tera vnyw 70 gob swwi yikho, mwv Abram, Nahor, hoo Haranwg abwb 
nyiknum. 

Tera Hotam 

27Soq tulu si Terag hotamv. Tera Abram, Nahor, hoo Haranwg abwb nyiknum, 
hoo Haran Lotwg abwb nyiknum. 

28Kaldiya nyi tulug Urho, Haran mwwg ab Tera doodu dvb mwwg vbw-bor tulu 
gvdaho siknum. 

29Hoo Abram la Nahor nywxw naaknum. Abram gv nywxw eminv Sarai, hoo 
Nahorg nywxw eminv Milka, Haran nyem kov, Milka la Iskag abv. 

30Sarai twrngumnum; mwn ko doomanum. 

31Tera mwwg ko tuupam la Haran ko tuup Lot nvla mwwg ko siqdangam, hoo 
Sarai mwwg nyeexwngam mwwg ko tuup Abram nywxwngam boolayil, hoo 

bulv lvkin gob Kaldiya gvda Ur hoqgv Kanaan gvdab wnum, hvbmabde hwdlo 
bulv Haran dook ho hvvc yukho, bulv hoqho nvmcw dooknum. 

32Terag vnywngv 205 gob nyiknum, hoo Tera Haranho siknum. 

Beggar 12 

Abramnvn Goqnam 

1Kokw so At Sw Abramnvn benum, “Noqg nyookam hoo noqg nyiin-orum mam 
hoo noqg abwg nam dook gvdangam apaq peel ngoqg nam kaakin tanam gvdab 
wto. 

2Hoo ngo nam koibo nyob hoolu ak gob mvtayin, hoo ngo nam lvqc tayin hoo 
noqg eminam koi dvb mvtayin, hoggab no lvqc cisiqbo nyi gob nyitayin. 

3Nam xinboam ngo lvqc citayin, hoo nam xima boam ngo beetayin, hoo noqg 
hoqgv swcw soqg imiq dvpar mwlwngam lvqc cidwb nyitayin.” 

4Ho At Swg mwam bekjaqb, Abram wnum, hoo Lot mwam wmin gvnum. Hwdlo 
Abram Haran hoqgv lengyikho vnyw camkvn leq nywng gob nyiknum. 

5Hoo Abram mwwg nywxw Sarai nvla mwwg bor ko tuup Lotwn, hoo bulug 
gumn-ran nookum kunam mam, hoo Haranho bulug nyiilu rvnam mam boola 
yukul, hoo bulv Kanaan gvdab wrab kunum. Bulv Kanaan gvdaho wc dvb, 

6Abram Sekem gvdag kora svvn dook Moreb wpeqnum. Hoq moodho Kanaan 
nyi tulungv gvdaho doonum. 

7Ho At Sw Abramnvn daqlin banv benum, “Noqg hotam mam ngo soq gvda sam 
jitayin.” Ho hiyv mwam daqlinl kaakin boam, At Swn mwv hoqho yugw ak 
mwjnum. 

8Hoqgv mwv Betelwg dou-caga diisw daiyab wnum hoo mwwg tombungam 
dou-haaga daiyag Betel gvla dou-caga daiyag Ai pengko ho mvnum. Hoo mwv 
hoqho At Sw gab yugw ak mvnum hoo At Swg eminam goqnum. 

9Hoo Abram hvraqb Negeb daiyab nyiody boodul doonum. 

Abram la Sarai Ijiptho Doonam 

10Hoq gvdaho dwr wnum. Ho Abram Ijipt gvdab nyiogy gilnum, hoggab gvdaho 
vc loodab dwr wnum. 

11Hwdlo mwv Ijiptho haasv twqb nyiyikho, mwv mwwg nywxw Sarainvn 
benum, “Ngo cengdo no kangam jaqn bo nyem akv, 

12hoo hwdlo Ijipt nyi tulungv nam kaapayin, bulv betayin, ‘Soq si mwwg nywxw 
go.’ Ho bulv ngam mengtai, hvbmabde bulv nam swwm tai. 



23 

 

 
Nyishi 

© 2016 Bible society of India. 
 

 
 

 

13No ngoqg bwrmv hvl beto, ho no ngoqg bwrmv hvl bebnyiloqkam ngo altai, ho 
noqg emin gab ngoqg swwgv altayin.” 

14Hwdlo Abram Ijiptho haanum, Ijipt nyi tulungv kangam bo nyem akam 
kaanum. 

15Hoo hwdlo Parog lvpw atwg ko tuup tulungv mwnwn kaapel, bulv mwnwn 
Parog agaho paqnum. Hoo nyem akam Parog nammwb bool wgkunum. 

16Hoo mwnwg emin gab Abramnvn aljaqb cin-hoonum; hoo mwv sviyangv, svv 
hvvbv, svdam dampv, nyerangv, paqnv, svdam damnv, hoo svjin tulungam doog 
kunum. 

17Hvbmabde At Sw Abram nywxw Sarai pagoq gab Paro nvla mwwg imiq 
dvparam koi jaqb swcin-taiyaqkv haamnum. 

18Ho Paro Abramnvn goqnv hoo benum, “Soq sib no ngam hoggub nyipa kun? 
Hog nyitwl mwn noqg nywxwngv hvl no ngam betam maanum? 

19Hoggab no benum, ‘Mwn ngoqg bwrmv hvl,’ hoqgab ngo mwnwn ngoqg 
nywxwb naanum? Soq si noqg nywxwngv; mwnwn naag nuku, hoo wnku.” 

20Hoo Paro mwwg pagoq gab nyi tulungam gaml jinum, hoo bulv mwam mwwg 
nywxw lvgab la mwwg gumn doog kunam lvgab kanaml wpaq mvknum. 

Beggar 13 

Abram la Lot Pemin Sunam 

1Ho Abram Ijipt hoqgv mwv la mwwg nywxwngv hoo mwwg gumn doog kunam 
lvgab wknum, hoo Lot mwwg lvgab Negeb namgub haamin gvnum. 

2Abram tuun-meeho, rupho, hoo hunho vc loodab nyet kunum. 

3Hoo mwv Negeb hoqgv Betel namgub, hogloq ho mwv otuqjaqb mwwg 
tombungam Betel gvla Ai pengko ho mvrabko nyookub nyiody booknum, 

4otuq jaqb yugw mvco ko hoqg nyookub wnum. Hoo hoqho Abram At Swg 
eminam paql xumnum. 

5Hoo Lot, hiyv Abram lvgab wmin gvnbov kam sviyangv hoo sibin-svvngv hoo 
tombungv doognum, 

6hoqgab bulv lvkin gob dooikam gvdaho dvk-twwkv pwwma tanam; hoggab 
bulug gumn-ran doognamv vc loodab koi ko-gab bulv lvkin gob doobam 
nyomanum, 

7hoo Abram gvla Lotwg tuun-meengam kaaya bo nyi tulug pengko ho lwxiam 
paiyaq minsnum. Hoq moodho Kanaan nyi tulungv la Perijj nyi tulungv gvdaho 
doodunum. 

8Ho Abram Lotnvn benum, “Noqg la ngoqg pengko so, hoo noqg la ngoqg tuun-
mee kaaya bo pengko ho paiyaq mins yooju, hoggab ngulv imiq dvpar akinv. 

9Gvda mwlwngv noqg agaho dooma yv? Ngoqg soqgv no vpwb doobwqto. No 
laqcam naabnyiloqkam, ho ngo lvqbwqb wtayin, ho no lvqbwqkam 
naabnyiloqkam, ho ngo laqcib wtayin.” 

10Hoo Lot mwwg vnyiqkv piorab banv Jordon Lywpangam kaanum, hogloq hv 
At Swg boolu hvbjaq, ho Ijipt gvdag Joar dwaq hvb, issiv naleqgo doonum. (Soq 
si Sodom mam la Gomorrangam At Sw twrma taab otuqho nyinum.) 

11Ho Lot mwv atv Jordon Lywpa mwlwngam xuqbwq kunum, hoo Lot dou-caga 
daiyab nyiogy wknum. Hoqgab bulv akwn-akwn hoqgv wbwq mins kunum. 

12Abram Kanaan gvdaho nvmcw dooknum, hvbmabde Lot lywpag bopam tulug 
pengko ho nvmcw dooknv hoo mwwg tombungam Sodom ogum namgub mval 
dooknum. 

13Sodomg nyi tulungv nyic-nyia bob nyinum, vc loodab At Swn ceekol nyic 
nyinbo nyiib nyinum. 

14Lot mwwg hoqgv wbwq de kokw so, At Sw Abramnvn benum, “Noqg vnyiqkv 
piorab gvdwl noqg doodu ko nyook hoqgv nyoodum bvla nyookob hoo dou-caga 
bvla dou-haagab kaaka to, 

15noqg kaanam gvda mwlw ham noqgab la noqg hosiqkam nwrba gob ngo 
jitayin. 

16Noqg hosiqkam ngo swcwg diimwr hvbjaq jaqt dvb mvtayin, ho swcw soqg 
diimwram xila baloqkam, noqg hosiqkam kam xila tayin. 

17Gorabto, gvdag poop-daayarb wto, hoggab hoqham ngo nam jitayin.” 

18Ho Abram mwwg tombungam salayil kora svvn dookwg Mamreg Hebronho 
haal nvmcw dooknum, hoo hoqho mwv At Sw gab yugw ak mvnum. 

Beggar 14 

Abram Lotnvn Ywwlinam 

1Hoq moodho Sinarg lvpw at Amrapel, Ellasarwg lvpw at Ariok, Elamg lvpw at 
Kedorlaomer, hoo Goiimg lvpw at Tidal soq tulu si, 

2Sodomg lvpw at Bera, Gomorrag lvpw at Birsa, Admag lvpw at Sinab, Jeboiimg 
lvpw at Semeber, hoo Belag lvpw at (hoqhv Joar), soq lvpw at tulu lvgab nyob 
panum. 

3Hoo soq mwlwg sipai tulungv Siddim Lywpa ho lvkin gob hookumnum (hoqhv 
Al Sa-svlo ho). 

4Vnyw camleq nywnyi gob Kedorlaomer uraho bon nyinum, hvbmabde vnyw 
camleq nywum deenho bulv mwam ceekonum. 

5Vnyw camleq nywpy yikho Kedorlaomer la mwwg lvgab dooba lvpw at tulungv 
Asterot-karnaimho Repaim mam, Ham ho Jujim mam, Sabe-kiriataimho Emim 
mam haal nyob paiyanum, 

6hoo Horit nyi tulungam bulug Seir diisw gvda namgub ho El-paran vrrwg 
deexa-rara nyook namgub nyob panum. 

7Ho bulv wkur kunv En-mispatho (hoqhv Kedesho) haanum hoo Hajajon-
tamarho doodu bo Amalek nyi tulungam la Amor nyi tulug gvda mwlwngam 
nyob paiyanum. 

8Ho Sodomg lvpw atv, Gomorrag lvpw atv, Admag lvpw atv, Jeboiimg lvpw atv 
hoo Belag lvpw atv (hoqhv Joarho) wnum, hoo bulv lvkin gob Siddim Lywpa ho 
nyob panum 

9Elamg lvpw at Kedorlaomer lvgab, Goiimg lvpw at Tidal, Sinarg lvpw at 
Amrapel, hoo Ellasarwg lvpw at Ariok lvpw at vpiv ang lvgab ceekonum. 

10Siddimg Lywpa ho taking (katra) ungngv naleqgo doonum, hoo Sodom gvla 
Gomorrag lvpw at tulungv kenum, ho bulv tuugin ungho yoqlwqnum, hoo 
yoqngo tuugin diisw gvdab kenum. 

11Ho nyemaqkv Sodom gvla Gomorrag gumn-ran hog mwlwngam naaknum, hoo 
bulug dvs mwlwngam naala yukul bulug lamtab wknum. 

12Bulv Sodomho doonbo Abram bor hoq ko Lot nvkam, hoo mwwg gumn-ran 
tulungam naala yukul bulug lamtab wknum. 

13Ho hiyv Amor tulug Mamre kora svvn nwwtaqho doon boam, kelinbo nyi akv 
Juhudi Abramnvn haabnv betamnum. Mamre la mwwg bor Eskol la Aner bulv 
Abram gv ajin gob nyinum. 

14Hwdlo Abram mwwg imiq nyiingam nyumwb boog nvba hvl tapa tvl, mwwg 
namho ko bwwtwl honynam nyi 318 gob mwv bulam boolayil wgnum, hoo 
bulam Dan namgub ruqmin gvnum. 

15Hoo mwwg sipai tulungam bulam ceeko mvdwb mwv la mwwg nyera 
tulungam ai mvpin-mvranum, hoo bulam mviyanum hoo bulam nyoodum daiya 
Damaskaswg Hoba namgub ruqmin gvnum. 

16Ho mwv gumn-ran mwlwngam boqkur kunum, hoo mwwg imiq nyi Lotnvn la 
mwwg gumn-ran tulungam, hoo nyem mam la nyiilungam kam bookur kunum. 

Abramnvn Melkijedek Lvqcnam 

17Kedorlaomer nvla mwwg lvgab nyiba bo lvpw at tulungam mwv mviya peekul 
wkur yukho, Sodomg lvpw atv mwam Sabeg Lywpa ho kvvrwqtab lengnum 
(hoqhv Lvpw at tulug Lywpangv). 

18Hoo Salemg lvpw at Melkijedek dvs-twwsv baqlinl jinum. (Mwv Mwlwngam 
Koi yaanbo Pwnbog nyubwb nyinum.) 

19Hoo mwv mwam lvqc cil hoo benum, “Mwlwngam Koi yaanbo Pwnbov 
Abramnvn lvqc cignvka, Doangam la swcwngam doogbo atv; 

20hoo Mwlwngam Koi yaanbo Pwnbov xinam jaqkv, noqg ceebio tulungam noqg 
alaqho jilwq paku!” Hoo Abram mwam hog mwlw wyw hoqgv ak jibwqnum. 

21Hoo Sodomg lvpw atv Abramnvn benum, “Nyi tulungam ngam jipe bv, 
hvbmabde dupum-dvrab tulungam noqgab naagwn.” 

22Hvbmabde Abram Sodomg lvpw atam benum, “Mwlwngam Koi yaanbo Pwnbo 
At Swn, ho Doangam la swcwngam doogbo atam, ngoqg alaqkam ngo irabl dingr 
pakun, 

23ngo tan soogkam ho samtaqnan oso gokam ho noqg dupum-dvrab hoolu luug 
jaqkam naaram, hvb mabnyiloqkam no betayi, ‘Ngo Abramnvn nyet dvb mvpa 
kun.’ 

24Ngoqg yaapa tulug dvnam hoqgv la ngoqg lvgab wba bo nyiam jinam lvvg 
hoqgv ngo hog akjijaqkam naaram. Aner, Eskol, hoo Mamrenvn bulug naady 
sanam mam naam to.” 

Beggar 15 

Abram lvgab Pwnbog Pvvb Birnam 

1Soq nyixo kokw so nyiqry kaanam gob At Swg gomcwrv Abramnvn haanum: 
“Bos maabv, Abram, ngo noqg svtamv; noqg lvqcv koijaq tayin.” 

2Hvbmabde Abram benum, “Pwnbo At Swa, hoggv no ngam jitayin, hoggab ngo 
ko doomab hvraq doodu dvn, hoo Damaskaswg Eliejarv twq ngoqg nammwg 
gumn otungv?” 

3Hoo Abram benum, “Kaato, no ngam ko hosiq jikma, hoo ngoqg nam hoqg nyi 
akgon ngoqg otub nyitayin.” 

4Hoo kaato, At Swg gomcwrv ngam haanum: “Soq nyi si noqg hosiq otub nyiram; 
noqg atwg ko tuupv noqg hosiq otub nyitayin.” 

5Hoo mwam lvvgwb boolin layil mwv benum, “Doab koodu to, takar tulungam 
xika to, no bulam xikal xila yid yv.” Ho Abramnvn mwv benum, “Hoqhvb noqg ko 
hosiqkv nyitayin.” 

6Hoo mwv At Swn mwwjwnum, hoo mwam lootw bo akgob mwv xitaq kunum. 

7Hoo mwam mwv benum, “Ngo At Sw, hiyv nam Kaldiya nyi tulug gvdag Ur 
hoqgv boolin layil nam soq gvda sam gumn bwwm dvb jipa kun.” 

8Hvbmabde mwv benum, “Pwnbo At Swa, soq sam ngo gumn bwwtayin hvl, 
hoggub ngo cengtayin?” 

9Mwv mwam benum, “Vnyw nywum akam kunbo svv loq dorg, vnyw nywum 
akam kunbo sibin bin loq dorg, vnyw nywum akam kunbo yaap tvmwr loq dorg, 
pukum loq dorg la pukum ko loq dorg ngam bwa tvb.” 

10Hoo mwv soq mwlw sam mwwg gab bwa jinum, hoq tulu ham tuunyi gogaqb 
potunum, hoo akwn aoho akwn paacal apnum. Hvbmabde mwv pvta tulu ham 
tuunyi gob potu maanum. 

11Hoo hwdlo pvta tulungv svma tulu ham dvtab jarayin, hoq tulu ham Abram 
aadob ruqpaqnum. 

12Hwdlo doonyiv hoodul dooyikho, Abramnvn yumiv meetab-miimiqnum. Hoo 
kaato, bos jaqdvb la kan twdwqkv mwwg aoho haanum. 

13Ho At Sw Abramnvn benum, “Jvqtw jaqb cengto noqg ko hosiqkv bulug gvda 
maasu hvbmab nyoodo gvda golo nyiogy gil dootab wtayin hoo hoqho nyerab 
swwl dootayin, hoo bulv vnyw lwwpy gob hentwr henl dootayin. 

14Hvbmabde bulam nyera bool doogbo hoolu ham ngo pw-hwwtayin, hoo 
kokwngam bulv vc loodab gumn baqlayil lengtayin. 

15No atv, noqg ab tulug dookub swrsob wta yukun; no aljaqb swwtar peel siyi 
kun nam svma liitayin. 

16Hoo bulv hotam vpy deenam lokta so haatayin, hoggab Amor nyi tulug 
nyimurnamv nyiyum maata.” 

17Hwdlo doonyiv haaikukam hoo hoqho kan kunum, kaato, wm gudunam pwcw 
cwwg la moily gudu bo mur ak soq pvmwql apnum svma pengkob wpeqnum. 

18Hoq aalho At Sw Abram lvgab pvvb birwl begamv, “Ijipt pobu hoqgv naalayil 
koibo pobu, Iupratas namgub, noqg ko hosiqkam ngo soq gvda sam jitayin, 

19Kenait nyi tulug gvdaho, Kenijj nyi tulungv, Kadmon nyi tulungv, 

20Hittait nyi tulug, Perijj nyi tulug, Repaim nyi tulug, 

21Amor nyi tulug, Kanaan nyi tulug, Girgas nyi tulug hoo Jebus nyi tulug 
gvdangam jitayin.” 

Beggar 16 

Sarai la Hagar 

1Abram gv nywxw Sarai mwam ko bwwj maanum. Mwn Ijipt paqn ak doognum 
hoqg eminv Hagar. 

2Hoo Sarai Abramnvn benum, “Sija kaato, At Sw ngam ko bwwm kuma. Ngoqg 
paqn dookub wno; ngo lokam mwnwg hoqgv ko ak kaapa dvb nyikam yin pv.” 
Hoo Abram Sarai benam mam tanum. 

3Ho Abram Kanaan gvdaho vnyw nywyw go dooxo kokw so, Abram gv nywxw 
Sarai, mwnwg Ijipt paqn Hagarnvn naalayil mwnwg nyol Abramnvn nywxwb 
jinum. 

4Hoo mwv Hagarnvn doognum, hoo mwn ko gvnum. Hoo hwdlo mwn ko gvpa 
kun hvl ceng yikho, mwnwg aiyam mwn xik maab nyinum. 

5Hoo Sarai Abramnvn benum, “Ngam xik maab nyinam sam no gorgy baqto! 
Ngoqg paqnam ngo nam doog mvdwb jinum, hoo hwdlo mwn ko gvpa kun hvl 
ceng yikho, mwn ngam xik maab kaanyi-kaayanum. At Swn noqg gvla ngoqg 
pengko so pw-hwwm to!” 

6Hvbmabde Abram Sarainvn benum, “Kaato, noqg paqnv noqg uraho doodwn; 
mwnwn no hoggub mwnw dvn mvto.” Ho Sarai mwnwn vc loodab vs-axaq dvb 
mvnum, hoo mwnwg hoqgv mwn keknum. 

7At Swg gumtwngv mwnwn deexa-rarag iss subuq buqlinko ho kaapanum, 
hoqhv Sur lamta wga ho doonum. 

8Hoo mwv benum, “Saraig paqn Hagar, no hogloqkv haapan hoo hogloqb wdu 
dvn?” Mwn benum, “Ngoqg ai Sarai hoqgv ngo kelin yin.” 

9At Swg gumtwngv mwnwn benum, “Noqg ai dookub wkur nuku hoo mwnwg 
uraho doota.” 

10At Swg gumtwngv mwnwn hvlakam benum, “Noqg hosiqkam ngo dumtwq-
miilyw mvtayin ho bulug dumtwq-miilywnam mam xila nyokram.” 

11Hoo At Swg gumtwngv mwnwn benum, “Kaato, no ko gvpa ku hoo nyega ko ak 
bwwtayin. Mwwg eminam no Ismaiyel hvl goqto, hoggab At Sw noqg hentwr 
henam mam tapa paku. 

12Mwv nyoro svdamg nyi ak hvb nyitayin, mwwg alaqkv nyiicwr-cwrxiam ceeko 
tayin, hoo nyiicwr-cwrxig alaqkv mwam ceeko tayin, hoo mwwg nyiin-orum 
dook mwlwho mwv ceekol dootayin.” 

13Ho mwnwn agam goonbo At Swg eminam mwn goqnum, “No kaanbo Pwnbo 
ak nyi,” ho mwn benum, “Jvqtw jaqb ngam kvvyw-tadabo akam, ngo mwam so 
kaapa paku.” 

14Hoqgab sokum mam Beer-lahai-roi hvl eminum; hoqhv Kades gvla Bered 
pengko ho doodwn. 

15Hoo Hagar Abramnvn nyega ko ak bwwjnum, hoo Hagarg ko bwwnam ham 
Abram Ismaiyel hvl emin goqnum. 

16Hwdlo Hagar Ismaiyelnvn Abram gab bwwj yukho, Abram vnyw campiin leq 
nywx gob axa kunum. 

Beggar 17 

Abraham la Pepaql-Muxnam Pvvb 

1Hwdlo Abram camkiya leq kiya gob axa yukho At Sw Abramnvn daqlin banv 
hoo mwam benum, “Ngo mwlwngam koi yaanbo Pwnbo At Swv; ngoqg kaaga so 
wto, hoo timb maadwb swwto, 

2ho ngoqg pvvb birnam mam ngoqg gvla noqg pengko ho ngo mvkam yin pv, hoo 
nam naleqgo dumtwq-miilyw dvb mvkam yin pv.” 

3Ho Abram kedho bumpnum. Hoo Pwnbov mwam benum, 

4“Kaato, ngoqg pvvb birnamv noqg lvgab doodwn, hoo no dumtwq-miilyw dvb 
nyob hoolug abwb nyitayin. 

5Noqg eminam Abram hvl lokam goqram, hvbmabde noqg eminam Abraham 
hvtayin, hoggab ngo nam dumtwq-miilyw dvb nyob hoolug abwb mvpa kun. 

6Ngo nam naleq jaqg mipar-gooiyiq dvb mvtayin, hoo ngo nam nyob hoolu gob 
mvtayin, hoo noqg hoqgv lvpw at tulungv lengtayin. 

7Hoo ngoqg pvvb birnam mam ngoqg la noqg pengko ho hoo noqg kokwb noqg 
hosiqg pengko ho bulug hotam-hotam namgub pvvb birnam gob ngo mvptayin. 
Noqg Pwnbob la noqg kokwb noqg hosiqg Pwnbob nyidy bov. 

8Hoo noqg kokwb noqg hosiqkam noqg nyoodo nyiib nyitwl dook gvda sam, 
Kanaanwg gvda mwlwngam kuiyum namgub gumn bwwm dvb, ngo nam jitayin, 
hoo ngo bulug Pwnbob nyitayin.” 

9Hoo Pwnbov Abrahamnvn benum, “No nyiloqkam, no ngoqg pvvb birnam mam 
pvvtayin, ho no la noqg kokwb noqg hosiqkv bulug hotam-hotam namgub 
pvvtayin. 

10Soq si ngoqg pvvb birnamv no sam pvvtayin, ngoqg la noqg pengko ho hoo 
noqg kokwb noqg hosiqkv pvvtayin: Nulug pengko hoqg nyega vx-cwram 
pepaql-mux dvb nyitayin. 

11Noqg vpin niqtuqkam pepaql-mux mvtayin, hoo hoqhv ngoqg la noqg pengko 
ho pvvb birnam mam kaacin nanv. 

12Hiyv nulug pengko hoqgv aal piin gob akam yukam bulam pepaql-mux tayin. 
Noqg hotam-hotam xaqb nyega vx-cwrv, noqg namho bwwnam ge ho noqg 

hosiq maasu hvbmab noqg twngk lvgab nyoodo nyi rvnam mam kam pepaql-
mux dvb nyitayin, 

13hiyam noqg namho ko bwwnam ge hoo noqg twngk lvgab nyi rvnam ge vnyi-
vnyiam pepaql-mux dvb nyiky tayin. Ho ngoqg pvvb birnamv noqg soodin uraho 
kuiyum xaqb pvvb birnam gob dootayin. 

14Nyega ko hiyv lajaqkam vpin niqtuqkam pepaql-mux mvma boam mwwg 
nyiilug dvparho nwd xitaq kuram; hoggab mwv ngoqg pvvb birnam mam mvpia 
paku.” 

Aisakwg Dwrbuqnam mam Dingrnam 

15Hoo Pwnbov Abrahamnvn benum, “Noqg nywxw Sarainvn, no mwnwg 
eminam Sarai goqk maabv, hvbmabde mwnwg eminam Sara hvl goqtayin. 

16Ngo mwnwn lvqc citayin, hoo hoq aoho, ngo nam nyega ko loq ak mwnwg 
hoqgv jitayin. Ngo mwnwn lvqc citayin, hoo mwn nyob hoolu dvpar gob 
nyitayin; mwnwg hoqgv nyiilug lvpw at tulungv lengtayin.” 

17Ho Abraham kedho bumpnum hoo nyirnum hoo mwv atv benum, “Vnyw lwwg 
kunbo nyi ak hoqgv ko dooiyin do i? Sara, hiyv vnyw camkiya gob axa kunbov 
ko bwwiyin do i?” 

18Hoo Abraham Pwnboam benum, “Oa Ismaiyel noqg agaho swwkam yin pv!” 

19Pwnbo benum, “Hvbma, hvbmabde, noqg nywxw Sara nam nyega ko ak bwwj 
tayin, hoo no mwwg eminam Aisak hvl goqto. Ngoqg pvvb birnam mam mwwg 
lvgab ngo kuiyum xaqb pvvb birnam gob mwwg kokwb mwwg hosiqkam ngo 
mvp jitayin. 

20Ismaiyel gab, noqg benam mam ngo tapa pa; kaato, ngo mwam lvqc cipakun 
hoo mwam mipar-gooiyiql hoo mwam vcjaqb dumtwq-miilyw mvtayin. Mwv 
lvpw at ko tuup camleq vnyig abwb nyitayin, hoo ngo mwam vc loodab koibo 
nyob hoolu gob mvtayin. 

21Hvbmabde ngoqg pvvb birnam mam ngo Aisak lvgab nyitayin, hiyam vnyw 
nywgwn soq mood so Sara ko bwwtayin.” 

22Hwdlo mwwg lvgab mwv agam goonya kalam, Pwnbov Abraham hoqgv aob 
caaknum. 

23Hoo Abraham mwwg ko tuup Ismaiyel nvla mwwg namho ko bwwnam mam 
la ho mwwg twngk lvgab rvnam nyega tulungam Abraham mwwg nam hoq 
nyega vx-cwram bool wgnum, hoo mwam Pwnbog bekjaqb, mwv hoq aalho 
bulug vpin niqtuqkam pepaql-mux mvknum. 

24Abrahamnvn hwdlo vpin niqtuqkam pepaql-mux mviyikho mwv vnyw 
camkiya leq kiya gob axa kunum. 

25Ho hwdlo mwwg ko tuup Ismaiyelnvn vpin niqtuqkam pepaql-mux mviyikho 
mwv vnyw camleq nywum gob axa kunum. 

26Hoq aalho Abraham la mwwg ko tuup Ismaiyel bunyiv pepaql-mux mvknum. 

27Hoo mwwg nam hoqg nyi mwlwngv, namho ko bwwnam ge hoo nyoodo 
nyiingam twngk lvgab rvnam ge, mwwg lvgab pepaql-mux mvknum. 

Beggar 18 

1Hoo aal lvpa og ko-gab mwv Mamreg kora svvn nwwtaqho, mwwg tombu viyap 
haaga ho doodu yin, At Sw mwam kaakinum. 

2Mwwg vnyiqkv piorabl kaanum, hoo kaato, nyi oum go mwwg agaho 
doqdunam. Hwdlo mwv bulam kaapa yin, mwv tombu hoqgv bulam kvvrwqtab 
xarlinv kedho mwv atv bumpnum 

3hoo benum, “At Swa nulug kaagaho ngo mwwsw dvb nyid nyiloqkam noqg 
nyerangam wleq maabv. 

4Iss lo anyo go bwwlin mvtwl nulug lvpiangam hwrxaqto, hoo nulv svvn niikum 
so doonu to, 

5ngo dvs loq anyo go bwa taden, ho nulv atv dvbia pel, hoo kokwngam nulug 
wtub wto—hoggab nulug nyera dookub nulv haapa ku.” Ho bulv benum, “Noqg 
bekwb nyito.” 

6Hoo Abraham nyebia jaqb tombu urab xara banv Saranvn benum, “Nyebia jaqb, 
albo wtw loq oum go naagdvl, ham nwrnyiaqtvl hoo wtw kabto.” 

7Hoo Abraham xarbnv svv hvvtw hoqgv bobuqbo hvvdo dorg naalayil, ham 
yaapangam jitwl nyebia jaqb mwx-mvaql munu mvnum. 

8Ho mwv doxi gola gwwi hoo hvvdongam mwwg mwx-mvaqnam mam naalayil 
ham bulug agaho ap jinum. Hoo bulug dvdu dvk ho mwv svvn niikumwg bulug 
bviywrho daqnum. 

9Bulv mwam benum, “Noqg nywxw Sara hoglo?” Hoo mwv benum, “Mwn tombu 
ura vv doodwn.” 

10At Sw benum, “Soq moodig dvra gon alo ngo jvqtw jaqb noq dook so hookur 
tayin, hoo noqg nywxw Sara nyega ko dootayin.” Hoo Sara tombu viyapg mwwg 
langk ho tal doodunam. 

11Abraham la Sarag vnywngv viyig wggam gab nyekam-xox kunum. Sara nyem 
tulug namc doocwngam dook maanum. 

12Ho Sara mwn atv nyirs banv begamv, “Ngo xoxwl tiqkub-tiqyub paku, hoo 
ngoqg nyolv nyekam pvg duku, ngo hvraqb nyega bwwnwnamv dootayin yv?” 

13At Sw Abrahamnvn benum, “Hoggub Sara nyirl bedwn, ‘Ngo jvqtw jaqb soq 
swdwg xox tvl ko ak dootayin yv?’ 

14At Sw gab hog nyila maanam dood nvi yv? “Soq mood xikjaqb soq moodig dvra 
gon alo ngo noqg dook so hookur tayin, hoo noqg nywxw Sara nyega ko 
dootayin.” 

15Hvbmabde Sara ham loomanum, hoo begamv, “Ngo nyirma,” hoggab mwn 
bosnum. Mwv benum, “Ma, no nyirnum.” 

16Ho nyi tulungv hoqgv lengknum, hoo bulv Sodom mam kaababl kaanum. Hoo 
Abraham bulug lamta wkwb bulam wlwq mingnum. 

17At Sw benum, “Ngo hoggv nyita dvn ham Abraham hoqgv kvs ram, 

18kaanamv Abraham jvqtw jaqb koi bvla atorbo nyob hoolu gob nyitayin, hoo 
swcw soqg nyob mwlwngam mwwg hoqgv lvqc citayin? 

19Hoggab ngo mwam daalin pakun, ho mwv mwwg ko tulungam la mwwg 
nombungam At Swg lamtangam dvrwq lootwngam la jvqtwb nyil mwwg kokwb 
pvvm dvb gaml jidy bov, ho At Sw hoggv Abrahamnvn dingrnum ham mwv nyim 
tayin.” 

20Ho At Sw benum, “Sodom mam la Gomorrangam ceekol sogoqnamv vc loodab 
sogoq do hoo bulug nyicv vc loodab koido, 

21Bulug lvkin gob nyinam mam ngam tapa dvb sogoqnam si jaq-maq gvi yv, ngo 
ipoq gvdwl kaaka tayin. Hoo jvqtw maanyiloq, ngo cengtayin.” 

Abraham Sodom gab Bulyw-buut Wnam 

22Ho nyi tulungv Sodom daiyab tuukurl wnum, hvbmabde Abraham At Swg 
agaho hvraqb daqnum. 

23Ho Abraham ogumb hvvnwqnv benum, “No jvqtw jaqb dvrwq lootw boam 
nyic-nyia bo lvgab twrm tai nvi yv? 

24Hoq bopam uraho dvrwq lootw bo camng go doob nyiloqkam. No nyookam 
twryum tai nvi yv hoo camg go dvrwq lootw bo nyiv doojaqkam no apaqmab 
hoqho doon boam twryum tai nvi yv? 

25Dvrwq lootw boam nyic-nyia lvgab twrtaq tanam mam noq hoqgv aado mvto, 
hoggab dvrwq lootw bov nyic-nyia lvgab laqm-baqmin gvta yi! Hoqham noqg 
hoqgv aado mvto! Swcw mwlw sam pw-hwwdwb hvbnyiloqkam hoggv jvqtw 
dvn ham nyiram yv?” 

26Hoo At Sw benum, “Ngo Sodom bopam uraho dvrwq lootw bo camng go kaapa 
baloqkam, ngo bulug emin gab bopam mwlw ham pvvl aptayin.” 

27Abraham birwqnv hoo benum, “Kaato, ngo At Swn bulyw-buut agam mam 
goodwb mwwdo, ngo nyiloqkam diimwr rvla mubv twq. 

28Hoqho dvrwq lootw bo campy leq ang go doob nyiloqkam. Dvrwq lootw bo 
ang go juqc maagam gab no bopam mam twryum tai nvi yv?” Hoo mwv benum, 
“Hoqho campy leq ang go ngo kaapa baloqkam ngo ham twryum ram.” 

29Mwv lokta mwam agam gool benum, “Hoqho campy go doob nyiloqkam.” Mwv 
birwqnum, “Campig emin gab ngo ham nyijram.” 

30Ho mwv benum, “At Swa haaxaq maabv, hoo ngo agam gootayin. “Hoqho 
cammum go doob nyiloqkam.” Mwv birwqnum, “Cammum go ngo kaapa 
baloqkam bulug emin gab ngo ham nyijram.” 

31Mwv benum, “Kaato, ngo At Swn bulyw-buut agam mam goodwb mwwdo.” 
“Hoqho camnyi kaapa baloqkam.” Mwv birwqnum, “Camnyig emin gab ngo ham 
twrram.” 

32Ho mwv benum, “At Swa haaxaq maabv, hoo soq lvkin aro sam ngo agam 
gootayin. “Hoqho camg kaapa baloqkam.” Mwv birwqnum, “Camg emin gab ngo 
ham twrram.” 

33Hoo hwdlo mwv Abrahamnvn agam gooyum yukam, At Sw mwwg lamtab 
wknum, hoo Abraham mwwg nyookub wkur kunum. 

Beggar 19 

Pwnbov Lotnvn Ywwlinam 

1Gumtw vnyiv ariyum Sodomho haaknum, hoo Lot Sodomg toggoqho 
doodunam. Hwdlo Lot bulam kaapayin, mwv bulam kvvrwq dvb gorab banv 
kedho bump tvl pvxwl xumnum 

2hoo benum, “Ngoqg bir at tulunga, noqg nyera nammwb haat bvka hoo nulv 
hurs moomiq tvl soi doope bvka. Ho nulv komcib gorab layil hoo nulug wtungam 
wto.” Bulv benum, “Ma, ngulv soi bopam lamtag toodum cuukiq golo dootayin.” 

3Hvbmabde mwv bulam vcjaqb nwwteql benum; hoggab bulv mwwg dookub 
wbnv hoo mwwg nammwb haanum. Hoo mwv bulam durum dvgnum hoo opap 
kiilwq maanam wtw kvbjnum, hoo bulv dvnum. 

4Hvbmabde bulv yuba maatab, bopamg nyi tulungv, Sodomg nyi tulungv, 
yaapangv la axangv, vtwr-anya nyi hoqgv naarab layil nyiilu mwlwngv nammam 
doqyumnum. 

5Hoo bulv Lotwg goqnum, “Soi noqg dookub haan bo nyi tuluhv hoglo? Bulam 
ngulug agaho so boolin to, ho ngulv bulam cengtayin.” 

6Lot haagag nyi tulu dookub lengnum, ho mwv langk yaab viyap pam ciqkurl 
ciqtumnum, 

7hoo benum, “Ngo nulam xuml bedwn, ngoqg vbw-bor tulu, nyic-nyia jaqb 
nyimabv. 

8Kaato, ngo nyem ko mvvngam vnyi go doodwn. Ngo bulam nulam boolin jitayin, 
hoo bulam nulv hoggv nyinw dvn ham nyito. Soq nyi tulu sam hog akkam 
nyimabv, hoggab bulv ngoqg namlo nyiinwb haapan.” 

9Hvbmabde bulv benum, “Daqgin to!” Hoo bulv benum, “Soq nyi si nyoodo hoqgv 
haanum, hoo mwv hvvky gob nyipa ku! Ngulv nam bulam koi yaadwb almab 
nyitayin.” Ho bulv Lotwn vcjaqb ceekol ceqjab kunum, hoo ogumb hvvnwq kunv 
viyap pam tuutab daqsv twqb tuuknum. 

10Hvbmabde nyi vnyig alaqkv ilin banv Lotwn nam urab bulug lvgab boanum 
hoo viyap pam ciqtumnum. 

11Hoo bulv nam haagaho daqn boam anyo koi ximab mwlwngam nyiqcw tvl 
jwwnum, ho bulv viyap pam meepa kumab atv-atv nyelin kunum. 

12Ho nyi tulungv Lotwn benum, “Noqg imiq nyiv so dood nvi yv? Maqbv, nyega 
kov, nyem kov, ho bopam uraso asaqkv dood nvi yv, bulam nyook soqgv lvvgwb 
boolin to. 

13Hoggab ngulv soq nyook sam twryum tadkun, hoggab soq nyiilug sogoq 
goqnamv vcjaqb At Swg agaho hvvc paku, hoo At Sw ngulam sam twrm dvb 
kanam pakun.” 

14Ho Lot lvvgwb lengb nv mwwg nyem koam nyem naata bo maqb tulungam 
benum, “Nyebiab gorabto! Soq nyook soqgv lengleqto, hoggab At Sw bopam sam 
twryum tadku.” Hvbmabde mwam mwwg maqb tulungv sood nago mwwnum. 

15Ar dooko koar komar kalam, gumtwngv Lotwn dwqdwq jaqb begamv, “Nyebia 
jaqb gorabto! Noqg nywxwngam la noqg lvgab doonbo nyem ko vnyiam naato, 
hvbma baloqkam bopam mam laqm-baqm tanam hoqgv nulam kam mvtaq tayi.” 

16Hvbmabde mwv nyikwq-nyimwqnum. Ho nyi vnyiv mwam la mwwg 
nywxwngam hoo mwwg nyem ko vnyiam alaqkv twqlinum, At Sw mwam aya 
mwwpanum, hoo bulv mwam lvvgwb boolinum hoo mwam bopam lvvg ho 
doomnum. 

17Hoo bulv bulam lvvgwb boolin yikho, akwn hv benum, “Noqg swwg gab keto. 
Kookur kamabv ho lywpa ho hoglo kam doqnu maabv. Diisw gvda tulub keto, 
hvbma baloqkam nam twrtaq tai.” 

18Hoo Lot bulam benum, “Oa, ngoqg bir ata, hvb nyimab. 

19Kaato, noqg nyerangv noqg kaagaho mwwsw dvb nyip nyiloqkam, hoo no 
ngam vc loodab aya mwwpanam mam kaakinl ngam ywwlin paku. Hvbmabde 

ngo diisw yornwb keca nyoma, hvb nyima baloqkam ngam ciqcaq-bviyaqkv 
mviya tai hoo ngo sitai. 

20Kaato, soq bopam si keleqdvb aado haajaq ma, hoo hoqhv anyo bo akv. Ngam 
hoqb keleq mvtbv—soq si anyo ak hvvma yv? —hoo ngoqg swwgam ywwlin 
tayin!” 

21Mwv mwam benum, “Kaato, ngo soq sam nam mwwswl jigyin, ho noqg agam 
goonam bopam ham ngo twrram. 

22Nyebia jaqb hoqb keto, hoggab no alo wc maady deedib ngo hog akkam nyila 
ram.” Hoqgab bopam hoqg eminam Joar hvl goqnum. 

Pwnbov Sodom mam Twrmnam 

23Hwdlo Lot Joarho hvvc yukho doonyiv gvda so caalin kunum. 

24Ho At Sw Sodom la Gomorrag aoho tvlw-mwjwram la wm mam ao toloqkv At 
Sw nyodob holwq mvnum. 

25Hoo bopam tulungam, hoo lywpa tulungam, hoo bopam tuluho nyi doonbo 
mwlwngam, hoo kedho swwnbo mwlwngam mwv twryumnum. 

26Hvbmabde Lotwg nywxwngv mwwg langk ho wnbov langkwb kookurnum, 
hoo mwn al swwrwb nyiknum. 

27Hoo Abraham ar komc hoq nyookub wknv At Sw agaho daqnum. 

28Hoo mwv Sodom la Gomorra daiyab hoo hoq gvda lywpa daiyab kaababl 
kaanum, hoo mwv kaanum hoo kaato, gvda hoqg mwkv muqya apob mvram 
mwk hvb juucanum. 

29Hwdlo Lotwg doogw ko bopam tulungam mwv twryum yukho, hoqhv hvb 
nyiknum, hwdlo lywpag bopam tulungam Pwnbov twryikho, Pwnbov 
Abrahamnvn mwwpanum hoo Lotwn hoq twryum ko pengko hoqgv boolinum. 

Lot la Mwwg Ko Nyem Tulu 

30Lot Joar hoqgv lvvgwb wlayil mwwg nyem ko vnyig lvgab diisw gvdaho 
doonum, hoggab mwv Joarho doodwb bosnum. Hoqgab mwwg nyem ko vnyig 
lvgab mwv lwwpwq golo doonum. 

31Hoo any akv bwrm mam benum, “Ngulug abv nyekam yuku, hoo gvda so 
ngulug dookub nyi haady bo dooma, gvdag nyem wcwngam wdwb. 

32Kuj haato, ngulv ngulug abab opo hooyaq tvl, hoo ngulv mwwg lvgab yuba tuj, 
ho ngulug abwg hosiqkam ngulv swwlin mvtuj.” 

33Ho bulug abab hoq aiho bulv opo hooyaqnum. Hoo any akv mwnwg ab lvgab 
yubanum. Hwdlo mwn yubanum ho hwdlo mwn gorabnum mwv cengmanum. 

34Aal loogwn so any akv bwrm mam benum, “Kaato, moi ngoqg ab lvgab ngo 
yubanum. Kuj soikam mwam opo hooyaq tuj. Ho no wgdvl mwwg lvgab yuba ta, 
ho ngulug abwg hosiqkam ngulv swwlin mvtuj.” 

35Ho bulv hoq ai hookam bulug abab opo hooyaqnum. Hoo bwrm akv gorab banv 
mwwg lvgab yubanum, hoo mwn hwdlo yubanum ho mwn hwdlo gorabnum 
mwv cengmanum. 

36Hoqgab Lotwg nyem ko vnyi-vnyiv bulug abwg hoqgv ko gvknum. 

37Any akv nyega ko ak bwwnum hoo mwwg eminam Moab hvl goqnum. Soolo 
mwv Moab nyi tulug abwb nyidkun. 

38Bwrm akv kam nyega ko ak bwwnum hoo mwwg eminam Ben-ammi hvl 
goqnum. Soolo mwv Ammon nyi tulug abwb nyidkun. 

Beggar 20 

Abraham la Abimelek 

1Abraham Negeb gvda daiyab nyiogy wnum hoo Kades gvla Surwg pengko ho 
doonum; hoo mwv Gerar urab nyiogy wnum. 

2Hoo Abraham mwwg nywxw Saranvn benum, “Mwn ngoqg bwrmv.” Hoo 
Gerarag lvpw at Abimelek nyi kanam tvl Saranvn boa mvnum. 

3Hvbmabde Pwnbov ai Abimeleknvn yumaho mwam benum, “Kaato, hoq nyem 
mam no naagam gab, no sikbo nyi akv, hoggab mwn nyi akwg nywxwngv.” 

4Abimelek mwnwn doog maatanum. Ho mwv benum, “At Sw, no, hog cengma bo 
nyiilungam mengta yin yv? 

5Mwv atv ngam bema namyv, ‘Mwn ngoqg bwrmv?’ Hoo mwn atv kam benum, 
‘Mwv ngoqg vbwngv.’ Ngoqg lootw hang hoqgv hoo cengma bo alaqkv soq sam 
ngo nyipa kun.” 

6Ho Pwnbov mwam yumaho benum, “Vv, ngo cengdo noqg hang lootw ko-gab 
no soq sam nyipa kun, hoo ngam ceekol nyic nyim mvma dvb hoqham ngo sulak 
nam pvvnum. Hoqgab ngo nam mwnwn issiq mvma dvb mvturnum. 

7Ho sija, nyi akwg nywxw ham jikur tuku, hoggab mwv nyiqry benbo akv, ho 
mwv noqg gab xumj tayin, hoo no swwl dootayin. Hvbmabde no mwnwn jikur 
mabnyiloqkam no cengto, no la noqg nyi mwlwngv jvqtw jaqb sitayin.” 

8Ho Abimelek ar komc gorab layil hoo mwwg nyera tulungam mwv goqkum 
banv hog mwlwngam bulam betamnum. Hoo nyi tulungv vcjaqb bosnum. 

9Ho Abimelek Abrahamnvn goqanv hoo mwam benum, “Hoggub no ngulam soq 
sib nyit kun? Hoo nam ngoq hoggv ceekol nyic nyij tvl, no ngam la ngoqg lvpw-

hatiam soq koibo nyic sam baqa pakun? No ngam nyidy maanam pagoqkam 
nyipa kun.” 

10Hoo Abimelek Abrahamnvn benum, “Hoggv no kaatwl, no soq sib nyipa kun?” 

11Abraham benum, “Ngo sam nyinam si hvbnyiloqkam ngo mwwnum, soq nyook 
so Pwnboam bos bo dooma, hoo ngoqg nywxw gab bulv ngam mengtai 
mwwnum. 

12Jvqtw jaqb bebnyiloqkam mwn ngoqg bwrmv, ngoqg annwg ko maajaqkam, 
ngoqg abwg kov. 

13Hoo Pwnbov ngam ngoqg abwg nam hoqgv gaqlin mvknum, ngo mwnwn 
benum, ‘No ngam aya mwwpa gvdwl: ngulug nyook haal dook mwlwho ngam 
beto, mwv ngoqg vbwngv.’” 

14Ho Abimelek sviyangam la svv hvvbv, hoo nyera tulungam hoo paqn tulungam 
bulam Abrahamnvn jinum, hoo mwwg nywxw Saranvn mwam jikur kunum. 

15Hoo Abimelek benum, “Kaato, ngoqg gvdangv noqg kaagaho doodo; hogloq ho 
no doonw dvn ho dooto.” 

16Ho Saranvn mwv benum, “Kaato, noqg vbwngam ngo lwwyw ak rup vjwram 
jipa kun. Soq si noqg lvgab dooba bo mwlwg vnyiq kaagaho bulv hog cengma 
bov hvl kaakin dvn, hoo mwlwg kaaga hoqgv nam ywwlin pakun.” 

17Ho Abraham Pwnboam xumnum, hoo Abimeleknvn Pwnbov mwpkunum, hoo 
mwwg nywxwngam la paqn tulungam ko bwwm dukub mwpkunum. 

18Hoggab Abraham gv nywxw Sara pagoq gab, At Sw Abimelek gv nombug 
mamb tulungam mutuml apnum. 

Beggar 21 

Aisaknvn Ko Bwwnam 

1At Sw mwwg benum hvb Sara dookub haanum, hoo At Sw mwv Saranvn dingr 
kunam mam nyij kunum 

2Hoo Sara ko gvnum hoo Pwnbov mwam hoggub agam goonum hvb Abraham 
hwdlo nyekam yukho nyega ko ak bwwjnum. 

3Abrahamnvn nyega ko ak Sarag ko bwwjnam ham mwv Aisak hvl emin 
mingknum. 

4Hoo Pwnbog gaml jinam hvb, hwdlo aal piin yikho Abraham mwwg nyega ko 
Aisaknvn mux mvnum. 

5Hwdlo mwwg nyega ko Aisaknvn ko bwwi yikho, Abraham vnyw lwwg kunam. 

6Hoo Sara benum, “Pwnbov ngam nyirj dvb mvpa ku; tapa bo nyi vx-cwrv ngam 
nyirj tayin.” 

7Hoo mwn benum, “Hiyv bela tan Abraham gab Sara ko tulungam sorab 
nyotayin? Hvbsujaqkam mwwg nyekam mood so ngo mwwg gab nyega ko ak 
bwwnum.” 

Pwnbov Hagar nvla Ismaiyelnvn Roanam 

8Hoo kongv swwrabnum hoo dvs-twws dvrab kunum. Hoo Abraham koibo 
durum ak rumnum ho hoq aalho Aisak dvs-twws dvbeql dvrabnum. 

9Hvbmabde Sara kaanamv Ijipt paqn Hagarg nyega kov, hiyam mwn Abraham 
gab bwwjnam akv nyirj-nyirparnum. 

10Hoggab mwn Abrahamnvn benum, “Soq paqn nvsur sam mwnwg nyega ko 
lvgab ruqtaql ruqpaqto, hoggab soq paqn nvsurg nyega ko si ngoqg nyega ko 
Aisak lvgab otu nvvsiql bwwbam dvb nyiram.” 

11Hoo mwwg ko tuup pagoq gab Abraham vcwr gokam hemp maanum. 

12Hvbmabde Pwnbov Abrahamnvn benum, “Soq nyega ko gabla noqg paqn 
nvsur nyem gab vcwr gokam mwwdwq maabv. Hoggv xeq Sara nam bepan, 
mwnwg benam hvb no nyito, hoggab Aisak hoqgv noqg hosiqkam xilin tayin. 

13Hoo ngo paqn nvsurg ko tuup hoqgv kam nyob hoolu ak mvtayin, hoggab mwv 
kam noqg hosiqkv.” 

14Ho Abraham ar komc gorab layil wtwngam la vpin yooxaqho iss hwwlwq tvl 
ham Hagarg gorbwho tolwq jinum, ho ko lvgab mwnwn rootaql roolin kunum. 
Hoo mwn ruqlin kutwl Beerseba deexa-raraho gaqkar yvnum. 

15Hwdlo vpin yooxaqho iss baqnam mam twwiyum yukam, mwn kongam puum 
niikum golo joopnum. 

16Hoo mwn kongam kaatol kaapa dvb taqcgon ho doonum, hoq aadongv uppuq 
toocnam hwdgo aadonum, hoggab mwn benum, “Ngo ko sinam mam kaanyi 
kuma.” Hoo mwn mwwg taqcgon ho dootwl, mwn vc loodab kiir nool sogoqnv 
xabnum. 

17Hoo Pwnbov nyega koog xabnam mam tapanum, hoo Pwnbog gumtwngv 
Hagarnvn ao gvda toloqkv goqbnv mwnwn benum, “Hagar, no hognvk vs-axaqkv 
doodwn? Bos maabv Pwnbov nyega kov hogloq ho dootwl xabdwn ham tapa 
paku. 

18Nyebiab gorabl! Koam joorab to, hoo mwam noqg alaq hoqgv hingkib sorabto, 
hoggab ngo mwam koibo nyob hoolu ak gob mvtayin.” 

19Hoo Pwnbov mwnwg vnyiqkam nyiqbio mvknum, hoo mwn iss sokum ak 
kaapanum. Hoo mwn hoqb wbnv vpin yooxaqho issam bwwr dvb hwwlwq layil 
hoo kongam twwm dvb jinum. 

20Hoo Pwnbov ko lvgab doobanum, hoo mwv swwrabnum. Mwv deexa-raraho 
doonum hoo mwv tumr-xiram palaq jaqnum. 

21Mwv Paran deexa-raraho doonum, hoo mwwg annv mwwg gab Ijipt gvda 
hoqgv nywxw ak nvvjnum. 

Abimelek lvgab Pvvb Mwrminsnam 

22Hoq moodho Abimelek la mwwg sipai saab Pikol Abrahamnvn benum, 
“Pwnbov noqg hog mwlw nyiklo dooba do. 

23Sija hoqgab ngam Pwnbo eminlo dingr to, ngam la, ho ngoqg hotam lvgab, ho 
ngoqg swwnam-geenam lvgab, no vm-xaalyo nyimur nyiram hvl, hvbmabde 
noqg nyiogy gil dook gvdaho, ngo nam hoggub aya jaqb nyik-wknum, hoqhvb 
kalam no ngam nyila ka.” 

24Hoo Abraham benum, “Ngo dingr dvn.” 

25Hwdlo Abimelek gv nyera tulungv iss sokum mam naareq ko-gab Abraham 
Abimeleknvn soranum, 

26Abimelek benum, “Ngo cengma hoqham hiyv nyipan; no ngam betam ma, hoo 
soolo namgub ngo ham tapa ma.” 

27Ho Abraham sviyangam la svv hvvbam naalayil hoo hoq tulu ham 
Abimeleknvn jinum, hoo nyi vnyiv pvvb birnam mam mvnum. 

28Abraham sviya ko kvn go mwwg sviya pvtw hoqgv nvvbwq lengnum. 

29Hoo Abimelek Abrahamnvn benum, “Hognvk niqtuqkv soq sviya ko kvn sam 
no nvvbwql apnam si?” 

30Mwv benum, “Soq sviya ko kvn sam ngoqg alaq soqgv no naatayin, ho hoqhv 
ngo soq sokum sam dukoq bov hvl ngoqg hvvkib nyitayin.” 

31Hoqgab hoq nyookam Beerseba hvl goqnum, hoggab hoqho bunyi vnyiv pvvb 
bwwl dingrnum. 

32Ho bulv Beerseba ho pvvb mwrwl apnum. Ho Abimelek la mwwg sipai saab 
Pikol gorab kunv Palistan gvdab wkur kunum. 

33Abraham Beerseba ho tamarisk svvn ak liinum hoo hoqho Pwnbo At Swg 
eminam Kuiyum xaqb swwn bov hvl goqnum. 

34Hoo Abraham Palistan gvdaho aal vigo doonum. 

Beggar 22 

Aisaknvn Pwr Jinam 

1Soq tulu si nyixo kokw so Pwnbov Abrahamnvn pookanum hoo mwam benum, 
“Abraham!” Hoo mwv benum, “Ngo si doodwn.” 

2Mwv benum, “Noqg koam naato, noqg ko tuup akin ciqnyi Aisaknvn, hiyam no 
vcjaqb aby dvn, hoo Moriya gvdab wto, hoo ngo nam betayin mwam puutu ak 
golo tolo boyuqnam pwr akib jito.” 

3Ho ar komc Abraham gorab layil mwwg svdam ho nyin-mvn sanam mam 
rublwqnum, hoo mwwg lvgab mwwg nyi yaapa vnyi gola mwwg ko tuup 
Aisaknvn bool wgnum. Hoo mwv boyuqnam pwr aky parn dvb wsw panum hoo 
gorabl hogloq nyookub Pwnbov mwam betamnum hoqb wnum. 

4Aal loum deenho Abraham mwwg vnyiqkv piorabnv nyookam kootul 
kaapanum. 

5Ho Abraham mwwg nyi yaapangam benum, “Svdam lvgab so dooiya to; ngo la 
ko si tolo wgdvl xumpekul hoo nulug dook so lokta hookur tayin.” 

6Hoo Abraham boyuql pwr aky parnan wswngam mwwg ko Aisaknvn joobaq 
jinum. Hoo mwwg alaqho mwv wm mam la lyoqciq kam bwwnum. Ho bunyiv 
lvkin gob wba sunum. 

7Hoo Aisak mwwg ab Abrahamnvn benum, “Ngoqg ab!” Hoo mwv benum, 
“Ngoqg ko, ngo si doodwn, mwv benum, “Kaato, wmv la wswngv doodo, 
hvbmabde boyuql pwr aky jidynam sviya akv hoglo?” 

8Abraham benum, “Ngoqg ko, Pwnbov boyuql pwr aky jidy sanam sviya koam 
mwv atv jitayin.” Hoqgab bunyiv lvkin gob wba sunum. 

9Hwdlo mwam Pwnbog betam ko nyookho bulv hvvc yukam, Abraham hoqho 
yugw ak mvnum hoo wswngam pvvtw kwlwl paapnum hoo mwwg ko Aisaknvn 
raqtwl yugwg wsw aoho joopnum. 

10Ho mwwg koam mengn dwb Abraham mwwg alaqkv yoqciqkam naarabnum. 

11Hvbmabde At Swg gumtwngv aotoloqkv mwam goqbnv hoo benum, 
“Abraham, Abraham!” Hoo mwv benum, “Ngo si doodwn.” 

12Mwv benum, “Noqg alaqkv ko aoho laqdaq maabv ho mwam hog akkam 
nyimabv, hoggab sija ngo cengpa ku no Pwnboam bosdo, ho kaanamv noqg 
koam, noqg ko tuup akin ciqnyingam mwam ngoqg pagoq gab parl ap kumanyi.” 

13Hoo Abraham mwwg vnyiqkv piorab kaanum, hoo kaanamv, mwwg langk ho 
yaap tvmwr dorg mwwg vrrw tulungam teriv liitu tvl daqnum. Hoo Abraham 
wnv yaap tvmwram naalayil hoo ham boyuqnam pwr akib mwwg ko Aisakwg 
kwlib pwr aky jinum. 

14Ho Abraham hoq nyook hoqg eminam goqnum, “At Sw jitayin”; hoqham soolo 
namgub bedwn, “At Swg puutuho hoqham jidwb nyitayin.” 

15Hoo At Swg gumtwngv ao toloqkv lwnyi dvb Abrahamnvn goqnum 

16hoo benum, “Noqg koam, noqg ko tuup akin ciqnyingam mwam ngoqg pagoq 
gab parl ap kuma, hoggab no soq sam nyigam gab, ngo atv atam dingrwl, At Sw 
ngo bibwqdvn, 

17Jvqtw jaqb ngo nam lvqc citayin, hoo jvqtw jaqb ngo noqg hosiqkam doag takar 
tulu tvvb hoo sa-svlo sugurg xuqx tulu hvb dumtwq-miilyw mvtayin. Hoo noqg 
hosiqkv mwwg ceebio tulug toggoqkam gumn bwwtayin, 

18hoo noqg hosiq hoqgv swcw soqg nyob mwlwngam lvqc citayin, hoggab ngoqg 
benam yalam no tvjw paku.” 

19Ho Abraham mwwg nyi yaapa dookub wkur kunv, hoo bulv lvkin gob 
Beersebab wnum. Hoo Abraham Beersebaho doonum. 

20Soq tulu si nyixo kokw so Abrahamnvn betamnum, “Kaato, Milka nvkam noqg 
bor Nahor gab dwrbuqpa ku: 

21Uj mwwg tuup vbwngv, Buj mwwg borv, Kemuyel Aramwg abv, 

22Kesed, Hajo, Pildas, Jidlap, hoo Betuel.” 

23(Betuel Rebekag abv). Abraham gv bor gab, soq ko piin sam Milka Nahor gab 
dwrbuqjnum. 

24Hoq aoho, mwwg xwwbaq nywxw, hiyvg eminv Reuma, mwn Teba, Gaham, 
Tahas, hoo Maakanvn dwrbuqnum. 

Beggar 23 

Sarag Sinam hoo Svma Liinam 

1Sara vnyw 127 gob swwnum; Soq vnyw tulu si Sarag swwl doonamv. 

2Hoo Sara Kiriat-arba (hoqhv Hebron) Kanaanwg gvdaho siknum, hoo Abraham 
Sara gab nyix-riiknv mwn gab xabnum. 

3Hoo Abraham mwwg sima taab wnv Hittait nyi tulungam benum, 

4“Nulug pengko ho ngo nyiogy haanbo nyoodo nyiingv; nulug pengko hoqgv 
ngam svma liik nyook loq ak gumnwb jitbv, ho ngoqg kvvciqho ngoqg svma sam 
ngam liim tvbv.” 

5Hittait nyi tulungv Abrahamnvn birwqnum, 

6“Ngoqg bir at, ngulam tato; no ngulug pengko so Pwnbog lvpw ko tuup akv. 
Noqg svmangam ngulug nyubu tulu hoqgv noqg kvvlwqnam uraho liito. Ngulug 

soqgv noqg svmangam akjijaqkam mwwg nyubuho nam liim ram hvl parl apbo 
dooma.” 

7Abraham gorab banv Hittait gvdag nyiilungam paql xumnum. 

8Hoo mwv bulam benum, “Ngoqg svma sam ngoqg kvvciq hoqgv ngam liim dvb 
nulv mwwd nyiloqkam, ngam tatbv hoo Johar gv ko tuup Epronnvn kotbv, 

9ho mwv ngam Makpela lwwpwq kam jikam yin pv, hogloq ham mwv doogdvn; 
hoqhv mwwg rongo vtwrho doodwn. Hoqg koram ngam nulug agaho bumpwb 
mwam jim dvb betbv, ho ham ngo svma liikum ko nyook gumn gob pvvtayin. 

10Sija Epron Hittai nyi tulug pengko ho doodunam, hoo Hittait nyi Epron 
Abrahamnvn Hittait nyi tulug tapa dvb, mwwg bopamg toggoqho haanbo 
mwlwngv tapa dvb birwqnum, 

11“Hvbma, ngoq bir at, ngam tato: Ngo rongongam nam jigyin, hoo hoqho 
doonbo lwwpwqkam nam jitayin. Ngoqg nyiilug ko tuup tulug kaaga so ngo ham 
nam jigyin. Noqg svmangam liito.” 

12Ho Abraham gvdag nyiilug agaho paql xumnum. 

13Hoo mwv Epronnvn gvdag nyiilungv tapa dvb benum, “Hvbmabde no mwwd 
nyiloqkam, ngam tato: Ngo rongog koram jigyin. Sam ngoqg soqgv loorwq tvb, 
ho ngoqg svmangam tolo ngo liitan.” 

14Epron Abrahamnvn birwqnum, 

15“Ngoqg bir at, ngam tato: gvda soqg korv rup sikil lwwpy gob nyidwn, Noqg la 
ngoqg pengko so hog bes dooma? Noqg svmangam liito.” 

16Abraham Epronwg benam mam tanum, hoo Abraham Epronnvn Hittait nyi 
tulug tapa dvb korv rup sikil lwwpy gob nyidwn hvnam mam xilin jinum. Hoq 
apo ho kwm-kor mvnbo pengko lo xinam jaq hvb xilin jinum. 

17Ho Makpelaho doonbo Epronwg rongongv, dou-cagag Mamre ho doonum. 
Rongo lvgab lwwpwq doon boam hoo rongo ho svvn daqnbo mwlwngam, ho hoq 
gvda dwaqkam 

18Abrahamnvn gumn doog mvdkub Hittait nyi tulug, ho mwwg bopamg toggoqb 
haanbo mwlwg kaagaho gvqlwq jiknum. 

19Soq kokw so, Makpelag rongog lwwpwq dou-cagag Mamre (hoqhv Hebron) 
Kanaanwg gvdaho, Abraham mwwg nywxw Saranvn svma liiknum. 

20Hoqho doonbo rongongam la lwwpwqkam Hittait nyi tulungv Abrahamnvn 
svma liikum ko nyook gumn gob jiknum. 

Beggar 24 

Aisak la Rebeka 

1Sija Abraham vnywngv vigo wknv nyekam kunum. Hoo At Sw Abrahamnvn hog 
luucw-luutam mwlwngam lvqcnum. 

2Hoo Abraham mwwg namho mwlwngam axa yaanbo hoo mwwg doognam hog 
mwlwngam kvvyw-tada yaanbo, mwwg nyerangam benum, “Noqg alaqkam 
ngoqg xarpo so mabdaqto, 

3hoo ngoqg doogw ko Kanaan nyi tulug gvdag nyem mam no ngoqg ko tuup gab 
nywxw nvvjram hvl At Sw, hiyv swcw-nyodongam Pwnbo eminho, ngo nam 
dingm gviyin, 

4hvbmabde ngoqg gvdab wgdvl hoo ngoqg nyi hoolu hoqgv ngoqg ko tuup Aisak 
gab nywxw nvvjto.” 

5Nyera akv mwam benum, “Nyem akv ngam soq gvda namgub wmin gvdwb 
maak hvkam suiyv. Ngo noqg ko tuupam no hogloq gvda hoqgv haanum hoqb 
ngo wg gvden?” 

6Abraham mwam benum, “No hoggub nyijaqkam ngoqg koam aloqb bool 
wgmab. 

7Ao lvpwg Pwnbo, At Sw, hiyv ngoqg abwg nam hoqgv la ngoqg imiq dvpar 
hoqgv ngam boolin layil ngam agam gool hoo dingrnum, ‘Noqg hosiqkam ngo 
soq gvda sam jitayin,’ mwwg gumtwngam noqg otuqb mwv kanam tayin hoo 
ngoqg ko tuup gab no aloqkv nywxw ak nvvjtayin. 

8Hvbmabde nyem akv noqg lvgab wmin gvram hvbnyiloqkam ngoqg soq 
dingrnam si noqg aoho hog nyiram; no hoggub nyijaqkam ngoqg kongam aloqb 
bool wgmab.” 

9Ho nyera akv mwwg alaqkam mwwg at Abraham gv xarpo ho mamdaqtvl 
mwam soq pagoq gab dingrnum. 

10Ho nyera akv mwwg atwg Svjin tulungam doryw go naalayil hoo albo xinam 
akiam mwwg atwg hoqgv naalayil wnum; hoo mwv wrab kunv Nahorg bopam 
Mesopotamiyab wnum. 

11Hoo hwdlo nyem tulug iss bwwtab lengd moodho mwv bopam lvvgwg sokum 
ho ariyum svjin tulungam iss twwm dvb buma mvnum. 

12Hoo mwv benum, “Ngoqg nyiit at Abraham gv Pwnbo At Swa, soolo ngam 
niqtuq nyilin mvtbv hoo ngoqg nyiit at Abrahamnvn tumab abynam mam kaakin 
tvb. 

13Kaato, ngo iss buqlinko si doqdu dvn, hoo bopam soqg nyi tulug nyem ko 
tulungv iss bwwtab lingdu do. 

14Hiyvg nyem nyijwram ngo betayin, ‘Anya mwwpa gvdwl noqg uppum mam 
tvpoqto ngo iss twwtayin,’ hoo hiyv twwto hvl betayin, hoo ngo noqg svjin 

tulungam iss twwm tayin’—hoq akam jaq ham ngoqg nyera Aisak gab no 
xuqbwq tvbv. Hoq hoqgv ngoqg nyiit atam noqg tumab abynam kaakinam mam 
ngo cengtayin.” 

15Mwv hvb agam goodunam mam goonya maatab, kaato, Rebeka, Milkag ko tuup 
Betuel, Nahorg nywxw, Abraham gv bor hoqg nyem kov iss uppum mam mwnwg 
gorbw ho jootwl lvvgwb lengnum. 

16Nyem nyijwr akv vcjaqb kvvlwql kaaby dvb nyinum, mwn nyega cengka maata 
bo mvvngam akv. Mwn iss buqlin koob wnv hoo mwnwg uppumho iss bwwr dvb 
suqlwq layil caaknum. 

17Ho nyera akv xarbnv mwnwn kvvrwq banv benum, “Anya mwwpa gvdwl noqg 
uppum hoqgv ngam iss loq ak twwm dvb jila bv.” 

18Mwn benum, “Ngoqg atv, twwto.” Hoo mwn nyebia jaqb uppum mam tvpoq 
banv mwam iss twwm dvb jinum. 

19Hwdlo mwn mwam iss twwm dvb jixo kokw so, mwn benum, “Noqg svjin tulu 
gab kam ngo iss loq tuqlin jitayin, bulv mwlwngam hvngwr twwn mvto.” 

20Ho mwn nyebia jaqb mwnwg uppum iss twwngongam dookam ho tooro pel 
hoo lokta xarnv sokum hoqgv iss bwwnum, hoo mwn mwwg svjin mwlw gab iss 
bwwjnum. 

21At Sw mwwg nyiody boonam mam niqtuq lengm tad nvba dwq ma, lengma 
tamdvn yaaba dwq, nyi ak ham cooikab mwnwn rogabl doonum. 

22Hwdlo svjin tulungv issam twwnya yukho, nyi akv xinam jaq hun gagy papo 
sikil gob mvnam ak naanv mwnwg nyuruho kvrlwq jinum, hoo wyw gob sikil 
vgw dvb mvnam hun kooj pwnyi go mwnwg alaqho kuqlwq tvl, 

23hoo benum, “No hiyvg nyem kongv, ngam anya mwwpa gvdwl betam. Noqg 
abwg nam alo soi ngul gab dook dooma yv?” 

24Mwam mwn benum, “Ngo Milkag ko tuup Betuel kongv, hiyam mwn Nahor gab 
ko bwwjnum.” 

25Mwn hvraqb benum, “Ngulgv naleqgo tvpy-tapoq am piil svding dvsv doodwn, 
hoo aiyam yubkv doodwn.” 

26Nyi akv mwwg dumpongam pvxwl hoo At Swn xumnum 

27hoo benum, “Ngoqg nyiit at Abraham gv Pwnbo At Swn paqyalinco, hiyv ngoqg 
nyiit atam mwwg tumab abynam mam la mwwg dengkynam mam apaqma. At 
Sw ngam ngoqg nyiit atwg imiq dvpar namsi boolwq paku.” 

28Ho nyijwr akv mwnwg annwg nammwb xarbnv soq hog mwlw sam 
betamnum. 

29Rebeka vbw ak doonum mwwg eminv Laban. Laban nyi lvvgwb xarlinv subuq 
buqlinko ho doqdu bo nyiam kvvrwqnum. 

30Mwv mwwg bwrm nyuruho gagy gvnam mam hoo mwwg bwrm alaqho kooj 
gvnam mam kaapanum, hoo mwwg bwrm Rebekag goonam mam tapanum, “Soq 
sib nyi hv ngam benum,” ho mwv nyi dookub wnum. Hoo kaato, nyi ak hv svjin 
tulu lvgab iss buqlinko ho doqdunam. 

31Mwv benum, “Kujo urab haato, At Swg lvqcnam ak no. Hoggub no lvvg so 
daqdwn? Ngo noqgab dook nammam mux-mvaq peen hoo svjin tulu gab daqkv 
doodwn.” 

32Ho nyi hv nammwb haanum hoo svjin tulug baqnam mam joopnum, hoo svjin 
tulungam tvpy-tapoq kvla am piil dvs jinum, hoo nyi ak ham la mwwg lvgab wba 
bo nyi tulungam lvpia hurs mvdwb iss jinum. 

33Ho dvsam mwwg agaho dvm dvb joopnum. Hvbmabde mwv benum, “Ngo 
hoggv betab haadwn ham bema deedib hog dvram.” Mwv benum, “Gooka to.” 

34Ho mwv benum, “Ngo Abraham gv nyerangv. 

35At Sw ngoqg nyiit atam vc loodab lvqc cipan, hoo mwv vc jaqb koidvn. Mwv 
mwam sviya pvtwngam hoo sibin-svvngam, rup la hunam, nyerangam la 
paqnam, svjin tulungam la svdam tulungam jipa kun. 

36Hoo hwdlo mwn xox yukho ngoqg nyiit atwg nywxw Sara ngoqg nyiit atam ko 
tuup ak bwwjnum, hoo mwwg doognam hog mwlwngam mwam jipa kun. 

37Ngoqg nyiit atv ngam dingnam hoo begamv, ‘Mwwg doogw ko Kanaan nyi 
tulug gvdag nyem mam mwwg ko tuup gab ngam nywxw nvvj mvma dvb benum, 

38hvbmabde ngoqg abwg nammwb no wgdvl hoo ngoqg nyob hoolu hoqgv 
ngoqg ko tuup gab nywxw loq ak nvvj taabwqk hvnum.’ 

39Ngoqg nyiit atam ngo benum, ‘Lokam nyemv ngam wmin gvmab yikam suiyv.’ 

40Hvbmabde mwv ngam benum, ‘Ngo hiyvg agaho wl yvbanam akv, At Sw, 
mwwg gumtwngam noqg lvgab kanam tvl hoo noqg lamtangam niqtuq lengm 
tayin. Ngoqg ko tuup gab ngoqg nyob hoolu maalo ngoqg abwg imiq dvpar hoqgv 
no nywxw nvvjtayin. 

41Ho nam ngoqg dingr mvn hoqgv pw-hwwjram, hwdlo no ngoqg nyob hoolub 
haai kukam hoo bulv nam mwnwn jima baloqkam, ngoqg nam dingr mvnam 
hoqgv pw-hwwjram.’ 

42“Ngo soolo iss buqlinko ho haanum hoo benum, ‘Ngoqg nyiit at Abraham gv 
Pwnbo At Swa, sija ngoqg lamta wnam mam no niqtuq lengm dvb mwwd 
nyiloqkam, 

43kaato, ngo iss buqlinko si doqdu dvn. Iss buqlinko ho iss bwwtab lengn bo 
mvvngam nyijwram, hiyam ngo betayin, “Anya mwwpa gvdwl noqg uppum 
hoqgv ngam twwm tvb hvl beikam,” 

44hoo hiyv ngam betayin, “Twwto, hoo noqg svjin tulu gab kam ngo iss bwwj tan 
hvnbo,” nyem akam At Sw ngoqg nyiit atwg ko tuup gab xuqj pakun.’ 

45“Ngoqg hang uraho hoqhvb goodunamv goonya maatab, kaato, Rebeka 
mwnwg uppum mam mwnwg gorbw ho joolayil haanum, hoo mwn sokumb 
haabnv iss suqnum. Ngo mwnwn benum, ‘Anya mwwpa gvdwl ngam iss loq 
twwm tvb.’ 

46Mwn nyebia jaqb mwnwg gorbw hoqgv uppum mam joopoq banv hoo benum, 
‘Twwto, hoo noqg svjin tulu gab kam ngo iss bwwjtayin hvnum.’ Ho ngo 
twwnum, hoo mwn svjin tulungam kam twwdwb jinum. 

47Ho ngo mwnwn toxnum, ‘No hiyvg nyem kongv?’ Mwn benum, ‘Nahorg ko tuup 
Betuel gvla Milkag nyem kongv hvnum.’ Ho ngo mwnwg nyuruho gagiam kvrlwq 
jinum hoo mwnwg alaqho koojam kuqlwq jinum. 

48Ho ngoqg dumpongv pvxw banv ngo At Swn xumnum hoo ngoqg nyiit at 
Abraham gv Pwnbo At Swn paqyalinco paqnum, hiyv ngam kvtaq jaqb wgnv 
ngoqg nyiit atwg imiq dvpar hoqg nyem koam mwwg ko tuup gab naam tagdo. 

49Ho sija noqg tumab abynam mam la ngoqg nyiit atam no mwwjw swswnam 
mam no ngam kaakin gvdwl betam to; hoo noqg ma hvnam mamkam ngam 
betam to, ho ngo lvqbwq bvjaqkam ho laqc bvjaqkam wtayin.” 

50Ho Laban la Betuel birwqnv hoo benum, “Bvrwqsi At Swg hoqgv haapa; ngulv 
nam al-koram benyi deema. 

51Kaato, Rebeka noqg agahv doodo; At Sw agam goop nyiloqkam, mwnwn naal 
boogwn, hoo mwnwn noqg nyiit atwg ko tuup nywxwb swwm ta.” 

52Hwdlo Abraham gv nyerangv bulug gomcwram tapa tvl, mwv atv dumpo 
pvxwl At Swn xumnum. 

53Hoo nyera akv xinam jaq hun-rupam, hoo vjam naalin banv Rebekanvn jinum. 
Mwv mwnwg vbwngam la mwnwg annam kam xinam jaq akiam jinum. 

54Hoo mwv la mwwg lvgab wba bo nyi tulungv dvk-twwknum, hoo bulv hoq aiho 
ho dooknum. Hwdlo bulv ar gorab yukho, mwv benum, “Ngam ngoqg nyiit atwg 
dookub kanam tukbv.” 

55Mwnwg vbwngv la annv benum, “Aal looyw gob nyem ko sam ngulug lvgab 
doom tvb; hoq kokwb mwnwn wmtayin.” 

56Hvbmabde mwv bulam benum, “Ngam oyu mvmabv, hoggab ngoqg 
lamtangam At Sw niqtuq nyilin gvpa ku. Hoqgab, ngam ngoqg nyiit atwg dookub 
kanam tukub.” 

57Bulv benum, “Honyiloq kuj ngulv nyem koam goqg dvl mwnwn taka tuj.” 

58Hoo bulv Rebekanvn goqnum hoo mwnwn benum, “No soq nyi lvgab wmin 
gvb yv?” Mwn benum, “Ngo wtayin.” 

59Ho bulug bwrm mam la mwnwg paqnam Abraham gv nyera nyi tulug lvgab 
bulv kanam nvmlwq kunum. 

60Hoo bulv Rebekanvn oj-amar mvtwl hoo mwnwn benum, “Ngulug bwrma, no 
lwwyw-lwwyw cam ann gob nyita ka, hoo noqg hosiqkv bulam oyum bo 
toggoqkam gumn bwwg nvka!” 

61Ho Rebeka la mwnwg paqn tulungv gorabnv svjin tulu aoho caol nyi ak ham 
wmin gvknum. Ho nyerangv Rebekanvn boola yukul mwwg lamtab wknum. 

62Sija Aisak Beer-lahai-roi hoqgv hookur layil Negeb ho doodunum. 

63Hoo ariyum daiya Aisak rongo ho kaakar yvnum. Hoo mwwg vnyiqkv piorabnv 
kaanum, hoo kaanamv, svjin tulungv hoodul doonam. 

64Hoo Rebeka mwnwg vnyiqkv piorabl kaanum, hoo hwdlo mwn Aisaknvn 
kaapa yin, mwn svjin hoqgv geepoqnum 

65hoo nyerangam benum, “Rongo alo ngulam wrwq taab wdu dvn nyi vv hiyv 
yu?” Nyerangv benum, “Aloq vv ngoqg nyiit atv.” Ho mwn mwnwg nyuqm 
putumnanam naanum hoo mwn atam putumnum. 

66Hoo nyerangv Aisaknvn hog mwlw mwam nyiknam mam betamnum. 

67Ho Aisak mwnwn mwwg ann Sarag tombu ho boa kunum, Rebekanvn nyem 
naaknum hoo mwn mwwg nywxwb nyiknum, hoo mwv mwnwn abynum. Ho 
Aisak mwwg annwg sixo kokw so haat mvl kunum. 

Beggar 25 

Abraham gv Sinam hoo Mwwg Hotam 

1Abraham nywxw akta naanum, hog eminv Ketura. 

2Mwn mwam ko bwwjnum Jimran, Joksan, Medan, Midian, Isbak, hoo Sua 

3Joksan Seba gvla Dedan abv. Dedan ko tuupv Assurim, Letusim, hoo Leummin. 

4Midian ko tuupv Epa, Eper, Hanok, Abida, hoo Eldaa. Soq tulu si Keturag ko 
tulungv. 

5Abraham hog mwlwngam Aisaknvn jiknum. 

6Hvbmabde mwwg xwwbaq nywxw ko tuup tulungam gumnam pengtwl 
Abraham mwwg swwl dooi yikho bulam Aisak hoqgv dou-caga daiya gvdab 
wpaq mvnum. 

7Abraham vnyw 175 gob swwnum. 

8Abraham dumpo-xiima nyekam pvg dvb dootwr peekul, hoo mwwg nyiilungam 
goqkum tvl mwv svqriq kunum. 

9Mwwg ko tuup Aisak la Ismaiyel bunyiv mwam dou-caga Mamreg, Hittait nyi 
Johar ko tuup Epronwg, rongo Makpela lwwpwqho svma liinum, 

10Hoqhv Abraham Hittait nyi tulu hoqgv rongo rvnamv. Hoqho Abrahamnvn 
mwwg nywxw Sara lvgab liiknum. 

11Abraham sixo kokw so Pwnbov mwwg ko tuup Aisaknvn lvqcnum. Hoo Aisak 
Beer-lahai-roi ho nvmcw dooknum. 

12Soq tulu si Abraham gv ko tuup Ismaiyelg hotamv, hiyam Sarag Ijipt hoqg paqn 
Hagarg Abrahamnvn ko bwwjnum. 

13Soq tulu si Ismaiyelg ko tuup tulug eminam xitw kwlwl xinam eminv: Nebaiot, 
Ismaiyelg tuup vbw cociq; hoo Kedar, Adbeel, Mibsam, 

14Misma, Duma, Massa, 

15Hadad, Tema, Jetur, Napis, hoo Kedema. 

16Soq tulu si Ismaiyelg ko tuupv hoo bulug eminv, bulug nampam dook hoqg 
eminv hoo bulug doogw go gvda hoqg eminv hoo bulug nyob hoqgv lvpw atv 
camleq vnyi go eminum. 

17(Ismaiyel vnyw 137 gob swwnum. Mwwg nyiilungam goqkumnv mwv svqriql 
hoo siknum.) 

18Bulv Habila hoqgv Sur namgub nvmcw doonum, hoqhv Ijipt taqcgon daiyag 
Assiriyab lamta wkv. Mwv mwwg imiq dvpar hoqgv asaq loodab nvmcw 
doonum. 

Esu la Jakubnvn Dwrbuqnam 

19Soq tulu si Abraham gv ko tuup Aisakwg hotamv: Abraham Aisakwg abv, 

20hoo Aisak vnyw campy gob axa yukho mwv Rebekanvn mwwg nywxwb 
naanum, Paddan-aram ho doonbo Aramean Betuel gv ko nyemv, Aramean 
Labanwg bwrmv. 

21Hoo Aisak At Swn mwwg nywxw gab swgwnum, hoggab mwn twrngumnum. 
Hoo At Sw mwwg swgwnam mam loorwqnum, hoo mwwg nywxw Rebeka ko 
gvnum. 

22Ko vnyiv mwnwg kepo ho vs-axaq gob nyidu basnum, hoo mwn benum, “Soq 
si hvb nyid nyiloqkam, hoggab soq si ngam nyidwn?” Ho mwn wnv At Swn 
toxnum. 

23Hoo At Sw mwnwn benum, “Nyob nyiilu vnyi go noqg mamb hv doodwn, hoo 
noqg kepo ura hoqgv nyiilu jeqnyi go mvpin-mvra tayin; akwn hv akwn ham ator 
yaatayin, vbw akv boram bon nyijtayin.” 

24Hwdlo mwn ko bwwd aalv hvvnwq yukho, kaato mwnwg mamb ho kongv vnyi 
go doonum. 

25Otuq akv mwwg gvngv vm-rvsab lwwcw tvl lengnum, ho bulv mwam Esu hvl 
eminum. 

26Kokw so mwwg bor akv Esug ludam gvbw tvl lengnum, ho mwwg eminam 
Jakub hvl eminum. Hwdlo mwn bulam ko bwwi yikho Aisak vnyw camx gob 
nyiknum. 

27Hwdlo ko tulungv akam duku, Esu tumr-xiram palaq jaqnum, mwv nyoro nyiib 
nyinum, hvbmabde Jakub yanbo nyiib nyinum, hoo tombu uraho doodu 
keetwqnum. 

28Aisak Esunvn abynum hoggab mwwg tumr-xiram panam mam lwxiam mwv 
dvnum, hvbmabde Rebeka Jakubnvn abynum. 

Esu Mwam Ko Bwwtaqnam Gumnam Puqnam 

29Lok Jakub vdin-oo xwwdu dvkho, Esu nyoro hoqgv haanum, hoo mwv vcjaqb 
kanol nyelinum. 

30Hoo Esu Jakubnvn benum, “Noqg vdin-oo xwwdu gvdwn hoqgv ngam meeg 
dvdwb jila bv, hoggab ngo vcjaqb kanol nyelin do!” (Hoqgab mwwg eminam 
Idom hvl eminum.) 

31Jakub benum, “Nam ko bwwtaqnam gumnam ngam puqto?” 

32Esu benum, “Ngo siriq sv doodo; ngam ko bwwtaqnam gumnam hoggv mvn 
tayin?” 

33Jakub benum, “Sija no ngam puqtayin hvl dingr to.” Ho mwv dingr kunv hoo 
mwwg ko bwwtaqnam gumnam Jakubnvn puqnum. 

34Ho Jakub Esunvn wtw hoqla vdin-oongv jinum, hoo mwv dvpe-twwpe kul 
gorabl mwwg lamtab wknum. Soq sib Esu mwam ko bwwtaqnam gumnam 
puqknum. 

Beggar 26 

Pwnbog Aisaknvn Dingrnam 

1Abraham gv moodho dwr wnam mam apaqtvl, hoq gvdaho hvraqb dwr akta 
wnum. Hoo Aisak Palistanwg lvpw at Abimelek dook Gerarho wnum. 

2Hoo At Sw mwam daqlin banv hoo benum, “Ijipt imabv; gvda doody koam ngo 
nam betam tayin. 

3Soq doodu ko gvda so dooto, hoo ngo noqg lvgab dooba tayin hoo nam lvqc 
citayin, hoggab nam la noqg hosiqkam ngo soq gvda mwlw sam jitayin, hoo noqg 
ab Abrahamnvn ngoqg dingr kunam mam ngo nyitayin. 

4Ngo noqg hosiqkam doa aog takar tvvb dumtwq-miilyw mvtayin hoo noqg 
hosiqkam so gvda mwlw sam jitayin. Hoo noqg hosiq hoqgv swcw soqg nyob 
mwlwngam lvqc citayin, 

5hoggab Abraham ngoqg agam mam tanum hoo ngoqg nyitwk hvnam mam 
nyinum, ngoqg gamlam, ngoqg mwwnam mam, hoo ngoqg pvvbam pvvnum.” 

Aisak la Abimelek 

6Ho Aisak Gerarho nvmcw doonum. 

7Hwdlo hoq gvdaho doonbo nyi tulungv mwwg nywxwg pagoqkam toxyin, mwv 
benum, “Mwn ngoqg bwrmv,” hoggab, “Ngoqg nywxwngv hvdwb,” mwv 
bosnum, mwwgamv, “Lokam gvda hoqg nyiingv Rebeka pagoq gab mwam 
mengtwqto mwwnum, hoggab mwn vcjaqb kaaby dvb nyinum. 

8Hwdlo mwam hoq gvdaho oyu go dooi kukam, Palistanwg lvpw at Abimelek 
pupum hoqgv kaacoql kaanamv Aisak mwwg nywxw Rebeka lvgab nyirl-sool 
doonam mam kaapanum. 

9Ho Abimelek Aisaknvn goqanum hoo benum, “Kaato, mwn noqg nywxw go. 
Hoggub no bela dvn, ‘Mwn noqg bwrmv hvl’?” Aisak mwam benum, “Hoggab ngo 
mwwnum, ‘Mwnwg pagoq gab ngo sinw maanum.’” 

10Abimelek benum, “No hoggab ngulam soq sib nyipa kun? Nyiilu hoq akwn hv 
noqg nywxw lvgab yubnam-yubcal yubnyiloqkam, no ngulug aoso gorgiam 
baqm tapa ku.” 

11Ho Abimelek nyiilu mwlwngam beo-belaml begamv, “Hiyv lajaqkam soq nyi 
sam la mwwg nywxw sam idaq boam hoggub nyijaqkam mengpaq tayin.” 

12Hoo Aisak hoq gvdaho rongo mvnum hoo hoq vnyw ho naleqgo vly naanum. 
At Sw mwam lvqc cinum, 

13hoo nyi ak hv nyet kunum, hoo vi-vi yaiya go nyet tvknv mwv vc loodab nyet 
tvpurnum. 

14Mwv sviya pvtwngv hoo sibin-svvngv hoo naleqgo nyera-paqnv doog kunum, 
ho Palistan nyi tulungv mwam kaaneqnum. 

15(Palistan nyi tulungv mwwg ab Abraham gv nyera tulug sokum hwwkoqnam 
tulungam hobtuml ked lvgab yoqtumnum.) 

16Hoo Abimelek Aisaknvn benum, “Ngulug gvda soqg wtku, hoggab no ngulam 
ator yaadku.” 

17Ho Aisak hoqgv wla yukul Gerarag lywpa ho svmcw mvl hoo nvmcw doonum. 

18Hoo Aisak lokta mwwg ab Abraham gv moodho sokum dukoqnam tulungam 
dukoq kunum, hogloq ham Abraham gv sixo kokw so Palistan nyi tulungv 
mutum kunum. Hoo mwwg abwg emin mingnam hvb mwv hoq tulu ham 
eminum. 

19Hvbmabde hwdlo Aisakwg nyera tulungv lywpa ho iss buqlin bo sokum mam 
dukoql dupa yin, 

20Gerarag sibin-svv kaanbo nyi tuluhv Aisakwg sibin-svv kaanbo nyi tulug lvgab 
yolu dul, begamv, “Iss si ngulgv.” Ho mwv hoqg sokum hoqg eminam Esek hvl 
eminum, hoggab bulv mwwg lvgab yolu dunum. 

21Ho bulv asaq ak dukoqnum, hoo bulv hamkam hvraqb yolu dunum, ho mwv 
hoqham Sitna hvl eminum. 

22Hoo mwv hoqgv wggin layil sokum asaq ak dukoqnum, hoo bulv hoq aoho yolu 
duk maanum. Ho mwv hoqg eminam Rehobot hvl goqnum, “Hoggab sija At Sw 
ngul gab dook ak mwj paku, hoo ngulv gvda so mipar-gooiyiql swwta yukun.” 

23Hoqgv mwv Beersebab caanum. 

24Hoo At Sw mwam hoq ai daraho daqlinl hoo benum, “Ngo noqg ab Abraham gv 
Pwnbov. Bos maabv, hoggab ngo noqg lvgab dooba dvn hoo nam lvqc cityain hoo 
ngoqg nyera Abraham gv emin gab noqg hosiqkam dumtwq-miilyw mvtayin.” 

25Ho mwv hoqho yugw ak mvtwl hoo At Swg eminam goql xumnum hoo mwwg 
tombungam hoqho rwwnum. Hoo hoqho Aisakwg nyera tulungv sokum ak 
dukoqnum. 

26Hwdlo Abimelek Ahujjat mwam tomswrbo la mwwg sipai tulungam gaml jil 
yvgbo Pikol lvgab Gerar hoqgv mwwg dookub wikam, 

27Aisak bulam benum, “Hoggab nulv ngoqg dookub haai yin, nulv ngam oyuml 
nulug gvda hoqgv ngam roopaqnam cengma yv?” 

28Bulv benum, “Pwbw jaqb kaapa ku At Sw noqg lvgab dooba tuk banyi. Hoqgab 
ngulv benum, ngulug pengko so dingr minsnam loq ak mvtju, noqg gvla ngulug 
pengko so, hoo ngulv noqg lvgab pvvb birnam loq ak mwnw do, 

29ho no ngulam sig-dorg dvb mvma bvka, ngulv nam hog akkam idaq jimanum 
hoo nam hog akkam nyimur maanum hvbmabde nam swrso aljaqb wwm 
kunum. Hoqgab no sija At Swg lvqc cinam goknyi.” 

30Ho mwv bulam durum dvgnum, hoo bulv dvk-twwknum. 

31Ar komc bulv gorab layil pvvb mwrwl dingko-dingpeq minsnum. Hoo Aisak 
bulam bulug lamtab wwm kunum, hoo bulv mwwg hoqgv swrsob wknum. 

32Hoq aal lookin ho Aisakwg nyera tulungv mwam haal betamnum bulug sokum 
dukoql iss kaapanam mam, “Ngulv issam kaapa paku.” 

33Mwv hoqham Siba hvl eminum; hoqgab soolo namgub bopam hoqg eminv 
Beerseba hvdwn. 

34Hwdlo Esu vnyw campy gob axa yukho, mwv Hittait nyi Beerig nyem ko Judit, 
nvla Hittait nyi Elon nyem ko Basematnvn mwwg nywxw naaknum, 

35hoo bulv henc-henya dvb Aisak la Rebekag swwnam mam mvnum. 

Beggar 27 

Aisak Jakubnvn Lvqcnam 

1Hwdlo Aisak nyekam yukho mwwg vnyiqkv nyiqmv ko-gab mwv kaadar 
kumanum, mwwg ko tuup vbw Esunvn mwv goqbnv mwam benum, “Ngoq ko 
no hog doodwn”; hoo mwv birwqnum, “Ngo si doodwn.” 

2Mwv benum, “Kaato, ngo nyekam duku; ngoqg sid aalam ngo cengkma. 

3Hoqgab sija, noqg illy-uppuqkam naalayil, ngoqgab nyoro gaqtab, 

4hoo ngoqg abynam mam, ngam dvngam aldvb munu tvl, hoo ngam bwa tvb ho 
ngo dvtwl, ngoqg sima taab, ngoqg yvjv nam lvqc citayin. 

5Hwdlo Aisak mwwg ko tuup Esunvn agam goonam mam Rebeka tapanum. Ho 
hwdlo Esu nyoro gaqtab wro yukho, 

6Rebeka mwnwg ko tuup Jakubnvn benum, “Noqg abv noqg vbw Esunvn agam 
goonam mam ngo tapanum, 

7‘Nyoro gaqg dvl ngam dvngam albo dvs loq bwa tvb, ho ngo ham dvtwl ngoqg 
sima taab At Swg agaho ngo nam lvqc citayin hvnum.’ 

8Hoqgab sija, ngoqg ko, no ngoqg gaml bek jaqb nyito. 

9Sibin bintwb wgdvl sibin bindo loq dornyi go boata, ho hoq tulu ham ngo noqg 
abwg abynam mam dvngam aldvb munu tvnwp. 

10Hoo no ham noqg abwg dookub bwa jitwl dvmto, ho mwwg sima taab mwv 
nam lvqc citayin.” 

11Hvbmabde Jakub mwwg ann Rebekanvn benum, “Kaato, ngoqg vbw Esu vm-
rvsabo nyiingv, hoo ngo bvbin bo nyiib nyido. 

12Ngoqg abv hoggub nyijaqkam mwv ngam hubka tayi, hoo ngo mwam nyij-
nyiparnam hvb nyitayi hoo lvqc cam naakmab, ngo atv beenam mam nyipup 
sutayi.” 

13Mwwg annv mwam benum, “Ngoqg ko, nam beenam mam ngoqg aoso haamto; 
ngoqg benam sam tvtwq gvdvl no wgdvl ngam sibin tulu ham boa taab.” 

14Ho mwv wknv hoq tulu ham mwwg annam boa jinum, hoo mwwg annv mwwg 
abwg abynam mam dvngam aldvb munu jiknum. 

15Ho Rebeka mwnwg ko vbw Esug aljaqn bo vjam mwnwg namho doognam 
mam naalayil hoq tulu ham mwnwg ko tuup bor Jakubnvn koomnum. 

16Hoo sibin bindo hoqgv vpinam mwn Jakubg bvbin ko alaq hoola mwwg lwwpo 
ho gvmnum. 

17Hoo mwnwg dvngam aldvb munu kunam dvsam la wtwngam mwnwg ko tuup 
Jakubg alaqho jilwq kunum. 

18Ho mwv mwwg abwg dookub wnum hoo benum, “Ngoqg abv.” Hoo mwv 
benum, “Ngo si doodwn. Ngoqg ko, no hiyv?” 

19Jakub mwwg abam benum, “Ngo noqg ko vbw Esu. No ngam hoggv benum, hvb 
ngo nyipa kun; sija tuurab gvdwl ngoqg nyoro gaqnam sam dvto, ho noqg yvjv 
ngam lvqc citwb.” 

20Hvbmabde Aisak mwwg ko tuupam benum, “Ngoqg ko, no nyebia jaqb hoggub 
kaapa yin?” Mwv birwqnum, “Noqg Pwnbo At Sw ngam nyebia jaqb xirwl jinum.” 

21Ho Aisak Jakubnvn benum, “Kujo ogumb hvvnwqto, ngoqg ko, no jvqtw jaqb 
ngoqg ko Esu yv ma Esu maai yv, ngo nam hubka tayin.” 

22Ho Jakub mwwg ab Aisak ogumb wnwqnum, mwam hubka tvl hoo benum, 
“Agamv Jakub hvb goodo, hvbmabde alaqkv Esug alaq hvb nyido.” 

23Hoo mwv mwam kaacin maanum, hoggab mwwg alaqkv mwwg vbw Esug alaq 
hvb vm-rvsabnum. Ho mwv mwam lvqc ciknum. 

24Mwv benum, “No jvqtw jaqb ngoqg ko tuup Esu yv?” Mwv birwqnum, “Vv ngo 
Esu.” 

25Ho mwv benum, “Dvsam ngoqg ogumb bwwnwq tvb, ho ngo noqg nyoro 
gaqnam mam dvtwl hoo nam lvqc citayin.” Ho mwv dvsam ogumho bwwnwq 
jinum, hoo mwv dvnum; hoo mwv roo alangam bwa jinum, hoo mwv twwnum. 

26Ho mwwg ab Aisak mwam benum, “Ngoq ko, ogumb hvvnwqto hoo ngam 
moopup tvb.” 

27Ho mwv ogumb hvvnwqnv mwam moopupnum. Hoo Aisak mwwg vj noram 
suupa banv hoo mwam lvqc cinv hoo benum, “Kaato, ngoqg ko nor si At Sw 
nyoro gvqjiq mvdwb lvqc cinam nor hvb suudo! 

28Pwnbov nam doag gumsiam jignvka hoo swcwg diix-dea pwnwram nwrj 
gvnka hoo dvs-twwsv naleq nvka. 

29Nyiilungv noqg nyerab swwnka, hoo nyob tulungv nam xil-paql doonka. Noqg 
vbw-bor aoho atwb swwnka, noqg annwg ko tuup tulungv nam xil-paql doonka. 
Nam beenbo nyi vxiam beenamv haanka, hoo nam lvqc cinbo nyi vxiam lvqc 
cignvka!” 

30Aisak Jakubnvn lvqc cinam mam benya kalam Jakub mwwg abwg dook hoqgv 
lengleq kunum, ho mwwg vbw Esu mwv nyoro gaqpe kul haaknum. 

31Mwv dvngam albo dvsam munu laikul mwwg abwg dookub bwa jinum. Hoo 
mwv mwwg abam benum, “Abv gorabto hoo ngoqg nyoro gaqnam sam dvto, ho 
no ngam lvqc citbv.” 

32Mwwg ab Aisak mwam benum, “No hiyv?” Mwv birwqnum, “Ngo noqg ko tuup 
vbw, Esu lak.” 

33Ho Aisak vc loodab tvmdwr hwqnv hoo benum, “Hiyv yu nyoro gaqlayil hoo 
ngam bwa jinum, hoo noqg haama taab ngo hog mwlwngam dvtkun, hoo ngo 
mwam lvqc citkun? Vv, mwv lvqc cinam mvku.” 

34Esu mwwg abwg soq gomcwr sam tapa twqda kalam, mwv vc looda sogoq kiirl 
hangv kacaq bviyaql xabnv mwwg abam benum, “Ngam kam lvqc citwb, ngam 
kam, ngoqg aba!” 

35Hvbmabde mwv benum, “Noqg bor akv surjaqb nyiknv haanv hoo mwv noqg 
lvqcam naareq gvn kuba.” 

36Esu benum, “Mwwg eminv Jakub maas i? Mwv ngam si lwnyi dvb vm mvvpaq 
paku. Mwv ngoqg ko bwwtaqnam gumnam naareq gvnkun, hoo kaato, sija mwv 
ngoqg lvqcam hvraqb naareq gvn kuba.” Ho mwv benum, “No ngoqgab hvvminl 
pvol apnam lvqc dook maai yv?” 

37Aisak Esu nv birwqnv benum, “Kaato, ngo mwam noqg aoho at swwm dukub, 
hoo mwwg vbw-bor mwlwngam ngo mwwg nyerab swwm dukub, hoo ngo 
dvnam-twwnam mam mwam naleq mvdkub jiyum tukun. Hoggv ngo noqgab jik 
buiyu, ngoqg konga?” 

38Esu mwwg abam benum, “Ngoqg aba no ngam vcwr gojaqkam lvqc lo citbv? 
Ngam kam lvqc tvb, ngam kam, Ngoqg aba.” Hoo Esu vcjaqb sogoq banv xabnum. 

39Ho Aisak mwwg abv mwam birwqnv hoo benum: “Kaato, diix-dea pwnwr 
maanbo gvdangv noqg doogwb nyitayin, doag gums dooma ko gvdangv noq 
gvku. 

40Noqg lyoqr orioq hoqgv no swwtayin, hoo noqg borwg nyerab no swwtayin; 
hvbmabde hwdlo no nyoma twqb swwikun mwwg luukam noqg lwwpo hoqgv 
no tuxia tayin.” 

41Hoggab mwwg abwg mwam lvqc citanam mam mwv naareq ko-gab, Esu 
Jakubnvn hang baqnum hoo Esu mwv atv mwwsil benum, “Ngoqg abwn nyix-
riid moodv hoodu do; ho ngoqg bor Jakubnvn ngo mengtayin.” 

42Hvbmabde mwnwg ko tuup vbw Esug goonam mam Rebeka tapanum. Ho 
mwn nyi kanam tvl mwnwg ko Jakubnvn goqa banv mwam benum, “Kaato, nam 
mengdwb noqg vbw Esu atam atv mwwt saqlal doodo. 

43Hoqgab sija, ngoqg ko, ngoqg benam sam tato. Sija da no gorab gvdwl Haranwb 
ngoqg vbw Laban dookub keto 

44hoo noqg vbw akwg hang lengnamv sunyum maady deedib, mwwg lvgab meeg 
mood gob doota— 

45noqg vbw akv noqg aoho haaxaqnamv niima deedib, hoo mwv mwwpa kuram 
no mwam hoggv nyiknum. Ho ngo nyi kanam tayin hoo nam aloqkv boa taikun. 
Hoggub yu ngo nunyi-nunyiam aal lookin ho yuupaq mvtayin?” 

46Ho Rebeka Aisaknvn benum, “Hittaitwg nyem tulu gab ngoqg swwnamv 
nyelin-dorsil vs-axaq looda do. Jakub soq Hittaitwg nyem tulu sib nyinbo, soq 
gvda soqgv nyem naak baloqkam, ngoqg swwnamv ngoqgab hoggv niqtuq 
dootayin?” 

Beggar 28 

Jakubnvn Laban Dookub Kanamnam 

1Ho Aisak Jakubnvn goqbnv hoo mwam lvqc citwl hoo mwam tomswrnum, “No 
hoggub nyijaqkam Kanaan nyem mam noqg nywxwb naama bvka. 

2Gorabl noqg annwg ab Betuel nammwb Paddan-aram wno, hoo noqg annwg 
vbw Labanwg nyem ko akwn noqg nywxw naato. 

3Mwlwngam ator yaanbo Pwnbov nam lvqc citayin hoo nam mipar-gooiyiql hoo 
nam dumtwq-miilyw mvtayin, ho no jaqt bo nyiilu gob nyitayin. 

4Mwv Abrahamnvn lvqc cinbov namkam lvqc gvnka hoo noqg hotam mamkam 
lvqc gvnka, ho noqg doodu ko gvda ham Pwnbov Abrahamnvn jinum, ham no 
gumn doog gvnka!” 

5Ho Aisak Jakubnvn wwm kunum. Hoo mwv Paddan-aram, Betuel ko tuup 
Laban, Aramean, Jakub la Esug ann, Rebekag vbw dookub wnum. 

Esu Ismaiyel Nyem Ak Naanam 

6Aisak Jakubnvn lvqc tvl mwam Paddan-aram wl nywxw ak naam dvb mwam 
lvqc cil mwv tomswrl soq sib bilwqnum, “No hoggub nyijaqkam Kanaan nyi tulu 
hoqgv nyem naama jijaqbv,” hvl betwl kanam nvmlwqnam mam Esu kaapanum, 

7hoo Jakub mwwg ab gvla annwg benam mam tanv Paddan-aram wknum. 

8Ho Kanaan nyem tulungv mwwg ab Aisaknvn loomanam mam Esu kaapa tvl, 

9Esu Ismaiyel dookub wnum, hoo mwwg nywxw tulug lvvgho mwv Ismaiyelg 
nyem ko Mahalat, Abraham gv ko hosiqkv, Nebaiot bwrm mam mwv nywxw 
akgob naaknum. 

Jakubg Yuma maanam 

10Jakub Beerseba lengk nv hoo Haran daiyab wnum. 

11Hoo doonyiv haai kukam, mwv nyook golo hvvc kunv hoq aiho ho yubnum. 
Nyook hoqg wlw pwg naarabnv mwwg dumpo uraho mwv twlwqtvl hoq 
nyookho yubdwb karranum. 

12Hoo mwv yuma maanum, kaato, sobia ak swcw soqgv biaca tvl doonum hoo 
hoqg niqtuqkv ao gvdangam bvvcnum. Hoo kaato, Pwnbog gumtw tulungv hoq 
aoho cao gvi hoo ipoq gvi nyil doonum! 

13Hoo kaato, hoq aoho At Sw daqtwl hoo benum, “Ngo At Sw, noqg ab Abraham 
gv Pwnbov hoo Aisak Pwnbov. Noqg yubk gvda sam nam la noqg hosiqkam ngo 
jitayin. 

14Noqg hosiqkv swcwg diimwr hvbjaq nyitayin, hoo dou-caga bvkam ho haaga 
bvkam hoo nyoodum bvkam ho nyooko bvkam noqg nyookv lywtayin, hoo noqg 
hoola hoo noqg hosiqho swcw soqg imiq dvpar mwlwngam lvqc citayin. 

15Kaato, nam ngo dooba dvn hoo noqg wk mwlwho ngo svka tayin, hoo nam ngo 
lokta soq gvda so bookur tayin. Hoggab ngo nam hoggv dingrnam ham nyima 
deedib ngo nam wleqram.” 

16Ho Jakub yubpel huurab kunv hoo benum, “Jvqtw jaqb At Sw soq nyook si 
doodo, hvbmab ngo ham cengmanum.” 

17Hoo mwv boskunv hoo benum, “Hwdjaqgo soq nyook si bosnam go! Soq si hiyv 
gvkam namlo ma hvbmabde Pwnbog namlo go, hoo soq si ao gvdag toggoq go.” 

18Ho Jakub ar komc gorab layil mwwg dumpo uraho wlw dumtamnam mam 
naarab kunv swwrwb diidaq tvl hoq aoho kutiam toopupnum. 

19Mwv hoq nyook hoqg eminam Betel hvl goqnum, hvbmabde bopam hoqg 
otuqg eminv Luj hvl goqnum. 

20Ho Jakub dingrwl begamv, “Pwnbov dooba baloqkam hoo ngoqg lamta wnam 
sam ngam svka baloqkam, hoo dvsam la vjam koosam ngam jibnyiloqkam, 

21ngo lokta ngoqg abwg nammwb swrsob hookur taikun, ho At Sw ngoqg 
Pwnbob nyitayin, 

22hoo soq wlw sam ngo soq swwrwb diipnam so Pwnbog dvrwq namlob 
nyitayin. Hoo noqg ngam hog mwlwngam jinam hoqgv ngo nam jibwq sanam 
mam bwwr dvb jitayin.” 

Beggar 29 

Jakub Liya nvla Rakelnvn Nyem Naanam 

1Ho Jakub mwwg nyiodam booknv dou-cagag nyiilug gvdaho haanum. 

2Ho mwv kaanv, mwv gvda kaanv sokum ak rongo ak golo kaapanum, hoo kaato, 
hoq bviywrho sviya pvtw twum go gel karnum, hoggab sviya pvtwngam hoq iss 
hoqgv twwmnum. Sokum hoqgv wlw tutumnanv pwt jaqnum, 

3hoo hwdlo sviya pvtw mwlwngam hoqho rookum yin, sviya rvkybo tulungv 
sokum ung hoqg wlwngam ngurgin tvl sviya tulungam hingky jaqb iss 
twwmnum, hoo sokum mam lokta wlwngv ngurtuml apnum. 

4Jakub bulam benum, “Ngoqg vbw-bor tulu nulv hogloqkv haai yin?” Bulv 
benum, “Ngulv Haran aloqkv.” 

5Mwv bulam benum, “Nulv Nahor ko tuup Labannvn cengd nvi yv?” Bulv benum, 
“Ngulv mwam cengdwn.” 

6Mwv bulam benum, “Mwv alwb doos dvi yv?” Bulv benum, “Mwv alwb doos do; 
hoo kaato, mwwg nyem ko Rakel sviya lvgab hoodu do!” 

7Mwv benum, “Kaato, sija aal lvpa xiqdo; sija sibin-svvngam lvkin gob rookum 
dv mood maata. Sviyangam iss twwm peel hoo bulam wgdvl nwmw dvmto.” 

8Hvbmabde bulv benum, “Ngulv sibin-svv mwlwngam lvkin gob rookum xiqtwl 
hoo sokum wlwngam ngurkoq tvl; ho ngulv sviya tulungam iss jidwn.” 

9Mwv hvb bulam agam doodu yukho, Rakel mwnwg abwg sviya tulu lvgab 
haanum, hoggab mwn sviya rvky bo nyemwb nyinum. 

10Jakub mwwg annwg vbw Laban nyem Rakelnvn la mwwg annwg vbw 
Labanwg sviya tulungam kaapa kalam twqda, Jakub sokum gamb ogumb 
hvvnwq banv wlwngam ngurgin jinum hoo mwwg annwg vbw Labanwg sibin-
svv tulungam iss jinum. 

11Ho Jakub Rakelnvn moopup nv hoo vcjaqb xabnum. 

12Hoo Jakub Rakelnvn mwv mwnwg abwg imiq nyiingv hvl betamnum, hoo mwv 
Rebekag kongv hvl betamnum, hoo mwn xarbnv mwnwg abam betamnum. 

13Laban mwwg bwrm ko Jakubg puiyam tapa kalam twqda, mwv xarbnv mwam 
kvvrwqnum hoo mwam cegabl hoo moopupnum hoo mwam mwwg nammwb 
boanum. Jakub Labannvn hog mwlwngam betam kunum, 

14hoo Laban mwam benum, “Jvqtw jaqb no ngoqg soodin soqgv lengn bov!” Hoo 
mwv pool bargwb mwam doomin gvnum. 

15Ho Laban Jakubnvn benum, “No ngoqg imiq nyi sujaqkam no nyijo naamab 
ngam bon nyij tan yv? Ngam betamto, hoggv no nyijo naatayin?” 

16Laban nyem ko vnyi go doonum. Any hoqg eminv Liya, hoo bwrm hoqg eminv 
Rakel. 

17Liyag vnyiqkv kangamnum, hvbmabde Rakel gv dorpwngv kangam altvl 
koojubnum. 

18Jakub Rakelnvn abynum. Hoo mwv benum, “No ngam noqg nyem ko anyo bo 
Rakelnvn nyem jibnyiloqkam, ngo nam vnyw kvn gob bon nyij tayin.” 

19Laban benum, “Nyi asaqkam mwnwn jimmam lingsam nam jinamv vcjaqb 
alyado; ngoqg lvgab dooto.” 

20Hoggab Jakub Rakel gab vnyw kvn go bon nyijnum, hoo mwv mwnwn aby ko-
gab hoqg vnyw tuluhv mwwg gab anyo ko mood gob nyinum. 

21Ho Jakub Labannvn benum, “Ngoqg nywxwngam ngam jitkubv ngo mwnwg 
lvgab dooba yidkun, hoggab ngoqg moodv wiyum paku.” 

22Ho Laban nyiilu mwlwngam lvkin gob goqkum goqpa banv durum dvgnum. 

23Hvbmabde ariyum yukho mwv mwwg nyem ko Liyanvn Jakub dookub boa 
jinum, hoo mwv mwnwn doog kunum. 

24(Laban mwwg paqn Jilpanvn mwwg ko Liyag paqn gob jinum.) 

25Hoo arho kaaknamv, hoqhv Liya kunyi! Hoo Jakub Labannvn benum, “No ngam 
si hoggv nyipa kun? Ngo Rakel gab nam ngo bon nyij maan mvi yv? Hoggab no 
ngam mvvpaq pakun?” 

26Laban benum, “Ngulug gvda so anyam nyem jima taab bwrm mam nyem jima 
dvn. 

27Hapta akwb wnya mvtwl ngulv nam akwn hamrub jitayin, hoggab no ngam 
hvraqb vnyw kvn gota bon nyij dvb nyitayin.” 

28Jakub hoqhvb nyinum, hoo hapta ak wiyum yukam ho Laban mwam mwwg 
nyem ko Rakelnvn mwwg nywxwb jiknum. 

29(Laban mwwg paqn Bilhanvn mwwg nyem ko Rakelg paqn gob jinum.) 

30Ho Jakub Rakelnvn doog kunum, hoo mwv Liyanvn koiyab Rakelnvn abynum, 
hoo Labannvn vnyw kvn gota bon nyijnum. 

Jakubg Ko Tulug 

31Hwdlo Liyanvn oyumnam mam At Sw kaapa tvl, mwv mwnwg mambam 
mvkonum, hvbmabde Rakelnvn twrngum mvnum. 

32Hoo Liya ko gvknv hoo nyega ko ak bwwnum, hoo mwn mwwg eminam 
Reuben hvl goqnum, hoggab mwn benum, “At Sw ngoqg hentwr henam mam 
kaapa paku; hoggab sija ngoqg nyolv ngam aby yuk nvpv.” 

33Mwn lokta ko gvnv hoo nyega ko bwwnum, hoo benum, “At Sw ngam 
oyumnam mam tapa paku, hoggab mwv ngam soq ko samkam jipa ku.” Hoo mwn 
mwwg eminam Simeon hvl goqnum. 

34Lokta mwn ko gvnv hoo nyega ak bwwnum, hoo benum, “Soq mood soqgv 
ngoqg nyolv ngam lvkin gob doog yuk nvpv, hoggab ngo mwam ko tuup oum go 
bwwj pakun.” Hoqgab mwwg eminam Lebi hvl goqnum. 

35Hoo mwn lokta ko gvnv hoo nyega ko ak bwwnum, hoo benum, “Soq mood so 
ngo At Swn paqtayin.” Hoqgab mwn mwwg eminam Juda hvl goqnum. Ho mwn 
ko bwwgo tvl doonum. 

Beggar 30 

1Hwdlo Rakel Jakubnvn ko dooj maaikam, mwn mwnwg anyam kaaneqnum. 
Mwn Jakubnvn benum, “Ngam ko doom tvb, hvbmab nyiloqkam ngo sitayin!” 

2Jakub Rakelg aoho vcjaqb hang lengnum, hoo mwv benum, “Ngo Pwnbov yv, 
hiyv nam ko bwwm mvmab parl apnum?” 

3Ho mwn benum, “Si ngoqg paqn Bilha; mwnwn doogto, ho mwn ngoqg ko 
bwwdwb ko bwwtayin, ho mwnwg hoqgv ngoqgab ko tulungam doom tayin.” 

4Ho mwn mwam mwnwg paqn Bilhanvn nywxwb boomnum, hoo Jakub mwnwn 
doognum. 

5Hoo Bilha ko gvknv hoo Jakubnvn nyega ko ak bwwjnum. 

6Ho Rakel benum, “Pwnbov ngam hvvky swwpa ku, hoo ngoqg yalamkam tapa 
paku hoo ngam nyega ko ak jipa ku.” Hoqgab mwn hoqg eminam Dan hvl 
goqnum. 

7Rakelg paqn Bilha lokta ko gvnv hoo Jakubnvn nyega ko vnyi dvb bwwjnum. 

8Ho Rakel benum, “Ngoqg any lvgab ngo vc loodab mviyaq minsnum hoo 
mwnwn mviya kunum.” Ho mwn hoqg eminam Naptali hvl goqnum. 

9Hwdlo Liya mwnwg ko bwwgo tvl doonam mam cengpa tvl, mwn mwnwg paqn 
Jilpanvn Jakubnvn nywxw boomnum. 

10Ho Liyag paqn Jilpa nyega ko ak bwwnum. 

11Hoo Liya benum, “Nvtaqnamv haapa ku!” Ho mwn mwwg eminam Gad hvl 
goqnum. 

12Liyag paqn Jilpa nyega ko vnyi dvb Jakubnvn bwwjnum. 

13Hoo Liya benum, “Ngo vijaqg hemp dvn! Hoggab nyem tulungv ngam hemp 
bov hvl goqdwn.” Ho mwn mwwg eminam Aser hvl goqnum. 

14Wtw am vly nvvd moodho Reuben rongob wnv mandrak svvn ata kaapanum 
hoo ham mwwg ann Liyanvn bwa jinum. Ho Rakel Liyanvn benum, “Anya 
mwwpa gvdwl noqg ko mandrak bwanam hoqgv ngam meeg jitwb.” 

15Hvbmabde mwn mwnwn benum, “No ngoqg nyolam naareqnam si anyo bo 
bvrwqkv i? Ngoqg ko mandrak svvn tulungam kam naareq i?” Rakel benum, 
“Hvnyiloqkam noqg ko tuupwg mandrak kwly gab mwam soi no yubg ta.” 

16Hwdlo Jakub ariyum rongo hoqgv hoodu yukho, Liya mwam wrwq banv 
benum, “No hoggub nyijaqkam ngoqg lvgab haato, hoggab nam ngo soi yubg dvb 
ngoqg koog mandrakam cwwrwq peekun.” Ho mwv mwnwg lvgab hoq aiho 
yumin gvnum. 

17Hoo Pwnbov Liyanvn tapanum, hoo mwn ko gvnum hoo Jakubnvn ko tuup ang 
dvb bwwjnum. 

18Liya benum, “Pwnbov ngoqg nyijongam jipa ku hoggab ngo ngoqg paqnam 
ngoqg nyolam jinum.” Ho mwn mwwg eminam Issakar hvl goqnum. 

19Hoo Liya lokta ko gvnum, hoo Jakubnvn ko tuup ax dvb bwwjnum. 

20Ho Liya benum, “Pwnbov ngam albo akiam jil paku; sija ngoqg nyolv ngam 
xitayin, hoggab ngo mwam ax dvb ko nyega bwwj pakun.” Ho mwn mwwg 
eminam Jebulun hvl goqnum. 

21Kokw so mwn nyem ko ak bwwnum hoo ham Dina hvl emin goqnum. 

22Ho Pwnbov Rakelnvn mwwpanum, hoo mwnwn Pwnbov tapanum hoo 
mwnwg mambam mvkonum. 

23Mwn ko gvnum hoo nyega ko ak bwwnum hoo benum, “Pwnbov ngoqg hvnyw-
haram naapaq paku.” 

24Hoo mwn mwwg eminam Josap hvl goqnum, hoo begamv, At Sw ngam nyega 
ko loq akta vbw tvbka!” 

Jakubg Swwk-Geeknam 

25Rakel Josapnvn ko bwwda kalam, Jakub Labannvn benum, “Ngam kanam 
tukub, ngo ngoqg atwg nam bvla gvdab wta yukun. 

26Ngoqg nywxwngam la ngoqg ko tulungam ngam jitkubv hoggab no cengdo, 
nam ngo bon nyij tukun, ho ngo wdwb nyipa ku.” 

27Hvbmabde Laban mwam benum, “Ngo noqg vnyiq kvvlwq kob mwwsw dvb 
nyipa nyiloqkam, ngo nyioky kil kaakanamv, noqg doogam gab At Sw ngam lvqc 
cipa ku. 

28Noqg nyijongam beka tvna, hoo ham ngo jitayin.” 

29Jakub mwam benum, “Ngoqg nam bon nyijnam mam no atv cengdo, hoo ngoqg 
doogam gab noqg tuun-meengv naleqgo swwnum. 

30Ngoqg haama taab, no atv cengdo noqg lvgab anyo go doonum, hoo hoqhv sija 
naleqgo swwpa ku, hoo ngo hoggv xeq nyiknum At Sw nam lvqc cipa kun. 
Hvbmabde sija ngo hwdlo atwg imiq dvpar gab bon nyita yuku?” 

31Mwv benum, “Hoggv ngo nam jitayin?” Jakub benum, “No ngam hog gojaqkam 
jimabv. No ngam soq sam ngoqgab nyib nyiloqkam, ngo hvraqb noqg sibin-
svvngam kaal hoo pvvya jitayin: 

32ngam soolo noqg sibin bintw gvla sviya pvtw dookub wpeq mvtbv, ho sviya 
potaq-pomaq boam, kaaya boam hoo sibin potaq-pomaq boam vpwb rooxub, 
mvdwb jitbv, hoo hoq tuluhv ngoqg bon nyijo gob nyitayin. 

33Ho hwdlo noqg hoqgv ngoqg nyijonam mam no haal kaaikukam, ngoqg 
jvqtwnamv ngam kokwngam betam tayin. Sibin dorxy cwrwg pengko ho potaq-
pomaq maanbo hoo sviya pengko ho kaaya maanbo ngoqg lvgab kaapa 
kubnyiloqkam, hoq tulu ham dvco namgob xiya ku.” 

34Laban benum, “Hv alpa! No hoggub bepakun hvb nyimto.” 

35Hvbmabde hoq aalho Laban sibin bimp yaboq-yasoq boam la potaq-pomaq 
boam, hoo sibin bin potaq-pomaqbo dorx cwram xulinum, hoo sviya ko kaiya 
doon boam kam nooxorl naapaq tvl, hoo hoq tulu ham mwwg ko tuup tulungam 
kaal yvg mvdwb jinum. 

36Hoo mwv atv Jakubg hoqgv aal loum wdwb aado golo wgginum hoo Jakub 
hoqg xuqro tulu Labanwg sviya sibin tulu ham rvkil yvgnum. 

37Ho Jakub nitbo poplar la almond hoo cinyium svvn beqnyiangam naanum, hoo 
beqnyiangam poory-pooga dvb vpinam diipaqnum, ho beqnyiag poory-poogal 
puulunam mam kaapanum. 

38Mwv beqnyia poory-pooga bo tulu ham sviya-sibin tulug dokam iss 
twwkumko nyook ho tvl apnum. Hoo bulv iss twwtab haaikam bulv meemin 
sudwn, 

39sviya-sibin tulungv beqnyia agaho meemin sunum hoo sviya-sibin tulungv 
poory-pooga bo hoo potaq-pomaq bov ko bwwlinum. 

40Hoo Jakub sviyangam vpwb nvvbwqnum hoo poory-pooga bo dook daiyab 
roobwqnum hoo Laban gv kaiya bo rooxongv doonum. Mwv mwwg atgam vpwb 
roobwqnum hoo Labanwg sviya pvtw lvgab yvm mvmanum. 

41Hwdlo lajaqkam ator yaanbo hv meeta yukam ho bulug pengko hoqhv poory-
poogal potaq-pomaq boam ko bwwm dvb, Jakub beqnyiangam sviya-sibin tulug 
vnyiqkv kaal iss twwta ko nyookho apnum, 

42hvbmabde dornyo laanyi maanbo sviya-sibin agaho mwv ap maanum. Ho 
dornyo laanyi maanbo hv Laban gv, hoo ator dortbo hv Jakub gv. 

43Hoqhvb nyiknv nyi akv vc loodab swwknum hoo naleqgo dortbo sviya-sibinv, 
nyem paqnv hoo nyerangv, hoo svjinv hoo svdamv doonum. 

Beggar 31 

Jakub Laban hoqgv Kelinam 

1Sija Jakub Labanwg ko tuup tulug benam mam tapanum, begamv, “Jakub ngulug 
abwg hog mwlwngam naapa ku, hoo ngulug abwg hoqgv mwv soq hog 
mwlwngam naalayil nyet swwpa ku.” 

2Hoo Laban mwam otuqg mwwswnam hvb xik-paqk maanum, Jakub kaapa 
kunum. 

3Ho At Sw Jakubnvn benum, “Noqg ab gvla noqg imiq nyi tulug dookub wkur 
tuku, hoo ngo nam dooba tayin.” 

4Ho Jakub nyi kanam tvl Rakel nvla Liyanvn mwwg sviya kaal yvk nyoro ho goqa 
mvnum 

5hoo bulam benum, “Ngo kaapa do nulug ab ngam otuqho hoggub mwwswnum 
hvb sija xik-paqk ma. Hvbmabde ngoqg abwg Pwnbov ngam doobanum. 

6Nulug abam ngoqg ator torl bon nyijkunam mam nulv cengdo, 

7hvbsujaqkam nulug abv ngam vm mvvpa ku hoo lwwyw go ngoqg nyijongam 
kwly likub-lexeqnum. Hvbmabde Pwnbov ngam un-tar mvg mvdwb mwam ator 
jima. 

8Mwv hvl benum, ‘Potaq-pomaq bov noqg nyijob nyitayin,’ ho sviya pvtw 
mwlwngv potaq-pomaqbo ko bwwnum; hoo mwv hvl benum, ‘Yaboq-yasoq bov 
noqg nyijob nyitayin,’ ho sviya pvtw mwlwngv yaboq-yasoqbo ko bwwnum. 

9Hoqgab Pwnbov noqg abwg sviya pvtwngam naapaq paku hoo bulam ngam jipa 
ku. 

10Sviya-sibin tulungv meemin suiyik moodho ngoqg vnyiqkam ngo piorabnum 
hoo yuma ak maal kaanum sibin meemin sunbo tuluhv yaboq-yasoq, potaq-
pomaql hoo poory-pooganum. 

11Ho Pwnbog gumtwngv ngam yuma ho benum, ‘Jakub hvl goqnum,’ hoo ngo 
benum, ‘Ngo si doodwn!’ 

12Hoo mwv benum, “Noqg vnyiqkv piorab gvdwl hoo kaato, sviya pvtwngam 
meenbo sibin mwlwhv yaboq-yasoq dvn, potaq-pomaq dvn hoo poory-pooga 
dvn, hoggab nam Labanwg hog mwlw nyidunam mam ngo kaapa paku. 

13Ngo Betelwg Pwnbov, hogloq ho no wlw swwrw ak diil pwr jil hoo ngam 
dingrnum. Sija gorabto, soq gvda soqgv leng dukul hoo noqg imiq nyi tulug dook 
gvdab wkur tuku.’” 

14Ho Rakel la Liya bunyiv birwql hoo mwam benum, “Ngulug abwg nam alo 
ngulv hog otu maalo gumn naas go doon nvi yv? 

15Mwv ngulam nyoodo nyi gob bek-nyik maan mvi yv? Hoggab mwv ngulam 
puqpaq paku, hoo mwv jvqtw jaqb ngulug twngkam dvxin paku. 

16Pwnbov ngulug ab hoqgv hog mwlw gumn naapaq kunamhv ngul gvku hoo 
ngulug ko tulungv. Ho sija, Pwnbov hoggv xeq nam bepa kun, ham nyito.” 

17Ho Jakub gorab kunv mwwg ko tuup tulungam hoo mwwg nywxw tulungam 
svjin tulug aoho doom kunum. 

18Mwv mwwg tuun-mee mwlwngam rool wgnum, ho mwv hoq nyookho door-
wj naaknam mam hoo mwwg gumn-ranam, ho Paddan-aramho mwwg tuun-
meengam gumn soknam mwlwngam baqla yukul mwwg ab Aisak dook Kanaan 
gvdab wdwb nyiknum. 

19Laban mwwg sviya vm reqtab wro yukho, hoo Rakel mwnwg abwg nam hoqg 
xumnam murty tulungam dvconum. 

20Hoo Jakub Aramean Labannvn mwwg keleq tanam mam betam maab mwv vm 
mvvpaqnum. 

21Mwwg hog mwlw doog kunam mam mwv baqla yukul wknv Iupratas 
pobungam rabknum, hoo mwv Gilead diisw nyook daiyab wdul dooknum. 

22Hwdlo aal loum yikho Labannvn Jakub kenkubak hvl betamnum, 

23mwwg nyi tulungam mwwg lvgab naalayil hoo aal kvn gob mwam mwv 
ruqmin gvnum hoo mwam Gilead diisw gvdaho ruqtin taknum. 

24Hvbmabde Pwnbov Aramean Labannvn ai yumaho mwam benum, 
“Mwwgabto Jakubnvn al ge ho kor ge hog akkam agam goomabv.” 

25Hoo Laban Jakubnvn ruqtin kunum. Jakub diisw gvdaho mwwg tombungam 
rwwtwl doonum, hoo Laban la mwwg nyi tulungv Gilead diisw gvdaho bulv kam 
bulug tombungam rwwtwl doonum. 

26Hoo Laban Jakubnvn benum, “Hoggv no ngam nyipa kun, no ngam vm mvvpaq 
peel hoo ngoqg nyem ko tulungam nyob palayil nyumwb boonam hvb bool wg 
pakun? 

27Hoggub no kvsil ngam vm mvvpaq peel, ngam betam maab keleqnam, no ngam 
betam nyiloqkam ngo nam dumdum-taal hoo rwwxw-gungga mvl bemin lvgab 
kanaml wm banpv 

28Hoo hoggub no ngam ngoqg ko tuup tulungam moopupl hoo ngoqg nyem ko 
tulungam alwb wnku hvl bilwq mvmanum? No paca loodab nyipa ku. 

29Nam ngo hog bvkam mvla dvb atorv doodwn. Hvbmabde noqg abwg Pwnbov 
ngam soi yumaho begamv, ‘Mwwgabto Jakubnvn al ge ho kor ge hog akkam 
agam goomabv hvnum.’ 

30Hoo noqg abwg nammam vigo mwung ko-gab no wpa ku-wpa ku, hvbmabde 
no hog nyitwl ngoqg nammwg xumnam murty tulungam dvconum?” 

31Jakub Labannvn birwqnum, “Ho ngo mwwgamv no noqg nyem ko tulungam 
ngoqg hoqgv xutinl naareq tai mwwnum, hoggab ngo bosnum. 

32Noqg xumnam murtiv hiyv lvgab dootayin hv swwl dooram. Noqg nyi tulug 
kaagaho ngoqg doognam soqgv, noqgv dood nyiloqkam ham naalin to.” Rakel 
hoq pwnbo tulu ham dvcol wgnam mam Jakub cengmanum. 

33Ho Laban Jakubg tombu urab haanum hoo Liyag tombu urab haanum hoo 
paqn vnyig tombu urab haanum, hvbmabde mwv bulam kaapa maanum. Hoo 
mwv Liyag tombu hoqgv lenglayil hoo Rakelg tombu urab haanum. 

34Rakel nammwg xumnam murty tulungam naanum hoo hoq tulu ham svjinwg 
dootamnan uraho aptvl dootamnum. Laban tombungam miiyiq-meexeqnum, 
hvbmabde bulam meepa maanum. 

35Hoo mwn mwnwg abam benum, “Ngoqg ata no haaxaq maabv ngo noqg agaho 
daqrab nyoma, ngo namc doodu dvn.” Ho mwv meegaqnum hvbmabde nam 
xumnam murty tulungam meepa maanum. 

36Ho Jakub Labannvn hang lengnum. Jakub Labannvn benum, “Hoggv ngo 
nyixiaq pa? Hoggv ngo nyic nyitwl, no ngam dwq-dwq jaqb ruqmin gvnum? 

37No ngoqg hog mwlw doognam mam meeg nukba; hoggv noqg nam hog 
dupum-dvrab go no kaapa pa? Hoq tulu ham noqg nyi tulu gvla ngoqg nyi tulug 
aga so naalinto, ho bulv ngunyig pengko so pvvb mwbwq tayin. 

38Vnyw camnyi go ngo noqg lvgab doonum. Noqg sviyangam la noqg sibin bin 
tulungv dorkin gokam jaqpaq maanum, hoo noqg yaap tvmwr tulungam ngo 
dorg kam dvka maanum. 

39Hoggv dwr-peengv dvnum ham ngo noqg dookub baqa maanum. Hoq tulu 
kwlib ngo nam jinum. Hoggab ngoqg alaq so doon boam, aalam jaqkam ho aiyam 
jaqkam dvco kunam mam no pw-hwwl kwly naanum. 

40Aalam oggv xaanyiaq dvb hoo aiyam swkwrv cwwnyiaq dvb, hoo ngoqg yuma 
karmab doonum. 

41Ho vnyw camnyi gob ngo noqg namho doonum. Noqg nyem ko vnyi gab ngo 
vnyw camleq nywpy gob nam bon nyijnum, hoo vnyw nywx go noqg tuun-
meengam kaanum, hoo no ngoqg nyijongam lwwyw go kwly likub-lexeqnum. 

42Ngoqg abwg Pwnbov, Abraham gv Pwnbov hoo Aisaknvn bosnam ngoqg lvgab 
dooma nyiloqkam jvqtw jaqb soq mood so no ngam alaq asarb kanaml wpaq 
mvpkun pv. Pwnbov ngoqg hentwr henam mam hoo ngoqg alaqg bon nyinam 
mam kaapanum hoo soi nam yolu ruqnum.” 

43Ho Laban Jakubnvn birwqnum, “Nyem ko tulu si ngoqg nyem kov su, ko hury 
tulu si ngoqg ko huriv su, tuun-mee tulu si ngoqg gv su, hoo noqg kaanam hog 
mwlw si ngoqg gv su. Hvbmabde soolo ngoqg nyem ko tulu sam ho bulug ko 
bwwnam ko huriam ngo hoggv mvtayin? 

44Kujo sija haato, ngulv pvvb birnam ak no la ngo mvbam tuj. Hoqham noqg la 
ngoqg pengko so hvvky akwb doomto.” 

45Ho Jakub wlw pwg naalayil hoo ham swwrw akwb diidaqnum. 

46Hoo Jakub mwwg imiq nyi tulungam benum, “Wlw loq nookum to.” Hoo bulv 
nookumnv ham lwwpum pumcal apnum, hoo bulv lwwpum ho dvs-twws 
dvknum. 

47Laban ham Jegar-sahaduta hvl goqnum, hvbmabde Jakub ham Galeed hvl 
goqnum. 

48Laban benum, “Soolo galoqkv so lwwpum si noqg la ngoqg pengko so hvvky 
akwb dootayin.” Hoqgab mwv ham Galeed hvl eminum, 

49hoo Mijpa gab mwv benum, “Hwdlo ngulv akwn-akwn kaapa mins kuma yin, 
At Sw noqg la ngoqg pengko lo rvkil doogdvn. 

50No ngoqg ko nyem mam mvnyi-mviya baloqkam, ho ngoqg nyem koam nywxw 
naaxin baloqkam, ngulug lvgab hiyv kam dook maajaqkam, kaato, Pwnbov noqg 
la ngoqg pengko lo hvvkib kaatayin.” 

51Ho Laban Jakubnvn benum, “Kaato, soq wlw swwrw lwwpum sam ngo noqgab 
la ngoqgab diip pakun. 

52Soq lwwpum si hvvky akwb dootayin hoo wlw swwrw si hvvky akwb nyitayin, 
ho soq lwwpum soqgv ngo noqg dookub wbo kuram, hoo soq wlw swwrw la 
lwwpum soqgv no kam ngam mengta-puqtab wbo nyoram. 

53Abraham gv Pwnbov, hoo Nahorg Pwnbov, bulug abwg Pwnbov ngunyig 
pengko so hvvky doomto.” Ho Jakub mwwg ab Aisaknvn bos banv dingr kunum, 

54hoo Jakub diisw gvdaho pwr jil aky keenum hoo mwwg nyi tulungam wtw 
dvtwk hvl goqnum. Bulv wtwngam dvkul hoq aiho diisw gvdaho doonum. 

55Ar komc Laban gorab kunv mwwg ko hosiq ko hury tulungam la mwwg nyem 
ko tulungam moopupnum hoo bulam lvqc cinum. Ho Laban hoqgv mwwg 
nammwb wkurl wknum. 

Beggar 32 

Jakub Esunvn Bosnam 

1Jakub mwwg lamtab wknum, hoo Pwnbog gumtw tulungv mwam wrwqnum. 

2Hoo hwdlo Jakub bulam kaapa yin mwv benum, “Soq si Pwnbog svmcw go.” Ho 
mwv nyook hoq eminam Mahanaim hvl goqnum. 

3Hoo Idom gvdag, Seir nyookho doonbo mwwg vbw Esu dookub Jakub mwwg 
otuqb hvvky tulungam kanam coonum, 

4bulam hingky jaqb tomswrl bilwqnum, “Soq sib ngoqg at Esunvn nulv betayin: 
Soq sib noqg nyera Jakub beden, ‘Ngo Laban lvgab nyoodo nyiib nyinv sija godab 
doomin gvdwn. 

5Ngo svv hvvbv, svdam tulungv, sviya-sibinv, nyerangv, hoo paqnv doog dukun. 
Ho ngo noqg kaagaho mwwsw dvb kaapa kudwb, ngoqg atam ngo agam bilwq 
gviyin hvl beta. 

6Hoo pui baqnbo hvvky tulungv Jakub dookub hookur kunv begamv, “Ngulv 
noqg vbw Esu dookho haanum, hoo mwv nam kvvrwqtab hoodu de, hoo nyiingv 
lwwpy gob mwwg lvgab yvba deen.” 

7Ho Jakub vcjaqb bosnum hoo mwwdwqnum. Mwwg lvgab doonbo nyiilungam, 
hoo sviya-sibin tulungam hoo svv tulungam hoo svjin tulungam svmcw vnyi gob 
mwv mvpinum, 

8mwwgamv, “Esu svmcw akwn ham nyob paiyaq baloqkam, ho akwn hv 
keleqdvb nyila tayin.” 

9Hoo Jakub benum, “Ngoqg ab Abraham gv Pwnboa hoo ngoqg ab Aisakwg 
Pwnboa, ho ngam hvl benbo At Swa, ‘Noqg atwg gvda bvla noqg imiq nyi tulug 
dookub wkur tuku, ho ngo nam alboam nyij tan,’ 

10Ngo nyiloqkam noqg tumab aby dvb hog mwlw bon nyijnum taqp maasu hoo 
noqg nyerangam noqg dengkynam mam kaakin dvb singp maasu, hoggab ngo 
soq Jordon sam ngoqg beqnyia aro lvgab rabnum, hvbmabde sija ngo svmcw 
vnyi go doog dukun. 

11Anya mwwpa gvdwl ngam ngoqg vbw Esug alaq hoqgv naalin tvb, hoggab 
mwam ngo bosdo, mwv ngam la ann tulungam la ko hury tulungam haal mvkam 
nvvs yv. 

12Hvbmabde no benum, ‘Ngo jvqtw jaqb nam alboam nyitayin hvnum, hoo noqg 
hosiqkam sa-svlog xuqx hvb mvtayin, hiyvkam ham xila maadwn.’” 

13Ho mwv hoq aiho ho doonum, hoo hoggv mwwg lvgab doonum ham naalayil 
mwwg vbw Esunvn aky jinum, 

14sibin bin lwwnyi go hoo bimpv camnyi go, sviya nyemv lwwnyi go hoo yaap 
tvmwrv camnyi go, 

15gwwi twwdu bo svjin joobaq cammum go, hvvn campy go hoo hvvb doryw go, 
svdam damn camnyi go hoo svdam damp doryw go jinum. 

16Soq tulu sam mwwg nyera tulug alaqho gvqlwqnum, vx-cwram nyera ak-kwb 
rool wg mvnum, hoo mwwg nyerangam mwv benum, “Ngoqg otuq soq tulu sam 
rool wgto hoo aado-aado dvb tom-tomwb rool wgto.” 

17Mwv otuq ak ham tomswrl bilwqnum, “Hwdlo ngoqg vbw Esu nam kaapal hoo 
nam soq sib tox yinyi loqkam, ‘No hiyvg nyiingv? No hogloqb wdeen? Hoo noqg 
soq bool wgnam tulu si hiyv gv?’ 

18ho no hvl betayin, ‘Soq tulu si noqg nyera Jakub gv. Soq tulu sam ngoqg at 
Esunvn akib jilwqnamv. Hoo mwv ngulug kokw vv hoodu dvn.’” 

19Hoqhvb kalam mwv tomnyi deen ham la tommum deen ham hoo dvpar-
dvparam rool wgbo mwlwngam aiyin lvkin dvb tomswrl bilwqnum, “Hwdlo nulv 
Esunvn kaapa yin benam akin ham betayin, 

20hoo nulv betayin, ‘Noqg nyera Jakub, ngulug kokw vv hoodu dvn.’” Hoggab 
mwv mwwnum, “Ngoqg otuqb tuun-mee wmnam tuluhv ngo mwam jinyioq 
tayin, hoo kokwngam ngo mwwg nyuqm mam kaapa tayin. Ho mwv ngam 
loorwq kamyi nvpv.” 

21Ho mwwg otuqb aky jidynam tulungam wwm coonum, hoo mwv atv ai yubg 
svmcw ho doonyunum. 

Jakub Pwnbo lvgab Gwbw Tubnum 

22Hoq ai yubkin ho mwv gorab layil hoo mwwg nywxw vnyiam, paqn nyi vnyiam 
hoo mwwg camleq akin ko tulungam boolayil, hoo Jabbok pobug iss bocar koob 
rabknum. 



68 

 

 
Nyishi 

© 2016 Bible society of India. 
 

 
 

 

23Mwv bulam boolayil hoo mwwg doognam hog mwlwngam bulam pobungam 
rapeq mvdkub kanam kunum. 

24Hoo Jakub vp-cwkwb dookurl doonyunum. Hoo nyi ak mwam ar huto maady 
deedib gwbw tubnum. 

25Hwdlo nyi akv Jakubnvn gwbw tubya nyoma yin mwv Jakubg xvrnyiq pwpam 
tubdaqnum, hoo mwv mwam gwbw tumin sui yikho Jakubg xvrnyiq pwpam 
tubtwrnum. 

26Ho mwv benum, “Ngam wwm tukub, hoggab huto yuku.” Hvbmabde Jakub 
benum, “No ngam lvqc cima deedib nam ngo wram.” 

27Hoo mwv mwam benum, “Noqg eminv hoggv?” Hoo mwv benum, “Jakub.” 

28Ho mwv benum, “Noqg eminam Jakub hvl goqk ram, hvbmabde Israel, hoggab 
no Pwnbog lvg bvla nyi tulug lvgab gwbw tubl hoo tubya paku.” 

29Ho Jakub mwam toxnum, “Anya mwwpa gvdwl noqg eminam ngam betam 
tvb.” Hvbmabde mwv benum, “Hoggub no ngoqg eminam tox dvn?” Hoo mwam 
mwv lvqc ciknum. 

30Ho Jakub hoq nyookwg eminam Peniel hvl beknv, begamv, “Ngo Pwnbo nyuqm 
mam kaatv tukun, hvbsujaqkam ngam sig hoqgv ywwlin pakun.” 

31Mwwg xvrnyiq pwpam tubtwr ko-gab mwv lvja jaal Penuel hoqgv, lingdu 
yukho doonyiv caada lwlw kunum. 

32Hoqgab soolo namgub Israel nyiilungv axar xarpog xvrnyiq pwpam dvma dvn, 
hoggab mwv Jakubg axar xarpog xvrnyiq pwpam tubdaql tubtwrnum. 

Beggar 33 

Jakub Esunvn Kvvrwqnam 

1Hoo Jakub mwwg vnyiqkam piorabl hoo kaanum, hoo kaato, Esu la mwwg nyi 
lwwpiv hoodul doonum. Ho mwv Liya gvla Rakel hoo paqn vnyig ko tulungam 
dvpar-dvpar gob mvnum. 

2Hoo mwv paqn tulungam la bulug ko tulungam otuqb pvvnum, ho Liyanvn 
mwnwg ko lvgab, Rakel la Josapnvn mwlwg vtwr-anya ho pvvnum. 

3Mwv atv bulug otuqb wnum, mwwg vbw ogumho mwv hvvc maatab, kedho kvn 
go pvxwl xumnum. 

4Hvbmabde Esu xarnv mwam kvvrwql hoo mwam cegab tvl mwwg lwwpo ho 
nywdaq tvl hoo mwam moopupnum, hoo bulv xabnum. 

5Hoo hwdlo Esu mwwg vnyiqkv nywrabl kaanum hoo nyem mam la ko tulungam 
kaapanum, mwv benum, “Noq lvgab haanbo soq nyi tulu si hiyv?” Jakub benum, 
“Noqg nyerangam Pwnbog anya mwwpal jinam ko tulungv.” 

6Ho paqn tulungv la hoo bulug ko tulungv haanum hoo dumpo pvxwl xumnum. 

7Liya la mwnwg ko tulungv ogumb hvvnwqnum hoo dumpo pvxwl xumnum. 
Hoo vtwr-anya ho Josap la Rakel ogumb hvvnwqnum, hoo bulv dumpo pvxwl 
xumnum. 

8Esu benum, “Otuq alo ngam wrwqbo dvpar tulu vv hoggab no kanamnum?” 
Jakub birwqnum, “Ngoqg atwg kaagaho ngam mwwswl kaapa kudwb 
roolwqnum.” 

9Hvbmabde Esu benum, “Ngoqg bor, ngo naleqgo doodwn; no hoggv doogdvn 
ham noq atgab pvvto.” 

10Jakub benum, “Ma, hvb bemab, noqg kaagaho ngo mwwswl kvvlwq dvb nyip 
nyiloqkam ngoqg alaq soqg aky jinam sam loorwqto. Hoggab noqg nyuqm mam 
kaanam si hvbnyiloqkam ngo Pwnbo nyuqm mam kaapkun hvb nyidwn, hoo no 
ngam loorwq paku. 

11Anya mwwpa gvdwl noqgab baqa jinam aky sam loorwqto, hoggab Pwnbov 
ngam anya jaqb svka paku, hoo ngo naleqgo doodo.” Hoqgab mwv mwam 
xaateqnum, hoo mwv ham naanum. 

12Ho Esu benum, “Ngulv atwg lamtab nyiody sam boon kuj, hoo ngo noqg otuqb 
wco deen.” 

13Hvbmabde Jakub mwam benum, “Ngoqg atv no cengs do ko tulungv wnyi 
kuma, hoo gwwi twwdu bo tuun-mee tulu ham ngo hengabl hoocuml wg yindo. 
Bulam aal lookin ho ruqtaq kvlaql wg baloqkam tuun-mee mwlwngv sitayi. 

14Ngoqg at noqg nyera otuqb no wco yaato, hoo ngo nyinyiaqb wgtayin, ngoqg 
atwg dook Seirho hvvc maady deedib, ngoqg otuqb wnbo tuun-mee ngvla ko 
tulungv hog hwdgo nyebiab wtayin hwdgo ngo nyebiab bulam bool wgtayin.” 

15Ho Esu benum, “Ngoqg lvgab wnbo nyiilu tuugin nam apaq jipe nvp.” 
Hvbmabde mwv benum, “Bulam apaq maajaqkam alv? Ngoqg at ngam mwwswl 
kvvlwq twqbo lo hv alv.” 

16Ho Esu hoq aalho mwwg lamtab Seirwb wkur kunum. 

17Hvbmabde Jakub Sukkot nyookub nyiody wnum, hoo mwwg atgab mwv nam 
mvknum hoo tuun-mee tulu gab taabo pojnum. Hoqgab nyook hoqg eminam 
Sukkot hvl goqnum. 

18Hoo Jakub anya jaqb Sekem bopamho hvvc kunum, mwwg Paddan-aram lamta 
hoqgv hooduko ho, Kanaan gvdaho doonum, hoo mwv bopam agaho svmcw mvl 
doonum. 

19Hoo Sekem abwg, Hamorg ko tuup tulu hoqgv mwv twngk lwwgwb rvnam 
gvdaho mwwg tombungam mwv rwwp kunum. 

20Hoqho mwv yugw ak diirab banv mvtwl hoo ham EL-Elohe-Israel hvl goqnum. 

Beggar 34 

Dinag Nyiburnam 

1Sija Liyag Jakubnvn nyem ko bwwjnum Dina gvdag nyem tulungam kaatab 
wnum. 

2Hoo hwdlo Hamorg ko tuup Sekem, Hibit, gvda hoqg lvpw atv mwnwn kaapa 
yin, mwv mwnwn selayil hoo mwnwn nyij-nyiparnv humlil nyinv doognum. 

3Hoo mwwg yvjv Jakub ko Dinanvn topaq kumanum. Mwv nyijwr akam abynum 
hoo mwnwn tangam jaqb dvb agam goonum. 

4Ho Sekem mwwg ab Hamornvn begamv, “Soq nyem ak sam ngoqg nywxwb 
naatbv.” 

5Jakub mwwg nyem kongam humlil nyinam mam tapanum. Hvbmabde mwwg 
ko tuup tulungv nyoroho sibin-svv tulungam rool yvg ko-gab, bulv haanam gob 
Jakub svtwl swrsob doonum. 

6Hoo Sekemg ab Hamor Jakub dookub wnv mwam agam goonum. 

7Jakub ko tuup tulungv nyoro hoqgv haada kalam bulv ham tapanum, hoo bulv 
vcjaqb mwwdwqnv hoo haaxaqnum, hoggab mwv Jakub nyem koam humlil 
nyinv, Israel nyi tulu mwlwngam nyinyi-nyiya paku, soq sam nyiyin maatba. 

8Hvbmabde Hamor bulug lvgab agam goonv begamv, “Ngoqg ko tuup Sekemg 
yvjv noqg nyem kongam mwungul doodo. Anya mwwpa gvdwl mwnwn mwwg 
nywxwb jitwb. 

9Ngulv nyem jiko-jipeql hoo naako-naapeqtuj. Noqg nyem koam ngulam jitwb, 
hoo ngulug nyem koam nulv naato. 

10Nulv ngulug lvgab dooto, hoo nulv hogloq gvdaho doonw dvn ho dooto. Doogw 
tvl pudu ruuto, hoo gumn-ranam naato.” 

11Sekem kam mwnwg abam la mwnwg vbw-bor tulungam benum, “Ngam nulv 
mwwswl gvdwl nyitbv, nulv ngam hoggv betayin ngo jitayin. 



71 

 

 
Nyishi 

© 2016 Bible society of India. 
 

 
 

 

12Nulv ngam naleqgo sooram la nulug mwwlwqnam akiam kojaqkam hoo nulv 
ngam hoggv kotayin ngo jitayin. Ngam nyem nyijwram ngoqg nywxwb jitwq 
tvb.” 

13Jakubg ko tuup tulungv Sekem nvla mwwg ab Hamornvn surjaqb birwqnum, 
hoggab mwv bulug bwrm Dinanvn kacdvb mvgam gab. 

14Bulv bulam benum, “Ngulug bwrm mam pepaql-mux mvma boam nyem jidwb, 
ngulv sam nyila deema, hoggab hv ngulam xima dvb mvtayin. 

15Soq sam nulv nyitwq baloqkam ngulv nulam loorwq tayin—ngulug hvbkalam 
nulug nyega vcw-atam pepaql-mux mvto. 

16Ho ngulug nyem kongam ngulv nulam jitayin, hoo ngulv nulug nyem kongam 
ngul gab naatayin, hoo ngulv nulug lvgab dootayin hoo ngulv nyiilungv akin gob 
nyitayin. 

17Hvbmabde nulv ngulam tama bvla mux mvma baloqkam, ngulv ngulug nyem 
koam boota yukun, hoo ngulv wtayin.” 

18Bulug gomcwr tulungv Hamor nvla Hamorg ko tuup Sekemnvn tvlwqnum. 

19Hoo yaapa nyi akv ham nyidwb oyu maanum, hoggab mwv Jakubg nyem ko ak 
ham aby jaqnum. Mwwg abwg namho mwlwngam xibin yaadwb mwv nyinum. 

20Ho Hamor la mwwg ko tuup Sekem bopamg toggoqho haaknum hoo bulug 
bopam hoq nyi tulungam agam goonv begamv, 

21“Soq nyi tulu si ngulug lvgab swrsob paku; bulam gvda so doomto hoo hoq 
hoqgv pudu ruumto, ho kaato, bul gab gvdangv jot do. Bulug nyem ko tulungam 
ngulug nywxwb naatuj, hoo ngulug nyem koam bulam jituj. 

22Soq sam aro ngulv loorwq baloqkam bulv ngulug lvgab dootayi hoo nyiilungv 
akin gob nyitayin—hwdlo ngulug nyega ko vx-cwrv bulug pepaql-mux mvnam 
hvbkalam pepaql-mux mvbnyiloqkam loorwqtai. 

23Bulug tuun-meengv, bulug gumn-ranv hoo bulug svb-svvngv ngulug ram yv? 
Ngulv bulam loorwq twqtuj, hoo bulv ngulug lvgab dooba tayin.” 

24Hoo mwwg bopam toggoqb wnbo mwlwngv Hamor la mwwg ko tuup Sekemg 
benam mam tanum hoo nyega ko vx-cwrv mux mvnum, mwwg bopam haaga 
toggoqb wnbo nyega vcw-at mwlwngam mux mvnum. 

25Ho aal loum deenho, hwdlo bulv un vc cidu yukho, Jakubg ko tuup vnyi gon, 
Dinag vbw Simeon la Lebi bulug lyoqr orioqkam naalayil hoo bopam mam ceekol 
haabnv nyega mwlwngam mengnum. 

26Bulv Hamor nvla mwwg ko tuup Sekemnvn lyoqr orioq lvgab mengnum hoo 
Dinanvn Sekem nam hoqgv naala yukul wleqnum. 

27Hoggab bulug bwrm mam bulv humlil nyigam gab, Jakubg ko tuup tulungv 
mengxo tvl bopam mam hubyiql baql wgnum. 

28Bulv bulug sviya-sibin pvtwngam hoo bulug svv tulungam, bulug svdam 
tulungam, hoo bopam ura hoola rongo ho hoggv xeq doonam ham naal wgnum. 

29Bulug gumn-ran mwlwngam, bulug ko anyongam la nywxw tulungam, hoo 
nam uraho doonbo hog mwlwngam bulv naareql hoo baql wgnum. 

30Ho Jakub Simeonnvn la Lebinvn benum, “Gvda soq doonbo Kanaan nyi 
tulungam la Perijj nyi tulungam nyixal nulv ngoqg aoso vs-axaqkam haam dvb 
mvpa ku. Ngoqg nyiingv jaqnyo do, hoo bulv lvkin gob ngam ceekol nyob 
pabnyiloqkam ngam la ngoqg imiq dvparam twryum tayin.” 

31Hvbmabde bulv benum, “Ngulug bwrm mam mwv hoggab meqjo bo ak hvb 
mvnum?” 

Beggar 35 

Pwnbov Lvqcnv hoo Jakubnvn Emin Mindarnam 

1Pwnbov Jakubnvn benum, “Gorabto, Betel wgdvl hoo alo doota. Hwdlo noqg 
vbw Esu hoqgv no keleq yukho nam wrwqbo Pwnbo gab yugw lo alo ak mvta.” 

2Ho Jakub mwwg imiq nyiingam la mwwg lvgab dooba mwlwngam benum, 
“Nulug pengko ho nyoodo pwnbo tulungam hurpaq tuku hoo nulv atv atam 
darxaqto hoo nulug vj tulungam kwly to. 

3Ho gorabto ngulv Betelwb wnuj, ho Pwnbo gab yugw loq ak alo mvtaj, ngoqg 
vs-axaq moodho hiyv ngam svkanum hoo ngoqg hogloq bvxeq wknum ngoqg 
lvgab wbanum.” 

4Ho bulv Jakubnvn bulug doognam nyoodo pwnbo mwlwngam, hoo bulug 
nyuruho gagy tulungam jiknum. Jakub hoq tulu ham Sekem ogumg terebin svvn 
niikumho kvsil apnum. 

5Hoo bulv nyiody boodu yikho Pwnbo hoqgv diis-paapwg bopam tulungam bos 
looda dvb haanum, hoggab bulv Jakubg ko tulungam ruqmin gvmanum. 

6Hoo Jakub Kanaan gvdag Luj ho haaknum (hoqhv Betel), mwv la mwwg lvgab 
wba bo nyiilu mwlwngv haaknum, 

7hoo hoqho mwv yugw ak mvnum hoo nyookam El-betel hvl goqnum, hoggab 
hwdlo mwwg vbw hoqgv mwv keleq yukho, hoqho Pwnbov mwv atv mwam 
kaakinum. 

8Hoo Rebekanvn bon nyijbo Debora siknum, hoo mwnwn Betelwg kora svvn 
niikumho svma liiknum. Ho mwv hoqg eminam Allon-bakut hvl goqnum. 

9Hwdlo mwv Paddan-aram hoqgv haai yikho, Pwnbov Jakubnvn lokta kaakinum, 
hoo mwam lvqcnum. 

10Hoo Pwnbov mwam benum, “Noqg eminv Jakub; hvbmabde noqg eminam 
Jakub hvl goqk ram, hvbmabde noqg eminam Israel hvtayin.” Ho mwwg eminam 
mwv Israel hvl goqnum. 

11Hoo Pwnbov mwam benum, “Ngo mwlwngam ator koi yaanbo Pwnbov: 
mipar-gooiyiql hoo dumtwq-miilyw swwn ka. Nyob ak hoo jaqt bo nyob tulungv 
noqg hoqgv lengtayin, hoo lvpw at tulungv noqg atwg gv hoqgv lengtayin. 

12Abraham nvla Aisaknvn gvda jinam mam ngo nam jitayin, hoo noqg kokwb 
noqg hosiqkam ngo gvdangam jitayin.” 

13Ho Pwnbov hogloq nyookho mwwg lvgab mwv agam gooknum mwwg hoqgv 
wleq kunum. 

14Hoo hogloq nyookho Pwnbov mwam agam gooknum, Jakub wlw swwrw ak 
hoqho diidaql apnum. Mwv hoq aoho twws akiam tooiyaqnum hoo hoqho 
kutiam tooiyanum. 

15Ho hogloq nyookho Pwnbov mwwg lvgab agam gooknum Jakub hoq nyook 
hoqg eminam Betel hvl goqnum. 

Rakel la Aisakg Sinam 

16Ho bulv Betel hoqgv nyiody booknum. Hwdlo bulv Iprat hoqgv aado kvtaq go 
dooyikho, Rakel cinc cirabnum, hoo mwn vc loodab cinc cinum. 

17Hoo hwdlo mwnwg cincv vc loodab cigwq yukho, cinc joonbov mwnwn 
benum, “Bos maabv, hoggab no nyega ko akta doopa ku.” 

18Hoo mwn sijo ywwtwl, mwwg eminam mwn Ben-oni hvl goqnum; hvbmabde 
mwwg abv mwam Benjamin hvl goqnum. 

19Ho Rakel siknum, hoo mwnwn Iprat lamtaho svma liiknum (hoqhv Betleham), 

20hoo Jakub mwnwg nyubuho wlw swwrw ak diidaqnum. Hoqhv Rakelg 
nyubungv, hv soolo godab doodwn. 

21Israel mwwg nyiodam boodul doonum hoo mwwg tombungam Eder sojag 
taqcgon ho rwwnum. 

22Israel hoq gvdaho doodu yukho, Reuben mwwg abwg xwwbaq nywxw 
Bilhanvn bwwnum. Hoo Israel ham tapanum. Ho Jakub ko tuupv camleq vnyi 
kunum. 

23Liyag ko tuupv: Reuben (Jakub tuup vbw cociq), Simeon, Lebi, Juda, Issakar, 
hoo Jebulun. 

24Rakelg ko tuupv: Josap la Benjamin. 

25Rakel paqn Bilhag ko tuupv: Dan la Naptali. 

26Liyag paqn Jilpag ko tuupv: Gad la Aser. Soq tulu si Paddan-aram lo Jakubnvn 
ko bwwjnum ko tuupv. 

27Hoo Jakub mwwg ab Aisakwg dook nyook Mamre, Kiriat-arba (hoqhv Hebron) 
ho hvvc kunum, hoqho Abraham la Aisak doogwnum. 

28Ho Aisak 180 vnyw gob swwl dooknum. 

29Hoo Aisak mwv nyekam pvg dvb doope kul, mwwg svqriq taiyikho mwwg 
nyiilungam mwv goqkumnum hoo mwv svqriq kunum. Hoo mwwg ko tuup Esu 
la Jakub mwam svma liiknum. 

Beggar 36 

Esug Hotam 

1Soq tulu si Esug hotam tulungv (hoqhv Idom), 

2Esu mwwg nywxw tulungam Kanaan nyi tulug nyem ko tulungam naanum: Ada, 
Hittait Elonwg nyem kov, Oholibama, Anag nyem kov, Hibait Jibeonwg nyem 
kov, 

3hoo Basemat, Ismaiyelg nyem kov, Nebaiot bwrm. 

4Hoo Ada Esu gab Elipajnvn bwwjnum; Basemat Reuelnvn bwwjnum; 

5hoo Oholibama Jeus, Jalam, hoo Koranvn bwwnum. Soq tulu si Esug ko tuupv 
mwam Kanaan gvdaho dooyikho ko bwwjnum. 

6Ho Esu mwwg nywxw tulungam, mwwg ko tuup tulungam, mwwg nyem ko 
tulungam, hoo mwwg imiq dvpar nyi mwlwngam, mwwg tuun-meengam, 
mwwg svb-svv mwlwngam, hoo mwwg gumn-ran Kanaan gvdaho door tiknam 
mwlwngam naanum. Hoo mwv mwwg bor Jakub hoqgv gvda asaq golo wknum. 

7Hoggab bulug gumn-ranv vc loodab koi ko-gab bulv lvkin gob doola kumanum. 
Bulug gvda dook hv bulug tuun-mee dvk-twwk gab pwwma kunum hoqgab lvkin 
gob doola kumanum. 

8Ho Esu Seir diiswg gvdaho nvmcw dooknum. (Esu si Idom). 

9Soq tulu si Seir gvda diiswg Idom nyi tulug ab Esug hotamv. 

10Soq tulu si Esug ko tuup tulug eminv: Elipaj Esug nywxw Adag ko tuupv, Reuel 
Esug nywxw Basematwg ko tuupv. 

11Elipajwg ko tuup tulungv: Teman, Omar, Jepo, Gatam, hoo Kenaj. 

12(Timna, Elipajwg Esug ko tuupwg, xwwbaq nywxwngv; mwn Elipaj gab 
Amaleknvn ko bwwjnum.) Soq tulu si Esug nywxw Adag ko tuupv. 

13Soq tulu si Reuel ko tuupv: Nahat, Jera, Samma, hoo Mijja. Soq tulu si Esug 
nywxw Basematwg ko tuupv. 

14Soq tulu si Oholibama, Anag nyem ko Jibeonwg nyem ko hosiqg Esug nywxw 
ko tuupv: Mwn Esu gab Jeus, Jalam, hoo Koranvn bwwjnum. 

15Soq tulu si Esug peelo bo ko tuup tulungv. Esug ko tuup vbw cociq Elipaj 
hoqgv: peelo bo tulungv Teman, Omar, Jepo, Kenaj, 

16Kora, Gatam, hoo Amalek; soq tulu si Idom gvdag Elipajwg peelo bov; soq tulu 
si Ada ko tuupv. 

17Soq tulu si Esug ko Reuel ko tuupv: peelo bov Nahat, Jera, Samma, hoo Mijja; 
soq tulu si Idom gvdag peelo bo Reuel kongv; soq tulu si Esug nywxw 
Basematwg ko tuupv. 

18Soq tulu si Esug nywxw Oholibamag ko tuupv: peelo bo Jeus, Jalam, hoo Kora; 
soq tulu si Anag nyem ko Esug nywxw Oholibamag peelo gob ko bwwnamv. 

19Soq tulu si Esug ko tuup tulungv (hoqhv Idom), hoo soq tulu si bulug peelo bo 
tulungv. 

20Soq tulu si nyiidub gvdaho doonbo Horit Seirwg ko tuupv: Lotan, Sobal, Jibeon, 
Ana, 

21Dison, Ejer, hoo Disan; soq tulu si Horit nyi tulug peelo bov, Idom gvdag Seirwg 
ko tuupv. 

22Lotan ko tuupv Hori la Hemam; hoo Lotanwg bwrmv Timna. 

23Soq tulu si Sobalg ko tuupv: Alban, Manahat, Ebal, Sepo, hoo Onam. 

24Soq tulu si Jibeonwg ko tuupv: Aiya la Ana; Ana mwv hwdlo mwwg abwg 
svdam tulungam hoqtu tuukar yikho, deexa-raraho iss oggul xulin boam kaapa 
bov. 

25Soq tulu si Anag ko tulungv: Anag nyem kov Dison la Oholibama. 

26Soq tulu si Disonwg ko tuupv: Hemdan, Esban, Itran, hoo Keran. 

27Soq tulu si Ejerg ko tuupv: Bilhan, Jaaban, hoo Akan. 

28Soq tulu si Disanwg ko tuupv: Uj la Aran. 

29Soq tulu si Horitwg peelo tulungv: peelo bo si Lotan, Sobal, Jibeon, Ana, 

30Dison, Ejer, hoo Disan; soq tulu si Horitwg peelo tulungv, Seir gvdaho peelo 
tulungv dvpar-dvparb doonum. 

31Israel nyi tulug aoho lvpw at pvvb bwwl doogbo swwlin maata yukho, soq tulu 
si Idom gvdaho lvpw atwb pvvb bwwl doognum. 

32Beyor gv ko tuup Bela Idom mam pvvb bwwl doognum, mwwg bopam hoq 
eminv Dinhaba. 

33Bela siknum, hoo mwwg kwlib Bojrag Jerag ko tuup Jobab pvvb bwwl 
doognum. 

34Jobab siknum, hoo Teman nyi tulug gvdaho Husam mwwg kwlib pvvb bwwl 
doognum. 

35Husam siknum, hoo hiyv Midianam Moab gvdaho mviya gvnbo Bedadwg ko 
tuup Hadad mwwg kwlib pvvb bwwl doognum, mwwg bopam hoq eminv Abit. 

36Hadad siknum, hoo Masrekag Samla mwwg kwlib pvvb bwwl doognum. 

37Samla siknum, hoo Rehobotwg Soul mwwg kwlib Iupratas ho pvvb bwwl 
doognum. 

38Soul siknum, hoo Akborwg ko tuup Baal-hanan mwwg kwlib pvvb bwwl 
doognum. 

39Akborwg ko tuup Baal-hanan siknum, hoo Hadar mwwg kwlib pvvb bwwl 
doognum, mwwg bopam hoq eminv Pau; mwwg nywxw hoqg eminv Mehetabel, 
Matredg nyem kov, Mejahabg nyem kov. 

40Soq tulu si Esug peelo bo eminv, bulug nyob tulu gvla bulug nyook doogw ko, 
bulug eminv: Peelo bo Timna, Alba, Jetet, 

41Oholibama, Ela, Pinon, 

42Kenaj, Teman, Mibjar, 

43Magdiel, hoo Iram; soq tulu si Idomg peelo tulungv (hoqhv Esu, Idomg abv), 
bulug dootaq nyookv bulug gvdab nyiknum. 

Beggar 37 

Josapg Yuma Maanam 

1Mwwg abwg dook, Kanaan gvdaho Jakub hvraq doonum. 

2Soq tulu si Jakubg hotam tulungv. Josap vnyw camleq kvn go akam dukho 
mwwg vbw tulu lvgab sviya-sibin pvtwngam rool yvmin gvnum. Mwv mwwg 
abwg nywxw Bilha gvla Jilpag nyega kov. Hoo Josap bulug almab nyinam mam 
mwwg abam betamnum. 

3Israel Josapnvn mwwg ko tuup mwlwngam aby bobin yaanum, hoggab mwv 
mwwg nyekam konguq yukho ko bwwnum. Hoo mwv mwwg gab naleqgo 
kangam dvb poomo vj rumg mwjnum. 

4Hvbmabde hwdlo mwwg vbw tulungv bulug abv mwam mwlwngam aby bobin 
yaanam mam cengtwl, bulv mwam oyumnum hoo mwam anyab agam 
goomanum. 

5Ho Josap yuma ak maanum, hoo hwdlo mwv ham mwwg vbw tulungam betam 
yukam bulv vi yaiya go mwam oyumnum. 

6Mwv bulam benum, “Taiya to, ngoqg yuma maanam sam: 

7Kaato, ngulv rongo ho am agaq goqdunam, hoo kaato, ngoqg am agaqkv gorab 
layil dindab daqnum. Hoo kaato, nulug am agaqkv hoq bviywrho hookumnum 
hoo ngoqg agaqkam pvxwl xumnum.” 

8Mwwg vbw tulungv mwam, “No jvqtw jaqb ngulug aoso lvpw atwb swwtayin i? 
Ho no jvqtw jaqb ngulug aoso pvvb bwwl doog tayin i?” Ho mwwg yumangam la 
mwwg gomcwram tatwl bulv mwam vi yaiya go oyumnum. 

9Ho mwv yuma akta yuma maanum hoo ham mwwg vbw tulungam betamnum, 
“Kaato, ngo yuma akta yuma maanum. Kaato, doonyiv, poolv, hoo camleq akin 
takarv ngam pvxwl xumnum.” 

10Hvbmabde hwdlo hoqham mwwg abam la vbw tulungam betam yin, mwwg 
abv mwam yolu ruql hoo mwam benum, “Hognvk yumangv no yuma maatnum? 
Ngo la noqg annv hoo noqg vbw tulungv, ngulv noqg agaho haalayil kedho pvxwl 
xumtayin yv?” 

11Hoo mwwg vbw tulungv mwam kaaneqnum, hvbmabde mwwg abv agam 
goolin maab mwwtwqnum. 

Josapnvn Mwwg Vbw Tulungv Puqnam 

12Mwwg vbw tulungv mwwg abwg sviya-sibin pvtwngam Sekem ogumho 
roogaql yvgnum. 

13Hoo Israel Josapnvn benum, “Noqg vbw tulungv sviya-sibin pvtwngam Sekem 
alo rool yvgdo? Soq haat, ngo nam bulug dookub kanam tayin.” Hoo mwv mwam 
benum, “Ngo si doodwn.” 

14Ho mwv mwam benum, “Noqg vbw tulungv la sviya-sibin pvtwngv al dviya 
bwdwq wgdvl kaapel ngam agam betam to.” Ho mwv mwam Hebron lywpa 
hoqgv kanamnum, hoo mwv Sekem ho haaknum. 

15Hoo nyi ak mwam nyoroho nyogaq gaqkarnam mam kaapanum. Hoo nyi akv 
mwam toxnum, “Hoggv no meegaq dvn?” 

16“Ngoqg vbw tulungam ngo meegaq dvn hvl mwv benum.” Anya mwwpa gvdwl 
ngam betam tvb, bulv hogloq ho sviya-sibin pvtwngam rool yvgdo.” 

17Hoo nyi akv benum, “Bulv soqgv wn kun, ‘Kuj ngulv Dotanwb wnuj hvl bemin 
sunam mam ngo tapa tvn.’” Ho Josap mwwg vbw tulug kokwb wmin gvnv bulam 
Dotanho kaapanum. 

18Bulv mwam aado hoqgv kaapanum, hoo bulug ogumb mwv hvvnwq maatab 
bulv mwam mengdwb hvl hwws kunum. 

19Bulv akwn-akwn bemin sunv benum, “Yuma maanbo akv haaiku. 

20Kuj haato, ngulv mwam mengtwl ung golo joopaq tuj. Ho nyoro svdinv mwam 
cexnum hvl ngulv betuj, hoo ngulv kaaya tuj mwwg yuma maanamv hoggub 
nyiyi badwq.” 

21Hvbmabde Reuben ham tapanum, mwam bulug alaq hoqgv ywwlin dvb 
mwwnv mwv benum, “Mwam ngulv mengma buj.” 

22Hoo Reuben bulam benum, “Mwam ui lengdwb mviyoj; mwam soq deexa-
rarag ung so joolwql apaqtuj, hvbmabde mwam alaq idaql mengmab”—ho 
mwam bulug alaq hoqgv mwv naalin layil mwwg abam jikur dukub mwwsnum. 

23Ho hwdlo Josap mwwg vbw tulug dook ho hvvc yukho, bulv mwwg kangam 
alwb naleqgo poory-pooga dvb mvtwl koonam vjam twqbinum. 

24Hoo bulv mwam boolayil mwam ung ura gol joolwqnum. Unghv asarnum; 
hoqho iss doomanum. 

25Ho bulv dvdwb doanum. Hoo bulv nywrabl kaanamv Ismaiyel nyi tulu hoqgv 
kwm-kor mvnbo nyi dvpar go Gilead hoqgv hoodul doonum, bulv bulug svjin 
tuluho swwxw, takin, takeq-taiyab nwwnan, hoo mirram baqm tvl, bulv Ijipt 
baql dvb hvl bulug lamtaho wdunum. 

26Ho Juda mwwg vbw-bor tulungam benum, “Ngulv ngulug boram mengtwl 
svmangam kvsnamv hoggv ngulv kaapa tayin? 

27Haato kuj ngulv mwam Ismaiyel nyi tulungam puqtuj, hoo ngulug alaqkv 
mwwg aoho idaq yooju, hoggab mwv ngulug borv, ngulug atwg soodin akinv.” 
Hoo mwwg vbw-bor tulungv mwam loomin gvnum. 

28Ho Midian nyi tulu pudu ruunbov wpeqnum. Hoo bulv Josapnvn ung hoqgv 
lvvgwb seelinum, hoo mwam rup sikil camnyi gob puqknum. Bulv Josapnvn Ijipt 
booknum. 

29Hwdlo Reuben ungho wkurl kaaknamv Josap ung uraho dook maanum, mwwg 
vjam mwv puc-puiywl mvsnum 

30hoo mwwg bor tulug dookub mwv hookurl benum, “Nyega kov dookma, hoo 
ngo sija, hogloqb wta yukun?” 

31Ho bulv Josapg kamtam naalayil hoo sibin dorg mengnum hoo kamtam uiho 
swwbamnum. 

32Hoo bulv kangam dvb naleqgo poory-pooga bo vjam bulug ab dookho baqa 
layil benum, “Soq sam ngulv kaapa yin; soq si noqg ko tuup vj goi yv ma vj maai 
yv kaacin kaato.” 

33Hoo mwv ham kaacinl hoo benum, “Si ngoqg ko tuupwg vj go. Nyorog svdinv 
mwam mengp kude. Sam mwum dvb nyima Josapnvn cimwq-ceiyaql mvkbade.” 

34Ho Jakub mwwg vjam swrmwq tvl hoo mwwg hwwpo ho tuila vjam kootwl 
hoo mwwg ko gab aal naleqgo nyix-riil doonum. 

35Mwwg ko tuup tulungv la mwwg nyem ko mwlwngv mwam bet-bela dvb 
benum, hvbmabde mwv bet-bela kumanum. Ngam bet-bela maab, ngo Sux-
ywlwb ig dvl hvraqb ngoqg ko gab ngo nyix-riidu tayin.” Soq sib mwwg abv 
mwwg gab xabnum. 

36Kokw so Midian nyi tulungv mwam Ijiptho Parog sipai saab rvkybo keptenwg, 
Potiparwg imiqho puqlwqnum. 

Beggar 38 

Juda la Tamar 

1Hoq moodho Juda mwwg vbw-bor tulu hoqgv wbwq layil Adullam gvdag Hira 
ngvk hvl eminam lvgab doobanum. 

2Hoqho Juda Kanaan nyi nyem ko Sua ngvk hvl eminam ak kaapanum. Mwnwn 
mwv naanum hoo doognum, 

3hoo mwn ko gvnum hoo nyega ko ak bwwnum, hoo mwwg eminam mwv Er hvl 
goqnum. 

4Mwn akta ko gvnum hoo nyega ko ak bwwnum, hoo mwwg eminam mwn Onan 
hvl goqnum. 

5Hvraq lokta mwn ko bwwnum, hoo mwwg eminam mwn Sela hvl goqnum. 
Hwdlo mwn mwam ko bwwi yikho Juda Kejibho doonum. 

6Hoo Juda mwwg ko tuup vbw cociq gab nywxw ak naanum, hoo mwnwg eminv 
Tamar. 

7Hvbmabde Er, Judag ko tuup vbw cociqhv At Swg kaagaho nyic-nyia nyinum, 
hoo At Sw mwam sim dvb mvnum. 

8Ho Juda Onannvn benum, “Noqg vbw nywxw dookub wno hoo lyog nyidy 
sanam mam mwnwn nyijto, hoo noqg vbwg hosiqkam lingsiq mvto.” 

9Hvbmabde Onan hosiqkv mwwg ram hvl cengnum. Ho hwdlo mwwg vbw 
nywxw dookub mwv dooba yin mwwg doolangam kedho mwv toopaqnum, 
mwwg vbwg hosiqkam swsiql swwlin mwnw maanum. 

10Hoo mwv hoggv nyinum hv At Swg kaagaho nyic-nyia gob nyinum, hoo mwam 
kam sim dvb mvnum. 

11Ho Juda mwwg nyeexwngam benum, “Ngoqg ko tuup Sela akam namxaqb, 
noqg abwg namho xwwmib dooiya ta”—hoggab mwv bosnum mwwg vbw tulu 
hvb mwv rub sitwqto mwwnum. Ho Tamar wknv mwnwg ab namho dooiyanum. 

12Meeg mood kokw so Judag nywxw Sua siknum. Judanvn bet-bela kunum, ho 
mwwg sviya vm reqya bo Timna dookub mwv la mwwg ajin Adullam gvdaho 
doonbo Hira caaba sunum. 

13Hoo Tamarnvn betamnum, “Noqg atu mwwg sviya vm riqjbo Timna dookub 
coodu do,” 

14mwn mwnwg xwwmy vjam pipaq peel hoo mwn atv nyuqm pulupnan vj lvgab 
pulup tvl Timna lamta wg gaag Enaim haagaho doonum. Hoggab mwn kaaknum 
Sela akam kunum, hoo mwnwn nyeexw somdvb mwam jimanum. 

15Hwdlo Juda mwnwn kaanum, mwv mwnwn meqjo bo go mwwnum, hoggab 
mwnwg nyuqm mam mwn putumnum. 

16Mwv lamta bviywr mwnwg dookub haabnv hoo benum, “Haato, nam ngo 
bwwtayin,” hoggab mwnwn mwwg nyeexwngv hvl mwv cengmnum. Mwn 
benum, “No ngam doog baloqkam, hoggv no ngam jitayin?” 

17Mwv birwqnum, “Ngo nam sibin bindo loq ak kanam jitayin.” Hoo mwn benum, 
“No ham kanam namgub ngam hogloq ak dingrwl pvvpe—” 

18Mwv benum, “Hoggv ngo nam dingrwl pvvtayin?” Mwn birwqnum, “Noqg 
morx lvqc ham la noqg laa ham la noqg alaqho beqnyia ham ap peebv.” Ho mwv 
hoq tulu ham mwnwn jinum hoo mwnwn doognum, hoo mwn mwwg gab ko 
gvnum. 

19Ho mwn gorabl wleq kunum, hoo mwnwg nyuqm putumnam vjam pipaq tukul 
xwwmy vjam kooknum. 

20Hwdlo Juda sibin bindo ham mwwg ajin Adullam hoq doonbo nyi lvgab jilwq 
tvl mwwg nyem ham dingrwl ap jinam tulu ham nookur mvdkub kanamnum, 
mwv mwnwn kaapa maanum. 

21Hoo mwv nyook hoq nyi tulungam toxnum, “Enaim lamta bviywrho meqjo bo 
nyem akv hogloq ho doodwn?” Hoo bulv benum, “Ma, so meqjo bo nyem dooma 
dvn.” 

22Ho mwv Juda dookub hookur kunv hoo benum, “Ngo mwnwn kaapa ma. 
Nyookwg nyi tulungv kam benum, ‘So meqjo bo nyem dooma dvn.’” 

23Hoo Juda birwqnum, “Mwnwn atgab hoq dvrab tulu ham pvvm tuku, ho 
ngulam nyiingv nyirj tai. No kaato, ngo soq sibin bindo sam mwn gab 
kanamnum, hoo no mwnwn kaapa ma.” 

24Pool borum kokw so Judanvn betamnum, “Noqg nyeexw Tamarnvn nyiv 
bwwpa ku. Hvvtwq ma mwnwg nyisil nyigam gab mwn ko gvdku.” Hoo Juda 
benum, “Mwnwn boolin to, hoo mwnwn wm rwlwqto.” 

25Ho mwnwn hvb boolin yikho, mwn agam ak mwnwg atu doram bilwqnum, 
“Soq dvrab tulug nyi atgab ngo ko gvdwn.” Hoo mwn benum, “Kv soq lvqc si hoo 
laa si hoo beqnyia si hiyv gv kaacin kaato.” 

26Ho Juda hoq tulu ham kaacin tukul hoo benum, “Mwn ngam dvrwq lootw goiya 
kunyi, hoggab ngo mwnwn ngoqg ko tuup Selanvn nywxw bwwm dvb jij 
maanum.” Hoo mwnwn mwv lokta cengka jik maanum. 

27Hwdlo mwnwg cinc cil ko bwwd moodho, mwnwg kepo ho ko vnyi go doonum. 

28Hoo hwdlo mwn cinc cidu yikho ko akwn hv alaqkv laqlinum, hoo ham tan 
nwlwngv cinc jooiya bo nyem tuluhv hiqlwqnv begamv, “Soq ak si otuq lengco 
bov.” 

29Hvbmabde mwwg alaqkam mwv siikur kunum, kaato, mwwg bor akam 
bwwlin kunum. Hoo mwn benum, “Hoqhvb i no atv lamta mvko dvn!” Hoqgab 
mwwg eminam Perej hvl goqnum. 

30Meeg kokw so mwwg vbwngv mwwg alaqho tan nwlwngam gvdwl lengknum, 
hoo mwwg eminam Jera hvl goqnum. 

Beggar 39 

Josap la Potiparwg Nywxw 

1Josapnvn Ijiptho bool kunum, hoo Ijiptho Parog saab, rvkybo kepten akv, 
mwam hoqho bool kunbo Ismaiyel nyi tulu hoqgv, Potipar mwam rvnum. 

2Josap lvgab At Sw doobanum, hoo mwv niqtuq lengn bo nyiib ak gob nyiknum, 
hoo mwwg Ijipt nyiit atwg dook namho mwv doonum. 

3At Swg mwam doomin gvnam mam la At Swg mwwg alaq nyitaq mwlwho 
mwam niqtuq lengm dvb nyinam mam mwwg nyiit atv kaapanum. 

4Ho Josap mwwg atwg vnyiq kvvlwql mwwsw dvb mwwg nyitaq mwlwho 
nyinum hoo mwv mwam mwwg nammam kvvyw-tadal kao mvdwb mvnum hoo 
mwwg doognam mwlwngam mwam kaal yvg mvdwb mvnum. 

5Mwwg nammam mwam kvvyw-tadal doog mvdwb mvda kalam hoo Ijipt nyi 
akwg nammam Josapg doog ko-gab mwwg hog mwlw doognam mam At Sw lvqc 

ciknum; At Swg lvqcv mwwg nam hoola rongo ho doognam hog mwlw aoho 
haaknum. 

6Ho mwwg doognam hog mwlwngam mwv Josapnvn kaam dvb apaq kunum, 
hoo Josapg doog ko-gab mwv hog akkam mwwdwq doomanum hvbmabde 
dvnam arongam hengabnum. Kaato sija Josapg gv vpv kangam bvla kaaby dvb 
nyinum. 

7Hoo meeg apo go mood kokw so mwwg nyiit atwg nywxwg vnyiqkv Josapnvn 
kaabynum hoo benum, “Ngam karmin gvt.” 

8Hvbmabde mwv tamab maak hvnum hoo mwwg nyiit at hoqg nywxwngam 
benum, “Kaato, ngoqg nyiit atv ngo doogam gab nammam hog akkam mwwdwq 
ma, hoo mwwg hog mwlw doognam mam mwv ngam kaam dvb jipa kun. 

9Mwv soq nam so ngam koi yaama dvn, ho nam apaq twqtwl, ngam jimab mwv 
hog akkam nam so pvvkur ma, hoggab no mwwg nywxwngv. Hoggub ngo soq 
koibo nyic-nyia nyinam sam nyic nyil Pwnboam ceeko tayin?” 

10Hoo mwn Josapnvn aal looxiam mwnwg lvgab doomin-karmin gvt bvk hvl 
goonum, mwnwg benam mam mwv tamanum. 

11Hvbmabde aal loog, hwdlo mwwg bonam mwv namho nyitab nam urab 
haanum hoo namho nyi akkam doomanum, 

12mwn mwam mwwg vjam nootu nv begamv, “Ngam karmin gvt.” Hvbmabde 
mwwg vjam mwnwg alaqho mwv apaq peel hoo keknv nam lvvgwb kelinum. 

13Hoo mwn hwdlo mwam vjam mwnwg alaqho apaq peel nam lvvgwb kelinam 
mam kaapa yin, 

14mwn mwnwg nam hoqg bon nyinbo nyi tulungam goqnv hoo bulam benum, 
“Kaato, mwv ngulug pengko so Hibru ak boanum hv ngulam nyirj dvb nyipa ku. 
Mwv ngam yumin gvtab, ngoqg dookub haanum hoo ngo vcjaqb sogoq kiirnum. 

15Hoo hwdlo mwv ngoqg sogoq kiirnam mam tapa yin, mwwg vjam ngoqg 
bviywrhv mwv apaq peel kenv hoo nam lvvgwb kelinum.” 

16Ho mwn mwwg vjam mwwg nyiit at akv namho hookur namgub pvvl apnum, 

17hoo mwn mwam benam akinam betaml, begamv, “No ngulug pengko so 
boanum Hibru nyera akv ngoqg dookub haanum hoo ngam nyirj dvb nyinum. 

18Hvbmabde mwv ngoqg sogoq kiirnam mam tapa yin, mwwg vjam ngoqg 
bviywrhv apaq peel mwv nam lvvgwb kelinum.” 

19Mwwg nyiit atwg mwwg nywxwngv mwam gootaml bekinv begamv, “Hoqhvb 
noqg nyerangv ngam nyinum” ham tapa kalam twqda, mwwg hangv vc loodab 
lengnum. 



83 

 

 
Nyishi 

© 2016 Bible society of India. 
 

 
 

 

20Hoo Josapg nyiit at akv mwam boolayil lvpw atwg nyuum tulungam tuml apko 
ho mwam pvtwq uraho tumlwqnum, hoo mwv pvtwq uraho dooknum. 

21hvbmabde At Sw Josap lvgab doobanum hoo mwam tumanam abiam 
kaakinum hoo mwam pvtwqngam kaaya bo vnyiq kaagaho kvvlwql mwwsw 
mvdwb jinum. 

22Hoo pvtwq kaaya bo saab akv pvtwq doonbo mwlwg pengko hoqgv Josapnvn 
kvvyw-tada mvdwb mvknum. Hog xeq pvtwq uraho nyipa kun, mwv ham nyigwl 
nyinum. 

23Pvtwq kaaya bo saab akv Josapnvn hog mwlwngam gvqlwq tvl mwv hog 
akkam hvvmin kumanum, hoggab At Sw mwwg lvgab doomin gvnum. Hoo hog 
xeq mwv nyinum, At Sw ham niqtuq lengdwb jinum. 

Beggar 40 

Josap Pvtwq Tumnam Nyi Vnyig Yuma Niqtuqkam Bekinam 

1Meeg mood kokw so Ijipt lvpw atwg twws pvtaq joonbov la mwwg wtw dvsam 
mvnbov bulug Ijipt lvpw bir atam nyimurnum. 

2Hoo Paro mwwg saab, twws pvtaq joonbo peelo ngam la wtw dvsam mvnbo 
peelo, vnyiam hangv lengnum, 

3hoo hogloq ho Josapnvn tuml apnum, hoqho mwv bulam rvkybo keptenwg 
pvtwq namho tumlwqnum. 

4Rvkybo kepten akv Josapnvn bulug lvgab dool bulam kanam tamdvb xuqnum. 
Bulv pvtwqho mood oyu go doonum 

5Hoo Ijipt lvpw atwg twws pvtaq joonbo akv la wtw dvsam mvnbo akv—ai golo 
bulv yuma maanum, hiyam pvtwq uraho tuml apnum—bunyiv asaq-asaq 
yumangam maanam, hoo bunyig yuma hoqg niqtuqkv luusaq-luusaqnum. 

6Hwdlo Josap ar bulug dookub haai yikho, mwv bulam mwwdwq dvb kaapanum. 

7Ho mwwg nyiit at akwg nam urag pvtwqho mwwg lvgab doon boam, mwv 
Parog saab tulungam toxnum, “Hog gab soolo nulug nyuqmv mooma-sasa dvn?” 

8Bulv mwam benum, “Ngulv yuma ata go maanum, hoo hoq tulug niqtuqkam 
bekin bo akkam dooma.” Hoo Josap bulam benum, “Yumag niqtuqkam betam 
mvdwb jinbov Pwnbo maai yv? Ngam hoq tulu ham betam kvka tvna.” 

9Ho peelo twws joonbov mwwg yumangam Josapnvn betamnum hoo mwv 
benum, “Ngoqg agaho roo ann ak doodwb, ngoqg yumaho kaapanum, 

10hoo hoq roo annho haqb oum go doonum. Hoqg okv jurlin kalam hoqho 
opungv puulin kunum, hoo roo opiumv ningknum. 

11Parog pvtaqkv ngoqg alaq so doonum, hoo ngo roo aaxiam naanum hoo hoq 
tulu ham Parog pvtaqho nyumxurl nyumlwq tvl hoo Parog alaqho gvqlwqnum.” 

12Ho Josap mwam benum, “Soq si soqg niqtuqkv: haqb oum hv aal loum mam 
bedwn. 

13Aal loum deenam Paro nam naatayin hoo noqg bon nyikho nam hookur 
mvtayin, hoo otuqho hoggub no mwwg twws pvtaqkam joonbob nyitwl Parog 
alaqho pvtaqkam gvqlwq jinum, hvb no lokta nyitayin. 

14Hwdlo no alwb nyil swrsob swwikam ngam mwwpa twqta bvka, hoo anya 
mwwpa gvdwl ngoqg pagoqkam Paronvn bepa tabka, ngam soq nam soqgv 
lvvgwb lengm dvb. 

15Jvqtw jaqb bebnyiloqkam ngam Hibru gvda hoqgv boosil wgnum, hoo bulv 
ngam soq pvtwq ura sookam tumlwq dvb ngo hog nyimur akkam nyima.” 

16Hwdlo Josapg yuma niqtuqkam betamnamv bijwqpa mwwikam wtw mvnbo 
peelo bov, Josapnvn mwv benum, “Ngo kam yuma ak maanum: ngoqg dumpo 
aoso wtw huc oum go doonum, 

17hoo odum jaqg huc ho hoolu luuxy wtw mvnamv Paro gab doonum, hvbmabde 
ngoqg dumpo aog huc hoqg wtwngam pvtangv dvnum.” 

18Hoo Josap birwql hoo benum, “Soq si soqg yuma niqtuqkv: huc cium hv aal 
loum mam bedwn. 

19Aal loum deenam Paro nam toolin tayin hoo noqg dumpongam noqg hoqgv 
pvriq tayin! —hoo nam svvn aoho paqyin tayin. Hoo pvta tulungv noqg vdin 
aiyaqkam dvtayin.” 

20Aal loum kokw so Parog ko bwwdy haanum, ho mwv mwwg nyera tulu gab 
dvs mvl durum dvgnum hoo peelo twws joonboam la peelo wtw mvnboam 
mwwg nyera pengko hoqgv tolin mvknum. 

21Mwv peelo twws joonboam mwwg bon nyitungam nyim kunum, hoo mwv 
Parog alaqho pvtaqkam gvqlwq jinum. 

22Hvbmabde mwv peelo wtw mvnboam pvqswrnum, Josap bulam bekjaqb 
nyinum. 

23Hvbsujaqkam peelo twws joonbo hv Josapnvn mwwgab kumanum, hoggab 
mwam mwwpa kumanum. 

Beggar 41 

Josap Parog Yuma Tulug Niqtuqkam Bekinam 

1Vnyw nywnyig kokw so Paro yuma ak maanum, mwv Nail bviywrho 
doqdunum, 

2hoo kaato, Nail hoqgv jwwtw bvla dort tvl svv kvn go lvvgwb lengnum, hoo bulv 
rapeq nwmwngam dvnum. 

3Hoo kaato, bulug kokwb Nail hoqgv swwxo-belo tvl kaac-kaaya bo svv kvn go 
lvvgwb lengnum, hoo Nail kvtin gonwg sugurho daqnum. 

4Hoo swwxo-belo tvl kaac-kaaya bo svv hv jwwtw bvla dort bo svv kvn ham 
dvmeqnum. Hoo Paro yuma moul huurab kunum. 

5Hoo mwv lokta yubnum hoo yuma lwnyi dvb maanum. Hoo kaato, bobuq bvla 
albo am vmlyw kvn go vmrw rwwkin ho swwdul doonum. 

6Hoo kaato, bulug kokwb dou-cagag dooi yixin-yinin kunam am vmlyw sooriq-
soomaq tvl vmcwr pogo-poro bo kvn go swwlinum. 

7Hoo sooriq-soomaq tvl pogo-poro bo am vmlyw hv bobuq bvla albo am 
vmlywngam dvmeqnum. Hoo Paro yuma moul huurabnum, hoo kaato, hoqhv 
yuma ngv yu. 

8Ho ar mwwg yalv mwwdwqnum, hoo mwv Ijipt hoqg mwlw gwwn-nyiqry 
boam la nyijwq-nyegam gamlaq boam goqa mvdwb kanamnum. Paro mwwg 
yuma tulungam bulam betamnum, hvbmabde akjijaqkam Parog yuma tulungam 
niqtuq bekin bo doomanum. 

9Ho peelo twws joonbov Paronvn benum, “Ngo soolo ngoqg nyixiaqnam mam 
mwwpa duku. 

10Hwdlo Paro mwwg nyera tulungam hang lengyikho ngam la peelo wtw 
mvnboam rvkybo keptenwg namho pvtwq lwqnum, 

11ngulv ai yubkin ho mwv la ngo yuma maanum, asaq-asaq yuma maanum hv 
luusaq-luusaq niqtuqkv doonum. 

12Rvky bog keptenwg, Hibru nyera yaapa ak ngulug lvgab doonum. Hwdlo 
mwam ngulv yumangam betam yin, mwv ngulug yuma niqtuqkam bekinnum, 
ngunyig asaq-asaq yuma niqtuqkam hvbkalam bekinl betamnum. 

13Hoo mwv yuma niqtuqkam bekinam hvbjaq nyiknum. Ngoqg bon nyikho ngam 
hookur mvknum, hoo wtw mvnbo akkam pvqswr kunum.” 

14Ho Paro Josapnvn goqm dvb nyi kanamnum, hoo bulv mwam nyebia jaqb 
pvtwq hoqgv boolinum. Hoo mwv atv dum-nvm mam reqxaq tvl hoo mwwg 
vjam kwly layil, mwv Parog agaho haanum. 

15Hoo Paro Josapnvn benum, “Ngo yuma ak maanum, hoo hoqham nyi 
akjijaqkam niqtuqkam bekin bo dooma. Ngo tapa nvmv no yumangam xwwkin 
mvtwl no hoqg yuma niqtuqkam bekin dvn hvl tapa do.” 

16Josap Paronvn birwqnum, “Hoqhv ngoqg lvgab dooma, hvbmabde Pwnbov 
Paronvn niqtuq kvtaq boam birwqtayin.” 

17Ho Paro Josapnvn benum, “Kaato, ngoqg yumaho ngo Nail sugurho doqdunum. 

18Nail hoqgv jwwtw bvla dort tvl svv kvn go lvvgwb lengnum, hoo rapeq 
nwmwngam dvnum. 

19Bulug kokwb swwxo-belo tvl kaac-kaaya bo svv kvn go lvvgwb lengnum, hoq 
hvk svvngam ngo nywywngam Ijipt gvda so kaaka ma. 

20Hoo swwxo-belo tvl kaac-kaaya bo svv hv otuq svv bobuql dortbo kvn ham 
dvnum, 

21hvbmabde bulam hwdlo bulv dvnum ham nyi akam cengm mvma dvb dvpaq 
kunum, bulug kaac-kaayanamv hvraq otuq hvb doonum. Ho ngo huurabnum. 

22Ngo yumaho lokta kaapanum, bobuq bvla albo am vmlyw kvn go vmrw 
rwwkin ho swwdul doonum. 

23Bulug kokwb dou-cagag dooi yixin-yinin kunam am vmlyw sooriq-soomaq tvl 
vmcwr pogo-poro bo kvn go swwlinum, 

24hoo sooriq-soomaq tvl pogo-poro bo am vmlyw hv bobuq bvla albo am 
vmlywngam dvmeqnum. Hoo ngo gwwn-nyiqry tulungam betamnum, 
hvbmabde nyi akjijaqkam ham niqtuqkam ngam betam bo dooma.” 

25Ho Josap Paronvn benum, “Parog yuma maanum si luukin go; Pwnbov 
Paronvn betam coonum hoggv mwv nyita dvn. 

26Albo svv kvn hv vnyw kvn nv, hoo albo am vmlyw kvn hv vnyw kvn nv; yuma 
si luukinv. 

27Swwxo-belo bvla kaac-kaaya tvl svv kvn go bulug kokwb lengn bov vnyw kvn 
nv, hoo dou-cagag dooi yixin-yininam am vmlyw pogo-porol asarbov vnyw kvn 
go dwr wdy sanamv. 

28Hoqham ngo Paronvn betam pan; Pwnbov Paronvn hoggv mwv nyita dvn ham 
kaakin pakun. 

29Vnyw kvn go Ijipt gvda mwlwho dvs-twwsv naleq-baceq gob swwtayin, 

30hvbmabde vnyw kvn go dwr wtayin, hoo Ijipt gvdaho naleq-baceq kunam 
mam mwwpa kuram. Dwr-kanongv gvdangam twryum tayin, 

31hoo dwr rwdwqkv wggam gab gvdaho naleq-baceqnam mam nyi cengkram. 

32Hoo Parog yuma maatin-maatin maamnamsi hvbnyiloqkam Pwnbov sam 
nyidwn xirwl ap paku, hoo Pwnbov oyu yoomab hoqham haam tayin. 

33Hoqgab sija Paro mwwlaq bolo la nyijwq-nyegam bo nyi loq xuqto, hoo Ijipt 
gvdangam mwam kaol nyig mvto. 

34Gvdangam kaol nyig mvdwb Paronvn saab tulungam xuqlin mvto hoo Ijipt 
gvdaho vnyw kvn go naleq-baceq go dvs swwnam hoqgv geeng hoqgv geegwn 
nookuml ap mvto. 

35Hoo albo vnyw tulug dvs swwlin bo tulu ham Paronvn gaml-ator jim tvl 
boqkum ko bopamg noosu tuluho dvs gab bvqlwq mvto, hoo hoq tulu ham 
hingkib pvvmto. 

36Ijipt gvdaho vnyw kvn go dwr wta ko-gab dvs tulu ham pvol pvvcuml apto, ho 
gvda nyiingv dwr-kano hoqgv siram.” 

Josapnvn Koiyib Swwrab Mvnam 

37Soq nyidwb benam si Paro nvla mwwg saab tulungam tvlwqnum. 

38Hoo Paro mwwg saab tulungam benum, “Ngulv soq nyi sib nyinbo nyi kaapa 
yin yv, hiyvg ao lo Pwnbog Yalv doodwn?” 

39Ho Paro Josapnvn benum, “Pwnbov nam soq mwlw sam kaakin paku, noqg hvb 
soq so mwwlaq bvla nyijwq-nyegam bo akkam dooma. 

40No ngoqg namso pvvb bwwl doog tayin, hoo ngoqg nyiilu mwlwngv bulv atv-
atv noqg gaml jinam mam tal swwtayin. Pwqlw dootam aro so ngo nam koi 
yaatayin.” 

41Hoo Paro Josapnvn benum, “Kaato, ngo nam Ijipt gvda mwlwngam pvvb bwwl 
doog mvdwb mvpa kun.” 

42Ho Paro mwwg morx lvqcam mwwg alaq hoqgv naalayil hoo ham Josapg 
alaqho pilwq jinum, hoo mwam aljaqn bo jibw vjam koom kunum hoo hun gai 
ak mwwg lwwpo ho gvm kunum. 

43Hoo mwv mwam mwwg dvqsin ceriotho wwm kunum. Hoo bulv mwwg otuq 
goql wnum, “Lwbw kumbw to!” Ho mwv Josapnvn Ijipt gvda mwlwngam pvvb 
bwwl doog mvdkub mvknum. 

44Hoq aoho, Paro Josapnvn benum, “Ngo Paro la, hoo ngoqg cengma dvb Ijipt 
gvda mwlwho nyi akkam alaq irabram ho lvpia dvlwqram.” 

45Hoo Paro Josapg eminam Japenat-panea hvl goqnum. Hoo Onwg nyub 
Potiperag nyem ko Asenatnvn, mwv mwam nyem jinum. Ho Josap Ijipt 
gvdangam wiyiql kaaknum. 

46Hwdlo Josap Ijipt gv lvpw atwg Parog bonam nyidwb haai yikho mwv vnyw 
cammum gob axa kunum. Hoo Josap Parog dook hoqgv lengla yukul Ijipt gvda 
mwlwngam wiyiql kaanum. 

47Vnyw kvn go nyookv naleq-baceq dvb vly-axeqkv swwnum, 

48hoo mwv hoq vnyw kvn tuluho Ijipt gvda hoqg dvgam nookuml apnum, hoo 
dvgam bopam tuluho boqkuml apnum. Mwv bopam vx-cwrho diis-paapwg 
rongo tulug dvgam boqkuml ap mvnum. 

49Hoo Josap am mam naleq-baceq go, sa-svlog xuqx hvb nyida daqdwb, ho mwv 
hoqham xila maadkub, ho hoq boqkumnam mam xila maada daqdwb, noosu ho 
boqkum mvnum. 

50Dwr vnywngv haama taab Josap gab ko tuup vnyi go bwwknum. Onwg nyub 
Potipera nyem ko Asenat bulam mwwg gab bwwjnum. 

51Josap gv tuup vbw cociq ham Manasse hvl emin mingnum. “Hoggab,” mwv 
benum, “Pwnbov ngoqg hentwr henknam mam la ngoqg abwg nombungam 
mwwpa mvkma.” 

52Vnyi deen ham mwv Iprayim hvl emin mingnum, “Hoggab Pwnbov ngoqg 
hentwr henk gvda so ngam mipar-gooiyiq mvpa ku.” 

53Vnyw kvn go naleq-baceq dvb swwnam moodv Ijipt gvdaho wiyum svqtwqb 
nyiknum, 

54hoo Josapg bek jaqb vnyw kvn go dwr wtanam moodv nyirab kunum. Asaq 
gvda mwlwho dwrv wnum, hvbmabde Ijipt gvda mwlwho dvsv doonum. 

55Hwdlo Ijipt gvdaho dwr rwdwqkv wi kun, nyiilungv Paronvn dvs konum. Paro 
Ijipt nyi tulungam benum, “Josap dookub wn. Hoggv mwv nulam betayin, hvb 
nyito.” 

56Ho hwdlo dwrv gvda mwlwho wiyiq yikho, Josap dvg noosu tulungam mvko 
tvl Ijipt nyi tulungam dvsam puqnum, hoggab Ijipt gvdaho dwrv rwdwq 
loodanum. 

57Hoq aoho, swcw soqg nyi mwlwngv Josap hoqgv dvg am rvtab Ijiptho haanum, 
hoggab swcw nvg aoso dwrv rwdwq loodanum. 

Beggar 42 

Josapg Vbw Tulungv Ijipt Wnam 

1Hwdlo Jakub Ijiptho dvg puqdwk hvl cengnum, mwwg ko tuup tulungam mwv 
benum, “Hoggub nulv akwn-akwn kaagab-kaarabl doodwn?” 

2Hoo mwv benum, “Kaato, Ijipt gvdaho dvg puqdwk hvl ngo tapanum. Boloqb 
igdvl dvg loq ngul gab rvta, ho ngulv swwl dookam yin pv hoo siram.” 

3Ho Josapg vbw wywngv Ijipt gvdaho dvr rvtab haanum. 

4Hvbmabde Josapg bor Benjaminnvn Jakub mwwg vbw tulug lvgab kanam 
maanum, hoggab mwam almab nyikam twqto mwwnv mwv bosnum. 

5Soq sib Israelwg ko tuup tulu hvvkam dvr rvtab haanbo nyi tulug pengko ho 
haanum, hoggab Kanaan gvdaho dwrv wnum. 

6Hoq moodho Josap gvdaho gvdag nyiit rad gob nyinum. Mwv gvdag nyiilungam 
dvg puqn bo akv. Hoo Josapg vbw tulungv haanum hoo bulv atv mwwg agaho 
bulug nyuqm mam kedho pvxwnum. 

7Josap mwwg vbw tulungam kaatwl hoo bulam kaalaqnum, hvbmabde mwv 
bulam nyoodo nyi hvb nyin-mvnam hoo bulam gamtor alwb agam goonum. 
“Nulv hogloqkv haai yin hvl mwv benum?” Bulv benum, “Dvr rvtab, Kanaan gvda 
hoqgv haai yin.” 

8Hoo Josap mwwg vbw tulungam kaalaqnum, hvbmabde bulv mwam kaacin 
maanum. 

9Hoo bul gab yuma maaknum ham Josap yuma tulungam mwwpa kunum. Hoo 
mwv bulam benum, “Nulv mvqky-maqlam mvnbo go; nulv gvdag talonam mam 
kaatab haapa ku.” 

10Bulv mwam benum, “Hvbma, ngoqg atv, noqg nyera tulungv dvs rvtab haaiyin. 

11Ngul mwlwngv nyi akinwg ko tuupv. Ngulv lootw bo nyi tulungv. Noqg nyera 
tulungv nywywngam mvqky-maqlam mvka ma.” 

12Mwv bulam benum, “Hvbma, gvdag talonam mam nulv kaatab haapa ku.” 

13Hoo bulv benum, “Ngulv, noqg nyera tulungv, vbw-bor camleq vnyi go 
doodwn, Kanaan gvda hoqg nyi akinwg ko tuupv, hoo kaato, anya jaqkv sija 
godab ngulug ab lvgab doodwn, hoo akwn dookma.” 

14Hvbmabde bulam Josap benum, “Ngoqg nulam benam hv bijwqpa. Nulv 
mvqky-maqlam mvnbo go. 

15Soq sam nyil nulam pooiyeq tayin: Parog emin gab bedwn, hwdlo nulv nulug 
bor anya ham so boa maady deedib nulv soq nyook soqgv wla kuram. 

16Nulug akwn kanam to, hoo mwam nulug boram boa mvto, ho nulv so biimab 
dooiya to, ho nulug jvqtw agam benam mam cengtayin. Hvbmab nyiloqkam 
Parog emin gab bedwn, jvqtw jaqb nulv mvqky-maqlam mvnbo go.” 

17Hoo mwv bul mwlwngam aal loum gab pvtwq uraho vlwqnum. 

18Aal loum ho Josap bulam benum, “Soq sam nyito hoo nulv swwl dootayin, 
hoggab ngo Pwnboam bosbov: 

19nulv lootw bo nyiingv jaq nyiloqkam nulv vbw akwn nulug sija pvtwq dookho 
dooiya mvto, hoo kiya gon nulug imiq dvparg dwr-kano gab dvg baqlayil wn, 

20hoo nulug bor anyangam ngam boa jito. Ho nulug agam mam jvqtwngv 
hvtayin, hoo nulv siram. “Hoo bulv hvb nyinum. 

21Ho bulv akwn-akwn bemin sunum, “Jvqtwngam bebnyiloqkam ngulv ngulug 
boram nyixiaq ko-gab ngulam soq sib nyiyi kubo. Mwwg hentwr henam mam 
ngulv kaanum, hoo hwdlo mwv ngulam xuml daal mvnyi-moiyul svkangam 
konum ngulv tamanum. Hoqgab soq vs-axaq hentwr si ngulug aoso haapa ku.” 

22Hoo Reuben bulam birwqnum, “Ngo nulam boram nyic nyima bvk hvl bema 
namyv? Hvbmabde nulv tamanum. Ho sija mwwg hijum kwlib ngulam haapa 
ku.” 

23Josap bulam cengdwn hvl bulv cengmanum, hoggab bulug pengko ho agam 
mam bisiq yaanbo doonum. 

24Ho mwv bulug hoqgv nywkur banv hoo xabnum. Hoo mwv bulam nywkur 
banv agam goonum. Hoo mwv Simeonnvn bulug hoqgv naanv mwam bulug 
vnyiq kaagaho raql apnum. 

25Hoo Josap bulug tuila ho am mam tuqlwq mvdwb gaml jinum, hoo nyi vxig 
twngkam bulug tuila ho vlwq jinum, hoo lamta wrinam dvb dvs-twwsv vlwq 
jinum. Soq si bulam nyiknum. 

26Ho bulv bulug svdam tuluho am mam rublwq laikul hoo wknum. 

27Hoo bulug hoq akwn liit doonu ko ho svdam dvsam naalin dvb hvl mwwg 
tuilangam mvkonum, ho mwwg twngkam tuila gamb ho mwv doodwb 
kaapanum. 

28Mwwg vbw-bor tulungam mwv benum, “Ngoqg twngkam okur jipa ku; tuila 
gamb si doodo!” Hoq moodho bulug hangv hoxa kunum, hoo bulv akwn-akwn 
kaatwl tvmdwr hwql begamv, “Hoggv ngulam Pwnbov soq sib nyipa kun?” 

29Hwdlo bulv bulug ab Jakub dook Kanaan gvdaho hvvc kunum, bulam hog 
mwlw nyiknam mam bulv mwam betamnv begamv, 

30“Gvdag at, akv ngulam gamtor jaqb agam benum hoo ngulam gvdangam 
mvqky-maqlam mvnbo gob mwwnum. 

31Hvbmabde ngulv mwam benum, ‘Ngulv lootw bo nyiingv; ngulv nywywngam 
mvqky-maqlam mvnbo nyiib nyika ma. 

32Ngulv ab akin hoqgv camleq vnyi go vbw-borv doodwn hvnum. Akwn hv dook 
ma, hoo bor anya jaqkv soolo godab Kanaan gvdaho ngulug ab lvgab doodwn 
hvnum.’ 

33Ho gvdag at nyi akv, ngulam benum, ‘Soq sam nulv nyib nyiloqkam ngo nulam 
lootwbo nyiingv hvl cengtayin: nulug vbw-bor akwn ngoqg lvgab apaq pe, hoo 
dwr wggam gab nulug nam dvpar gab dvg naalayil, hoo nulug lamtab wnku. 

34Nulug bor anyangam ngam boa jito. Ho ngo cengtayin nulv mvqky-maqlam 
mvnbo nyi ma hvbmabde lootw bo nyiingv hvtayin, hoo ngo nulug vbw-boram 
tolin jitayin, hoo nulv gvda so pudu ruutayin.’” 

35Bulv bulug tuilangam yaqro yukho, kaato, nyiicwr-cwrxig twngk agaqkv 
mwwg tuila ho doonum. Hoo hwdlo bulv la bulug abv twngk agaqkam kaatwl, 
bulv bosnum. 

36Hoo bulug ab Jakub bulam benum, “Nulv ngoqg ko tulu gab ngam mwwdwq 
dwqm do: Josap dook ma, hoo Simeon kam dook ma, hoo sija nulv Benjamin 
nvrub boog deen hvdo. Soq mwlw si ngam ceeko dvb haapa ku.” 

37Ho Reuben mwwg abam benum, “Mwam ngo bookurl boa kuma baloqkam 
ngoqg ko tuup vnyiam mengto. Mwam ngoqg alaq so gvqlwqto hoo ngo mwam 
nam bookur jitayin.” 

38Hvbmabde mwv benum, “Ngoqg kongam nulug lvgab imin gvmram, hoggab 
mwwg vbwngv sinkun, hoo mwv twq sija doodwn. Nulug pudu ruuk lamta ho 
mwv bwdw-taraq hokam sui yv, ho nulv ngoqg dum dumpu lvgab Sux-ywlw ho 
mwwdwq dvb ipoq mvta yi.” 

Beggar 43 

Josapg Vbw-bor Tulungv Ijiptho Hookurnam 

1Ho gvdaho dwr rwdwqkv hvraqb nyidunum. 

2Hoo hwdlo bulug Ijipt hoqgv dvr rvnam mam dvnyia yukam, bulug abv bulam 
benum, “Lokta wn, ngul gab dvs loq rvta.” 

3Hvbmabde Juda mwam benum, “Nyi akv dingl ngulam pvtil begamv, ‘Nulug 
boram nulug lvgab haag mabnyiloqkam nulv ngam nyuqm kaakin mabka 
hvnum.’ 

4No ngulug boram ngulug lvgab kanam baloqkam, ngulv igdvl hoo noqgab dvs 
rvtayin. 

5Hvbmabde no mwam kanam mabalo ngulv ikram, hoggab nyi akv ngulam 
benum, ‘Nulug boram nulug lvgab haag mabnyiloqkam nulv ngam nyuqm kaakin 
mabka hvnum.’” 

6Israel benum, “Hog nyitwl nulv nyi akam nulv bor akta doodnvk hvl betaml 
ngam al looda maadwb nyigyin?” 

7Bulv birwqnum, “Nyi akv ngulam tox gvi hoo ngulug imiq dvparam tvi-tamil 
hingky loodab ngulam toxnv, begamv, ‘Nulug ab sija godab dooxiqdo i? Nulv bor 
akta doodo i?’ Soq toxnam tulu sam ngulv mwam betamnum. ‘Nulug boram soqb 
bool ta hvl’ mwv bei nvp hvl ngulv vcwr gokam mwwmiq kama?” 

8Hoo Juda mwwg ab Israelnvn benum, “Kongam ngoqg lvgab kanam to, hoo 
ngulv wrab deen, ho ngulv rub hoo no rub, hoo ngulug ko tulu ngvrub simab 
swwl doodwb. 

9Ngo mwwg swrso gob dingrwl gorgy naatayin. Ngoqg alaq soqgv mwam no pw-
hwwiya ku. Ngo mwam nam bookur jikul hoo noqg agaho doom kuma baloqkam, 
ngam nwrba gob timb yaaka. 

10Ngulv soq sib oyu nyingv manyiloqkam, ngulv lwnyig wpekul hookur 
sudkuco.” 

11Ho bulug ab Israel bulam benum, “Hvb paknyiloqkam, soq sam nyito: gvda 
soqg mwlwngam alyanbo aaxy lo nulug naaraho naagdvl baqgwn, hoo anyo go 
puun-yarn nanloq, tong ngola loq, duiyup-twwgab loq, mirr loq, pistakio aaxy 
loq, hoo almond aaxy loq baqlayil nyi akam aky bvjta. 

12Nulug lvgab twngkam hvdkalam lwqbw tvl baqdwn. Ho kenlo nulug tuila gamb 
ho twngk boqkur kunam ham hvraqb baqgwn. Lokam hoqham kvvmwq-kvvlwql 
bade. 

13Nulug boram kam boogwn, hoo nyi akwg dookub lokta wrabl wn. 

14Mwlwngam koi yaanbo Pwnbov nulam nyi akwg agaho aya kaapa mvgnvka, 
hoo mwam nulug vbw-bor akwn hamla hoo Benjaminnvn wkur mvdwb jignvka. 
Hoo ngo nyiloqkam ngoqg ko tulu gab mwwdwq deek bolo, ngo mwwdwq dwql 
dootayin.” 

15Ho nyi tuluhv aky jidy sanam mam naanum, hoo bulv twngkam hvdkalam 
lwqbwnum hoo Benjamin bulug lvgab wmin gvnum. Bulv wrab kunv Ijiptho 
iknum hoo Josapg agaho daqnum. 

16Hwdlo Josap bulug lvgab Benjaminnvn daqmin gvdwb kaapa yin, mwwg nam 
hoq nyera tulungam mwv benum, “Soq nyi tulu sam namho boato, hoo svdin loq 
patab gvdwl mwx-mvaqto, hoggab soq nyi tulu si soolo ngoqg lvgab dvs 
dvtayin.” 

17Nyi akv Josap hoggub benum hvb mwv nyinum hoo nyi tulungam Josapg 
namho boanum. 

18Hoo bulam Josapg namho boa ko-gab nyi tuluhv bosnum hoo bulv benum, “Soq 
si kenlog ngulug haaco yikho ngulug tuila ho twngkam boqkur ko-gab, ngulam 
so boa paku, ho mwv ngulam nyijab-nyiyiqnv ngulug aoso caajabnv hoo ngulug 
svdam tulungam naareql ngulam nyera gob mvta yi.” 

19Ho bulv wnv Josapg nyerangam nammwg viyap yabtam ho agam goonum, 

20hoo benum, “Oa, ngoqg ata, ngulv kenlo dvg rvtab otuqho haanum. 

21Hoo hwdlo ngulug liit doonu ko ho ngulv ngulug tuilangam mvkonum, hoo 
ngulug vx-cwrwg tuila gamb ho ngulug twngkv bumpwb doonum. Ho ngulv ham 
lokta ngulug lvgab baqa yukun, 

22hoo ngulv dvg rvdwb asaq twngkv hvraqb ngulug lvgab haag yin. Ngulv 
cengma hiyv ngulug tuila ho ngulug twngkam vlwq jinum.” 

23Mwv birwqnum, “Swrsongv nulug lvgab doon ka, bos maabv. Nulug Pwnbov la 
nulug abwg Pwnbov nulug tuila ho nulgab gumnam vlwq jipa. Ngo nulug 
twngkam nvvrwqnum.” Ho mwv Simeonnvn bulug agaho boolinum. 

24Hoo hwdlo nyera akv nyi tulu ham Josap namho boatvl hoo bulam issiv jinum, 
hoo bulug lvpiangam bulv hursnum, hoo mwv bulug svdam tulungam dvs jinum, 

25Josap aal lvpaho hoodu dvk hvl bulv mwx-mvaqnum, hoggab bulv hoqho dvs 
dvtayin hvl bulv tapanum. 

26Hwdlo Josap namho haai kukam, bulam mwwg nammwb boanum ho bulug 
aky baqnam mam bulv bwwlayil kedho pvxwl mwam xumnum. 

27Hoo mwv bulug al-koram toxnum hoo benum, “Nulug nyekam bo nyi akam 
benam hv, ngulug abv al sude i? Mwv hvraqb dooxiqdo i?” 

28Bulv benum, “No nyera ngulug abv al sudo; mwv hvraqb dooxiq dvn.” Hoo bulv 
bulug dumpongam pvxwl hoo bulv atv-atv bumjo tvl xumnum. 

29Hoo mwwg vnyiqkv piorab banv mwwg annwg ko tuup, mwwg bor 
Benjaminnvn kaanum, hoo benum, “Soq si i nulug bor anyangv, hiyam nulv ngam 
betamnum? Ngoqg ko, Pwnbov nam anya gvnka!” 

30Ho Josap nyebia alwb hoqgv wleqnum, hoggab mwwg vbw-bor tulu gab mwwg 
hang sibil biinamv cwqla kumanum, hoo mwv xabk nyook ak meegaqnum. Hoo 
mwwg pwqlwho mwv haanum hoo xabnum. 

31Ho mwwg nyuqm mam mwv moomiq peekul hoo lvvgwb lengnum. Hoo mwv 
atv cwqknv mwv benum, “Dvsam jito.” 

32Bulv mwwg dvky koho mwam horjnum, hoo bulam atam-atam dvmnum, hoo 
Ijipt nyi tulungv atv-atv mwwg lvgab dvnum, hoggab Ijipt nyi tulungv Hibru nyi 
tulu lvgab dvbam dvb nyimanum, hoggab hoqhv Ijipt nyi tulu gab bulum-kac dvb 
nyinamv. 

33Hoo bulv mwwg agaho doonum, vbw cociq hoqgv naalayil bor anya namgub. 
Hoo nyi tuluhv akwn-akwn kaako-kaapeql swrdorxeq gob mwwnum. 

34Josapg tebol hoqgv dvsam joobo jinum, hvbmabde Benjaminnvn jibwqnamv 
bulam jinam hoqgv lvng gob koi dvb jinum. Hoo bulv twwk-dvknv mwwg lvgab 
hwnyir-hvmarl soomin-nyirminum. 

Beggar 44 

Josap Mwwg Vbw-Bor Tulungam Pookanam 

1Ho mwwg nam hoqg nyerangam mwv gaml jinum, “Bulv hog hwdgo baqla dvn 
hwdgo nyi tulug tuila vjho dvgam yvqlwq jito, hoo nyi vxig twngkam mwwg tuila 
gamb ho vlwq jito, 

2hoo ngoqg rup pvtaq ham bor anya jaqg tuila gamb ho mwwg twngk lvgab 
vlwqto.” Hoo mwv Josapg bekjaqb nyinum. 

3Ar komc huur-mumur kalam, nyi tulungam bulug svdam lvgab kanam tvl wwm 
kunum. 

4Bulv bopam hoqgv aado yooma go wknum. Josap mwwg nyerangam benum, 
“Gorabto, nyi tulungam ruqmin gvta, hoo hwdlo no bulam ruqtin yin, bulam 
beta, ‘Nulv hog nyitwl alboam almadwb nyikub pakun? 

5Soq soqgv ngoqg atv twwn maad nvi yv, hoo soq soqgv mwv yuma kaan maad 
nvi yv? Nulv soq sam nyigam gab almab nyipa ku.’” 

6Hwdlo mwv bulam ruqtin yin, mwv bulam soq gomcwr tulu sam benum. 

7Bulv mwam benum, “Hog nyitwl ngoqg atv soq gomcwr tulu sam bedwn? Noqg 
nyera tulungam hoqhvb nyip nvp hvl mwwmiq kamabv! 

8Kaato, tuila gamb ho ngulug twngk kaapanam mam Kanaan gvda toloqkv nam 
baqlwl boqkur jiknum. Ho hoggub ngulv noq atwg nam hoqg rup-hunam dvco 
tayin? 

9Hiyv lajaq noqg nyera tulug lvgab hoqhv dootayin ham simto, hoo ngulv noqg 
atwg nyerab swwtayin.” 

10Mwv benum, “Nulv hoggv bepan hvb nyimto: hoqham hiyv lajaqg lvgab 
dootayin, hv ngoqg nyerab nyitayin, hoo hoq lvvg hoqgam nulv nyi nyiinyiv.” 

11Ho nyiicwr-cwrxiv nyebia jaqb mwwg tuila dvgam kedho baqpnum, hoo 
nyiicwr-cwrxiv mwwg tuilangam mvkonum. 

12Hoo vbw cociq hoqgv bor anyanam gob mwv meegaqnum. Hoo Benjaminwg 
tuila ho pvtaqkam kaapanum. 

13Ho bulv bulug vjam swrc suknum, hoo nyiicwr-cwrxiv mwwg svdam hoqg 
dvgam pvvlwq laikul hoo bulv bopamb wkurnum. 

14Hwdlo Juda la mwwg vbw-bor tulungv Josap namho haanum, mwv hoqho 
hvraqb dooxiqnum. Bulv mwwg agaho ked namgob dumpo pvxwl xumnum. 

15Josap bulam benum, “Hognvk bonam nulv nyipa kun? Ngoqg svkwg nyiv 
nyiqry-tak kaad nvbo hvl nulv cengma dvn yv?” 

16Hoo Juda benum, “Ngoqg ata ngulv hoggv betayin? Ngulv hoggv agam 
gootayin? Ho ngulv hoggub jaq atv bedar taikun? Noqg nyera tulungam Pwnbov 
ngulug nyixiaqkam kaapa paku; kaato, ngulv la hoo hiyvg alaq lo pvtaqkam 
kaapanum, ngulv ngulug atwg nyera tulu ngvku.” 

17Hvbmabde mwv benum, “Ngo hoqhvb nyitayi hvl ngam mwwmiq kamabv! 
Hvbmab hiyvg alaqho pvtaqkam kaapanum hv aro ngoqg nyerab nyitayin. 
Hvbmabde nulv nulug abwg dookub swrsob wnku.” 

18Ho Juda haabnv mwam benum, “Ngoqg ata, noqg nyerangv agam loq gamg 
ngoqg atwg nyuru ho goonw do, hoo noqg nyera ao lo no hang lengya maabka, 
hoggab no atv Paro hvb nyidwn. 

19Ngoqg ata no noqg nyera tulungam toxnum, ‘Nulv ab dood nvi yv, ho nulv bor 
ak dood nvi yv hvl toxnum?’ 

20Hoo ngulv ngulug atam benum, ‘Ngulug abv nyekam tukul doodwn, hoo bor 
honyia ak doodwn, hiyam ngulug abwg nyekam konguq yukho bwwnum. Mwwg 
vbwngv sinkun, hoo mwv twq mwwg annwg hoq kov doodwn, hoo mwwg abv 
mwam vcjaqb abydvn.’ 

21Ho no noqg nyera tulungam benum, ‘Mwam ngam bool taab hvnum, ho ngoqg 
vnyiqkv mwam kaatayin hvnum.’ 

22Ngulug atam ngulv benum, ‘Kongv mwwg abam wleq dvb nyima dvn, hoggab 
mwv mwwg ab hoqgv wleq baloqkam mwwg abv sita yi.’ 

23Ho no noqg nyera tulungam benum, ‘Nulug bor honyiangam nulug lvgab bool 
haag mabalo nulv ngoqg nyuqm mam lokta kvvrwq nyoram hvl benum.’ 

24“Hwdlo ngulv wkur yukho noqg nyera ngoqg abam ngulv mwam ngoqg nyiit 
atwg gomcwram betamnum. 

25Hoo ngulug abv benum, ‘Lokta wgdvl bul gab dvg loq anyo go rvta hvnum,’ 

26ngulv benum, ‘Ngulv ila kuram. Ngulug bor honyiangv ngulug lvgab 
wbaloqkam, ho ngulv itayin hvl benum. Hoggab ngulug bor honyiangv ngulug 
lvgab haag manyiloqkam ngulv nyi akwg nyuqm mam kvvrwq nyoram. 

27Ho noqg nyera tulug abv ngulam benum, ‘Nulv cengdo ngoqg nywxwngv ko 
tuup vnyi go bwwjnum. 

28Akwn ngam wleq paku, ngo mwwdo mwam vmwq yumgub cimwq kuba nvpv, 
hoo hoqgv jaq ngo nywywngam mwam kaapa kuma. 

29Nulv soq ak sam rub ngoqg soqgv naal wg baloqkam, hoo mwam bwdw-taraq 
hom baloqkam, nulv ngoqg dum dumpo lvgab ngam Sux-ywlw nyook ho bool 
taikun.’ 

30“Hoqgab sija, ngo noqg nyerangv abwg dookub haada kalam, kov ngulug lvgab 
haak mabnyiloqkam, mwwg swwgv almab nyita yi, hoggab mwwg swwgv ko 
aoho paqgab tvl doodwn, 

31kov ngulug lvgab haamanam mam kaapa twqda tvl, mwv sitayin, hoo noqg 
nyera tulungv ngoqg nyera tulug abam dum dumpo lvgab Sux-ywlw nyookho 
mwwdwq dwqmin dvb bool taikun. 

32Hoggab noqg nyerangv ko soq swrso gab ngoqg abam ngo dingrwl gorgy 
naanv begamv, ‘Ngo mwam nam bookur jik mabnyiloqkam, ngoqg abv ngoqg 
swwnam bumpw xaqb ngam timb yaaka hvl gorgy naape kun.’ 

33Hoqgab sija, noqg nyerangam anya mwwpa gvdwl ngoqg ata ko soq kwly gab 
ngam nyera pvvto, hoo ko sam mwwg vbw tulug lvgab wkur mvt kubv. 

34Kongam ngoqg lvgab bookmab hoggub ngo ngoqg abwg dookub wkur 
nyotayin? Ngoqg abwg almab nyinam mam ngo kaapa dvb bosdo.” 

Beggar 45 

Josap Mwwg Vbw-boram la Imiqkam Cin-hoonam 

1Ho mwwg agaho nyi tulug daqnam mam kaatwl Josap mwv atv cwqla 
kumanum. Mwv xabnum, “Ngoqg soqgv mwlwngv wleqto.” Ho hwdlo Josap mwv 
atv mwwg vbw-bor tulungam betam yukho, nyi akam mwwg dookho doom 
mvmanum. 

2Hoo mwv vc loodab xabnum, ho Ijipt nyi tulungv ham tapanum, hoo Parog imiq 
dvparvkam ham tapanum. 

3Hoo Josap mwwg vbw-bor tulungam benum, “Ngo Josap! Ngoqg ab hvraqb 
swwl dooxiqdo i?” Hvbmabde mwwg vbw-bor tulungv mwam hog birwq sv 
dook maanum, hoggab bulv mwwg agaho sidkun hvb nyiknum. 

4Ho Josap mwwg vbw-bor tulungam benum, “Kujo, ngoqg ogumb hvvnwqto.” 
Hoo bulv ogumb hvvnwqnum. Hoo mwv benum, “Ngo nulug bor Josap, hiyam 
nulv Ijiptho puqnum. 

5Hoo sija nulv mwwdwq maabv ho atv-atam hang lengmabv nulv ngam so 
puqgam gab, hoggab Pwnbov ngam nulug otuqb kanam coopan, nyi tulungam 
ywwlin mvdwb. 

6Hoggab gvdaho dwrv vnyw nywnyi gob nyidu kunum, hoo vnyw nywng gota 
vly liikam ram hoo vly naakam ram. 

7Hoo Pwnbov ngam nulug otuqb kanam paku swcw nvg aoso nulug doonyu bo 
nyi tulungam ywwlin mvdwb, hoo nulam swwl doom dvb hoo nulug hoqgv 
hotam mam swsiql lengm dvb. 

8Ho nulv ma ngam so kanamnum, hvbmabde Pwnbov. Mwv ngam Parog ab gob 
mvpa ku, hoo mwwg imiq dvparag at gob mvpa ku hoo Ijipt gvdangam pvvb 
bwwl doog mvdwb jiknum. 

9Nulv nyebia jaqb ngoqg abwg dookub wgdvl hoo mwam beta, ‘Soq sib noqg ko 
tuup Josap bede hvta, Pwnbov Ijipt lo ngam nyiit at gob mvpa ku. Oyul doomab; 
ngoqg dookub nyebia jaqb itwg hvta. 

10No Gosen gvdaho dootayin, hoo no ngoqgab ogum tayin, no la noqg ko tulungv 
hoo noqg ko hosiq-hosiqkv, hoo noqg sviya pvtwngv, noqg sibin-svvngv hoo 
noqg doognam mwlwngv dvmin-twwmin tayin. 

11Tolo ngo nam dvs-twwsam cita-hootayin, hoggab vnyw nywng gota dwr wsv 
dooxiqdo, ho no la noqg imiq dvparv, hoo noqg doognam mwlwngam kvvyw-
tada tayin, jwwgw-homa maadwb.’ 

12Hoo sija nulug vnyiqkv kaapa ku, hoo ngoqg bor Benjaminwg vnyiqkvkam 
kaapa ku, ngoqg agam jaq soqgv nulam goodwn. 

13Nulv hoggub nyijaqkam ngoqg abam Ijipt so ngam xinam-paqnam, hoo nulug 
kaaknum hog mwlwngam beta. Nyebiab wgdvl ngoqg abam soqb bool ta.” 

14Ho mwwg bor Benjaminwg lwwpo ho mwv hwrgab tvl hoo xabnum, hoo 
Benjamin mwwg lwwpo ho hwrgab tvl xabnum. 

15Hoo mwwg vbw-bor tulu mwlwngam mwv moopup tvl bulug aoho xabnum. 
Hoq kokw so mwwg vbw-bor tulungv mwam agam goonum. 

16Hwdlo Parog imiq dvparv Josapg vbw-bor tulug “Josap dookub haanam 
puiyam tapa yin,” hoqhv Paro nvla mwwg nyera tulungam hemp mvnum. 

17Hoo Paro Josapnvn benum, “Noqg vbw-boram beto, ‘Soq sam nyimto: bulug 
svdin ho dvs-twws loq pvvlwq layil hoo Kanaan gvdab wkur mvto, 

18hoo nulug abam la nulug imiq dvpar mwlwngam boolayil ngoqg dookub 
haamto, hoo ngo nulam Ijipt gvda so diibuqbo nyookam jitayin, hoo nulv gvda 
hoqg swwlinam mam dvtayin.’ 

19Hoo Josap no, soq sam gaml jito, ‘Soq sam nyimto: Ijipt gvda hoqgv svdin gaari 
loq naalayil nulug ko anyo tulungam la nulug nywxw tulungam, nulug abam 
baqal haag mvto. 

20Nulug dupum-dvrab gab mwwdwq maabv, hoggab Ijipt soqg mwlwngam 
alyanbo gvdangv nul gvku.’” 

21Israelwg ko tuup tulungv hvb nyiknum: hoo Parog gaml jik jaqb, Josap bulam 
svdin gaaringam jinum, hoo bulam nyiody boorin nan dvs-twwsam jinum. 

22Ho bul mwlwngam vj koolynanv rumsaq twqb jinum, hvbmabde Benjaminnvn 
sikil rup lwum gola kwlynan vj rumg go jinum. 



98 

 

 
Nyishi 

© 2016 Bible society of India. 
 

 
 

 

23Ho mwwg ab gab mwv soq tulu sam jilwqnum: Ijipt hoqg dupum-dvrab pv 
svdam doryw gob tumlwq jinum, hoo amv la wtwngv svdam damn doryw gob 
vlwq jinum, hoo mwwg abwg lamta wrinam dvb dvs-twwsv vlwq jinum. 

24Ho mwwg vbw-bor tulungam mwv kanam tvl wwm kunum, hoo bulv wknum, 
mwv bulam benum, “Nulv lamta alo yolu duma bvka i.” 

25Ho bulv Ijipt hoqgv wknum hoo bulug ab dookub Kanaan gvdaho haaknum. 

26Hoo bulv mwam betamnum, “Josap sija godab swwl doodo, hoo mwv Ijipt 
gvdaho pvvb bwwl doogbo gob nyidku.” Hoo mwwg hangv dwqk-dwqk duqnum, 
hoggab mwv bulam mwwjw maanum. 

27Hvbmabde hwdlo bulv mwam Josapg bulam goonam gomcwr mwlwngam 
betamnum, hoo hwdlo mwv Josapg mwwg gab svdin gaari ho dvs-twws 
jilwqnam mam kaapa yin, bulug ab Jakub yalv lokta hwrcw kunum. 

28Hoo Israel benum, “Soq si jotv paku; ngoqg ko tuup Josap sija godab swwl 
doodnyi. Ngoqg sima taab ngo mwam wgdvl kaatayin.” 

Beggar 46 

Josap Mwwg Imiq Dvparam Ijiptho Boanam 

1Ho Israel mwwg hog mwlw doognam mam naala yukul mwwg nyiodam boorab 
kunum hoo Beerseba ho haanum, hoo mwwg ab Aisakwg Pwnboam pwr aky 
jinum. 

2Hoo Pwnbov Israelnvn ai nyiqry kaamwl benum, “Jakub, Jakub.” Hoo mwv 
benum, “Ngo si doodwn.” 

3Ho mwv benum, “Ngo noqg abwg Pwnbov. Ijipt gvdab idwb bos maabv, hoggab 
ngo nam bolo koibo nyob akwb mvtayin. 

4Ngo atv noqg lvgab Ijiptlo imin gvtayin, hoo ngo nam so lokta bookur taikun, 
hoo Josapg alaq hoqgv noqg vnyiqkam miilub tayin.” 

5Ho Jakub Beerseba hoqgv wrab kunum. Israelwg ko tuup tulungv bulug ab 
Jakubnvn, ko anyo bo tulungam, hoo bulug nywxw tulungam Parog svdin gaari 
mwam baqn mvdwb jilwqnam ho baql wgnum. 

6Bulv bulug tuun-meengam hoo bulug dupum-dvrab pam Kanaan gvdaho 
naaknam ham naala yukul hoo Ijipt gvdab haanum, Jakub la mwwg hosiq 
tulungv mwwg lvgab haanum, 

7mwwg ko tuup tulungv, hoo mwwg ko tuup tulug ko tuupv, mwwg nyem ko 
tulungv, hoo mwwg nyem ko tulug ko tuupv wknum. Mwwg ko hosiq 
mwlwngam mwwg lvgab Ijiptho boa kunum. 

8Soq tulu si Israelwg hotam hoqg eminv, hiyv Ijiptho haakbov, Jakub la mwwg 
ko tuupv. Reuben, Jakub ko tuup vbw cociqkv, 

9hoo Reubenwg ko tuupv: Hanok, Pallu, Hejron, hoo Karmi. 

10Simeon gv ko tuupv: Jemuyel, Jamin, Ohad, Jakin, Johar, hoo Soul, soq tulu si 
Kanaan nyem hoqgv ko tuupv. 

11Lebi gv ko tuupv: Gerson, Kohat, hoo Merari. 

12Juda gv ko tuupv: Er, Onan, Sela, Perej, hoo Jera (hvbmabde Er la Onan Kanaan 
gvdaho siknum); hoo Perej ko tuupv Hejron la Hamul. 

13Issakar gv ko tuupv: Tola, Puba, Yob, hoo Simron. 

14Jebulun gv ko tuupv: Sered, Elon, hoo Jahleel. 

15Soq tulu si Liyag ko tuupv hiyam Paddan-aram ho Jakubnvn ko bwwjnum, 
mwwg nyem ko Dina lvgab; mwwg ko tuupam la mwwg nyem kongam xikum-
xipanamv cammum leq oum gob nyinum. 

16Gadwg ko tuupv: Jipion, Haggi, Suni, Ejbon, Eri, Arodi, hoo Areli. 

17Aserg ko tuupv: Imna, Isba, Isbi, Beriya hoo bulug lvgab bulug bwrm Sera. Hoo 
Beriyag ko tuupv: Heber la Malkiyel. 

18Soq tulu si Jilpag, hiyam Laban mwwg nyem ko Liyag paqnwb jitaqnam hoqgv; 
soq tulu sam mwn Jakub gab ko bwwjnum—xikum-xipal camleq ax gob nyinum. 

19Jakub nywxw Rakelg ko tuupv: Josap la Benjamin. 

20Hoo Onwg nyub Potipera nyem ko, Asenat, Ijipt gvdaho Josap gab Manasse 
nvla Iprayimnvn mwwg gab ko bwwjnum. 

21Hoo Benjaminwg ko tuupv: Bela, Bekar, Asbel, Gera, Naaman, Ehi, Ros, 
Muppim, Huppim, hoo Ard. 

22Soq tulu si Rakelg ko tuup Jakubnvn dwrbuqjnamv—xikum-xipal camleq vpy 
gob nyinum. 

23Danwg ko tuupv: Husim. 

24Naptalig ko tuupv: Jahjeel, Guni, Jejer, hoo Sillem. 

25Soq tulu si Bilha ko tuupv, hiyam Laban Rakelg paqnwb jitaqnam ak gv, mwn 
soq tulu sam Jakub gab dwrbuqjnum—okum-apal kvn gob nyinum. 

26Jakubg ko tuup tulug nywxwngam xipa maab, Jakubg hosiq hoqgv Ijipt gvdaho 
haakbov okum-apal camx leq ax gob nyinum, 

27Hoo Josap gab Ijipt gvdaho ko bwwnamv tuupv vnyinum. Jakubg imiq dvparv 
Ijiptho haal dook bov okum-apal cam kvn gob nyinum. 

Jakub la Josap Hoodum Suknam 

28Mwv Judanvn Josap dookub kanam coonum Gosenho bulam kvvrwq mvdvb, 
hoo bulv Gosen gvdaho haaknum. 

29Ho Josap mwwg ceriotam mwx-mvaq layil hoo mwwg abam kvvrwqtab 
Gosenho wnum. Mwv atv-atam mwam jiknum hoo mwwg lwwpo ho 
hwrgabnum hoo mwwg lwwpo ho hwrgab tvl oyu jaqg xabl doonum. 

30Israel Josapnvn benum, “Ngam sija sim tukub, ngo noqg nyuqm mam kaapa ku 
hoo cengpa ku no hvraqb swwl dooxiq dvnyi.” 

31Josap mwwg vbw-bor tulungam la mwwg abwg imiq dvpar tulungam benum, 
“Ngo Paro dookub wgdvl mwam betam tade nv, ‘Ngoqg vbw-bor tulungv la 
ngoqg abwg imiq dvparv Kanaan gvda hoqgv ngoqg dookub haapa ku. 

32Hoo nyi tulungv sviya rvky bov, hoggab bulv tuun-meengam kaal pvvl yvgbov, 
hoo bulv bulug sviya pvtwngam hoo bulug sibin-svvngam hoo bulug hog mwlw 
doognam mam boal haag paku.’ 

33Hwdlo Paro nulam goql hoo bei nyiloqkam, ‘Hoggv nulv nyidwn?’ 

34nulv betayin, ‘Noqg nyera tulungv yaapa hoqgv sija godab tuun-meengam kaal, 
ngulv la ngulug abv pvvl doogbov,’ hvb bebaloqkam nulv Gosen gvdaho doogw 
tayin, hoggab sviya rvky boam Ijipt nyi tulungv bulum-kac dvn.” 

Beggar 47 

Jakubg Imiq Dvparv Gosenho Nvmcw Dooknam 

1Ho Josap wknv Paronvn betamnum, “Ngoqg ab la ngoqg vbw-bor tulungv bulug 
sviya pvtwngam la sibin-svv hoo bulug hog mwlw doognam mam baqlayil 
Kanaan gvda hoqgv haapa ku. Bulv sija Gosen gvda tv doodo.” 

2Hoo mwwg vbw-bor pengko hoqgv mwv ang gon bulam Parog dook ho 
haagnum. 

3Paro mwwg vbw-bor tulungam benum, “Hoggv nulv nyidwn?” Hoo bulv 
Paronvn birwqnum, “Ngulug ab tulug nyinam hvb, ngoqg nyera tulungv ngulv 
sviya rvky bob nyidwn. 

4Bulv Paronvn benum, “Kanaan gvda lo dwr rwdwq wggam gab, noqg nyera 
tulug sviya pvtwngv nwmw dvs dook ma, hoggab ngulv gvda so nyiogy haaikun. 
Hoo sija anya mwwpa gvdwl noqg nyera tulungam Gosen gvdaho doogw mvtbv.” 

5Ho Paro Josapnvn benum, “Noqg abv la noqg vbw-bor tulungv noqg dookub 
haapa ku. 

6Ijipt gvdangv noqg haabo hv doodo. Noqg abam la noqg vbw-bor tulungam 
diibuqbo gvdaho nvmcw doomto. Bulam Gosen gvdaho nvmcw doomto, hoo 

bulug pengko hoqgv pwbw bo nyi loq ngoqg tuun-meengam rub kaam dvb sitin 
to.” 

7Ho Josap mwwg ab Jakubnvn boalayil mwam Parog agaho daqmnum, hoo Jakub 
Paronvn lvqc cinum. 

8Hoo Paro Jakubnvn benum, “No hog hwd vnyw dukun?” 

9Hoo Jakub Paronvn benum, “Ngoqg soq sib nyiody bool nvmcw doogaq kunamv 
vnyw 130 gob nyidkun. Ngoqg swwca lo anyo mood go almab nyinamv haanum, 
hvbmab hoq tuluhv ngoqg ab tulug nyiody bool nvmcw doogaqnam vnywngam 
kwc nyoram.” 

10Hoo Jakub Paronvn lvqc cipekul Parog dook hoqgv lvvgwb lengknum. 

11Ho Josap mwwg abam la mwwg vbw-bor tulungam gvda nvmcw doa mvnum 
hoo Parog gaml jikjaqb mwlwngam alyanbo Ijipt gvdag Rames nyi tulug dook ho 
bulam gvdangam gumn jiknum. 

12Hoo Josap mwwg abam la mwwg vbw-bor tulungam, hoo mwwg abwg imiq 
dvparam bulug ko tulungam xitaql dvs-twwsam jiknum. 

Josap la Dwr Wnam 

13Hoq moodho gvdaho dwr rwdwqkv wggam gab mwlw gvdaho dvs dook 
maanum, hoqgab Ijipt gvda ngvla Kanaan gvdangv laanyi kumanum. 

14Hoo Josap Ijipt gvda gvla Kanaan gvdaho twngk mwlwngam dvgwb kwlil 
nookum kunum. Hoo Josap twngkam Parog namho baqa jinum. 

15Hoo hwdlo Ijipt gvda gvla Kanaan gvdag twngkam dvg rujur naknum, Ijipt nyi 
tulungv Josap dookub haanum hoo benum, “Ngulam dvs jitwb. Hoggub ngulv 
noqg vnyiq kaagaho sitayin? Hoggab ngulug twngkam ruiyum nvtkuba.” 

16Hoo Josap birwqnum, “Nulug twngkam ruiyum nvp kuloqkam, nulug tuun-
meengam jito, hoo ngo nulam tuun-mee kwlib dvs jitayin.” 

17Ho bulv bulug tuun-meengam Josapnvn boa jinum, hoo bulug svpur, sviya, 
sibin-svv, hoo svdam tulug kwlib bulam Josap dvs jinum. Hoo hoq vnywho bulug 
tuun-mee kwlib bulam dvs jinum. 

18Hoo hwdlo hoq vnyw hv wnya yukun, bulv vnyw nywgwn ho mwwg dookub 
haanum hoo mwam benum, “Ngulv ngoqg atwg hoqgv kvs ko dooma, ngulug 
twngkam muiyum tukba. Tuun-meengv ngoqg at gvku. Ngoqg at ngulv hog 
akkam dookma hvbmabde ngulug gv apongv la ngulug kediv dootwq do. 

19Ngulv la ngulug kedam doom tvl, hoggab noqg vnyiq kaagaho ngulv sitayin. 
Ngulam la ngulug kedam dvs gab rvtbv, hoo ngulv ngulug ked lvgab Parog nyera 
gob swwtayin. Hoo ngulam vly iss loq jitbv hoo ngulv siram, hoo gvdangv danyib 
dooram.” 

20Ho Josap Ijipt gvda mwlwngam Paro gab rvknum, hoggab Ijipt nyi mwlwngv 
bulug rongongam dwr rwdwq wggam gab puqknum. Gvdag kediv Paro gab 
dooknum. 

21Nyiilungam, Ijipt gvda taqgwn hoqgv taqgwnam gob bulam mwv nyerab 
mvknum. 

22Nyub tulug gvda ked arongam rvmanum, hoggab nyub tulungam Paro hoqgv 
bul gab xirwl jinamv doonum hoo bulam Parog jinam hoqgv bulv swwl doonum; 
hoqgab bulug gvda kedam bulv puqmanum. 

23Ho Josap nyiilungam benum, “Kaato, ngo soolo nulug gvda kedam Paro gab 
rvpa kun. Si nulgab vly liisv, hoo nulv gvda kedam vly liito. 

24Hoo vly naaikun nulv Paro gab ang hoqgv akwn jila ka, hoo piin gonhv nulug 
atgab, rongo vmly-miily gab, nulug atwg dvs gab hoo nulug imiq dvpar gab, 
nulug ko tulug dvs gob nyitayin.” 

25Hoo bulv benum, “No ngulug swwgam ywwlin jipa ku; hoqham ngoqg atwg 
bekwb nyim tvka, ngulv Parog nyera tulub swwtayin.” 

26Ho Josap Ijipt gvda gab pvvb mvknum, hoo hv soolo godab doodwn, Paronvn 
ang hoqgv akwn jidwn; nyub tulu arog gvda kediv Paro gab doomanum. 

27Hoqgab Israelv Gosen, Ijipt gvdaho nvmcw dooknum. Hoo bulv hoqgv gumn 
paaknum, hoo mipar-gooiyiq hoo dumtwq-miilyw koijaqb swwknum. 

28Hoo Jakub Ijipt gvdaho vnyw camleq kvn go swwknum. Ho swwnam aalv vnyw 
147 gob nyiknum. 

29Hoo hwdlo Israelwg sid moodv hvvnwq yukho, mwwg ko tuup Josapnvn mwv 
goqnv hoo mwam benum, “Noqg kaagaho ngo kvvlwql mwwsw dvb nyip 
nyiloqkam noqg alaqkam ngoqg xarpo so mamdaq tvl anya mwwpa gvdwl 
jvqtwngam ngam nyij tayin hvl dingr to. Ngam Ijipt gvda so svma liima bvka, 

30hvbmabde ngam ngoqg abwg lvgab liiya bvka. Ngam Ijipt soqgv baqlin gvdkul 
ab tulug svma liik ho liiya bvka.” Mwv birwqnum, “No hoggv bepan ham ngo 
nyitayin.” 

31Hoo mwv benum, “Ngam dingr tvb”; hoo mwv mwam dingr kunum. Ho Israel 
mwv atv mwwg kartamho dumpo pvxwnum. 

Beggar 48 

Jakub Iprayim nvla Manassenvn Lvqcnam 

1Soq kokw so Josapnvn betamnum, “Kaato, noqg abv vc do.” Ho mwwg lvgab 
mwwg ko tuup vnyiam, mwv Manasse nvla Iprayimnvn bool wgnum. 

2Hoo hoqham Jakubnvn betamnum, “Noqg ko tuup Josap haapa ku.” Ho Israel 
mwv ator jaqb nyinv kartamho tuurabl doonum. 

3Hoo Jakub Josapnvn benum, “Mwlwngam koi yaanbo Pwnbov ngam Kanaan 
gvdag Lujho daqlin banv lvqc cinum, 

4hoo mwv benum, ‘Kaato, nam ngo mipar-gooiyiql hoo dumtwq-miilyw dvb 
mvtayin, hoo nam ngo nyob hoolu luut dvb mvtayin hoo soq gvda sam noqg 
kokwb noqg hosiqkam kuiyum xaqb otu bwwm dvb jitayin.’ 

5Hoo ngo noqg dookub Ijiptho haama taab Ijipt gvdaho noqgab ko bwwnam 
noqg ko tuup vnyiv ngoqgv; Reuben la Simeon ngoqgab doonam hvb Iprayim la 
Manasse ngoqgv. 

6Hoo no soq tulu kokwb ko hury dook baloqkam bulv noqg gvku. Bulv bulug 
vbw-bor tulungam bulug otu nvvsiq yin emin goqtayin. 

7Ngo hwdlo Paddan hoqgv haadwk ho Kanaan gvda lamtag Epratam wc svqb 
wdu yukho Rakel sigam gab ngo vigo mwwdwqnum, hoo ngo mwnwn Eprat 
lamta ho svma liiknum (hoqhv Betleham).” 

8Hwdlo Israel Josap gv ko tuup tulungam kaapanum, mwv benum, “Hiyv soq tulu 
si?” 

9Josap mwwg abam benum, “Si ngam Pwnbog jinam ngoqg ko tuupv.” Hoo mwv 
benum, “Kv bulam ngoqg ogumb boonwq jaq tvbv, ngo bulam lvqc cipe nvpv.” 

10Israelwg swwi yukho vnyiqkv nyiqmv kunum, ho mwv kaapa kumanum. Ho 
Josap bulam mwwg ogumho boonwq jinum, hoo mwv bulam moopupl hoo 
cegabnum. 

11Hoo Israel Josapnvn benum, “Ngo nywywngam noqg nyuqm mam kaatws 
mwwmiq maanum; hoo kaato, Pwnbov ngam noqg hosiqkam kam kaam dukub 
jipa ku.” 

12Ho Josap bulam mwwg lwbw hoqgv daqgin mvtwl, hoo mwv atv mwwg nyuqm 
mam kedho pvxwl xumnum. 

13Hoo Josap bunyiam boolayil, Iprayimnvn mwwg lvqbwqkam Israelwg laqc 
alaqho gvqlwqnum, hoo Manassenvn mwwg laqcam Israelwg lvqbwq alaqho 
gvqlwqnum, hoo bulam mwwg ogumho boanum. 

14Hoo Israel mwwg alaqkv laqko sul lvqbwq alaqkv ijin banv bor akwg Iprayimg 
dumpo ho idaqnum, hoo mwwg laqc alaqkv Manasseg dumpo ho mamdaqnum 
(Manasse vbw ak hv). 

15Hoo mwv Josapnvn benum, “Ngoqg ab Abraham la Aisak hiyvg Pwnbo agaho 
wnum, ngoqg swwnam bumpw ho soolo godab ngam sviya rvkil yvgbo Pwnbov, 

16hoo ao gumtwngv ngoqg almab nyinam mwlw hoggv pvlyw bov ko tulu sam 
lvqc gvnka; hoo bulug lvgab ngoqg eminam doosiq mvgnvka, hoo ngoqg ab 
Abraham la Aisakwg eminam swwsiq mvgnvka; hoo bulam swcw nvg pengko so 
dumtwq-miilyw swwm gvnka.” 

17Hwdlo Josap mwwg abv mwwg lvqbwq alaqkam Iprayimg dumpo ho 
mamdaqnam mam kaapa tvl mwv hemp maanum, hoo mwv mwwg abwg 
alaqkam Iprayim dumpo hoqgv Manasse dumpo ho mamdaq mvdwb naabonum. 

18Hoo Josap mwwg abam benum, “Ngoqg ab hvvma lak, soq ak si vbw ak hv, noqg 
lvqbwq alaqkam mwwg dumpo ho mamdaqto.” 

19Hvbmabde mwwg abv maak hvl benum, “Ngo cengdwn, ngoqg ko, ngo 
cengdwn. Mwv rub nyiilu ak gob swwtayin, hoo mwv rub koi tayin. 
Hvbsujaqkam mwwg bor ak hv mwam koi yaatayin, hoo mwwg hosiqkv 
dumtwq-miilyw dvb nyob hoolungv swwtayin.” 

20Ho bulam hoq aalho lvqc cil hoo begamv, “Israel ho lvqc ciyikam nulam betaql 
betayin, ‘Pwnbov nulam Iprayim hvb la Manasse hvb mvgnvka hvtayin.’” 
Hoqgab mwv Iprayimnvn Manasse otuqb mamdaqnum. 

21Ho Israel Josapnvn benum, “Kaato, ngo sita duku, hvbmabde Pwnbov nam 
doomin gvnka hoo nam lokta noqg ab tulug gvdaho boatayin. 

22Hoq aoho, ngo nam duuka-dua bo puutu tuug ngo Amor nyi tulug alaq hoqgv 
ngoqg lyoqr orioq lvg bvla illy-uppuq lvgab naanam mam noqg vbw-bor 
tulungam jimab, nam ngo jipa kun.” 

Beggar 49 

Jakub Mwwg Ko Tuup Tulungam Lvqcnam 

1Ho Jakub mwwg ko tuup tulungam goql benum, “Nul lvkin gob hookum to, ho 
haata bo aalam hoggv nyita dvn, ngo nulam betam tayin. 

2“Hookum gvdwl hoo tato, Jakubg ko tuup tulunga, nulug ab Israelnvn tato. 

3“Reuben, no ngoqg tuup vbw cociqkv, ngoqg svqgwngv, hoo ngoqg ator yikho 
aaxy xeeconamv, mwlwngam xibin yaadwb lvrgwnanv hoo mwlwngam gaml-
ator doobin yaan bov. 

4Iss tonam hvb todwn, hvbsujaqkam no hvvtw pootam doogram, hoggab no 
abwg paqn nywxwngam doognum; ho no ham kacdvb nyiburnum—mwv ngoqg 
yubk cwwrw namgub haanum! 

5“Simeon la Lebi vbw-borv; bulug lyoqr orioq lvgab yolu-swcin bamy-tai rooxo 
do. 

6Ngoqg yvjv bulug dookum ho haaram; ngoqg yuunamv, bulug dvparho haamin 
gvram. Hoggab bulug hang lengnamv nyiingam mengdwn, hoo bulv tvjwmab 
nyinv svv hvvbam lemy padwn. 

7Bulug haaxaqnam mam beegywn, hoggab hoqhv hang lingtwr mvdo, hoo bulug 
hang lingtwr-twryanam mam beeg yin, hoggab hoqhv hangv sibynan dooma! 
Ngo bulam Jakub uraho mvpin-mvra tayin hoo bulam Israel uraho cwrsaq twqb 
mvtayin. 

8“Juda, noqg vbw-borv ngam paqtayin; noqg alaqkv noqg ceebio tulug lwwpo ho 
laqdaq tayin; noqg abwg ko tuup tulungv noqg agaho pvxwl xumtayin. 

9Juda si sony nyot ko ak hvb nyidwn; mengnam mam mengpe kul, ngoqg ko 
tuupv, no wpa ku. Mwv vjin-atal karmin dvn; sony nyot nyem akv karminam hvb 
mwv sony nyot hvb gikub-gexeql karminl doodwn; hiyv mwam haakaml muu 
deen bov? 

10Beqnyiangv Juda hoqgv wleqram, ho pvvb bwwl doogbog dupum-dvrab pv 
mwwg lvpia hoqgv wleqram, hwdlo xinamv mwam haama deedib; hoo nyiilungv 
mwam tvjw tayin. 

11Mwwg svdam koam roo annho rwwtu dvn hoo mwwg svdam koam roo ann 
mwlwngam alyanbo ho soogwb nyidwn, mwv mwwg vj pamnam mam roo ala 
hoqgv niixaq nvdwn hoo mwwg vjam ui hilw hvb nyinbo roo ala hoqgv hwrxaq 
dvn. 

12Mwwg vnyiqkv opongam lwwcw cwwbin yaadwn, hoo mwwg exiv gwwiyam 
puulu yaadwn. 

13“Jebulun sa-svlog sugurho dootayin; mwv iss jaaj gab cumciq nyookub 
nyitayin, hoo Sidonv mwwg vrrwb nyitayin. 

14“Issakarv atorbo svdamv, baqnan paaxa pengkob vjin-ata tayin. 

15Mwv doonu ko nyookam albo gob kaanum, hoo gvdangam xumtwl kaabynum, 
ho mwv pvxwnv mwwg gorbw baqsam baqnum, hoo nyera hvb nwwteql bon 
nyim kunum. 

16“Dan mwwg nyiilug hvvkib nyitayin Israelwg nyob hoolu ak gob nyitayin. 

17Dan lamta ho tvb hvb nyitayin, lamtaho tvb borta hvb nyitayin, ho svpurg 
ludam cetayin ho svpur xarn bov langkwb yoql tayin. 

18At Swa, noqg ywwlinam mam ngo kaaya dvn. 

19Gadnvn naalil dvco bo tulungv paa tayin, hvbmabde mwv bulug lvlam mam 
ruqmin gvtayin. 

20“Aserwg dvsv naleqtayin, hoo mwv nyetbo dvnam mam dvtayin. 

21“Naptali sudum hvb xarkarl yvtayin ho kangam bo koam bwwtayin. 

22Josap jwjw jaqb aaxy xeenbo haqbv, subuq buqlinko lwkwho jwjw jaqb aaxy 
xeenbo haqbv; mwwg haqbv bvliam coobo-coolo tayin. 

23Illy-uppuq abn bov mwam vcjaqb abtayin, mwam abtayin, hoo mwam sima-
siyv kurum dvb mvnyi-mviya tayin, 

24hvbsujaqkam mwwg illiv biimab doonum; mwwg laqpongv hengabnum 
Jakubg Koibo Akwg alaqkv (hoqhv Sviya rvkybo, Israelwg Lwwnv), 

25noqg abwg Pwnbov nam svka tayin, Mwlwngam koi yaan bov nam lvqc tayin 
doa aog nyodo lvgab lvqc tayin, swcw niikumg hvvi lvgab lvqc tayin, codum-
mamparam tulungam lvqc tayin. 

26Noqg abwg lvqcnamv ngoqg ab-annwg lvqcnam mam vigo koi yaadwn, 
kuiyum gob doonbo puutug lvqcnam, tuluhv Josapg dumpo aoho doon ka, hoo 
mwam ywr dumtup gvmnam mam mwwg vbw-bor tulu hoqgv nvvbwq tayin. 

27“Benjamin svca caar akv, ar komcam dvsam cextayin hoo ariyum mam cex 
kunam mam mvpin-mvra tayin.” 

Jakub Siknam hoo Svma Liinam 

28Soq tulu si Israelwg nyob camleq vnyiv. Soq sam bulug abv mwv bulam lvqc cil 
benum, vx-cwram jubtaqbo lvqc cam mwv cinum. 

29Ho mwv bulam gaml jil hoo bulam benum, “Ngoqg nyiilu dookum ho ngo 
dooba tayin; ngam ngoqg abwg lvgab Epronwg Hittait rongog lwwpwq ho svma 
liila ka, 

30Makpela rongo, dou-cagag Mamreg Kanaan gvdag lwwpwq hogloq ham 
Abraham Epron Hittait hoqgv svma liikum koob rvnamho liila ka. 

31Ho tolo bulv Abraham nvla mwwg nywxw Saranvn svma liinum. Tolo bulv 
Aisak nvla mwwg nywxw Rebeka hoo tolo ngo Liyanvn svma liinum— 

32rongo gola lwwpwqkam Hittait nyi hoqgv rvnum.” 

33Hwdlo Jakub mwwg ko tuup tulungam gaml jinya peekul, mwv mwwg 
lvpiangv yubkub korca kunum hoo mwwg nyiilungv dookum dvb mwv bingriq 
kunum. 

Beggar 50 

1Ho Josap mwwg abwg nyuqm mam nywxoq tvl mwwg aoho xabnum hoo mwam 
moopupnum. 

2Hoo Josap mwwg nyera tulungam la doktor tulungam mwwg abam mwrl sum 
mvma dvb kuty neemnum. Doktor tulungv Israelnvn kuty neenum. 

3Aal campy mood gob kuty needwb nyinum, hoggab hoq hwdgo moodv naadwb 
nyinum. Hoo Ijipt nyi tulungv aal cam kvn go mwwg gab xabl-riil vrr rwl 
doonum. 

4Hoo hwdlo xabl-riil vrr rwl moodv wnya yukun, Josap Parog imiq dvparam 
agam goonv begamv, “Ngo nulug vnyiq kaagaho kvvlwql mwwsw dvb nyid 
nyiloqkam, anya mwwpa gvdwl Parog nyuru alo soq sam betab, 

5Ngoqg ab ngam dingr mvl begamv, ‘Ngo sita duku: ngo ngoqg atwg nyubungam 
Kanaan gvda tv dukoql ap peekun, ho ngam no tolo svma liiya hvnum.’ Hoqgab 
sija, ngam anya mwwpa gvdwl ngoqg abam tolo caagdvl svma liim tvbv. Ho ngo 
ikur taikun.” 

6Hoo Paro birwqnum, “Nam dingr mvnam hvb no caagdvl noqg abam svma liita.” 

7Ho Josap mwwg abam svma liitab caanum. Mwwg lvgab Parog nyera tulungv, 
mwwg nam hoqg nyi axa tulungv, hoo Ijipt gvdag axa tulungv wmin gvnum, 

8hoq lvg lvgab Josapg imiq dvparv, mwwg vbw-bor tulungv, hoo mwwg abwg 
imiq dvparv mwlwngv wmin gvnum. Ko tulungam la bulug sviya pvtwngam, hoo 
bulug sibin-svv tulungam aro Gosen gvdaho apaq peel wnum. 

9Hoo mwwg lvgab ceriot tvla svpur xarnbo nyi tulungv caamin gvnum. Hoqho 
nyiingv mvqlw jaqg wnum. 

10Hwdlo bulv Atadwg jurpy mvk deela Jordon otuqho hvvc yukho, bulv piwr jwr-
jwr dvb nyix-nyemar riil mwwdwqnum, hoo mwv mwwg ab gab aal kvn go nyix-
riidul doonum. 

11Hwdlo gvdaho doonbo Kanaan nyi tulungv Atadwg jurpy mvk ho nyix-
riidunam mam kaapa tvl bulv benum, “Soq si Ijipt nyi tulug piwr jwr-jwr dvb 
nyix-riidu kov.” Hoqgab nyookam Abel-mijrayim hvl emin kunum; hoqhv 
Jordonwg lvvgho doonum. 

12Ho mwwg ko tuup tulungv mwv hoggv gaml jinum ham nyiknum, 

13hoqgab mwwg ko tuup tulungv mwam Kanaan gvdab baqknum hoo mwam 
Makpela rongo, dou-cagag Mamreg lwwpwq ham Abraham rongo lvgab Epron 
Hittait hoqgv svma liikum koob rvnamho mwam svma liinum. 

14Mwwg abam mwv liixo kokw so, Josap mwwg vbw-boram la mwwg lvgab 
mwwg abam svma liimin gvtab caanbo mwlwngv Ijipt wkur kunum. 

Pwnbog Albo Pagoq gab Bon Nyinam 

15Hwdlo bulug abv sixo kokw so Josapg vbw-bor tulungv bulv benum, “Ngulv 
mwam hoggv nyiknum ham Josap ngulam mwwr layil ngulam almab nyilwq 
kams yuk yv.” 

16Ho bulv Josapnvn pui bilwql begamv, “Noqg abv soq gaml sam mwwg sima 
taab benum, 

17‘Josapnvn beta, anya mwwpa gvdwl noqg vbw-bor tulug bulug nyimuram la 
nyic nyiknam mam apaq tuku, hoggab bulv nam almab nyinum.’ Hoo sija anya 
mwwpa gvdwl noqg abwg Pwnbo nyera tulug nyimuram apaq tuku.” Hwdlo bulv 
mwam soq sib agam gooyikho Josap xabnum. 

18Mwwg vbw-bor tulungv kam haanum hoo mwwg agaho geqpwl xuml mwam 
benum, “Kaato, ngulv noqg nyera ngvku.” 

19Hvbmabde bulam Josap benum, “Bos maabv, ngo Pwnbog kwlib dood nvi yv? 

20Nulv mwwdo, nulv ngam ceeko almab nyinum, hvbmabde Pwnbov ham algab 
nyinum, nyiilungam naleqgo swwl doom dvb boolin mvdwb nyinum hoqgab 
soolo nyiingv naleqgo swwl doodwn. 

21Hoqgab bos maabv; nulam la nulug ko tulungam ngo dvs-twwsam jitayin.” Ho 
mwv bulam anyab bet-bela nv bulam benum. 

Josap Siknam 

22Ho Ijiptho Josap la mwwg abwg imiq dvparv dooknum. Josap vnyw 110 gob 
swwnum. 

23Hoo Josap mwwg ko Iprayimg ko hotam oum mam kaaknum. Manasseg ko 
Makirg ko tulungam kam Josap mwwg atwg ko gob xiknum. 

24Hoo Josap mwwg vbw-bor tulungam benum, “Ngo sita duku, hvbmabde 
Pwnbov nulam haal kaai nvpv hoo nulam soq gvda soqgv boolin taikun ho mwv 
Abrahamnvn, Aisaknvn, hoo Jakubnvn dingr ko gvdaho boolwq taikun.” 

25Ho Josap Israelwg ko tuup tulungam dingrwl begamv, “Pwnbov nulam hoggub 
nyijaqkam haal kaatayin, hoo nulv ngoqg alo tulungam soqgv baqlinl wgtayin.” 

26Ho Josap vnyw 110 gob axal nyekam ko-gab siknum. Bulv mwam mwrl sum 
mvma dvb kuty neenum, hoo mwam Ijipt svma joolwqko huluho vlwq kunum. 

Doogin 

Doogin 1 

Ijiptho Israelv Nyiitw Mvqlwnam 

1Soq tulu si Israelwg ko tuup tulug eminv hiyv Jakub lvgab Ijiptho haanum, soq 
si bulug imiq dvpar-dvparv: 

2Reuben, Simeon, Lebi, hoo Juda, 

3Issakar, Jebulun, hoo Benjamin, 

4Dan hoo Naptali, Gad hoo Aser. 

5Soq tulu si Jakubg hotam camleq kvn gob haanbov; Josap Ijipt gvdaho dooxo 
kunum. 

6Ho Josap sinum, hoo mwwg vbw-bor tulungv la hoqg hotam mwlwngv sileq 
kunum. 

7Hvbmabde Israel nyiilungv mipar-gooiyiql hoo homw-lengknum; bulv 
dumtwq-miilywl hoo vcib mvqlwl atorbo nyiib swwnum, ho gvda mwlwho bulv 
doopiwnum. 

Paro Israelam Nyijab-nyiyiqnam 

8Josapnvn cengma bo, nitbo lvpw at ak Ijiptho swwlinum. 

9Hoo mwv nyiilungam benum, “Kaato, Israelwg nyiilu si nyiitw mvqlw do hoo 
ngul gab ator jaqdo. 

10Haato, ngulv bulam hengab jaqb hvvmin gvdwl mvtor dvb nyipa, bulv nyiitw 
mvqlw do, hoo nyob parab baloqkam, bulv ngulug ceebio lvgab nyob pamin gvl 
ngulam ceekol nyob patayi hoo gvda soqgv keleqtayi.” 

11Hoqgab bulv bulug aoho bon kanam-nvmlwqbo tulungam xuqlin tvl bulug 
aoho hentwr jaqb vgw bo bonam nyim dvb ningteqnum. Bulv Parog Pitom la 
Raameses bopam noosu tulungam ywrnum. 

12Hvbmabde bulam vi go nyijab-nyiyiq yin, bulv vi yaiya go dumtwq-miilywl 
swwlinv hoo bulv gvda mwlwho doumab doonum. Hoo Ijipt nyi tulungv Israel 
nyiilungam vcjaqb bosnum. 

13Ho bulv Israel nyiilungam anya-asor kaapa dvb nyera raasur gob bonam nyim 
kunum 

14hoo bulug swwnamv henc-henya dvb bonam nyil swwdkub mvnum, simit la 
hita lvgab nam ywrgwi hoo luuxig rongo bonam nyimnum. Bulug bonam 
mwlwho bulv anya-asor kaapa dvb raasur gob bonam nyimnum. 

15Ho Ijipt gv lvpw atv Hibru nyem tulungam cinc jooiya boam benum, akwn hoqg 
eminv Sipra hoo asaq hoqg eminv Pua, 

16“Hwdlo nulv Hibru nyem tulungam cinc jooiya jiyikam bulug ko bwwnam mam 
kaato, nyega ko baloqkam nulv mwam mengpaq to, hvbmabde nyem ko 
baloqkam mwnwn swwto.” 

17Hvbmabde cinc jooiya bo tuluhv Pwnboam bosnum hoo Ijipt lvpw atwg gaml 
jinam hvb nyimanum, hvbmabde nyega ko tulungam swwl doomnum. 

18Ho Ijipt gv lvpw atv cinc jooiya bo nyem vnyiam goqnum hoo bulam benum, 
“Hog gab nulv nyega koam swwl doom dvb, soq si nyipa kun?” 

19Cinc jooiya bo vnyiv Paronvn benum, “Hibru nyem tulungv Ijipt nyem tulu hvb 
nyima, hoggab bulv ator jaqdo hoo cinc jooiya bov bulug dookub hvvc maatab, 
koam bwwxo tukul doodkun.” 

20Ho Pwnbov cinc jooiya bo vnyig lvgab bonam nyigam gab nyiilungv dumtwq-
miilywl hoo koijaqb atorl swwnum. 

21Hoo cinc jooiya bov Pwnboam bos ko-gab mwv bulam imiq dvparam jinum. 

22Ho Paro mwwg nyiilu mwlwngam gaml jinum, “Hibru tulug nyega ko bwwnam 
vxiam nulv Nail pobu ho joolwq tayin, hvbmabde nyem ko bwwnam vxiam 
swwm to.” 

Doogin 2 

Mojesnvn Dwrbuqnam 

1Lebi nam hoqgv wnv mwwg nywxw gab Lebi nyem ak naanum. 

2Nyem hv ko gvnv hoo nyega ko bwwnum, hoo hwdlo mwn kongam kaanamv 
anya jaqnum, ho mwn mwam pool borum go kvsil ciigaqnum. 

3Hwdlo mwn mwam kvsil cwwla kuma yin, mwn mwwg gab tobum hoqgv poa 
ak naanum hoo ham katra la takin lvgab hiqcubl hiqtumnum. Mwn kongam 
joolayil poaho joolwqnum hoo ham pobu sugurg rapeq peqtaqho joopnum. 

4Hoo mwwg bwrm akv aado ho doqtu tvl hoggv mwam nyin badwq mwwnv 
kaayal daqnum. 

5Ho Parog nyem kov pobu ho gv hurs taab haanum, hwdlo mwnwg nyem nyijwr 
ak pobu sugurho wl yvnum. Mwn poa ak rapeq peqtaqho kaapanum hoo mwnwg 
paqn nyem akam kanamnum, hoo mwn ham naanum. 

6Hwdlo mwn hoqham mvko yin, mwn ko ak kaapanum, hoo kaato, ko ak xobdul 
doonum. Mwn mwam aya kaapanum hoo benum, “Soq si Hibru ko ak go.” 

7Ho mwwg bwrm akv Parog nyem koam benum, “Ngo wgdvl noqgab nwbw loq 
ak Hibru nyem tulu hoqgv ko sam noqgab som dvb goqta yv?” 

8Hoo Parog nyem kov mwnwn benum, “Wn.” Ho nyijwr akv wnv ko hoqg annam 
nwbwb goqnum. 

9Hoo Parog nyem ko akv mwnwn benum, “Soq ko ak sam baqg dvl hoo mwam 
ngoqgab sokam to, hoo ngo noqg sojongam jitayin.” Ho nyem akv koam naalayil 
mwam soknum. 

10Hwdlo kov akam yukam, mwn mwam Parog nyem ko dookho baqa jinum, hoo 
mwv mwnwg nyega ko gob nyiknum. Mwn mwam Mojes hvl eminum, “Hoggab 
mwn benum, “Ngo mwam iss hoqgv joolin pan.” 

Mojes Midianwb Kenam 

11Aal loog golo, hwdlo Mojes akam yukho, mwwg nyiilug dookub mwv lengnum 
hoo bulug vgwngam kaapanum, hoo mwwg nyiilu ak, Ijipt nyiingv Hibru nyi ak 
jwwdunam mam kaapanum. 

12Mwv taqg-loosaqb kvviyiq-kaaxeql kaaka tvl nyi akkam kaapa maaikam, mwv 
Ijipt nyiam jwwtabnum hoo mwam xuqx uraho hoqlynum. 

13Hwdlo mwv aal loogwn so gaqlinum, kaato, Hibru nyi vnyi go yolu paiyaq 
minsul doodunum. Hoo mwv nyixiaqbo nyi akam benum, “Hog gab no noqg 
ajinam jwwdwn?” 

14Mwv birwqnum, “Hiyv nam lvpw atwg ko bvla ngulug pengko so hvvky 
mvnum? No ngam Ijipt nyi ham mengnam hvb mengta dvn yv?” Ho Mojes 
bosnum, hoo mwwnum, “Jvqtw jaqb bvrwqkam cengpor paku.” 

15Hwdlo Paro ham tapa kuba lo, mwv Mojesnvn mengdwb meegaq tayin. Ho 
Mojes Paro hoqgv keleq kunv Midianwg gvdaho doonum. Hoo mwv iss sokum 
golo doanum. 

16Midianwg nyub akv nyem ko kvn go doonum, hoo bulv haanv uppumho iss 
suqlwq layil bulug abwg sviya pvtwngam iss jinum. 

17Sviya rvky bo tulungv haanv bulam ruqpaqnum, hvbmabde Mojes bulam 
mvturnv hoo ywwlinum, hoo bulug sviya pvtwngam iss twwmnum. 

18Hwdlo bulv namho haaikun bulug ab Reuel, mwv benum, “Hog nyitwl soolo 
nulv nammwb nyebia jaqb haapa kun?” 

19Bulv benum, “Ijipt nyi ak ngulam sviya rvky bo alaq hoqgv mvturl ywwlinum 
hoo ngul gab iss tuqlin jinum hoo sviya pvtwngam iss jinum.” 

20Mwv mwwg nyem ko tulungam benum, “Mwv hoglo? Hog gab nulv nyi ak ham 
apaq peen? Mwam goqta, ho mwam dvs loq dvmto.” 

21Hoo Mojes nyi akwg namho doomin gvdkub mwwbwq kunum, hoo mwv 
Mojesnvn mwwg nyem ko Jipporanvn jiknum. 

22Mwn nyega ko ak bwwnum, hoo mwwg eminam mwv Gersom hvl mingnum, 
hoggab mwv benum, “Ngo nyoodo gvda so nyiody boa kunum.” 

Pwnbov Israelwg Signam mam Tapanam 

23Aalv vigo kokw so Ijipt gv lvpw atv siknum, hoo Israel nyiilungv bulug raasur 
gob hentwr henl swwgam gab sigin ginl hoo svka kodwb xabnum. Nyera-
raasurb swwnam hoqgv ywwlin tvbwk hvl bulug xabnv Pwnbog dooktv 
hvvcnum. 

24Hoo Pwnbov bulug sig ginam mam tapanum, hoo Pwnbov Abraham lvgab, 
Aisak lvgab, hoo Jakub lvgab mwwg pvvb birnam mam mwwpanum. 

25Pwnbov Israel nyiilungam kaapanum—hoo Pwnbov cengnum. 

Doogin 3 

Puum mam Wm Gunam 

1Mojes mwwg at akwg, Midianwg nyub Jetrog sviya pvtwngam kaal yvgnam, hoo 
mwv mwwg sviya pvtwngam Pwnbog puutu Horebg dou-haagag deexa-rara 
daiyab bool wgnum. 

2Hoo At Swg gumtwngv mwam puum pengko ho wm moilib bioqlinv kaakinum. 
Mwv kaanum, hoo kaato puum mam wmv gul doodunum, hvbsujaqkam hoqham 
gunyia maanum. 

3Hoo Mojes benum, “Aloq swrjaqb nyinam alam ngo tobkurl wgdvl kaaka tayin, 
hog nyitwl puum mam wmv gunyia maadwn.” 

4Hwdlo mwv tobkur wl kaatab wnam mam At Sw kaapanum, Pwnbov puum 
hoqgv goqlinum, “Mojes, Mojes!” Hoo mwv benum, “Ngo si doodwn.” 

5Ho mwv benum, “Ogumb hvvnwq maabv; noqg lvpiag samtaq ham pipaqto, 
hoggab noqg doqdu gvdwn nyook hv dvrwqbo kediv.” 

6Hoo mwv benum, “Ngo noqg abwg Pwnbov, Abraham gv Pwnbov, Aisakwg 
Pwnbov, hoo Jakubg Pwnbov.” Hoo Mojes mwwg nyuqm mam kvsnum, hoggab 
mwv Pwnboam kaadwb bosnum. 

7Ho At Sw benum, “Ngo jvqtw jaqb ngoqg nyiilungv Ijipt gvdaho hentwr henl 
doonam mam kaapa paku hoo bonam nyim dvb nvmlwqbo tulug bulug hentwr-
kaas dvb mvnam hoqgv bulug xabnam mam ngo tapa paku. Ngo bulug vc cil 
hentwram cengdwn, 

8hoo Ijipt nyi tulug alaq hoqgv bulam ngo naalin taab ipoq yin hoo bulam diibuq 
bvla taqtwb lywminko gvdaho boolin tayin, hoq gvda hv wtw lyuminko hoo 

ngola biqmin kov, Kanaan nyi tulug, Hittait nyi tulug, Amor nyi tulug, Perijj nyi 
tulug, Hibitait nyi tulug, hoo Jebus nyi tulug dook nyookv. 

9Hoo sija kaato, Israelwg nyiilug xabknamv ngoqg dook si hvvc paku, hoo ngo 
Ijipt nyi tulungv bulam nyijab-nyiyabnam mam ngo kaapa paku. 

10Haato, ngo nam Parog dookub ngoqg nyiilu, Israel ko tulungam, Ijipt hoqgv 
boolin mvdwb kanam tayin.” 

11Hvbmabde Mojes Pwnboam benum, “Ngo hiyv Parog dookub wl hoo Israel ko 
tulungam Ijipt hoqgv boolin deen bov?” 

12Mwv benum, “Hvbmabde ngo noqg lvgab dootayin, hoo ngo nam kanam pan 
hvl soq sib nam kaacin dvb nyitayin: hwdlo no nyiilungam Ijipt hoqgv boolin 
yukam, no Pwnboam soq puutu so xumtayin.” 

13Ho Mojes Pwnboam benum, “Ngo Israelwg nyiilug dookub haal hoo bulam 
betaml, ‘Nulug abwg Pwnbov ngam nulug dookub kanam pan hvl beikam,’ hoo 
bulv ngam tox tai, ‘Mwwg eminv hoggv?’ Hoggv ngo bulam betam tayi?” 

14Pwnbo Mojesnvn benum, “NGO NYIIPV ATV.” Hoo mwv benum, “Soq sam 
Israel nyiilungam beta, ‘NYIIPV ATV ngam nulug dookub kanam pakun.’” 

15Pwnbov Mojesnvn benum, “Soq sam Israel nyiilungam beta, ‘Nulug ab tulug At 
Sw, Abraham gv Pwnbo, Aisakwg Pwnbo, hoo Jakubg Pwnbov ngam nulug 
dookub kanam pakun.’ Nwrba gob soq si ngoqg eminv, hoo hoqgab ngam hotam 
mwlwho mwwpa dvb nyitayin. 

16Wgdvl Israelwg axa bo nyiilungam lvkin gob goqkuml hoo beta, ‘Nulug ab tulug 
At Sw, Abraham gv, Aisakwg, hoo Jakubg Pwnbov ngam daqlinl kaakinv begamv, 
“Nulam Ijiptho hoggv nyidul doogdvn ham ngo kaapa paku, 

17hoo ngo dingr pakun ngo nulam Ijipt gvdag hentwr-kaas hoqgv boolin tayin, 
hoo Kanaan nyi tulug, Hittait nyi tulug, Amor nyi tulug, Perijj nyi tulug, Hibitait 
nyi tulug, hoo Jebus nyi tulug dook gvdaho boolwq tayin, hoq gvda hv wtw 
lyuminko hoo ngola biqmin kov.’” 

18Hoo bulv noqg agam mam tvjw tayin, hoo no la Israelwg axa tulungv Ijipt lvpw 
at dookub wtayin hoo mwam betayin, ‘Hibrug Pwnbo, At Sw ngulam 
kvvrwqnum; hoo sija ngulam aal loum go wnam gob wgdvl deexa-rara alo 
ngulug Pwnbo At Swn pwr jim tvbv.’ 

19Hvbmabde hwdlo mwam atorbo alaqkv bon nyima deedib ngo cengdo Ijipt gv 
lvpw atv nulam danyib wmram. 

20Ho ngoqg alaqkv ngo ilin gvdwl Ijiptho naleqgo swrdorxeqkam ngo nyitayin; 
hoq kokwngam mwv nulam wm tayin. 

21Hoo ngo soq nyiilu sam Ijipt nyi tulug vnyiq kaagaho mwwsw mvtayin; hoo 
hwdlo nulv wikun, nulv asarb wkram, 

22hvbmabde nyem vxiv mwnwg door-doopw namho doonbo nyem mam rup, 
hun gumnam, hoo vj koosam kootayin. Hoq tulu ham nulv nulug nyega ko hoo 
nyem ko tulungam gvm tayin. Ho nulv Ijipt nyi tulug gumnam hubyiql wgtayin.” 

Doogin 4 

Mojesnvn Swrdorxeq Huqlwngam Jinam 

1Ho Mojes birwqnum, “Hvbmabde, kaato, bulv ngam mwwjwram ho ngoqg 
benam mam tvjwram, hoggab bulv betayin, ‘At Sw nam daqlinl kaakin ma.’” 

2At Sw mwam benum, “Hoggv noqg alaqho doodo?” Mwv benum, “Beqnyia 
daag.” 

3Hoo mwv benum, “Ham kedho hurp to, hoo hv tvb soogwb nyinum, hoo Mojes 
hoq hoqgv keginum. 

4Hvbmabde At Sw Mojesnvn benum, “Noqg alaqkv ilin gvdwl hoqg amiam 
nootuto”—mwwg alaqkam ilin banv hoqham mwv nootunum, hoo hv mwwg 
alaqho beqnyia daagwb nyiknum— 

5“ho bulug ab tulug Pwnbo, Abraham gv Pwnbo, Aisakwg Pwnbo, hoo Jakubg 
Pwnbo, At Sw nam daqlinl kaakin pakun hvl bulv mwwjw tayin.” 

6At Sw lokta mwam benum, “Noqg alaqkam noqg kamt cuk urab ilwqto.” Hoo 
mwwg alaqkam mwwg kamt cuk urab mwv ilwqnum, hoo hwdlo mwwg 
alaqkam cuk hoqgv laqlin yukho, kaato, mwwg alaqkv tapam hvb tviyiq 
nyiknum. 

7Ho Pwnbov benum, “Noqg alaqkam noqg kamt cuk urab ikurl ilwqto.” Ho 
mwwg alaqkam mwwg kamt cuk urab mwv ikurl ilwqnum, hoo hwdlo mwv ham 
laqlin yukho, kaato, hoqhv otuqg mwwg gv vdin hvb nyiknum. 

8“Bulv nam mwwjw mabaloqkam,” Pwnbo benum, “Otuq swrdorxeq ham tvjw 
mabaloqkam, bulv kokwg ak sam mwwjw tayin. 

9Bulv soq swrdorxeq vnyi sam mwwjw maab ho noqg goonam mam tvjw maab 
nyiyi nyiloqkam, no Nail hoqgv iss loq meeg naato hoo ham pwtw bo kedho 
toopto, hoo noqg Nail hoqgv iss naanam hv pwtw bo kedho uiyib nyitayin.” 

10Hvbmabde Mojes At Swn benum, “Ngoqg At Swa, ngo pwbwb agam goolaq ma, 
otuq hookam ho noqg nyerangam noqg agam gooxo sookam, hvbmabde ngo 
nyinyiaq jaqb agam doodwn hoo ngo lyongaq bov.” 

11Ho At Sw mwam benum, “Hiyv nyi tulug agam mam mvn bov? Hiyv mwam 
agam goolaq maadwb, ruutar dvb, kaam dvb, ho nyiqca dvb mvn bov? Hoqham 
ngo ma i, At Sw mvn bov? 

12Hoqgab sija wn, hoo ngo noqg agam ho dooba tayin hoo nam tomswr tayin 
hoggv no agam gootayin.” 

13Hvbmabde mwv benum, “Ngoqg At Swa, anya mwwpa gvdwl nyi asaq loq ak 
kanam to.” 

14Ho At Sw Mojesnvn hang lengnum hoo mwv benum, “Noqg vbw Lebi nyi Aaron 
alo dooma dvn yv? Ngo cengdo mwv pwbw jaqb agam goolaqdvn. Kaato, mwv 
nam kvvrwqtab lingdu do, hoo hwdlo mwv nam kaapa yin, mwwg hangho mwv 
hwnyir-hvmar tayin. 

15No mwam agam gootayin hoo mwwg agamho gomcwr tulu sam bilwqto, hoo 
ngo noqg agam hoola mwwg agamho dooba tayin hoo nunyi vnyi-vnyiam 
tomswr tayin hoggv nyitayin. 

16Mwv noqg bid gab nyiilungam agam gootayin, hoo mwv noqg agam bidam 
betayin, hoo no mwwg Pwnbo hvb nyitayin. 

17Hoo noqg alaqho soq beqnyia sam bwwto, soq lvgab no swrdorxeqkam 
nyitayin.” 

Mojes Ijiptho Hookurnam 

18Mojes mwwg at akwg Jetro dookub hookur kunv hoo mwam benum, “Ngam 
anya mwwpa gvdwl ngoqg vbw-bor dookub Ijiptwb wm tvbv, bulv alwb swwl 
dood nviya bwdwq kaaka taden.” Hoo Jetro Mojesnvn benum, “Swrsob wn.” 

19Hoo At Sw Mojesnvn Midianho benum, “Ijiptwb wkur tuku, hoggab noqg 
swwgam meekar bo nyi mwlwngv sin kuba.” 

20Ho Mojes mwwg nywxwngam hoo mwwg ko tulungam svdam aoho baqm tvl 
Ijipt gvdab wknum. Hoo Mojes mwwg alaqho Pwnbog beqnyiangam bwwl 
wgnum. 

21Hoo At Sw Mojesnvn benum, “Hwdlo no Ijiptwb wkur yukun, kaato ngoqg nam 
ator jiknam ham, no Parog agaho swrdorxeq mwlwngam nyidwb nyitayin. 
Hvbmabde ngo mwwg hangam kamtwr mvtayin, ho mwv nyiilungam wlin 
mvram. 

22Ho no Paronvn betayin, ‘Soq sib At Sw bedo, Israelv ngoqg ko tuup vbw 
cociqkv, 

23hoo ngo nam bedwn, “Ngoqg kongam wwm to ho mwv ngam xumtayin.” No 
mwam wwm mvmab bitur baloqkam, kaato, ngo noqg ko tuup vbw cociqkam 
mengpaq tayin.’” 

24Lamta doonu ko nyookho At Sw mwam wrwqnum hoo mwam mengpaq dvb 
meegaqnum. 

25Hoo Jippora wlw hvreqbo ak naalayil mwnwg ko tuupam vpin niqtuqkam 
pepaql-mux mvnum hoo pepaqnam vpinam Mojesg lvpiaho tvdaq tvl benum, 
“Jvqtw jaqb hijum soqgv no ngoqg lyalo ngvku!” 

26Ho mwam vp-cwkwb mwv doomnum. Ho mwn benum, “Hijumg lyalo akv ku,” 
hoggab pepaql-muxnam gab. 

27At Sw Aaronnvn benum, “Mojesnvn kvvrwqtab deexa-rarab wto.” Ho mwv 
wnum hoo mwam Pwnbog puutu ho wrwqnum hoo mwam moopupnum. 

28Hoo At Swg gomcwr mwlwngam Mojes mwam roolwq tvl agam goom tanam 
ham Aaronnvn betam kunum, hoo swrdorxeq mwlwngam mwam nyim dvb 
mwwg gaml jinam ham betamnum. 

29Ho Mojes la Aaron wknv Israelwg nyiilu axangam lvkin gob goqkumnum. 

30Aaron At Swg Mojesnvn gomcwr gooknam mwlwngam gootamnum hoo 
swrdorxeqkam nyiilug kaagaho nyinum. 

31Hoo nyiilungv mwwjwnum; hoo hwdlo bulv At Sw Israel nyiilungam haal kaan 
mvk hvl hoo mwv bulug hentwr-kaasam kaapa namvk hvl tapa yin, bulug 
dumpongam bulv pvxwl hoo xumnum. 

Doogin 5 

Am Piil Doomab Hita Mudunam 

1Kokw so Mojes la Aaron Paro dookub wnum, “Soq sib Israelwg Pwnbo, At Sw 
bedo, ‘Ngoqg nyiilungam tolin tukub, ho bulv ngoqgab deexa-rara alo durum 
dvtayin.’” 

2Hvbmabde Paro benum, “At Sw hiyv, ho mwwg agam mam ngo tvjwl hoo 
Israelam tolin deen bov? Ngo At Swn cengma, hoo hoq aoho, ngo Israelam tolin 
ram.” 

3Ho bulv benum, “Hibrug Pwnbov ngulam kvvrwqnum. Anya mwwpa gvdwl 
ngulam aal loum go wnam gob wgdvl deexa-rara alo ngulug Pwnbo At Swn pwr 
jim tvbv, hvbmab nyiloqkam ngulug aoso dooi-palam maalo nyob panamv 
haatayi.” 

4Hvbmabde Ijipt gv lvpw atv bulam benum, “Mojes la Aaron nunyi, hog nyitwl 
nulv nyiilungam bulug bonam nyik hoqgv boogin gvdwn? Nulug bon nyikwb 
wkur nuk.” 

5Hoo Paro benum, “Kaato, gvdag nyiilungv sija naleqdo, hoo nulv bulam bulug 
bon nyik hoqgv hog nyitwl doonu mvdvn!” 

6Hoq aal lookin ho Paro bonam kanam nvmlwq boam la bulug bon nyigbo 
nyiilungam gaml jinum, 

7“Nulv nyiilungam otuqg hvb hita mvn mvdwb am piil jikmabv; bulam atam 
wgdvl am piilam boqkum mvto. 

8Hvbmabde otuq ho bulv hog hwdwg hita mvlinum hwdgo hvraqb mvlin mvdwb 
gaml jito, nulv hoggub nyijaqkam ham kumwq dvb mvm mvmabv, hoggab bulv 
sepy do. Hoqgab bulv xabl sogoql bedo, ‘Ngulam wwm tvb hoo ngulug Pwnboam 
pwr jita deen hvdo.’ 

9Nyi tulungam koi-koi yaiya go bonam nyim dvb jito ho bulv ham nying ngv tvl 
vm mvvnam mam mwwpa ram.” 

10Ho bonam kanam nvmlwqbo tulungv la nyiilungam bon nyigbo tulungv wnv 
hoo nyiilungam benum, “Soq sib Paro bedo, ‘Ngo nulam am piil jikram. 

11Nulv atv wgdvl hog loq kvjaqkam at-atv am piilam meepal naato, hvbmabde 
nulv otuqho hog hwdgo hitangam mvnum hwdgo hvraqb mvlin dvb nyiky 
tayin.’” 

12Ho nyiilungv Ijipt gvda mwlwho cwrsaq twqb piakar kunv am piil nookuml 
yvnum. 

13Bonam kanam nvmlwqbo tulungv nwwteql bon nyitwk hvl benum, “Hwdlo am 
piilv dooikam, nulam aal loongam bonam nyiyum mvdwb jinam ham nyiyum 
dvb nyito.” 

14Hoo Israel nyiilungam bonam nyigbo tulungam Parog bonam kanam 
nvmlwqbo tulungv xinyiaq mvtwl hoo toxnum, “Otuqho hita mvnam hwdgo nulv 
hog nyitwl moiyo la soolo hita mvmanum?” 

15Ho Israel nyiilungam bonam nyigbo tulungv Paron haanv xabkinum, “Noqg 
nyera tulungam no hoggub soq sib mvmin gvdwn? 

16Noqg nyera tulungam am piilam jikma, hvbsujaqkam bulv begamv, ‘Hitangam 
mvto hvnum!’ Hoo kaato, noqg nyera tulungam xinyiaql mvpa; hvbmabde 
nyixiaqnamv noqg atwg nyiilu aoho doodo.” 

17Hvbmabde mwv benum, “Nulv sepy do, nulv sepy do; hoqgab nulv bedo, ‘Ngulv 
wgdvl hoo At Swn pwr jitaj hvdwn.’ 

18Wgdvl hoo bonam nyita. Nulam am piil jikram, hvbmabde nulv kenlo hog 
hwdwg hita mvlinum hwdgo hvraqb mvlin dvb nyiky tayin.” 

19Hwdlo Israel nyiilungam bonam nyigbo nyi tulungv hentwr-kaasam kaapa tvl 
hoo bulv benum, “Nulv hoggub nyijaqkam hita mvnam mam kumwq mvdwb 
nyiram, nulug aal loo loongam mvlinam ham mvlin dvb nyiky tayin.” 

20Bulv Mojes nvla Aaronnvn kvvrwqnum, hiyv bulam kaaya yaal doonum Paro 
dook hoqgv lengm tvl kvvrwq dvb hvl; 

21hoo bulv bulam benum, “At Sw nulug aoho kaanum hoo hvvky swwnum, 
hoggab nulv ngulam Parog vnyiq kaagaho tvi-taga ponam hvb mwwg nyera 
tulungam pom paku, hoo bulug alaqhv lyoqr orioqkam gvqlwq tukul ngulam 
mengta duku.” 

22Ho Mojes At Swn doqkurnv hoo benum, “At Swa, hog gab no soq nyi tulu sam 
almab nyipa kun? Hog gab no ngam so kanamnum? 

23Hoggab hwdlo ngo Paro dook so haal noqg eminam agam goonum, mwv soq 
nyiilu sam almab nyipa ku, hoo noqg nyiilu sam no sija godab naalin kuma.” 

Doogin 6 

Pwnbov Naalin dvb Dingrnam 

1Hvbmabde At Sw Mojesnvn benum, “Hoggv ngo Paronvn nyitayin sija no kaaya 
to; atorbo alaq hoqgv bulam roolin tayin, hoo atorbo alaq lvgab bulam mwwg 
gvda hoqgv boolin tayin.” 

2Pwnbov Mojesnvn agam goonum hoo mwam benum, “Ngo jaq At Swv. 

3Mwlwngam koi yaanbo Pwnbo gob, ngo Abrahamnvn, Aisaknvn, hoo Jakubnvn 
kaakinum, hvbmabde ngoqg eminam hoqgv At Sw atv bulam cengm mvmanum. 

4Ngoqg pvvb birnamv Kanaan gvdangam bulam jidwb hvnam mam ngo mvko 
pakun, hogloq gvdaho bulv nyoodo nyi hvb doonum. 

5Hoq aoho, Ijipt nyi tulungv Israel nyiilungam raasur gob parl apnum, hoqgv 
bulug sigin gingnam mam ngo tapa paku, hoo ngoqg pvvb birnam mam ngo 
mwwpanum. 

6Hoqgab Israel nyiilungam bedo, ‘Ngo jaq At Swv, hoo ngo nulam Ijipt nyi tulug 
bon nyimnam ura hoqgv boolin tayin, hoo ngo nulam raasurb nyimnam hoqgv 
naalin tayin, hoo ngo nulam alaq yvmjinl hoo koibo pw-hwwnam bon tulungam 
nyigdvl pvlyw tayin. 

7Ngo nulam ngoqg nyiilu gob naatayin, hoo ngo nulug Pwnbob nyitayin, hoo ngo 
nulug Pwnbo At Sw jaqkv hvl nulv cengtayin, hiyv Ijipt nyi tulug bon nyimnam 
ura hoqgv boolin bov hvl. 

8Ngo Abrahamnvn, Aisaknvn, hoo Jakubnvn dingrnum gvdaho ngo nulam 
boolwq tayin. Ngo ham nulam gumn bwwm dvb jitayin. Ngo jaq At Swv.’” 

9Hoqgab Mojes Israel nyiilungam agam goonum, hvbmabde bulv Mojesnvn tvjw 
kumanum, hoggab bulam silo tors dvb raasur gob bon nyim ko-gab, bul pvnyi 
dook maanum. 

10Ho At Sw Mojesnvn benum, 

11“Wn, Ijipt gv lvpw atam beta, Israel nyiilungam mwwg gvda hoqgv tolin tuku.” 

12Hvbmabde Mojes At Swn benum, “Kaato, Israel nyiilungv ngam tvjw kuma. 
Hvnyiloqkam Paro ngam hoggub tvjw tayin, hoggab ngo agam pwbwb goolaq 
maanbo nyiingv?” 

13Hvbmabde Ijipt gv lvpw at Parog pagoq gab, At Sw Mojes nvla Aaronnvn agam 
goonv hoo Israelwg nyiilu gab bulam yolu ruqnum: Israel nyiilungam Ijipt gvda 
hoqgv boolin mvdkub. 

Mojes la Aaron gv Hotam 

14Soq tulu si bulug imiq dvpar hoqg abv: Israelwg ko tuup vbw cociq Reubenwg 
ko tuupv: Hanok, Pallu, Hejron, hoo Karmi; soq tulu si Reubenwg nyob hoolungv. 

15Simeon gv ko tuupv: Jemuyel, Jamin, Ohad, Jakin, Johar, hoo Soul, Kanaan nyem 
hoqgv ko tuupv; soq tulu si Simeon gv nyob hoolungv. 

16Soq tulu si Lebi gv ko tuup tulug eminv bulug hotam-hotam hoqgv: Gerson, 
Kohat, hoo Merari, Lebi 137 vnyw gob swwl doonum. 

17Gerson gv ko tuupv: Libni la Simei, bulug nyob hoolungv. 

18Kohat gv ko tuupv: Amram, Ijar, Hebron, hoo Ujjiyel, hoo Kohat 133 vnyw gob 
swwl doonum. 

19Merari gv ko tuupv: Mahli la Musi. Soq tulu si Lebi nyi tulug nyob hotamb 
lengknum. 

20Amram mwwg abwg bwrm Jokebednvn mwwg nywxwb naanum, hoo mwn 
mwam Aaron nvla Mojesnvn ko bwwjnum, Amram vnyw 137 gob swwl doonum. 

21Ijarg ko tuupv: Kora, Nepheg, hoo Jikri. 

22Ujjiyelg ko tuupv: Misayel, Eljapan, hoo Sitri. 

23Aaron mwwg nywxwb Amminadabg nyem ko Nahsonwg bwrm, Elisebanvn 
naanum, hoo mwn mwam Nadab, Abihu, Eleajar, hoo Itamarnvn ko bwwjnum. 

24Kora ko tuupv: Assir, Elkana, hoo Abiyasap; soq tulu si Korag nyi tulu nyobv. 

25Aaron gv ko Eleajar mwwg gab Putiel nyem kongam nywxwb naanum, hoo 
mwn mwam Pinehasnvn ko bwwjnum. Soq tulu si Lebi nyob tulug imiq dvpar 
hoqg ab tulungv. 

26Soq tulu si Aaron la Mojesnvn hiyam At Sw benum: “Israel nyiilungam Ijipt 
gvda hoqgv bulam tuml apnam mam boolin to.” 

27Soq Mojes siila Aaron bunyi, bulv Ijipt gv lvpw at Paronvn Israel nyiilungam 
Ijipt gvda hoqgv boolin gvde kun hvl agam goon bov. 

28Hwdlo aalho At Sw Mojesnvn Ijipt gvdaho agam goonum, 

29At Sw Mojesnvn benum, “Ngo jaq At Swv; ngoqg nam benam hog mwlw ham, 
Ijipt gv lvpw at Paronvn betam to. 

30Hvbmabde Mojes At Swn benum, “Kaato, ngo agam pwbwb goolaq maanbo 
nyiingv. Hoggub yu Paro ngam tvjw tayin?” 

Doogin 7 

Mojes la Aaron Parog Dookub Haanam 

1Hoo At Sw Mojesnvn benum, “Kaato, ngo nam Parog agaho Pwnbo hvb mvpa 
kun, hoo noqg vbw Aaron noqgab nyiqry benbov. 

2Ngo hoggv nam gaml jipan mwlwngam no betayin, hoo noqg vbw Aaron 
Paronvn betayin Israel nyiilungam mwwg gvda hoqgv tolin tuku. 

3Hvbmabde ngoqg kaaka-taka maanam mam la swrdorxeqkam naleqgo Ijipt 
gvdaho ngo nyisjaqkam, hoo ngo Parog hangam kamtwr mvtayin. 

4Paro nam tvjw ram. Ho ngoqg alaqkv Ijipt ho ngo laqdaq tayin hoo ngoqg 
dvparam, ngoqg nyiilu Israelwg ko tulungam, Ijipt gvda hoqgv koi jaqb pw-
hwwnam bonam nyigdvl boolin tayin. 

5Hwdlo ngoqg alaqkam Ijiptam ngo ceekol hoo Israel nyiilungam bulug pengko 
hoqgv boolin yin, ngo At Swv hvl Ijipt nyi tulungv cengtayin.” 

6Mojes la Aaron hvb nyinum; At Sw bulam gaml jinam hvb bulv nyinum. 

7Hwdlo bulv Paronvn agam gooyikho, Mojes vnyw cam piin gob akam kunum, 
hoo Aaron vnyw cam piin leq nywum gob axa kunum. 

8Ho At Sw Mojesnvn la Aaronnvn benum, 

9“Hwdlo Paro nulam betayin, ‘Nulv atv swrdorxeqb bonam nyigdvl nulv ham 
kaakin kaato,’ ho no Aaronnvn beto, ‘Noqg beqnyiangam naagdvl hoo ham Parog 
agaho hurp to, ho hoqhv tvb soogwb nyitayin.’” 

10Ho Mojes la Aaron Paro dookub wnum hoo At Swg gaml bekjaqb nyinum. 
Aaron mwwg beqnyiangam Paro gvla mwwg nyera tulug agaho hurpnum, hoo 
hv tvb soogwb nyiknum. 

11Ho Paro nyijwq-nyegam bo nyi tulungam, hoo nyioky nyub tulungam, hoo Ijipt 
gv gwwn-nyiqry kaanbo tulungam goqkumnum, hoo bulv kam ai dvb hvb 
nyinum. 

12Nyi vxiv mwwg beqnyiangam hurpnum, hoo hoq tuluhv tvbwb nyinum. 
Hvbmabde Aaron gv beqnyiangv bulug beqnyiangam dvmeqnum. 

13Hvbsujaqkam Parog hangv kamtwrnum, hoo mwv bulug benam mam 
tamanum, At Sw hoggub benum hvb nyinum. 

Otuqcob Swlin-mominam: Issiv Uiyib Nyikubnam 

14Ho At Sw Mojesnvn benum, “Parog hangv kamtwr dvn; mwv nyiilungam tolin 
tvl wmram. 

15Soram Paro dookub wn, mwv iss pobub lengl haatayin. Nail pobu sugurho 
mwam kvvrwq dvb daqta, hoo tvbwb nyikubo beqnyia ham noqg alaqho bwwto. 

16Hoo no mwam betayin, ‘Hibrug Pwnbo, At Sw, noqg dookub ngam kanam pa, 
hoo begamv, “Ngoqg nyiilungam tolin tukbv, ho bulv ngam deexa-rara alo 
xumtayin. Hvbmabde sija godab no tvjw kuma.” 

17Soq sib At Sw bedo, “Ngo jaq At Swv hvl soq nyinam soqgv no cengtayin: kaato, 
ngoqg alaq beqnyia lvgab Nail pobu issam jwwdaq tayin, hoo hv uiyib nyikub 
tayin. 

18Nail pobu ho doonbo nguiyv sitayin, hoo Nail pobungv naaiya tayin, hoo Ijipt 
nyiilungv Nail pobu hoqg issam twwdwb bos sorab tayin.” ’ ” 

19Hoo At Sw Mojesnvn benum, “Aaronnvn beto, ‘Noqg beqnyiangam naato hoo 
noqg alaq lvgab Ijipt gv iss aoho tvdaqto, bulug pobu tulug aoho tvdaqto, bulug 
silam tulug aoho tvdaqto, hoo bulug sviyin hengpnam aoho tvdaqto, hoo bulug 
sokum mwlwho tvdaqto, ho hoq mwlwhv uiyib nyikub tayin, hoo Ijipt gvda 
mwlwho ui rooxo tayin, uppum-uddu ho hoo wlw uppum ho apnam iss 
mwlwngv uiyib nyitayin.’ ” 

20Mojes la Aaron At Swg gaml bekjaqb nyinum. Paro vnyiq kaagaho hoo mwwg 
nyera tulug vnyiq kaagaho mwv beqnyiangam lwwrab banv Nail pobu issam 
jwwdaqnum, hoo Nail pobu issiv uiyib nyikub kunum. 

21Hoo Nail pobu ho doonbo nguiyv sinum, hoo Nail pobungv naaiyanum, ho Ijipt 
nyi tulungv Nail pobu hoq issam twwny kumanum. Hoo Ijipt gvda mwlwho ui 
rooxo kunum. 

22Hvbmabde Ijipt gv gwwn-nyiqry kaanbo tulungv bulug guunam-panam hoqgv 
ai dvb hvb nyinum. Ho Parog hangv kamtwr tvl hvraqb doonum, hoo mwv bulug 
benam mam tamanum, At Sw hog hvl benum. 

23Paro mwwg nammwb wkur kunv wknum, hoo mwv soq sam mwwg hangho 
hog gobkam mwwmanum. 

24Hoo Ijipt nyi tulungv Nail pobu sugurho sokum dukanum, hoggab bulv Nail 
pobu issam twwny kumanum. 

25At Swg Nail issam jwwdaq jwwxo kokw so aal kvn bumpw go dooknum. 

Doogin 8 

Lwnyi dvb Swlin-mominam: Tvtwq Tulu 

1Ho At Sw Mojesnvn benum, “Paro dookub wgdvl mwam beta, ‘Soq sib At Sw 
bedo, “Ngoqg nyiilungam tolin tukbv, ho bulv ngam xumtayin. 

2Hvbmabde no ngoqg nyiilungam wwm mvma baloqkam, kaato, ngoqg gvdaho 
ngo tvtwq lvgab swlin-momin mvtayin. 

3Nail pobu hoqgv tvtwq twqtwngv lengtayin ho hv noqg namho haatayin hoo 
noqg yubk cwwrwb hoo noqg kartam nan ao hookam hoo noqg nyera tulug 
namho hoo noqg nyiilug namho, hoo noqg pwcwho hoo noqg loora ho uraho 
haal dootayin. 

4Tvtwq tulungv noqg aoho hoo noqg nyiilug aoho hoo noqg nyera tulug aoho 
poqca tayin.” ’ ” 

5Hoo At Sw Mojesnvn benum, “Aaronnvn beto, ‘Noqg alaqkv ilin gvdwl noqg 
beqnyia lvgab pobu tulug aoho, silam tulug aoho hoo sokum tulug aoho tvdaqto, 
hoo Ijipt gvdaho tvtwq tulungam lengdwb mvto!’ ” 

6Ho Aaron mwwg alaqkam ilin banv Ijipt gv iss tulug aoho tvdaqnum, hoo tvtwq 
tulungv lengnum hoo Ijipt gvda mwlwngam pumlupnum. 

7Hvbmabde Ijipt gvda hoqg gwwn-nyiqry bo tulungv bulug guunam-panam 
hoqgv tvtwq twqtaqkam Aaron lengdwb mvnam hvb ai dvb hvb mvnum. 

8Ho Paro Mojes nvla Aaronnvn goqnv hoo benum, “At Swn modu gvdwl ngoqg 
soqgv la ngoqg nyiilu soqgv tvtwq tulu sam naapaq mvtbv, hoo At Swn pwr jim 
dvb ngo nyiilungam tolin tayin.” 

9Mojes Paronvn benum, “Noqgab ngam gaml jim dvb hemp to hoo ngoqg nyera 
tulu gab hoo noqg nyiilu gab ngo xumj tayin, ho tvtwq tulungv noqg la noqg nam 
hoqgv niita yukun hoo Nail pobu aro ho dootayin.” 

10Hoo mwv benum, “Aaram mam xumto.” Mojes benum, “Noqg bekwb nyimto, 
ho ngulug Pwnbo At Sw hvb nyinbo akjijaqkam dooma dvn hvl no cengtayin. 

11Tvtwq tulungv noqg hoqgv hoo noqg nam hoqgv hoo noqg nyera tulu hoqgv 
hoo noqg nyiilu hoqgv wleq tayin. Bulv Nail pobu aro alo dootayin.” 

12Ho Mojes la Aaron Parog dook hoqgv lengknum, hoo mwv Paro lvgab loor 
minsnam bvrwq gab, Mojes At Swn tvtwq tulu gab xabl benum. 

13Hoo At Sw Mojesg gomcwr benam hvb nyiknum. Tvtwq tulungv namho, bootu-
baagho, hoo rongo ho sinum. 

14Hoo bulv hoq tulu ham lvkin gob dorkuml paal apnum, hoo gvdangv naiya 
suunum. 

15Hvbmabde hwdlo tvtwq tulungv sixaq dukub Paro kaapa yin, mwv mwwg 
hangam kamtwr mvnum hoo bulug benam mam tvjw maanum, At Sw benum 
hvb nyinum. 

Luum dvb Swlin-mominam: Tosub-toiyub Tulu 

16Ho At Sw Mojesnvn benum, “Aaronnvn beto, ‘Noqg alaqkv ilin gvdwl hoo 
swcwg diimwram jwwdaqto, ho hoq tuluhv Ijipt gvda mwlwho tosub-toiyub tulu 
gob nyitayin.’ ” 

17Hoo bulv hvb nyinum. Aaron mwwg alaqkam ilin banv mwwg beqnyia lvgab 
swcwg diimwram jwwdaqnum, hoo tosub-toiyub pv nyiingam la svdin tulungam 
pumbumnum. Ijipt gvdag ked diimwr mwlwngv tosub-toiyub tulu gob nyiknum. 

18Gwwn-nyiqry bo tulungv bulug guunam-panam hoqgv diimwram tosub-
toiyub gob mvdwb nyikanum, hvbmabde bulv nyinyi maanum. Ho nyiingam la 
svdin tulungam tosub-toiyub pv pumbumnum. 

19Ho Paro gwwn-nyiqry bo tulungam benum, “Soq si Pwnbog lvqcw ponyi 
nvmv.” Hvbmabde Parog hangam kamtwr mvnum, hoo mwv bulug benam mam 
tvjw maanum, At Swg benum hvb nyinum. 

Lwpy dvb Swlin-mominam: Eka Tviyw Tulu 

20Ho At Sw Mojesnvn benum, “Komc mikab gorab gvdwl no atv Parog dookub 
wto, mwv pobu issib haaikam, hoo mwam beta, ‘Soq sib At Sw bedo, “Ngoqg 
nyiilungam tolin tuku ho bulv ngam xumtayin. 

21Ho hvb mabaloqkam, ngoqg nyiilungam no wwm mvma baloqkam kaato, ngo 
eka tviyw ywwtwngam noqg aoho hoo noqg nyera tulug aoho hoo noqg nyiilug 
aoho, hoo noqg nam uraho kanam tayin. Hoo Ijipt nyi tulug nam uraho eka 
tviywngv pumteq tayin, hoo bulug daqk deela hookam eka tviywngv puml 
yvtayin. 

22Hvbmabde hoq aalam ngo Gosen gvdangam mwbwql aptayin, hogloq ho ngoqg 
nyiilungv doodwn, ho hoqho eka tviyw cigkam jarl yvram, ho swcw nvg pengko 
so ngo jaq At Swv hvl no cengtayin. 

23Ho ngoqg nyiilu ngvla noqg nyiilug pengko ho ngo mvpin-mvral pvvtayin. 
Aaram mam soq swrdorxeq si nyitayin.” ’ ” 

24Hoo At Sw hoqhvb nyinum. Parog namho hoo mwwg nyera tulug nam uraho 
eka tviyw ywwtwngv puml yvnum. Ijipt gvda mwlwngam eka tviyw ywwtwngv 
domyu-damcanum. 

25Ho Paro Mojes nvla Aaronnvn goqnv hoo benum, “Gvda uraso wgdvl nulug 
Pwnboam pwr jita.” 

26Hvbmabde Mojes benum, “Hoqhv hvb nyidwb kvtaq ma, hoggab ngulug 
Pwnbo At Swn pwr aky jinamv Ijipt nyi tulu gab bulum-kac dvb nyido. Ngulv 

Ijipt nyi tulungam bulug vnyiq kaagaho bulum-kac dvb pwr aky jibnyiloqkam 
bulv ngulam wlw huram yv? 

27Ngulv hoggub nyijaqkam aal loum deexa-rarab wnam gob wl ngulug Pwnbo At 
Sw ngulam bekinam hvb pwr jiyin do.” 

28Ho Paro benum, “Ngo nulam nulug Pwnbo At Swnvn deexa-rara alo wl pwr jim 
tayin; hvbmabde nulv aado jaqb wmabv. Ngoqgab xumj tvb.” 

29Ho Mojes benum, “Kaato, noqg dook soqgv ngo lvvgwb wde kun At Swn xumta 
deen eka tviyw ywwtwngam Parog hoqgv, mwwg nyera tulu hoqgv, hoo mwwg 
nyiilu hoqgv aaram mam wpaq mvdkub xumnum. Ho nyiilungam wl At Swn pwr 
jim mvma dvb Paron lokta vm mvvm kumabv.” 

30Ho Mojes Paro dook hoqgv lengk nv hoo At Swn xumnum. 

31Hoo At Sw Mojesg bekjaqb nyinum, hoo eka tviyw ywwtwngam Paro dook 
hoqgv, mwwg nyera tulu hoqgv hoo mwwg nyiilu hoqgv cikin gokam doom 
kumab mvpaq kunum. 

32Hvbmabde Paro mwwg hangv soq mood soorub kamtwrnum, hoo nyiilungam 
tolin kumanum. 

Doogin 9 

Lwng dvb Swlin-mominam: Ijipt Nyi Tulug Tuun-meengv Sinam 

1Ho At Sw Mojesnvn benum, “Paro dookub wgdvl hoo mwam beta, ‘Soq sib 
Hibrug Pwnbo, At Sw bedo, “Ngoqg nyiilungam tolin tuku, ho bulv ngam 
xumtayin. 

2ho no bulam hvraqb wwm mvmab mvturl ho parl ap baloqkam, 

3kaato, At Swg alaqkv vc loodab noqg tuun-mee nyoro alo yvnbo ao lo laqdaq 
tado, svpur tulungam, svdam tulungam, svjin tulungam, sibin-svv tulungam, hoo 
sviya pvtwngam. 

4Hvbmabde At Sw Israel gvla Ijipt nyi tulug tuun-meengam vp-vpwb mwbwq 
tayin, ho Israel nyiilu gv dorg kam siram.” ’ ” 

5Hoo At Sw moodam xibwqnv begamv, “Aaram mam At Sw soq pagoq sam gvda 
so nyitayin.” 

6Hoo aal loogwn so At Sw soq pagoq sam nyiknum. Ijipt nyi tulug tuun-mee 
mwlwngv sinum, hvbmabde Israel nyiilu gv dorkin gokam simanum. 

7Hoo Paronvn betamnum, kaato Israelwg tuun-meengv dorkin gokam sima. 
Hvbmabde Parog hangv kamtwrnum, hoo mwv nyiilungam tolin kumanum. 

Lwx dvb Swlin-mominam: Hil-pwp 

8Hoo At Sw Mojes nvla Aaronnvn benum, “Wm mui loq alaq yumgub naato, hoo 
ham Parog vnyiq kaagaho Mojesnvn dooiho taaca mvto. 

9Hoqhv Ijipt gvda mwlwho albo diimwr akwb nyitayin, hoo Ijipt gvda mwlwho 
hil-pwpv nyiam la svdin tulug aoho pwlin tayin.” 

10Ho bulv wm muiyam naalayil hoo Parog agaho daqnum. Hoo Mojes hoqham 
dooiho taacanum, hoo hoqhv hil-pwp gob nyiknv nyiam la svdinam unv giilup 
kunum. 

11Hoo gwwn-nyiqry bo tulungv Mojesg agaho daqnyi kumanum hoqg hil-pwp 
pwgam gab, hoggab hil-pwpv gwwn-nyiqry bo tulug aoho hoola Ijipt nyi tulug 
aoho haanum. 

12Hvbmabde At Sw Parog hangam kamtwr dvb mvnum, hoo mwv bulam tvjw 
maanum, At Sw hoggub Mojesnvn benum hvb nyinum. 

Kvn dvb Swlin-mominam: Nyodo Taa 

13Ho At Sw Mojesnvn benum, “Komcib gorab gvdwl hoo no atv Parog dookub 
wno hoo mwam beta, ‘Soq sib Hibrug Pwnbo At Sw bedo, “Ngoqg nyiilungam 
tolin tuku ho bulv ngam xumtayin. 

14Soq mood so ngo ngoqg swlin-mominam tulungam noqg aoho, hoo noqg nyera 
tulug aoho hoo noqg nyiilug aoho kanam tayin, swcw nvg aoso ngoqg hvb nyinbo 
akjijaqkam dooma dvn hvl no cengtayin. 

15Soq mood nagub ngoqg alaqkam ngo laqrabl nam hoo noqg nyiilungam dooi-
palam lvgab jwwk nyiloqkam, no swcw ao soqgv twrp kun pv. 

16Hvbmabde soq pagoqkam ngo nam swwl doom dvn, ho swcw nvg aoso ngoqg 
eminam yuupy mvdwb. 

17No atv-atam jooiyin-joorab sul ngoqg nyiilungam ceekol hoo bulam wwm 
mvma. 

18Kaato, aaram soq mood so ngo vc loodab nyodo taangam hom dvb mvtayin, 
hoqhv Ijipt gvdag swwlin yik hoqgv jaq soolo godab nyika maanam gob nyitayin. 

19Hoqgab sija kanam to noqg tuun-mee nyoro alo yvnbo mwlwngam nam 
cumciq golo boocum mvto, hoggab nyiam la tuun-mee nyoro alo yvnbo hoo 
nammwb boocum maanam tuluhv sitayin hwdlo bulug aoho nyodo taangv 
hodaq yin.” ’ ” 

20Ho hiyv xeq At Swg gomcwram Parog nyera tulug pengko hoqgv bosbov 
mwwg nyera tulungam hoo mwwg tuun-meengam nam urab boocum mvdwb 
nyebia jaqb kanamnum, 

21hvbmabde hiyv xeq At Swg gomcwram tagab maanbov mwwg nyera tulungam 
la mwwg tuun-meengam nyoroho yvmnum. 

22Ho At Sw Mojesnvn benum, “Noqg alaqkv doa aob ica to, ho Ijipt gvda mwlwho 
nyodo taangv hol tayin, Ijipt gvdag nyi tulug aoho hoo tuun-meeg aoho hoo 
nwmw-nwsin nyoro svvn tulug aoho hodaq tayin.” 

23Ho Mojes mwwg beqnyiangam doa aob hwcanum, hoo At Sw doogum-taiyamb 
bioqlwl wmv swcw nvg aoso bioqdaqnv nyodo taangam kanamnum. Hoo At Sw 
Ijipt gvdaho nyodo taa-ngam yaqlnum. 

24Nyodo taa yaql ko pengko ho nyodo taa ngvla taiyam wmv bioqdul doonum, 
hoqhv Ijipt gvdag nyob akwb swwlin yik hoqgv jaq soolo godab nyika maanam 
gob nyinum. 

25Nyodo taangv nyiam la svdin tulungam Ijipt gvdag nyoro hoq hog mwlw 
yvnboam hox kunum. Hoo nyodo taangv rongog hog mwlwngam hoo nyorog 
svvn mwlwngam yvqtwr-yvqbwr dvb holnum. 

26Israel nyiilug dook Gosen gvda aro ho nyodo taangv yaql maanum. 

27Ho Paro nyi kanamnum hoo Mojes nvla Aaronnvn goqa mvnum hoo bulam 
benum, “Soq mood so ngo nyic nyit kuba; At Sw jvqtw do, hoo ngo la ngoqg 
nyiilungv nyimur paku. 

28At Swn xumto, hoggab Pwnbog taiyam lvgab nyodo taa hol mvnamv henla 
kuma. Ngo nulam tolin jitayin, hoo nulv so doodu kuram.” 

29Mojes mwam benum, “Ngo bopam soqgv lvvgwb lengleql kalam, ngoqg 
alaqkam ngo At Swn ica jitayin. Ho taiyamv bioqngin tayin, hoo nyodo taa 
hokram. Ho swcw si At Sw gv hvl no cengtayin. 

30Hvbmabde nam la noqg nyera tulungam, ngo cengdo nulv sija godab Pwnbo At 
Swn bos maado.” 

31(Pudam la tanyeqkam jwwtab xaanum, hoggab tanyeqkv poqlin kunum hoo 
pud svvnv opu puudunum. 

32Hvbmabde wtw am mam la temiam muiyu-mvca maanum, hoggab hoq tuluhv 
nyinyiaqb swwrabnum.) 

33Ho Mojes Parog dook bopam hoqgv lvvgwb lengknv hoo At Swn mwwg alaqkv 
icanum, hoo taiyam mvla nyodo taangv hongin kunum, hoo swcw aoho 
nyodongv hongin kunum. 

34Hvbmabde hwdlo nyodongv la nyodo taangv hoo taiyamv ningngin dvb Paro 
kaapa yin, mwv lokta nyic nyinum hoo mwwg hangv kamtwrnum, mwv la 
mwwg nyera tulungv tamynum. 

35Ho Parog hangv kamtwrnum, hoo mwv Israel nyiilungam tolin kumanum, At 
Sw Mojes lvgab hoggub agam gooknam hvb nyinum. 

Doogin 10 

Piin dvb Swlin-mominam: Komar Takam 

1Ho At Sw Mojesnvn benum, “Paro dookub wno, hoggab ngo mwwg hangam la 
mwwg nyera tulug hangam kamtwr dvb mvpan, ho ngo bulug pengko ho ngoqg 
soq swrdorxeq tulu sam kaakin dvb nyitayin, 

2hoo noqg ko tulungam hoo noqg koog ko siqdangam ngo Ijipt nyiilungam bulam 
hoggub hentwr-kaas looda dvb mvnam ham hoo ngo hoggv swrdorxeq dvb 
bulug pengko ho nyinum, ngo At Swv hvl nulam cengm dvb nyiam ham bulam 
no bekin tayin.” 

3Ho Mojes la Aaron Paro dookub wnum hoo mwam benum, “Soq sib Hibrug 
Pwnbo, At Sw bedo, ‘Hog hwd oyu go no atv ngoqg agaho yan maab haqpaql 
dootayin? Ngoqg nyiilungam tolin tuku, ho bulv ngam xumtayin. 

4Hoggab no ngoqg nyiilungam tolin mabnyiloqkam, kaato, aaram ngo noqg gvda 
so komar takam mam haam tayin, 

5hoo hoq tuluhv gvdangam pumlup tayin, ho gvdangam nyi akkam kaapa kuram. 
Hoo hoq tuluhv nyodo taag mengongam dvtayin, hoo hoq tuluhv nulug rongo ho 
swwrabo svvn nwwcw-nwwtam dvtayin, 

6hoo hoq tuluhv noqg nammwb hoo noqg nyera tulug nammwb hoo Ijipt nyi 
tulug namho pumlup tayin, ho noqg ab tulungv ho noqg abwg ab tulungv soq 
swcw so bulug swwca hoqgv soolo godab svkwg kaaka ram.” ’ ” Ho mwv Parog 
hoqgv tobkurl wknum. 

7Ho Parog nyera tulungv mwam benum, “Hog hwd oyu go soq nyi ak si ngul gab 
pwd-poto gob nyitayin? Nyi tulungam wmto, ho bulv bulug Pwnbo, At Swn 
xumtayin. No sija godab ijipt gv ocu-aiyanam mam cengma ta i?” 

8Ho Mojes nvla Aaronnvn Parog dook ho bookur kunum. Hoo mwv bulam 
benum, “Wgdvl nulug Pwnbo At Swn xumta. Hvbmabde hiyv xeq wtayin?” 

9Mojes benum, “Ngulv anyo-akam mwlwngv ngulv wtayin. Ngulug nyem-nyega 
ko tulungam hoo ngulug sviya pvtwngam ho sibin-svvngam wgtayin, hoggab 
ngulv At Swn durum ak dvg dvb nyiky dvn.” 

10Hvbmabde bulam benum, “Ngo nulam la nulug ko tulug lvgab wwm baloqkam, 
At Sw nulug lvgab dooba nvka! Kaato, nulv alman ak mwwtwl soq sam nyidwb 
mwwdo. 

11Mwlwngv wmabv, nyega tulu arongv nulug pengko hoqgv wn, hoo At Swn 
xumta, hoggab soq sam nulv koodul doonam.” Hoo bulam Parog dook hoqgv 
lvvgwb ruqlin kunum. 

12Ho At Sw Mojesnvn benum, “Noqg alaqkv Ijipt gvdaho komar takam mam 
haam dvb ijinl ilinto, ho hoq tuluhv Ijipt gvda aoho haatayin hoo nyodo taag 
mingtu-mengo svvn tulu ham bulv dvtayin.” 

13Ho Mojes mwwg beqnyiangam Ijipt gvda aoho ijinl hwlinum, hoo At Sw aal-
aiyib dou-cagag dooiyam gvda aoho haamnum. Hwdlo ar yukho dou-cagag 
dooiyv komar takam mam bvqlwq kunum. 

14Komar takamv Ijipt gvda mwlwho haaknum hoo Ijipt gvda mwlwho komar 
takamv doonum, komar takamv kan twdwq muqya apo gob jarl yvnum, hoqhvb 
nywywngam otuqho nyika, ho nywywngam lokta nyik ram. 

15Bulv gvda mwlwngam pumlupnum, ho gvdangv kan kunum, hoo nyodo taag 
mingtu-mengongam bulv gvda hoqgv nwmw-nwsin hoo aaxy xeenbo svvn 
mwlwngam dvknum. Ijipt gvda nyoro mwlwho svvn gokam hoo nwmw-nwsin 
gokam jeenbo akkam dook maanum. 

16Ho Paro nyebia jaqb Mojes nvla Aaronnvn goqanv hoo benum, “Nulug Pwnbo 
At Sw nvla nulam ngo ceekol nyic nyipa ku. 

17Hoqgab sija aro soq sam, ngoqg nyic sam apaq tukbv, hoo nulug Pwnbo At Swn 
soq sig sam ngoqg goloqkv naapaq mvdwb xumt bv.” 

18Ho mwv Paro dook hoqgv lvvgwb lengnv At Swn xumnum. 

19Hoo At Sw dooiyam dou-haaga daiyab vcjaqb ywmnum, hoq hv komar takam 
mam nuulayil Swlw Sa-svlob nuulwq kunum. Ijipt gvdaho komar takam cigkam 
dook maanum. 

20Hvbmabde At Sw Parog hangam kamtwr mvnum, hoo mwv Israel nyiilungam 
tolin kumanum. 

Kiya dvb Swlin-mominam: Kan Punam 

21Ho At Sw Mojesnvn benum, “Noqg alaqkam doa aob ica to, ho Ijipt gvdaho kan 
pumto, hoo kan punam ham hempa mvto.” 

22Ho Mojes mwwg alaqkam doa aob icanum, hoo Ijipt gvdaho aal loum gob kanv 
pulup tvl doonum. 

23Bulv akwn-akwn kaapa mins maanum, ho hiyvkam mwwg dook hoqgv aal 
loum gob biima-tamab doonum, hvbmabde Israel nyiilug dooka hvnam ho 
hutongv doonum. 

24Ho Paro Mojesnvn goqa nv hoo benum, “Wgdvl, At Swn xumta; nulug ko anyo 
tulu hvvkam nulug lvgab wg gvn; hvbmabde nulug sviya pvtwngam la nulug 
sibin-svv tulu ham doom peel wn.” 

25Hvbmabde Mojes benum, “No ngulam hoggub nyijaqkam pwr jinam mam la 
boyuqnam akiam jim dvb nyiky tayin, ho ngulug Pwnbo At Swn ngulv pwr 
jitayin. 

26Ngulug tuun-mee tulu ngvkam ngulug lvgab wdwb nyido; dorg kam apaqdvb 
nyima, hoggab ngulug Pwnbo At Swnvn xumdwb ngulv bulam bool wg dvb 
nyido, hoo ngulv tolo hvvc maady deedib hoggv At Swn xumn tayin ham ngulv 
cengma do.” 

27Hvbmabde At Sw Parog hangam kamtwr mvnum, hoo mwv bulam wwm 
mvmanum. 

28Ho Paro mwam benum, “Ngoqg soqgv aadob wnku; ngoqg nyuqm mam 
nywywngam lokta kaapa dvb mwwmabv, hoggab no hwdlo aalam ngoqg nyuqm 
mam kaapa tayin no sitayin.” 

29Mojes benum, “Noqg benam hvb nyim to! Ngo noqg nyuqm mam lokta kaapa 
kuram.” 

Doogin 11 

Nyitwr-nyinya Swlin-mominam: Tuup Vbw Kvl-Jeenam 

1At Sw Mojesnvn benum, “Hvbsujaqkam ngo swlin-mominam tuup kvl-jeenamv 
Paro gvla Ijipt aoho haam tayin. Hoq kokwngam mwv nulam soqgv wwm taikun. 
Hwdlo mwv nulam tolin yin, mwv nulam twrkub mwlwngam wwm taikun. 

2Sija nyiilu sam tapa dvb agam gooto, ho bulam betam to, nyem-nyega vxiv bulug 
door-doopw hoqgv rupam la hun guj loq kotwk hvl beto.” 

3Hoo Ijipt nyi tulug vnyiq kaagaho nyiilungam mwwswl jim dvb At Sw jinum. 
Hoq aoho, Mojes Ijipt gvdaho, ho Parog nyera tulu gvla nyi tulug vnyiq kaagaho 
xinam nyi koibo akgob nyinum. 

4Ho Mojes benum, “Soq sib At Sw bedo: Soi nywyw ra-ngam ngo Ijipt nyi tulug 
pengko ho gaql yvtayin, 

5hoo Ijipt gvdaho otuqcob ko bwwnam mwlwngv sitayin, hiyv pwqlwho doonbo, 
Parog otuqcob ko bwwnam hoqgv naarab layil paqn-nvsur dux-xul dooiya bog 
otuqcob ko bwwnam xaqb, hoo tuun-mee hoqgv otuqcob ko bwwnam mam sim 
tayin. 

6Ho Ijipt gvda mwlwho vcjaqb sogoql xabtayin, hoqhvb nywywngam nyika ma, 
ho hv nywywngam lokta nyikram. 

7Hvbmabde ikiv Israel nyiilungam, nyiingam jaqkam ho svdinam jaqkam 
pwram, ho At Sw Ijipt nyiingam la Israel nyiingam mvpinl mwbwqnam mam 
nulv cengtayin. 

8Hoo noqg soq nyera tulu si ngoqg dookub haatayin hoo ngam dumpo pvxwl 
xuml betayin, ‘No la hoo nam wmin gvnbo nyiilu mwlwngv, Wtku.’ Hoo hoq 
kokwb ngo wtayin.” Hoo mwv vcjaqb haaxaq kunv Paro dook hoqgv lengknum. 

9Ho At Sw Mojesnvn benum, “Paro nulam tvjw ram, ho ngam Ijipt gvdaho 
naleqgo swrdorxeqkam nyim dvb mwwdo.” 

10Mojes la Aaron Parog kaagaho soq swrdorxeq tulu sam nyiknum, hoo At Sw 
Parog hangam kamtwr mvnum hoo mwv Israel nyiilungam mwwg gvda hoqgv 
wwm dvb tolin maanum. 

Doogin 12 

Dvtv Durum 

1At Sw Mojes nvla Aaronnvn Ijipt gvdaho benum, 

2“Soq pool si nulgab nyirabko pool gob nyitayin. Nulgab soq sam vnywg otuqcob 
pool gob nyitayin. 

3Soq poolwg looyw aalam nyi vxiv bulug ab tulug nam-nam mam, imiq dvpar 
par-parv sviya ko loq dorg-dorgub naatayin hvl Israelwg nyob hoolungam 
betam to. 

4Hoo imiq dvpar gab sviya ko hv anyo baloqkam, ho mwv la mwwg ogum hoq 
door-doopw nyiingam xika gvdwl naato; ho hog hwdgo nyi akinv dvla dvn hvb 
nulv sviya koam xika gvdwl naato. 

5Sviya ko nywg akam tvl un-tar gvma boloq nulv xuqlin to. Nulv ham sviya maalo 
sibin tulu hoqgv naato, 

6hoo nulv ham soq poolwg camleq loopynam gob rwwl apto, ho Israelwg nyob 
hoolu mwlwngv lvkin gob hookum layil camleq loopig ariyum mam bulug sviya 
tulungam patab tayin. 

7“Ho bulv ui tuugin naalayil ham viyap swwrw dvvnyi hoola nammwg viyap 
poobam tiyaq tayin hoo bulv vdinam dvtayin. 

8Bulv aiyab vdinam wmho boonul dvtayin, hoq lvgab opap kiilwq maanam 
wtwngam la hor oongam dvto. 

9Hoq vdinam leelaqb hoo iss lvgab xeel dvma bv, hvbmabde ham boonu gvdwl 
dvto, hoqg dumpongam, hoqg lvpiangam hoo hoqg haarag vdinam boonul dvto. 

10Hoo nulv hoq vdinam vcwr gokam arnamgub doorab mvk yo; ar namgob dook 
boam nulv wm ramxa to. 

11Soq sib nyigdvl nulv ham dvto: nulug soruqkam kvrlwq tvl, nulug samtaqnan 
nulug lvpiaho gvtwl, hoo nulug beqnyiangam nulug alaqho bwwtwl dvto. Hoo 
nulv ham nyebia jaqb dvtayin. Soq si At Swg Dvtv Durumv. 

12Hoggab ngo hoq aiyam Ijipt gvdab wpeq tayin, hoo Ijipt gvdaho ko bwwconam, 
nyiam la svdinam vnyi-vnyiam mwlwngam ngo jwwtab tayin; hoo Ijipt hoqg 
pwnbo mwlwngam ngo pw-hwwl laqm-baqm tayin: Ngo jaq At Swv. 

13Nulug doogw nam tuluho ui si nulam kaacin dvb muxtayin. Hoo hwdlo ngo 
uiyam kaapa yin, ngo nulam wbol wleq tayin, hoo swlin-mominamv nulam 
twrtab haaram, hwdlo ngo Ijipt gvdangam laqm-baqm yin. 

14“Soq aal si nulgab mwwgab de aalv, hoo nulv sam At Sw gab durum dvdwb 
pvvto; ho nulug hotam-hotam xaqb, hoo nwrba xaqb hoqham pvvb gob pvvto, 
hoo hoq aalam durum dvl xilo soomin to. 

15Aal kvn go nulv opap kiilwq maanum wtwngam dvtayin. Otuq aalam opap 
kiilwqnam wtwngam nulug nam hoqgv mvpaqto, hoggab hiyv lajaqkam opap 
kiilwqnam ham otuq aal hoqgv kvn aal namgub dvbnyiloqkam, hoq nyi ham 
Israel hoolub xikram. 

16Otuq aalam nulv dvrwqbo dookum ak dootayin, hoo kvn deen aalam dvrwqbo 
dookum ak dootayin. Hoq aal tulungam bonam nyimabv. Hvbmabde nyi vxiv hoq 
dvs dvdy sanam mam, hoq aal looam nulv mwx-mvaqto. 

17Hoo nulv wtwngam opap kiilwq maab Durum dvnam mam nyil dootayin, 
hoggab soq aal so ngo nulug nyobam Ijipt gvda hoqgv boolin kunum. Hoqgab 
nulv soq aal sam nulug hotam-hotam xaqb pvvb akgob nwrba gob mwwgabl nyil 
doola ka. 

18Otuq poolwg camleq loopy aalwg ariyum hoqgv nulv opap kiilwq maanam 
wtwngam dvlayil camnyi leq lookin aalwg ariyum namgub dvtayin. 

19Aal kvn gob nulug namho opap kiilwqnam wtwngam kaapa mvmabv. Hiyv 
akgon opap kiilwqnam mam dvbnyiloqkam, hoqg nyi ham Israelwg hoolu gob 
xikram, mwv nyoodo nyi sujaqkam ho gvdag nyiidu nyi sujaqkam. 

20Nulv opap kiilwqnam akkam dvmabv; nulug doogw mwlwho nulv opap kiilwq 
maanam wtwngam dvtayin.” 

21Ho Mojes Israelwg axa tulu mwlwngam goqnv hoo bulam benum, “Dvtv 
Durum dvdwb nulug nyob hoolu gab nulv atv wgdvl hoo sviya tulungam xuqg 
dvl patabl dvto. 

22Hissop nvnw gvqrwqgo naagdvl hoo ham pukaqho doonbo uiho nwqbam tvl 
nam viyap yabtam mam hoo viyapg swwrw dvvnyi ho tiyaqto. Nulv hiyvkam 
mwwg nam hoqgv ar namgob lvvgwb lengmabv. 

23Ho At Sw Ijipt nyi tulungam wpeql jwwtab tayin, hoo hwdlo nam yabtam gvla 
viyap swwrw dvvnyi ho uiyam kaapa yukam, At Sw viyap pam korbol wleq tayin 
hoo twrnbo tulu ham nulug nam tuluho nulam jwwtab haamram. 

24Nulv soq guunam sam nulgab pvvb akgob pvvla ka hoo nulug ko tuup tulu gab 
nwrba gob doom laka. 

25Hoo At Sw nulam jitayin, mwwg dingr kunam mam hwdlo nulv gvdaho 
haaikun, nulv soq sam guunam nyis akwb pvvtayin. 

26Hoo hwdlo nulug ko tulungv nulam toxul beikam, ‘Soq guunam nyis si nulgab 
hoggv?’ 

27Nulv betayin, ‘Soq si At Swg pwr jil Dvtv Durumv, hwdlo mwv Ijipt nyi 
tulungam mengyikho, hoggab mwv Ijiptho Israel nyiilungam korbol wleqnum 
hoo ngulug nammam apaq jinum.’” Hoo nyiilungv bulug dumpongam pvxwl 
xumnum. 

28Ho Israel nyiilungv wknv hvb nyiknum; ho At Sw Mojes nvla Aaronnvn gaml 
jinum, ho bulv hvb nyiknum. 

Wyw dvb Swlin-mominam: Otuqcob Ko Bwwnamv Sinam 

29Ai nywyw ra ho At Sw Ijipt gvdag otuqcob ko bwwnam mwlwngam 
jwwtabnum, Parog pwqlwho doonbo ko vbw cociq hoqgv naalayil nyuum boal 
pvtwq uraho doonbo namgub, hoo tuun-mee mwlwg otuqcob ko bwwnam mam 
jwwtabnum. 

30Hoo Paro, mwv la mwwg nyera tulungv hoo Ijipt nyi tulungv ai gorabnum. Hoo 
Ijiptho sogoq-ywrlwl xabnum, hoggab namg jijaqkam si-hum doomanum. 

31Ho mwv ai Mojes nvla Aaronnvn goqnum hoo benum, “Wn ku, ngoqg nyiilu 
pengko soqgv, nulv la Israel nyiilungv lengn ku; hoo nulug benum hvb wgdvl, At 
Swn xumta. 

32Nulug sviya pvtwngam la nulug sibin-svv tulungam boolayil nulug bekjaqb wn 
ku, hoo ngam kam lvqc cipeb!” 

Doogin Gingrabnam 

33Ijipt nyi tulungv nyiilungam modul benv bulam gvda hoqgv nyebia jaqb wleq 
tvk hvl benum. Hoggab bulv benum, “Ngul mwlwngv sita yuk.” 

34Ho nyiilungv bulug wtw mvnam mam mvnya maatab bulv bulug pwcwngam 
bulug vjho pusum tvl bulug gorbw ho baql wgnum. 

35Israel nyiilungv bulam Mojesg benam hvbkalam nyiknum, bulv Ijipt nyi tulu 
hoqgv rup-hun gujam la vjam konum. 

36Hoo At Sw Ijipt nyi tulug vnyiq kaagaho nyiilungam mwwswl jim dvb jinum, 
ho bulv hoggv konum bulam bulv jinum. Soq sib bulv Ijipt nyi tulu hoqgv hupyiql 
wg kunum. 

37Hoo Israel nyiilungv Rameses hoqgv Sukkot namgub, nyem mam la ko 
tulungam bepa maab, nyi nyega arongv lwwyw lwwx gob nyinum. 

38Bulug lvgab nyi asaqkvkam naleqgo wmin gvknum, hoo tuun-meengv, sviya 
pvtwngv la sibin-svv tulungam wgkunum. 

39Hoo bulv opap kiilwq maanum wtwngam bulv Ijipt hoqgv baql wgnum, hoggab 
hoqham opap kiilwq maanum, hoggab bulam Ijipt hoqgv nyebia jaqb ruqlin ko-
gab bulv atgab dvs-twws mwx-mvaq kumanum. 

40Israel nyiilungv Ijiptho swwl doonamv vnyw 430 gob nyinum. 

41430 vnywg vtwr-anya moodwg, hoq aal jaqho, At Swg nyiilungv Ijipt gvda 
hoqgv lengl wknum. 

42Hoq aiho At Sw bulam Ijipt gvda hoqgv boolin dvb kaaya yaal doonum; ho 
hoqhvb At Sw nyinam aiham, Israel nyiilungv bulug hotam-hotam gob At Swn 
kaaya yaal doodwb pvvknum. 

Dvtv Durum Pvvb 

43Hoo At Sw Mojes nvla Aaronnvn benum, “Soq si Dvtv Durum dvnam pvvbv: 
nyoodo nyiingv ham dvdwb nyiram, 

44hvbmabde raasur ram twngk hoqgv rvnam ham pepaql-mux mvxo kokwngam 
dvtayin. 

45Nyoodo nyi ngvla ree goqnam nyerangv ham dvdwb nyiram. 

46Ham nam namkin golo dvtayin; nulv vdinam nam hoqgv lvvgwb bwwlin 
maabv, hoo nulv hoqg alongam soogkam mwtwr maabv. 

47Israelwg nyob dvpar mwlwngv sam nyitayin. 

48Nyoodo nyiingv nulug lvgab doobal hoo At Sw Dvtv Durum mam nyib 
nyiloqkam, mwwg nyega ko mwlwngam pepaql-mux mvmto. Ho mwv ogumb 
haal hoo ham nyila tayin; mwv gvda hoqg nyiidu hvb nyitayin. Hvbmabde 
pepaql-mux mvmanam nyiingv ham dvdwb nyiram. 

49Hoqham dvdwb nulug pengko ho nyiidu nyi gab la nyiogy giabo nyoodo nyi 
gab pvvbv luukin tayin.” 

50At Sw hoggub Mojes nvla Aaronnvn gaml jiknum hvbjaq Israelwg nyiilu 
mwlwngv nyiknum. 

51Hoo hoq aal jaqho bulug sipai tulu lvgab At Sw Israel nyiilungam Ijipt gvda 
hoqgv boolin kunum. 

Doogin 13 

Otuqcob Ko Bwwnam mam Darxaqnam 

1At Sw Mojesnvn benum, 

2“Otuqcob ko bwwnam mam ngoqgab darxaq to. Nyi jaqkam hoo svdin jaqkam 
Israel nyiilug pengko ho otuqcob annwg kepo hoqgv lengco bov ngoqgv.” 

Opap Kiilwq maab Durum Dvnam 

3Ho Mojes nyiilungam benum, “Mwwgabto soq aal so nulv Ijipt hoqgv nyera-
raasurb swwl dooknum nam hoqgv lengknum, hoggab At Swg atorbo alaq hoqgv 
nulam soq nyook so boolin pakun. Opap kiilwqnam mam dvma bvka. 

4Soolo aalwg, Abib pool ho, nulv lengknum. 

5Hoo hwdlo At Sw nulam Kanaan nyi tulug, Hittait nyi tulug, Amor nyi tulug, 
Hibitait nyi tulug, hoo Jebus nyi tulug gvda urab boolwq jinam, hogloq ham mwv 
nulug ab tulungam dingrwl apnam gvda ham jinam, hogloq gvda hv wtw 
lyuminko hoo ngola biqminko, no soq nyinam sam soq pool so nyila ka. 

6Aal kvn go no opap kiilwq maanam wtwngam dvtayin, hoo kvn deen aalam At 
Sw gab durum dvtayin. 

7Opap kiilwq maanam wtwngam aal kvn go dvtayin; opap kiilwqnam wtwngam 
noqg lvgab kaapa mvma bv, hoo opap kiilwqnam wtwngam noqg doogw ko 
nyook hookam kaapa mvma bv. 

8No noqg ko tulungam hoq aalam betayin, ‘Hwdlo ngo Ijipt hoqgv lengyi kukho, 
soq sib At Sw ngam nyinum.’ 

9Hoo soq si noqg alaqho kaacin dvb nyinam akgob nyitayin hoo noqg vnyiqkv 
kvvgwnam akgob At Swg pvvbam noqg agam ho pvvtayin. Hoggab At Swg alaq 
ator hoqgv nam Ijipt hoqgv boolin pakun. 

10Hoqgab no soq pvvb sam xuqlin kunam moodam vnyw vnywngam nyil 
dootayin. 

11“Hwdlo At Sw nam la noqg ab tulungam dingr kunam Kanaan nyi tulug gvda 
urab boa yukun, hoo ham nam jitayin, 

12no At Sw gab otuqcob annwg kepo hoqgv lengco bo mwlwngam jibwql jilin 
tayin. Noqg svdin tulu hoqgv otuqcob nyega ko bwwnamv At Sw gab dootayin. 

13Noqg svdam akwg otuqcob ko bwwnam mam no sviya ko lvgab pvlyw to, ho 
no ham pvlyw kuma baloqkam hoqg lwwpongam hiqswr to. Noqg otuqcob 
nyega ko vxy gab no pvlyw dvb nyitayin. 

14Hoo hwdlo moodv haatayin noqg ko tulungv nam tox tayin, ‘Hog gab soq sam 
nyigdvn?’ No mwam betayin, ‘At Sw alaq ator hoqgv ngulam Ijipt hoqgv, raasurb 
nam hoqgv boolinum. 

15Hwdlo Paro tamynv ngulam tolin maaikam, At Sw Ijipt gvdaho nyi tulungv la 
svdin tulug otuqcob ko bwwnam mam mengnum. Hoqgab nyega ko otuqcob 
annwg kepo hoqgv lengn boam ngo At Swn pwr jidwn, hvbmabde otuqcob ko 
tuup bwwnam tulungam ngo pvlyw pakun.’ 

16Soq si noqg alaqho maalo tuqtho noqg vnyiqkv kaagabl kaacinam akgob 
nyitayin, hoggab At Swg alaq ator hoqgv ngulam Ijipt hoqgv boolin pakun.” 

Wmv la Doomwq piuar 

17Hwdlo Paro nyiilungam wwm kunum, Palistan gvdab wk lamtangv koc 
sujaqkam, Pwnbov bulam hoq lamtab wg maanum. Hoggab Pwnbov benum, 
“Nyiilug mwwjam kwly mvma dvb hwdlo bulv nyob panam mam kaapel hoo Ijipt 
wkur tayi.” 

18Hvbmabde Pwnbov nyiilungam Swlw Sa-svlo daiyag deexa-rara lamtab 
wgnum. Hoo Israel nyiilungv nyob padwb pwbw laikul Ijipt gvda hoqgv lengl 
wknum. 

19Mojes mwv Josapg loobu tulungam naanum, hoggab Josap Israelwg ko 
tulungam piwr jwr-jwr dvb dingrwl begamv, “Pwnbov jvqtw jaqb nulam haal 
kaatayin, hoo nulv ngoqg loobu tulungam nulug lvgab soqgv baqlinl lengtayin.” 

20Hoo bulv Sukkot hoqgv deexa-rara bviywr Etamho hvvc kunv svmcw doonum. 

21Hoo At Sw bulug otuqb aalam doomwq piuar gob nyitwl dooyuml yuml 
wgnum, hoo aiyam wm mur piuar gob nyitwl bulam huto jinam, ho bulam aal-
aiyib lamtangam wdu mvnum. 

22Aalam doomwq piuarv hoo aiyam wm moily piuarv nyiilug otuq hoqgv wleq 
maanum. 

Doogin 14 

Swlw Sa-svlongam Rabknam 

1Ho At Sw Mojesnvn Benum, 

2“Israel nyiilungam wkur gvdwl hoo Migdol gvla sa-svlo pengkog Pi-hahirot, 
gvla Baal-jepon otuqho svmcw mvl doom to; nulv sa-svlo ham tuurwq dvb 
svmcw mvto. 

3Ho Paro betayin Israel nyiilungv, ‘Bulv gvda uraso gaqkar yidu dvn pv; hoggab 
deexa-rarangv bulam dootum nvba.’ 

4Hoo ngo Parog hangam kamtwr mvtayin, hoo mwv bulam ruqmin gvtayin, hoo 
ngo Parog yuunam mam la mwwg sipai tulungam, hoo Ijipt nyi tulungv ngo jaq 
At Swv hvl cengtayin.” Hoo bulv hvb nyiknum. 

5Hwdlo Ijipt gv lvpw atam nyiilungv ken kuba hvl betam yin, hoo Paro la mwwg 
nyera tulungv nyiilug aoho mwwdar kunv bulv benum, “Soq sib hoggub ngulv 
nyitkun, ngulam nyera-paqn gob swwnbo Israelam ngulv tolin tuk nui yu?” 

6Ho mwwg ceriotam mwv mwx-mvaq layil hoo mwwg sipai tulungam mwwg 
lvgab bool wgnum, 

7hoo lwwx go hengka bo ceriot tulungam naanum hoo Ijipt hoqg asaq ceriot tulu 
mwlwho saab tulungam bulam wg mvnum. 

8Hoo Ijipt gv lvpw at Parog hangam At Sw kamtwr dvb mvnum, hoo hwdlo Israel 
nyiilungv hwrcw jaqb wdul dooyikho, mwv Israel nyiilungam ruqmin gvnum. 

9Ijipt nyi tulungv bulam ruqmin gvnum, Parog svpur tulungv hoo ceriot tulungv 
hoo mwwg svpur xarg bo nyi tulungv hoo mwwg sipaiyv bulam Pi-hahirotwg 
Baal-jepon haagaho sa-svlo svmcw ho ruqtin kunum. 

10Hwdlo Paro hvvnwql hoodu yin, Israel nyiilungv bulug vnyiqkv piorabl 
kaapanum, hoo kaato, Ijipt nyi tulungv bulug kokwb daayob soomin gvnum, hoo 
bulv vcjaqb bosnum. Hoo Israel nyiilungv At Swn sogoql xabnum. 

11Bulv Mojesnvn benum, “Ijipt alo svma liik dooma tvlayam no ngulam soq 
deexa-rara gvda so boogin layil sim tagdvn? No ngulam Ijipt aloqkv boolin laikul 
hoggv nyig gvikun? 

12Nam ngulv Ijipt alo soq sib bemanam yv, ‘Ngulam vpwb apaq tvb ngulv Ijipt 
nyi tulu gab bon nyil doos tayin hvma namyv’? Deexa-rara nyook so sim mam 
lingsam ngulv Ijipt nyi tulu gab bon nyil doonamv alyat ba.” 

13Hoo Mojes nyiilungam benum, “Bos maabv, hwngkwb daqto, hoo kaato At Swg 
ywwlinam mam mwv nulgab soolo bonam nyitayin. Hoggab Ijipt nyi tulungam 
nulv soolog kaagdvn sam nulv nywywngam lokta kaapa kuram. 

14At Sw nulgab nyob patayin, hoo nulv cooikab dooiya twqto.” 

15At Sw Mojesnvn benum, “Hoggub no ngam xabdwn? Israel nyiilungam otuqb 
wto hvl beto. 

16Noqg beqnyiangam lwwrab to, hoo noqg alaqkv ijin gvdwl Sa-svlog aoho idaq 
gvdwl hoo ham mwrpin suto, ho Israel nyiilungv sa-svlo ho ked pwtwho wnam 
hvb wtayin. 

17Hoo ngo Ijipt nyi tulug hangam kamtwr dvb mvtayin ho bulug kokwb bulv 
wmin gvtayin, hoo ngo Paro nvla mwwg sipai tulungam, mwwg ceriot tulungam, 
hoo mwwg svpur xarg bo tulungam mviya tayin. 

18Hoo ngo jaq At Swv hvl Ijipt nyi tulungv cengtayin, hwdlo ngo Paro, mwwg 
ceriot tulungam, hoo mwwg svpur xarg bo tulungam nootul mviya yin.” 

19Ho Israelwg otuqb wdu gvnbo Pwnbog gumtwngv bulug langk yaab wkurnum, 
hoo doomwq piuarv bulug otuqb mwrl wnum hoo bulug langk ho daqnum, 

20hoq hv Ijipt nyi tulungv la Israel nyi tulug pengkob haanum. Hoo doomwq pual 
kan twdwq gob nyinum. Hoo hoqhv hvb kan ko-gab akwn hoqgv akwb wko-
wpeq mins lama dvb ai yupw doonum. 

21Ho Mojes mwwg alaqkv ijinl laqlin banv sa-svlo aoho idaqnum hoo At Sw sa-
svlongam wkur mvdwb dou-cagag lywt dooiyam ai yupw lywm banv sa-
svlongam ked pwtw gob mvnum, hoo issiv mwrpin sunum. 

22Hoo Israel nyiilungv sa-svlo ra lvpab ked diip ho wnam hvb wnum, issiv bulug 
laqc-lvqbwqb gurum daqnam hvb daqnum. 

23Ijipt nyi tulungv ruqmin gvnum hoo bulug kokwb Parog svpur mwlwngv, 
mwwg ceriot tulungv, hoo mwwg svpur xarg bo tulungv sa-svlo lvpa raab wmin 
gvnum. 

24Hoo ar komc At Sw wm piuar hoqgv kaalnum hoo Ijipt nyi tulug sipai tulungam 
doomwq piuar hoqgv kaalnum hoo Ijipt nyi tulug sipai tulungam bos soma 
vrram sodwb hurpnum, 

25bulug ceriot cekangam duqkar duqarl wla maadwb mvnum. Hoo Ijipt nyi 
tulungv benum, “Kuj ngulv Israel aga soqgv ken kuj, hoggab At Sw Ijipt nyi 
tulungam ceekol bul gab nyob pado.” 

26Ho At Sw Mojesnvn benum, “Noqg alaqkv ijin gvdwl sa-svlo aoho idaqto, ho 
Ijipt nyi tulungam, bulug ceriot tulungam hoo bulug svpur xarg bo tulug aoho 
issiv lumkurl lumlup tayin.” 

27Ho Mojes mwwg alaqkam ijinv sa-svlo aoho idaqnum, hoo ar yukho sa-svlongv 
otuq hoq tocwb tokur kunum. Hoo Ijipt nyi tulungv hoq hoqgv kelin dvb kenum, 
hvbmabde At Sw Ijipt nyi tulungam sa-svlog pengko ho joolwq xaanum. 

28Issiv lumkur kunv ceriot tulungam hoo svpur xarg bo tulungam, sipai 
mwlwngam lumlup kunum; Parog sipai mwlwngv bulam sa-svlo uraho wmin 
gvnboam akjijaqkam torm mvmanum. 

29Hvbmabde Israel nyiilungv ked pwtw ho wnam hvb sa-svlongam wpeqnum, 
issiv bulug laqc-lvqbwqb gurum daqnam hvb daqnum. 

30Ho At Sw Israelam hoq aalho Ijipt nyi tulug alaq hoqgv ywwlinum, hoo Israelv 
Ijipt nyi tulug sa-svlog uraho sinam mam kaanum. 

31At Sw Ijipt nyi tulungam ator jaqb huqlw baql ceekonam mam Israelv kaanum, 
ho nyiilungv At Swn bosnum, hoo bulv At Sw nvla mwwg nyera Mojesnvn 
mwwjwnum. 

Doogin 15 

Mojesg Bemin 

1Ho Mojes la Israel nyiilungv soq bemin sam At Swn bijnum, hoo begamv, “Ngo 
At Swn bemin betayin, hoggab mwv twrkub mviya gvnkun; svpuram hoo mwwg 
xarn boam la mwv sa-svlo urab joolwq paku. 

2At Sw ngoqg atorv hoo ngoqg beminv, hoo mwv ngoqg ywwlin bob nyipa ku; 
soq si ngoqg Pwnbov, hoo ngo mwam paqtayin, ngoqg abwg Pwnbov, hoo ngo 
mwam paqtayin. 

3At Sw nyob panbo nyi akv; mwwg eminv At Sw. 

4“Parog ceriot tulungam hoo mwwg sipaiyam mwv sa-svlo urab joolwqnum, hoo 
mwwg pwbw bo saab tulungam Swlw Sa-svlo ho yoqlwq mvknum. 

5Sa-svlongv bulam lumlup gvnkun; bulv wlw hvbjaq ura jaqb yoqlwq nukun. 

6At Swa, noqg lvqbwq alaqhv yuunam huqlwngv, At Swa, noqg lvqbwq alaqhv 
ceebiongam vmwq yumgub mvnum. 

7Noqg koijaqb ator hoqgv noqg ceebio nyemaq tulungam mviya gvnkun; noqg 
hang lingtwrnam mam no kanam namlin do; hoqhv bulam am amro hvb 
guiyumnum. 

8Noqg nyupum saqnam hoqgv issiv sulu hvb paaca dvn; diidwr issiv hwwpum 
hvb daqnum; sa-svlo haarangv ked diip hvb atornum. 

9Ceebiongv benum, ‘Ngo ruqmin gvtayin, ngo ruqtin tayin ngo naareqnam mam 
mvpin-mvra tayin, ngoqg mwwbynam mam hoq hoqgv bwwr mvtayin. Ngoqg 
lyoqr orioqkam ngo seqlin tayin; ngoqg alaqkv bulam twrtayin.’ 

10Noqg dooi lvgab no miqnum; sa-svlongv bulam lumlup kunum; bulv koibo iss 
ho pitolv yoqlwqnam hvb yoqlwqnum. 

11“At Swa, pwnbo tulug pengko ho noqg hvb nyinbov hiyv doodwn? Hiyv noqg 
hvb swrdornyi dvb dvrwq kwrwqdvn, mwwc lama dvb swrdorxeq bonam nyidu 
dvn? 

12Noqg lvqbwq alaqkam no ijinum; swcwngv bulam dvmeq gvnkun. 

13“Hiyam no pvlyw kunum ham noqg tumanam abiv nyiilungam no bool wg 
paku; noqg ator hoqgv no bulam bool wg kunv noqg dvrwq gvdaho haam paku. 

14Nyiilungv tapanum; bulv tvmdwrnum; Palistiya ho doonbo nyi tulungam bosiv 
mviya gvnkun. 

15Sija Idomg peelo tulungv hang hodku; Moabg nyigbo tulungv tvmdwr hwqdu 
do; Kanaan ho doonbo nyi tulug haakamv jiqpaq nukba. 

16Bosnamv la mwwdwqnamv bulug aoho haapa ku; hoggab noqg alaq atorl 
koijaqb bon nyigam gab, bulv sija godab wlw hvb nyido, At Swa, noqg nyiilungv 
wpeq maady deedib, noqg rvknum nyiilungv wpeq maady deedib. 

17No bulam urab boatayin hoo bulam noqg atwg puutuho liitayin, At Swa, hogloq 
nyook ham noqg namlo gob no mvknum, At Swa, noqg alaqkv dvrwq namlongam 
mvko kunum. 

18At Sw nwrba cwtam hoqgv nwrba gob pvvb bwwl doog tayin.” 

19Hoggab hwdlo Parog svpur tulungv mwwg ceriot tulug lvgab hoo mwwg svpur 
xarg bo nyi tulungv sa-svlo urab wnum, ho At Sw sa-svlog issam bulug aoho 
lumlup mvknum, hvbmabde Israel nyiilungv sa-svlog lvpa raab ked pwtwho 
wnam hvb wknum. 

20Ho Aaron gv bwrm, Miriyam nyiqry benbo nyem gob nyinum, mwnwg alaqho 
tamborin tulungam bvvtwl, hoo mwnwg lvgab nyem mwlwngv tamborin 
tulungam bvvtwl mwnwg kokwb noso soomin gvnum. 

21Hoo Miriyam soq bemin sam benum: “At Swn bemin to, hoggab mwv koijaqb 
yuudub mviya paku; svpuram la mwwg xarg bo tulungam mwv sa-svlo urab 
joolwq paku.” 

Kacaqbo Issam Tiiswr dvb Mvnam 

22Ho Mojes Israelam Swlw Sa-svlo hoqgv wrab gvknum, hoo bulv Sur deexa-
rarab wknum. Bulv aal loum go deexa-raraho wknum hoo iss kaapa maanum. 

23Hwdlo bulv Mara ho haaikukam, bulv Mara hoqg issam kacaq ko-gab tuunyi 
kumanum; hoqgab hoqham Mara hvl eminum. 

24Hoo nyiilungv Mojesnvn haql begamv, “Hoggv ngulv twwtayin?” 

25Hoo mwv At Swn xabkinum, hoo At Sw mwam svvda ak kaakinum, hoo mwv 
ham naanv iss urab hurlwqnum, hoo issiv tiiswr kunum, 

26ho begamv, “No noqg Pwnbo At Swg benam yalam ruucw kwrgab baloqkam, 
hoo mwwg vnyiq kvvlwq koob kvtaqb nyib nyiloqkam, hoo mwwg gaml 
tulungam ruucw kwrgabl hoo mwwg pvvb tulungam pvvb nyiloqkam, Ijipt nyi 
tulungam vc-apy mvnam mam ngo nam akjijaqkam haam jiram, hoggab ngo jaq 
At Swv, nam mwpbov.” 

27Ho bulv Elim ho haaknum, hoqho camleq vnyi go issiv buqlinum hoo pvng 
svvnv kvn go daqnum, hoo bulv iss bviywrho svmcw mvl dooknum. 

Doogin 16 

Ao Toloqkv Jilnam Wtw 

1Bulv Elim hoqgv wrab kunum, hoo Israelwg nyiilu mvqlwngv Sin deexa-raraho 
haaknum, hogloq hv Elim la Sinai pengko ho doonum, Ijipt gvda hoqgv 
lengknamv pool bvrnyi gola camleq loongob nyiknum 

2Hoo Israelwg nyiilu mvqlwngv Mojes nvla Aaronnvn deexa-raraho ceekol sup 
punum, 

3hoo Israel nyiilungv bulam benum, “Ijipt gvdaho At Swg alaqb ngulam mengpaq 
nyiloqkam al tvbv, hwdlo ngulv vdin pwcwngam la wtwngam dvdeq dvb dvmin 
dooyikho, hoggab nulv ngul mwlw Israel dvparam kanob soq deexa-rara so 
mengtab boolin pakun.” 

4Ho At Sw Mojesnvn benum, “Kaato, ngo toloqkv wtwngam nyodob nulgab hol 
mvta dvn, hoo nyiilungv lvvgwb lengdvl aal looxig dvsam nookum mvto, ho ngo 
bulam pooka tayin, bulv ngoqg pvvb bekwb wdnvi yv ma wma dvn. 

5Loox deen aalam bulv aal loonyi gab nookum hoo ham aal loo-loo gab mwx-
mvaq aptayin.” 

6Ho Mojes la Aaron nyiilungam benum, “Ariyum mam At Sw nulam Ijipt gvda 
hoqgv boolin bo akv hvl nulv cengtayin, 

7hoo aram nulv At Swg yuunam mam kaapa tayin, hoggab nulug At Swn ceekol 
sup punam mam mwv tapa paku. Hoggab ngulv hiyv, ngulam nulv ceekol sup 
pudwn?” 

8Hoo Mojes benum, “Hwdlo At Sw nulam ariyum mam vdin dvm dvb jitayin hoo 
aram wtw dvdeq dvb jitayin, hoggab At Sw nulug sup pudunam mam ho nulug 
mwam ceekol sup punam mam tapa paku—ngulv hoggv? Nulug ceekol sup 
punamv ngulam ma hvbmabde At Swn ceeko dvn.” 

9Ho Mojes Aaronnvn benum, “Israelwg nyiilu mvqlwngam beto, ‘At Swg ogum 
hvvnwqto, hoggab mwv nulug sup pudunam mam tapa pakun.’” 

10Hoo Aaron nyebia jaqb Israelwg nyiilu mvqlwngam agam goonum, bulv deexa-
rara daiyab kaanum, hoo kaato, At Swg yuunamv doomwq ho daqlinum. 

11Hoo At Sw Mojesnvn benum, 

12“Ngo Israel nyiilug sup pudunam mam tapa paku. Bulam beto, ‘Ariyum mam 
nulv vdin dvtayin, hoo aram nulv wtw lvgab dvdeq tayin. Ho ngo nulug Pwnbo 
At Swv hvl nulv cengtayin.’” 

13Ariyumho pvta puxungv jarlin layil svmcwngam pumlupnum, hoo ar svmcwg 
taqg-loosaqho gumsiv hwryum tvl doonum. 

14Hoo hwdlo gumsiv daaikun, deexa-rara aoho kaor-pijor dvb nyitwl wtwngam 
loptvl doonum, hoqhv tapam pamtaq hvb ked aoho doonum. 

15Kokw so Israel nyiilungv ham kaapanum, ho bulv akwn-akwn bemin sunum, 
“Hoggv yu si?” Hoggab hoqhv hoggv yu ham bulv cengmanum. Hoo Mojes bulam 
benum, “Hoqhv wtwngv At Sw nulam dvm dvb jipa kun. 

16Soq si At Swg gaml jiknamv: ‘Nyi vx-cwrv hog hwdwg dvla dvn, hwdgo dvsam 
dorkum to. Nulv vx-cwrv huc pvs vnyi (omar) gob naato, ho nyiingv okug mwwg 
tombu ho doodwn hvbkalam naato.’” 

17Hoo Israel nyiilungv hvb nyiknum. Bulv tuugin koigo, hoo tuugin anyo go 
dorkumnum. 

18Hvbmabde hwdlo huc pvs (omar) lvgab xikanamv hiyv xeq koi go dorkumnam 
hv laleq doomanum, hoo hiyv xeq anyo go dorkumnam hv pwwmab nyimanum. 
Nyiicwr-cwrxiv bulug dvgnam gob dorkumnum. 

19Hoo Mojes bulam benum, “Hiyv kam dvsam aaram ar namgob pvvma bvka.” 

20Hvbmabde bulv Mojesnvn tamanum. Tuugin dvsam ar namgob pvvnum, hoo 
dvsam topumv pwwlwql hoo yaaknum. Hoo Mojes bulam hang lengnum. 

21Mwv hog hwdgo dvla dvn, ar roxiam bulv dvsam dorkumnum; hvbmabde 
hwdlo doonyiv caalinl og yukun hoqhv jiqpaq kunum. 

22Loox deen aalam bulv aal loonyi gab wtwngam dorkum tayin, huc pvs (omar) 
vnyi gogab. Hoo rolungam nyigbo tulungv haanum hoo Mojesnvn betamnum, 

23mwv bulam benum, “Soq sib At Sw gaml jipa ku: ‘Aram aalv doonu dvb mwrwl 
apkunamv, At Swg dvrwqbo Doonu Aalv; hoggv nulv wtw mviyin dvn ham mvto, 
hoo hoggv nulv xwwnu yindwn ham xwwnul apto, hoo nyingongv dooi 
nyiloqkam ham aaram ar namgob pvvl apto.’” 

24Ho bulv Mojesg gaml bekjaqb bulug nyingongam bulv ar namgob pvvl apnum, 
dvsv naxa maanum, hoo dvsam topum gokam pwwlwq maanum. 

25Mojes benum, “Dvsam soolo dvto, hoggab soolo aal si At Sw Doonu Aalv; soolo 
nulv rongo alo soq dvsam kaapa ram. 

26Aal loox go nulv dvsam dorkum tayin, hvbmabde kvn deen aalv Doonu Aalv, 
ho dvsam hoglo kam kaapa ram.” 

27Kvn deen aalho nyiilu tuugin lvvgwb lengnv dvsam dorkum taab wnum, 
hvbmabde bulv akkam kaapa maanum. 

28Hoo At Sw Mojesnvn benum, “Hog hwd oyu go nulv ngoqg gamlam la pvvbam 
tvjwl pvvmab nyita yukun? 

29Kaato, At Sw nulam Doonu Aalam jipa kun; hoqgab loox deen aalam mwv 
nulam aal loonyi gab wtwngam jinum; ho kvn deen aalam mwwg dook hoqgv 
nyi akkam lvvgwb wlin mvma dvb benum.” 

30Ho nyiilungv kvn deen aalho doonum. 

31Ho Israel nyiilungv ham manna hvl emin mingnum. Hoqhv taiyaq yvqmin hvb 
puulunum, hoo hoqhv ngola lvgab mviyonam wtw hvb ngvmciqnum. 

32Mojes benum, “Soq sib At Sw gaml jipa ku: ‘Hoq dvsam huc pvs (omar) sig 
nulug hotam-hotam xaqb pvvl apto, ho hwdlo ngo nulam Ijipt gvda hoqgv boolin 
yukho, ngo nulam deexa-raraho dvs jinam wtw ham bulv kaatayin.’” 

33Hoo Mojes Aaronnvn benum, “Pvtaq taqg naato, hoo hoqho huc pvs (omar) 
akgob manna lo vlwq apto, hoo ham At Swg agaho tvpto nulug hotam-hotam 
xaqb doom dvb.” 

34At Sw Mojesnvn gaml jinam hvb Aaron hoqham pvvb uddumg agaho pvvl 
apnum. 

35Hwdlo bulv bulug gvda doodyko ho haama deedib, Israel nyiilungv 
mannangam vnyw campy gob dvnum. Bulv Kanaan gvda vrrho haanam xaqb 
bulv mannangam dvnum. 

36(Omer si Ipa hoqg pac wyw gon). 

Doogin 17 

Wlw hoqgv Iss Lengnam 

1Israel nyiilu mvqlwngv Sin deexa-raraho At Swg gaml bekjaqb doonum, hoo 
Repidimho svmcw doanum, hvbmabde hoqho nyiilu gab iss twws doomanum. 

2Hoqgab nyiilungv Mojes lvgab yolu dul hoo benum, “Ngulam iss twws jito.” Hoo 
Mojes bulam benum, “Hog gab nulv ngam yolu dudwn? Hog gab nulv At Swn 
pooka dvn?” 

3Hvbmabde nyiilungv hoqho iss hvngwrnum, hoo nyiilungv Mojesnvn ceekol 
sup punum hoo benum, “Hog gab no ngulam Ijipt gvda hoqgv boolinum, ngulug 
ko tulungam hoo ngulug tuun-meengam iss hvngwrl sim dvb?” 

4Ho Mojes At Swn xabkinum, “Soq nyiilu lvgab ngo hoggv nyitayin? Bulv ngam 
wlw hurx twqdkub mwx-mvaq do.” 

5Hoo At Sw Mojesnvn benum, “Nyiilug agab wpeqto, Israelwg nyi axa meeg noqg 
lvgab bool wgto, hoo noqg alaqho no Nail pobungam jwwnan beqnyiangam noqg 
lvgab bwwl wgto. 

6Kaato, ngo nam Horeb alo wlw haabo gol daqm tayin, hoo wlwngam jwwdin to, 
hoo hoq hoqgv issiv lengtayin, hoo nyiilungv twwtayin.” Hoo Mojes Israelwg nyi 
axa tulug kaagaho, hoqhvb nyinum. 

7Hoo mwv hoq nyookam Massa la Meriba hvl eminam goqnum, hoggab Israel 
nyiilungv yolu doonum, hoo bulv At Swn pooka nv begamv, “At Sw ngulug 
pengko so dood nvi yv ma dooma dvn?” 

Israelv Amalekam Mviyanam 

8Ho Amalekv Repidimho haalayil Israelam nyob panum. 

9Ho Mojes Josuanvn benum, “Ngul soqgv nyi loq xuqlin to, hoo wgdvl Amalek nyi 
tulungam nyob padwb. Aaram mam ngoqg alaqso Pwnbog beqnyiangam bvvtwl 
puutu tol daqtayin.” 

10Ho Mojesg benam hvb Josua mwv nyiknum, hoo Amalek nyi tulungam nyob 
panum, ho Mojes, Aaron, hoo Hur yorn puutu aob caanum. 

11Hwdlo Mojes mwwg alaqkv idu tvl dooikam Israel nyiilungv bulam mviyanum, 
hoo hwdlo mwv mwwg alaqkam laql yin Amalek nyi tulungv bulam mviyanum. 

12Hvbmabde Mojesg alaqkv vpykunum, ho bulv wlw naalayil mwwg alaqkam 
kotwrl apnum, hoo mwv hoq aoho laqdaqnum, ho Aaron la Hur bunyiv mwwg 
alaq laqg-laqsab nwwtorl doog yaanum. Ho mwwg alaqkv idu tvl doonyi haanam 
gob doodunum. 

13Hoo Josua Amalek nvla mwwg nyi tulungam lyoqr orioq lvgab nyob paiya 
kunum. 

14Ho At Sw Mojesnvn benum, “Soq sam mwwgab dvb kitap ak xeqto hoo ham 
Josuag nyuru tagaho ritam to, ho ngo Amalek nyi tulungam nyodo niikum soqgv 
twrkiq-twrmal twrpaq tayin.” 

15Hoo Mojes hoqho yugw ak mvnum hoo ham At Sw ngoqg jetamv hvl emin 
goqnum, 

16ho begamv, “At Swg pvlw hoqgv alaqkv! At Sw Amalek nyi tulungam hotam-
hotamb nyob patayin.” 

Doogin 18 

Jetrog Tomswrnam 

1Midianwg nyub Jetro, Mojesg at akv Mojes nvla mwwg Israelwg nyiilu gab 
Pwnbog naleqgo bon nyinam mam tapanum, ho hoggub At Sw Israelam Ijipt 
hoqgv boolin kunum ham tapanum. 

2Jetro, Mojesg at akv, Mojes nywxw Jipporanvn boa jinum, Mojes mwnwn 
mwnwg ab-ann nammwb kanamnum, 

3mwnwg ko tuup vnyig lvgab kanamnum. Akwn hoqgv eminv Gersom (hoggab 
mwv benum, “Ngo nyoodo gvda si nyiogy keal doonum”), 

4hoo akwn hoqgv eminv Eliejer (hoggab mwv benum, “Ngoqg abwg Pwnbov 
ngam svka pa, hoo ngam Parog lyoqr orioq hoqgv ywwlinum”). 

5Jetro, Mojesg at akv mwwg kongam la mwwg nywxwngam boolayil deexa-rara 
Pwnbog puutu Mojesg svmcw dookho haanum. 

6Hoo mwv Mojesnvn agam bilwqnum, “Ngo, noqg at Jetro, ngo noqg dookub 
noqg nywxwngam la mwnwg ko tuup vnyiam mwnwg lvgab boa gviyin,” 

7Mojes mwwg at akam wrwqtab lengnum hoo dumpo pvxwl hoo mwam 
moopupnum. Hoo bulv akwn-akwnwg al-koram toxnum hoo tombu urab 
haanum. 

8Ho Mojes mwwg at akam At Swg Israelwg nyiilu gab Paro nvla Ijipt nyi 
tulungam, ho bulug lamtaho vs-axaq haaknam mam, hoo At Sw hoggub bulam 
ywwlin kunam, hog mwlw nyiknam ham betamnum. 

9Hoo Jetro At Swg Israel gab albo hog mwlw nyiknam ham hemp mwwpanum, 
hoggab mwv bulam Ijipt nyi tulug alaq hoqgv ywwlinum. 

10Jetro benum, “Hiyv nulam Ijipt nyi tulug alaq hoqgv hoo Parog alaq hoqgv hoo 
Ijipt nyi tulug alaq uraho doonbo nyiilungam ywwlin bo At Sw xinam jaqkv. 

11Sija ngo cengpa ku, At Sw mwlw pwnboam koi yaan bogo, hoggab nyiilungam 
bulv kwr-korwl nyijab-nyiyiqnum.” 

12Hoo Mojesg at, Jetro boyuqnam akiam bwa layil hoo Pwnboam pwr jinum; hoo 
Aaron la Israelwg nyi axa tulungv Mojesg at dookub haal Pwnbog agaho wtw 
dvbamnum. 

13Loogwn so Mojes nyiilungam twwiyw padwb doanum, hoo nyiilungv Mojesg 
taqg-loosaqb ar hoqgv daqgab layil ariyum namgub daqnum. 

14Hwdlo Mojes hog mwlwngam mwv akin nyiilu gab nyidunam mam Mojesg at 
akv kaapa tvl, mwv benum, “Hoggv si no nyiilu gab no aro nyidul doodwn? Hog 
gab no vp-cwkwb doodwn, hoo nyiilu mwlwngv noqg taqg-loosaqb ar hoqgv 
ariyum namgob daqm dvn?” 

15Hoo Mojes mwwg at akam benum, “Hoggab nyiilungv Pwnbog mwwlwqkam 
cengtab ngoqg dookub haadwn; 

16hwdlo bulv yolu-swcin dooikam, bulv ngoqg dookub haadwn hoo ngo bulug 
pengko lo twwiyw padwn, hoo ngo bulam Pwnbog pvvbam la mwwg gamlam 
cengm gvdwn.” 

17Mojes at akv mwam benum, “Hoggv no nyidu gvdwn hv kvtaq yoob nyima. 

18No la noqg lvgab nyiilu yvnbov nyelin-dors tayin, hoggab noqgab nyisv vgw 
looda do. No sam vpwb hwdlo kam nyila ram. 

19Sija ngoqg tomswrnam sam tato; ngo nam hoggub nyitayin ham betam tayin, 
Pwnbov noqg lvgab dooba nvka! No nyiilu kwlib Pwnbog aga tolo haato hoo 
bulug bvrwqkam Pwnbon betam jito, 

20hoo no bulam pvvbam la gaml tulungam beol betam to, hoo bulug lamta wta 
kongam hoo bulv hoggv nyidwb nyidwn ham bulam cengm dvb jito. 

21Hoq aoho, nyiilug pengko hoqgv pwbw bo nyi loq xuqlin to, hiyv Pwnboam 
bosdvn, hiyv mwwgw dvb nyidwn hoo kam nanam mam oyum boloq, hoo hvkwg 
nyi tulu ham nyiilug lwwywg aoho, lwwg aoho, camng aoho, hoo wyw aoho 
peelo gob mvpto 

22Hoo bulam mood vxiam nyiilungam twwiyw pal yvtw-yakam mvmto. Koibo 
bvrwq arongam bulam noqg dookub haag mvto, hvbmabde anyo-amaq 
bvrwqkam bulam atam pvvb mvmto. Ho hv noqgab nyingaml nyijub tayin, hoo 
bulv noqg lvgab vgwngam baqba tayin. 

23Soq sam no nyim nyiloqkam, Pwnbov ngam tomswr tayin, no la soq nyiilu 
mwlw si nyelin-dors kamram hvbmab bulug dookub swrsob wtayin.” 

24Ho Mojes mwwg at ak hoqg tomswrnam mam tanum hoo mwv hoggv 
betamnum ham mwlwngam mwv nyinum. 

25Mojes Israel mwlwg pengko hoqgv pwbw bo nyiilungam xuqlinum hoo bulam 
lwwywg aoho, lwwg aoho, camng aoho, hoo wyw aoho peelo gob mvpnum. 

26Hoo bulam mood vxiam nyiilungam twwiyw pal yvtw-yakam mvmnum. Vs-
axaqbo bvrwqkam bulv Mojes dook ho haagnum, hvbmabde anyo-amaqbo 
bvrwqkam bulv atv pvvb mvknum. 

27Ho Mojes mwwg at akam wwm kunum, hoo mwwg atwg gvdab mwv wknum. 

Doogin 19 

Israelv Sinai Puutuho Doonam 

1Israel nyiilungv Ijipt gvda hoqgv lengl wknamv pool borum gob nyiknum, hoq 
aalho bulv Sinai deexa-rara urab haaknum. 

2Bulv Repidim hoqgv lengla yukul Sinaig deexa-rara urab haaknum, hoo bulv 
deexa-raraho svmcw mvl dooknum. Israelv puutu lvggap ho svmcw mvl 
doonum, 

3hwdlo Mojes Pwnbo dookub cao yukho, At Sw mwam puutu hoqgv goqnv 
begamv, “No Jakubg nombungam betamto, hoo Israel nyiilungam betamto: 

4Hoggv ngo Ijipt nyi tulungam nyiknum ham nulv atv jaq kaanum, hoo nulam 
ngo xookam baqnam hvbjaq nulam ngo atv baqlin pakun. 

5Hoqgab sija, nulv jvqtw jaqb ngoqg yalam tvjw baloqkam hoo ngoqg pvvb 
birnam mam pvvb nyiloqkam, nulv nyob nyi tulug pengko hoqgv ngoqg uddum 
hoqg gumn gob nyitayin, hoggab swcw mwlw si ngoqgv; 

6hoo nulv ngoqgab nyub lvpw gob hoo dvrwqbo nyob hoolu gob nyitayin. Soq 
gomcwr tulu sam no Israel nyiilungam agam gootayin.” 

7Ho Mojes nyiilug nyi axangam goqkum banv bulug agaho At Swg mwam gaml 
jinam mwlwngam betamnum. 

8Nyiilu mwlwngv lvkin gob birwqnv hoo benum, “At Swg agam goonam mwlw 
ham ngulv nyitayin.” Hoo Mojes nyiilug gomcwram At Swn pui bekinnum. 

9Hoo At Sw Mojesnvn benum, “Kaato, ngo doomwq lvgab hoodu dvn, ho 
nyiilungam tam to hwdlo ngo nam agam gooikam, hoo nam nwrba gob mwwjw 
mvm dvb.” Hwdlo Mojes nyi tulug gomcwram At Swn betam yin, 

10At Sw Mojesnvn benum, “Nyiilug dookub wnku hoo bulam soolo la aaram mam 
darxaql doomto, hoo bulug vj tulungam bulam niixaq mvto 

11hoo loum deen aalam mwx-mvaq tvl dooiya ta. Hoggab loum deen aalam At Sw 
Sinai puutu ho nyiilug vnyiq kaagaho ipoqtayin. 

12Hoo no nyiilug taqg-loosaqb muxul vrr rwp gvdwl beto, ‘Puutub haamabv nulv 
atv hengab laka, ho puutu bviywram kam ika maabka. Hiyv lajaqkam 
puutungam ika bov sidwb nyitayin. 

13Mwam alaq ika maabka, hvbmabde hiyv wlw hurtayin ho uppuq abtayin; svdin 
lajaqkam nyi lajaqkam mwv swwl dooram.’ Hwdlo tuuly yalv buqpor lengyikam 
bulv puutub caadwb nyitayin.” 

14Ho Mojes puutu hoqgv nyiilug dookub ipoqkunv nyiilungam darxaq kunum; 
hoo bulug vj tulungam bulv niixaqnum. 

15Hoo mwv nyiilungam benum, “Loum deen aal gab mwx-mvaqto; nyem dookub 
bwnwq maabv.” 

16Loum aalwg arho doogum-taiyam bioqnv kaiya poogub doomwqkv puutu 
aoho doonum hoo vcjaqb tuuliv buqpurnum, ho svmcw ho doonbo nyiilungv 
tvmdwrnum. 

17Ho Mojes svmcw ho doonbo nyiilungam Pwnboam kvvrwq mvdwb agab 
boolinum, hoo puutu lvggap ho bulug atwg daqk ho bulv daqnum. 

18Ho Sinai puutungam wm mwkv juulupnum hoggab At Sw wm lvgab hoqho 
ipoqnum. Mwkv muqya apo gob juucanum, hoo puutu tuupwngv vcjaqb 
hwqdinum. 

19Hoo tuuliv vc-vc yaiyab dulinum, Mojes agam goonum, hoo Pwnbov mwam 
taiyam lvgab birwqnum. 

20At Sw Sinai puutu aoho puutu niqtuq jaqho ipoqnum. Hoo At Sw Mojesnvn 
puutu niqtuq jaqb goqcanum, hoo Mojes hoqb caanum. 

21Hoo At Sw Mojesnvn benum, “Nyiilu dookub ipoq gvdwl bulam beol-belam 
apta, hvbmab nyiloqkam bulv mwrnam mam mvpia tvl At Sw kaatayi hoo bulv 
naleqgo sipaq tai. 

22Ho hiyv At Swg ogumb hvvnwq deenbo nyub tulungam atv atam darxaq tvk 
hvl beto, hvbmab nyiloqkam At Sw bulam ceekol yuupaq mvtayi.” 

23Hoo Mojes At Swn benum, “Nyiilungam Sinai puutub caam mvma dvb no atv 
ngulam beol-belam begamv, ‘Puutungam bwqrwl vrr tvl hoo darxaq mvnum.’” 

24Hoo At Sw mwam benum, “Ipoqno, hoo Aaronnvn noqg lvgab boocal caagta. 
Hvbmabde nyub tulungam la nyiilungam mvpial At Swg dookub caam mvmabv, 
hvbmab nyiloqkam mwv bulam ceekol mvpia tayin.” 

25Ho Mojes nyiilu dookub ipoq kunv bulam betamnum. 

Doogin 20 

Pvvb Wyw 

1Hoo Pwnbo soq gomcwr tulu sam agam goonv, begamv, 

2“Ngo noqg Pwnbo At Swv, hiyv nam raasurb swwk namlo, Ijipt gvda hoqgv 
boolin bov. 

3“No ngoqg lvvgho no asaq pwnbon xumabv. 

4“Doa ao tolo doonbo doonyi-pool-takaram, hoo swcw nvg aoso doonbo deedy-
luuxiam, hoo iss ura bolo doonbo luucw-luutam kvvyw-kaac dvb, noqgab no atv 
guss ak pwmabv. 

5No bulug agaho dumpo pvxw maabv ho bulam xumabv, hoggab ngo noqg 
Pwnbo At Sw kaaneqbo Pwnbov, hiyv ngam oyum boam, ab tulug nyic nyigo gab 
ko hotam oum-vpy namgob ngo haal meegaq dvn, 

6hvbmabde hiyv ngam aby dvn hoo ngoqg gaml tulungam pvvdwn ham hotam 
lwwyw namgob tumanam abiam kaakin dvn. 

7“No noqg Pwnbo At Swg eminam besam-beyam ben maabv, hoggab hiyv mwwg 
eminam besam-beyam benboam, At Sw hoq nyi ham nyixiaq dooma hvl beram. 

8“At Swg Doonu Aalam mwwgabl, dvrwq dvb pvvto. 

9Aal loox go no bon nyitayin, hoo noqg bon mwlwngam nyito, 

10hvbmabde kvn deen aalv noqg Pwnbo At Swg Doonu Aalv. Hoq aalam no bon 
akkam nyimabv, no, la noqg ko tuupv, ho noqg nyem kongv, ho noqg nyerangv, 
ho noqg paqnv, ho noqg tuun-meengv, ho noqg toggoq tulug uraho dooba bo 
nyoodo nyiingam. 

11Hoggab aal loox ho At Sw doangam hoo swcwngam, sa-svlongam, hoo bulug 
ura lo doonbo hog mwlwngam pwnum, hoo kvn deen aalho doonunum. Hoqgab 
At Swg Doonu Aalam xinam gob la ham dvrwq dvb mvnum. 

12“Noqg ann-abam modul swwto, ho noqg Pwnbo At Sw nam gvda so swwm dvb 
jinamv noqg aalv dooyu tayin. 

13“No nyi mengmab. 

14“No nywxw-nyol bwwxin maab. 

15“No dvco comab. 

16“Noqg door-doopwngam no xaalyo hvvky jimab. 

17“Noqg door-doopwg gumn-ranam no kaaby maab; noqg door-doopwg 
nywxwngam, ho mwwg nyerangam, ho mwwg paqnam, ho mwwg svv hvvbam, 
ho mwwg svdam mam, ho noqg door-doopwg doognam deedy-luuxiam, no 
kaaby maabv.” 

18Hwdlo nyiilungv doogum-taiyam bioqnam mam hoo tuuly dunam mam, hoo 
puutuho mwk muqya apob nyinam mam kaapa tvl, nyiilungv bosil hoo 
tvmdwrnum, hoo bulv aado ho daqginnum 

19hoo Mojesnvn benum, “No ngulam beto, ngulv taiya tayin; hvbmabde 
Pwnboam ngulam agam goom mvmabv, hoggab ngulv sitayi.” 

20Mojes nyiilungam benum, “Bos maabv, hoggab Pwnbov nulam pooka taab 
haapa ku, ho mwam bosnamv nulug agaho dootayin, ho nulv nyic nyikram.” 

21Nyiilungv aado ho doqtul daqginnum, hvbmabde Mojes mwk muqya apo gob 
nyil kan twdwqko ogumb haanum hogloq ho Pwnbov doonum. 

Yugw Pagoqg Pvvb 

22Hoo At Sw Mojesnvn benum, “No soq sib Israel nyiilungam beto: ‘Ngo noqg 
lvgab doa toloqkv agam goonam mam nulv atv kaag nukba. 

23Nulv rupam pwnbob mvtwl ngoqg lvgab doom mvmabv, ho nulv atv hunam 
pwnbob mvmabv. 

24No swcw so ngoqgab yugw lo ak mvtayin hoo hoqho noqg sviyangam la noqg 
hvvbam boyuqnam pwr akiam la swrso akiam jitayin. Hogloq nyook hoojaqkam 
hogloq ho ngo ngoqg eminam mwwpa mvdwb mvl apnamho ngo haatayin hoo 
nam lvqc citayin. 

25No ngam wlw yugw ak mwj tadnyiloqkam, no wlw taqlinum hoqgv mvmabv, 
hoggab noqg taqn-pananv aoho no idaq kubo lo ham no kacdvb mvpa kun. 

26Hoo no ngoqg yugw ho baakap mvl cao maabv, ho noqg talonam mam lotam 
maabv.’ 

Doogin 21 

Raasur-nvsur Tulu Pagoq gab Pvvb 

1“No soq pvvb tulu sam bulug gab mvl aptayin. 

2Noqg Hibru raasur akv rvikam, mwv vnyw nywx go nam bon nyij tayin, hoo kvn 
deen vnywngam no mwam danyib apaq tayin. 

3Mwv vpwb haap nyiloqkam, mwv vpwb wtayin; mwv nyem naatwl haap 
nyiloqkam, mwwg nywxwngv mwwg lvgab wmin tayin. 

4Mwwg atv mwam nywxw nvvjtvl hoo mwn mwwgab ko doob nyiloqkam, 
mwwg nywxwngv la kongv mwwg at akgab dootayin, mwv vpwb lengta yukun. 

5Hvbmabde raasur ak atv bibwql, ‘Noqg atam, ngoqg nywxwngam, hoo ngoqg 
kongam, ngo aby dvn; ngo tolin kunw ma hvl bebnyiloqkam,’ 

6ho mwwg atv mwam Pwnbog agaho boatayin, hoo mwam viyap maalo yabg 
swwrw lwkw ho boatayin. Hoo mwwg atv mwwg nyurungam peqs lvgab hwko 
tayin, hoo mwwg atgab mwv nwrba xaqb raasur swwtayin. 

7“Hwdlo nyi akv mwwg nyem koam paqn ak gob puqknamv, mwn raasur akam 
tolinam hvb tolin kuram. 

8Mwnwn mwwgab mwwl rvstai nv hvbmab mwnwg at akv mwnwn xumt 
mabnyiloqkam mwnwg atwg ab-annam mwv pvlyw mvtayin. Mwv mwnwn 
nyoodo nyiilungam puqsiq nyoram, hoggab mwv mwnwn doog jikma. 

9Mwv mwnwn mwwg ko tuup gab rvpnyiloqkam mwv mwnwn nyem ko hvb 
pvvtayin. 

10Mwv atv asaq nywxw ak naak baloqkam, mwv mwnwg dvsam, mwnwg vjam, 
ho mwn hvraqb nywxw xwwdab nyitwl dvs-naasam naatayin. 

11Hoo mwv soq pagoq goqoum sam mwn gab nyima baloqkam, sooram jikur 
maab mwn danyib wta yukun. 

12“Hiyv lajaqkam nyiingam jwwtwl sim baloqkam mwam kam sim tayin. 

13Hvbmabde mwam mingduml mwv mengma, hvbmabde Pwnbog alaqho mwv 
haak baloqkam, ho noqgab ngo kigwl dook nyook loq mvptayin. 

14Hvbmabde nyi akv mwv nyi asaqkam mingdum mengpel, ngoqg yugw ho kea 
sujaqkam no mwam naato, ho mwv siyi nvpv. 

15“Hiyv lajaqkam mwwg ab-annam jwwn boam mwam kam sim tayin. 

16“Hiyv lajaqkam nyi akgam dvco layil hoo mwam puqb nyiloqkam, hoo hiyv 
lajaqkam ham gumn doog boam mwam kam sim tayin. 

17“Hiyv lajaqkam mwwg ab-annam been boam mwam kam sim tayin. 

18“Hwdlo nyi tulungv yolu dumin sul nyi akwn hv nyi akwn wlw maalo mwwg 
alaq lvgab yumtum tvl jwwnam nyi ak hv simab mwwg namho vc geql karpe kul, 

19ho nyi ak hv lokta gorabl hoo mwwg beqnyia lvgab wkar kubnyiloqkam, hiyv 
mwam jwwn bo akam laqm-baqm mvmabv; hvbmabde vcbo akwg mood-
mooma doopaqnam mam la vcv poiyiq maady deedib mwam kaal bwqm-yaqm 
to. 

20“Hwdlo nyi akv mwwg nyera-paqnam dvvcw lvgab jwwnamv nyera-paqnv 
mwwg alaqho sibnyiloqkam, mwam kwly naatayin. 

21Hvbmabde raasurv aal loog loonyi gob doobnyiloqkam mwam kwly naaram, 
hoggab raasuram mwwg twngkv rvnum. 

22“Hwdlo nyi vnyiv jwwmin sul hoo ko gvnbo nyem ak mwjwq baloqkam, ho 
mwnwg kongam un-tar gvmab tordwb bwwlin baloqkam mwnwn mwjwqbo 
akv hoggub nyijaqkam xootwr jidwb nyitayin, hoggv nyem akwg nyolv mwam 
kotayin ham nyegam tulungv hwwbwq layil jitayin. 

23Hvbmabde un-tar gvl sik baloqkam no swwgam swwgkalam jidwb nyitayin, 

24vnyiqkam vnyiqkalamb, exiam exy kalamb, alaqkam alaqkalamb, lvpiangam 
lvpia kalamb, 

25biaqnam mam biaqnam kalamb, unnam-unkalamb, jwwnam mam jwwnam 
kalamb nyilwq dvb nyitayin. 

26“Hwdlo nyi akv mwwg nyera-paqnam jwwl vnyiqkam jwwpiq baloqkam, 
bulug vnyiqkv piqgam gab, mwwg nyera-paqnam mwv tolin tvl wwm taikun. 

27Nyi akv mwwg nyera-paqnwg exiam jwwgeq baloqkam, bulug exiam gab, 
mwwg nyera-paqnam mwv tolin tvl wwm taikun. 

28“Hwdlo svv hvvbv nyi ak sidwb nwqx baloqkam, hvvb ham wlw hurx tayin, 
hoo hoqg vdinam dvram, hvbmabde hvvb atv hog akam jidwb nyiram. 

29Hvbmabde hvvbv nwqga bov nyi nwql yvi nyiloqkam, hoqg hvvb atam beol 
ham hingkib rwwp tvk hvl betayin, hvbmabde hoqhv nyi ak nwqx baloqkam, 
hvvbam wlw hurx tayin, hoo hoqg atam kam sim tayin. 

30Hvbmabde mwam nyi akwg swwg gab soor kob nyiloqkam, ho mwam hoggv 
soor kotayin mwwg swwg kwly gab mwv pvlyw tayin. 

31Hoq svv hvvbv nyi akwg kongam nwqx baloqkam, mwam kam sim tayin hoo 
soq pvvb akin sam nyin tayin. 

32Svv hvvbv nyera-paqn ak nwqx baloqkam, hoqg atv bulug at-ai akam rup sikil 
cammum go jitayin, hoo hvvb ham wlw hurx tayin. 

Kwly Naad bvla Jidwb Pvvb 

33“Hwdlo nyi akv ung mutumnam mam mvkol ho hwdlo nyi akv ung dutwl hoo 
ham mutum maagam gab hvvb maalo svdam ak hoq ungngub yoqlwq baloqkam, 

34ung dunbo atv hoqg kwliam jidwb nyitayin. Mwv hoqg atam twngk jitayin, hoo 
sinbo svdin hv mw gvku. 

35“Hwdlo nyi akwg hvvbv akwg hvvbam nwqx baloqkam, ho bulv tornbo 
hvvbam puql kviyw swcwb naapin sutayin, hoo bulv sinbo svding vdinam xaqc 
sul naatayin. 

36Ho hvvb ham otuq hoqgv nwqga bob cengtwl, hoqg hvvb atv ham hingkib 
rwwp maab nyiloqkam, mwv hvvb kwliam hvvb jitayin, hoo sinbo svdin hv mw 
gvku. 

Doogin 22 

1“Nyi ak hvvb maalo sviya dorg dvco layil hoo ham patabl puqnyiloqkam, mwv 
hvvb dorkin gab dorng go jitayin hoo sviya dorkin gab dorpy yaag jitayin. 

2“Dvco bo akam dvco codu dvb kaapal mwam jwwx baloqkam, mwwgab hiyam 
kam pw-hwwram, 

3hvbmabde mwv doonyi caalin namgub dook baloqkam, mwv dvconam kwliam 
jidwb nyitayin. Mwv hoggub nyijaqkam kwliam hiqkur dukub nyitayin. Mwv hog 
dooma baloqkam mwam mwwg dvco kogab puqtayin. 

4Dvco coknam hvvb hv, ho svdam hv, ho sviya hv, mwwg lvgab daqk 
mabnyiloqkam, mwv leqbaq tukul jikur taikun. 

5Nyi akv rongo maalo roo boolungam tuun-meengam roolwq tvl dvm baloqkam, 
ho mwwg svdinv nyi asaqg rongongam dvbaloqkam, mwv mwwg tuun-mee 
dvgo gab kwliam mwwg rongo maalo roo boolu hoqgv jidwb nyitayin. 

6“Nyi akv ww hwwtaqkam wm rwlwqnamv nyi asaqg am boqkumnam mam, ho 
rongo ho am doqdu boam wmv gubnyiloqkam, hiyv wm rwlwqbo akv pwbwb 
kwliam jikur dvb nyitayin. 

7“Nyi akv mwwg twngk maalo dupum-dvrab pam mwwg door-doopwngam tingl 
apnam mam hoqg nam hoqgv dvco baloqkam, ho dvco boam kaapal hwwnwq 
baloqkam, mwv dvco kunam ham leqbaq tvl jikur dvb nyitayin. 

8Dvco boam kaapa kuma baloqkam, tingwnam akv Pwnbog ogumho haatayin ho 
mwwg alaqkv mwwg door-doopwg gumnam idaq jima hvl dingdu dingtayin. 

9Nyi tulungv hvvb dor gab, svdam dor gab, sviya dor gab, kamt rumg gab, ho 
dupum-dvrab niinbo tulu gab ceql gaqyaq mins baloqkam, soq sam bem to, ‘Soq 
sib nyim to,’ dvpar vnyi-vnyiv Pwnbog agaho haatayin. Ho hiyam Pwnbov 
haqpaq tayin hv mwwg door-doopwngam leqbaq tvl jikur jitayin. 

10“Nyi ak mwwg door-doopwngam svdam maalo, hvvb, ho sviya ho tuun-
meengam gootu tingpnamv sibnyiloqkam, hoo un-tar gvbnyiloqkam ho ham nyi 
kaapa maab boopaq baloqkam, 

11At Swg emin lo bunyig pengko ho pw-hwwdar mvdwb dingtayin ho mwwg 
alaqkv mwwg door-doopwg gumnam idaq jima hvl dingtayin. Tuun-mee atv 
ham loorwq tayin hoo mwv hoq tulu kwliam naadwb nyiram. 

12Hvbmabde mwwg hoqgv dvco baloqkam, mwv hoqg atam kwly jidwb nyitayin. 

13Dwr-peengv ham cexbaloqkam, hvvky gab cexnam mam mwam baqa mvto. 
Hoggv cexkunum ham mwv kwly jidwb nyiram. 

14“Nyi akv mwwg door-doopw hoqgv tuun-mee ceenamv hoqg atv dooma 
dookho un-tar gvl ho sibnyiloqkam, mwv bumpwb kwliam jikur dvb nyitayin. 

15At Swv hoqg tuun-mee lvgab doob nyiloqkam, mwv ham kwly jikur dvb 
nyiram; hoggab hoqham ceenum, ho hv ceenam twngk hiqnam ura haanum. 

Mwlw gab Jvqtw Pvvb Pagoq 

16“Nyi akv mvvngam mam pwqlayil mwnwn doog baloqkam, mwnwg sooram 
mwv jidwb nyitayin hoo mwnwn mwwg nywxwb mvtayin. 

17Mwnwg abv mwnwn mwam twrtwr looda jiram hvbnyiloqkam, mwv 
mvvngam kwlib homyin kalam dvb soor jidkub nyitayin. 

18“No sootu tunbo nyiingam swwm mvmabv. 

19“Hiyv lajaqkam svdin lvgab yuba-karbo boam mwam sim tayin. 

20“Hiyv lajaqkam At Swg lvvgho, asaq pwnboam pwr jibnyiloqkam hv twrdwb 
pwr jidwn. 

21“No nyoodo nyiam nyijab-nyiyiql almab nyimabv, hoggab nulv kam Ijipt ho 
nyoodo nyiib nyinum. 

22Nulv xwwmiam la ab dooma bo koam nyinyi-nyiyal hentwr dvb nyimabv. 

23Nulv bulam nyinyi-nyiyal hentwr dvb nyib nyiloqkam bulv ngam xabkin tayi, 
ngo hoggub nyijaqkam bulug xabnam mam tapa tayin, 

24hoo ngoqg hang lingtwrnamv bioqlin tayin, hoo ngo nulam lyoqr orioq lvgab 
mengtayin, hoo nulug nywxw tulungv xwwmib nyitayin hoo nulug ko tulungv ab 
doomab hopinb nyitayin. 

25“No ngoqg jwwgwbo nyiilungam twngk ciirwq baloqkam, no mwam twngk 
ciirwq keenbo hvb nyimabv, hoo no mwwg hoqgv leqbaql naamabv. 

26Noqg door-doopwg kamt vjam huttab ap baloqkam, no ham mwam doonyi 
haama taab jikur dvb nyitayin, 

27hoggab hoq aro hv mwwg vj pamnamv, hoo hoqhv mwwg vjv mwwg gvvngam 
pomlup nanv; mwv hoggv pamtwl yubn tayin? Hoo mwv ngam xabnyiloqkam, 
ngo tapa tayin, hoggab ngo aya mwwpa bo akv. 

28“Pwnboam alman agam goomabv, ho noqg nyiilungam pvvb bwwl doogbo 
akam beemabv. 

29“No vly noocumnam hoqgv la roo alangam mvlinam hoqgv aky jidwb dugub 
doomabv. Noqg otuqcob nyega ko bwwnam tulungam ngam jitayin. 

30Hoq hvbkalam noqg svv hvvbam, hoo noqg sviya kongam aal kvn go sviya ann 
lvgab daqm to; ho piin deen aalam ham ngam jidwb nyitayin. 

31“Nulv ngoqgab darxaq dvb nyitayin. Hoqgab nulv nyoro alo dwr-pee cexnam 
vdinam dvdwb nyiram; nulv ham iky tulungam jooj laka. 

Doogin 23 

1“No xaalyo pui jimabv. No nyic-nyiabo lvgab nyimin gvl xaalyo hvvky jimabv. 

2No mvqlwngv almab bon nyik ho haamabv, ho mvqlwngv almab nyel maqparho 
hvvky jikho no jimin gvl jvqtwngam biwql tvl beya mvmabv, 

3ho no jwwgw bo nyi ak gab nyel maqparho mwwsw maabv. 

4“Noqg ceebiog svv hvvbv maalo mwwg svdamv gaqxarl wl yvbnyiloqkam, no 
ham mwam bookurl boa jitayin. 

5Hiyv nam hang baqnbog svdamv vgw baqtwl geqp baloqkam no mwam kvvmw 
peel wleq dvb nyiram; no mwwg lvgab ham seerab mingdvb nyitayin. 

6“Mwwg jwwgw ko-gab, no jvqtwngam nyel maqparho biwql tvl beya mvmabv. 

7Xaalyob timbnam mam aadob pvvto, hoo danyi nyiam la lootw bo nyiam 
mengma bv, hoggab ngo nyic-nyia boam apaqram. 

8Hoo no kam naamabv, hoggab kamv dvrwqb kaanam mam nyiqmv mvdwn hoo 
jvqtw boam nyik-nyia tvl yuupaq mvdwn. 

9“No nyoodo nyiam nyijab-nyiyiq maabv. No nyoodo nyi akwg hangam 
cengdwn, hoggab nulv Ijipt gvdaho nyoodo nyiib nyinum. 

Doonu Aal gab la Xilo Soonam Pvvb Tulu 

10“Vnyw nywx gob noqg gvda kedam no rongo mvtayin, 

11hvbmabde kvn deen vnywngam no ham apaqtvl doonu mvtayin, ho hoqho hog 
swwlin baloqkam ham noqg jwwgwbo nyiilungam dvmto; hoo bulug apaqnam 
mam nyorog svdin tulungam ham dvmto. Hoq hvbkalam noqg roo boolungam, 
hoo olib svvn boolungam kam hvb no nyimto. 

12“Aal loox go no bonam nyitayin, hvbmabde kvn deen aalam no doonu tayin; ho 
noqg hvvbam hoo noqg svdam mam doonu mvto, hoo noqg paqnwg ko tuupam, 
hoo nyoodo nyiam yemol doonu mvto. 

13“Ngoqg benam mwlw sam no ruucw kwrgab laka, hoo asaq pwnbog benam 
mam tama bvka, ho noqg nvbcwr hoqgv tapa mvmabv. 

14“Vnywngam luum go ngoqgab no xilo soominl durum dvtayin. 

15No Opap kiilwq maab xilo sool wtw dvtayin. Ngo nam gaml jiknam hvb, no 
opap kiilwq maanam wtwngam Abib poolwg mood xipko ho aal kvn gob dvtayin, 
hoggab hoqho no Ijipt hoqgv lengknum. Alaq asarb nyi akjijaqkam ngoqg agaho 
daqa maabv. 

16Hoggv no rongo ho liiknam hoqg otuqcob noqg nyijo aaxy-amar tulu gab, no 
Amj Durum dvnam mam nyil pvvdwb nyitayin. Hwdlo no rongo hoqgv noqg 
nyijo vliam vnywngam boqcum yukun no Jurpy Durum dvnam mam nyil 
pvvdwb nyitayin. 

17Pwnbo At Swg agaho noqg nyega ko tulungv vnywngam luum go haadwb 
nyitayin. 

18“Ngam hijum lvgab pwr aky jiyikam no opap kiilwqnam mam jimab, ho ngam 
oxbo durum jinam ham ar namgub doolin mvto. 

19“Noqg rongo ked hoqgv aaxy-amar otuqcob lengco boam noqg Pwnbo At Swg 
dvrwq namlo baqa tayin. “Ann gwwi twwdu bo noqg sibin koam dvdwb xeenu 
maabv. 

Dingrnam Kanaanam Mviyal Naaknam 

20“Kaato, ngo noqg otuqb gumtwngam kanam tvl noqg lamtangam nam rvkil 
kaol wg mvdwn hoo ngo noqgab mwx-mvaq kunam nyook ho boolwq tayin. 

21Mwam ruucw kwrgab to hoo mwwg yalam tal nyito; mwam bidu-bel tamab 
ceeko maabv, hoggab mwv nulug nyimuram danyib apaq jiram, hoggab mwwg 
lvgab ngoqg eminv doodwn. 

22“Hvbmabde no mwwg yalam ruucw kwrgabl hoo ngoqg benam hog 
mwlwngam nyib nyiloqkam, ho noqg ceebio tulungv ngoqg ceebiob hoo noqg 
nyemaq tulungv ngoqg nyemaqb nyitayin. 

23“Hwdlo ngoqg gumtwngv noqg otuqb wl hoo nam Amor nyi tulu dookho, 
Hittait nyi tulu dookho, Perijj nyi tulu dookho, Kanaan nyi tulu dookho, Hibitait 
nyi tulu dookho hoo Jebus nyi tulu dookho boolwq yin, hoo ngo bulam mvpaq 
tayin, 

24no bulug pwnboam pvxwl xumabv ho bulam bon nyij maabv, ho bulug nyinam 
hvb nyimabv, hvbmabde no bulam twrkiq-twrmal twrtayin hoo bulug pwlw 
soogw tulungam vmwq yumgub mvtayin. 

25Nulug Pwnbo At Sw gab bon nyito, hoo mwv nam dvsam la twwsam lvqc 
citayin, hoo noqg pengko hoqgv ngo vcam aadob naapaq tayin. 

26Noqg gvdaho nyi akjijaqkam ko jaqpaqram ho twrngum kamram; ngo nam 
swwiyu mvdwb jitayin. 

27Ngoqg bos dvb nyinam mam ngo noqg otuqb kanam cootayin hoo no hiyam 
ceekol haatanam nyiilungam ngo mwwdar-mwwpar mvma dvb mvtayin, hoo 
noqg ceebio tulungam bulam tobkurl wdwb ngo mvtayin. 

28Hoo noqg otuqb ngo bos haai mwwdwqkam kanam tayin, hoqhv noqg otuqb 
Hibait nyi tulungam, Kanaan nyi tulungam, hoo Hittait nyi tulungam ruqpaq 
tayin. 

29Bulam vnyw nywg noqg otuqb ngo ruqpaq tayin, hvb mabalo gvdangv nyoro 
tayin hoo nyorog svdinv dumtwq-miilywl naleql nam ceeko tayin. 

30Noqg otuqb bulam ngo anyo-anyob ruqg dvl ruqpaq tayin, ho no vigo 
gvdangam naal naol doog maady deedib. 

31Noqg gvda vrram Swlw Sa-svlo hoqgv naalayil Palistan gvdag Sa-svlo namgub, 
hoo Iupratas deexa-rara namgub ngo jitayin, hoggab gvda hoq nyi doonbo 
tulungam ngo nulug alaqho jitayin, hoo no bulam noqg aga hoqgv ruqpaql ruqlin 
tayin. 

32No bulug lvg bvla bulug pwnbo lvgab pvvb birnam mvmabv. 

33Noqg gvdaho bulam doogw mvmabv, hvbnyima baloqkam bulv ngam ceeko 
mvdwb nam nyic nyig tayin; hoggab no bulug pwnbo tulungam bon nyij 
baloqkam, hoqhv jvqtw jaqb noqg pwd-poto gob nyitayin.” 

Doogin 24 

Pvvb Birnamv Siikbo 

1Ho mwv Mojesnvn benum, “No la Aaron, Nadab, hoo Abihu, hoo Israel nyi axa 
loq cam kvn gob At Swg dookub caato, hoo aado ho daqtwl xumto. 

2Mojes aro At Swg ogumho hvvnwq tayin, hvbmabde asaqkv ogumho hvvnwq 
maabv, hoo nyiilungv bulug lvgab caamin gvmabv.” 

3Mojes At Swg gomcwram la pvvb mwlwngam nyiilungam haaknv betamnum. 
Hoo nyiilungv lvkin gob sogoqnv birwqnv hoo begamv, “At Swg gomcwr mwlw 
gooknam mam ngulv nyitayin.” 

4Hoo Mojes At Swg gomcwr tulungam xiqtul apkunum. Mwv ar komc gorab layil 
hoo puutu lvggap ho yugw ak mvnum, hoo Israel nyi tulug nyob camleq vnyi gab 
swwrw camleq dvvnyi gob diil apnum. 

5Hoo Israelwg nyiilu hoqgv nyi yaapangam kanam tvl boyuqnam akiam la swrso 
gab pwr akiam svv hvvbam At Swn jimnum. 

6Hoo Mojes hijum tuugin naalayil pukaqho vlwql apnum hoo hijum tuugin yugw 
ho pwqyaqnum. 

7Ho mwv Pvvb Birnam Kitapam naanv hoo nyiilungam tapa dvb poorynum. Hoo 
bulv benum, “At Swg benam mwlw ham ngulv nyitayin, hoo ngulv hingkib tvjwl 
tayin.” 

8Hoo Mojes hijum mam naalin layil nyiilungam pwqyaqnv hoo benum, “Kaato 
hijum lvgab pvvb birnam mam At Sw soq gomcwr tulu lvgab nulam bir gviyin.” 

9Ho Mojes la Aaron, Nadab, hoo Abihu, hoo Israelwg nyi axa cam kvn nv bulv 
caaknum, 

10hoo bulv Israelwg Pwnboam kaapanum. Mwwg lvpia niikumho lamta ho 
sappir wlwngv doonum, hoqhv doa aog cwwnyiaq-doonyiaq jeenam hvb 
jeenum. 

11Hoo mwwg alaqkam mwv Israel nyiilug peelo bo aoho idaq maanum; bulv 
Pwnboam kaapanum, hoo dvl-twwl doonum. 

12At Sw Mojesnvn benum, “Ngoqg dookub puutu aoho cao gvdwl hoo tolo kaaya 
to, ngo nam pvvbam la gamlam pirr lwpia ho ngo xeqtwl, bulam tomswrnanam 
jitayin.” 

13Ho Mojes mwwg lvgab mwam dvqsinbo Josua lvgab gorabl wnum, hoo Mojes 
Pwnbog puutu aob caaknum. 

14Hoo mwv nyi axa tulungam benum, “Ngulv nulug dookub hookur maady 
deedib nulv so ngulam kaayal dooiya to. Hoo kaato, Aaron la Hur bunyiv nulug 
lvgab dooi nvla. Hiyv lajaqkam yolu-swcin doobaloqkam bunyig dookub wla ka.” 

15Ho Mojes puutub caaknum, hoo puutungam doomwqkv hwrlup kunum. 

16Sinai puutu aoho At Swg yuunamv haaknum, hoo puutungam doomwqkv aal 
loox gob hwrlup tvl doonum. Hoo kvn deen aalho doomwq pengko hoqgv 
Mojesnvn goqnum. 

17Israel nyiilug vnyiq kaagaho At Swg yuunamv puutu aoho wmmwb bioqlinl 
kaakinum. 

18Mojes doomwq urab haal puutu aob caonum. Hoo puutu aoho Mojes aal campy 
hoo ai campy gob doonum. 

Doogin 25 

Dvrwq Namlo gab Aky Jikumnam 

1At Sw Mojesnvn benum, 

2“Israel nyiilungam beto, ho bulv ngoqgab aky jikum mvto. Nyi vxig hangv hog 
hwdgo jidwb mwwl jinam mam nulv ngoqgab nvvrwqto. 

3Hoo soq aky tulu sam nulv bul galoqkv nvvrwq tayin: hun, rup, hoo tama, 

4yajbo hoo lwwsa-lwwma bo vjam, lwwcw cwwsa-cwwma bo hoo kangam albo 
pud vjam, sibin vm mvm, 

5yaap tvmwr vpinam tamin neenam mam, sibin vpinam, akasiya svvdangam, 

6lemp gab kutiam, darxaqnan kutiam hoo sungam bo sulum mam, 

7onex wlwngam, hoo asaq xinam wlwngam jitwl gorbw poqbaqnam vjam la 
haabog kuiyam haql ap mvmto. 

8Hoo bulam ngoqgab dvrwq namlo loq ak mvmto, ho ngo bulug pengko ho 
doogw tayin. 

9Hoggub jaq xumk pirram mvdwb nyitayin, ngo nam mam kaakin tayin, hoo 
hoqg dootam-daqtam mwlwngam hoggub mvtayin, ham kaakin tayin, ho ham 
nulv mvdwb nyitayin. 

Pvvbwg Uddum 

10“Bulv akasiya svvda hulu ak mvdwb nyitayin. Daayaram kiubit vnyi gola papo 
gob, taqtam kiubit ak la papo gob, hoo aongam kiubit ak la papo gob xigdvl 
mvtayin. 

11No ham loodwrbo hun lvgab pioqlup, urangam la aongam pioqlupto, hoo no 
ham kangam dvb hun tvdar lvgab ywryiq tayin. 

12No hun lvgab kookwr loq kwrpy go mwlwqto hoo hoq tulu ham hoqg lvpia 
dvvpy ho tvqlwql apto, kookwr kwrnyi gonham taqcgon ho hoo kwrnyi gonham 
taqcgon kalam ho tvqlwqto. 

13No akasiya lyvxar loq mvto hoo ham hun lvgab pioqlupto. 

14Hoo lyvxar tulu ham kookwr tuluho xwrlwqtvl hulu ham bulam joon mvtayin. 

15Lyvxar tulu ham kookwrho xwrlwqtvl doomto; lyvxar tulu ham hoqgv naalin 
maabv. 

16Hoo no hulu uraho nam ngoqg pvvb jinam ham vlwql ap dvb nyitayin. 

17“No aya mwwpa ko dootam ham loodwrbo hun lvgab mvdwb nyitayin. 
Daayaram kiubit vnyi gola papo gob, hoo taqtam kiubit ak la papo gob mvdwb 
nyitayin. 

18Hoo no hun hoqgv cerubim vnyi go mwlwq dvb nyitayin; hoq tulu ham kvnyi 
lvgab taql aya mwwpa ko dootamg tuur-tuusaqho mwlwq dvb nyitayin. 

19Cerub akwn tuur gonho mwlwqto, hoo cerub akwn tuur gon kalam ho 
mwlwqto. Aya mwwpa ko dootam ham no tuur-tuusaqb luukin cerubim mam 
mwlwqtvl aptayin. 

20Cerubim tulu alapv aya mwwpa ko dootam ham bulug alapv lobyum tvl doog 
tayin; aya mwwpa ko dootam daiyab cerubimwg nyuqmv pwrtayin. 

21Hoo no aya mwwpa ko dootam haam hulu ao jaqho mvptayin, hoo no hulu 
uraho nam ngoqg pvvb jinam ham vlwql ap dvb nyitayin. 

22Ho hoqho nam ngo kvvrwq tayin, hoo aya mwwpa ko dootam ao hoqgv, hoo 
pvvb uddum aoho doonbo cerubim vnyig pengko hoqgv, ngo nam Israelwg 
nyiilu gab gamlam jitayin. 

Wtw Joopko Tebol 

23“No akasiya svvda hoqgv tebol ak nyitayin. Daayaram kiubit vnyi gob, taqtam 
kiubit ak, hoo aongam kiubit papo gob mvdwb nyitayin. 

24No ham loodwrbo hun lvgab pioqlup tayin hoo ham hun tvdar lvgab kangam 
dvb ywryiq tayin. 

25Hoo no ham gobum gob gambam jwwkam dvb gamtayin, hoo gambam kangam 
dvb hun tvdar lvgab ywryiq tayin. 

26Hoo no hun kookwr kwrpy go mvtayin, hoo kookwr tulu ham tebol cwwrw 
vpig lvpia dvvpy ho tinglwq tayin. 

27Gamb bviywrho kookwr tuluhv paqyin tvl dootayin, hoq tuluhv tebolam lyvxar 
xwrlwq tvl joon tayin. 

28No akasiya svvda lyvxar loq mvdwb nyitayin, hoo hoq tulu ham hun lvgab 
pioqlupto, hoo tebolam hoq tulu lvgab joon tayin. 

29Hoo no hoqg sungam dvb parnan huku-betangam hoo pwcw-uddungam 
mvdwb nyitayin, hoo pvtaq-ujuqkam hoo pumkaq-paakaq tulungam aky 
toolwql twwnanam mvdwb nyitayin; no hoq tulu ham loodwrbo hun hoqgv 
mvtayin. 

30Hoo no wtwngam lwxiam tebol aoho pvvtwl ngoqg agaho doomto. 

Hun Lemp Tvtamnan 

31“No loodwrbo hun hoqgv lemptvtam nan loq ak mvdwb nyitayin. Lemptvtam 
nan ham kvnyi lvgab taql mvdwb nyitayin: hoqg doopiam, hoqg apongam, hoqg 

pvtaqkam, hoqg opu guugab nanham, hoo hoqg opu tulu ham lvkin gob daakin 
ho mwlwql mvdwb nyitayin. 

32Hoo hoq hoqgv haqb haqx go mvlin dvb nyitayin, haqb oum gonham taqcgon 
hoqgv hoo haqb oum gonham taqcgon hoqgv mvlin tayin; 

33pvtaq toqum go almond opu puudo bo hvb mvtayin, vx-cwram opungam 
guugab tvl haqb ak ho doodwb, hoo pvtaq toqum hv almond opu puudu bo hvb 
nyitayin, haqb akwn hookam opungam guugab tvl doodwb mvtayin—ho haqb 
haqxv lemptvtam nan hoqgv lengtayin. 

34Hoo lemptvtam nanho almon opu puulin bo hvb pvtaq tvqpy go guugab dvb 
mwlwq tayin, 

35hoo opu guugab nanhv haqb haqxwg niikum ho lemptvtam nan lvgab 
lengtayin. 

36Bulug opu guugab nanv la hoo bulug haqb tuluhv akin gob nyitayin, ho mwlw 
hv kvnyi lvgab loodwrbo hun mvnam daakin gob nyitayin. 

37No kvn go lemplo mvdwb nyitayin. Hoo lemp tuluhv haagag namrangam huto 
jitayin. 

38Hoqg sabkungv la hukungv loodwrbo hun hoqgv mvdwb nyitayin. 

39Hoq dupum-dvrab tulu ham mwlwngam dengkil loodwrbo hun hoqgv mvdwb 
mvtayin. 

40Hoo no soq mwlw sam nam ngo puutu ao tolo kaakin kunam hvbjaq no mvdwn 
nyitayin. 

Doogin 26 

Xumk Pirr 

1“Hoq aoho no xumk pirram vj rwwtumnan rumyw go kangam bo vjam hoo 
yajbo la lwwsa-lwwma bo vjam hoo lwwcw cwwmo-cwwlo boam mwlwqdvb 
nyitayin; no hingky jaqb cerubim mam hoq tuluho hingky jaqb hvmlwq tayin. 

2Vj rumx cwr hoqg daayaram kiubit camnyi leq piin gob hoo taqtam kiubit vpy 
gob mvtayin; rwwtumnan vj tulu ham homyin lvkin dvb mvtayin. 

3Rwwtumnan vj rumg gonham lvkin gob hvmsiq tayin, hoo rumg gon hamkam 
hvb vpwb hvmsiq tayin. 

4Hoo no rwwtumnan vj hvmsiqnam otuq ak ham yajbo tan lvgab jemiam gamb 
ho hiqlwq tayin. Hoq hvbkalam vnyi deen hamkam hvb hiqlwq tayin. 

5Rwwtumnan otuq vjho camng go jemiam hiqlwq tayin, hoo vnyi deen hamkam 
hvb hiqlwq tayin; jemy tulu ham hamko-hampeq gvdwl hvmlwq tayin. 

6Hoo no hun peqs loq camng go mvtayin, hoo vj rumnyi-rumnyi ham lvkin gob 
jabkab tayin, ho xumk pirram akin hvb kaatayin. 

7“No xumk pirr tombungam rwwtumnan loq sibin vm lvgab vj loq camleq 
rumkin go mvdwb nyitayin. 

8Rwwtumnan vj hoqg daayaram kiubit cammum gob hoo taqtam kiubit vpy gob 
mvtayin. Camleq rumkin rwwtumnan vjam homyin lvkin dvb mvdwb nyitayin. 

9No rumg gon ham lvkin gob hvmsiq tayin, hoo rumx gon hamkam lvkin gob 
hvmsiq tayin, hoo rumx gon ham cwrkap tvl tombu haagaho rwwtum to. 

10No rwwtumnan otuqg vj rumho jwgw niqtuq jaqho camng go jemy loq hiqlwq 
tayin, hoo camng go kalam vnyi deen rwwtumnan vj ho hiqlwq tayin. 

11“No camng go tama peqsam mvtayin, hoo peqs tulu ham jemy ho kvrlwq tayin 
hoo tombungv akin hvb nyitayin. 

12Hoo tombug rwwtumnan hoqg laleql yupoql doonbo rwwtumnan papo gon 
xumk pirr langkam rwwtum tayin. 

13Hoo taqcgon ho kiubit ak, hoo taqcgon ho kiubit ak, rwwtumnan tulug 
daayaram laleq dvb xumk pirram taqc-taqsab vjam lyup dvb rwwtum tayin. 

14Hoo no tombu ak ham yaap tvmwr vpinam tamin neenam hoqgv rwwtum to 
hoo ao jaqho sibin vpinam rwwtum to. 

15“No akasiya svvda hoqgv xumk pirram tuudaql daqdwb yarabl mvto. 

16Hoqg daayaram kiubit camgwb gob, hoo yarabnam vx-cwrwg taqtam kiubit 
papo gob yarabto. 

17Hoqg dvqgwngam jubn boloq vnyi go yarabto ho ham lvkin gob yvrwq suto. 
Hoqhvb no yarab gvdwl xumk pirr mwlwngam yvrwq-yartaql yarab tayin. 

18No xumk pirr gab yarabl mvtayin: nyooko daiya ho camnyi go yarabto; 

19hoo campy go rupam hoqg camnyi yarabko uraho wmto, ak yarabnam ho vnyi 
gogab rupam uraho vlwqto, hoo yarabnam vnyi-vnyiam guugabl doog tayin; 

20hoo vnyi dvb xumk pirram nyoodum daiya ho camnyi kalam go yarabto, 

21hoo campy go rupam hoqg camnyi yarabko doopy ho vlwqto, hoo vnyi gogab 
yarabko ho wsiq-wmeql wmto. 

22Hoo xumk pirr langkwg dou-haaga daiyaho mwgwnan ax go yarab tayin. 

23Hoo no cuukiq kiqnyi go xumk pirrwg langk ho yarab tayin; 

24hoq tulug lwkwngv asaq-asaq tayin, hvbmabde aog otuq kookwrho wrwq 
minstayin. Hoqhvb vnyi-vnyiam mvtayin; hoq tuluhv hvb nyil cuukiq kiqnyi gob 
nyitayin. 

25Hoo hoqho piin go yartayin, camleq ax go rup doopiam vlwq tayin, hoo ak-ak 
ho rup vnyi gogab vlwq tayin. 

26“No akasiya xaapo loq padwb nyitayin, xumk pirram yarn dvb poong go 
taqcgon gab padwb nyitayin, 

27hoo xumk pirr taqcgon ho poong kalam go yarn dvb patayin, hoo poong kalam 
go xumk pirrwg dou-haaga daiyangam langk ho mwgwngam yarn dvb patayin. 

28Lvpag xaapongv kviyw swcwb tuur gon hoqgv tuur gon namgub lengtayin. 

29No yarabnam tulu ham hun lvgab pioqlup tayin hoo hun hoqgv anyo bo 
kookwram xaapo tulu ham hoqgw naadwb mwlwqtayin, hoo no xaapo tulu ham 
hun lvgab pioqlup tayin. 

30Ho no xumk pirram nam puutu aoho kaakin kunam hvbjaq mvgdvl diirabto. 

31“Hoo no yajbo hoo lwwsa-lwwma bo hoo lwwcw cwwsa-cwwma bo hoo 
kangam albo vjam rwwtumnan dvb mvtayin. Hoq tulu ham hingky jaqb cerubim 
mam hamtaql hvmlwqto. 

32Hoo ham akasiya lyvxar dvvpy go hun lvgab pioqlupnam hoqgv joon tayin, hun 
tooky tulungam hvqlwq tayin hoqgv rup vpy go doopiam piuptayin. 

33Hoo no rwwtumnan ham tooky lvgab torp to, hoo pvvb wyw ham hoqg 
rwwtum ko uraho apto. Hoo hoq rwwtumnan hv nam Dvrwq Dook hoqgv Dvrwq 
Kwrwqko Dookwb mwbwq tayin. 

34No aya mwwpa ko dootam ham Dvrwq Kwrwqbo Dook ho gaml uddumho 
aptayin. 

35Hoo no rwwtum ko agaho tebol pvvtayin, hoo lemp tvtamnan ham xumk 
pirrwg nyooko daiya ho pvvtayin, hoo no tebolam nyoodum daiya ho aptayin. 

36“No tombug haagangam rwwtumnan ak mvdwb nyitayin, ham yajbo hoo 
lwwsa-lwwma bo ho lwwcw cwwmo-cwwlo bo hoo kangam albo vjam alaq 
lvgab hvmsiq-hameq tvl rwwtum tayin. 

37Hoo no akasiya swwrw daang go mvtayin, hoo hoq tulu ham hun lvgab pioqlup 
tayin. Bulug tooky tulu ham hun hoqgv mvdwb nyitayin, hoo no tama loq ang go 
hoq tulu gab piaqdwb nyitayin. 

Doogin 27 

Tama Yugw 

1“No akasiya svvda hoqgv yugw ak mvdwb nyitayin. Hoqg daayaram kiubit ang 
gob hoo taqtam kiubit ang gob mvtayin. Yugwg paap-daayaram homyin dvb 
mvtayin, hoo hoqg aongam kiubit oum gob mvtayin. 

2Hoo no cuukiq vpyho tuuly vpy go tuulin mvtayin; hoqg tuuly tulu ham luukin 
hoqgv mvtayin, hoo tama lvgab no ham pioqlup tayin. 

3No muiyam yoqkum nan pwcw tulungam, hoo tuqn nanam hoo pukaq 
tulungam hoo xwqgab nanam hoo loorangam mvdwb nyitayin. No soq dupum-
dvrab tulu sam tama hoqgv mvtayin. 

4No tama ponyiab pam tengko-tempeq dvb mvdwb nyitayin, hoo hoqg tengko-
tempeqko cuurw vpy ho tama kookwr loq kwrpy go cuukiq vxho mwlwq dvb 
nyitayin. 

5Hoo no hoqham yugwg gamb uraho twlwql aptayin ho hoqg tengko-
tempeqnamv yugwg papo namgub itayin. 

6Hoo no yugw gab lyvxar tulungam mvdwb nyitayin, akasiyag svvdangam lyvxar 
mvdwb nyitayin, hoo hoq tulu ham tama lvgab pioqlupto. 

7Hoo lyvxar tulu ham kookwr tuluho xwrlwql aptayin, ho lyvxaram tuur-
tuusaqb joon dvb xwrlwql apto. 

8No ham taqt uro dvb mvdwb nyitayin. Puutu ao tolo nam hoggub kaakin kunam, 
hoqhvb mvdwb nyitayin. 

Xumk Pirr Baag 

9“No xumk pirr baagam mvdwb nyitayin. Nyooko daiyag baag taqcgon ham 
kangam albo vjam kiubit lwwgwb aaso gob torp dvb mvtayin. 

10Hoqham swwrw camnyi go torca tayin hoo tama camnyi gob lwkw ham piulwq 
tayin, hvbmabde rup lvgab swwrw tulug tookiv la rubtin nanham rubn tayin. 

11Hoo hoq hvbkalam nyoodum daiya ho vjam kiubit lwwgwb aaso gob torp dvb 
mvtayin, hoqham swwrw camnyi go torca tayin hoo tama camnyi gob lwkw ham 
piulwq tayin, hvbmabde rup lvgab swwrw tulug tookiv la rubtin nanham rubn 
tayin. 

12Hoo dou-haaga daiya hoqg baag taqtam kiubit camng gob tortumnan torp 
koob mvtayin, swwrw dvvyw lvgab doopy wyw kalam go mvtayin. 

13Dou-caga haagag baagam kiubit camng gob taqt dvb mvtayin. 

14Toggoq akwn ho tortum nanham kiubit camleq ang gob mvtayin, ho ham 
swwrw doum lvgab doopy oum kalam go mvto 

15Taqgwn tortum nanham kiubit camleq ang gob mvtayin, ho ham swwrw doum 
lvgab doopy oum kalam go mvtayin. 

16Baag toggoq ham kiubit camnyi gob aaso dvb yajbo hoo lwwsa-lwwma bo hoo 
lwwcw cwwmo-cwwlo bo hoo albo vjam alaq hamnam mam torp dvb mvtayin. 
Hoqham swwrw dvvpy lvgab doopy vpy go torgw dvb nyitayin. 

17Baagwg swwrw mwlw ham rup lvgab tvqywq dvb nyitayin. Rupam bulug 
tookib mvtayin, hoo tamangam bulug doopib mvtayin. 

18Baagwg yarsongv kiubit lwwgwb, taqtv kiubit camng gob, hoo aongv kiubit 
ang gob mvtayin. Hoqho kangam albo vjam torp tayin hoo hoqg doopiam 
tamangam mwlwqtayin. 

19Xumk pirram nyin-mvnnan dupum-dvrab mwlwngv, hoo hoqg baagam tornan 
mwlwngv tama hoqgv mvdwb nyitayin. 

Lemp gab Kuty 

20“No Israel nyiilungam gaml jil beto ho bulam dvrwqbo kuty loq lempho pwlwq 
dvb bwa mvto, ho lempv lwxiam wm gul huto jil dootayin. 

21Pvvb Wywngam aptvl tortumko agag kvvrwq minsko ho Aaron la mwwg ko 
tulungam ham ariyum hoqgv ar namgub At Swg agaho nyil doomto. Hoqham 
nwrba xaqb pvvb bwwg dvl bulug hotam-hotam xaqb Israel nyiilug pengko ho 
nyil doomto. 

Doogin 28 

Nyub Tulu Vj 

1“Ho noqg ogumho noqg vbw Aaron nvla mwwg lvgab mwwg ko tuup tulungam 
Israel nyiilug pengko hoqgv ngoqgab nyubwb swwm dvb boato—Aaron hoo 
Aaron gv ko tuup tulungam, Nadab hoo Abihu, Eleajar hoo Itamarnvn boato. 

2Hoo mwam yuum dvb la kangam mvdwb, noqg vbw Aaron gob no dvrwqbo vj 
tulungam hvmj to. 

3Hiyam ngo jem mvlaq mvdwb ywrnam nyi tulu ham no mwlwngam agam 
gooto, ho bulv Aaron gab vj tulungam mvtayin hoo mwam ngoqg nyubwb swwm 
dvb darxaq tayin. 

4Soq vj tulu sam bulv mvdwb nyitayin: haabog kuiyam, gorbwg poqbaqnam 
mam, kamtam, lvlwqkam, bopyangam, hoo pusam mvmto. Bulv noqg vbw Aaron 
gab dvrwqbo vjam mvtayin hoo mwwg ko tuup tulungv ngoqg nyubwb nyil 
swwtayin. 

5Bulv hun, yajbo hoo lwwsa-lwwma bo hoo lwwcw cwwmo-cwwlo bo, hoo albo 
jet tulungam naanum. 

6“Hoo bulv hun, yajbo hoo lwwsa-lwwma bo hoo lwwcw cwwmo-cwwlo bo, hoo 
lolup pam hingky jaqb mvtayin. 

7Gorbw poqbaqnanam vnyi go mvdwb nyitayin, ho hoqg niqtuqkam lvkin gob 
hvmsiq minstayin. 

8Hoo hun, yajbo hoo lwwsa-lwwma bo hoo lwwcw cwwmo-cwwlo bo, hoo albo 
tan tulu hoqgv pusam hingky jaqb alaq lvgab cumtwl lolup lvgab lvkin gob koom 
tayin. 

9No onex wlw loq pwnyi go naatayin, hoo hoq tulu aoho Israelwg ko tuup 
tulungam taqg dvl xiqtwqto, 

10Ax gonwg eminam wlw pwgwn ho taqg dvl xiqlwqto, hoo ax gon hoqg eminam 
wlw pwgwn ho taqg dvl xiqlwqto, bulug vbw hoqgv naarab layil bor anya 
namgub taqg dvl xiqlwqto. 

11Lvqcam yip pwnbov hoggub hingky jaqb pwnam hvb, no wlw pwnyiam 
Israelwg ko tuup tulu ham yip pwlwql apto. No hoq tulu ham hun lvgab putum 
tvl apto. 

12Hoo no hoq wlw pwnyiam lolupho cumlwq mvto, ho hv Israelwg ko tuup 
tulungam mwwpa dvb nyinanv. Hoo At Swg agaho Aaron mwwg gorbw taqg-
taqsaqho bulug eminam mwwpa dvb gvtayin. 

13No hoq tulu ham hun lvgab putum tvl aptayin, 

14hoo loodwrbo hun gai loq soonyi go tuko-tupeqto; hoo no gai ham pvvgw 
nanho xubtaql aptayin. 

15“No pw-hwwnnan haabog kuiyam hingky jaqb mvdwb nyitayin. Lolup mwcw 
jaqb no hoqham mvdwb nyitayin—hun, yajbo hoo lwwsa-lwwma bo hoo lwwcw 
cwwmo-cwwlo bo, hoo albo tan tulu hoqgv no ham mvtayin. 

16Hoqg poop-daayarv homyin tayin hoo ham cwrkap tayin, poop-daayarv haqg 
kiya gob nyitayin. 

17No hoqho lwwjab vpy go jabca tayin. Otuqcob sardius, topaj, hoo karbunkelam 
japtayin; 

18hoo vnyi deenho emerald, sappir, hoo viyinam; 

19hoo oum deenho jakin, agat, hoo ametisam; 

20hoo vpy deenho beril, onex, hoo jasparam japtayin. Hoq tulu ham hun 
putumko lwkw ho aptayin. 

21Hoqho wlw camleq pwnyi go Israelwg ko tuup tulug eminam gab dootayin. 
Hoq tuluhv morx lvqc hvb nyitayin, ak-ak ho hoqg eminam xiqlwq tayin, hoqg 
camleq vnyig nyob hoolu tulu gab. 

22No haabog kuiyam loodwrbo hun gai loq tuko-tupeql tulwqtayin. 

23Hoo no haabog kui gab hun lvgab kookwr loq kwrnyig mvdwb nyitayin, hoo 
kookwr kwrnyiam haabo kuiywg gamb ho kvrlwqto. 

24Hoo no haabog kuiywg kookwrho hun axa loq mwlwq tayin. 

25Tuur-tuusaqg axa ham hunwg putum nanho xaqtinto hoo gorbwg kaaga daiya 
lolup cumlwqto. 

26No hun lvgab kookwr loq vnyi go mvdwb nyitayin, hoo hoq tulu ham haabog 
kuiyam tuur-tuusaqb xaqtinto, ho ham gorbwg ura daiya lolupho doomto. 

27Hoo no hun lvgab kookwr vnyi go mvtayin, hoo hoq tulu ham lolup akog jwgw 
odumho hingky jaqb cumlwq tayin. 

28Hoo hoq tuluhv haabog kuiywg lolupg kookwram yajbo pus lvgab hamtinl 
aptayin, ho hoqham hingky jaqb alaq lvgab lolup vj ho cumlwql aptayin, ho 
haabog kuiyv lolup hoqgv hwdlo kam pusuqram. 

29Hoqgab Aaron Israelwg ko tuup tulug eminam mwwg hangwg nyidy dinanam 
haabog kuiho gvl yvgtayin, hwdlo mwv Dvrwqbo Dook ho haaikam bulam At 
Swg agaho lwxiam mwwpa mvdwb gva tayin. 

30Hoo nyidy dinanam haabog kuiho no Urim mam la Tummim mam vlwq tayin, 
hoo hwdlo mwv At Swg agaho wikam hoq tuluhv Aaron gv hang hvvpv. Hoqgab 
Israel nyiilungam pw-hwwnam mam Aaron mwwg hangho At Swg agaho 
lwxiam baqa dvb nyitayin. 

31“Nyvj tan hoqgv no lolup pam mvdwb nyitayin. 

32Hoqg lvpa ra ho dumpo tulwqko ung loq mvto, ho ham puceq mvma dvb 
cumnam vj loq hiqcub nadwb hvmlwqto, ho hoqhv pujar deema. 

33Hoqg akog jwgw bviywrho nvj, lwwsa-lwwma bo hoo lwwcw cwwmo-cwwlo 
bo tan hoqgv annar aaxiam rumpwho cumlwqto, ho hoq pengko ho hun riinyiam 
hiqlwqto, 

34hun riinyiam la annar aaxiam la mvko-mvpeq gvdwl lolup rumpwho mwlwqto. 

35Hoo hwdlo Aaron mwv At Sw agag Dvrwqbo Dookub bon nyitab wikam hoqg 
yal dunam mam tapa tayin, hoo hwdlo mwv hoqgv lvvgwb lengyikun tapa tayin, 
ho mwv sita ma. 

36“No loodwrbo hun hoqgv beta golo morx lvqcam taqnam hvb hoqho soq sib 
tvqlwq tayin, ‘At Sw gab Dvrwq dvn.’ 

37Hoo no poi duduram bopya ho nvj hoqgv hwwtin tayin. Hoqhv bopyag agaho 
dootayin. 

38Hoqhv Aaron gv tuqt ho dootayin, hoo Israel nyiilungv bulv dvrwqb aky jik ho 
nyimur kujaqkam ham Aaron mwv dvrwqbo aky gob darxaql baqya tayin. 
Hoqham mwwg tuqt ho lwxiam gvdwb nyitayin, ho bulam At Swg agaho loorwq 
tayin. 

39“No pomo vjam cumtayin, hoo albo tan hoqgv bopyangam mvtayin, hoo no 
peqs hoqgv alaq hamnam pusam hamtayin. 

40“Aaron gv ko tuup tulu gab no lvlwqkam hoo pusam hoo bopyangam mvdwb 
nyitayin. No hoq tulu ham yuum dvb la kangam dvb mvtayin. 

41Hoo noqg vbw Aaronnvn hoq tulu ham gvmto, hoo mwwg lvgab mwwg ko tuup 
tulungam gvmto, hoo bulam kuty neel xuqbwql xuqlin to hoo bulam darxaql 
nyedar dvb mvto, ho bulv nyub akwb nyitwl ngam bon nyij tayin. 

42No bul gab ura vj koosam mvdwb nyitayin ho bulug talonam mam bulv kootum 
tayin. Hoq tulu ham gvvs hoqgv xarpo namgub aaso dvb gvmto; 

43hoo hoq tulu ham Aaron nvla mwwg ko tuup tulungam koomto hwdlo bulv 
kvvrwq minsko dook ho haaikam ho hwdlo bulv Dvrwq Dook yugw ogumho bon 
nyitab haaikam koomto, hvbnyima baloqkam bulv nyixiaql hoo sitayin. Soq sam 
nwrba xaqb mwwgabl soq pvvb si dootayin hoo mwwg kokwb mwwg ko 
hosiqkv pvvtayin. 

Doogin 29 

Nyub Tulungam Darxaqnam 

1Soq sib no bulam nyigdvl ngoqg nyubwb bon nyim dvb darxaq tayin. Svv hvvb 
loq dorg naato hoo un-tar gvma bo yaap tvmwr dornyi go naato, 

2hoo opap kiilwq maanam wtw loq naato, opap kiilwq maanam kuty lvgab 
mviyonam wtw loq naato, hoo opap kiilwq maanam kuty neeyo-neeconam loq 
naato. No hoq tulu ham dvngam bo wtwb mvto. 

3No hoq tulu ham huc cikin gol vlwqtvl hoo hoq tulu ham huc ho bwa to, hoo 
hvvb dorg la yaap tvmwr dornyi go boa to. 

4No Aaron nvla hoo mwwg ko tuup tulu ham haagag kvvrwq minsko ho boalayil 
bulam iss lvgab hwrxaqto. 

5Ho no vj tulu ham naatayin, hoo Aaronnvn lvlwq ham koomto hoo lolup ham 
pitam mvto, hoo lolup pam pilwqto, hoo haabog kuiyam gvmto, hoo hingky jaqb 
pus hamnam ham hiqmto. 

6Hoo no mwwg dumpo aoho bopyangam tulwq tayin hoo dvrwqbo ywr dumtup 
pam gvmto. 

7No darxaqnan kutiam naatayin hoo ham mwwg dumpo ho darxaql neetayin. 

8Ho no mwwg ko tuup tulungam boal hoo lvlwqkam bulam koom tayin, 

9hoo no Aaron nvla mwwg ko tuup tulungam pusam la bopyangam gvm tayin. 
Hoo nyub hoolu si bul gab nwrba xaqb pvvb gob nyitayin. Ho no Aaron nvla 
mwwg ko tuup tulungam xuqbwql xuqlin tayin. 

10“Ho no hvvbam kvvrwq minsko agaho boatayin. Aaron nvla mwwg ko tuup 
tulungv hvvbwg dumpo ho bulug alaqkv idaq tayin. 

11Ho no At Sw agaho kvvrwq minsko haagaho hvvbam patab tayin, 

12hoo hijum tuugin naalayil ham noqg lvqcw lvgab yugwg vrrw tulu ham tiyaq 
tayin, hoo hijum tuugin ham no yugw lwkwg deela ho toopto. 

13Hoo no haara hoqg oxam naalin to, hoo vsinam la xiicwr pwnyi ho ox doon 
boam naato, hoo hoq tulu ham yugw ho wm ramto. 

14Hvbmabde hvvb hoqg vdinam hoo vpinam hoo hoqg haara vdinam no svmcw 
lvvg alo wm parpaqto; hoq hv nyicig akiv. 

15“Ho no sviya dorgwn naatayin, hoo Aaron la mwwg ko tuup tulungv yaap 
tvmwr dumpo ho bulug alaqkv idaq tayin, 

16hoo no yaap tvmwram patab tayin hoo hoqg hijum mam naalayil hoo ham 
yugw bviywrho hurtayin. 

17Ho yaap tvmwram no twqmwq tayin, hoo haara vdinam hoo hoqg lvpia 
tulungam twqmwqtvl hoo ham dumpo lvgab aptayin, 

18hoo sviya dorpwngam yugw ho wm ramtayin. Hoqhv At Sw gab boyuqnam aky 
gob nyidwn. Hoqhv At Swn sungam bo dvsam aky jinam hvb nyidwn. 

19“No sviya dorgwn ham naatayin, hoo Aaron la mwwg ko tuup tulungv sviya 
dumpo ho bulug alaqkv idaq tayin, 

20hoo no yaap tvmwram patab tayin hoo hoqg hijum tuugin naatayin hoo ham 
Aaron ruubwq nyuru ruubar niqtuqho tiyaq tayin hoo mwwg ko tuup tulug 
ruubwq nyuru ruubar niqtuqho tiyaq tayin, hoo bulug lvqbwq alaq laqnam la 
lwbwq lvpiag lvnam tiyaq tayin, hoo hoqg hijum mam yugw bviywrho hurtayin. 

21Ho no yugw hoqg hijum tuugin naatayin, hoo neel darxaqnan kutiam naatayin, 
hoo hoqham Aaron nvla mwwg vj tulu ham pwqyaq tayin, hoo mwwg ko tuup 
tulungv la mwwg ko tuup tulug vjam mwwg lvgab pwqyaq tayin. Mwv la mwwg 
vjv dvrwq tayin, hoo mwwg ko tuup tulungv la mwwg ko tuup tulug vjv mwwg 
lvgab dvrwq tayin. 

22“No ox tulungam sviya hoqgv naatayin hoo oxbo nyicwngam naatayin hoo 
haara vdinam pulup bo ox tulungam la vsinam hoo kiicwr pwnyi ho ox doon 
boam, hoo xvrbwq axaram (hoqhv sviya akwg xuqbwql xuqlin kunamv), 

23hoo At Swg agaho doonbo kuty mviyo tvl cwwnam wtw loq ak hoo kabnam 
wtw loq ak, hoo opap kiilwq maanam wtw loq ak huc hoqgv naalin to. 

24No hoq tulu ham Aaron gv laqc koro ho apto hoo mwwg ko tuup tulug laqc 
koro ho apto hoo At Swg agaho bulam kaacin dvb aky jil ngoqgab xuqlinl 
darxaqto. 

25Ho no hoq tulu ham bulug alaq hoqgv naag dukul boyuq ko aky jik aoho wm 
ramto, hoqhv At Sw agaho sungam bo aky gob nyitayin. Hoqhv At Sw dvs akib 
nyidwn. 

26“No Aaronnvn xuqlin darxaqnan sviya hoqg swqbwngam naatayin hoo ham At 
Swn xinam aky gob jitayin, hoo hoqhv noqg bulwb nyitayin. 

27Hoo no nyubam xuqlinl darxaq yukam sviya swqbwngam la axar xarpongam 
jibwqnam tulu ham ngam xinam aky gob jitbv hoo hoq tulu ham nyub tulug bulw 
gob jito. 

28Hoq tuluhv Aaron gab la mwwg ko tuup tulu gab kuiyum namgub Israelwg 
nyiilu gab nyisv, hoggab hoqhv jikumnamv. Hoqhv Israel nyiilug bulug swrso 
aky jikumnamv, At Swn bulug jikumnamv. 

29“Aaron gv dvrwqbo vj tuluhv mwwg kokwb mwwg ko tuup tulu gab dootayin; 
bulv hoq tulu ham darxaq tayin hoo bulam xuqlinl xuqbwq tayin. 

30Hiyvg ko ak hv mwwg abwg nyub butungam busiq tayin, hoo kvvrwq minsko 
Dvrwqbo Dook ho bon nyitab haata dvn hv vj tulu ham aal kvn gob kootayin. 

31“No yaap tvmwram xuqlinl xuqbwqnam mam pwr jinam hoqg vdinam 
dvrwqbo nyook ho xwwtayin. 

32Hoo Aaron la mwwg ko tuup tulungv kvvrwq minsko haagaho apnam sviya 
vdinam la huc hoqg wtwngam dvtayin. 

33Bulam xuqlinl darxaqnan pwr kwlib jinam dvs-twws tulu ham bulv dvtayin, 
hvbmabde hoq tulu ham asaq nyiv dvnyi ram, hoggab hoq tuluhv dvrwqdvn. 

34Hoo xuqlin darxaqnan vdin maalo wtwngv ar namgub dook baloqkam, no ham 
wm lvgab parpaq tayin. Ham dvdwb nyikram hoggab hoqhv dvrwqdvn. 

35“Hoqgab no Aaron nvla mwwg ko tuup tulungam ngo nam gaml jinam hvbjaq 
nyitayin. No bulam aal kvn gob darxaql nyis besam nyitayin, 

36hoo aal looxiam no hvvb loq dorg-dorgub nyic kwlib pwr aky jitayin, hwdlo no 
hoqho nyic kwlib pwr jita yukam, no yugwngam paxy-xeexaq tayin, hoo hoqham 
garxaqtayin. 

37No aal kvn gob yugw ho nyic kwlib pwr jil hoo ham garxaqtayin, hoo yugwngv 
dvrwq kwrwq tayin. Hoggv xeq yugwngam idaq tayin hv dvrwq tayin. 

38“No soq sib yugw ho aky pwram jitayin: vnyw nywg bo sviya ko dornyi go aal 
loocw-lootam peqmab jidwb nyitayin. 

39Aram sviya dorgwn pwr jitayin, hoo dorgwn ham ariyum mam pwr jitayin. 

40Hoo otuqb sviya jiconam lvgab wtw svrnyi go kuty lvgab neeyonam mam, hoo 
twws meeg la twwnam akib jitayin. 



169 

 

 
Nyishi 

© 2016 Bible society of India. 
 

 
 

 

41Sviya dorgwn ham ariyum mam pwr jiyikam aram jinam hvbkalam jitayin, 
hoggab hoqhv At Swn sungam bo dvsam aky jidwn. 

42Hoqham noqg hotam-hotamb At Swn kvvrwq minsko haagaho nam ngo 
kvvrwq tayin, hoo nam agam gootayin, hoqho lwxiam boyuqnam akiam jitayin. 

43Hoqho ngo Israel nyiilungam kvvrwq tayin, hoo hoqham ngam yuum dvb 
garxaqtayin. 

44Ngo kvvrwq mins koam la yugwngam garxaqtayin. Aaron nvla mwwg ko tuup 
tulungam ngoqg nyubwb swwl bon nyim dvb ngo garxaqtayin. 

45Ngo Israel nyiilug pengko ho dootayin hoo bulug Pwnbob nyitayin. 

46Hoo ngo bulug Pwnbo At Swv hvl bulv cengtayin, hiyv bulam Ijipt gvda hoqgv 
boolin kunam ho mwv bulug pengko lo doodwb. Ngo bulug Pwnbo At Swv. 

Doogin 30 

Yugw ho Sulum Mwwnam 

1“No yugw ho sulum mwwk loq mvtayin ho hoqho sulum mam mwwtayin; no 
ham akasiya svvn hoqgv mvtayin. 

2Hoq daayaram kiubit ak gob, hoo taqtam kiubit ak gob mvto. Hoqg poop-
daayaram homyin dvb mvtayin, hoo hoqg aongam kiubit vnyi gob mvtayin. Hoqg 
cuurw-bvvrwho tuuly ak-akwb mwlwqtayin. 

3Hoqg aongam hoo hoqg taqg-loosaqkam hoo hoqg tuuly tulungam, no 
loodwrbo hun lvgab pioqlup tayin. Hoo no hoqg gambam hun lvgab ywrtup 
tayin. 

4Hoo no hoq gab hun kookwr loq kwrnyi go mvtayin. Hoqg gamb niikumg tuur-
tuusaqho no kookwr tulu ham kvrlwq tayin, hoo hoq tuluho lyvxar xwrlwqtvl 
ham joon tayin. 

5No akasiyag svvn lyvxar loq mvtayin hoo hoq tulu ham hun lvgab pioqlup tayin. 

6Hoo no ham pvvb wywngam vj tortumko agag aoho, hoo pvvbam pvvkwg aya 
mwwpa ko dootam aoho aptayin, hoqho ngo nam kvvrwq tayin. 

7Hoo Aaron hoqho sungam bo sulum mam mwwl dootayin. Ar roxiam hwdlo 
mwv lemp tulungam mvdar-mvpar yin mwv ham mwwtayin, 

8hoo hwdlo Aaron ariyum mam lempam mvdar-mvpar yin, mwv ham 
mwwtayin, At Swg agaho sulum akiam noqg hotam-hotam xaqb nyil dootayin. 

9No jimanam sulum mam hoqho aky jima bvka, ho boyuqnam aky gab parkam 
maabv, ho dvs akiam jimabv, hoo no twws akiam kam hoqho jimabv. 

10Aaron vnywngam lok hoq tuuly tulug aoho nyic kwly pwram jitayin. Nyic kwlib 
pwr aky jinam hijum lvgab vnywngam lok nyic kwlib pwr jitayin hoo ham noqg 
hotam-hotam xaqb nyitayin. Hoqhv At Sw gab mwlwngam dvrwq yaan bov.” 

Nyi Xikal Nyooga Naanam 

11At Sw Mojesnvn benum, 

12“Hwdlo no Israel nyiilungam xika yin, hwdlo no bulam xika yin nyiicwr-cwrxiv 
At Swn mwwg swwgab nyooga jidwb nyitayin, ho hwdlo no bulam xika yin, 
hoqho swlin-mominamv bulug pengko ho dooram. 

13Nyiicwr-cwrxiam hiyam xika ko ho xitaq pakun hv sam jitayin: dvrwq namlog 
sikil xik jaqb sikil papo gob jitayin (sikil papo si gera camnyi gob nyidwn), At Sw 
gab sikil papo gob aky jitayin. 

14Nyiicwr-cwrxiam nyi xika ko ho xitaq tayin, vnyw camnyi hoqgv naarab layil 
hoq odum mam xilwq tayin, ho bulv At Swn aky jitayin. 

15Hwdlo bulv At Swn bulug swwgab nyic kwlib aky jiyikam, nyetbov vigo jita ma, 
hoo jwwgw bov anyo go jita ma, hvbmabde nyiicwr-cwrxiv jidwb nyinam ham 
jitayin. 

16No Israelwg nyiilu hoqgv nyic kwlib aky jitanam twngkam naatayin hoo ham 
kvvrwq mins ko tombu ho bon nyin mvdwb jitayin, ho hoqhv Israel nyiilungam 
At Swg agaho lwxiam mwwpa mvtayin, hoqgab nulug swwgab nyic kwlig akiam 
jito.” 

Tama Pagam 

17At Sw Mojesnvn benum, 

18“Hwrxaq koam no tama pagam loq ak mvtayin, hoqg lvpiangam tama loq 
mvnto. No ham kvvrwq minsko tombu dook gvla yugwg pengko ho mvptayin, 
hoo hoqho no iss loq mwlwqtayin, 

19hoqho Aaron la mwwg ko tuup tulungv bulug all-alaqkam hurstayin. 

20Hwdlo bulv kvvrwq minsko tombub wta yukam, ho hwdlo bulv yugw ogumb 
hvvnwql At Swn boyuqnam dvs akiam jil bon nyitab haata yukam, bulv iss hoqgv 
hurstayin, ho bulv sidwb nyiram. 

21Bulug all-alaqkam bulv hurstayin, ho bulv sidwb nyiram. Hoqhv bul gab nwrba 
xaqb pvvb gob nyitayin, mwam la mwwg ko hosiqkam bulug hotam-hotam xaqb 
dootayin.” 

Darxaqnan Kutiv la Sulum 

22At Sw Mojesnvn benum, 

23“Nikatala bo duiyup-twwgab pam naato: Mirr ala loq sikil 500 gob, hoo tiiswrl 
sungam bo asing tari loq 250 gob, hoo sulum xoociq loq 250 gob, 

24hoo dvrwq namlog sikil xikjaqb kassiya loq 500 gob, hoo kuty loq hin ak 
naadwb nyitayin. 

25Hoo no soq tulu sam sungam boam neeyo-nvvconam hvb dvrwqbo kuty 
neenanam mviyo-mvco tayin; hoqhv dvrwqbo kuty neenan gob nyitayin. 

26No soq lvgab kvvrwq minsko tombu dook ham la gaml uddum ham neexaq 
tayin, 

27hoo tebolam hoo hoqg dupum-dvrab pam, hoo lemp dvqgwnanam hoo hoqg 
dupum-dvrab pam, hoo yugwg sulum mam, 

28hoo yugwg boyuqnam aky jinam lvgab hoqg dupum-dvrab pam hoo pagam 
hoo hoqg dvqgw tulungam neexaq tayin. 

29No hoq tulu ham garxaqtayin, ho hoq tuluhv mwlwngam dvrwq yaatayin. Hiyv 
lajaqkam hoq tulu ham idaqbov dvrwq tayin 

30No Aaron nvla mwwg ko tuup tulungam neel darxaqtayin, ho bulv nyub gob 
nyitwl ngoqgab bon nyitayin. 

31Hoo no Israel nyiilungam betayin, ‘Soq si ngoqg neel darxaqnan kuty gob 
hotam-hotam xaqb dootayin. 

32Soq sam nyi nyiisam gv ho tooyaq maabv, hoo no soq sib homyin dvb mvmabv. 
Hoqhv dvrwq dvn, hoo hoqhv noqgab dvrwq tayin 

33Hiyv lajaqkam soq sib homyin dvb mvnboam ho hiyv lajaqkam sam asaq 
nyiam neen baloqkam ham mwwg nyiilu ho xitaq kuram.’” 

34At Sw Mojesnvn benum, “Tiiswrbo duiyup-twwgab naato: svvn hoqgv dilin bo 
ala (stacte), hoo ngui hoqgv jiqlinam kuty (onycha), hoo svvn hoqgv dilin bo ala 
(galbanum), hoo tiiswrbo lvgab svvn hoqgv yorlin bo dvrwqb sungam boam 
(vxy-cwram homyin lvkin dvb bwa to), 

35hoo sulum ham sungam boam neeyo-nvvconam hvb mviyo-mvco to, ho ham al 
loq vlwqtvl loodwr dvbla dvrwq dvb pvvto. 

36No hoqgv anyo go xumwqto, hoo ham pvvb wywngam pvvkwg kvvrwq mins 
ko tombu agaho tvpto hoqho nam ngo kvvrwq tayin. Hoqhv noqgab mwlwngam 
dvrwq yaan bob nyitayin. 

37Hoo no hoq sulum mvnam mam hoqg mwcw jaqb mvtayin, no atv noqgab 
mvmabv. Hoqhv noqgab, At Sw ho dvrwq dvn 

38Hiyv lajaqkam hoqhvb sungam boam mvnbo akam mwwg nyiilu dvpar hoqgv 
xitaq kuram.” 

Doogin 31 

Oholiyab la Bejalel 

1At Sw Mojesnvn benum, 

2“Kaato, ngo Juda nyob hoqgv Hurwg ko siqda Urig ko tuup Bejalelnvn emin goql 
xuqlin pakun, 

3hoo ngo mwam Pwnbog Yalam, nyilaq dvb la mwwlwq dvb, cenglaq dvb la 
mwlw jem-teriam pwbwb mvlaq mvdwb cin ywrlwql atoram jigyin, 

4mwwi-mwwmil mwwl hingky hunam, rupam hoo tamangam yip pwmdvb, 

5wlwngam la svvda tulungam taqlinl hoggub jaqb hvlap mvseql lvliq-mvmiq dvb 
mvtayin ham nyilaqnan atoram, hoo luuxy cwr jem-teriam bonam nyilaq 
mvdwb jinum. 

6Hoo kaato, ngo mwwg lvgab ngo Dan nyob dvpar hoqgv Ahisamak gv ko tuup 
Oholiyabnvn xuqlin pakun. Hoo ngo pwbwb nyilaqbo nyi mwlwngam 
nyilaqnanam jipa kun, ho nam ngo gaml jiknam mwlw ham bulv mvtayin: 

7kvvrwq minsko tombu ho, hoo gaml wyw pvvkwg uddum mam, hoo aya 
mwwpa ko dootam, hoo tombu hoqgv dootam-daqtam nyigw mwgwnan 
dupum-dvrab pam mvtayin, 

8tebolam hoo hoqg dupum-dvrab pam, hoo dvrwqbo lemp dvqgwngam la hoqg 
dupum-dvrab pam, hoo yugw hoqgv sulum mwwnanam, 

9hoo yugw ho boyuqnam aky parkam la hoqg dupum-dvrab pam, hoo pagam 
hoqg dvqgwngam, 

10hoo albo vj tulungam, dvrwqbo vj tulungam nyub Aaron gab la mwwg ko tuup 
tulug vjam, hoggab bulv nyubwg bonam nyitayin, 

11hoo xuqlinam mam neexaqnan kutiam la Dvrwq Kwrwqbo Dook ho sulum 
mwwsam mvtayin. Nam ngoqg gaml jiknam mwlw ham bulv nyitayin.” 

Doonu Aal 

12Hoo At Sw Mojesnvn benum, 

13“No Israel nyiilungam agam goog dvl hoo beto, ‘Hoq aoho ngoqg Doonu Aalam 
no pvvtayin, hoggab soq si ngoqg la noqg pengko ho noqg hotam-hotam xaqb 
muxnam gob nyitayin, ho nulv cengtayin ngo At Sw, hiyv nulam garxaqbov. 

14Nulv Doonu Aalam pvvtayin, hoggab hoqhv nulgab dvrwqdvn. Nyiicwr-cwrxiv 
hiyv ham kacdvb mvtayin hv sitayin. Hiyv lajaqkam hoq aalam bonam nyin boam 
mwwg nyiilu dvparho xitaq kuram. 

15Aal loox go bonam nyitayin, hvbmabde kvn deen aalam hingky jaqb Doonu de 
Aalv, hv At Sw gab dvrwqdvn. Hiyv lajaqkam Doonu Aalam bon gotwqbol nyin 
boam sim dvb mvtayin. 

16Hoqgab Israel nyiilungv Doonu Aalam pvvtayin, ho ham nwrba gob pvvbwb 
bulug hotam-hotam xaqb Doonu Aalam nyil dootayin. 

17Hoqhv ngoqg la Israel nyiilug pengko ho nwrba xaqb muxnam gob nyitayin, At 
Sw swcw- nyodongam aal loox go bvl pwnum, hoo kvn deen aalho mwv hemol 
doonum.’” 

18Hoo hwdlo mwv Sinai Puutuho Mojes lvgab agam goonya yukho, mwv 
Mojesnvn pirr lwpia tvqnyi ho pvvb wywngam Pwnbog lvqcw lvgab xiqlwqnam 
pirr lwpiangam jiknum. 

Doogin 32 

Hun Svv Ko 

1Hwdlo Mojes puutu hoqgv ipoq kumab oyu dukub nyiilungv kaapa yin, 
nyiilungv bulv lvkin gob hookum layil Aaronnvn benum, “Gorabto, ngulug otuqb 
wco mvdwb ngul gab pwnbo loq ak pwtbv. Soq nyi Mojesvk hvnam nyi si ngulam 
Ijipt gvda hoqgv boolin kunum, hoggv mwam nyipa kun ngulv cengk ma.” 

2Ho Aaron bulam benum, “Nulug nywxw tulug, nulug nyega ko tulug, hoo nulug 
nyem ko tulug nyuru hoq hun gagy gvnam tulu ham naagdvl hoq tulu ham ngoqg 
dookub bwa mvto.” 

3Ho nyiilu mwlwngv bulug nyuru hoqg hun gagiam naalin layil hoq tulu ham 
Aaronnvn bwa jinum. 

4Hoo mwv hunam bulug alaq hoqgv nvvrwq layil ham jiqlayil taqn-panan hoqgv 
hun svv ko murty gob yip pwknum. Hoo bulv benum, “Israela, soq tulu si nulug 
pwnbov, hiyv nulam Ijipt gvda hoqgv boolin bov!” 

5Hwdlo Aaron hoq tulu ham kaanum, ho mwv hoq agaho yugw ak mvnum. Hoo 
Aaron pui betaml hoo benum, “Aaram mam At Sw gab durum dvtayin.” 

6Hoo ar rogwn gv ar komc bulv gorab layil boyuqnam akiam la swrso akiam 
jinum. Hoo nyiilungv doal dvt-twwt kul hoo soomin-nyirminl daqrabnum. 

7Hoo At Sw Mojesnvn benum, “Ipoq nuku, noqg nyiilu gab, hiyam no Ijipt gvda 
hoqgv boolinamv bulv atv-atam kacdvb nyipup supku. 

8Ngoqg bulam gaml jiknam lamta hoqgv bulv oyu kama taab wxiaq paku. Bulv 
hunam svv ko hvb bulv atv mvptvl hoo ham xumnv hoo pwr jibnv benum, 
‘Israela, soq tulu si nulug pwnbov, hiyv nulam Ijipt gvda hoqgv boolin bov!’” 

9Hoo At Sw Mojesnvn benum, “Ngo soq nyiilu sam kaapa kun, hoo kaato, soq 
nyiilu si lwwpo xwqda-twqn bo go. 

10Hoqgab sija ngam vpwb apaq tukub, ho ngoqg hang lingtwrnamv bulam guduq 
cwrcwr dvb ceeko tayin hoo ngo bulam dvmeqtayin, ho noqg hoqgv ngo nyob 
hoolu koi gob mvlin tayin.” 

11Hvbmabde Mojes mwwg Pwnbog At Swn mvnyi-moiyul benum, “At Swa, noqg 
hang lingtwrnamv noqg nyiilug aoho hoggub guduq cwrcwr dvb ceeko dvn, 
hiyam noqg koijaqb swrdorxeq nyinam hoqgv la noqg alaq atoram kaakin layil 
Ijipt gvda hoqgv boolin kunam ham? 

12Hoggub Ijipt nyi tulungam hvl bem sutayin, ‘Mwv bulam almab nyidwb hvl 
boolinum, bulam puutu tuluho mengdwb hoo swcw nvg ao soqgv twrdwb hvl 
boolinum’? Noqg bioqdu-bioqbabl hang lengnam mam apaqto hoo noqg 
nyiilungam soqg almab nyil ceekol ciqcaq-bviyaq dvb mvtanam hoqgv 
mwwkurto. 

13Abrahamnvn, Aisaknvn, hoo Israelnvn, noqg nyera tulungam hiyam no atv 
bulam dingrwl benv hoo benum, ‘Ngo noqg hosiqkam doag takar tulu tvvb 
dumtwq-miilyw mvtayin, hoo ngoqg dingrnam soq gvda mwlw sam noqg 
hosiqkam jitayin, hoo bulv ham nwrba xaqb gumn nvvsiql bwwtayin hvnam ham 
mwwpa labka.’” 

14Hoo At Sw mwwg nyiilungam ceekol ciqcaq-bviyaq dvb mvtayin hvl agam 
gooknam mam mwwkur kunv nyik maanum. 

15Ho Mojes puutu hoqgv gaml wywngam taqg-taqsaqb xiqlwqnam pirr lwpia 
tvqnyiam mwwg alaqho joola yukul ipoql ikur kunum. 

16Pirr lwpia tuluho Pwnbog bonam nyinamv, hoo xeqnam tulu ham Pwnbov pirr 
lwpia ho taql xiqlwqnum. 

17Hwdlo Josua nyiilu sogoql dunam-xaanam mam tapa tvl, mwv Mojesnvn 
benum, “Svmcw bv nyob patwl dunam-xaanam hvb dudo.” 

18Hvbmabde mwv benum, “Hoq dunam-xaanam bv nyob paiyal mviya tvl 
dunam-xaanam hvb duma ho nyob paiya yin sogoql xabnam hvbkam duma, 
hvbmabde bemin bel dunam-xaanam go ngo tapa do.” 

19Hoo mwv svmcw ogum ho hvvnwql kaaknamv svv koam kaapanum hoo nyi 
tulug hoq ogumho noso soonam mam kaapa tvl Mojes vc loodab hang lengnum, 
hoo mwv mwwg alaqho pirr lwpia joonam ham hurpaqnum hoo hoq tulu ham 
puutu lvggap ho joodub kunum. 

20Mwv svv koob bulug mvpkunam mam naalayil ho ham wm lvgab parnum hoo 
ham putwrb twrmwqnum hoo ham iss aoho tvvs-taatwrnum hoo Israel 
nyiilungam ham twwmnum. 

21Hoo Mojes Aaronnvn benum, “Hoggv soq nyiilu si nam nyitwl no soq nyic 
koibo sam bulug ao lo haam pakun?” 

22Hoo Aaron benum, “Ngoqg ata hang lingtwr maabv. No nyiilungam cengdo, 
bulv almab nyidwb mwwr kunum. 

23Hoggab bulv ngam benum, ‘“Ngulug otuqb wco mvdwb ngul gab pwnbo loq ak 
pwtbv. Soq nyi Mojesvk hvnam nyi si ngulam Ijipt gvda hoqgv boolin kunum, 
hoggv mwam nyipa kun ngulv cengk ma.” 

24Ho ngo bulam benum, ‘Hiyv hun gvdwn ham korsuq gvdwl jito hvnum.’ Ho 
bulv ham ngam jinum, hoo ngo ham wm ho jiqtwl hoo soq svv koob mvnum.” 

25Hoo hwdlo Mojes nyiilug tojamnam mam kaapa kunum (hoggab Aaron bulam 
tojam ko-gab bulug ceebio tulug agaho boolwq kunum), 

26ho Mojes svmcwg toggoqho daqtwl benum, “Hiyv At Sw daiyab daqdwn? 
Ngoqg dookub haato.” Hoo Lebig ko tuup tulungv mwam hookuml 
hwwiyumnum. 

27Hoo mwv bulam benum, “Soq sib Israel Pwnbo At Sw bedo, ‘Nulug lyoqr 
orioqkam nyiicwr-cwrxiv buqto, hoo svmcwg toggoq akwn hoqgv toggoq akwnb 
wkur-wxy gvdwl wto, hoo nulv nyiicwr-cwrxiv mwwg vbw-bor hoo mwwg ajin 
tulungam hoo mwwg door-doopwngam mengtayin.’” 

28Hoo Lebig ko tuup tuluhv Mojes gomcwr bekjaqb nyiknum. Hoo hoq aal lookin 
ho nyiilungv lwwyw oum go mengknum. 

29Hoo Mojes benum, “Soolo nulam At Swg bonam nyim dukub xuqlinl darxaq 
pakun, hoggab nulv nyiicwr-cwrxiv mwwg ko tuupwg hoo mwwg vbw-borwg 
koram ximab nyipa ku, ho mwv nulug aoho soolo xinam jaq lvqcam cil tayin.” 

30Aal loogwn so Mojes nyiilungam benum, “Nulv koijaqb nyic nyipa ku. Hoo ngo 
sija At Sw dookub wtayin; ngo nulug nyic kwly gab pwr jitayin.” 

31Ho Mojes At Sw dookub hookur laikul hoo benum, “Oa, soq nyiilu si koijaqb 
nyic nyipa ku. Bulv atv bul gab hunam pwnbo tulub mvpa ku. 

32Hvbmabde sija, no bulug nyicam apaq jitbv—hvbmab nyiloqkam, anya 
mwwpa gvdwl ngam noqg xeql apkunam kitap hoqgv tipaq tukbv.” 

33Hvbmabde At Sw Mojesnvn benum, “Hiyv lajaqkam ngam ceekol nyic nyipa 
kun, ngoqg kitap hoqgv ngo tipaq tayin. 

34Hvbmabde sija wnku, nyiilungam nam ngoqg agam gooknum gvdaho wggwl 
wgta; kaato, ngoqg gumtwngv noqg otuqb wtayin. Hvbsujaqkam, hwdlo aalam 
ngo bulam haal kaaikam, bulug nyicam ngo bulug aoho kaatayin.” 

35Ho At Sw nyiilug aoho swlin-mominam mam kanamnum, hoggab bulv hunam 
svv koob mwiyw ko-gab, hoqham Aaron mvnum. 

Doogin 33 

Sinai hoqgv Wtkuk hvl Gaml Jinam 

1At Sw Mojesnvn benum, “Wtku; soqgv wrab tuku, no la noqg nyiilungv hiyam 
no Ijipt gvda hoqgv boolin kunum hv, hoo wtku ngo Abraham, Aisak, hoo 
Jakubnvn gvda jidwb dingrko gvdab, ‘Noqg hosiqkam ngo ham jitayin.’ 

2Ngo noqg otuqb gumtwngam kanam tayin, hoo ngo Kanaan nyi tulungam, Amor 
nyi tulungam, Hittait nyi tulungam, Perijj nyi tulungam, Hibitait nyi tulungam, 
hoo Jebus nyi tulungam ruqpaq tayin. 

3Wtw lyuminko hoo ngola biqminko gvdab wtku; hvbmabde noqg pengko ho 
ngo wba ram, hvbmab nyiloqkam ngo nam dvmeq tai, hoggab no lwwpo xwqda 
bo nyiilungv.” 

4Hwdlo nyiilungv soq almanbo gomcwr sam tapa tvl bulv mwwdwqnum, hoo 
nyi akkam mwwg gujam gvmanum. 

5Hoggab At Sw Mojesnvn benum, “Israel nyiilungam beto, ‘Nulv lwwpo xwqda 
bo nyiilungv; vcwr gojaqkam ngo noqg lvgab wmin gvbnyiloqkam, ngo nam 
dvmeq tai. Ho sija noqg gujam pipaqto, ho noqg lvgab hoggv mvtan ham ngo 
cengdwn.’” 

6Hoqgab Israel nyiilungv bulv atv bulug gujam Horeb puutu hoqgv pibinl pipaq 
kunum. 

Kvvrwq Minsko Tombu 

7Mojes tombungam naalayil svmcw lvvgwg meeg aadoho tombungam rwwnum, 
hoo mwv hoqham tombu kvvrwq minsko hvl goqnum. Hoo nyiicwr-cwrxiv hiyv 
At Swn meegaq bov svmcw agag tombu kvvrwq minsko ho wnum. 

8Hwdlo jaqkam Mojes tombub lengyikam, nyiilu mwlwngv daqrabnum, hoo 
Mojes tombu urab hoolup maady deedib nyiicwr-cwrxiv mwwg atwg tombu 
viyap ho daqnum. 

9Hwdlo Mojes tombu urab haaxy kalam doomwq piuarv tiqlwl ipoqnv tombu 
haagaho daqdwn, hoo At Sw Mojesnvn agam goonum. 

10Hoo hwdlo nyiilu mwlwngv doomwq piuar tiqbungam tombu haagaho 
daqdwb kaapa yin, nyiilu mwlwngv gorab nv mwwg atwg tombu viyap ho 
xumdwn. 

11Hoqhvb At Sw Mojesnvn nyiv mwwg ajinam agam goonam hvb nyuqm mam 
kvvrwq minsul agam goonum. Hwdlo Mojes svmcwb wkur yukun, mwam svka 
bo Nunwg ko tuup Josua, yaapa ak hv tombu hoqgv wleq maadwn. 

Mojes Nyi Tulu gab Swgwnam 

12Mojes At Swn benum, “Kaato, ngam no benam, ‘Soq nyiilu sam boorabto,’ 
hvbmabde no hiyam ngoqg lvgab kanam nvmlwq tayin ngo ham cengma. 
Hvbsujaqkam no ngam benum, ‘Ngo noqg eminam cengdwn, hoo ngoqg kaaga si 
no mwwsw dvb nyipa kun.’ 

13Hoqgab sija, noqg kaagaho ngo mwwsw dvb kaapa paloqkam, anya mwwpa 
gvdwl noqg lamtangam ngam kaakin tvb, ho noqg kaagaho mwwsw dvb kaapa 
dvloqkam ngam nam cengm tvb. Mwwdy kaato soq nyob si noqg nyiilungv.” 

14Hoo mwv benum, “Ngoqg doomin gvnamv noqg lvgab wmin gvtayin, hoo ngo 
nam doonu dvb jitayin.” 

15Hoo mwv mwam benum, “Noqg doomin gvnamv ngoqg lvgab wmin gvram 
nyiloqkam, ngulam tolo booca maabv. 

16Hoggub ngo la noqg nyiilungv noqg kaagaho mwwsw dvb nyid nvbo hvl ngo 
cengtayin? Hoqhv noqg ngulug lvgab wmin gvgam gab maas i ngulv luusaq nyiib 
nyidwn, ngo la noqg nyiilungv swcw nvg ao soqgv nyi asaq hoqgv luusaq nyiilu 
gob nyidwn?” 

17Hoo At Sw Mojesnvn benum, “Noqg soq tuugabl goonam sam ngo nyij tayin, 
hoggab no ngoqg kaaga lo mwwsw dvb nyipa ku, hoo noqg eminam ngo 
cengdwn.” 

18Mojes benum, “Anya mwwpa gvdwl noqg yuunam mam ngam kaakin tvb.” 

19Hoo mwv benum, “Ngoqg albo hog mwlwngam noqg agaho wpeq mvtayin hoo 
ngoqg eminam noqg agaho pui bepa tayin ‘At Sw.’ Hoo ngo hiyam anya mwwpa 
tayin ham anya mwwpa tayin, hoo hiyam ngo aya mwwpa tayin ham ngo aya 
mwwpa tayin. 

20Hvbmabde,” mwv benum, “Ngoqg nyuqm mam no kaapa deema, hoggab hiyv 
nyiv ngam kaapa bov hv swwk maadwn.” 

21Hoo At Sw benum, “Kaato, ngoqg bviywrho nyook ak doodwn hoqho no wlw 
ao golo daqtayin, 

22hoo hwdlo ngoqg yuunamv wpeq yin ngo nam wlw lwwtam golo pvvtayin, hoo 
hwdlo ngo hoqb wpeq maady deedib ngo nam ngoqg alaqkv momlupl aptayin. 

23Ho ngoqg alaqkam ngo naapaq tayin, hoo no ngoqg langkam kaapa tayin, 
hvbmabde ngoqg nyuqm mam kaapa ram.” 

Doogin 34 

Mojes Nitbo Pirr Lwpiangam Mvnam 

1At Sw Mojesnvn benum, “No atv pirr lwpia loq vnyi go otuqg hvb taqto, hoo 
hogloq ham no joodub kunum, ngo gomcwr tulungam otuqg pirr lwpia ho 
xeqnam hvb xiqlwq tayin. 

2Aaram mam Sinai puutub caadwb mwx-mvaqto, hoo puutu niqtuq tolo no atv 
ngoqg ogumb haato. 

3Nyi akkam noqg lvgab caag maabv, hoo puutu tolo nam nyi akkam kaapa 
komabv. Puutu tuugwn ho sviya pvtwngam ho sibin-svvngam ww dvmwl rool 
yvg mvmabv.” 

4Ho Mojes otuqg hvb pirr lwpia vnyi go taqlin kunum. Hoo mwam At Swg gaml 
jik jaqb, mwv ar komc gorab layil hoo Sinai puutub caanum, hoo mwwg alaqho 
pirr lwpia vnyiam joonum. 

5At Sw doomwq ho ipoqnv ho hoq lvgab hoqho daqnum, hoo At Swg eminam pui 
baqnum. 

6At Sw mwwg agaho wpeqnv hoo pui baqnum, “At Sw, At Sw, aya mwwpa bvla 
anya mwwpa bo Pwnbov, haaxaq xaqla maadwn, hoo naleqgo tumab abynamv 
la dengkynamv doodwn, 

7lwwyw gogab tumab abynam mam pvvdwn, nyixiaqnam mam la nyimurnam 
hoo nyicam apaq jidwn, hvbmabde hiyvkam nyicam mvxaq nyoram, ab tulug 
nyimur nyijongam ko tulug aoho hoo ko kog aoho laqm-baqm tayin, hoqhv 
hotam tommum tvmpy namgub haatayin.” 

8Hoo Mojes nyebia jaqb mwwg dumpongam kedho pvxw banv hoo xumnum. 

9Hoo mwv benum, “Ngo noqg kaagaho mwwsw dvb kaapa paloqkam, At Swa, 
anya mwwpa gvdwl At Sw ngulug pengko so wmin gvt bvka, hoggab ngulv 
lwwpo xwqda bo nyiilungv, hoo ngulug nyixiaqkam la nyicam apaq tukub, hoo 
ngulam noqg gumn otu gob naat kubv.” 

Pvvb Birnam mam Mvdarnam 

10Hoo mwv benum, “Kaato, ngo pvvb birnam ak mvgyin. Noqg nyiilug kaagaho 
ngo swrdorxeqkam nyitayin, hoqham swcw mwlw so ho nyob hoolu pengko lo 
nyika maapwn. Hoo nyiilug pengko ho no At Swg bonam nyinam mam kaatayin, 
hoggab swrdornyi pagoqkam ngo noqg lvgab nyitayin. 

11“Hoggv ngo soolo nam gaml jinam ham nyil dooto. Kaato, ngo noqg kaagaho 
hoqgv Amor nyi tulungam, Kanaan nyi tulungam, Hittait nyi tulungam, Perijj nyi 
tulungam, Hibitait nyi tulungam, hoo Jebus nyi tulungam ruqpaq tayin. 

12Hengab to, noqg gvda wta ko alo doonbo nyiilungam no pvvb birnam mam 
mvbam maabv, hoggab hoqhv noqgab pwd-poto gob nyidwn. 

13No bulug yugw tulungam sapaqto hoo bulug daapo tulungam cuqpaqto hoo 
bulug Aserim mam patab xaato 

14(hoggab nulv asaq pwnboam xumny ram, hoggab At Swg eminv kaaneq bov, 
ho kaaneqbo Pwnbov), 

15hoggab no gvdaho doonbo nyi tulungam pvvb birnam mam mvbam maabv, 
hoo hwdlo bulv bulug pwnbo tulungam swgw yikam hoo bulug pwnbo tulungam 
pwr jiyikam hoo nam goqtayi, hoo no bulug pwr jinam mam dvtayi, 

16hoo no bulug nyem koam noq nyega ko tulu gab naatayi, hoo bulug nyem kov 
bulug pwnbo tulungam xumtayi hoo noqg ko tulungam bulug pwnbo tulungam 
xum dvb mvtayi. 

17“Noqgab no atv dvvcwngam pwnbo gob mvma bvka. 

18“No Opap Kiilwq maab Durum dvnam ham nyidwb nyitayin. Nam ngo gaml 
jinam hvb Abib poolwg mood xipko jaqho aal kvn go no opap kiilwq maanam 
wtwngam dvtayin, hoggab Abib pool ho no Ijipt gvda hoqgv lengknum. 

19Otuqcob ko bwwnam mwlwngv ngoqgv, otuqcob noqg tuun-mee hoqg ko 
bwwnam nyegangv, sibin-svv hoo sviya tulungv ngoqgv. 

20Otuqcob svdam akwg ko bwwnam mam no sviya ko lvgab pvlyw to, ho no ham 
pvlyw kuma baloqkam hoqg lwwpongam hiqswr to. Noqg otuqcob nyega ko vxy 
gab no pvlyw dvb nyitayin. Alaq asarb nyi akjijaqkam ngoqg agaho daqa maabv. 

21Aal loox go no bonam nyitayin, hvbmabde kvn deen aalam no doonu tayin. Vly 
liid mood sujaqkam hoo vly nvvd mood sujaqkam no doonu tayin. 

22No Opap kiilwq maab Sookuml sool wtw dvnam mam hapta gob nyil dootayin, 
amj dvnam mam, hoo Jurpy Durum dvnam mam vnywngam ducum dvb nyitayin. 

23Israelwg Pwnbo, At Swg Pwnbo agaho noqg nyega ko tulungv vnywngam luum 
go haadwb nyitayin. 

24Hoqgab ngo noqg kaaga hoqgv nyob nyi tulungam ruqpaq tayin hoo noqg gvda 
vrram taqt dvb mvtayin; hwdlo noqg Pwnbo At Swg agaho vnywngam luum go 
haal kaakin taab wro yin, hiyv kam noqg gvdangam kaabil kaaneqram. 

25“Ngam hijum lvgab pwr aky jiyikam no opap kiilwqnam mam jimabv, ho Dvtv 
Durum dvdwb pwr jinam ham ar namgub doolin mvto. 

26“Noqg rongo hoqgv aaxy-amar lengco boam noqg Pwnbo At Swg dvrwq namlo 
ho baqa tayin. Ann gwwi twwdu bo noqg sibin koam dvdwb xeenu maabv.” 

27Hoo At Sw Mojesnvn benum, “Noqg lvgab la Israel lvgab ngoqg pvvb birnam 
gomcwr benam tulu ham xeqto.” 

28Ho mwv At Sw lvgab aal campy hoo ai campy go doonum. Mwv wtw gokam 
dvmanum ho iss gokam twwmanum. Hoo mwv pvvb birnam gomcwr tulu ham 
pirr lwpia ho xeqnum, Pvvb Wyw ham. 

Mojesg Nyuqmv Kwlwq-kvlaqnam 

29Hwdlo Mojes Sinai puutu hoqgv pvvb xeqnam pirr lwpia tvqnyiam mwwg 
alaqho jootwl puutu hoqgv ipoq poqdu yukho, Mojes mwv atv mwwg nyuqm 
vpinv kwlwq-kvlaq dvnbo hvl cengmanum, hoggab mwv Pwnbo lvgab agam 
goodunum. 

30Aaron la Israel nyiilungv Mojesnvn kaapanum, hoo kaato, mwwg nyuqm vpinv 
kwlwq-kvlaqnum, hoo bulv mwwg ogumb hvvnwq dvb bosnum. 

31Hvbmabde Mojes bulam goqnum, hoo Aaron la dvparam nyigbo mwlwngv 
mwwg dookub hookurnum, hoo Mojes bulam agam goonum. 

32Kokw so Israelwg nyiilu mwlwngv ogumb haaknum, hoo At Sw mwam Sinai 
puutu ho hoggv xeq agam gooknum, mwv bulam gaml jinum. 

33Hoo hwdlo Mojes bulug lvgab agam goonya yukun, mwv mwwg nyuqm mam 
putumnum. 

34Hwdlo jaqkam Mojes At Swg agaho mwam agam gook dvb wikam, mwv 
lvvgwb lengnam gob, mwv nyuqm mam pukonum. Hoo hwdlo mwv lvvgwb 
lengyikun hoo hoggv mwam gaml jinum ham Israel nyiilungam betamnum, 

35Israel nyiilungv Mojesg nyuqm vpinv kwlwq-kvlaq dvb kaapanum. Hoo Mojes 
mwwg nyuqm mam lokta putum layil mwam agam gook dvb mwv wnum. 

Doogin 35 

Doonu Aalwg Pvvb 

1Mojes Israelwg nyiilu mvqlwngam goqkuml hoo bulam benum, “Soq pagoq tulu 
sam At Sw nulam nyim dvb gaml jipa ku. 

2Aal loox go bonam nyitayin, hvbmabde kvn deen aalam hingky jaqb Doonu de 
Aalv, hv At Sw gab dvrwqdvn. Hiyv lajaqkam hoq aalam bonam nyin boam sim 
dvb mvtayin. 

3Doonu Aalam nulv nulug dook tuluho wm parma bvka.” 

Xumk Pirr gab Jikumnam 

4Mojes Israelwg nyiilu mvqlwngam benum, “Soq tulu sam At Sw gaml jipa ku. 

5Nulug pengko hoqgv At Swn aky jikum mvto. Hiyv lajaqkam hoolumb hang 
hoqgv jinw dvn At Sw gab jikumto: hun, rup, hoo tama; 

6yajbo hoo lwwsa-lwwma bo, lwwcw cwwsa-cwwma bo hoo kangam bo vjam, 
sibin vm mvm, 

7yaap tvmwr vpinam tamin neenam mam, sibin vpinam, akasiya svvdangam, 

8lemp gab kutiam, darxaqnan kutiam hoo sungam bo sulum mam, 

9onex wlwngam, hoo asaq xinam wlwngam jitwl lolup vjam la haabog kuiyam 
mvl ap mvmto. 

10“Nulug pengko hoqgv jem mvlaq nyi mwlwngam haamto hoo At Swg gaml 
jinam mwlw ham mvmto: 

11xumk pirram, hoqg tombu ham hoo hoqg rwwtumnan ham, hoqg tooky tulu 
ham hoo hoqg ywrabnam tulu ham, hoqg xaapo tulu ham, hoqg swwrw tulu ham, 
hoo hoqg doopy tulu ham; 

12hulu hoqg lyvxar tulu ham, aya mwwpa ko dootam ham, hoo rwwtumnan 
vjam; 

13hoqg tebol lvgab lyvxar tulu ham hoo hoqg dupum-dvrab tulu ham, hoo aky 
wtw jinam mam; 

14huto gab lemp dvqgwngam, hoqg dupum-dvrab pam la lemp tulu ham, hoo 
huto gab kuty tulu ham; 

15hoo yugwg sulum mam la hoqg lyvxar tulu ham, hoo neexaqnan kutiam la 
sulum mwwnam mam, hoo viyap gab rwwtumnan vjam, xumk pirrwg viyap 
pam; 

16yugw ho boyuqnam akiam, hoqg tama nyobtumnan ham, hoqg lyvxar tulu 
ham, hoo hoqg dupum-dvrab tulu ham, hoqg pagam mamla hoqg dvqgwnanam; 

17hoqg baagho haqyinan ham, hoqg swwrw tulu ham hoo hoqg doopy tulu ham, 
hoo toggoqg rwwtumnan vj tulu ham; 

18xumk pirr lvpia tulu ham hoo baagwg lvpia tulu ham, hoo hoqg oso tulu ham; 

19Dvrwqbo Dook ho bonam nyidwb kangam jaqb vjam mvnam tulu ham, nyub 
Aaron gab dvrwqbo vj tulu ham, hoo mwwg ko tuup tulu gab vj mvnam tulu ham 
bulv nyubwb nyitwl bon nyitaqnan tulu ham mvmto.” 

20Ho Israelwg nyiilu mvqlwngv Mojes dook hoqgv wleq kunum. 

21Hoo nyiicwr-cwrxiv mwwg hang hwrcwl jidynam mam, hoo nyiicwr-cwrxiv 
mwwg hang jidwb mwwbwq kunam mam bulv haaknv kvvrwq minsko 
tombungam mvn mvdwb, hoo hoqho bon nyin mvdwb, hoo hoqg dvrwqbo vj 
tulungam mvn mvdwb At Sw gab jikum kunum. 

22Ho nyem nyegab haaknum. Mwlwngv hiyvg hangv jidwb mwwbwqbo tulungv 
bulv xubtinan peqsam la nyuru gagiam hoo lvqcam hoo koojam, hoolu deed hun 

mvnam dupum-dvrab pam nyiicwr-cwrxiv hun akiam bwal At Sw gab 
darxaqnum. 

23Hoo nyiicwr-cwrxiv hiyv yajbo ho lwwsa-lwwma bo, ho lwwcw cwwsa-
cwwma bo hoo kangam bo vjam, sibin vm mvm, yaap tvmwr vpinam tamin 
neenam mam, ho sibin vpinam bulam doogbov jikumnum. 

24Nyiicwr-cwrxiv hiyv rup ho tama jidy bov ham At Sw gab jikumnum. Hoo 
nyiicwr-cwrxiv hiyv akasiya svvda jidy bov ham bonam nyin mvdwb jikumnum. 

25Hoo vj mvlaqbo nyem vx-cwrv mwnwg alaq hoqgv hingky jaqb yajbo hoo 
lwwsa-lwwma bo hoo lwwcw cwwmo-cwwlo bo hoo aljaqn bo vjam jikumnum. 

26Nyem vxiv bulug hwrcw hang hoqgv sibin vm mam caqnam hoqgv jikumnum. 

27Hoo nyigbo tulungv onex wlwngam hoo asaq wlwngam, lolup pamla haabog 
kuiyam jikumnum, 

28hoo duiyub-dvgab nanam la huto gab kutiam, hoo neexaqnan kutiam, hoo 
sulum sungam boam jikumnum. 

29Israel nyiilug nyem-nyega mwlwngv hiyvg hanglo jidwb mwwbwqnam mam 
bulv hog gojaqkam bonam nyin mvdwb bwa jinum, ho At Sw Mojesnvn gaml 
begamv hoq mwlw ham atwg hang mwwlwqb At Swn aky jitwk hvl benum. 

Xumk Pirram Mvknam 

30Ho Mojes Israel nyiilungam benum, “Kaato, At Sw Juda nyob hoqgv Hurwg ko 
siqda Urig ko tuup Bejalelnvn emin goql xuqlin pakun; 

31hoo ngo mwam Pwnbog Yalam, nyilaq dvb la mwwlwq dvb, cenglaq dvb la 
mwlw jem-teriam pwbwb mvlaq mvdwb cin ywrlwql atoram jigyin, 

32mwwi-mwwmil mwwl hingky hunam, rupam hoo tamangam yip pwmdvb, 

33wlwngam la svvda tulungam taqlinl hoggub jaqb hvlap mvseql lvliq-mvmiq 
dvb mvtayin ham nyilaqnan atoram, hoo luuxy cwr jem-teriam bonam nyilaq 
mvdwb jinum. 

34Hoo mwv mwam hwrcw dvb tomswr pakun, mwam la Dan nyob hoolu hoqgv 
Ahisamak ko tuup Oholiyabnvn xuqlin pakun. 

35Mwv bulam hog mwlw bon nyikho pwbwb nyilaq dvb jipa kun, wlw taqnam 
mam, ho nyiqar harnam mam ho yajbo hoo lwwsa-lwwma bo hoo lwwcw 
cwwmo-cwwl bo hoo kangam albo vj hamlaqnanam, ho vj cumlaqnanam—hog 
mwlw bon nyilaqnanam ho mwlwngam pwbw yaab nyiqar harlaq mvdwb ator 
jipa kun. 

Doogin 36 

1“Bejalel la Oholiyab hoo jem mvlaqbo nyiicwr-cwrxiv At Swg pwbwb nyilaq 
mvdwb cin ywrnam mam la mwwlaq cenglaql hoggub hog mwlw bonam nyil 
dvrwq namlongam At Swg gaml jik jaqb bonam nyirab mvdwb ator jiknum.” 

2Hoo Mojes Bejalel nvla Oholiyab hoo At Swg nyiicwr-cwrxiam jem mvlaq 
mvdwb cin ywrlwqnamv hoo hiyv hangho hwrcwl bonam nyitab haady bo 
mwlwngam goqnum. 

3Hoo dvrwq namlongam bon nyin mvdwb Israel nyiilungam Mojesnvn 
jikumnam hog mwlwngam bulv Mojes hoqgv nvvrwqnum. Bulv at mwwlwqb 
jinwnam mam ar roxiam hvraqb jidul doonum, 

4ho dvrwq namlog bonam nyirab hoolu deediam bon nyinbo nyi mwlwngv 
hookumnum, nyiicwr-cwrxiv at-atwg bonam nyitab haanum, 

5hoo Mojes benum, “At Sw ngulam nyim dvb gaml jinam mam nyiilungv, bonam 
nyid mvdwb laleq-kaakeq dvbya bwwkum jipa ku.” 

6Ho Mojes gaml jinum, hoo svmcw mwlwho gomcwram pui bepanum, “Nyega 
jaqkam ho nyem jaqkam dvrwq namlo gab akiam jik maakam hemo to.” Ho 
nyiilungv aky bwanam mam hemo kunum, 

7hoggab bulug dupum-dvrab jikum kunam hv bonam nyin dukub laleq-kaakeql 
naleq kunum. 

8Hoo cin ywrnam bon pwbwb nyilaqbo nyiilungv xumk pirram vj rwwtumnan 
rumyw lvgab bulug pengko ho mvrab kunum. Hoq tuluhv kangam albo hoo 
yajbo hoo lwwsa-lwwma bo hoo lwwcw cwwmo-cwwlo bo lvgab cerubim mam 
hingky jaqb hvmlwql mvto. 

9Rwwtumnan vj rumxig daayaram kiubit camnyi leq piin gob, hoo taqtam kiubit 
vpy gob mvmnum. Rwwtumnan vj mwlw hv homyin lvkinum. 

10Mwv rwwtumnan vj rumg gon lvkin gob hvmsiqnum, hoo rumg kalam gon 
lvkin gob hvmsiqnum. 

11Mwv otuqg rwwtumnan vj rum hoqgv jemy niqtuqho tan nvjam jemib 
hiqlwqnum. Hoq hvbkalam mwv rumnyi deen vj ham jemiv hiqlwqnum. 

12Mwv otuq rumho camng go jemy hiqlwqnum, hoo mwv rumnyi deen hookam 
camng go hiqlwqnum. Jemiam hiqko-hiqpeql hiqlwqnum. 

13Hoo mwv hun peqs camng go mvnum, hoo vj rumnyi ham xwqko-xwqpeql 
lvkin gob xwqcupnum. Ho xumk pirrv akin hvb nyinum. 

14Xumk pirr aoho tombu tortum nadwb mwv sibin vm mam tortumnan dvb 
mvnum. Mwv camleq rumkin go mvnum. 

15Rwwtumnan vj rumxig daayarv kiubit cammum gob, hoo taqtam kiubit vpy 
gob mvnum. Camleq rumkin hoqg tortumnan tulug homyin lvkinum. 

16Mwv tortumnan tulu ham rumg gon lvkin gob hvmsiqnum, hoo rumx gon 
kalam lvkin gob hvmsiqnum. 

17Hoo mwv otuq rum hoqg jemy niqtuq-niqtuq jaqho jemy camng go 
hiqlwqnum, hoo hvbkalam rumg gonho camng go jemy hiqlwqnum. 

18Hoo mwv tama peqs camng go tombu tulungam xwqcupnan dvb mvtwl ho 
ham rumkin gob kaam dvb xwqcup kunum. 

19Hoo mwv tombungam tomlupnan dvb yaap tvmwr vpinam la sibin vpinam 
mvnum. 

20Ho mwv xumk pirram tuudaql daqdwb akasiya svvda hoqgv yarab kunum. 

21Yarabnam vx-cwrwg daayarv kiubit camgwb, hoo taqtam kiubit papo gob 
mvnum. 

22Yarabnam hoqgv jubtaqbo vnyiam lvkin gob rubtinum. Mwv hoqg hvb nyinv 
xumk pirrwg yarabnam mwlwngam rubtin kunum. 

23Xumk pirram mwv soq sib mvknum: nyooko daiyab camnyi go yarabnum. 

24Hoo mwv hoq niikumho rup campy go doopib mvknum, ak ho vnyi-vnyi go rup 
doopiam vlwqnum 

25Ho xumk pirrwg taqcgon, nyoodum daiya ho mwv camnyi go yarabnum 

26hoo hoq niikumho rup campy go doopiam mvknum, ak yarabnam ho vnyi-vnyi 
go rup doopiam hoo dvqsin yarabnam mam vnyi-vnyi go doopiam mwlwqnum. 

27Xumk pirrwg dou-haaga daiya langk ho mwgwngam ax go yarabnum. 

28Mwv xumk pirr cuukiq tulungam mwgwnan vnyi go langk ho mvnum. 

29hoo hoq tulug lwkwngv asaq-asaqnum hvbmabde mwwlog otuqg kookwrho 
wrwq minsnum. Mwv hoq vnyiam soq sib mvl cuukiq kiqnyi go mvnum. 

30Rup lvgab doopiam mvnv hoqho piin go mwgwnanv yarabnum: ak-ak ho vnyi 
gogab vlwqnv, camleq ax go rup doopiam nyinum. 

31Mwv akasiya xaapo tulungam mvnum, xumk pirr taqcgon ho mwgwnanv 
poong go mvnum, 

32hoo mwgw nadwb poong kalam go xumk pirr taqcgon ho mvnum, hoo dou-
haaga daiyag xumk pirr langk ho mwgwnanv poong go mvnum. 

33Hoo mwv lvpag xaapongam kviyw swcwb tuur gon hoqgv tuur gon namgub 
mwgwnan tulungam lengmnum. 

34Hoo mwv mwgwnan tulu ham hun lvgab pioqlupnum, hoo hoq tulu gab hun 
hoqgv kookwram xaapo tulu ham hoqgw naadwb mwlwqnum, hoo xaapongam 
hun lvgab pioqlupnum. 

35Mwv yajbo hoo lwwsa-lwwma bo hoo lwwcw cwwsa-cwwma bo hoo kangam 
albo vjam tortumnanam mvnum; mwv hoq tuluho hingky jaqb cerubim mam 
hamtaql hvmlwqnum. 

36Hoo hoggab mwv akasiya swwrw dvvpy go mvnum hoo hoq tulu ham hun 
lvgab pioqlupnam. Hoq tulug tookiv hunv, hoo mwv hoq tulu ham rup vpy go 
doopiam piulwqnum. 

37Mwv tombu haagag tortumnan vjam yajbo hoo lwwsa-lwwma bo hoo lwwcw 
cwwmo-cwwlo bo hoo kangam albo vjam hingky jaqb peqs lvgab hvmlwqnum, 

38hoo hoqg swwrw daang lvgab tooky tulungam mwlwqnum. Mwv hoq dumtup 
purlwqnam tulungam joopnum, hoo hoqg rubtin nan tulungv hunv, hvbmabde 
hoqg doopy daang gonhv tamangv. 

Doogin 37 

Hulungam Mvnam 

1Bejalel hulungam akasiya svvda hoqgv mvnum. Daayarv kiubit vnyi gola papo 
gob, taqtam kiubit ak la papo gob, hoo aongv kiubit ak la papo gob nyinum. 

2Hoo mwv loodwrbo hun hoqgv ura-aongam pioqlupnum, hoo hun lvgab hoqg 
gambam ywryiqnum. 

3Hoo mwv hun hoqgv hoqg lvpia dvvpy gab kookwr kwrpy go mvnum, kwrnyi 
gon taqgwn ho hoo kwrnyi gon taqgwn kalam ho vlwqnum. 

4Hoo mwv akasiya lyvxar tulungam mvnum hoo hoq tulu ham hun hoqgv 
pioqlupnum 

5hoo hulungam joon dvb lyvxar tulu ham kookwr tulu ho xwrlwqnum. 

6Hoo mwv aya mwwpa ko dootam ham loodwrbo hun hoqgv mvnum. Daayarv 
kiubit vnyi gola papo gob, hoo taqtam kiubit ak la papo gob mvnum. 

7Hoo mwv hun hoqgv cerubim vnyi go mvnum. Mwv hoq tulu ham kvnyi lvgab 
taql aya mwwpa ko dootam tuur-tuusaqho mwlwqnum, 

8akwn cerub ham tuur gonho, hoo akwn ham tuur gon kalam ho mwlwqnum. 
Aya mwwpa ko dootam akin ho tuur-tuusaqb cerubim vnyiam mwlwqnum. 

9Cerubim tulug alapv aoho lvbjinum, bulug alapv aya mwwpa ko dootam ham 
lobyum tvl doognum; bulug nyuqmv tuurwq minsnum; aya mwwpa ko dootam 
daiyab cerubimwg nyuqmv tuurwqnum. 

Tebolam Mvnam 

10Mwv akasiya svvda hoqgv tebolam kam mvnum. Daayarv kiubit vnyi gob, 
taqtam kiubit ak gob, hoo aongv kiubit ak la papo gob mvnum. 

11Hoo mwv ham loodwrbo hun hoqgv pioqlupnum, hoo ham hun hoqgv gambam 
ywryiqnum. 

12Hoo mwv gamb ak ham loqd akgob jwwkam dvb mvnum, hoo gambam hun 
hoqgv ywryiqnum. 

13Mwv hun kookwr kwrpy go mvnum hoo kookwr tulu ham tebol cwwrw vpig 
lvpia lvpy ho kvblwqnum. 

14Mwgwnan bviywrho kookwr tulungam paqyin tayin, hoq tuluhv tebolam 
lyvxar xwrlwq tvl joon tayin. 

15Tebolam joon dvb, mwv akasiya svvdag lyvxar tulungam mvnum, hoo hoq tulu 
ham hun hoqgv pioqlupnum. 

16Hoo mwv hoqg sungam dvb parnan huku-betangam hoo pwcw-uddungam 
mvnum, hoo hoqg pvtaq-ujuqkam hoo pumkaq-paakaq tulungam aky toolwql 
twwnanam loodwrbo hun hoqgv mvnum. 

Lemptvtam nanam Mvnam 

17“Mwv loodwrbo hun hoqgv lemptvtam nanamkam mvnum. Mwv lemptvtam 
nan ham kvnyi lvgab taql mvnum. Hoqg doopiam, hoqg apongam, hoqg 
pvtaqkam, hoqg opu guugab nanham, hoo hoqg opu tulu ham lvkin gob daakin 
ho mwlwqnum. 

18Hoo hoq hoqgv haqb haqx go taqg-taqsab lengnum, haqb oum gonhv taqcgon 
hoqgv hoo haqb oum gonhv taqcgon hoqgv lengnum; 

19pvtaq toqum go almond opu puudo bo hvb mvnum, vx-cwram opungam 
guugab tvl haqb ak ho doodwb mvnum, hoo pvtaq toqum mam almond opu 
puudu bo hvb mvnum, vx-cwram opungam guugab tvl haqb ak hookam doodwb 
mvnum—ho haqb haqxv lemptvtam nan hoqgv lengnum. 

20Hoo lemptvtam hoq daa hoqgv almon opu puulin bo hvb pvtaq tvqpy go 
guugab dvb mwlwqnum, 

21hoo lemptvtam nanwg haqb haqxwg niikum ho hoqgv opu guugab nanhv 
lengnum. 

22Bulug opu guugab nanv la hoo bulug haqb tuluhv akin gob hoq lvgab nyinum. 
Hoq mwlw hv kvnyi lvgab loodwrbo hun mvnam daakin gob nyinum. 

23Hoo mwv kvn go lempam mvnum nyinum hoo hoqg lemp sabku tulungam hoo 
hoqg joonnan tulungam loodwr hun hoqgv mvnum. 

24Hoq dupum-dvrab tulu ham mwlwngam dengkil loodwrbo hun hoqgv mvnum. 

Sulum Mwwk Yugwngam Mvnam 

25Mwv sulum mwwk yugwngam akasiya svvn hoqgv mvnum. Hoq daayarv ak, 
hoo taqtam kiubit ak gob mvnum. Hoqg poop-daayarv homyinum, hoo hoqg 
aongv kiubit vnyinum. Hoqg tuuly tuluhv hoq lvgab akgob nyinum. 

26Mwv hoqg aongam hoo hoqg taqg-loosaqkam hoo hoqg tuuly tulungam 
loodwrbo hun lvgab pioqlupnum. Hoo mwv hoqg gambam hun lvgab 
ywryiqnum. 

27hoo hun kookwr kwrnyi go mvnum hoqg gamb niikumg tuur-tuusaqho 
kookwr tulu ham rublwqnum, hoo hoq ham joon nadwb lyvxar tulu joogw 
nadwb mvnum. 

28Hoo mwv akasiyag svvda lyvxar tulungam mvnum hoo hoq tulu ham hun lvgab 
pioqlupnum. 

29Mwv dvrwqbo kuty neenanam la loodwrbo sulum mwwn nanam mvnum, 
hoqg hv sungam boam mviyo-mvconam hvb nyinum. 

Doogin 38 

Boyuql Aky Jik Yugwngam Mvnam 

1Mwv boyuql aky jik yugwngam akasiya svvda hoqgv mvnum. Hoqg daayarv 
kiubit ang, hoo taqtam kiubit ang gob mvnum. Hoqg poop-daayarv homyinum, 
hoo hoqg aongv kiubit oumnum. 

2Mwv cuukiq vpyho tuuly vpy go tuulin mvnum. Hoqg tuuly tulu ham luukin 
hoqgv mvnum, hoo mwv ham tama hoqgv pioqlupnum. 

3Hoo mwv yugw hoqg dupum-dvrab tulungam, pwcw tulungam, tuqn nan 
tulungam, pukaq tulungam, xwqgab nan tulungam, hoo loora tulungam mvnum. 
Mwv soq dupum-dvrab tulu sam tama hoqgv mvnum. 

4Hoo mwv tama ponyiab pam tengko-tempeq dvb mvnum, hoqham yugwg gamb 
uraho twlwql apnum ho hoqg tengko-tempeqnamv yugwg papo namgub iknum. 

5Mwv hoqg tengko-tempeqko cwwrw vpy ho tama kookwr kwrpy go cuukiq 
kiqxham mwlwqnum. 

6Mwv lyvxar tulungam akasiya svvda hoqgv lyvxar mvknum, hoo hoq tulu ham 
tama lvgab pioqlupnum. 

7Hoo mwv lyvxar yugw tulu hoqgv bviywrho kookwr tuluho xwrlwqnum, ho 
lyvxar tuluhv ham joonum. Mwv ham taqt uro dvb mvnum. 

Tama Pagam mam Mvnam 

8Mwv tama pagam mam hwrxaqkob hoo hoqg dvqgwngam tama hoqgv mvnum, 
hoq tulu ham kvvrwq minsko tombu haagag nyem tulug vrs kookub ko hoqgv 
mvnum. 

Baag Mvnam 

9Hoo mwv baagam mvnum. Nyooko daiyag baagam kangam bo vjam torp ko 
daayaram kiubit lwwgwb mvnum; 

10hoq tulu ham torca nadwb swwrw camnyi go hoo tama camnyi gob doopiam 
piulwqnum, hvbmabde rup lvgab swwrw tulug tookiv la rubtin nanham 
rubknum. 

11Hoo hoq hvbkalam nyoodum daiya ho kiubit lwwgwb torp koob daayaram 
mvnum, hoq tulu ham torca nadwb swwrw camnyi go hoo tama camnyi gob 
doopiam piulwqnum, hvbmabde rup lvgab swwrw tulug tookiv la rubtin 
nanham rubknum. 

12Hoo dou-haaga daiya hoqg tortumnan daayarv kiubit camng gob mvnum, hoqg 
swwrw dvvyw hv, doopy wyw hv; swwrw tulug tookiv la rubtin nanhv rupv. 

13Hoo aga hoqg dou-cagag namgub kiubit camngnum. 

14Toggoq akwn ho tortum nan lvgab swwrw doum mvla doopy oumv kiubit 
camleq angnum. 

15Hoo taqgwn hoqgab. Baag toggoqg taqg-loosaqg tortum nan lvgab swwrw 
doum mvla doopy oumv kiubit camleq angnum. 

16Tortumnan mwlw hv kangam bo vj tulungam tornum. 

17Hoo swwrw tulug doopiv tamangv, hvbmabde swwrw tulu hoqg tookiv la 
rubtin nanhv rupv. Hoq tulu ho dumtup purlwql joopnam tulungv rupv, hoo 
baagwg swwrw mwlwngam rup hoqgv rubtinum. 

18Hoo baag toggoqkam alaq hoqgv hingky jaqb hamnam yajbo hoo lwwsa-
lwwma bo hoo lwwcw cwwmo-cwwlo bo hoo kangam albo vjam tortum nan gob 
mvknum. Hoqg daayarv kiubit camnyinum hoo hoqg taqtv kiubit ang gob 
aonum, hoqhv baagwg torpnam tortumnan tulu hvb nyinum. 

19Hoo hoq tulug swwrwngv dvvpynum. Hoqg doopy vpiv tamangv, hoq tulug 
tookiv rupv, hoo hoq tulu aoho dumtup purlwqnam tulungam joopnum hoo hoq 
tulu ham rupv rubtinanum. 

20Xumk pirr nyin-mvnnan dupum-dvrab mwlwngv, hoo hoqg baagam diiyiknan 
mwlw hv tama hoqgv mvnum. 

Xumk Pirr Mvnnan Dupum-dvrab 

21Soq tulu si xumk pirram mvn nanam xeqpnam tulungv, xumk pirrwg mwi-
mvcangam xeqp kunamv, soq tulu sam Mojesg gaml jik jaqb xeqpnum, nyub 
Aaron gv ko tuup Itamar Lebi nyi tulug nyig bob nyitwl gorgy naal nyignum. 

22Juda nyob hoqgv Hurwg ko siqda Urig ko tuup Bejalel Mojesnvn At Swg gaml 
beknam hog mwlwngam nyiknum; 

23hoo mwwg lvgab Dan nyob hoolu hoqgv Ahisamak ko tuup Oholiyab nyimin 
gvnum, wlw taqlaq boam, ho nyiqar harn boam ho yajbo hoo lwwsa-lwwma bo 
hoo lwwcw cwwmo-cwwl bo hoo kangam albo vj hamlaq boam jiknum. 

24Dvrwq namlo gab hun bonam nyin kunam mwlwngam, hun aky jinam ham 
xikumnamv camnyi leq kiya twngk gola 730 sikil gob nyinum, hoqhv dvrwq 
namlog sikil lv. 

25Nyi tulu hoqgv rup jikumnamv rup lwwg telent gobla 1,775 sikil gob nyinum, 
hoqhv dvrwq namlog sikil lv: 

26dvrwq namlongam nam mvn mvdwb nyi vnyw camnyi hoqgv naalayil hoq 
odum mam nyiicwr-cwrxiam aky jinboam xikal xiqkumnamv 603,550 gob 
nyinum. 

27Dvrwq namlo doopiam yvqlwqnanv la doopiam tortumnanv rup twngk 
lwwgwb nyinum; doopy lwwg gab twngk lwwg, doopy ak gab twngk barg. 

28Hoo 1,775 sikil go mwv swwrw tulu gab tookiam hoo dumtup purlwqnam 
tulungam joopnum hoo hoq tulu gab rubtin nan tulungam mvnum. 

29Tama aky jikum kunamv twngk camkvn gola 2,400 sikil gob nyinum; 

30hoqg lvgab mwv kvvrwq minsko tombu haagag doopiam, tama yugwngam la 
tama ponyiab pam hoo yugw hoqg dupum-dvrab mwlwngam tama hoqgv 
mvnum, 

31baag doopiam, hoo baag toggoqkam, xumk pirrwg tooky haqyinan tulu ham, 
hoo baag hoq tooky haqyinan tulu ham tama hoqgv mvnum. 

Doogin 39 

Nyub Tulug Vjam Mvnam 

1Dvrwqbo Dook ho kootwl bon nyitaqnan vjam yajbo hoo lwwsa-lwwma bo hoo 
lwwcw cwwmo-cwwlo bo tan hoqgv bulv aljaqn bo vjam cumnum. Bulv 
Mojesnvn At Swg gaml bek jaqb Aaron gab dvrwqbo vj tulungam mvnum. 

2Mwv hunwg lolup pam, yajbo hoo lwwsa-lwwma bo hoo lwwcw cwwmo-cwwlo 
bo, hoo albo tan hoqgv mvnum. 

3Hoo bulv hunam ok hvb kvnyi lvgab jwwjab tvl, hoo mwv ham tan hvb soonyio 
koodwb twqlin layil yajbo hoo lwwsa-lwwma bo hoo lwwcw cwwmo-cwwlo bo, 
hoo albo tan tulu lvgab anya jaqb riiyo-riiconum. 

4Bulv lolup pam vnyi go mvnum, ho hoqg niqtuqkam lvkin gob hvmsiqnum. 

5Hoo At Sw Mojesnvn gaml jinam hvb bulv hun, yajbo hoo lwwsa-lwwma bo hoo 
lwwcw cwwmo-cwwlo bo, hoo albo tan tulu hoqgv pusam luukin aiyin dvb 
hingky jaqb cumknum. 

6Bulv onex wlw tulungam mvnum, Israelwg ko tuup tulungam wlw ho 
tvqlwqnum, hoggub morx lvqcam yip pwnbov hingky jaqb pwnam hvb 
tvqtwqnum, hoo ham hun lvgab putuml apnum. 

7Hoo At Swg Mojesnvn gaml bekjaqb mwv hoq wlw tulug gorbw aoho lolup pam 
cumlwqnum, ho hv Israelwg ko tuup tulungam mwwpa dvb nyinum. 

8Mwv haabog kuiyam hingky jaqb mvnum, lolup mwcw jaqb, hun, yajbo hoo 
lwwsa-lwwma bo hoo lwwcw cwwmo-cwwlo bo, hoo albo tan tulu hoqgv ham 
mvnum. 

9Hoqhv poop-daayar homyinum. Bulv haabog kuiyam cwrkap dvb mvnum, 
hwdlo cwrkap yin hoqg daayarv haqg kiya gob nyinum hoo hoqg taqtv haqg kiya 
gob nyinum. 

10Hoo bulv hoqho wlw ham jvpy gob paacanum. Otuq jabho sardius, topaj, hoo 
karbunkel tulungam pvvlwqnum; 

11hoo jvbnyi deenho emerald, sappir, hoo viyinam pvvlwqnum; 

12hoo jobum deenho jakin, agate, hoo ametisam pvvlwqnum; 

13hoo jvpy deenho beril, onex, hoo jasparam pvvlwqnum. Hoq tulu ham hun 
putumko lwkw ho apnum. 

14Hoqho wlw camleq pwnyi go Israelwg ko tuup tulug eminam gab doomnum. 
Hoq tuluhv morx lvqc hvb nyinum, camleq vnyig nyob tulu ham ak-ak ho hoqg 
eminam xiqlwqnum. 

15Hoo bulv haabog kuiyam dvrwqbo hun gai loq tuko-tupeql tulwqnum. 

16Hoo bulv haabog kui gab hun lvgab kookwr kwrnyig mvnum, hoo kookwr 
kwrnyiam haabo kuiywg gamb ho kvrlwqnum. 

17Hoo bulv haabog kuiywg kookwrho hun axangam mwlwqnum. 

18Bulv tuur-tuusaqb axa ham hunwg putum nanho hoq-gabnum. Hog gab bulv 
lolup vjwg agaho kaapa dvb mwlwqnum. 

19Ho bulv hun lvgab kookwr kwrnyi go mvnum, hoo hoq tulu ham haabog 
kuiyam tuur-tuusaqb hoq-gabnum, hoq ham lolup dvqsin uraho doomnum. 

20Hoo bulv hun lvgab kookwr kwrnyi go mvnum, hoo hoq tulu ham lolup vnyig 
akog jemy odumho hingky jaqb cumlwqnum. 

21Hoo At Sw Mojesnvn gaml bekjaqb bulv haabo kuiywg kookwram lolup 
kookwrho yajbo pus lvgab ham tvl apnum, ho hoqhv hingky jaqb alaq lvgab lolup 
vjho cumlwqnum, ho haabog kuiyv lolup hoqgv hwdlo kam pusuq maanum. 

22Mwv lolup kamt tulu hamkam yajbo tan hoqgv cumnum, 

23Hoo lvpa ra ho dumpo tulwqko ungngam mvkonum, ho ham puceq mvma dvb 
cumnam vj hoqgv hiqcubnanam hvmlwqnum. 

24Kamt jemy niqtuqho yajbo, lwwsa-lwwma bo hoo lwwcw cwwmo-cwwlo bo 
hoo kangam albo tan hoqgv bulv annar aaxiam hvmlwqnum. 

25Bulv loodwrbo hun riinyiam mvnum, hoo riinyiam annar aaxy pengko-pengko 
ho kamt rumpwho hvmlwql hvmyiq lwqnum— 

26At Sw Mojesnvn gaml bekjaqb riinyi ak hoo annar aaxy ak hamko-hampeql bon 
nyin mvdwb kamt rumpwho hvmlwq kunum. 

27Bulv Aaron gab la mwwg ko tuup tulu gab kam aljaqn bo lvlwqkam cumjnum, 

28hoo albo dumlupam, hoo albo bopyangam, hoo albo ura vj koosam, 

29hoo At Sw Mojesnvn gaml bekjaqb albo pusam hoo yajbo hoo lwwsa-lwwma 
bo hoo lwwcw cwwmo-cwwlo bo tan hoqgv tonab hingky jaqb cumknv 
hvmjnum. 

30Bulv loodwrbo hun beta golo morx lvqcam taqnam hvb xeql, “At Sw gab Dvrwq 
dvn.” hvl tvqlwqnum. 

31Hoo At Sw Mojesnvn gaml bekjaqb bulv ham dumlup aoho yajbo tan lvgab 
hwwtinum. 

32At Sw Mojesnvn gaml bekjaqb xumk pirr kvvrwq minsko tombug bonam 
nyinya kunum, hoo Israel nyiilungv bulv gaml bekjaqb nyiknum. 

33Ho bulv xumk pirram Mojesnvn joa jinum, tombungam la hoqg dupum-dvrab 
mwlwngam, hoqg tooky tulungam, hoqg mwgwnan tulungam, hoqg xaapo 
tulungam, hoqg swwrw tulungam, hoo hoqg doopy tulungam; 

34tombungam rwwtumnan yaap tvmwr vpinam tamin neenam tulu ham hoo 
sibin vpin tulu ham, hoo vj tortumnan tulu ham; 

35pvvb wyw uddum lvgab hoqg lyvxar tulu ham hoo aya mwwpa ko dootam 
mam; 

36tebol lvgab hoqg hog mwlw dupum-dvrab pam, hoo lwxiam wtwngam 
doomnam mam; 

37loodwrbo hun hoqgv lemptvtam nanham hoo hoqg lemp lvgab lemp tulu ham 
hoo hoqg dupum-dvrab pam, hoo huto gab kuty tulu ham; 

38hun yugw ham, neenan kuty ham hoo sungam bo sulum mwwnan ham, hoo 
tombu haagag tortumnan vj ham; 

39tama yugw ham, hoo tama ponyiab ham, hoqg lyvxar tulu ham, hoo hoqg hog 
mwlw dupum-dvrab pam; hursko pagam ham hoo hoqg dvqgwnan ham; 

40baag ho haqyinan ham, swwrw tulu ham, hoo hoqg doopy tulu ham, hoo baag 
toggoqkam tortumnan vj tulu ham, hoqg osongam, hoo hoqg tortum nanham; 
hoo kvvrwq minsko tombug xumk pirr bon nyinan hog mwlw dupum-dvrab 
pam; 

41Dvrwqbo Dook ho bonam nyitaqnan kangam bo vj tulu ham, nyub Aaron gab 
dvrwqbo vj tulu ham, hoo mwwg ko tuup tulug nyubwb nyitwl bon nyitaqnan vj 
tulu ham mvknum. 

42At Sw Mojesnvn gaml bekjaqb Israel nyiilungv hog mwlw bonam nyinum. 

43Hoo Mojes bonam mwlwngam kaanum, hoo kaato, At Swg gaml bekjaqb bulv 
hog mwlwngam nyinum, bulv bonam nyiyum kunum. Ho Mojes bulam lvqc 
ciknum. 

Doogin 40 

Xumk Pirram Diirabnam 

1At Sw Mojesnvn agam goonv begamv, 

2“Otuq poolwg otuq aalam no kvvrwq minsko tombug xumk pirram diirab tayin. 

3Hoo no hoqho pvvb wywngam vlwql aptayin, hoo no hulungam vj lvgab tortum 
tayin. 

4Hoo no tebolam bwa layil hoo ham mwx-mvaql aptayin, hoo no lemptvtam 
nanham bwa layil hoo lemp tulungam hoqho aptayin. 

5Hoo no sulum mwwk hun yugwngam pvvb uddumg agaho joop tayin, hoo xumk 
pirr viyap pam vj tortuml aptayin. 

6No boyuqnam aky jik yugwg xumk pirr kvvrwq minsko tombug viyap agaho 
mvl aptayin, 

7hoo hursko pagam mam kvvrwq minsko tombu gvla yugwg pengko ho 
mvptayin, hoo hoqho iss loq aptayin. 

8Hoo no baagam taqg-loosaqb mvl aptayin, hoo baag toggoqg tortum nanam 
torptayin. 

9“Hoo no neenanam kuty naatayin hoo xumk pirram la hoqho doonbo 
mwlwngam neetayin hoo hoqham la hoqg mwlw dootam-daqtamnan 
garxaqtayin, ho hoq tuluhv dvrwq tayin 

10No boyuqnam aky yugwngam hoo hoqg hog mwlw dupum-dvrab pam kuty 
neel hoo yugwngam garxaqtayin, ho yugwngv dvrwq kwrwq tayin. 

11No hursko pagam mam hoo hoqg twgwnan tulu ham kuty neel garxaqtayin. 

12Ho no Aaron nvla hoo mwwg ko tuup tulu ham kvvrwq minsko tombu haagaho 
boalayil bulam iss lvgab hwrxaq tayin 

13hoo Aaronnvn dvrwqbo vj tulu ham koom tayin. Hoo no mwam kuty neel 
mwam garxaqtayin, ho mwv nyub gob nyitwl ngam bon nyij kodub. 

14No mwwg ko tuup tulungam kam booa layil bulam lvlwq kamtam koom tayin, 

15hoo bulug abam no kuty neenam hvb bulam kuty neetayin, ho bulv nyubwb 
nyitwl ngam bon nyij kodub. Hoo bulam kuty neenam hv bulam kuiyum namgub 
bulug hotam-hotam xaqb nyubwb swwm dvb mvknamv.” 

16Soq sam Mojes nyiknum; mwam At Swg gaml bekjaqb mwv nyinum. 

17Vnyw nywnyi deenwg otuq poolwg otuq aalho xumk pirram diirab kunum. 

18Mojes xumk pirram diirab kunum. Mwv hoqg doopiam ywrgab kunum, hoo 
hoqg mwgw tulungam mvrab kunum, hoo hoqg lyvxar tulungam xwrlwq kunum, 
hoo hoqg swwrw tulungam diilwq kunum. 

19Hoo At Sw Mojesnvn gaml bekjaqb mwv tombungam xumk pirram tomlup 
kunum hoo tombungam hoqg aoho rwwlwql putum kunum. 

20Mwv pvvb wywngam naaknum hoo ham hulu urab vlwqnum, hoo lyvxar 
tulungam hulu aoho xwrlwqnum hoo aya mwwpa ko dootam ham hulu aoho 
joopnum. 

21Hoo At Sw Mojesnvn gaml bekjaqb mwv hulungam xumk pirr urab joanum hoo 
tortumnan vjam mvnum, hoo pvvb wyw uddum mam vjv torlupnum. 

22Mwv kvvrwq minsko tombug nyoodum daiyag xumk pirram vj tortumko 
lvvgho tebolam joopnum, 

23hoo At Sw Mojesnvn gaml bekjaqb At Swg agaho wtwngam mwx-mvaql 
apnum. 

24Mwv lemptvtam nanham kvvrwq minsko tombug nyooko daiyag xumk pirrwg 
taqcgon ho tebol apnum, 

25hoo At Sw Mojesnvn gaml bekjaqb lemp tulungam At Swg agaho apnum. 

26Mwv hun yugwngam kvvrwq minsko tombug vj tortumko agaho apnum, 

27hoo At Sw Mojesnvn gaml bekjaqb sungam bo sulum mam hoqho mwwnum. 

28Mwv xumk pirr viyap gab tortumnan vjam mwlwqnum. 

29Hoo At Sw Mojesnvn gaml bekjaqb mwv boyuqnam aky jik yugwngam kvvrwq 
minsko tombug xumk pirr haagaho joop kunum, hoo hoqho boyuqnam akiam 
hoo dvs akiam jinum. 

30Mwv hursko pagam mam kvvrwq minsko tombu gvla yugwg pengko ho mvl 
apnum, hoo hoqho hurs dvb issam pvvnum, 

31hoqho Mojes la Aaron hoo mwwg ko tuup tulungv bulug all-alaqkam hursnum. 

32At Sw Mojesnvn gaml bekjaqb bulv kvvrwq minsko tombub wikam, hoo bulv 
yugwb hvvnwq yukam bulv hursnum. 

33Hoo mwv xumk pirram la yugwg taqg-loosaqg baagam diirab kunum, hoo baag 
toggoqkam vj lvgab tortumnum. Ho Mojes bonam nyiyum kunum. 

At Swg Yuunamv 

34Ho kvvrwq minsko tombungam doomwqkv pulupnum, hoo At Swg yuunamv 
xumk pirram hwrlupnum. 

35Hoo kvvrwq minsko tombungam doomwq pulupl doog ko-gab Mojes urab 
haanyi maanum, hoo At Swg yuunamv xumk pirram hwrlupnum. 

36Bulug nyiody book mwlwho, hwdlo doomwqkam xumk pirr hoqgam aob 
naaca yukam, Israel nyiilungv bulug nyiodam boorab kunum. 

37Hvbmabde doomwqkam naaca maaikam, ho bulv hwdlo aal namgub naaca 
maady deedib, bulv wrab maab doonum. 

38Hoggab Israel nyiilungv kaapa dvb bulug nyiody book mwlwho, At Swg 
doomwqkv aalam xumk pirr aoho doonum, hoo aiyam wmmwb nyitwl doonum. 

Libitikas 

Libitikas 1 

Boyuqnam Aky Jinam Tulug Pvvb 

1At Sw Mojesnvn goqnum hoo kvvrwq minsko tombu hoqgv mwam agam goonv, 
begamv, 

2“Israel nyiilungam agam goog dvl hoo bulam beto, hwdlo nulug pengko hoqgv 
akgon jaqkam, At Sw gab aky jiyikam, svv loqla sviya loq dorg-dorgwb nulug 
tuun-mee akiam jidwb nyitayin. 

3“Mwwg svv aky jinam hv boyuqnam aky goloqkam, mwv un-tar gvma bo hvvb 
loq dorg jidwb nyitayin. Mwv kvvrwq minsko tombug haagaho ham booa tayin, 
ho mwam At Sw agaho loorwq kodwb. 

4Mwwg alaqkv boyuqnam aky jinam svv dumpo ho mwv idaq jitayin, hoo nyic 
kwly gab pwr ham mwwgab loorwq tayin. 

5Ho mwv At Swg agaho hvvb ham patab tayin, hoo Aaron gv ko tuup tulungv 
nyubv uiyam bwa layil kvvrwq minsko tombu haagag yugw bviywrho pwqyaq 
tayin. 

6Ho mwv boyuqnam aky ham patabl hoo vmwqb twqmwq tayin, 

7hoo Aaron gv ko tuup nyub tulungv wm parn dvb wswngam mwx-mvaq layil 
hoo yugw ho wm pvrlwq tayin. 

8Hoo Aaron gv ko tuup nyub tulungv twqmwqnam vdin tulungam, dumpongam 
kam, hoo oxam kam yugw ho wm gul doonbo wsw aoho vlwq tayin; 

9hvbmabde hoqg hara vdinam la hoqg lvpiangam mwv iss lvgab hwrxaqtayin. 
Hoo nyubv hoq tulu ham yugw ho boyuqnam aky gob partayin, hv At Swn 
boyuqnam aky bvla dvnam aky sungam bo gob nyitayin. 

10“Mwwg boyuqnam aky hv tuun-mee hoqgv sviya maalo sibin baloqkam, un-tar 
gvma bo bimp loq dorg mwv boatayin, 

11hoo mwv At Swg kaagaho nyoodum daiyag yugw ho ham patab tayin, hoo 
Aaron gv ko tuup nyub tulungv hoqg uiyam yugw bviywrho pwqyaq tayin. 

12Hoo mwv ham twqmwq tayin, hoqg dumpongam hoo hoqg oxam nyubv yugw 
ho wm gul doonbo wsw aoho vlwq tayin, 

13hvbmabde hoqg hara vdinam la hoqg lvpiangam mwv iss lvgab hwrxaqtayin. 
Hoo nyubv hoq tulu ham yugw ho boyuqnam aky gob partayin, hv At Swn 
boyuqnam aky bvla dvnam aky sungam bo gob nyitayin. 

14“At Sw gab mwwg boyuqnam aky hv pvta baloqkam ho mwwg pukum mam 
aky jidy sanam mam mwv bwa tayin. 

15Hoo nyubv ham yugw ho bwatayin hoo hoqg lwwpongam hiqswr tvl ham 
yugw ho partayin. Hoqg uiyam yugw bviywrb biqpaq mvtayin. 

16Mwv hoqg ammam la hoqho dooxa kunboam hoo ham yugwg dou-caga daiyag 
mui dook ho jooxaq tayin. 

17Mwv hoqg alapam puctayin hvbmabde ham mwlwngam puriqram. Hoo nyubv 
hoqg ham yugw wm wsw aoho partayin. Hoq boyuqnam aky hv At Swn dvnam 
aky sungam bo gob nyitayin. 

Libitikas 2 

Dvs Aky Tulu gab Pvvb 

1“Hiyv lajaqkam hwdlo dvs akiam At Sw gab aky bwa yin, mwwg akiv jinam mam 
albo wtwngam jitayin. Mwv hoq lvgab kutiam pwlwql hoo sungam boam vlwq 
tayin 

2hoo ham Aaron gv ko tuup nyub tulungam bwa jitayin. Hoo mwv wtw hoqgv 
alaq pvvgwb hoo kutiam la, ho hoqg sungam bo hog mwlwngam, hoo nyubv hoq 
tulu ham mwwgab de akgob yugw ho partayin, hv At Swn dvnam aky sungam bo 
gob nyitayin. 

3Hvbmabde hoq jingo dvs akiv Aaron gab la mwwg ko tuup tulu gab dootayin; 
hoqhv At Swg dvs-twws aky hoqgv mwlwngam dvrwq yaanbo akgob nyitayin. 

4“Hwdlo no dvs aky ak loora ho wtwngam cwwtwl aky bwa baloqkam, hoqham 
opap kiilwq maab kuty lvgab mviyo tvl cwwnam wtw tulungam maalo opap 
kiilwq maab kuty lvgab wtw mvnam loq bwatayin. 

5Hoo noqg dvs aky ak hv wtw cwwcwnam baloqkam, hoqham opap kiilwq 
maanam albo wtwngam kuty lvgab mviyo tvl bwatayin. 

6No hoqham vmwq gob mwmwq tvl hoo kutiam hoq aoho toolwq tayin; hoqhv 
dvs aky akwb nyitayin. 

7Hoo noqg dvs aky ak hv loora hoqg kaqnam aky baloqkam, hoqham kuty lvgab 
albo wtw mviyo tvl bwatayin. 

8Hoo no soq sib mvnam wtw tulungam At Sw gab dvs akiam bwa jitayin, hoo 
hwdlo hoqham nyubam bwa jiyikam, mwv hoqham yugw ho bwatayin. 

9Hoo nyubv dvs aky hoqgv mwwgab dvb akgob hoo ham yugw ho partayin, hv 
At Swn dvnam aky sungam bo gob nyitayin. 

10Hvbmabde hoq jingo dvs akiv Aaron gab la mwwg ko tuup tulu gab dootayin; 
hoqhv At Swg dvs-twws aky hoqgv mwlwngam dvrwq yaanbo akgob nyitayin. 

11“Nulv At Sw gab dvs aky bwayin opap kiilwqnam hoqgv bwa dvb nyiram, 
hoggab nulv opap kiilwqnam mam parmabv ho ngola ngamkam At Swg dvs aky 
gob jimabv. 

12Nulv otuqcob aaxy-amaram At Sw gab aky bwa jito, hvbmabde hoq tulu ham 
yugw ho sungam dvb aky jimabv. 

13Noqg dvs aky jinam mwlw ham no al vlwqtvl yaam mvmab pvvtayin. Noqg dvs 
aky hoqgv nam Pwnbog pvvb birnam alam niim mvmabv; noqg aky jinam 
mwlwho alam aky jitaq tayin. 

14“No otuqcob aaxy-amaram lengco boam At Swn aky jidnyiloqkam, noqg 
ommum ammam wm romnul xuxaqtvl, no dvs akiam jitayin. 

15Hoo no kutiam hoq aoho aptayin hoo sungam bo kutiam hoq aoho aptayin; 
hoqhv dvs akiv. 

16Hoo nyubv hoqham mwwgab dvb tuugin mwmwqnam dvsam hoo sungam bo 
mwlw lvgab kuty tuugin ham partayin; hoqhv At Swg dvs akiv. 

Libitikas 3 

Swrso gab Aky Jinam Pvvb 

1“Mwwg akiv swrsog pwr aky gab nyiloqkam, mwv svv hvvtw hoqgv hvvb 
gojaqkam hoo hvvn gojaqkam aky jiyi nyiloqkam, mwv un-tar gvma boam At 
Swg agaho jitayin. 

2Hoo mwv mwwg alaqkam mwwg aky jitanam dumpo ho idaqtayin hoo ham 
kvvrwq minsko tombu haagaho patab tayin, hoo Aaron gv ko tuup nyub tulungv 
uiyam bwa layil yugw taqg-taqsaqho pwqyaq tayin. 

3Hoo swrso pwr aky hv At Swn dvnam aky jinamv, mwv hara hoqg ox 
mwlwngam hoo vx-aiyeqho ox doonbo mwlw ham, 

4hoo kiicwr pwnyi lvgab gvvs hoqg ox tulu ham, hoo ringtaq lvgab vsinam mwv 
kiicwr lvgab peelin tayin. 

5Hoo Aaron gv ko tuup tulungv ham yugwg boyuqnam akiam wm gudu ko wsw 
aoho partayin; hoqhv At Swn dvnam aky sungam bo gob nyitayin. 

6“Mwwg akiv swrsog pwr aky gabnyilo, mwv sviya pvtw hoqgv yaap gojaqkam 
hoo yaan gojaqkam aky jiyi nyiloqkam, mwv un-tar gvma boam At Swg agaho 
jitayin. 

7Mwv sviya ko dorg mwwg aky gab jidnyiloqkam, mwam ham At Swg agaho jim 
tayin, 

8mwwg alaqkam mwwg aky jitanam dumpo ho idaqtayin hoo ham kvvrwq 
minsko tombu haagaho patab tayin; hoo Aaron gv ko tuup tulungv hoqg uiyam 
yugw taqg-taqsaqho pwqyaq tayin. 

9Ho swrso pwr aky hoqg ox tulungv At Swn dvnam aky jinamv, mwv gv dorpwg 
oxam amy namgub, hwngtw polo alo namgub peelin tayin, hoo hara hoqg ox 
mwlwngam hoo vx-aiyeqho ox doonbo mwlw ham, 

10hoo kiicwr pwnyi lvgab gvvs hoqg ox tulu ham, hoo ringtaq lvgab vsinam mwv 
kiicwr lvgab peelin tayin. 

11Hoo nyubv ham yugw ho partayin hoqhv At Swn dvnam aky jinamv. 

12“Mwwg akiv sibin dorg jidnyiloqkam, mwam ham At Swg agaho jim tayin, 

13hoo mwwg alaqkam hoq aky jitanam dumpo ho idaqtayin hoo ham kvvrwq 
minsko tombu haagaho patab tayin; hoo Aaron gv ko tuup tulungv hoqg uiyam 
yugw taqg-taqsaqho pwqyaq tayin. 

14Ho mwv hoqgv aky jitayin, mwwg aky jinamv At Swn dvnam aky jinamv, hoo 
hara hoqg ox tulungam hoo vx-aiyeqho ox doonbo mwlw ham, 

15hoo kiicwr pwnyi lvgab gvvs hoqg ox tulu ham, hoo ringtaq lvgab vsinam mwv 
kiicwr lvgab peelin tayin. 

16Hoo nyubv ham yugw ho partayin hoqhv At Sw gab dvnam aky sungam bongv. 
Ox mwlw jaqhv At Sw gv. 

17Soq si nulug hotam-hotam nwrba xaqb pvvb gob nyitayin. Nulv hoglo nyookho 
doojaqkam nulv oxam la uiyam dvmabv.” 

Libitikas 4 

Nyic Aky gab Pvvb 

1Hoo At Sw Mojesnvn agam gool, begamv, 

2“Israel nyiilungam agam goog dvl beto, hiyv gonjaqkam At Swg nyima bvk hvl 
gaml jinam tulu ham nyiduml nyimab hvbmab nyip-nyilupl hoq akgon nyik 
baloqkam, 

3hoqham xuqlin kunum nyubv nyic nyib nyiloqkam hv nyiilug ao lo nyixiaq kam 
haam dvn, ho mwwg nyic nyiknam gab mwv svv hvvb un-tar gvma boam nyic 
aky gab At Swn jitayin. 

4Mwv hvvbam kvvrwq minsko tombug haagaho At Swg agaho boatayin hoo 
mwwg alaqkv hvvb dumpo ho idaql hoo hvvbam At Sw agaho patab tayin. 

5Hoo xuqlin kunum nyubv hvvb hoqg ui tuugin naalayil ham kvvrwq minsko 
tombu ho bwatayin, 

6hoo nyubv mwwg lvqcwngam uiho xwqbam layil uiyam kvn go At Swg agaho 
dvrwq namlongam tortumko ho haagaho pwqkar tayin. 

7Hoo nyubv ui tuugin kvvrwq minsko tombu yugwg sungam dvb sulum mwwk 
vrrw ho toolwqtvl At Sw agaho pvvtayin, hoo jingo hvvb uiyam mwlwngam 
yugw lwkwho boyuqnam aky gob kvvrwq minsko tombug haagaho toop tayin. 

8Hoo nyic gab aky jinam hvvb hoqg ox mwlwngam, hara hoqg ox mwlwngam 
hoo vx-aiyeqho ox doonbo mwlw ham mwv peelin tayin 

9hoo kiicwr pwnyi lvgab gvvs hoqg ox tulu ham, hoo ringtaq lvgab vsinam mwv 
kiicwr lvgab peelin tayin. 

10(soq mwlw sam hoggub swrso pwr aky jinam hoqgv naalinam hvb hvvb hoqgv 
naalin tayin); hoo nyubv hoq tulu ham yugw ho boyuqnam aky parnam hvb 
partayin. 

11Hvbmabde hvvb hoqg vpinam, hoo gv vdin mwlwngam, hoqg dumpongam, 
hoqg lvpiangam, hoqg hara vdinam, hoo hoqg eengam— 

12hvvb hog piiyum kunam mwlwngam—mwv svmcwg lvvgwg dvrwqko nyook 
mui yoqkumko aoho wsw lvgab wm parxa tayin. Ho ham mui aoho parxa tayin. 

13“Israel nyi mwlwngv nyip-nyilupl nyicam nyipkulo hoo dookumg vnyiq 
kaagaho kvs pakloqkam, hoo At Swg nyima bvk hvl gaml jinam tulu ham nyi ak 
nyipkulo, hoo bulug nyixiaqkam bulv mwwdar kubnyilo, 

14ho bulug nyic nyiknam mam bulv cengk baloqkam hookumbo dvparv bulug 
nyic gab svv hvvb dorg aky jil kvvrwq minsko tombu agaho boatayin. 

15Hoo dvpar hoqg nyixa tulungv bulug alaqkv At Swg agaho hvvb dumpo ho 
idaql hoo hvvbam At Sw agaho patab tayin. 

16Ho xuqlinam nyubv hvvb hoqg ui tuugin kvvrwq minsko tombu uraho 
bwwlwqtayin, 

17hoo nyubv mwwg lvqcwngam uiho xwqbam layil uiyam kvn go At Swg agaho 
vj tortumko haagaho pwqkar tayin. 

18Hoo mwv ui tuugin kvvrwq minsko tombu yugwg vrrw ho toolwqtvl At Sw 
agaho pvvtayin, hoo hoq pwqngo hvvb uiyam yugw lwkwho boyuqnam aky gob 
kvvrwq minsko tombug haagaho toop tayin. 

19Hoo hoqg ox mwlwngam mwv naalin tayin hoo ham yugw ho partayin. 

20Hoqhvb mwv hvvbam mvtayin. Mwv hoggub nyic aky hvvbam mvnum, 
hoqhvb mwv sam nyitayin. Hoo nyubv bulug nyic kwly gab pwr jitayin, hoo 
bulug nyicam apaq jitayin. 

21Hoo mwv svmcwg lvvgwb hvvbam baqlin tayin hoo ham otuq hvvbam wm 
parnam hvb parpaq tayin; hoqhv dvpar gab nyic akiv. 

22“Hwdlo nyigbo akv At Swg nyima bvk hvl gaml jinam tulu ham nyiduml nyimab 
hvbmab nyip-nyilupl nyitkul ham mwwg nyixiaqkam mwwdar kubnyiloqkam 

23ho mwwg nyic nyiknam mam mwv cengk baloqkam, sibin bimp loq dorg un-
tar gvma boam tayin, 

24hoo mwwg alaqkv sibin dumpo ho idaql hoo ham boyuqnam aky jikwg At Sw 
agaho patab tayin; hoqhv nyic akiv. 

25Ho nyubv nyic gab aky jinam hoqg ui tuugin mwwg lvqcw lvgab naatayin hoo 
ham boyuqnam aky jikwg yugw aog vrrw tuluho pvvtayin hoo hoqg lvvgwg 
uiyam boyuqnam aky jik yugw lwkw ho toop tayin. 

26Hoo hoqg ox mwlwngam mwv swrso pwr akiam parnam hvb, yugw ho 
partayin. Ho nyubv mwwg nyic kwly gab pwr jitayin, hoo mwwg nyicam apaq 
jitayin. 

27“Nyi nyiisam akgon At Swg nyima bvk hvl gaml jinam tulu ham nyiduml 
nyimab hvbmab nyip-nyilupl nyitkul, hoo mwwg nyixiaqkam mwwdar kubalo, 

28ho mwwg nyic nyiknam mam mwv cengk baloqkam, mwv mwwg nyic gab 
sibin bin dorg un-tar gvma boam mwwg nyic nyiknam gab boatayin. 

29Hoo mwwg alaqkv nyic aky gab jinam sibin dumpo ho idaql hoo nyic aky ham 
boyuqnam aky kwlib patab tayin. 

30Hoo nyubv hoqg ui tuugin mwwg lvqcw lvgab naatayin hoo ham boyuqnam 
aky jikwg yugw aog vrrw tuluho pvvtayin hoo hoqg jingo uiyam yugw lwkw ho 
toop tayin. 

31Hoo swrso gab pwr aky jinam oxam naalinam hvb, hoqg ox mwlwngam mwv 
naalin tayin, hoo nyubv ham yugw ho At Swn sungam bo aky gob partayin. Hoo 
nyubv mwwg nyic kwly gab pwr jitayin, hoo mwwg nyicam apaq jitayin. 

32“Mwv sviya ko ak nyic gab aky jidnyiloqkam, mwv un-tar gvma bo yaan loq 
dorg jimtayin 

33hoo mwwg alaqkv nyic aky gab jinam dumpo ho idaql hoo nyic aky ham 
boyuqnam aky kwlib patab tayin. 

34Hoo nyubv hoqg ui tuugin mwwg lvqcw lvgab naatayin hoo ham boyuqnam 
aky jikwg yugw aog vrrw tuluho pvvtayin hoo hoqg jingo uiyam yugw lwkw ho 
toop tayin. 

35Hoo swrso gab pwr aky jinam sviya oxam naalinam hvb, hoqg ox mwlwngam 
mwv naalin tayin, hoo nyubv ham yugw ho At Swg dvs-twws aky aoho partayin. 

Hoo nyubv mwwg nyic nyiknam gab nyic kwly gab pwr jitayin, hoo mwwg 
nyicam apaq jitayin. 

Libitikas 5 

1“Hiyv lajaqg nyic nyinam ham mwam nyi rolu ho mwwg kaanam mam la 
cengnam mam hvvkib pagoqkam bem dvb jitayin, hvbmabde mwv agam bema 
baloqkam, mwwg nyixiaqkam mwv baqtayin; 

2ho hiyv lajaqkam kacboam kvsiq baloqkam, hoqhv nyorog svdin svma 
kacboam, ho tuun-mee svma kacboam ho puml gwn-jarnbo tulug svma 
kacboam, hoo hoqham mwwg hoqgv mwv kvsil doogam gab, hoo mwv kac 
yukun, hoo mwwg nyixiaqkam mwwdar yukun; 

3ho mwv nyi hoqgv lengbo kacam kvs baloqkam, hog goojaqkam kacboam doog 
yukun, hoq akhv kac duku, ho hoqhv mwwg hoqgv kvs dukun, hoqham mwv 
hwdlo cengyi kun, hoo mwwg nyixiaqkam mwwdar yukun; 

4ho hiyv lajaqkam mwwg nvbcwr hoqgv nyebia jaqb alman la alboam dingnam-
dingcal nyiilungam dingb nyiloqkam, hoo hoqhv mwwg hoqgv kvs dukun, hoo 
hwdlo mwv hoqham cengkul hoo hoq tulu hoqgv akgon mwwg nyixiaqkam 
mwwdar yukun; 

5ho hoq tulu hoqgv akgon mwwg nyixiaqkam mwwdar yukun, hoo mwwg nyic 
nyinam ham beporl betam yukun, 

6hoqg mwwg nyic nyigo gab mwv At Swn jil dvb sviya-sibin pvtw hoqgv yaan 
dorg maalo bin dorg nyic aky gab boatayin. Hoo nyubv mwwg nyic gab nyic kwly 
pwr jitayin. 

7“Hvbmabde mwv sviyangam jinyi mabnyiloqkam, mwwg nyic nyigo gab mwv 
At Sw gab pukum akam bo maalo anyo bo dornyi go jim dvb bwa jitayin, dorgwn 
ham nyic aky gab hoo akwn ham boyuqnam aky gab. 

8Mwv hoq tulu ham nyubam bwa jitayin, hoo otuq akam nyic aky gab jitayin. 
Mwv hoqg lwwpongam hiqswr tayin hvbmabde hiqriq loodaram, 

9hoo mwv ui tuugin nyic aky jinam ham yugw taqgwn ho pwqtayin, hvbmabde 
hoq pwqngo uiyam yugw lwkwb biqpaq mvtayin; hoqhv nyic akiv. 

10Ho mwv vnyi deenam ham pvvb bekjaqb boyuqnam akib jitayin. Hoo nyubv 
mwwg nyic nyigo gab nyic kwly pwr jitayin, hoo mwwg nyicam apaq jitayin. 

11“Hvbmabde mwv pukum akam bo maalo anyo bo dornyiam jinyi 
mabnyiloqkam, mwwg nyic nyigo gab mwv ipa wyw hoqgv aljaqn bo wtw 
xunam loq ipa akwb nyic aky gab bwatayin. Mwv hoqho kutiam la sungam 
kutiam toolwqram, hoggab hoqhv nyic akiv. 

12Hoo mwv ham nyubam bwa jitayin, hoo nyubv hoq hoqgv mwwgab dvb 
jibwqnam mam alaqho yumgub yumlayil yugw ho At Swg dvs-twws aky gob 
partayin; hoqhv nyic akiv. 

13Ho mwv soq tulu soqgv nyic nyigam gab nyubv mwwgab nyic kwly gab pwr 
jitayin, hoo mwwg nyicam apaq jitayin. Hoo jingongam nyub gab dootayin, 
hoqhv dvnam akiv.” 

Nyixiaq gab Aky Jinam Pvvb 

14At Sw Mojesnvn agam goonv begamv, 

15“Hiyv lajaqkam mwwjwngam la At Swg dvrwq pagoq tulungam nyiduml 
nyimab hvbmab nyip-nyilupl mvpia baloqkam, mwv mwwg nyimur kwlib sviya 
un-tar gvma boam At Swn boa jitayin, hoo dvrwq namlog sikil xicw jaqb, rup 
sikil hwdgob xitayin, hoqhv nyixiaqnam akiv. 

16Mwv hoggv dvrwqbo pagoqho nyixiaqkunam mam mwv kwlib jidwb nyitayin 
hoo hoq aoho ang go vbw tvl nyubam jitayin. Hoo nyubv mwwgab nyic kwly gab 
pwram sviya lvgab nyixiaqnam akib jitayin, hoo mwwg nyicam apaq jitayin. 

17“Hiyv gonjaqkam At Swg nyima bvk hvl gaml jinam tulu ham nyiduml nyimab 
hvbmab nyip-nyilupl hog ak cengmab nyicam nyik balo, ho mwwg nyixiaqngam 
mwv mwwdar baloqkam, mwwg nyixiaq nyijongam mwv bwqdwb nyitayin. 

18Mwwg nyimur kwlib mwv sviya un-tar gvma bo yaap dorg nyubam boa jitayin, 
hvbmab nyiloqkam hoq hwdkalam go nyixiaq akib jitayin, hoo mwwg cengmab 
nyixiaql nyiknam gab nyic kwly gab pwr akiam nyubv mwwg gab jitayin, hoo 
mwwg nyicam apaq jitayin. 

19Hoqhv nyixiaqnam akiv; mwv jvqtw jaqb At Swg agaho nyixiaq yuk banyi.” 

Libitikas 6 

1At Sw Mojesnvn agam goonv begamv, 

2“Hiyv lajaqkam nyic nyil hoo At Swn ceekol mwwjwngam mvpial, mwwg door-
doopwg svtinam mam ho saqtinam mam xaalyol, ho naalil dvco col, ho mwwg 
door-doopwngam nyijab-nyiyiql nyim nyiloqkam 

3ho niinbongam kaapa tvl hoo hoqham vm mvvl, ho dingbum baloqkam—hoq 
mwlw ham nyiilungv hvb nyil nyic baloqkam— 

4mwv nyic nyipa ku hvl mwwg nyixiaqkam mwwdar baloqkam hoggv mwv 
naalil dvconam ho hoggv nyijab-nyiyiql naaknum ho mwam svtinam ham ho 
niinboam kaapanam ham jikur kubalo 

5ho hog pagoq gojaqkam mwv dingbum balo, mwv bupwb jikur taikun hoo hoq 
aoho ang go vbw tvl jitayin, hoo hwdlo aalam mwwg nyixiaqkam mwwdar 
yukun, hoqham hiyvg hoqgv naapwn mwv jikur taikun. 

6Hoo mwwg nyimur kwlib mwv sviya pvtw hoqgv sviya un-tar gvma bo yaap 
dorg At Swn gab nyubam kwlib boa jitayin, hvbmab nyiloqkam hoq hwdkalam 
go nyixiaq akib jitayin. 

7Hoo mwwg nyic kwly gab pwram nyubv At Sw agaho jitayin, hoo mwv pagoq 
golo jaqkam hog ak nyil nyixiaq kubalo ham mwam paqnyi jitayin.” 

Nyub Tulungv la Aky Jinam 

8At Sw Mojesnvn agam goonv begamv, 

9“Aaron nvla mwwg ko tuup tulungam gaml jil beto, Soq si boyuqnam aky jinam 
pvvbv. Boyuqnam akiv ai yupwngam yugwg wm park imiqho ar namgub 
dootayin, hoo yugw hoqg wmv hoqho gudul dootayin. 

10Hoo nyubv mwwg topum vjam la urag gv gab topum vjam mwwg gv ho kootwl 
mwv boyuqnam akiam wm muiyib guknam tulu ham yugwg bviywrho pvvtayin. 

11Ho mwwg kooknam vjam mwv pipaqtvl asaq vj kooly layil mui ham svmcw 
lvvgwg dvrwqbo nyook ho baqlin tayin. 

12Yugw hoqg wmv hoqho gudul dootayin; hoqhv nywywngam miqram. Nyubv 
ham ar roxiam wsw nvvlwql partayin, hoo mwv boyuqnam akiam mwx-mvaql 
hoq aoho partayin hoo swrso pwr aky oxam hoqho partayin. 

13Wm mam yugw ho luuxiam pordul dootayin; hoqhv nywywngam miqram. 

14“Hoo soq si dvs aky jinam pvvbv. Aaron gv ko tuup tulungv ham At Swg agaho 
yugw lwkw ho pwr jitayin. 

15Hoo mwv hoqg wtw hoqgv alaq yumgub dvs akiam la kutiam hoo hoqg sungam 
bo dvs akiam mwwgab dvb jibwqnam mam yugw ho partayin, hv At Swn sungam 
bo gob nyitayin. 

16Hoo hoqg jingo ngam Aaron la mwwg ko tuup tulungv dvtayin. Hoqham opap 
kiilwq maab dvrwqbo nyook ho dvtayin. Bulv ham kvvrwq minsko tombu 
baagho dvtayin. 

17Hoqham opap lvgab kobnu dvb nyiram. Ngo ham ngoqg dvs-twws aky gob 
bulam jipa kun. Hoqhv nyicnam akiv la nyixiaqnam aky dvrwqnam hvb 
mwlwngam dvrwq yaan bob nyidwn. 

18At Swg dvs-twws aky hoqgv Aaron gv nyega ko nyiicwr-cwrxiv ham dvla dvb 
nyidwn, hoqhv nwrba xaqb pvvb gob nyil nulug hotam-hotam xaqb At Swg dvs 
akiam dvtayin. Hoggv xeq bulam idaqtayin hv dvrwq tayin.” 

19At Sw Mojesnvn agam goonv begamv, 

20“Hwdlo mwam xuqlinl darxaq yukam, soq sib Aaron la mwwg ko tuup tulungv 
At Swn aky jitayin: lwxiam dvs aky jiknam albo wtw hoqgv sarg jitayin, aram 
sarpo go hoo sarpo kalam go ariyum mam jitayin. 

21Hoqham kuty lvgab mviyol cvvkaqho kaqtayin. No ham hingky jaqb mviyo tvl 
dvs aky hvb anyo go cwwcw tayin hoo hoqham At Swn sungam bo akib jitayin. 

22Aaron gv ko tuup nyub tulug pengko hoqgv mwwg nyitungam nyisiq mvdwb 
xuqlinam akv ham At Swn nwrba gob aky jitayin. Hoqg hog mwlwngam bumpwb 
partayin. 

23Nyub akwg dvs aky jinam bumpwngam wm ho parpaq tayin. Hoqham dvdwb 
nyiram.” 

24At Sw Mojesnvn agam goonv begamv, 

25“Aaron nvla mwwg ko tuup tulungam begamv, Soq si nyic aky jinam pvvbv. 
Hogloq ho boyuqnam akiam patab ko nyook ho nyic akiam At Swg agaho patab 
dvb nyitayin; hoqhv mwlwngam dvrwq yaadwn. 

26Nyic gab aky jinbo nyub akv ham dvtayin. Hoqham dvrwqko nyookwg, kvvrwq 
minsko tombug baagho dvtayin. 

27Hoggv xeq hoq ham idaqbov dvrwq tayin, hoo hwdlo hoqg uiyv vjam xaayaq 
baloqkam, no hoqg dvrwqbo nyook hoqgv ui xaayaqnam ham hwrxaql niixaqto. 

28Hoo hoqg xwwnan deekam pwcwngam joodub tayin. Hvbmabde tama pwcw 
lvgab xwwn paloqkam ham wm xvwrl iss lvgab deexaq tayin. 

29Nyub tulug nyega vxiv hoqgv dvntayin; hoqhv mwlwngam dvrwq yaadwn. 

30Hvbmabde kvvrwq minsko tombu uraho nyic kwly gab pwram Dvrwqbo 
Dookho nyic aky ui baqanam ham dvmabv; hoqham wm lvgab parpaq tayin. 

Libitikas 7 

1“Soq si nyixiaqnam aky pvvbv. Hoqhv mwlwngam dvrwq yaadwn. 

2Hogloq nyookho bulv boyuqnam akiam patab dvn hoqho bulv nyixiaqnam 
akiam patab tayin, hoo hoqg uiyam yugw taqg-taqsaqb pwqyaq tayin. 

3Hoo hoqg ox mwlwngam, ami hoqg oxam, ho hara vdinam ox pulup boam aky 
jitayin, 

4hoo kiicwr pwnyi lvgab gvvs hoqg ox tulu ham, hoo ringtaq lvgab mwv kiicwr 
tulungam peelin tayin. 

5Nyubv hoq tulu ham yugw ho At Swg dvs akib partayin; hoqhv nyixiaqnam akiv. 

6Nyub pengko hoqg nyega vxiv hoq vdinam dvtayin. Hoqham dvrwqbo nyook ho 
dvtayin. Hoqhv mwlwngam dvrwq yaadwn. 

7Nyixiaqnam aky hv nyic aky hvb nyidwn; hoq tulu gab pvvbv akin dvn. Hiyv 
nyubv hoq nyic kwly gab pwram jidwn hv ham dvtayin. 

8Hoo hiyv nyubv nyi akwg boyuqnam akiam jidwn mwv hoqg boyuqnam aky 
jinam hoqg vpinam mwv atv naatayin. 

9Hoo hiyvg nyubv wtw cwwcwnam mam la loora ho wtw kabnam mam dvs aky 
jidwn, hoqham jinbo nyub gab dootayin. 

10Hoo dvs aky pwtw dvb la kuty mviyonam mam Aaron gv ko tuup tulug pengko 
ho homyin lvkinb horpin-hora tayin. 

11“Hoo soq si swrso gab pwr aky At Swn jinbo akgab pvvbv. 

12Mwv paqyalinco aky jibnyiloqkam, mwv opap kiilwq maanam kuty mviyonam 
wtwngam, ho kuty lvgab kabnam loq hoo albo wtwngam cwwcwnam ham 
paqyalinco pwr aky gob jitayin. 

13Mwwg swrso pwr aky paqyalinco jinam lvgab mwv opap kiilwq tvl 
cwwcwnam wtwngam mwv aky jitaq tayin. 

14Hoo hoq hoqgv mwv aky jicw-jitam At Swn lvqc citayin. Hoqhv nyub hiyv 
swrso aky uiyam yugw ho pwqkarbo gab hoq wtw hv dootayin. 

15Hoo mwwg paqyalinco paql swrso aky jinam vdin ham hoq aal darangam 
dvtayin. Mwv hog akkam hoqham ar namgub doom dvb nyiram. 

16Hvbmabde mwwg aky jinam hv dingrnam aky maalo mwwlwql aky jinam 
goloqkam, ham hoq aalam mwwg aky jinam ham dvtayin, hoo dvngongam aal 
loogwn dvtayin. 

17Hvbmabde pwr jinam vdinv aal loum namgub dook boam wm lvgab parpaq 
tayin. 

18Swrso gab pwr jinam vdinam loum aalam dvk baloqkam, hiyv ham jinboam 
loorwqram, ho ham xikamram. Hoqhv kac kunbov, hoo hiyv ham dvtayin mwwg 
dvjongam baqdwb nyitayin. 

19“Kacboam vdin mvdaqnam mam dvmabv. Ham wm lvgab parpaq tayin. Ho 
dvrwqbo vdin mwlw ham dvla tayin, 

20hvbmabde hiyv nyiv At Swg swrso aky pwram dvrwq maatwl mwv 
dvbnyiloqkam, hoq nyi akam mwwg nyiilu lvgab xitaq kuram. 

21Hoo hiyv lajaqkam dvrwq maanbo dupum-dvrab pam, hoqhv nyi hoqgv dvrwq 
maab ho svdin hoqgv dvrwq maab lengboam, ho dvrwq maanbo svdin gotwq 

boolo idaq peel hoo At Swg swrso aky pwram dvbnyiloqkam, hoq nyi akam 
mwwg nyiilu lvgab xitaq kuram.” 

22At Sw Mojesnvn agam goonv begamv, 

23“Israel nyiilungam agam goog dvl beto, nulv svv hvvbwg ho maalo sviya ho 
maalo sibinwg ox dvmabv. 

24Atv sinbo svding oxam hoo dwr-pee cexnam oxam asaqho bon nyila nvtayin, 
hvbmabde nulv hoggub nyijaqkam ham dvmabv. 

25Hoggab hiyv At Swn dvs aky jinam svding oxam dvnbo nyiicwr-cwrxiam 
mwwg nyiilu lvgab xitaq kuram. 

26Hoq aoho, nulv hoglo doogw jaqkam nulv pvta uiyam ho svdin uiyam hoggub 
nyijaqkam uiyam dvdwb nyiram, 

27Hiyv lajaqkam ui gotwq boolo dvn boam, mwwg nyiilu lvgab xitaq kuram.” 

28At Sw Mojesnvn agam goonv begamv, 

29“Israel nyiilungam agam goog dvl beto, hiyv lajaqkam mwwg swrso pwr akiam 
At Swn jidy bov mwwg swrso pwr akiam At Swn mwwg swrso pwr aky hoqgv 
bwa jitayin. 

30Mwwg atwg alaqkv At Swg dvs-twws akiam jitayin. Mwv ox lvgab copium mam 
bwa tayin, copium mam torlinam aky gob At Sw agaho jitayin. 

31Nyubv oxam yugw ho partayin, hvbmabde copiumv Aaron la mwwg ko tuup 
tulu gab dootayin. 

32Hoo nulug swrso pwr aky jinamg xvrbwq axaram nyubam bulw jitayin. 

33Hiyv lajaqkam Aaron gv ko tuup tulu hoqgv swrso pwr aky uiyam la oxam 
jinbo gab xvrbwq axaram bulw jitayin. 

34Hoggab ngo Israelwg nyiilu hoqgv bulug swrso pwr aky jinam hoqgv copium 
mam torlinam aky gob hoo xvrbwq axaram bulw gob naapa kun, hoo hoq tulu 
ham nyub Aaron nvla mwwg ko tuup tulungam pvvb bekajaqb Israelwg nyiilu 
hoqgv jipa kun. 

35Soq si At Swg dvs-twws aky hoqgv Aaron nvla mwwg ko tuup tulungam bulwb 
jiknamv, bulv At Sw gab nyubwb swwrab duk aal hoqgv. 

36Israel nyiilungam nyim dvb At Sw soq sam bul gab gaml jipa kun, hwdlo aalho 
mwv bulam xuqknum. Soq sam bulug hotam-hotam namgub pvvb nyil 
dootayin.” 

37Soq si boyuqnam akig, dvs akig, nyic akig, nyixiaqnam akig, darxaqnam akig, 
hoo swrso aky pvvbv, 

38hoqham At Sw Mojesnvn Sinai puutuho gaml jiknum, hwdlo mwv Israel 
nyiilungam bulug akiam At Swn Sinai deexa-raraho jim dvb gaml jiyik aalho 
pvvbam jiknum. 

Libitikas 8 

Aaron nvla Mwwg Ko Tuup Tulungam Garxaqnam 

1At Sw Mojesnvn agam goonv begamv, 

2“Aaron nvla mwwg ko tuup tulungam, hoo vj tulungam la neenan kutiam hoo 
svv hvvb loq dorg nyic akiam gab hoo yaap tvmwr dornyi go hoo opap kiilwq 
maanam wtw loq huc cig naato. 

3Hoo kvvrwq minsko tombug haagaho dvpar mwlwngam goqkum to.” 

4Hoo Mojes At Swg mwam gaml bekjaqb nyinum, hoo kvvrwq minsko tombug 
haagaho dvpar mwlwngam goqkumnum. 

5Hoo Mojes mwlw dvparam benum, “Soq pagoq tulu sam At Sw nyim dukub 
gaml jipa kun.” 

6Hoo Mojes Aaron nvla mwwg ko tuup tulungam iss lvgab hwrxaqtvl boanum. 

7Hoo mwv lvlwqkam mwam koomnum hoo mwam kamtam koomnum hoo 
mwwg hwwpo ho pusam hiqlwqnum hoo lolupam mwam tulwq jinum hoo 
hingky jaqb cumnam lolupam mwam koom tvl hoo ham hiqcub jinum. 

8Hoo mwv haabog kuiyam mwam gvmnum, hoo haabog kuiho Urim mam la 
Tummim mam vlwq jinum. 

9Hoo At Sw Mojesnvn gaml bekjaqb, mwv mwwg dumpo ho bopyangam 
tulwqnum, hoo bopyag niqtuqho hun pataq ak ywr dumtup gob tinglwqnum. 

10Ho Mojes neexaqnan kutiam naalayil xumk pirram la hoq hog mwlwngam 
neexaqnum, hoo bulam garxaqnum. 

11Hoo mwv hoqg tuugin yugw ho kvn go pwqyaqnum, hoo yugwngam hoo 
hoqho dupum-dvrab doon boam hoo hoqg hwrxaqko pagam mam hoo hoqg 
dvqgwnam neexaql hoq tulu ham garxaqnum. 

12Hoo mwv kuty tuugin Aaron gv dumpo ho tooiyaql hoo mwam garxaqnum. 

13Hoo Mojesnvn At Swg gaml bekjaqb Mojes Aaron gv ko tuup tulungam boalayil 
bulam lvlwq vjam koomnum hoo bulug hwwpo ho pusam hiqlwqnum hoo bulam 
bopyangam gvmnum. 

14Ho mwv nyic gab hvvbam boanum, hoo Aaron nvla mwwg ko tuup tulungam 
bulam nyic aky jinam hvvb dumpo ho bulug alaqkam idaq mvnum. 

15Hoo mwv ham patabnum, hoo Mojes uiyam naanum, hoo mwwg lvqcw lvgab 
uiyam yugwg vrrw tuluho tiyaqnum hoo yugwngam garxaqnum hoo uiyam 
tuugin yugw lwkwho tooptvl hoo ham nyic kwly gab pwr jil garxaqnum. 

16Hoo mwv hara hoqg doonbo ox mwlwngam hoo ringtaq lvgab vsinam hoo 
kiicwr pwnyig lvgab naalayil Mojes hoq tulu ham yugw ho wm parnum. 

17Hvbmabde At Swg Mojesnvn gaml bekjaqb, hvvbam la hoq vpinam hoo hoqg 
vdinam hoo hoqg eengam mwv svmcwg lvvgho wm lvgab parnum. 

18Ho mwv boyuqnam aky yaapam boanum hoo Aaron la mwwg ko tuup 
tulungam bulug alaqkam yaap dumpo ho idaq mvnum. 

19Hoo mwv ham patabnum, hoo Mojes yugw taqg-taqsaqb uiyam hwryaqnum. 

20Mwv yaapam twqmwqnum, hoo Mojes dumpongam hoo twqmwqnam mam 
hoo oxam wm parnum. 

21At Sw Mojesnvn gaml bekjaqb, mwv hara vdinam la lvpiangam iss lvgab 
hwrxaqnum, hoo Mojes yugw ho yaap dorpwngam wm parnum. Hoqhv 
boyuqnam akiv hoo hv At Swn dvn aky sungam bo gob nyinum. 

22Ho mwv asaq yaap dorg boanum, hv darxaqnan yaapv, hoo Aaron nvla mwwg 
ko tuup tulungam bulug alaqkam yaap dumpo ho idaq mvnum. 

23Hoo mwv ham patabnum, hoo Mojes uiyam tuugin naanum hoo ham Aaron gv 
ruubwq ruutuqho hoo lvqbwq alaqg laqnho hoo lwbwq lvpiag lvnho tiyaqnum. 

24Ho mwv Aaron gv ko tuup tulungam boanum hoo Mojes bulug ruubwq 
ruutuqho hoo lvqbwq alaqg laqnho hoo lwbwq lvpiag lvnho tiyaqnum. Hoo 
Mojes yugw taqg-taqsaqb uiyam hwryaqnum. 

25Ho mwv gv dorpwg oxam hoo vxy-aiyeqkam pulup bo oxam hoo vsinam hoo 
kiicwr pwnyi ox lvgab hoo xvrbwq axaram naanum, 

26hoo At Swg agaho doonbo opap kiilwq maanam wtw huc hoqgv mwv opap 
kiilwq maanam wtw cwwcwnam loq pwg hoo kuty lvgab wtw cwwcwnam loq 
pwg hoo kabnam loq pwg hoq tulu ham ox gvla xvrbwq axar aoho tvpnum. 

27Hoo mwv hoq mwlw ham Aaron la mwwg ko tuup tulug alaqho gvqlwqtvl hoq 
tulu ham torlin mvnum hoo At Swg agaho torlinam aky gob jinum. 

28Ho Mojes hoq tulu ham bulug alaq hoqgv naala yukul yugw ho boyuqnam aky 
gob parnum. Hoqhv darxaqnam akiv, hv At Swn dvnam aky sungam bo gob 
nyinum. 

29Hoo Mojes hoqgv copium mam torlinam aky gob At Swg agaho naanum. At Swg 
Mojesnvn gaml bekjaqb Mojes hoqg yaap hoqgv darxaqnan bulwngam 
naaknum. 

30Ho Mojes yugw ho doonbo neexaqnan kuty tuugin la uiyam naanum hoo ham 
Aaron nvla mwwg vjho, hoo mwwg ko tuup tulungam vjamkam pwqyaqnum. Ho 
mwv Aaron la mwwg vjam, hoo mwwg ko tuup tulug vjam mwwg lvgab 
garxaqnum. 

31Hoo Mojes Aaron nvla mwwg ko tuup tulungam benum, “Kvvrwq minsko 
tombu haagaho vdinam xwwnu tvl hoo darxaqnam aky wtw huc hoqgv naagdvl 
hoqho dvto, hoo begamv, ngoqg gaml bekjaqb, ‘Aaron la mwwg ko tuupv hoq 
tulu ham hoqho dvtayin.’ 

32Hoo hoggv vdin hoo wtw dvngongv dootayin ham nulv wm lvgab partayin. 

33Hoo nulam darxaqnam moodv aal kvn gob naadwb nyitayin, hoqgab hwdlo 
nulam darxaqnam aalv wiyum maady deedib, nulv kvvrwq minsko tombug 
haaga hoqgv aal kvn gob lvvgwb lengmabv. 

34Soolo nyinam hvb, At Sw nulgab nyic kwly gab pwram jim dvb gaml jipa ku. 

35Kvvrwq minsko tombu haagaho aal-aiyib nulv aal kvn go At Sw nulam nyim 
dvb jinam ham nyil dootayin, ho nulv siram, hoggab soq sam ngam gaml jipa ku.” 

36Hoo At Sw Mojesnvn gaml bekjaqb Aaron la mwwg ko tuup tulungv hog 
mwlwngam nyil dooknum. 

Libitikas 9 

At Sw Aaron gv Akiam Loorwqnam 

1Aal piin deenho Mojes Aaron nvla mwwg ko tuup tulungam la Israelwg axa 
tulungam goqnum, 

2hoo mwv Aaronnvn benum, “Noqgab no atv svv hvvb ko loq dorg nyic aky gab 
hoo yaap loq dorg boyuqnam aky gab un-tar gvma boam naato, hoo hoq tulu 
ham At Swg agaho aky jito. 

3Hoo Israel nyiilungam beto, ‘Sibin bimp loq dorg nyic aky gab, hoo vnyw nywg 
bo svv ko loq dorg hoo sviya ko loq dorg un-tar gvma boam boyuqnam aky gab 
naato, 

4hoo svv hvvb loq dorg hoo yaap loq dorg swrso aky gab At Swg agaho pwr 
jidwb, hoo kuty mviyonam dvs akiam naato, hoggab soolo At Sw nulam daqlinl 
kaakin tayin.’” 

5Hoo Mojes hoggv gaml jiknum ham bulv kvvrwq minsko tombu agaho bwanum, 
hoo dvpar mwlwngv ogumb hvvnwqnv At Swg agaho daqnum. 

6Hoo Mojes benum, “Soq pagoq sam At Sw nulam nyim dukub gaml jinum, ho At 
Swg yuunamv nulam hwrlup kamyi nvpv.” 

7Ho Mojes Aaronnvn benum, “Yugw ogumb hvvnwqto hoo noqg nyic akiam hoo 
noqg boyuqnam akiam hoo nyic kwly gab pwram noqgab la nyiilu gab jito, hoo 
nyi tulug akiam bwato hoo nyiilu nyic kwly gab pwram jito, At Sw gaml jipa kun.” 

8Ho Aaron yugw ogumb hvvnwqnum hoo mwwg atgab mwv svv koam nyic aky 
gab patabnum. 

9Hoo Aaron gv ko tuup tuluhv mwam uiyam bwa jinum, hoo mwv mwwg 
lvqcwngam uiho xwqbamnum hoo yugwg vrr tuluho pvvnum hoo yugwg 
lwkwho uiyam toopnum. 

10Hvbmabde At Sw Mojesnvn gaml bekjaqb nyic aky hoqg oxam la kiicwr 
pwnyiam hoo vsinam mwv yugw ho wm parnum. 

11Vdinam la vpinam mwv svmcwg lvvgho wm lvgab parpaqnum. 

12Ho mwv boyuqnam akiam patabnum, hoo Aaron gv ko tuup tulungv mwam 
uiyam gvqlwq jinum, hoo mwv yugw taqg-taqsaqb hwryaqnum. 

13Hoo bulv mwam boyuqnam akiam cig-cigab, hoo dumpongam kam 
gvqlwqnum, hoo mwv hoq tulu ham yugw ho parnum. 

14Hoo mwv hara vdinam la lvpiangam hwrxaqnum hoo hoq tulu ham boyuqnam 
aky gab yugw ho parnum. 

15Ho mwv nyiilug akiam jinum hoo nyiilug nyic gab sibin akiam naanum hoo 
ham patabnum hoo ham otuq ak hoqg nyic aky gab aky jinam hvb jinum. 

16Hoo mwv boyuqnam akiam pvvb bepko jaqb jinum. 

17Hoo mwv dvs akiam jinum, hoqgv ar roxiam boyuqnam aky parnam lvgab 
mwwg alaqho dvs yumgub naalayil ham yugw ho parnum. 

18Ho mwv svv hvvbam la yaapam swrso pwr aky gab nyiilu gab patabnum. Hoo 
Aaron gv ko tuup tuluhv mwam uiyam gvqlwq jinum, hoo mwv ham yugw taqg-
taqsaqb hwryaqnum. 

19Hvbmabde svv hvvbwg la yaapwg oxam, gv dorpwg oxam hoo vxy-aiyeq aoho 
pulup bo oxam hoo kiicwr pwnyiam la vsinam— 

20bulv ox twqmwqnam ham oc aoho pvvnum, hoo ox twqmwqnam ham yugw 
ho parnum, 

21hvbmabde Mojes gaml bekjaqb copium mam la xvrbwq axaram torlinam akib 
At Swg agaho aky jinum. 

22Ho Aaron mwwg alaqkam nyiilug daiyab irabnv bulam lvqcnum, hoo mwv nyic 
akiam la boyuqnam akiam hoo swrso aky tulungam jinya peekul ipoq kunum. 

23Hoo Mojes la Aaron kvvrwq minsko tombub urab haaknum, hoo hwdlo bulv 
lvvgwb lengyikho nyiilungam lvqcnum, hoo At Swg yuunamv nyiilu mwlwngam 
kaakinum. 

24Hoo At Sw agaho hoqgv wmv bioqlin banv boyuqnam akiam la ox 
twqmwqnam tulu ham dvmeqnum, hoo hwdlo ham nyiilu mwlwngv kaapa yin, 
bulv sogoqnv hoo bulug nyuqm mam kedho nywtinum. 

Libitikas 10 

Nadab la Abihug Sinam 

1Aaron gv ko tuup Nadab la Abihu, bunyiv asaq sub mwwg loorangam naalayil 
hoqho wm mam vlwqtvl bunyiv pardy maanam sulum mam At Sw agaho 
parnum, mwv bulam hoqham parm dvb gaml jimanum. 

2Hoo At Swg aga hoqgv wmv bioqbanv bulam dvmeqnum, hoo bulv At Swg 
agaho sinum. 

3Ho Mojes Aaronnvn benum, “Soq sib At Sw benum, ‘Ngoqg ogum so doonbo 
pengko soq gam ngo xeexaq tayin, hoo nyiilu mwlwg agaho ngam yuum tayin.’” 
Hoo Aaron cooikab daqnum. 

4Hoo Mojes Aaron gv vbw hoqg Ujjiyelg ko tuup Misael la Eljapannvn goqnv hoo 
bulam benum, “Ogumb hvvnwqto; nulug vbw-bor svma sam dvrwq namlo aga 
hoqgv la svmcw soqgv lvvgwb joopaqta.” 

5Ho Mojes benum hvb bulv ogumb hvvnwqnv bulug vjam gvbw tvl svmcw hoqgv 
lvvgwb joolinum. 

6Hoo Mojes Aaron nvla mwwg ko tuup Eleajar nvla Itamarnvn benum, “Nulug 
dum mam nulv pus-rvgin dvb baqmabv hoo nulug vjam swrc maabv, hvbnyib 
nyiloqkam nulv sitayin, hoo dvpar mwlwg aoho At Swg hang lingtwrnamv 
haatayin; hvbmabde nulug vbw-boram At Swg wm lvgab guxnam ham Israel 
nombungam nyix-riil mwwdwq mvto. 

7Hoo kvvrwq minsko tombu haagag lvvgwb lengmabv, hvbnyib nyiloqkam nulv 
sitayin, hoggab At Swg neexaqnan kutiv nulug lvgab doodwn.” Hoo Mojesg 
gomcwr bekjaqb bulv nyiknum. 

8Hoo At Sw Aaronnvn agam goonv, begamv, 

9“No la noqg ko tuup tulungv opo maalo twwxum boam twwmabv, hwdlo nulv 
kvvrwq minsko tombub wikam, hvb nyibaloqkam nulv sitayin. Soq si nulug 
nwrba xaqb hotam-hotam gob pvvbwb dootayin. 

10Nulv dvrwqkam la komsumb nyinam mam, hoo kacboam la kac maanam 
xuqbwq laqto, 

11hoo nulv Israel nyiilungam Mojesnvn At Swg agam gooknam mwlw pvvbam 
tomswrto.” 

12Mojes Aaron nvla mwwg ko tuup swwl doonbo Eleajar nvla Itamarnvn agam 
goonum: “At Swg dvs-twws aky dvngo ham naagdvl dvto, hoo opap kiilwq 
maanam wtw lvgab hoqham yugw bviywrho dvto, hoggab hoqhv mwlwngam 
dvrwq yaadwn. 

13Nulv hoqham dvrwqbo nyook ho dvtayin, hoggab At Swg dvs-twws aky hoqgv 
no la noqg ko tuup tulug dvdwb nyidwn, hoggab ngo sam gaml jigyin. 

14Hvbmabde copium torlin kunam akiv hoo axar hv noqg bulwngv, no la noqg 
ko tuupv la noqg nyem ko tulungv ham nulv dvrwqbo nyook ho dvtayin, hoggab 
hoq tuluhv nam la noqg ko tuup tulungam Israel nyiilungv swrso akib pwr jinam 
hoqgv dvdwb nyidwn. 

15Axaram bulwb hoo copium mam torlinam akib bulv dvs-twws akiam 
baqatayin bulug ox twqmwqnam akiam At Swg agaho baqyin, hoo hoqhv noqgab 
la noqg ko tuup tulu gab nwrba gob dootayin, At Sw gaml jipa kun.” 

16Mojes hingky jaqb nyic gab sibin aky jinam mam toxnum, hoo kaato, hoqham 
gunyia kunum! Hoo mwv Aaron gv ko tuup swwl doonbo Eleajar la Itamarnvn 
hang lengnv begamv, 

17“Hog nyitwl nulv nyic gab aky jinam ham dvrwq namlo lo dvmanum, hoggab 
hoqhv mwlwngam dvrwq yaan bov hoo dvpar mwlw nyicam At Swg agaho 
hoqgv nyic kwly gab pwr jil naapaq mvdwb nulam jinam mam? 

18Kaato, hoqg uiyam dvrwq namlog uraho bwa kumanum. Ngoqg gaml bekjaqb, 
nulv hoggub nyijaqkam dvrwq namlo ho hoqham dvdwb nyidwn.” 

19Hoo Aaron Mojesnvn benum, “Kaato, soolo bulug nyic akiam la boyuqnam 
akiam bulv At Sw agaho jipa ku, hoo hvbsujaqkam hoq hvk pagoq tulungv ngam 
nyipa kun! Ngo soolo nyic akiam dvbnyiloqkam, At Sw looiyin dvi yv?” 

20Hoo hwdlo Mojes ham tapa yin, mwv loolwq kunum. 

Libitikas 11 

Dvrwqbo la Dvrwq maan Svdin 

1Hoo At Sw Mojes nvla Aaronnvn agam goonv bulam begamv, 

2“Israel nyiilungam agam goog dvl beto, swcw aoso soq swwl doonbo svdin tulug 
pengko soqgv nulv dvto. 

3Hoqloq hv lvpy peenyi dvn hoo kepo hoqgv xuqkurl nyaml dvnbo svdin tulug 
pengko hoqgv nulv dvto. 

4Hvbsujaqkam lvpy peenyi sudo hoo kepo hoqgv xuqkurl nyaml dvnbo pengko 
hoqgv nulv soq tulu sam dvmabv: Svjinam dvmabv, svjinv kepo hoqgv xuqkurl 
nyaml dvs dvn hvbmabde bulug lvpy peekin dvn, hoqgab hv nulgab dvrwq 
maadwn. 

5Hoo siky-bukiam dvmabv, siky-bukiv kepo hoqgv xuqkurl nyaml dvs dvn 
hvbmabde bulug lvpy peekin dvn, hoqgab hv nulgab dvrwq maadwn. 

6Hoo buut-ruudongam dvmabv, buut-ruudongv kepo hoqgv xuqkurl nyaml dvs 
dvn hvbmabde bulug lvpy peekin dvn, hoqgab hv nulgab dvrwq maadwn. 

7Hoo iriqkam dvmabv, iriqkv lvpiv peenyi sudwn hvbmabde bulv kepo hoqgv 
xuqkurl nyaml dvma dvn, hoqgab hv nulgab dvrwq maadwn. 

8Nulv bulug vdinam dvmabv, hoo nulv bulug svmangam idaq maabv; hoq tuluhv 
nulgab dvrwq maadwn. 

9“Soq iss ura soq doonbo tulu sam nulv dvto. Sa-svlo hoola pobu uraho hoolu 
deed alap la puswq baqnbo luucw-luutam nulv dvto. 

10Hvbmabde sa-svlo hoola pobu uraho alap la puswq baqma boam, puml gwn-
jarl swwl doon boam dvmabv, hoq tuluhv nulgab dvrwq maadwn. 

11Nulgab hoq tuluhv dvrwq maadwn; nulv hoq tulug vdinam dvmabv, hoo nulv 
bulug svmangam idaqmabv. 

12Hoolu deed iss uraho alap la puswq baqmabov nulgab dvrwq maadwn. 

13“Hoo soq pvta tulu si nul pengko ho dvrwq maadwn; hoq tulu ham dvmabv; 
hoq tuluhv dvrwq maadwn: xookam, dook-pul, mwiya-tada, 

14pwm, hoo xookam hoolungam, 

15hoolu deed poaq dvparam, 

16mwra-kiiga, lwwka-poaq, sa-svlog pwm, hoo twt-bwr hoolungam, 

17anyo bo pup-kaan, iss poaqkam, mwla, 

18twt-bwr, guunyi-pilw, pvby 

19bogoli, heron hoolungam, hoopoe, hoo tapinam dvmabv. 

20“Topum-yorup alap gvtwl all-alaq vpybo tuluhv nulgab dvrwq maadwn. 

21Hvbsujaqkam topum-yorup alap gvtwl all-alaq vpy tvl kedho poqkar yvnboam 
nulv dvto. 

22Soq tulu sam nulv dvto: takam hoolungam dvto, komar takam, saab takam, 
kamj takam mam la hoqg hoolungam dvto. 

23Hvbmabde asaq topum-yorup alap gvtwl all-alaq vpy bov nulgab dvrwq 
maadwn. 

24“Hoo soq tulu soqgv nulv dvrwq maab nyitayin. Hiyv lajaqkam bulug 
svmangam idaqbov ariyum namgub kac tvl dootayin, 

25hoo hiyv lajaqkam bulug svmangam baqnbov mwwg vjam niixaqto hoo ariyum 
namgub kac tvl dootayin. 

26Lvpy peenyi maanbo la kepo hoqgv xuqkurl nyaml dvma bo svdin mwlw hv 
nulgab dvrwq maadwn. Hiyv lajaqkam bulam idaqbo tuluhv dvrwq maadwn. 

27Hoo all-alaq vpy tvl bulug lupup hoqgv wnbo svdin mwlw hv nulgab dvrwq 
maadwn. Hiyv lajaqkam bulug svmangam idaqbov ariyum namgub kac tvl 
dootayin, 

28hoo hiyv bulug svmangam baqnbov mwwg vjam niixaqto hoo ariyum namgub 
kac tvl dootayin; bulv nulgab dvrwq maadwn. 

29“Hoo ked aoso soq puml gwn-jarnbo tulu si nulgab dvrwq maadwn: piiw, kubu, 
koibo soopin hoolungv, 

30bamin soopin, soojw, soopin, xuqx soopin, hoo soobiap. 

31Soq tulu si gwn-xarnbo tulug pengko hoqgv nulgab dvrwq maadwn. Hiyv 
lajaqkam hoq tulug svmangam idaqbov ariyum namgub kac tvl dootayin. 

32Hoo hoq tulug svmangv svvdangam jaqkam ho vjam jaqkam, vpinam jaqkam 
ho tuilangam jaqkam, hoo nyin-mvnnan dupum-dvrab gotwq bolo mviyaq 
baloqkam hoq tuluhv kac dukun. Ham iss ho pamdwb nyitayin, hoo hoq tuluhv 
ariyum namgub kac tvl dootayin; ho hoqhv dvrwq tayin. 

33Hoo hoq tuluhv deekam pwcw golo yoqlwq baloqkam hoq hog mwlw doon bov 
kac dukun, hoo nulv ham joodub xiatku. 

34Hoo hoq uraho doonbo dvsam dvdwb nyikam yinpv, hvbmabde hoqg iss lengn 
bov dvrwq maadwn. Hoo hoq hvkwg pwcw hoqgv iss twwnamv dvrwq maadwn. 

35Hoo dupum-dvrab hog golo jaqkam bulug svmangv yoqlwq baloqkam hv 
dvrwq maadwn. Hoqhv loora sujaqkam ho pwcw sujaqkam, hoq tulu ham vmwq 
gob mwmwqtayin. Hoq tuluhv dvrwq maadkun hoo nulgab dvrwq maab 
dootayin. 

36Hvbmabde, iss buqlin bov la kamco coolinam issiv dvrwq tayin, hvbmabde 
hiyv lajaqkam svmangam idaqbov dvrwq maatayin. 

37Hoo bulug svmangv vly liitanam mvmho yoqyaq jaqkam hoq tuluhv 
dvrwqdvn, 

38hvbmabde iss ho pampnam vly liitanam mvmho bulug svmangv yoqlwq 
baloqkam, hoq tuluhv nulgab dvrwq maadwn. 

39“Hoo hiyv lajaqkam nulug dvnam svdin tulug sinbo svmangam idaq baloqkam 
ariyum namgub kac tvl dootayin, 

40hoo hiyv lajaqkam hoqg svmangam dvnbov mwwg vjam niixaqto hoo ariyum 
namgub kac tvl dootayin. Hoo hiyv lajaqkam mwv bulug svmangam baqn bov 
mwwg vjam niixaqto hoo ariyum namgub kac tvl dootayin. 

41“Ked aoho puml gwn-jarnbo topum-yorup mwlwngv dvrwq maadwn; hoqham 
dvmabv. 

42Hoggv xeq kepo lvgab xwwl wdwn, hoo hoggv all-alaq vpy lvgab, ho naleqgo 
all-alaq baqtwl ngaml wdwn, ho hoggv xeq ked aoho puml gwl-jarl yvnboam 
nulv dvmabv, hoggab hoq tuluhv dvrwq maadwn. 

43Nulv soq puml gwn-jarnbo tulu sam dvl atv kacdvb mvmabv, hoo nulv atv soq 
tulu lvgab kacdvb mvs maabv, hoo bulug hoqgv kacdvb mvk maabv. 

44Hoggab ngo nulug Pwnbo At Swv. Hoqgab nulv atv garxaqto, hoo dvrwqto, 
hoggab ngo dvrwqdvn. Nulv ked aoho puml gwn-ngaml yvnbo topum-yorup 
pam atv dvl kacdvb mvmabv. 

45Hoggab ngo At Sw nulug Pwnbob nyidwb hiyv nulam Ijipt gvda hoqgv 
boolinum. Hoqgab nulv dvrwqto, hoggab ngo dvrwqdvn.” 

46Soq pvvb tulu si svdin gab hoo pvta gab hoo iss uraho gwn-xarnbo gab hoo ked 
aoso gwn-xarnbo topum-yorup tulungam, 

47dvrwq maan boam la dvrwq boam hoo swwl doonbo vdin tulungam dvdynam 
mam la dvdy maanam mam kaalaql kvvbwq mvdwb jipa kun. 

Libitikas 12 

Ko Bwwxongam Xeexaqnam 

1At Sw Mojesnvn agam goonv begamv, 

2“Israel nyiilungam agam beto, ‘Nyemv ko gvl nyega ko bwwb nyiloqkam mwn 
aal kvn go hudu duul dootayin. Mwnwg namc dooikam mwn dvrwq maadwn. 

3Hoo piin deen aalam kongam vpin niqtuqkam pepaql-mux mvtayin. 

4Ho mwn aal cammum leq loum gob namra haamab vrr tayin. Mwn dvrwqbo 
dupum-dvrab pam idaqram, ho dvrwq namlo ho haalaram, hwdlo mwnwg 
xeexaqnam aalv wnyi maady deedib. 

5Hvbmabde mwn nyem ko bwwb nyiloqkam mwn hapta vnyi go dvrwq maab 
dootayin mwnwg namc dooikam mwnwg dvrwqma hvb nyitayin. Hoo mwn aal 
camx leq loox gob namra haamab vrr tayin. 

6“‘Hoo hwdlo mwnwg xeexaqnam aalv wnya yukun, mwn nyega ko gab jaqkam 
ho nyem ko gab jaqkam, mwn kvvrwq minsko tombu haagaho vnyw nywgbo 
sviya ko dorg boyuqnam aky gab hoo pukum dorg nyic aky gab nyubam bwa 
jitayin, 

7hoo mwv hoq tulu ham At Swg agaho mwnwg nyic kwly gab pwr jitayin. Ho 
mwnwg ui sarnam hoqgv mwn dvrwq taikun. Mwn nyega ko maalo nyem ko 
bwwjaqkam mwn soq pvvb tulu sam nyitayin. 

8Hoo mwn sviya ko jinyi maai nyiloqkam, mwn pukum akam bo maalo anyo bo 
dornyi go bwatayin, dorgwn ham mwnwg boyuqnam aky gab hoo dorgwn ham 
nyic aky gab jitayin. Hoo nyubv mwnwg nyic kwly gab pwr jitayin, hoo mwn 
dvrwq taikun.’” 

Libitikas 13 

Tviyiq Pagoq gab Pvvb Tulu 

1At Sw Mojesnvn agam goonv begamv, 

2“Hwdlo nyi akwg mwwg gv vpinho gool ho unv buqporl ho utwl hoqhv tviyiq 
vcnam hvb mwwg vpinho nyita tai nyiloqkam, mwam nyub Aaron la mwwg ko 
tuup nyub tulug dookub boatayin, 

3hoo nyubv mwwg gv vpin un vc koam yeql kaatayin. Hoo un bviywrg vm mam 
kaatayin hoo vmv puulul hoo mwwg gv vpinam unv ura yaab nyiloqkam, 
hoqham tviyiq vc gob betayin. Hwdlo nyubv mwam hingkib yeql kaaco tvl, 
mwam dvrwq maan gob mwv bibwq tayin. 

4Hvbmabde mwwg gv vpin hoqg unv puulu sutwl hv vpinam la vm mam ura 
yaama baloqkam, nyubv nyi ak ham aal kvn gob tuml aptayin. 

5Hoo nyubv kvn aalam mwam yeql kaatayin, hoo mwwg vnyiqkv vcam kaatv 
tayin, ho hv svjab kubaloqkam, nyubv mwam aal kvn gota hvraqb tuml aptayin. 

6Hoo nyubv mwam kvn aalam lokta yeql kaatayin, hoo unv svjabl vpinho goosiq 
kuma baloqkam, ho nyubv mwam dvrwqbo hvl bibwq tayin; hoggab hoqhv 
gooburl goolinam gotwqpa. Hoo mwv mwwg vjam niixaq tayin hoo dvrwq 
taikun. 

7Hvbmabde nyubam kaatam kokwngam vpin unv gooburl buqmb nyiloqkam, 
mwv lokta nyub dookub haal kaakin tayin. 

8Hoo nyubv kvvdy tayin, hoo vpin unv gooburl buqsiq baloqkam hoqhv tviyiq 
vcv; ho nyubv mwam dvrwq maan gob bibwq tayin. 



217 

 

 
Nyishi 

© 2016 Bible society of India. 
 

 
 

 

9“Hwdlo nyi akv tviyiq vcv cik baloqkam mwam nyub dookub boatayin, 

10hoo nyubv kaatayin. Hoo vpin unv la hoqg vmv puulul hoo unv gooiyiq-gooiyiq 
leelaq baloqkam, 

11hoqhv mwp lamanam tviyiq vcv mwwg gv vpinho cirab dukun, hoo nyubv 
mwam dvrwq maan gob bibwq dukun. Mwv mwam tuml apkuram, hoggab mwv 
dvrwq maanbob nyidkun. 

12Hoo nyub akv kaapa dvb tviyiq vcv nyi akwg gv vpinam dumpo hoqgv lvpia 
namgub doob nyiloqkam, 

13nyubv kaatayin, hoo tviyiq vcv mwwg gv dorpwngam cibnyiloqkam, mwv 
mwam vcv hoqgv dvrwq dukun hvl bibwq tayin; hoggab hoqg unv geeknv puulu 
luuyum paku, hoo mwv dvrwq dukun. 

14Hvbmabde hwdlo mwwg unv leelaq tvl doobaloqkam, mwv dvrwq maanbov. 

15Hoo nyubv mwwg un leelaqkam yeql kaatwl mwam dvrwq maan gob bibwq 
tayin. Un leelaq bov dvrwq maadwn, hoggab hoqhv tviyiq vc dooiyv. 

16Hvbmabde un leelaqkv geel hoo lokta puulu kubanyiloqkam, ho mwv nyub 
dookub haatayin, 

17hoo nyubv mwam yeql kaatayin, hoo unv geel puulu kubaloqkam, nyubv vc bo 
nyi ham dvrwq bogub bibwq tayin; mwv dvrwq dukun. 

18“Nyi akwg gv vpinho lok hil-pwl hoo hv alkunum, 

19hoo hoqg hil-pwk unho puulul goolin baloqkam, hoqham nyubam kaakin tayin. 

20Hoo nyubv ham kaatayin, hoo hoqg unv vpinam urab yaal hoo vmv puulu 
baloqkam, nyubv mwam dvrwq maan gob bibwq tayin. Hoqhv tviyiq vcv hil-
pwpwb buqlin paku. 

21Hvbmabde hoqham nyubv yeql kaatayin hoo puulu bo vmv la vpinam unv urab 
yvvlwqmab hvbmab geek baloqkam, nyubv mwam aal kvn gob tuml aptayin. 

22Hoo hoqhv vpinho buqsiq-buqmeq kubaloqkam, nyubv mwam dvrwq maan 
gob bibwq tayin; hoqhv tviyiq un vcv ku. 

23Hvbmabde hoqg unv buqsiq-buqmeq mabnyiloqkam, hoqhv hilwg paiyv twq, 
hoo nyubv mwam dvrwq gob bibwq tayin. 

24“Hoqmalo, hwdlo gv vpinv buml puiyiq baloqkam hoo hoqg buml puiyiqnam 
unv leelaql lwwcw-puulu baloqkam, 

25nyubv ham yeql kaatayin, hoo hoqg un bviywr hoqg vmv puulul hoo vpinam 
ura yaaba loqkam, hoqham tviyiq vcv hvl betayin. Hoqhv buml puiyiq paku, hoo 
nyubv mwam dvrwq maan gob bibwq tayin; hoqhv tviyiq dooi vc goku. 

26Hvbmabde nyubv hoqham yeql kaatayin hoo hoq unho vmv puulu tvl hoo unv 
vpinam urab yvvlwqmab, hvbmabde geek baloqkam, nyubv mwam aal kvn go 
tuml aptayin, 

27hoo nyubv kvn deen aalam mwam yeql kaatayin. Hoqhv vpinho buqsiq-
buqmeq kubaloqkam nyubv mwam dvrwq maan gob bibwq tayin; hoqhv tviyiq 
dooi vc ku. 

28Hvbmabde hoqg unv vpinho buqsiq-buqmeq maab unv dootwql hoo geek 
baloqkam, hoqhv buml puiyiql gootwqbo go, hoo nyubv mwam dvrwq gob 
bibwq tayin, hoggab hoqhv buml puiyiqbo hoqg paiyv twq. 

29“Hwdlo nyemv jaqkam ho nyega ngvjaqkam dumpo hooma lo coqpiaho un 
lengbaloqkam, 

30nyubv ham yeql kaatayin. Hoo hoqhv vpinam ura yaaba loqkam, hoo hoqg vmv 
nyenceqb nyil sooriq kobaloqkam, nyubv mwam dvrwq maan gob bibwq tayin. 
Hoqhv tviyiq dooi axaqkv dumpo maalo coqpiab xaqlin dvn. 

31Hoo nyubv axaq-xaqk ham yeql kaatayin hoo hoqhv vpinam urab yvvlwqmab 
hoo hoqho kaiya bo vm dooma baloqkam, nyubv nyi ak ham axaq-xoqdu dvb aal 
kvn gob tuml aptayin, 

32hoo nyubv kvn deen aalam vcam yeql kaatayin. Hoqg axaq unv xvqsiq-xaqmeq 
maab hoo hoqho nyenceq bo vmv dooma baloqkam, hoo axaq unv vpinam ura 
yaama baloqkam, 

33axaq ko un bviywram apaqtvl mwv atv vmmam reqpaqtayin; hoo nyubv nyi ak 
ham axaq-xoqdu dvb aal kvn gota tuml aptayin, 

34Hoo kvn deen aalam nyubv axaqkam yeql kaatayin, hoo axaq unv xvqsiq-
xaqmeq kubaloqkam hoo hoqg unv vpinam ura yaama baloqkam nyubv mwam 
dvrwq gob bibwq tayin. Hoo mwv mwwg vjam niixaq tayin hoo dvrwq taikun. 

35Hvbmabde mwwg hwrxaq kokwngam axaq unv vpinho xvqsiq-xaqmeq 
kubaloqkam, 

36nyubv mwam yeql kaatayin, hoo axaqkv vpinho xvqsiq-xaqmeq kubaloqkam, 
nyubv nyenceq vm mam meegaq kuram; hvbmab mwv dvrwq maadkun. 

37Hvbmabde mwwg vnyiq kaagaho axaq-xaqk maab hoo unho vm kaiya bov 
swwlin kubalo, axaqkam mwp pakun hoo mwv dvrwq dukun, hoo nyubv mwam 
dvrwq gob bibwq tayin. 

38“Hwdlo nyem jaqkam ho nyega jaqkam bulug gv vdinho puulu bo un doob 
nyiloqkam, 

39nyubv ham kaatayin, hoo gv vpin hoqgv puulu hv kaama-kaiya dvb puulu 
baloqkam hoqhv gv vpin hoqg ui mvram buqlin bov; mwv dvrwqdvn. 

40“Nyi akwg dumv rwxinl-rwl ko-gab mwwg dumpongv dungxo lol dvloqkam; 
mwv dvrwqdvn. 

41Hoo nyi akwg tuqt dumv rwxinl-rwl ko-gab mwwg tuqtv tuqliq baloqkam; 
mwv dvrwqdvn. 

42Hvbmabde dungxo loolko ho tuqxo ko ho lwwcw-puulul un baloqkam, hoqhv 
tviyiq dooi vcv mwwg dungxo ko hoola tuqxo ko ho nyirab pakun. 

43Ho nyubv mwam yeql kaatayin, hoo mwwg dungxo ko hoola tuqxo ko ho 
lwwcw-puulub gv vpinho tviyiq hvb un buqlinamv buqlin baloqkam, 

44mwv tviyiq nyinbo nyiv ku, mwv dvrwq maadkun. Nyubv mwam hoggub 
nyijaqkam dvrwq maan gob bibwq tayin; mwwg unv mwwg dumpo hv doodwn. 

45“Tviyiq nyinbo nyi ak hv vj pujeq boam kootayin hoo mwwg dumpo dum mam 
sapur tvl baqtayin, hoo mwv odum nabor namgub vj puutum tvl hoo sogoq tayin, 
‘Dvrwq maanbo, dvrwq maanbo.’ 

46Mwwg lvgab hoq vcv doody deedib mwv dvrwq maan bob nyitayin. Mwv 
dvrwq maadkun. Mwv vpwb dootayin. Mwv svmcwg lvvgho dootayin. 

47“Hwdlo tacaq vjho, ho pud vjho, 

48kuxuq hoqgv la tacaq vj mvnam ho, ho vpin la vpin hoqg mvnam ho, 

49soj hvb maalo jolw hvb vcv vjho nyik baloqkam, ho maalo vpinho, ho maalo 
puunanho, ho maalo pusho, ho maalo vpin hoqg mvnamho, hoqhv tviyiq vcv ku, 
hoo hoqham nyubam kaakin to. 

50Hoo nyubv hoqham yeql kaatayin hoo ham aal kvn gob mutum tvl aptayin. 

51Ho mwv kvn deen aalam ham yeql kaatayin. Hoqg vcv vjho, puunanho, ho 
maalo pusho, ho maalo vpinho, ho maalo vpin hoqg mvnam tuluho nyoqsiq 
baloqkam, hoq vc hv yeqgab lala bo tviyiq vcv; hoqhv dvrwq maadkun. 

52Hoo mwv vjam, ho maalo puunanam, ho maalo pusam, ho maalo svcaqkam, ho 
maalo pud, ho maalo vpin hoqg mvnam tuluho vc nyoqknam tulu ham wm 
partayin, hoggab hoqhv yeqgab lala bo tviyiq vcv. Hoqham wm partayin. 

53“Hoo nyubv yeql kaak bvnyiloqkam, hoo vcv vjho, ho maalo puunanho, ho 
maalo pusho, ho maalo vpin hoqg mvnam tuluho nyoqsiq kuma baloqkam, 

54ho nyubv hoq tulu ham niixaq mvdwb gaml jitayin hoo mwv aal kvn gota hoq 
tulu ham pvvl aptayin. 

55Hoo hoq tulu ham niixaq kokwngam lokta yeql kaatayin. Hoo hoqg vc cik un 
dookv kwly kuma sujaqkam, vcv nyoqsiq maasjaqkam, hoqhv dvrwq maadkun. 
Hoqhv yoqdwr langk ho doojaqkam ho otuqho doojaqkam, no ham wm lvgab 
parpaqto. 

56“Hvbmabde nyubv ham yeql kaaka kubaloqkam, hoo niixaq kokw so hoqg vc 
cik unv niik baloqkam, mwv hoqham vj hoqgv maalo vpin hoqgv maalo puunan 
hoqgv maalo pus hoqgv swrlinl swrpaq tayin. 

57Ho hoqhv lokta vjho, ho puunanho, ho maalo pusho, ho maalo vpin hoqg 
mvnamho nyoqsiqnam mam kaapa yuknyiloqkam, hoqhv nyoqsiql wdu do. 
Hognvk dupum-dvrab jaqkam vc nyoqknam ham no wm parpaqto. 

58Hvbmabde vjho, ho maalo puunanho, ho maalo pusho, ho maalo vpin hoqg 
mvnam tulu hoqgv noqg niixaq ko-gab vc nyoqnamv dook maabalo, ho ham 
lwnyi dvb niixaq kubaloqkam hv dvrwq taikun.” 

59Svcaq vj jaqkam, pud vj jaqkam, puunan hoojaqkam, pus hoojaqkam, ho maalo 
vpin hoqg mvnam dupum-dvrab hoojaqkam, tviyiq vc gab soq pvvb soqgv 
dvrwq boam la dvrwq maanam boam kaacin nvtayin. 

Libitikas 14 

Tviyiq Nyin boam Xeexaqnam Pvvb 

1At Sw Mojesnvn agam goonv begamv, 

2“Soq pvvb tulu sam tviyiq nyinbo nyiam paxy xeexaqyin mwam nyitayin. Mwam 
nyub dookub boatayin, 

3hoo nyubv svmcw lvvgwb lengtayin, hoo nyubv ham kaatayin. Ho tviyiq nyinbo 
nyiv tviyiq vc hoqgv al kuba loq, 

4nyubv mwam dvrwqbo pvta loq dornyi go hoo sidar wsw loq hoo tan lwwcw 
booloq la hissop haqb loq naam dvb gaml jitayin. 

5Hoo pvta dorgwn deekam pwcw iss aoho mengm dvb nyubv gaml jitayin. 

6Mwv torl doonbo pvta dorgwn ham la sidar wswngam hoo lwwcw bo tanam la 
hissop haqbam naalayil hoq tulu lvgab tornbo pvtangam pwcw iss aoho 
mengnam uiho swwbam tayin. 

7Hoo tviyiq vc hoqgv paxy xeexaq tanam nyi ak ham mwv kvn go pwqyaq tayin. 
Ho mwam dvrwq dukun hvl mwv bibwq tayin hoo tornbo pvta ham topaq tayin. 

8Hoo hiyam xeexaqnam nyi ak hv mwwg vjam niixaq tayin hoo mwwg dum mam 
reqpaqtayin hoo iss lvgab gv hurs tayin, hoo mwv dvrwq taikun. Hoo mwv 
svmcw urab haatayin, hvbmabde mwwg tombu lvvgho aal kvn go dootayin. 

9Hoo kvn deen aalam mwv mwwg dum mam, nvm mam, hoo mwwg nyiqsin tvm 
mam reqpaq tayin. Mwv mwwg gv dorpw vm mam reqpaqtayin, hoo mwwg 
vjam niixaq tayin hoo gv hurstayin, hoo mwv dvrwq dukun. 

10“Hoo piin deen aalam mwv yaap un-tar gvma bo dornyi go, hoo vnyw nywgbo 
un-tar gvma bo yaan loq dorg, hoo wtw lvgab kuty mviyonam dvs akiam ipa ak 
hoqgv sorum gob, hoo kuty loq juqum go bwatayin. 

11Hoo nyubv paxy-xeexaq tanam nyi ak ham la hoqg dupum-dvrab ham At Sw 
agaho kvvrwq minsko tombu haagaho jool aptayin. 

12Hoo nyubv yaap dorgwn la kuty juqum ham nyixiaqnam aky gob jitayin, hoo 
hoq tulu ham torlinl At Swg agaho torlinam aky gob jitayin. 

13Hoo mwv sviya dorgwn ham hogloq ho nyic akiam la boyuqnam akiam dvrwq 
namlo ho patab dvn hoqho patab tayin. Hoggab nyixiaqnam akiv, nyic aky hvb 
nyidwn, hoq tuluhv nyub gvku; hoqhv mwlwngam dvrwq yaadwn. 

14Nyubv nyixiaqnam akig ui tuugin naatayin, hoo ham nyubv hoq xeexaqnam nyi 
akwg ruubwq ruutuqho hoo lvqbwqg laqn ho hoo lwbwqg lvnho tiyaq tayin. 

15Ho nyubv kuty hoqg meeg naalayil mwwg laqc alaq laqc koro ho toop tayin 

16hoo mwwg lvqbwq lvqcwngv laqc hoqg kutiam nyiabam tayin hoo kuty 
meegwn mwwg lvqcw lvgab kvn go At Sw agaho pwqyaq tayin. 

17Hoo nyubv mwwg alaqho kuty doonyu boam hoq xeexaqnam nyi akwg 
ruubwq ruutuqho hoo lvqbwqg laqn ho hoo lwbwqg lvn aoho nyixiaqnam aky 
uiyam tiyaq tayin. 

18Hoo nyubv alaqho kuty neengo ham mwv nyi xeexaqnam akwg dumpo ho 
dvrwq mvdwb neetayin. Ho nyubv At Swg agaho mwwgab nyic kwly gab pwr 
jitayin. 

19Nyubv nyic akiam jitayin, dvrwq maanam hoqgv dvrwq mvdkub xeexaq tanam 
nyi ak gab nyic kwly gab pwr jitayin. Hoo mwv hoq kokwngam boyuqnam akiam 
patab tayin. 

20Hoo nyubv yugw ho boyuqnam akiam la dvs akiam jitayin. Soq sib nyubv 
mwwg nyic kwly gab pwr jitayin, hoo mwv dvrwq tayin. 

21“Hvbmabde mwv jwwgw ko-gab soq tulu sam nyila mabnyiloqkam, mwv yaap 
loq dorg naalayil nyixiaqnam aky gob torlin tayin, mwwg nyic kwly gab pwr 
jitayin, hoo albo wtw lvgab kuty mviyonam ipa ak hoqgv sorum go hoo kuty 
juqum go dvs akiam jitayin; 

22hoq lvgab pukum akam bo maalo anyo bo dornyi go, hogloq ak ham mwv nyila 
dvn ham nyimto. Pukum dorgwn ham nyic aky gab hoo dorgwn ham boyuqnam 
aky gab. 

23Hoo piin deen aalam mwv hoq tulu ham bwa layil kvvrwq minsko tombu 
haagaho At Swg agaho, mwam xeexaq kudwb nyub dookub haatayin. 

24Hoo nyubv sviyangam la kuty juqum mam nyixiaqnam aky gab naatayin, hoo 
nyubv hoq tulu ham torlinl At Swg agaho torlinam aky gob jitayin. 

25Hoo mwv nyixiaq gab aky jinam sviya ham patab tayin. Hoo nyubv nyixiaqnam 
akig ui tuugin naatayin, hoo ham nyubv hoq xeexaqnam nyi akwg ruubwq 
ruutuqho hoo lvqbwqg laqn ho hoo lwbwqg lvnho tiyaq tayin. 

26Hoo nyubv kuty hoqg meegwn naalayil mwwg laqc alaq laqc koro ho toop 
tayin, 

27hoo mwwg lvqbwq lvqcwngv laqc hoqg kutiam nyiabam tayin hoo kuty 
meegwn mwwg lvqcw lvgab kvn go At Sw agaho pwqyaq tayin. 

28Hoo nyubv mwwg alaqho kuty neengo ham xeexaqnam nyi akwg ruubwq 
ruutuqho hoo lvqbwqg laqn ho hoo lwbwqg lvn aoho nyixiaqnam aky uiyam 
tiyaqko ho tiyaq tayin. 

29Hoo nyubv alaqho kuty neengo ham mwv nyi xeexaqnam akwg dumpo ho 
dvrwq mvdwb neetayin. Ho nyubv At Swg agaho mwwgab nyic kwly gab pwr 
jitayin. 

30Hoo mwv pukum akam bo maalo anyo bo dornyiam jitayin, hogloq ak ham 
mwv nyila dvn ham nyitayin, 

31dorgwn ham nyic aky gab hoo dorgwn ham boyuqnam aky gab dvs aky lvgab 
jitaqto. Hoo nyubv At Swg agaho mwwgab nyic kwly gab pwr jil mwam dvrwq 
mvdkun. 

32Tviyiq nyinbo nyiv mwwg tviyiq vc hoqgv dvrwq dvb paxy xeexaq kodwb 
bwqla kuma yin soq pvvb tulu sam nyito.” 

Nammam Mvxaqnam Pvvb 

33At Sw Mojes nvla Aaronnvn agam goonv begamv, 

34“Hwdlo ngo nulam gumn gab jinam, Kanaan gvda uraho nulv haaikun, hoo 
nulam gumn jinam gvdaho ngoqg nam golo tviyiq vcam pvvl ap pan, 

35ho hiyv hoqg nam ham doog tayin mwv nyub dookub haal betayin, ‘Ngoqg 
kaanamv ngoqg doogw namhv tviyiq vc do.’ 

36Ho nyubv ham yeql kaama taab nyubv bulam nammam wleq mvdwb gaml 
jitayin, hvbnyima baloqkam namho doonbo mwlwngam dvrwq maan gob bibwq 
tayin. Hoo kokwngam nyubv nammam wl kaatayin. 

37Hoo mwv yeql kaatayin. Hoo nam hoqg cwqcv yajwl ho maalo lwwcwl tviyiq 
vcnamv doob nyiloqkam, hoo hoqhv cwqcam ura yaaba loqkam, 

38ho nyubv nammam aal kvn gob mutuml aptayin. 

39Hoo nyubv kvn deen aalam lokta nammam haal kaatayin. Ho tviyiq vcv 
nammwg cwqc tuluho nyoqsiq kubaloqkam, 

40ho nyubv hoq tapin piul ramnbo nam cwqc hoqg wlwngam naalinl hoo 
bopamg dvrwq maak nyook lvvgho hurpaq mvdwb gaml jitayin. 

41Hoo mwv nam cwqc uraho mwlwqnam dupum-dvrab pam hoo ham paqlap 
nan mwlwngam naalayil bopamg dvrwq maak nyook lvvgho joopaq tayin. 

42Ho bulv asaq wlwngam naalayil hoqho wlwq tayin, hoo mwv asaq paqlap 
nanam naalayil nammam paqlap tayin. 

43“Ho hvb wlwngam la paqlap nanam namho mwlil mvxo kokwngam hvraqb 
namho lokta vcv nyoqsiq baloqkam, 

44ho nyubv ham wl kaatayin. Hoo namhv hvraqb tviyiq vcv nyoqsiq baloqkam, 
hoqhv yeqgab lala tviyiq vcv ku; hoqhv dvrwq maadkun. 

45Hoo mwv namham sapia tayin, ho hoqg wlwngam hoo svvtaqkam hoo 
nammam paqlap nanam bopamg dvrwq maan nyook lvvgho baqpaq mvtayin. 

46Hoq aoho, nammam mutum tvl ap dvk moodho hiyv lajaqkam haanbov ariyum 
namgub dvrwq maab dootayin, 

47hoo hiyv lajaqkam namho yubn bov mwwg vjam niixaq tayin, hoo hiyv 
lajaqkam namho dvnbov mwwg vjam niixaq tayin. 

48“Hvbmabde nyubv haal kaakal, hoo nammam mvdarl paqlap kokwngam tviyiq 
vcv nyoqsiq kuma baloqkam, ho nyubv nammam dvrwq gob bibwq tayin, 
hoggab hoqg vcam mwp paku. 

49Hoo nammam xeexaq dvb mwv pvta dornyi go hoo sidar wsw loq hoo tan 
lwwcw booloq la hissop haqb loq naatayin, 

50hoo pvta dorgwn deekam pwcw iss aoho mengtayin 

51hoo sidar wswngam la hissop haqbam hoo lwwcw bo tan lvgab torl doonbo 
pvtangam naalayil hoq tulu ham pwcw iss aoho mengnam pvta uiho swwbam 
tayin hoo nammam kvn go pwqyaq tayin. 

52Soq sib mwv pvta ui lvgab hoo dvrwqbo iss lvgab hoo tornbo pvta lvgab, hoo 
sidar wsw lvgab hoo hissop haqb lvgab hoo lwwcw bo tan lvgab nammam dvrwq 
dvb xeexaq tayin. 

53Ho mwv tornbo pvta ham bopam hoqgv nyorob jarm dvb topaq tayin. Ho mwv 
nam hoqg nyic kwly gab pwr jitayin, hoo hoqhv dvrwq taikun.” 

54Soq pvvb tulu si tviyiq vc cinbo tulu gab: tviyiq axaqbo gab, 

55tviyiq vc vj ho maalo, namho, 

56hoo unv gool ho maalo bumjwrl ho maalo unwb, 

57ho hoggv dvrwq maanam mam la dvrwqnam mam kaacin natayin. Soq si tviyiq 
vc gab pvvbv. 

Libitikas 15 

Gv hoqgv Doola Biqlinam Pvvb 

1At Sw Mojes nvla Aaronnvn agam goonv begamv, 

2“Israel nyiilungam agam goog dvl hoo bulam beto, hwdlo nyi akwg gv hoqgv 
doola biqlin hinyiloqkam, mwwg doola biqlinam hv dvrwq maadwn. 

3Hoo soq pvvb tulu si mwwg dvrwq maab doola biqlinam pagoq gab pvvbv: 
mwwg doolangv biqlin lingdul doojaqkam hoo doolangv biqngin kujaqkam, 
hoqhv mwam dvrwq mvma dvn. 

4Doola biqnbo akwg kartam nan vxiv dvrwq maadwn hoo mwwg dootaqnan 
luuxiv dvrwq maadwn. 

5Hoo hiyv lajaqkam mwwg kartam tulungam idaq bov mwv atwg vjam niixaq 
tayin hoo mwv atv iss lvgab gv hurstayin hoo ariyum namgub kac tvl dootayin. 

6Hoo hiyv lajaqkam hoqg doola biqlinl biqpko ho doon bov mwwg atwg vjam 
niixaq tayin hoo mwv atv iss lvgab gv hurstayin hoo ariyum namgub kac tvl 
dootayin. 

7Hoo hiyv lajaqkam doola biqlinbo gv-ngam idaqbov mwwg atwg vjam niixaq 
tayin hoo mwv atv iss lvgab gv hurstayin hoo ariyum namgub kac tvl dootayin. 

8Hoo doola biqlinbo ak hv dvrwqbo akam tacor coryaq baloqkam mwv mwwg 
vjam niixaq tayin hoo mwv atv iss lvgab gv hurstayin hoo ariyum namgub kac 
tvl dootayin. 

9Hoo doola biqlinbo ak hv dupum-dvrab pam caatamnam hv dvrwq maadwn. 

10Hoo hiyv lajaqkam mwwg uraho doognam mam idaqbov ariyum namgub kac 
tvl dootayin. Hoo hiyv lajaqkam hoq hvkam baqn bov mwwg atwg vjam niixaq 
tayin hoo mwv atv iss lvgab gv hurstayin hoo ariyum namgub kac tvl dootayin. 

11Doola biqlinbo nyiv hiyam jaqkam mwv alaq losuq maab idaq baloqkam, hoqg 
nyiv mwwg atwg vjam niixaq tayin hoo mwv atv iss lvgab gv hurstayin hoo 
ariyum namgub kac tvl dootayin. 

12Hoo doola biqlinbo idaqnam deekam pwcwngam joodub tayin hoo svvn 
dupum-dvrab pam iss lvgab hwrxaqtayin. 

13“Hoo doola biqlinbo ak hv biqlin kunam hoqgv dvrwq dvb hvb nyiloqkam, 
mwv atv aal kvn go vrr rwl doodwb nyitayin, hoo mwwg vjam niixaq tayin. Hoo 
mwv atv mwwg gv-ngam dvrwqbo iss lvgab gv hurstayin hoo dvrwq taikun. 

14Hoo piin deen aalam mwv pukum akam bo maalo anyo bo dornyi go naalayil 
kvvrwq minsko tombu haagaho At Swg agaho nyubam hoq tulu ham jitayin. 

15Hoo nyubv hoq tulu ham pwr jintayin, akwn ham nyic aky gab hoo akwn ham 
boyuqnam aky gab jitayin. Hoo mwwg doola biqgam gab nyubv At Swg agaho 
nyic kwly gab pwr jitayin. 

16“Nyi ak hv doola cablin baloqkam, mwv mwwg gv dorpwngam iss lvgab 
hurstayin hoo ariyum namgub kac tvl dootayin. 

17Hoo doola cabyaqnam vj jaqkam hoo vpin jaqkam hog mwlwngam iss lvgab 
hwrxaqtayin hoo ariyum namgub kac tvl dootayin. 

18Nyega akv nyem akwg lvgab yubal hoo doola cablin baloqkam, vnyi-vnyiv iss 
lvgab gv hurstayin hoo ariyum namgub kac tvl dootayin. 

19“Hwdlo nyemv doola biqlinl hoo namc dooikam mwn aal kvn go namra haama 
tayin, hoo hiyv lajaqkam mwnwn idaq bov ariyum namgub kac tvl dootayin. 

20Hoo mwnwg namc dooikam hog mwlw kartam nanhv dvrwq maatayin. Hog 
mwlw mwnwg dootaqnan hv dvrwq maatayin. 

21Hoo hiyv lajaqkam mwnwg kartam tulungam idaq bov mwwg atwg vjam 
niixaq tayin hoo mwv atv iss lvgab hurstayin hoo ariyum namgub kac tvl 
dootayin. 

22Hoo hiyv lajaqkam mwnwg dootam mam idaqbov mwwg atwg vjam niixaq 
tayin hoo mwv atv iss lvgab hurstayin hoo ariyum namgub kac tvl dootayin. 

23Mwnwg kartam nan jaqkam ho dootam jaqkam hwdlo mwv idaq baloqkam 
mwv ariyum namgub kac tvl dootayin. 

24Hoo nyegangv mwnwg namc doodu yin yuba baloqkam mwnwg dvrwq maanv 
mwam haadwn, mwv aal kvn gob dvrwq maab dootayin, hoo mwwg kartam nan 
mwlwngv dvrwq maatayin. 

25“Nyem akv mwnwg namc doonyia de moodam doonyia maab oyu mood go 
namc coodul dooba loqkam hog hwdgo mwn namc cool dootayin hwd xaqb mwn 
dvrwq maatayin. Mwnwg namc coodunam xaqb mwn dvrwq maatayin. 

26Mwnwg namc doodu tvl hog mwlw kartam nanhv la dootaqnanv dvrwq 
maatayin. 

27Hoo hiyv lajaqkam hoq dupum-dvrab pam idaqbov dvrwq maadwn, hoo 
mwwg atwg vjam niixaq tayin hoo mwv atv iss lvgab gv hurstayin hoo ariyum 
namgub kac tvl dootayin. 

28Hvbmabde mwnwg namc doonam hoqgv mwn dvrwq dvb hvbnyiloqkam mwn 
aal kvn go namc dooxongam doodwb nyitayin. 

29Hoo piin deen aalam mwn pukum akam bo maalo anyo bo dornyi go naalayil 
kvvrwq minsko tombu haagaho nyub dookub bwatayin. 

30Hoo nyubv dorgwn ham nyic aky gab hoo dorgwn ham boyuqnam aky gab 
jitayin. Hoo mwnwg namc doogam gab At Swg agaho nyubv nyic kwly gab pwr 
jitayin. 

31“Soq sib nulv Israel nyiilungam dvrwq maanam hoqgv mwbwqto, hvbmab 
nyiloqkam bulv dvrwq maatwl sitayin hoo bulug pengko ho ngoqg xumk pirram 
kacdvb mvtayi.” 

32Soq pvvb tulu si dvrwq maanbo doola biqlinbo la cablinbo nyi ak gab; 

33ho mwnwg namc dooikam dvrwq maan ham hoo hiyv namc doonamv kvtaqb 
dooma dvn, ho namc dool dvrwq maab nyim tvl hiyv nyegangv yumin gvdwn 
hoq tulu gab soq pvvb sam jigyin. 

Libitikas 16 

Nyic Kwly gab Pwr Jinam Aal 

1At Sw Mojesnvn Aaron gv ko tuup vnyiv sixo kokw so goonum, hwdlo bulv At 
Swg agaho hvvnwq hoo sinum, 

2hoo At Sw Mojesnvn benum, “Noqg vbw Aaronnvn tortumnam Dvrwqbo Wrwg 
aya mwwpa ko dook hulu wrwho haama bvk hvl beto, ho mwv siram. Hoggab 
ngo aya mwwpa ko dook aoho doomwqb lvgab daqlin tayin. 

3Hvbmabde Aaron soq sib nyil Dvrwqbo Wrw uraho haatayin: svv hvvb dorg 
nyic aky gab hoo yaap tvmwr dorg boyuqnam aky gab bwal haatayin. 

4Mwv dvrwqbo pud lvlwqham kootayin hoo pud ura vjam mwwg gv ho 
kootayin, hoo mwwg hwwpo ho mwv pud pusam hiqcub tayin hoo pud 
bopyangam gvtayin; soq tulu si dvrwqbo vjv. Mwv gv hurs tvl hoq tulu ham 
kootayin. 

5Hoo mwv Israel nyiilu hoqgv sibin bimp dornyi go nyic aky gab, hoo yaap 
tvmwr dorg boyuqnam aky gab naatayin. 

6“Aaron svv hvvb dorham mwwg nyic aky gab jitayin hoo mwwg atgab la mwwg 
imiq nyiilu gab nyic kwly gab pwr jitayin. 

7Ho mwv sibin dornyi go naatayin hoo ham kvvrwq minsko tombu haagag At Sw 
agaho pvvtayin. 

8Hoo Aaron sibin dornyiam tak cingtayin, dorgwn ham At Sw gab hoo dorgwn 
ham Ajajel gab. 

9Hoo Aaron At Sw gab tak cinjiqnam ham nyic akib jitayin, 

10hvbmabde Ajajel gab tak cinjiqnam ham tordwb At Sw agaho nyic kwly gab 
pwr jitayin, ho ham Ajajel gab deexa-rarab kanam napaq tayin. 

11“Aaron svv hvvb dorham mwwg nyic aky gab jitayin hoo mwwg atgab la mwwg 
imiq nyiilu gab nyic kwly gab pwr jitayin. Mwwg nyic aky gab mwv hvvb dorham 
patab tayin. 

12Hoo mwv wm loorangam yugw hoqgv At Swg aga hoqgv naatayin, hoo tiiswrbo 
sulum mwmwqnam ham alaq yumnyi gob naalayil hoo mwv tortumnam urab 
bwatayin 

13hoo At Swg agaho sulum mam wmho vlwq tayin, sulum mwkv aya mwwpa ko 
dook pvvb uddum ham doomwq hvb juulup tayin, ho mwv siram. 

14Hoo mwv hvvb hoqg ui meegwn naatayin hoo ham mwwg lvqcw lvgab aya 
mwwpa ko dook dou-caga daiyab pwqyaq tayin, hoo aya mwwpa ko dookwg 
agaho mwwg lvqcw lvgab kvn go uiyam pwqyaq tayin. 

15“Ho mwv sibin ham nyiilug nyic aky gab patab tayin hoo hoqg uiyam tortum 
ko urab bwatayin hoo svv hvvb uiyam hoggub mwv nyinum hoqhvb mwv aya 
mwwpa ko dookwg agaho pwqyaq tayin. 

16Ho Israel nyiilug dvrwq maagam gab hoo bulug nyimur ko-gab, hoo bulug nyic 
gab, mwv nyic kwly gab pwr jinam ham Dvrwqbo Wrwho pwr jitayin. Hoo mwv 
kvvrwq minsko tombu ho nyitayin, hoggab hoqhv bulug dvrwq maak pengko ho 
doodwn. 

17Kvvrwq minsko tombu ho nyi akkam doomabv hwdlo mwv haal Dvrwqbo 
Wrwho nyic kwly gab pwr jipel lvvgwb lengnam gob hoo mwv nyic kwly gab 
pwram mwwg atgab hoo mwwg imiq gab hoo hookum bo Israel tulu gab jitayin. 

18Ho mwv yugw lvvgwb lengl At Swg agaho nyic kwly gab pwr jitayin, hoo hvvb 
hoqg ui meegwn hoo sibin hoqg ui meegwn naatayin, hoo ham yugwg taqg-
loosaqg vrrw tuluho vlwql aptayin. 

19Hoo mwwg lvqcw lvgab mwv ui tuugin kvn go pwqyaq tayin, hoo ham dvrwq 
dvb mvtayin hoo Israel nyiilungam dvrwq maanam hoqgv garxaqtayin. 

20“Hoo hwdlo mwv Dvrwqbo Wrwb hoo kvvrwq minsko tombungam hoo 
yugwngam darxaql neexaqtayin, hoo mwv tornbo sibin ham jitayin. 

21Hoo Aaron mwwg alaq lvqnyi-lvqnyiv tornbo sibin dumpo ho idaqtayin, hoo 
Israel nyiilug nyixiaqnam mwlwngam, hoo bulug nyimur mwlwngam, hoo bulug 
nyic nyinam mwlwngam beporl betam tayin. Hoo mwv hoq mwlw ham sibin 
dumpo ho vlwqtvl hoo ham deexa-rarab nyi wdwb mwx-mvaq doonbo alaqb 
jilwq tvl kanam tayin. 

22Ho sibin hv bulug hog mwlw nyixiaqkam mwv atv baqtwl gvda ura jaqb 
haatayin, hoo mwv sibin ham deexa-raraho topaq jitayin. 

23“Ho Aaron kvvrwq minsko tombu mwwg Dvrwqbo Wrwb haata tayikho pud 
vj koonam ham pipaq peekul hoo hoqgv wleq tayin. 

24Hoo mwwg gv-ngam mwv dvrwqko nyook ho hurstayin hoo mwwg vjam 
kootayin hoo lvvgwb lenglayil mwwg boyuqnam akiam la nyiilug boyuqnam 
akiam jitayin hoo mwwg atgab la nyiilu gab nyic kwly gab pwr jitayin. 

25Hoo nyic aky hoqg oxam mwv yugw ho partayin. 

26Hoo hiyv sibin ham Ajajel gab boonbo hv mwwg vjam niixaq tayin hoo mwwg 
gv-ngam iss lvgab hurstayin, hoo mwv kokwngam svmcw urab haatayin. 

27Hoo nyic aky gab svv hvvbam la sibinam aky jinam hoqg uiyam nyic kwly gab 
Dvrwqbo Wrwho pwr jiknam ham svmcwg lvvgwb baqlin tayin. Hoqg vpinam 
hoo hoqg vdinam hoo hoqg eengam wm lvgab partayin. 

28Hoo hiyv hoq tulu ham wm parnbov mwwg vjam niixaq tayin hoo mwwg gv-
ngam iss lvgab hurstayin, hoo kokwngam mwv svmcw urab haatayin. 

29“Hoo hoqham nulv nwrba xaqb pvvb gob pvvtayin, ho pool kvnwg looyw 
aalam nulv vrr rwgdvl nyiidu nyi jaqkam ho nulug pengko ho doon nyoodo nyi 
jaqkam bonam nyimabv. 

30Hoggab soq aal so nulgab nyic kwly gab dvrwq mvdwb pwr jitayin. Nulug nyic 
mwlw hoqgv nulv At Sw agaho dvrwq dvb nyitayin. 

31Hoqhv nulgab dvrwq Doonunam aalv, hoo nulv atv vrr rwto; hoqhv nwrba 
xaqb pvvb gob nyidwn. 

32Hoo mwwg abwg kwlib swwm dvb hiyam xuqlinam nyub ak hv dvrwqbo vjam 
kootwl nyic kwly gab pwr jitayin. 

33Mwv dvrwq namlo gab nyic kwly gab pwr jitayin, hoo mwv kvvrwq minsko 
tombu gab nyic kwly gab pwr jitayin hoo yugw gab jitayin, hoo mwv nyub gab 
nyic kwly gab pwr jitayin hoo nyiilu hookumbo tulug nyic kwly gab pwr jitayin. 

34Hoo soq si nulgab nwrba xaqb pvvb gob nyitayin, ho nulug nyic mwlw gab 
Israelwg nyiilu gab vnywngam lok nyic kwly gab pwr jitayin.” Hoo Mojes At Swg 
mwam gaml bekjaqb nyiknum. 

Libitikas 17 

Pwr Jik Nyook 

1Hoo At Sw Mojesnvn agam goonv begamv, 



229 

 

 
Nyishi 

© 2016 Bible society of India. 
 

 
 

 

2“Aaron nvla mwwg ko tuup tulungam la Israel nyiilungam agam goog dvl bulam 
beto, Soq pagoq tulu sam At Sw gaml jipa ku. 

3Israelwg nombu hoqgv hiyv lajaqkam svv hvvb dorg maalo sviya ko dorg maalo 
sibin dorg svmcw ura hoojaqkam ho svmcw lvvg hoojaqkam patab baloqkam, 

4hoo ham kvvrwq minsko tombu haagaho At Sw xumk pirr otuqho At Swn aky 
lvqc gob jima baloqkam, hijum gorgiam hoq nyi ham baqm tayin. Mwv ywlw 
twwpa, hoo nyi ak ham mwwg nyiilug pengko ho xitaq kuram. 

5Israel nyiilungv bulug pwr jinam tulu ham bulv rongo bvbin koho pwr jitayin, 
ho nyubv kvvrwq minsko tombu haagaho bulv hoqham At Swn bwa jitayin, hoo 
At Swn hoq tulu ham swrso aky gab pwr jitayin. 

6Hoo nyubv At Swg yugw ho uiyam kvvrwq minsko tombu haagaho pwqyaq 
tayin hoo oxam At Swn sungam mvdwb partayin. 

7Ho bulv xaaram uiyam pwr jipel meqgam gab bulv lokkam hoqham pwr 
jikuram. Soq sam nwrba xaqb bulug hotam-hotamb pvvb gob nyig nvka. 

8“Hoo no bulam betayin, Israel nombungv jaqkam ho maalo bulug pengko ho 
doonbo nyoodo nyi ngvjaqkam boyuqnam akiam pwr jibnyiloqkam 

9hoo ham kvvrwq minsko tombu haagaho At Swn aky jima baloqkam, hoq nyi ak 
ham mwwg nyiilu lvgab xitaq kuram. 

Hijum Dvma dvb Pvvb 

10“Israel nombug nyi ngvjaqkam ho bulug pengko ho nyoodo nyi ngvjaqkam 
hijum dvbnyiloqkam, ngoqg nyuqmv hoq nyi ak ham ceebiob nyitayin hoo 
mwam mwwg nyiilug pengko ho xitaq kuram. 

11Hoggab swwgwg atorv hijumho doodwn, hoo ngo ham nulam yugw ho nulug 
yvjwg nyic kwly gab pwr jipa kun, hoggab hijumv swwgwg nyic kwly gab pwr 
jitayin. 

12Hoqgab ngo Israel nyiilungam bepa kun, hiyv jaqkam nulug pengko hoqgv hoo 
bulug pengko ho nyoodo nyi jaqkam hijum mam dvmabv. 

13“Israelwg nyiilu hoqkv jaqkam hoo nulug pengko ho nyoodo nyi jaqkam, nyoro 
gaql svdin maalo pvta mengb nyiloqkam hoqg hijum mam toopaql ked mwrbiub 
tvl vdinam dvto. 

14Hoggab hog deedy-luuxig svdin hoqg swwgv hijumho doodwn: hoq hijumv 
hoqg swwgv. Hoqgab ngo Israel nyiilungam bepa kun, nulv hoolu deedig svdin 
hijum mam dvmabv, hoggab hog deedy-luuxig svdin hoqg swwgv hijumho 
doodwn. Hiyv lajaqkam ham dvbnyiloqkam ham xitaq kuram. 

15Hoo nyiidu nyi jaqkam ho nyoodo nyi jaqkam hiyv atv danyib sin boam hoo 
dwr-pee cexnam vdinam dvbnyiloqkam mwwg vjam niixaq tayin hoo mwv atv 

iss lvgab gv hurstayin hoo ariyum namgub kac tvl dootayin; ho mwv dvrwq 
taikun. 

16Hvbmabde mwv hoq tulu ham niixaq kama ho hurs kama baloqkam mwwg 
nyijongam mwv baqtayin.” 

Libitikas 18 

Nywxw-nyol Bwwdy Maanam Pagoq gab Pvvb 

1Hoo At Sw Mojesnvn agam goonv, begamv, 

2“Israel nyiilungam agam goog dvl bulam beto, ngo nulug Pwnbo At Swv. 

3Nulv Ijipt gvdaho nulug dooi yikho nyinam hvb nyimabv, hoo ngoqg nulam 
boolwq tak Kanaan gvdag nyinam hvb nyimabv. Nulv bulug gaml jikwb nyinam-
wnam ham nyimabv. 

4Nulv ngoqg pvvb tulungam tagdvl swwto hoo ngoqg gamlam pvvto hoo hoq 
tulu ham nyil wto. Ngo nulug Pwnbo At Swv. 

5Hoqgab nulv ngoqg gamlam la pvvb tulungam pvvtayin; hiyv akgon hoq tulu 
ham nyib nyiloqkam mwv hoq hoggv swwtayin: Ngo At Swv. 

6“Nulv hiyv kam mwwg imiq lwkwngam nywxw-nyol bwwmabv. Ngo At Swv. 

7Noqg abam nyinyi-nyial, noqg annam nywxw bwwmabv, mwn noqg annv, no 
mwnwn nywxw bwwmabv. 

8Noqg abwg nywxwngam no nywxw bwwmabv; hoqhv noqg abam nyinyi-
nyianamv. 

9Noqg any-bwrm mam nywxw bwwmabv, noqg abwg maalo annwg nyem koam, 
mwnwn imiqho ho maalo asaq namho soca sujaqkam. 

10Noqg ko tuupwg maalo noqg ko nyemwg nyem koam nywxw bwwmabv, 
hoggab bulug nyinyi-nyianamv no atam nyinyi-nyia sunamv. 

11Noqg abwg nywxwg nyem koam nywxw bwwmabv, hoggab abwg imiqho 
socanamv, mwn noqg any-bwrmv. 

12Noqg abwg any-bwrm mam nywxw bwwmabv; mwn noqg abwg imiq lwkw 
nyiingv. 

13Noqg annwg any-bwrm mam nywxw bwwmabv, hoggab mwn noqg annwg 
imiq lwkw nyiingv. 

14Noqg abwg vbw-bor nywxwngam no nywxw bwwmabv, hoggab mwn noqg 
mwi hvb nyidwn. 

15Noqg nyeexwngam no nywxw bwwmabv, mwn noqg ko tuupwg nywxwngv, 
no mwnwn nyinyi-nyianamv. 

16Noqg vbw-bor nywxwngam no nywxw bwwmabv; hoqhv noqg vbw-boram 
nyinyi-nyianamv. 

17No annam la mwnwg nyem koam nywxw bwwmabv, mwnwg ko tuupwg nyem 
ko maalo nyem kog nyem ge nywxw bwwmabv; bulv noqg imiq lwkwngv hoqhv 
almab nyidwn. 

18Hoo noqg nywxwg any-bwrm mam, mwnwn dvn-barngob nywxw bwwmabv, 
mwnwn dooxiq mvtwl, mwnwg any-bwrm mam nywxw bwwmabv. 

19“Nyemv namc vrr doodu yukam no mwnwn bwwmabv hoggab mwn dvrwq 
maadwn. 

20Hoo noqg door-doopw nywxwngam no nywxw bwwmabv hoo no atv mwnwg 
lvgab kacdvb mvsdvn. 

21Noqg kongam Moleknvn pwr jimabv, hoo noqg Pwnbo eminam kacdvb 
mvmabv: Ngo At Swv. 

22Nyega orum mam nywxw hvb yubg maabv; hoqhv bulum-kac dvb nyinamv. 

23Hoo no svdinam nywxw bwwmabv hoo no atv hoq lvgab dvrwq maab nyidwn, 
nyemv svdinam nyol bwwmabv, nyixiaq loodanamv. 

24“Nulv atv soq dvrwq maan tulu sam akkam nyimabv, hoggab soq tulu gab ngo 
nulug otuq hoqgv dvrwq maanbo nyob tulungam ruqpaql pakun, 

25hoo gvdangv dvrwq kumanum, ho soq sam nyimur ko-gab ngo bulam laqm-
baqmnum, hoo gvdangv hoqho doonbo nyiilungam baapaq lengnum. 

26Hvbmabde nyiidu nyiv jaqkam hoo nulug pengko ho doonbo nyoodo nyiv 
jaqkam, nulv ngoqg gamlam la ngoqg pvvb tulungam pvvtayin hoo soq bulum-
kac dvb nyinam tulu sam ma, 

27(hoggab nulug otuqho doonbo gvda soq nyiilungv soq bulum-kac dvb nyinam 
tulu sam nyigam gab gvdangv dvrwq kumanam), 

28nulv hoqham dvrwq maab nyib nyiloqkam, hoggub nulug otuqho nyob 
tulungam baapaqnam hvb gvdangv nulam baalin tayin. 

29Hoggab hiyv lajaqkam soq bulum-kac dvb nyinam tulu sam nyib nyiloqkam, 
hoq nyi ak ham bulug nyiilug lvgab xitaq kuram. 

30Hoqgab ngoqg gaml tulu sam pvvto ho soq bulum-kac dvb nulug agaho nyicw-
mwcw nyinam tulu ham nywywngam nyimabv, hoo nulv nywywngam bulug 
lvgab nyil dvrwq maadwb nyimabv: Ngo nulug Pwnbo At Swv.” 

Libitikas 19 

At Sw Dvrwqdvn 

1Hoo At Sw Mojesnvn agam goonv begamv, 

2“Israel nyiilug dvparam agam goog dvl bulam beto, nulv dvrwqto, hoggab ngo 
nulug Pwnbo At Sw ngo dvrwqdvn. 

3Nulv nyiicwr-cwrxiv atwg annam hoo atwg abam modul swwto, hoo nulv ngoqg 
Doonu Aalam pvvtayin: ngo nulug Pwnbo At Swv. 

4Murty tulungam xumabv ho maalo nulv atgab dvvcw hoqgv pwnbo tulungam 
pwmabv: ngo nulug Pwnbo At Swv. 

5“Hwdlo nulv At Swn swrso akiam pwr jiyikam, nulv ham jito ho nulam loorwq 
tayin. 

6Hoqham nulv hoq aal darangam dvtayin, ho maalo loonyi deen aalam kam 
dvtayin, hoo loum aalam hog mwlw doon boam wm lvgab partayin. 

7Hoqham loum deen aalam ham dvk baloqkam, hoqhv naxa dukun; hoqham 
loorwq kuram, 

8hoo hiyv lajaqkam ham dvnbov mwwg nyijongam naatayin, hoggab mwv 
kacdvb mvdwn hoggv At Sw gab dvrwqdvn, hoo hoq nyi ak ham mwwg nyiilug 
lvgab xitaq kuram. 

Noqg Door-doopwngam No Atam Abynam Hvb Abyto 

9“Hwdlo nulug rongongam nulv vly naaikun, nulug rongo raagam namgub nulv 
vly naamabv, ho nulug vly noumnam mam nulv naak maabv. 

10Hoo noqg roo boolug aaxy puumnam tulu ham putab no wkur kumabv, ho 
noqg roo boolub roo aaxy yoql bo ngamkam no darmabv. No hoq tulu ham 
jwwgw la nyoodo nyiilu gab apaq jitayin: ngo nulug Pwnbo At Swv. 

11“Nulv dvco comabv; nulv xaalyo bon nyimabv; nulv akwn-akwn vm mvvmabv. 

12Nulv ngoqg eminho xaalyol dingmabv, hoo nulug Pwnbog eminam kacdvb 
mvmabv: ngo At Swv. 

13“Noqg door-doopwngam nyijab-nyiyiq ho maalo naalil naareq maabv. Nyera 
ak hoqg nyijongam no aal loogwn ar namgub pvvl doog maabv. 

14No ruutar boam beemabv ho maalo nyiqca boam dwqtup dvb tutum maabv, 
hvbmabde noqg Pwnboam no bosto: ngo At Swv. 

15“Nulv nyel pukumho jvqtwngam bemab nyimabv. No jwwgwbo gab mwwsw 
maabv ho maalo koibo gab luusaqb nyimabv, hvbmabde jvqtw hoqgv noqg door-
doopwngam no pw-hwwtayin. 

16Noqg nyiilug pengko ho no benyi-beya akgob nyimabv, hoo noqg door-doopwg 
swwgam no ceekol daqmabv: ngo At Swv. 

17“Noqg vbw-boram noqg hangho no oyum maabv, hvbmabde noqg door-
doopwngam no hoopu-haabia gvdwl doobam to, hvb nyima baloqkam mwwgab 
no nyic nyitayin. 

18No ree daqmabv ho maalo noqg atwg nyiilug ko tuup tulungam ceekol hang 
baqmabv, hvbmabde noqg door-doopwngam no atam abynam hvb aby tayin; 
ngo At Swv. 

Nulv Ngoqg Gamlam Pvvtayin 

19“Nulv ngoqg gamlam pvvtayin. Noqg svv hvvtwngam mviyo-mvco mvmabv. 
Noqg rongongam vly liiyikam luunyi go liiyo-liico maabv, ho no tan luunyi go 
mviyo-mvconam vjam koomabv; 

20“Pvlyw maatanam ho toolin maatanam nyega begaqnam nyem paqn akam, 
nyega asaqkv bwwb nyiloqkam, ham luusaqb kvvbwq dvb nyitayin. Bulam 
mengdwb nyiram, hoggab mwnwn tolin maata pan; 

21hvbmabde kvvrwq minsko tombu haagaho yaap tvmwr dorg nyixiaqnam aky 
gab, mwwg nyijo kwliam At Swn mwv boa jitayin. 

22Hoo nyubv nyixiaqnam akiam At Swg agaho mwwg nyic nyiknam gab yaap 
tvmwram nyic kwly gab pwr jitayin, hoo mwwg nyic nyiknam ham mwam apaq 
jitayin. 

23“Hwdlo nulv gvda uraho haala yukul dvnam aaxy liib nyiloqkam, ho aaxy tulu 
ham dvdwb nyiram. Vnyw nywum go nulv ham dvmabv; hoqham hoggub 
nyijaqkam dvmabv. 

24Hoo vnyw nywpy deenho hoqg aaxy mwlwngv dvrwq tayin, ho At Swn paqg 
dvl aky jitayin. 

25Hvbmabde vnyw nywng deenam nulv hoqg aaxy tulu ham dvtayin, ho hoqg 
aaxiv vigo xeelin tayin: ngo nulug Pwnbo At Swv. 

26“Nulv vdinam hijum doodwb dvmabv. Nulv pwp-pocu cwwma-koqmabv ho 
maalo yuma gokam tuumabv. 

27Nulug dum mam dumtup dvb reqmabv ho noqg nvm mam riqcu-reqya maabv. 

28Nulug gv vdinam sinbo gab nulv atv un peegwl ho maalo no atv coqp pamabv: 
ngo At Swv. 

29“Noqg nyem koam kacdvb meqjobob mwnwn nyim mvmabv, hvb nyima 
baloqkam gvdangv meqjo bo uraho haatayin hoo gvdaho nyic rooxo tayin. 

30Nulv ngoqg Doonu Aalam pvvtayin hoo ngoqg dvrwq namlo ham modul 
xitayin: ngo At Swv. 

31“Uiyam guulayil nam bisiq deenbo nyi tulu ham meekar taab wmabv, hoo 
bulug hoqgv nam dvrwq maadwb mvtayin: ngo nulug Pwnbo At Swv. 

32“No dumpu bo nyi tulug agaho daqrab tayin hoo nyekam-xoxnam mam modu 
tayin, hoo noqg Pwnboam no bos tayin: ngo At Swv. 

33“Hwdlo nyoodo nyiingv noqg lvgab nulv gvdaho doob nyiloqkam nulv bulam 
nyimur maabv. 

34Noqg lvgab nyoodo nyiingv nulug pengko ho doob nyiloqkam bulam nyiidu nyi 
hvb xito, hoo no atam aby sunam hvb bulam no aby to, hoggab nulv Ijipt gvdaho 
nyoodo nyiib nyinum: ngo nulug Pwnbo At Swv. 

35“Nulv daayaram ho maalo vgwngam ho maalo mvqlwngam xikal, pw-hwwk ho 
hwwmur maabv. 

36Nulv jvqtw jaakananam, jvqtw palangam, jvqtw ipangam, hoo jvqtw hinnam 
nyitayin: ngo nulug Pwnbo At Sw, hiyv nulam Ijipt gvda hoqgv boolinum. 

37Hoo nulv ngoqg gaml tulungam hoo ngoqg pvvb tulungam tagdvl hoq tulu ham 
nyil swwto: ngo At Swv.” 

Libitikas 20 

Ko Huriam Pwr Jinboam Laqm-baqmnam 

1At Sw Mojesnvn agam goonv begamv, 

2“Israel nyiilungam beto, Israel nyi tulu ak gonjaqkam ho maalo Israel lvgab 
nyoodo nyi doomin gvnbo jaqkam mwwg ko huriam Moleknvn pwr jib 
nyiloqkam hv hoggub nyijaqkam sitayin. Gvdag nyiilungv mwam wlw lvgab wlw 
hurx tayin. 

3Ngoqg nyuqm mam ngo atv hoqg nyi ak ham ceeko tayin hoo mwwg nyiilug 
pengko hoqgv mwam mvpaqtayin, hoggab mwwg ko hury akwn mwv Moleknvn 
pwr jipa ku, ho ngoqg dvrwq namlongam dvrwq maadwb hoo ngoqg dvrwq 
eminam kacdvb mvpa ku. 

4Hoo gvdag nyiilungv hwdlo hoq nyi ak hv mwwg ko huriam Moleknvn pwr jim 
tvl, hoo mwam mengmab bulug vnyiqkv nyiqcw tvl doob nyiloqkam, 

5ho ngoqg nyuqm mam ngo hoqg nyiam la mwwg nyob dvparam ceeko tayin hoo 
bulug nyiilug pengko hoqgv bulam mvpaqtayin, Moleknvn xumn bo, mwam la 
mwwg lvgab nyimin gvnboam mvpaqtayin. 

6“Hiyv nyiingv uiyam guulayil bisiqbo dookub wnbov, bulug kokwb meqjo 
mingdvn, ngoqg nyuqm mam ngo hoq nyi ham ceeko tayin hoo mwwg nyiilug 
pengko hoqgv mvpaqtayin. 

7Hoqgab nulv atv garxaq suto, hoo dvrwqto, hoggab ngo nulug Pwnbo At Swv. 

8Ngoqg gamlam pvvl hoo nyil swwto; ngo At Sw nulam garxaqdvn. 

9Hoggab hiyv lajaqkam mwwg atwg abam maalo annam beedwn ham sim tayin; 
mwwg ab maalo annam mwv beegam gab, mwwg aoho atv sigam bipup supa 
kun. 

Yocu-yabio boam Laqm-baqmnam 

10“Nyiv mwwg door-doopwg nywxwngam nywxw bwwxin baloqkam, nyem-
nyega nyum hoggub nyijaqkam vnyi-vnyiam sim tayin. 

11Nyiv mwwg abwg nywxwngam nywxw bwwnbov, mwv mwwg abam hvnyw 
nyipa paku; bunyiam hoggub nyijaqkam sim tayin; bulv atv sigam bulug aoho 
nyipup supa kun. 

12Nyi ak mwwg nyeexwngam nywxw bwwb nyiloqkam, bunyiam hoggub 
nyijaqkam sim tayin; bulv nyima takanam mam nyipa ku; bulv atv sigam bulug 
aoho nyipup supa kun. 

13Nyi ak nyega orum mam nywxw hvb bwwb nyiloqkam, bunyiv bulum-kac dvb 
nyipa kun; bunyiam hoggub nyijaqkam sim tayin; bulv atv sigam bulug aoho 
nyipup supa kun. 

14Nyi ak kongam la annam nywxw naab nyiloqkam, hoqhv nyima takanam mam 
nyipa kun; mwam la bul mwlwngam wm lvgab partayin, ho nulug pengko ho 
hoqhvb nyic-nyia dook ram. 

15Nyi ak svdinam nywxw bwwb nyiloqkam, mwam hoggub nyijaqkam sim tayin, 
hoo nulv svdinam mengpaq tayin. 

16Nyem ak svdinam nyol bwwb nyiloqkam no nyem mam la svdin ham 
mengtayin; bulam hoggub nyijaqkam sim tayin; bulv atv sigam bulug aoho 
nyipup supa kun. 

17“Nyi ak mwwg any-bwrm mam, mwwg abwg nyem koam, ho maalo mwwg 
annwg nyem koam nywxw-nyol bwwb nyiloqkam, hoqhv ximanamv, hoo bulam 
bulug nyiilug hury kaaga hoqgv mvpaqtayin. Mwv mwwg any-bwrm mam 
nywxw bwwgam gab mwv mwwg nyijo laqm mam baqtayin. 

18Nyi ak nyem namc doodu boam bwwb nyiloqkam, mwv mwnwg swwg 
gwwlam hvnyw dvb mvpa ku, hoo mwnwg hijum gwwlam mwn atv hvnyw dvb 
mvpa ku. Hoqgab bunyiam bulug nyiilug pengko hoqgv mvpaqtayin. 

19Noqg annwg any-bwrm mam no nywxw bwwmabv ho maalo noqg abwg any-
bwrm mam nywxw bwwmabv, hoggab hoqhv noqg imiq nyiilungam hvnyw 
nyipanamv; bulug nyixiaq nyijongam bulv baqtayin. 

20Nyi ak mwwg kwiyig nywxwngam nywxw bwwb nyiloqkam, mwv mwwg 
kwiyam nyinyi-nyia dvn; bulug nyic nyijongam bulv baqtayin; bulv ko doomab 
sitayin. 

21Nyi ak mwwg vbw-bor nywxwngam naab nyiloqkam, hoqhv dvrwq maanv. 
Mwwg vbw-boram mwv nyinyi-nyia dvn; bulv ko dooram. 

Nulv Dvrwq Tayin 

22“Nulv ngoqg gaml tulungam hoo pvvb tulungam pvvg dvl hoo hoq tulu ham 
nyil swwto, ho nulam doom dvb ngoqg gvda boa tanam hv nulam baapaq 
lengram. 

23Hoo nulug otuqho ngoqg ruqpaq tanam nyob tulug nyicw-mwcwngam nulv 
nyil wma bv, hoggab bulv soq mwlw sam nyigam gab ngo bulam oyum dvn. 

24Hvbmabde ngo nulam bepa kun, ‘Nulv bulug gvdangam otu nvvsiqtayin, hoo 
wtw lyuminko hoo ngola biqminko gvdangam ngo nulam ham gumn bwwm dvb 
jitayin.’ Ngo nulug Pwnbo At Swv, hiyv nulam nyiilu pengko hoqgv mvpin pakun. 

25Hoqgab nulv dvrwqbo svdin hoqgv dvrwq maanam mvpin tayin, hoo dvrwq 
maan pvta hoqgv dvrwq boam mvpin tayin. Nulv atv svdin hoqgv ho maalo pvta 
hoqgv ho maalo ked aoho gwl-ngamn bo hoqgv oyum dvb mvs maabv, hoq tulu 
ham ngo nulam gab dvrwq maan mwbwql mvpin kunamv. 

26Nulv ngoqgab dvrwqto, hoggab ngo At Sw dvrwqdvn hoo nyiilu hoqgv nulam 
mwbwql mvpin pakun, ho nulv ngoqgv ku. 

27“Nyega jaqkam nyem jaqkam hiyv uiyam guulayil bisiqdvn, hv hoggub 
nyijaqkam sitayin. Bulam wlw lvgab hurxtayin; bulv atv sigam bulug aoho 
nyipup supa kun.” 

Libitikas 21 

Nyub Tulungv la Dvrwq kwrwqnam 

1Hoo At Sw Mojesnvn benum, “Aaron gv ko tuup nyub tulungam agam goog dvl 
hoo bulam beto: ‘Mwwg nyiilungam svma liik pengko ho nyubam hiyam kam 
atam dvrwq maadwb mvm mvmabv, 

2mwwg annam, mwwg abam, mwwg ko tuupam, mwwg nyem koam, mwwg 
vbw-boram imiq lwkw nyi arongam bulam nyim to 

3ho maalo mwwg any-bwrm mvvngam gab (hiyv mwam ogum dvn hoggab mwn 
nyol dooma ta; hoggab mwnwg gab mwv atam lokam dvrwq maadwb mvkam 
dvn). 

4Mwwg nyiilu pengko ho mwv atv atam nyol gob mvl dvrwq maadwb mvsmabv 
hoo mwv atv atam kacdvb mvmabv. 

5Bulv bulug dumpo dum mam ho maalo bulug coqyum mam reqpaq maabv, ho 
akkam bulug gv-ngam coqp pamabv. 

6Bulug Pwnbo gab bulv dvrwq tayin hoo bulug Pwnbo eminam kacdvb mvta ma. 
Hoggab bulv bulug Pwnbog wtw dvsam At Swg dvs-twws akib jidwn; hoqgab 
bulv dvrwq tayin. 

7Bulv meqjo bo nyem mam, ho maalo dvrwq kuma bo nyem mam, ho nyem 
mwnwg nyolam tumin sun boam nywxw naamabv, hoggab nyubv mwwg Pwnbo 
gab dvrwqdvn. 

8No mwam garxaqtayin, hoggab mwv nulug Pwnbog wtwngam jitayin. Mwv 
noqgab dvrwq tayin, hoggab ngo At Swv, nulam garxaqbov dvrwqdvn. 

9Hoo nyubwg nyem kov hiyv lajaqkam atv kacdvb nyil meqjo dvn, hv mwnwg 
abam kacdvb mvdwn; mwnwn wm hoqgv partayin. 

10“ ‘Mwwg vbw-bor pengko ho nyub peelo bogub mvnam hv, ho hiyv dumpo ho 
neenan kutiam tooyaq pan hoo hiyam dvrwqbo vjam koom dvb garxaq pakun, 
hv mwwg dumpo dum mam pus-rvgin mvmabv ho mwwg vjam puc maabv. 

11Mwv nyi svma dook ho wnwq maabv ho mwv atam dvrwq maadwb mvmabv, 
mwwg ab gab jaqkam ho mwwg ann gab jaqkam wmabv. 

12Mwv dvrwq namlo soqgv lvvgwb wmabv, mwv hvb wb nyiloqkam mwwg 
Pwnbog dvrwq namlongam kacdvb mvtayin, hoggab mwwg Pwnbog garxaqnan 
kutiv mwwg aoho doodwn: ngo At Swv. 

13Hoo mwv mvvngam nyem mam mwwg nywxwb naatayin. 

14Xwwmiam, ho maalo tumin sunam nyem mam, ho maalo dvrwq maanbo nyem 
mam, ho maalo meqjo bo tulu hoqgv mwv nywxw naadwb nyiram. Hvbmabde 
mwwg atwg nyiilu hoqgv mwv mvvngam boam mwwg nywxwb naatayin, 

15ho mwwg nyiilu pengko ho mwwg hosiqkam mwv kacdvb mvram, hoggab ngo 
At Swv hiyv mwam garxaqbov.’ ” 

16Hoo At Sw Mojesnvn agam goonv begamv, 

17“Aaronnvn agam goog dvl beto, noqg hosiq hoqgv ywrngumnamv hotam-
hotam xaqb mwwg Pwnbo dook ogumb wtwngam jitab hvvnwq nyoram. 

18Hoggab hiyv kam ywrngumnam hv ogumb hvvnwq nyoram, hoqhv nyiqca bov 
ho maalo lutu bov, ho maalo nyuqm doomabv ho maalo lugu-loqgu bov, 

19ho maalo nyi all-alaqho un-tar doon bov, 

20ho maalo hwngk hungku bo ho maalo nyiib rubc nyiv ho maalo vnyiq nyiqmv 
bov ho maalo axaq nyinbov ho maalo bwswq nyinbov, ho maalo otum kwnam 
nyiv ogumb hvvnwq nyoram. 

21Nyub Aaron gv hosiq hoqg ywrngumnam nyiv hiyvkam At Swn dvs-twws 
akiam jitab ogumb hvvnwq nyoram; hoggab mwam ywrngum pa, mwwg 
Pwnbog wtwngam mwv ogumb hvvnwql jinyi ram. 

22Mwwg Pwnbog wtwngam mwv dvla tayin, mwlwngam dvrwq yaanbo la 
dvrwqbo tulungam hoq vnyi-vnyiam, 

23hvbmabde mwv tortumko ho maalo yugw lwkwb hvvnwq nyoram, hoggab 
mwam ywrngum paku, hoqgab ngoqg dvrwq namlongam mwam kacdvb mvm 
mvmabv, hoggab ngo At Sw hiyv bulam garxaqbov.” 

24Ho Mojes Aaron nvla mwwg ko tuup tulungam la Israel nyiilu mwlwngam 
agam gooknum. 

Libitikas 22 

1Hoo At Sw Mojesnvn agam goonv begamv, 

2“Aaron nvla mwwg ko tuup tulungam agam goog dvl beto Israel nyiilug bulug 
ngam jipaqnam dvrwqbo dupum-dvrab ho dvs-twws tulu ham dvrwq mvto, ho 
bulv ngoqg dvrwqbo eminam kacdvb mvram: ngo At Swv. 

3Bulam beto, ‘Nulug hosiq hoqgv hotam-hotam xaqb hiyv lajaqkam dvrwq 
maatwl Israel nyiilug dvrwqb At Swn jinam mam bwa baloqkam, hoq nyi ak ham 
ngoqg dook hoqgv mvpaqtayin: ngo At Swv. 

4Aaron gv hosiq hoqgv tviyiq nyinbov la doola cablin bo nyiv mwv dvrwq maady 
deedib hiyv kam dvrwq boam dvmabv. Hiyv lajaqkam dvrwq maanboam ho 
maalo nyi svmangam, ho maalo nyi doola cablin boam idaqbov, 

5hoo hiyv lajaqkam dvrwq maab topum-yorup puml gwl-jarn boam idaqbov 
dvrwq maadwb mvdwn ho maalo hoggv xeq mwwg dvrwq maanam mam, nyi 
ak hoqgv dvrwq maanam naadwn— 

6ham nyiv idaq baloqkam ariyum namgub kac tvl dootayin hoo mwwg gv-ngam 
iss lvgab hurs maady deedib dvrwqbo dvs-twwsam dvmabv. 

7Hwdlo doonyiv haaikun mwv dvrwq tayin, hoo kokwngam mwv dvrwqbo dvs-
twwsam dvta-twwtayin, hoggab hoq tuluhv mwwg dvsv. 

8Mwv atv sin boam la dwr-pee cexnam mam dvmabv, hoo hoq tulu ham dvl atv 
dvrwq maadwb mvmabv: ngo At Swv. 

9Hoqgab bulv ngoqg gamlam pvvtayin, hvb nyibaloqkam bulv nyic nyitayi hoo 
bulv hoqhvb kacdvb nyil sitayin: ngo At Sw hiyv bulam garxaqbov. 

10“Nyiisam nyiv dvrwqbo dvs-twwsam dvmabv; nyubwg nyoodo nyiinv ho 
maalo ree goqnam nyerangv dvrwqbo dvs-twwsam dvmabv, 

11hvbmabde nyub akv mwwg gumn twngk gab raasur ak rvbnyiloqkam, hoq 
raasur ak hv hoqham dvtayin, hoo mwwg namho ko bwwnam nyera tulungv 
ham dvtayin. 

12Nyubwg nyem kov nyiisam nyi ak nyol naaiyi kunyi loqkam mwn dvrwqbo 
dvs-twws jikumnam ham dvmabv. 

13Hvbmabde nyubwg nyem kov xwwmib nyikbov ho maalo tumin sukbov hoo 
ko doomab mwnwg abwg namho wkur kunbov mwnwg abwg dvsam mwn dvla 
tayin; hvbsujaqkam nyiisam nyiv ham dvnyi ram. 

14Hoo hiyv gonjaqkam cengmab dvrwqbo dvs-twwsam dvk baloqkam, mwv 
hoqg koram ang goiya vbw tvl dvrwqbo dvs-twwsam nyubam jitayin. 

15Israel nyiilug At Swn bulug dvrwqbo dvs-twwsam jinam mam, bulv kacdvb 
mvnyi ram, 

16hoo bulug dvrwqbo dvs-twwsam dvgam-twwgam gab, bulam nyixiaqnam la 
nyimurnam nyijongam baqmto: hoggab ngo At Sw hiyv bulam garxaqbov.” 

Loorwqnam Aky Tulu 

17Hoo At Sw Mojesnvn agam goonv begamv, 

18“Aaron nvla mwwg ko tuup tulungam la Israel nyiilu mwlwngam agam goog 
dvl hoo bulam beto, hwdlo Israelwg nombu hoqgv la Israel ho doomin gvnbo 
nyoodo nyiv bulug dingrnam mam la bulug hang mwwbwql aky jinam ham bulv 
At Swn mwwg boyuqnam akib jimto, 

19hoqham loorwq mvdwb hvb nyiloqkam un-tar gvma bo svv hvvb maalo yaap 
maalo bimp tulungam jidwb nyitayin. 

20Nulv un-tar gvnboam aky jimabv, hoggab hoqham nulgab loorwq ram. 

21Hoo hwdlo dingrnam ham ho hang mwwbwql svv hvvtw hoqgv ho sviya pvtw 
hoqgv swrso aky pwram At Swn jitayin, hoqham loorwq mvdwb hvb nyiloqkam 
bobuql hvlap mvseq booloq jito; hoqhv un-tar gvnboam jimabv. 

22Svdin nyiqca boam ho maalo ywrcmanam mam ho maalo lutu-loqtu boam ho 
maalo iijuq juqdu boam ho maalo axaqboam ho maalo bwswq boam, nulv At Swn 
jimabv ho maalo hoq tulu ham yugw ho At Swg dvs akib jimabv. 

23Noqg hang mwwbwql aky jinam svv hvvb la sviya ko hv lutu-loqtu jaqkam alv, 
hvbmabde dingrnam aky gab hoq hvkam loorwq ram. 

24Svdin otum kwnam mam ho lvca-laqca dvb mvnam ham At Swn jimabv; Nulv 
hoq tulu ham nulug gvda uraho nyimabv, 

25nulv hvbkam nyimabv nyoodo nyi galoqkv svdin naanam ham Pwnbog wtw 
gob jimabv. Hoggab bulug uraho un-tar gvnamv doodwn, ho bulug ho lutu-loqtu 
ko-gab hoq tulu ham nulgab loorwq ram.” 

26Hoo At Sw Mojesnvn agam goonv begamv, 

27“Hwdlo hvvb maalo sviya maalo sibinv ko bwwi nyiloqkam, hoq tuluhv ann 
lvgab aal kvn go daqmin gvtayin, hoo piin deen aalam hoqhv At Swg dvs aky gob 
loorwq dvb nyila dvn. 

28Hvbmabde nulv hvvb koam ho maalo sviyangam la mwnwg koam aal lookinam 
mengmabv. 

29Hoo hwdlo nulv At Swn paqyalinco paqnam pwram pwr jiyikam, nulv loorwq 
dvb pwram jito. 

30Hoq tulu ham aal lookin ho dvtayin; nulv hoqham aal loogwn ar namgub hog 
akkam doom mvmabv: ngo At Swv. 

31“Ngoqg gaml tulu sam nulv pvvtayin hoo hoq tulu ham nyito: ngo At Swv. 

32Hoo nulv ngoqg dvrwqbo eminam kacdvb mvmabv, ho ngam Israel nyiilug 
pengko ho garxaq tayin. Ngo At Swv hiyv nulam garxaqbov, 

33nulug Pwnbob nyim dvb hiyv nulam Ijipt gvda hoqgv boolin kunum: ngo At 
Swv.” 

Libitikas 23 

At Swg Durum Dvnam 

1At Sw Mojesnvn agam goonv begamv, 

2“Israel nyiilungam agam goog dvl hoo bulam beto, soq xuqlinam At Swg durum 
tulu sam nulv dvrwqbo dookum ho pui baqto; soq tulu si ngoqg xuqlinam 
durumv. 

Doonu Aal 

3“Aal loox go bonam nyitayin, hvbmabde kvn deen aalv hingky jaq Doonu de 
aalv, dvrwq dookum de aalv. Nulv bonam nyimabv. Nulv hoglo doojaqkam 
hoqhv At Swg Doonu aalv. 

Dvtv Durum Dvnam 

4“Dvrwq dookumko ho At Swg durum dvdwb xuqlinl apkunam mam nulv 
moodam xuqp kunum ham pui bekin tayin. 

5Otuq poolwg camleq loopy aalwg ariyum mam At Swg Dvtv Durum dvnam ham 
dvtayin. 

6Hoo hoqg pool barkinwg camleq loong aalam At Swg Opap Kiilwq maanam 
wtwngam dvtayin; nulv aal kvn go opap kiilwq maanam wtwngam dvtayin. 

7Hoqg otuq aalam nulv dvrwq dookum mam dootayin; nulv doopaq-doiyaqbo 
bonam akam nyimabv. 

8Hvbmabde nulv aal kvn gob At Swn dvs akiam jitayin. Kvn deen aalv dvrwq 
dookum de aalv; nulv doopaq-doiyaqbo bonam akam nyimabv.” 

Ommum Dvnam Durum 

9Hoo At Sw Mojesnvn agam goonv begamv, 

10“Israel nyiilungam agam goog dvl hoo bulam beto, hwdlo nulv ngoqg jinam 
gvdaho haalayil vly naaikam, nulug otuqcob vly naanam am agaqkam nulv 
nyubam bwa jitayin, 

11hoo mwv At Sw agaho am agaqkam bwa jitayin, ho nulam loorwq tayin. Doonu 
aal kokwngam nyubv hoqham bwa jitayin. 

12Hoo hoq aalho hwdlo nulv am agaqkam bwa jiyikam, nulv un-tar gvma bo 
vnyw nywgbo sviya koam At Swn boyuqnam akib jitayin. 

13Hoo am aky lvgab albo wtwngam kuty lvgab mviyonam ipa hoqgv sarnyi go At 
Sw gab dvs akiam sungam dvb jitayin, hoo roo ala aljaqn bo twws akiam hin ak 
hoqgv juqpy gob jitayin. 

14Hoo nulug Pwnboam nulv aky jima deedib nulv ammam wtwb, ho maalo 
romnul ho maalo leelaqb hoq aal namgub dvmabv: nulv hoglo doojaqkam soq 
gaml sam nwrba xaqb nulug hotam-hotam gob nyil dootayin. 

Jurpiq Durum 

15“Nulug otuqcob am agaqkam bwal jinam aal hoqgv Doonu aalwg kokwngam 
nulv hapta haptab kvn hapta gob xitayin. 

16Kvn haptag Doonu aal kokwngam nulv aal camng gob xitayin. Ho nulv At Swn 
nitbo ammam dvs aky gob jitayin. 

17Nulug doogw nyook hoqgv nulv cwwnam wtw tvqnyi go torlin naadwb, hoqg 
wtw hv ipa hoqgv taqkinv sarnyi gogab mvnam mam bwatayin. Hoq tuluhv albo 
wtwngam opap kiilwql cwwcw tvl At Swn otuqcob aaxy-amar gob jitayin. 

18Hoo nulv wtw lvgab un-tar gvma bo sviya ko vnyw nywgbo kvn go, hoo svv 
hvvtw hoqgv hvvb loq dorg hoo yaap tvmwr loq dornyi go jitayin. Hoq tulu ham 

dvs aky lvg bvla bulug twws aky lvgab At Swg boyuqnam aky gob nyitayin, hv At 
Swn dvnam aky sungam bov. 

19Hoo nulv nyic aky gab vnyw nywgbo sibin bimp loq dorg jitayin, hoo vnyw 
nywgbo yaap loq dornyi go swrso pwr akib jitayin. 

20Hoo nyubv hoq tulu ham otuqcob aaxy-amar lengco bo wtw lvgab sviya 
dornyiam At Swg agaho bwa jitayin. Hoq tuluhv nyub tulu gab At Sw ho dvrwq 
tayin. 

21Hoo nulv hoq aal lookin ho puiyam betam tayin. Nulv dvrwq dookum dootayin. 
Nulv doopaq-doiyaqbo bonam akam nyimabv. Nulv hoglo doojaqkam nulug 
hotam-hotam xaqb soq si nwrba gob pvvbwb nyitayin. 

22“Hoo hwdlo nulug rongongam nulv vly naaikun, nulug rongo raagam namgub 
nulv vly naamabv, ho nulug vly noumnam mam nulv naak maabv. Nulv hoq tulu 
ham jwwgwbo la nyoodo nyiilu gab apaq jitayin: ngo nulug Pwnbo At Swv.” 

Tuuly Durum 

23Hoo At Sw Mojesnvn agam goonv begamv, 

24“Israel nyiilungam agam goog dvl hoo beto, kvn poolwg otuq aalam nulv 
hingky jaqb doonu tayin, dvrwq dookum ho mwwpanam tuuliam miqpur 
lengtayin. 

25Nulv doopaq-doiyaqbo bonam akam nyimabv, hoo nulv At Swn dvs akiam 
jitayin.” 

Nyic Kwlib Pwr Jinam 

26Hoo At Sw Mojesnvn agam goonv begamv, 

27“Kvn poolwg looyw aalam Nyic kwlib pwr jinam mam nyitayin. Hoqhv nulgab 
dvrwq dookum gob dootayin, hoo nulv atv dvma-twwmab vrr rwl hentwr 
hengdvl At Swn dvs akiam jitayin. 

28Hoo nulv hoq aalam hog nyis akam nyimabv, hoggab hoqhv Nyic kwlib pwr jid 
aalv, nulug nyic kwly gab pwram nulug Pwnbo At Swg agaho jitayin. 

29Hoggab hoq aalam hiyv nyiv vrr rwl hentwr hema boam mwwg nyi tulu hoqgv 
mvpaqtayin. 

30Hoo hiyv nyiv hoq aalam bonam nyitayin, hoq nyiam ngo mwwg nyiilug 
pengko hoqgv twrtayin. 

31Nulv bon akam nyimabv. Nulv hogloq nyook ho doojaqkam nulug hotam-
hotam xaqb soq si nwrba gob pvvbv. 

32Nulv Doonu aalam hingky jaqb pvvtayin, hoo nulv hoq aalam atv atv vrr rwl 
hentwr hento. Hoq poolwg aal kiyag ariyum hoqgv naarab layil ariyum-ariyum 
mam nulug Doonu aalam pvvtayin.” 

Doogw Durum 

33Hoo At Sw Mojesnvn agam goonv begamv, 

34“Israel nyiilungam agam goog dvl hoo bulam beto, kvn poolwg camleq loong 
aalam hoqgv nyirab layil aal kvn gob At Swg Doogw Durum mam nyitayin. 

35Otuq aalam nulv dvrwq dookum gob dootayin; nulv doopaq-doiyaqbo bonam 
akam nyimabv. 

36Hoggab kvn aalam nulv At Swg dvs-twws akiam jitayin. Piin deen aalam nulv 
dvrwq dookum mam dootayin hoo At Swn dvs akiam jitayin. Hoqhv piwr jwr-
jwr dvb dookum doonam gob dootayin; nulv doopaq-doiyaqbo bonam akam 
nyimabv. 

37“Soq tulu si At Swg xuqlinam durumv, ham dvrwq dookumko moodam nulv 
pui bepa tayin, hoggab At Swn dvs-twws akiam, boyuqnam akiam hoo dvs 
akiam, pwr jinam mam, hoo twwnam akiam, hoqg aal-aal kalam mam kvxaqmab 
jitayin, 

38At Swg Doonu aalam hoo nulug lvqc cinam tulungam hoo nulug dingrwl aky 
jinam mam hoo nulug hang mwwbwql aky jinam mam nulv At Swn jitayin. 

39“Kvn poolwg camleq loong aalam hwdlo nulv rongo ho vly naatab hookum yin, 
nulv At Swg durum aal tulungam aal kvn gob nyil dootayin. Otuq aalam nulv 
piwr jwr-jwr dvb doonu tayin, hoo piin deen aalam kam nulv piwr jwr-jwr dvb 
doonu tayin. 

40Hoo nulv otuq aalam albo svvn tulug aaxiam, pvng svvn haqbam, svvn swwmw 
dwr-dwr twqn boam hoo taam-toruq svvn haqbam naatayin, hoo nulug Pwnbo 
At Swg agaho nulv hwnyir-hvmar tayin. 

41Nulv vnywngam aal kvn gob At Swg durum mam sookuml soomin tayin. Soq si 
nwrba gob nulug hotam-hotam xaqb pvvb gob nyitayin; nulv sam kvn poolam 
sookuml sootayin. 

42Nulv doogw ho aal kvn gob dootayin. Israel nyiidu nyi mwlwngv doogw ho 
dootayin, 

43hoq baloqkam nulug hotam mwlwngv cengtayin ngo Israel nyiilungam doogw 
ko ho doomnum hwdlo ngo bulam Ijipt hoqgv boolin yukho: ngo nulug Pwnbo 
At Swv.” 

44Soq sib Mojes Israel nyiilungam At Swg xuqlinam durum tulungam bibwq 
kunum. 

Libitikas 24 

Lemp Tulu 

1At Sw Mojesnvn agam goonv begamv, 

2“Israel nyiilungam dvrwqbo olib kutiam lemp gab noqg dookub bwa mvdwb 
gaml jito, ho lemp hoqg hutongv huudul dootayin. 

3Kvvrwq minsko tombug pvvb uddum mam tortumko lvvgho Aaron At Sw agaho 
ariyum aram lwxiam ham mwx-mvaq tayin. Hoqhv nwrba xaqb nulug hotam-
hotam xaqb pvvb gob nyitayin. 

4Mwv At Sw agaho mwlwngam dvrwq yaanbo hun lemp dvqgwko ho lempam 
mwx-mvaq aptayin. 

Xumk Pirr gab Wtw 

5“No albo wtwngam naagdvl hoo hoq hoqgv camleq vnyi go wtwngam cwwto; 
ipa ak hoqgv vnyi gogab wtw pwx-cwrho mwlwqto. 

6Hoo no hoq tulu ham pwx-pwx gob pvmnyi gob mvgdvl mwlwngam dvrwq 
yaanbo hun tebol ho At Swg agaho paal aptayin. 

7Hoo no dvrwq kwrwqbo sungam bo kutiam naalayil wtw pvmnyi-pvmnyi 
dookho aptayin, ho hoqhv wtw lvgab mwwpanam jibwqnam gob At Swn dvs aky 
jikho jitaq tayin. 

8Doonu aalwg loocw-lootam Aaron hoqham At Swg agaho lwxiam mwx-mvaq 
tayin; hoqhv Israelwg nyiilu hoqgv nwrba gob pvvb birnamv. 

9Hoo hoq jinam tuluhv Aaron la mwwg ko tuup tulu gab dootayin, hoo bulv hoq 
dvrwq dookho dvtayin, hoggab hoqhv At Swn dvs aky jinam hoqgv mwwg gab 
mwlwngam dvrwq yaanbo dvsv, ham lwxiam nyil dootayin.” 

Pwnbon Bej-beparboam Laqm-baqmnam 

10Israel dvnwg ko tuup ak hiyvg abv Ijipt nyiingv, Israel nyiilug pengko ho 
lvvgwb lengnum. Hoo Israel dvn hoqg ko tuupv la Israel nyi ak svmcw ho paiyaq 
mins baloqkam, 

11hoo Israelwg dvn ko tuupv Pwnbog eminam bej-beparnum hoo beenum. Ho 
bulv mwam Mojesnvn boa jinum. Mwwg ann hoqg eminv Selomit Dibrig nyem 
kov, Dan nyob hoolu hoqgv. 

12Hoo hwdlo At Swg mwwlwqkam bulam betam maady deedib, bulv mwam 
tuml apnum. 

13Ho At Sw Mojesnvn agam goonv begamv, 

14“Hiyv beenbo akam svmcw lvvgwb boolin to, hoo mwwg benam mam tapa bo 
mwlwngam mwwg dumpo ho alaq idaq mvto, hoo dvpar mwlwngv mwam wlw 
hurtayin. 

15Hoo Israel nyiilungam goog dvl beto, hiyv lajaqkam mwwg Pwnboam beenbov 
mwwg nyicam baqtayin. 

16Hiyv lajaqkam At Swg eminam bej-bepar bov sitayin. Dvpar mwlwngv mwam 
wlw hurtayin. Nyoodo nyiam kam nyiidu nyiam mvnam hvb hwdlo mwv 
Pwnbog eminam bej-bepar yin sim tayin. 

Vnyiq gab Vnyiqkalam mam 

17“Hiyv lajaqkam nyi mengn bov hoggub nyijaqkam sitayin. 

18Hiyv lajaqkam svdinam mengn bov ham kwliam hvbkalam jitayin. 

19Hiyv lajaqkam mwwg door-doopwngam un-tar mvg baloqkam, mwv hoggub 
nyipan hvbkalam mwam mwrwqtayin, 

20jwwtwrnam mam jwwtwr kalam, vnyiqkam vnyiqkalamb, exiam exy kalamb; 
hoggv xeq mwv nyi akam un-tar mvnum hvbkalam mwam mvtayin. 

21Hiyv lajaqkam svdinam mengn bov ham kwlib jitayin, hoo hiyv lajaqkam nyi 
mengm bov sitayin. 

22Nulv nyoodo nyi gab la nyiidu nyi gab pvvb akinam nyitayin, hoggab ngo nulug 
Pwnbo At Swv.” 

23Ho Mojes Israel nyiilungam agam goonum, hoo hiyv beenbo ak ho bulv svmcw 
lvvgwb boolinum hoo mwam wlwngv hurxnum. Ho At Sw Mojesnvn gaml jinam 
hvb Israel nyiilungv nyiknum. 

Libitikas 25 

Doonunam Vnyw 

1At Sw Mojesnvn Sinai puutuho agam goonv begamv, 

2“Israel nyiilungam agam goog dvl hoo bulam beto, hwdlo nulv ngoqg gvda 
jinam uraho haaikun, At Sw gab gvdangam Doonu dvb jito. 

3Hoggab no vnyw nywx gob noqg rongongam vly liito, hoo vnyw nywx gob noqg 
roo boolungam mvxaq-mvraql hoo hoqg aaxiam pukum to, 

4hvbmabde kvn deen vnywngam At Sw gab gvdangam hingky jaqb Doonu mvto. 
Noqg rongongam no vly liimabv ho noqg roo boolungam mvxaq-mvraq maabv. 

5Hoggv noqg rongo ho atv swwlin dvn hamkam vly naamabv, ho noqg roo 
boolug roo aaxiam pukum maabv. Hoq vnyw ham hingky jaqb gvdangam doonu 
mvto. 

6Gvdag Doonu de vnywho nam, noqg nyera-paqn tulungam hoo noqg ree 
goqnam nyera tulu ham hoo nyoodo nyiv noqg lvgab dooba bo tulungam dvs 
jitayin, 

7hoo noqg gvdaho doonbo noqg tuun-meengv hoo nyorog svdin mwlwngv hoqg 
rongo hoqg lengn bo mwlwngv bulug dvs gob dvtayin. 

Jublig Vnyw 

8“No vnyw kvn-kvnwb xigdvl kvn vnyw mood gob xikum to, ho hoqham no 
xikum baloqkam vnyw campy leq kiya vnyw gob nyitayin. 

9Ho no kvn poolwg aal looywngam tuuly vcjaqb miqtayin. Nyic kwly gab pwr jid 
Aalam no tuuliam noqg gvda mwlwho miqtayin. 

10Hoo no vnyw camng ngam garxaqtayin, hoo gvdaho doonbo nyi mwlwngam 
svswqb swwdy kunam puiyam bekin to. Hoqhv nulgab jubli gob nyitayin, hwdlo 
nulv nyiicwr-cwrxiv gumn at-atam mwwg gumn-ranam atam jikur jitayin hoo 
mwwg otuqg nyobub xikur mvtayin. 

11Hoq vnyw camng hv nulgab jubli vnyw gob nyitayin; hoq vnywngam nulv vly 
gokam liiram ho rongo ho hoggv atv swwlin dvn ham vly gokam nookum ram ho 
mvxaq-mvraq maanam roo boolug aaxiam kam pukum maabv. 

12Hoggab hoqhv jublingv. Hoqhv nulgab dvrwqbob nyitayin. Nulv rongo hoqg 
atv swwlin boam dvlatayin. 

13“Hoqg jubli vnywngam nulv nyiicwr-cwrxiv gumn at-atam gumnam mwam 
jikur jitayin. 

14Hoo noqg door-doopw kedam no puqgwi ho noqg door-doopw hoqgv rvgwi 
nyid nyiloqkam, nulv akwn-akwn hiyv nvkam nyimur mins maabv. 

15Jubli vnyw kokwngam hog hwd vnyw go noqg door-doopwg kedam no rongo 
mvl dviyin dvn hoqg koram no jitayin, hoo vnyw-vnywg vly lengn boam mwv 
hwwka layil nam puqtayin. 

16Vnywngv naleq yin nyiloqkam, no koram koi dvb mvtayin hoo vnywngv anyo 
baloqkam no koram anyo dvb mvtayin, hoggab mwv nam hoqg vly leng boam 
xika layil puqtayin. 

17Nulv akwn-akwn nyimur mins maabv, hvbmabde noqg Pwnbon bosto, hoggab 
ngo nulug Pwnbo At Swv. 

18“Hoqgab nulv ngoqg gamlam nyitayin hoo ngoqg pvvb tulungam pvvtayin hoo 
hoq tulu ham nyil swwtayin, hoo nulv gvdaho bos haai maab dootayin. 

19Gvdangv aaxy-amar xeelin tayin, hoo nulug dwnwnam mam nulv dvtayin hoo 
hoqho bos haai maab dootayin. 

20Hoo nulv hvl bebnyiloqkam, ‘Ngulv vly liimab ho vly nookum mabnyiloqkam, 
kvn vnywho hoggv dvtayin?’ 

21Vnyw nywxho ngoqg lvqcnam mam nulug aoho ngo gaml jitayin, ho vnyw 
nywum gob non-poop dvb vly-axeqkam dvngam swwm tayin. 

22Hwdlo piin vnywngam nulv vly liiyikun, nulv hvraqb omk-miikam dvl 
dootayin; hwdlo nit dvg vliv lengnam xaqb, nulv kiya vnyw namgub hvraq dvl 
dootayin. 

Gumn-ranam Pvlywnam 

23“Gvdangam puqtw kwlwl puqpaq maabv, hoggab gvdangv ngoqgv. Hoggab 
nulv ngoqg lvgab nyoodo nyiib nyitwl nyiody boanum. 

24Hoo nulug doognam gvda mwlw ham, nulv gvdangam pvlyw mvdwb jito. 

25“Noqg vbw-bor gon jwwgw ko-gab mwwg gumn meegwn puqp nyiloqkam, 
mwwg imiq lwkw nyiv ham pvlyw bob nyitayin hoo hoggv mwwg vbw-borv 
puqknum ham pvlyw tayin. 

26Nyi akkam ham pvlyw bo dooma baloqkam mwv atv kokwngam swwla-geela 
yukul hoqham pvlyw naadwb jot dvb dooi kukam mwv atv pvlyw taikun, 

27ho mwwg puqnam vnywngam xika layil hoo mwwg puqnam nyi akam hog 
hwdgo jiyin dukun ham mwv jitkul mwwg gumnam mwv nookur taikun. 

28Hvbmabde mwv hoqham pvlywl nookur dukub pvlywnanv pwwma baloqkam, 
mwv hognvkv puqnum hv jubli vnyw namgub hoqg rvnbo nyi alaqho dootayin. 
Jubli vnywngam ham apaq jitayin, hoo mwv mwwg gumnam nookur taikun. 

29“Nyiv bvly toqtumko uraho nam doogwngam puqp nyiloqkam, mwv hoqham 
puqd vnyw uraho pvlyw lengtayin. Hoggab hoq vnyw nywpw ho mwv pvlywl 
nookur dukub nyicwngv dootayin. 

30Hoqham hoq vnyw uraho pvlyw kuma baloqkam, hoq toqtumko nam 
puqknamv mwwg hotam namgub rvnbo gab doos-dooda tayin, hoqham jubli 
vnywho apaq kuram. 

31Hvbmabde bvly toqtum maanam nampam tulug nam ham gvda rongog ked 
hvb xitayin. Hoq tulu ham pvlyw nyotayin, hoo hoq tulu ham jubli vnywngam 
apaq jitayin. 

32Hvbmabde Lebi nyi tulug bopam tuluho, Lebi nyi tulungv hwdlo jaqkam 
bopam urag nam tulu ham pvlyw nookur taikun. 

33Hoo Lebi nyi tulungv bopamho puqnam mwwg nam mam mwv pvlywl naalin 
dvb nyila dvn, ho ham hvb nyik mabalo jubli vnywngam apaq jitayin. Hoggab 
Israel nyiilug pengko ho Lebi nyi tulug bopamho nam doonbo tulungam bulug 
gumn gob bwwla tayin. 

34Hvbmabde bulug bopam dook tuluho sibin-svv dukumko gvdangam puqla 
ram, hoggab hoqhv bulug nwrba xaqb gumn bwwsv. 

Jwwgwbo Vbw-bor Tulungam Anyanam 

35“Noqg vbw-borv jwwgwl hoo mwv atv tornyi-daanyi kuma bolo, no mwam 
nyoodo nyi nyiogy gilwqbo akwb hvb torta-daatayin, hoo mwv noqg lvgab 
dootayin. 

36Mwwg hoqgv leqbaql naamabv, hvbmabde noqg Pwnboam bosto, ho noqg 
vbw-borv noqg lvgab dooba tayin. 

37No mwam noqg twngkam leqbaql naadwb ciirwq maabv, ho noqg dvsam 
mwwg hoqgv naabinl nookur dvb mwwl jimabv. 

38Ngo nulug Pwnbo At Swv, hoo nulug Pwnbob nyidwb hiyv nulam Ijipt gvda 
hoqgv Kanaan gvdangam jidwb nulam boolin kunum. 

39“Noqg vbw-borv mwv jwwgw ko-gab mwv nam atv puqlwq dvloqkam, no 
mwam rvnam raasuram nyinam hvb nyimabv: 

40mwv noqg lvgab bon nyim dvb ree goqnam nyi hvb dootayin hoo nyoodo nyi 
hvb dootayin. Mwv noqg lvgab jubli vnyw namgub bon nyil dootayin. 

41Ho mwv la mwwg ko tulungv mwwg lvgab noqg hoqgv lengta yukun, hoo 
mwwg atwg nyobub la mwwg abwg gumn tulu dookub wkur taikun. 

42Hoggab bulv ngoqg nyerangv, hiyam ngo Ijipt gvda hoqgv boolin kunum; 
bulam raasur ak hvb puqla ram. 

43No mwam anya-kaasar dvb bwwl doog maabv hvbmabde noqg Pwnboam 
bosto. 

44Noqgab raasur hoo nvsuram no rvdwb mwwd nyiloqkam: noqg diis-paap 
nyob tulu hoqgv no raasuram hoo nvsuram rvla tayin. 

45Nyoodo nyiv hiyv nulug lvgab dooba dvn hoqg nyob tulu hoqgv nulv rvla tayin, 
hoo nulug gvdaho nyoodo nyi tulug ko bwwnam hv nulug gumn gob nyitayin. 

46Hoo nulv bulam nulug ko tuup tulungam gumn otu gob nwrba xaqb nvvsiq 
mvtayin. Nulv bulug hoqgv raasuram bwwla tayin, hvbmabde nulug vbw-bor 
Israel nyiilug aoho nulv akwn-akwn pvvb bwwl doog maabv, akwn aoho akwn 
anya-kaasar dvb nyimin sumabv. 

Jwwgwbo Nyi akam Pvlywnam 

47Noqg lvgab doonbo nyoodo nyiv la nyiogy giabo nyiv nyetwl hoo mwwg 
bviywrho doonbo noqg vbw-borv jwwgw ko-gab mwv atv nyoodo nyiam maalo 
nyiogy giabo nyi tulug nyob hoolub puqlwq baloqkam, 

48mwam puqxo kokwngam mwv pvlyw tayin. Mwwg vbw-bor hiyv gonjaqkam 
mwam pvlyw tayin, 

49ho maalo mwwg kwiyv maalo mwwg abwg vbw-borv pvlyw tayin, ho maalo 
mwwg imiq lwkw nyob hoolu hoqgv pvlyw tayin. Hvbmab nyiloqkam mwv nyet 
kuba lo mwv atv pvlyw tayin. 

50Mwv mwam rvnbo lvgab hwdlo vnywho mwv atam hoq nyi lvgab puqlwq 
kunum ham mwv jubli vnyw namgub xika tayin, hoo mwwg puqknam soorv 
vnywngam xika layil xilin tayin. Mwwg at lvgab mwwg doomin gvnam moodam 
bon nyim dvb ree goqnam hvb xitayin. 

51Vnywngv vigo hvraqb dooxiq baloqkam, mwwg pvlyw dvb soor jinam ham 
mwv vnywngam xika layil jidwb nyitayin. 

52Vnywngv doojaqkam hvbmabde jubli vnywngv ogum kuba lo mwwg vnyw bon 
nyidy sanam koram xika layil mwv pvlyw tayin. 

53Mwv mwam bon nyim dvb ree goqnam ak hvb nyil mvl doom tayin. Mwam 
anya-kaasar dvb mwwg aoho no pvvb bwwl doog laram. 

54Hoo mwv hoqg vnyw tuluho pvlyw nyok mablo, ho mwv la mwwg ko tulungv 
mwwg lvgab jubli vnywngam lengta yukun. 

55Hoggab Israel nyiilungv ngoqg nyerangv. Bulv ngoqg nyerangv hiyam ngo Ijipt 
gvda hoqgv boolin kunum: ngo nulug Pwnbo At Swv. 

Libitikas 26 

Tagabl Swwnbo gab Lvqcv 

1“Nulv atv atgab murty tulungam ho maalo guss ak, ho maalo swwrw 
soogwngam diidaq maabv, hoo nulug gvdaho pwlw soogwngam diidaq tvl ham 
pvxwl xumabv, hoggab ngo nulug Pwnbo At Swv. 

2Ngoqg Doonu Aalam nulv pvvtayin hoo ngoqg dvrwq namlongam nulv xixo 
vrram xitayin: ngo At Swv. 

3“Nulv ngoqg pvvbam hoo ngoqg gaml tulungam nyib nyiloqkam, 

4ho ngo nulam nyodo hodam hom jitayin, hoo gvdangv naleqgo vly-axeqkv 
lengtayin, hoo rongog aaxy-amar svvn tulungv naleqgo xeetayin. 

5Nulug jurpiam roo aaxy pudnam gob lwql dootayin, hoo roo aaxiam vly liid 
mood namgub putayin. Hoo nulug dvdwb mwwnam mam nulv dvdeq dvb dvtwl 
bos haai maab gvdaho dootayin. 

6Ngo gvdaho swrso dvb jitayin, hoo nulv yumin karmin tayin nulam hiyv kam 
bos dvb mvkram. Hoo gvda hoqgv nam cex-gamx deenbo svdin tulungam ngo 
mvpaqtayin, hoo nulug gvdaho nyob nyet pakram. 

7Nulug ceebio tulungam nulv ruqmin gvtayin, hoo bulam nulug lyoqr orioq lvgab 
mengtayin. 

8Nul nyi ang-gv nyi lwwgam ruqmin gvtayin, hoo nyi lwwgv camg lwwyw 
nyiingam ruqmin gvtayin, hoo nulug ceebio tulungam nulug lyoqr orioq lvgab 
mengtayin. 

9Ngo nulug dookub tobkur tayin hoo nulam swwm-geem dvb mvtayin hoo 
nulam dumtwq-miilyw mvtayin hoo ngoqg nulug lvgab pvvb birnam mam 
hwngkw mvtayin. 

10Nulug vly-axaqkv naleq ko-gab nulv omk-miikam dvmin tayin, hoo nit vly-
axaqkam bvqlwq dukub kucuq boam sarpaq tayin. 

11Ngoqg doogwngam ngo nulug pengko ho mvtayin, hoo ngoqg yvjv nulam oyum 
ram. 

12Hoo nulug pengko ho ngo wl yvtayin hoo nulug Pwnbob nyitayin, hoo nulv 
ngoqg nyiilub nyitayin. 

13Ngo nulug Pwnbo At Swv, hiyv nulam Ijipt hoqgv boolin kunum, ho nulv bulug 
raasurb nyik maabv. Hoo ngo nulug vgwbo luukam papia jipa kun hoo nulam 
nywrab tvl wm pakun. 

Tagabl Swwma boam Laqm-baqmnam 

14“Hvbmabde nulv ngam tagab maab nyiloqkam hoo soq gaml tulu sam nyil 
swwma baloqkam, 

15nulv ngoqg gaml tulungam tagab maab nyiloqkam, nulug yvjv ngoqg pvvb 
tulungam oyum baloqkam, ho nulv ngoqg gaml tulungam nyil swwma baloqkam, 
hvbmabde ngoqg pvvb birnam mam mvpia baloqkam, 

16ho ngo soq tulu sam nulam nyitayin: ngo nulug dookub bos haainam lvgab 
iicw-tobum dooyam hoo liya dooyam hoo vnyiq dooyam haam tayin hoo nulug 
hangam mwwdwq dvb mvtayin. Hoo nulug vly liinam mam niqtuq dooma dvb 
mvtayin, hoggab ham nulug ceebio tulungv dvtayin. 

17Ngo nulam ceekol ngoqg nyuqmv moiyeq tayin, hoo nulug ceebio tulug agaho 
nulam jwwtab tayin. Nulug ceebio oyumnam nyiv nulam pvvb bwwl doog tayin, 
hoo nulam nyi akjijaqkam ruqma su hvbmabde nulv ketayin. 

18Hoo soqgv hvraqb nulv ngam tagab mabaloqkam, ngo nulam nulug nyic gab 
kvn yaiya go laqm-baqmwl gwrnyiaq tayin, 

19hoo ngo nulug larnam atoram mvpia tayin, hoo ngo nulug doangam dvvcw hvb 
hoo nulug swcwngam tama hvb mvtayin. 

20Hoo nulug ator tornamv niqtuq dooram, hoggab nulug gvdangv vly-axaq 
svvnamv vigo swwlin ram, hoo rongog svvn tulungv aaxy-amar xeekram. 

21“Ho nulv ngoqg wkwb wmab hoo ngam tagab mabaloqkam, nulug nyic gab ngo 
nulam kvn yaiya go laqm-baqnam tulu ham boqdu mvtayin. 

22Hoo cex-gamx deenbo svdin tulungam ngo nulam ceeko mvdwb toolin tayin, 
hoq tuluhv nulam la nulug ko tulungam hoo nulug tuun-meengam dwtwr tayin 
hoo nulug nyi hoolungv anyo tayin, ho nulug lamtangv tapin piul soj maalap tvl 
dootayin. 

23“Hoo soqg laqm-baql gwrnyiaqnam hoqgv nulv ngoqg dookub wkur maab ho 
ngoqg wkwb wma baloqkam, 

24ho ngo nulam ceekol wtayin, hoo nulug nyic gab ngo atv jaq nulam kvn yaiya 
go laqm mam baqm tayin. 

25Hoo nulug aoho ngo nyob nyetam pamtayin, hoqhv pvvb birnam mam mvpia 
ko-gab kwly naatayin. Hoo nulug bopam tuluho nulv lvkin gob hookum 
baloqkam ngo nulug pengko ho iicw-tobum dooiyam kanam tayin, hoo nulam 
nyemaq alaqho gvqlwq jitayin. 

26Hwdlo ngo nulug wtw dvsam mutum kuba lo, nyem wywngv wtw pwkinam 
cwwl dvdwb nyitayin hoo nulug dvs-twwsv dookram, hoo nulv dvtayin 
hvbmabde hv hwdlo jaqkam nulam xumt ram. 

27“Hvbmabde soq sib kam nyik tvl nulv ngam tama baloqkam, hoo ngoqg wkwb 
wma baloqkam, 

28ho ngo hang lengtwrl ngo nulam ceeko tayin, hoo nulug nyic gab ngo atv jaq 
nulam kvn yaiya go laqm mam baqm tayin. 

29Nulug ko tuup tulug vdinam, hoo nulug nyem ko tulug vdinam nulv dvtayin. 

30Hoo nulug xumk nyookam ngo twrtayin hoo nulug sulum par dook yugwngam 
papia tayin hoo nulug svmangam nulug svma aoho nulug murty tulu lwkwho 
joopaq tayin, hoo ngoqg yvjv nulam oyum tayin. 

31Hoo nulug bopam tulu ham ngo dooxa-xaaram dvb mvtayin hoo nulug xumk 
namlo tulungam tapin rubu dvb mvtayin, hoo nulug sungam dvb parnam akiam 
ngo suuram. 

32Hoo ngo atv jaq gvdangam twrtayin, ho nulug ceebio tulungv hoqho doonyia 
bov loml mooka-saq tayin. 

33Hoo nulam ngo nyob tulug gvdaho cwrsaq twqb ruqpiaq tayin, hoo nulug 
kokwb lyoqr orioqkam poobw tvl ruqmin gvtayin, hoo nulug gvdangv deexa-
rara taikun, hoo nulug bopam tulungv dooxa-xaaram taikun. 

34“Ho nulv hwdlo nulug ceebiongv gvdaho dooleq yukun, gvdangv swwiywq 
nyam-nyam tvl swwl Doonul doomin tayin. 

35Gvdangam hog hwdgo apaqtayin hwdkalam go hoqhv swwl doomin tayin, 
hwdlo nulv gvdaho doodu yikho gvdangv nulug Doonu de aal hookam doonu 
maanum. 

36Hoo nulv hiyv gvdangam apaq peel wk boam bulug ceebio gvdaho ngo bulug 
hangho bosil any maanam mam kanam tayin. Svvn okam dooi yidin yikam bulv 
bosil ketayin, hoo nyiingv lyoqr orioq lvgab ruqtwl kenam hvb bulv ketayin, hoo 
nyi akkam ruqmin gvmab bulv dwqtubl geqtayin. 

37Bulam nyi akkam ruqmin gvma su, hvbmabde lyoqr orioq puseq tvl ruqmin 
gviyam xaal kenam hvb bulv akwn aoho akwn dwqtubl xaal kedo. Hoo nulug 
ceebio tulug agaho nulv dvqrwq dvb ator dookram. 

38Hoo nulv nyob tulug pengko ho yuupaq tayin, hoo nulug ceebio tulug gvdaho 
nulam dvmeq taikun. 

39Hoo doonyu bo nyi tuluhv nulug ceebio tulug gvdaho bulug nyixiaq ko-gab 
yaapaq taikun, hoo bulug ab tulug nyixiaq ko-gab bulv hoqhvb yaapaq tayin. 

40“Hvbmabde bulug nyixiaqkam hoo bulug ab tulug nyixiaqkam hoo bulug ngam 
ceekol nyepin pingpaqnam mam, hoo ngoqg wkwb wmab nyinam tulu ham 
betaml bulv xaqlin maagam gab, 

41bulam ngo bulug ceebio tulug gvdaho boolwq jiknum—hvbmabde bulug 
pepaql-mux maanam hangv yanwl hoo bulv bulug nyixiaqkam nyidar baloqkam, 

42ho ngoqg Jakub lvgab pvvb birnam ham ngo mwwpa tayin, hoo Aisak lvgab 
ngoqg pvvb birnam ham mwwpa tayin hoo Abraham lvgab ngoqg pvvb birnam 
ham mwwpa tayin, hoo gvdangam mwwpa tayin. 

43Hvbmabde bulv gvdangam apaq dvb nyitayin hoo gvdangv nyi tulu dooma 
yukam swrsob Doonu tayin, hoo bulug nyixiaqnam mam bulv nyidar tayin, 
hoggab bulv ngoqg pvvb tulungam haqpaqnum hoo bulug yvjv ngoqg gamlam 
oyum dvb nyinum. 

44Hvbsujaqkam hoq mwlwho, hwdlo bulug ceebio tulu gvdaho bulv dooikam 
ngo bulam haqpaqram, ho ngo bulam oyuml twrkiq-twrmab twrpaqram hoo 
bulug lvgab ngoqg pvvb birnam mam ngo pvvb juqbo ram, hoggab ngo bulug 
Pwnbo At Swv. 

45Hvbmabde bulug ab tulungam pvvb birnam emin gab ngo bulam mwwpa 
tayin, hiyam ngo Ijipt gvda hoqgv nyob tulug kaagaho boolin kunum, ho ngo At 
Swv, ngo bulug Pwnbob nyidwb.” 

46Mojes lvgab Sinai puutuho soq gaml tulu sam la pvvb tulu sam At Sw gvla Israel 
nyiilug pengko ho pvvb mvl apkunum. 

Libitikas 27 

Dingrnam Pagoq gab Pvvb 

1At Sw Mojesnvn agam goonv begamv, 

2“Israel nyiilungam agam goog dvl hoo bulam beto, nyi akwg kor hvb nyi akv At 
Swn luusaq jaqb dingr baloqkam, 

3ho vnyw camnyi hoqgv camx namgub nyega tulug korv rup sikil camng gob 
nyitayin. 

4Hoq nyi hv nyem baloqkam hoqg korv rup sikil cammum gob nyitayin. 

5Hoq nyi hv vnyw nywng hoqgv vnyw camnyi namgub nyega baloqkam hoqg 
korv rup sikil camnyi gob nyitayin, hoo nyem gab rup sikil camgwb nyitayin. 

6Hoq nyi hv pool barkin hoqgv vnyw nywng namgub nyega baloqkam hoqg korv 
rup sikil taqang gob nyitayin, hoo nyem baloqkam hoqg korv rup sikil tvqnyi gob 
nyitayin. 

7Hoo nyi hv vnyw camx ho maalo ham laleq yaaba lo, nyegangam rup sikil 
camleq taqang gob nyitayin, hoo nyem ak gab rup sikil camgwb nyitayin. 

8Hoo nyi tuugin vc loodab jwwgw ko-gab koram jinyi mabaloqkam, ho mwv 
nyub agaho daqm tayin, hoo nyubv mwwg koram xilin jitayin; nyubv mwwg 
koram jidy bo ak hv hog hwdgo jila tayin ham xilin jitayin. 

9“Hoqhv svdin baloqkam ham At Swn aky jitayin, ho mwwg hog mwlw jinam hv 
At Sw gab dvrwq tayin. 

10Mwv hoqham asaq svdinam kwly nyoram ho alboam ho almadwb, ho 
almanboam aldvb ham nvvlyw lakam ram; hoo mwv ham asaq svdin kwly 
baloqkam hoq vnyi-vnyi svdin hv dvrwq tayin, hv At Sw gv. 

11Hoo hoqhv dvrwq maanbo svdin goloqkam ham At Swn aky jinyi ram, ho mwv 
svdin ham nyub agaho daqm tayin, 

12hoo nyubv hoqham albo maalo alman gob xilin tayin; ho nyubv hoggub xilin 
tayin, hvb hoqham xita yukun. 

13Hvbmabde mwv hoqham pvlyw nwwb nyiloqkam, mwv hoqg koram ang go 
vbw tvl jitayin. 

14“Hwdlo nyi akv mwwg nam mam dvrwqbo lvqc gob At Sw gab darxaq yukam, 
nyubv hoqham aljaqkam ho almajaqkam sooram xilin tayin, ho hoqhv hvb nyil 
wtayin. 

15Hoo ham jinbo hv mwwg nam mam pvlyw dvb mwwb nyiloqkam, mwv hoqg 
kor lvgab ang go vbw tvl jitayin, hoo hoqhv mwwg gvku. 

16“Nyi akv mwwg gvda meegwn At Sw gab darxaq baloqkam, hoqho hog hwdgo 
vly-axeqkv haadwn ham xika dvb nyitayin. Tanyeq homar akinv rup sikil camng 
gob xitayin. 

17Ho mwwg rongongam jubli vnyw hoqgv mwv darxaq baloqkam, hoqg koram 
xika tayin, 

18hvbmabde mwwg rongongam jubli vnyw wxo kokwngam mwv darxaq 
baloqkam, jubli vnywngv haanam gob hog hwd vnyw gob nyitayin hoqg koram 
nyubv xilin tayin, hoo soor hoqgv meegwn seqpaq tayin. 

19Hoo hiyv mwwg atwg rongongam darxaq tvl pvlyw nwwdwn, ho mwv ang go 
hoq kor lvgab vbw tvl jitayin, hoo hoqhv mwwg gab doota yukun. 

20Hvbmabde mwv rongongam pvlyw dvb mwwma baloqkam, ho mwv 
rongongam nyi asaqkam puqk baloqkam ham pvlyw nyokram. 

21Hvbmabde rongongam jubli moodam jik baloqkam hoqhv At Sw gab dvrwq 
aky gob nyitayin, rongongam At Swn jipaq pakun. Nyubv ham gumn doog tayin. 

22Mwwg gumn maab rongo rvnam ham mwv At Swn darxaq baloqkam, 

23nyubv hoqg koram jubli vnyw namgub xikal xilin tayin, hoo nyi akv hoq aalam 
hoqg koram At Swn dvrwq aky gob jitayin. 

24Jubli vnywngam rongongam hiyv goloqkv rvknum hoqg ked atam ham gumn 
bwwm dukub jikur taikun. 

25Vx-cwr kor xikanan hv dvrwq namlog xicw jaqb xitayin: camnyi gera ngv sikil 
akwb nyidwn. 

26“Hvbmabde otuqcob svding ko bwwnam hv At Sw gv, ham nyi akam darxaq 
maabv; hoqhv hvvb jaqkam ho sviya jaqkam, hoq tuluhv At Sw gv. 

27Hoo hoqhv dvrwq maan svdin baloqkam mwv ham kor jil rukur tayin, hoo hoq 
aoho ang go vbw tvl rvtayin, hoqham pvlyw mabaloqkam, ham hoqg kor ho 
puqtayin. 

28“Hvbmabde nyi akv At Swn jipaq kunam dupum-dvrab pam, nyi jaqkam ho 
svdin jaqkam, ho mwwg otu nvvsiqnam rongo jaqkam puqla ram ho pvlyw 
lakam ram; jipaq kunam dupum-dvrab mwlw hv At Sw gab mwlwngam dvrwq 
yaan bov. 

29Hiyam jaqkam jipaq kunam nyi ham pvlyw nookur dvb nyikram; mwam 
hoggub nyijaqkam sim tayin. 

30“Ked hoqgv swwlin bo vly-axaqkv jaqkam ho aaxy-amar jaqkam jibwqnam hv 
At Sw gv; hoqhv At Sw gab dvrwqdvn. 



255 

 

 
Nyishi 

© 2016 Bible society of India. 
 

 
 

 

31Nyi akv mwwg jibwqnam ham pvlyw dvb mwwd nyiloqkam, mwv ang go vbw 
tvl ham naatayin. 

32Hoo svv doryw hoqgv dorgwn, ho sviya doryw hoqgv dorgwn jibwq tayin, 
tuun-meeg doryw hoqgv dorgwn jibwq tayin, hoq tuluhv At Sw gab dvrwq tayin. 

33Akinv al-koram xuqbwql xuqdu maabv, ho hoqham nvvly kamabv; hoo mwv 
hoqham nvvly baloqkam hoqg nvvlynam hvvla hoo nvvly dvb jinam hvvkam 
dvrwq taikun, At Sw gvku; hoqham pvlyw dvb nyikram.” 

34Mojes lvgab Sinai puutuho soq gaml tulu sam At Sw Israel nyiilu gab pvvb mvl 
apkunum. 

Xinam 

Xinam 1 

Israelwg Nyob Panbo Tulungam Nyiimin mingnam 

1Ijipt gvda hoqgv bulug lengknamv vnyw nywnyi gola pool bvrnyig otuq aal 
yikho, kvvrwq minsko tombu ho, At Sw Mojesnvn Sinaig deexa-raraho agam 
goonv begamv, 

2“Israel nyiilug dvpar mwlwngam xika to, nyob tulungam, ab vxig imiq dvparam, 
tuup nyiimin vxiam, hoo dumpo pwxiam xika to. 

3Israel ho nyob palaq deenbo nyi mwlwngam vnyw camnyi akambo hoqgv 
naarab layil hoq odum mam no la Aaron bulam dvpar pam-pamwb xikal xikum 
to. 

4Hoo imiq dvpar pvrx hoqgv peelo bo akv, nulug lvgab nyob vx-cwr hoqgv nyi 
ak-akwb yvmin gvtayin. 

5Hoo soq nyi tulu si nulam svka ming tayin. Reuben hoqgv Sedeurg ko tuup 
Elijur; 

6Simeon hoqgv Jurisaddai gv ko tuup Selumiyel; 

7Juda hoqgv Amminadabg ko tuup Nahson; 

8Issakar hoqgv Juar gv ko tuup Netanel; 

9Jebulun hoqgv Helonwg ko tuup Eliyab; 

10Josap gv ko tuup tulu hoqgv, Iprayim hoqgv Ammihud gv ko tuup Elisama, hoo 
Manasse hoqgv Pedajur gv ko tuup Gamaliel; 

11Benjamin hoqgv Gideoni gv ko tuup Abidan; 

12Dan hoqgv Ammisaddai gv ko tuup Ahiejer; 

13Aser hoqgv Okran gv ko tuup Pagiel; 

14Gad hoqgv Deuel gv ko tuup Eliyasap; 

15Naptali hoqgv Enan gv ko tuup Ahira.” 

16Soq tulu sam Israelwg nyob dvparam bon nyig mvdwb, bulug ab tulug imiq 
hoqgv peelo gob xuqlin kunum. 

17Mojes la Aaron soq emin mingnum nyi tulu sam naanum, 

18hoo pool bvrnyig otuq aalho dvpar mwlwngam goqkum tvl hookum mvnum, 
ho vnyw camnyi akam bo hoqgv naarab layil hoq odum mwlwngam bulv atv 
nyiip-nyiipam bulug ab imiq dvpar hoqg nyobam emin xiqlwqnum, 

19At Sw Mojesnvn gaml bekjaqb mwv Sinai deexa-raraho bulam emin xeqnum. 

20Israelwg ko tuup vbw cociq Reubenwg nyiilungam, bulug hotam tulungam, 
bulug nyob tulungam, bulug ab imiq dvparam nyiip-nyiipam ho dumpo pwxiam 
nyega ko hiyv nyob palaq deenboam vnyw camnyi hoqgv naarab layil hoq odum 
mam emin xiqtunum: 

21Reubenwg nyob hoqgv emin xiqlwq kunamv 46,500 kunum. 

22Simeonwg nyiilungam, bulug hotam tulungam, bulug nyob tulungam, bulug ab 
imiq dvparam nyiip-nyiipam ho dumpo pwxiam nyega ko hiyv nyob palaq 
deenboam vnyw camnyi hoqgv naarab layil hoq odum mam emin xiqtunum: 

23Simeonwg nyob hoqgv emin xiqlwq kunamv 59,300 kunum. 

24Gadwg nyiilungam, bulug hotam tulungam, bulug nyob tulungam, bulug ab 
imiq dvparam nyiip-nyiipam ho dumpo pwxiam nyega ko hiyv nyob palaq 
deenboam vnyw camnyi hoqgv naarab layil hoq odum mam emin xiqtunum: 

25Gadwg nyob hoqgv emin xiqlwq kunamv 45,650 kunum. 

26Judag nyiilungam, bulug hotam tulungam, bulug nyob tulungam, bulug ab imiq 
dvparam nyiip-nyiipam ho dumpo pwxiam nyega ko hiyv nyob palaq deenboam 
vnyw camnyi hoqgv naarab layil hoq odum mam emin xiqtunum: 

27Judag nyob hoqgv emin xiqlwq kunamv 74,600 kunum. 

28Issakarwg nyiilungam, bulug hotam tulungam, bulug nyob tulungam, bulug ab 
imiq dvparam nyiip-nyiipam ho dumpo pwxiam nyega ko hiyv nyob palaq 
deenboam vnyw camnyi hoqgv naarab layil hoq odum mam emin xiqtunum: 

29Issakarwg nyob hoqgv emin xiqlwq kunamv 54,400 kunum. 

30Jebulunwg nyiilungam, bulug hotam tulungam, bulug nyob tulungam, bulug ab 
imiq dvparam nyiip-nyiipam ho dumpo pwxiam nyega ko hiyv nyob palaq 
deenboam vnyw camnyi hoqgv naarab layil hoq odum mam emin xiqtunum: 

31Jebulunwg nyob hoqgv emin xiqlwq kunamv 57,400 kunum. 

32Josap gv ko tuup tulu hoqgv, Iprayimg nyiilungam, bulug hotam tulungam, 
bulug nyob tulungam, bulug ab imiq dvparam nyiip-nyiipam ho dumpo pwxiam 
nyega ko hiyv nyob palaq deenboam vnyw camnyi hoqgv naarab layil hoq odum 
mam emin xiqtunum: 

33Iprayimg nyob hoqgv emin xiqlwq kunamv 40,500 kunum. 

34Manasseg nyiilungam, bulug hotam tulungam, bulug nyob tulungam, bulug ab 
imiq dvparam nyiip-nyiipam ho dumpo pwxiam nyega ko hiyv nyob palaq 
deenboam vnyw camnyi hoqgv naarab layil hoq odum mam emin xiqtunum: 

35Manasseg nyob hoqgv emin xiqlwq kunamv 32,200 kunum. 

36Benjaminwg nyiilungam, bulug hotam tulungam, bulug nyob tulungam, bulug 
ab imiq dvparam nyiip-nyiipam ho dumpo pwxiam nyega ko hiyv nyob palaq 
deenboam vnyw camnyi hoqgv naarab layil hoq odum mam emin xiqtunum: 

37Benjaminwg nyob hoqgv emin xiqlwq kunamv 35,400 kunum. 

38Danwg nyiilungam, bulug hotam tulungam, bulug nyob tulungam, bulug ab 
imiq dvparam nyiip-nyiipam ho dumpo pwxiam nyega ko hiyv nyob palaq 
deenboam vnyw camnyi hoqgv naarab layil hoq odum mam emin xiqtunum: 

39Danwg nyob hoqgv emin xiqlwq kunamv 62,700 kunum. 

40Aserwg nyiilungam, bulug hotam tulungam, bulug nyob tulungam, bulug ab 
imiq dvparam nyiip-nyiipam ho dumpo pwxiam nyega ko hiyv nyob palaq 
deenboam vnyw camnyi hoqgv naarab layil hoq odum mam emin xiqtunum: 

41Aserwg nyob hoqgv emin xiqlwq kunamv 41,500 kunum. 

42Naptalig nyiilungam, bulug hotam tulungam, bulug nyob tulungam, bulug ab 
imiq dvparam nyiip-nyiipam ho dumpo pwxiam nyega ko hiyv nyob palaq 
deenboam vnyw camnyi hoqgv naarab layil hoq odum mam emin xiqtunum: 

43Naptalig nyob hoqgv emin xiqlwq kunamv 53,400 kunum. 

44Soq emin xikal xiqlwqnam tulu sam Israelwg camleq vnyi dvpar hoqgv 
xuqlinam nyi camleq vnyi hv Mojes la Aaronnvn svka nv bulug ab tulug imiq 
dvparam emin xiqlwq mvnum. 

45Hoqgab Israel nyiilug dvpar mwlwngam emin xiqlwq kunum, bulug ab vxig 
imiq dvparam, nyob palaq deenbo vnyw camnyi akambo hoqgv naarab layil hoq 
odum mam xikum kunamv— 

46mwlwngam xikumnamv 603,550 kunum. 

Lebi Nyi Tulungam Xitaq Maanam 

47Hvbmabde Lebi nyi tulungam bulam bulug ab tulug imiq dvpar nyob emin 
xeqk ho xiqlwq maanum. 

48Hoggab At Sw Mojesnvn agam goonv begamv, 

49“Lebi nyob tulu arongam no emin xeqk ho xeqtaq maabv, hoo no Israel nyiilug 
pengko ho emin xeqyikam bulam xeqtaq maabv. 

50Hvbmabde Lebi nyi tulungam xumk pirrwg pvvb uddum mam kaam dvb jito, 
hoo xumk pirr hoqg nyiyi-nyicangam hoo hoqho dupum-dvrab nyinan mwlw 
ham kvvyw-tada mvdwb jito. Bulv xumk pirram jootayin hoo hoqg hog 
mwlwngam koocum-tapil, hoo bulv ham kaal doog tayin, hoo gaml xumk pirram 
hwwiyuml doog tayin. 

51Hwdlo xumk pirram svmcw hoqgv girab tayin Lebi nyi tulungv ham saiyaq dvb 
nyitayin, hoo hwdlo xumk pirram diirab tayin, ham Lebi nyi tulungv diirab tayin. 
Hoo asaq nyiv hoqho ogumb hvvnwq baloqkam, mwam mengtayin. 

52Israel nyiilungv bulug dvparwg tombungam diirab tayin, nyiicwr-cwrxiv 
mwwg svmcw ho tombungam mvtayin hoo nyiicwr-cwrxiv mwwg at-atwg 
mwwlwq koob mvl dootayin. 

53Hvbmabde Lebi nyi tulungv xumk pirrwg pvvb uddum bviywrho svmcw mvl 
dooiyiq tayin, ho hvb nyib nyiloqkam Israel nyiilug dvpar pengko ho hang 
lingtwrnamv dooram. Hoo Lebi nyi tulungv xumk pirrwg pvvb uddum mam rvkil 
kaal doog tayin.” 

54Soq sib Israel nyiilungv nyiknum; At Sw Mojesnvn gaml benam mwlwngam 
bulv nyiknum. 

Xinam 2 

Svmcw Dookam Mwx-mvaqnam 

1At Sw Mojes nvla Aaronnvn agam goonv begamv, 

2“Israel nyiilungv bulug svmcw ho bulug ab imiq dvparam jetam torca tvl 
nyiicwr-cwrxiv atwg mwwlwqb mvl dootayin. Bulv kvvrwq minsko tombungam 
taqg-loosaqb sulu nwqyum tvl dootayin. 

3Dou-caga daiya ho Judag dvparv svmcw mvl dootayin, ho Amminadabg ko tuup 
Nason Juda nyiilug hoqg peelob nyinum, 

4mwwg dvpar hoqg emin xiqlwq bov 74,600 kunum. 

5Hoq dvqsinho Isaakar gv nyob hoolungv svmcw mvl dootayin, ho Juar gv ko 
tuup Netanel Issakarwg nyiilu hoqg peelob nyinum, 

6mwwg dvpar hoqg emin xiqlwq bov 54,400 kunum. 

7Ho Jebulunwg nyob hoolu hoqgv Helonwg ko tuup Eliyab Jebulunwg nyiilu 
hoqg peelob nyinum, 

8mwwg dvpar hoqg emin xiqlwq bov 57,400 kunum. 

9Judag svmcw ho emin xiqlwqbo dvparv doonbo nyiv 186,400 kunum. Bulv 
otuqcob wco mvtayin. 

10“Nyooko daiya ho Reubenwg dvparv svmcw mvl dootayin, ho Sedeurg ko tuup 
Elijur Reubenwg nyiilu hoqg peelob nyinum, 

11mwwg dvpar hoqg emin xiqlwq bov 46,500 kunum. 

12Hoq dvqsinho Simeonwg nyob hoolungv svmcw mvl dootayin, ho Jurisaddai 
gv ko tuup Selumiyel Simeonwg nyiilu hoqg peelob nyinum, 

13mwwg dvpar hoqg emin xiqlwq bov 59,300 kunum. 

14Ho Gadwg nyob hoolungam Reuelwg ko tuup Eliyasap Gadwg nyiilu hoqg 
peelob nyinum, 

15mwwg dvpar hoqg emin xiqlwq bov 45,650 kunum. 

16Reubenwg svmcw ho emin xiqlwq dvpar doonbo nyiv 151,450 kunum. Bulam 
bulug dvqsinb wmtayin. 

17“Ho kvvrwq minsko tombungam, Lebi nyi tulug lvgab svmcw pengko ho 
mvtayin. Bulv at-atwg dookam hoggub dooiyin dvn ham bulv mvrab tayin. 

18Dou-haaga daiya ho Iprayimg dvparv svmcw mvl dootayin, ho Ammihudg ko 
tuup Elisama Iprayimg nyiilu hoqg peelob nyinum, 

19mwwg dvpar hoqg emin xiqlwq bov 40,500 kunum. 

20Hoo mwwg dvqsinho Manasseg nyob hoolungam Pedajur gv ko tuup Gamaliel 
Manasseg nyiilu hoqg peelob nyinum, 

21mwwg dvpar hoqg emin xiqlwq bov 32,200 kunum. 

22Ho Benjaminwg nyob hoolungam Gideoni gv ko tuup Abidan Benjaminwg 
nyiilu hoqg peelob nyinum, 

23mwwg dvpar hoqg emin xiqlwq bov 35,400 kunum. 

24Iprayimg svmcw ho emin xiqlwq dvpar doonbo nyiv 108,100 kunum. Bulam 
tommum deenwb wwm tayin. 

25Nyoodum daiya ho Danwg dvparv svmcw mvl dootayin, ho Ammisaddai gv ko 
tuup Ahiejer Danwg nyiilu hoqg peelob nyinum, 

26mwwg dvpar hoqg emin xiqlwq bov 62,700 kunum. 

27Hoo mwwg dvqsinho Aserwg nyob hoolungam Okranwg ko tuup Pagiel 
Aserwg nyiilu hoqg peelob nyinum, 

28mwwg dvpar hoqg emin xiqlwq bov 41,500 kunum. 

29Ho Naptalig nyob hoolungam Enanwg ko tuup Ahira Naptalig nyiilu hoqg 
peelob nyinum, 

30mwwg dvpar hoqg emin xiqlwq bov 53,400 kunum. 

31Danwg svmcw ho emin xiqlwql dvpar doonbo nyiv 157,600 kunum. Bulam 
vtwr-anyab daayob soosin sooiyinl wmtayin.” 

32Soq tulu si Israel nyiilug bulug ab vxig imiq dvparam emin xiqlwq kunumv. 
Svmcw ho bulug dvpar mwlwngam emin xiqlwq kunam nyiv 603,550 kunum. 

33Hvbmabde Israel nyiilug pengko ho Lebi nyi tulungam emin xiqlwq mabwk hvl 
At Sw Mojesnvn gaml jinum. 

34Ho Israel nyiilungv hvb nyiknum. At Sw Mojesnvn gaml bekjaqb bulug 
svmcwngam bulv at-atwg mwwlwq koob mvknum, hoo nyiicwr-cwrxiv mwwg 
nyob hoolu dookub hoo mwwg abwg imiq dvpar dookub, bulv wrab kunum. 

Xinam 3 

Aaron gv Ko Tuup Tulu 

1Hwdlo Sinai Puutuho At Sw Mojesnvn agam gooyikho soq tulu si Aaron la 
Mojesg hotamv. 

2Soq tulu si Aaron gv ko tuup eminv: Nadab vbw cociqkv, hoo Abihu, Eleajar, hoo 
Itamar. 

3Soq tulu si Aaron gv ko tuup tulungv eminv hiyam nyubwb swwm dvb kuty neel 
nyub gob mvknamv. 

4Hvbmabde hwdlo Nadab la Abihu bulug nyidy maanam wm mam At Swg agaho 
Sinai deexa-raraho pargam gab, bulv At Swg agaho siknum bulv ko doomanum. 
Ho Eleajar la Itamar bulug ab Aaron gv swwnam bumpw ho nyub gob nyil 
swwknum. 

Lebi Nyi Tulug Bon Nyis 

5Hoo At Sw Mojesnvn agam goonv begamv, 

6“Lebi nyob nyi tulu ham ogumb boonwqto, hoo bulam nyub Aaron gv agaho 
doomto, ho bulv mwam bon nyij tayin. 

7Bulv xumk pirho bon nyil mwam la nyi mwlwg dvparam kvvrwq minsko tombu 
agaho bulam rvkil doog tayin. 

8Bulv xumk pirho bon nyil kvvrwq minsko tombug hog mwlwngam kvvyw-tadal 
hoo Israel nyiilungam rvkil doog tayin. 

9Hoo no Lebi nyi tulungam Aaron nvla mwwg ko tuup tulu gab jitayin; bulam 
Israel nyiilug pengko hoqgv mwwgab jipa kun. 

10Hoo no Aaron nvla mwwg ko tuup tulungam xuqlin tayin, hoo bulug nyub 
tulungam bulv rvky tayin. Hvbmabde lvvg hoqgv asaqkv haab nyiloqkam, mwam 
sim tayin.” 

11Hoo At Sw Mojesnvn agam goonv begamv, 

12“Kaato, ngo Lebi nyi tulungam Israel nyiilug pengko hoqgv otuqcob ko 
bwwconam kwlib ngo bulam Israel nyiilug pengko hoqgv naapa kun. Lebi nyi 
tulungv ngoqgv ku, 

13hoggab otuqcob ko bwwconam mwlwngv ngoqgv su. Hwdlo Ijipt nyi tulug 
otuqcob ko bwwnam mwlwngam ngo jwwtab yukho, ngo Israelwg otuqcob ko 
bwwnam mwlwngam ngoqgab garxaq kunum, hoqhv nyi ngam la svdinam. Bulv 
ngoqgv ku: ngo At Swv.” 

14Hoo At Sw Mojesnvn Sinaig deexa-raraho agam goonv begamv, 

15“Lebig ko tuup tulug emin xeqto, bulug nyob la ab imiq dvparam; pool barg 
akam kunbo hoqgv naarab layil hoq odum mwlw nyega koam no xeqto.” 

16Ho At Swg gaml jil gomcwr bekjaqb Mojes bulug eminam xeqtu kunum. 

17Hoo soq tulu si Lebig ko tuup tulug eminv: Gerson hoo Kohat hoo Merari. 

18Hoo soq tulu si Gersonwg ko tuup tulug nyobv: Libni la Simei. 

19Hoo Kohat gv ko tuup tulug nyobv: Amram, Ijar, Hebron, hoo Ujjiyel. 

20Hoo Merarig ko tuup tulug nyobv: Mahli hoo Musi. Soq tulu si Lebi nyi tulungv 
bulug ab imiq dvpar hoqgv. 

21Gerson hoqgv Libni nyi tulug nyobv lengnum hoo Simei nyi tulug nyobv 
lengnum; soq tulu si Gerson nyi tulu hoqgv nyobob lengk bov. 

22Bulug nyega ko tuup hvnam mam pool barg akam hoqgv naarab layil hoq 
odum mam xikumnamv 7,500 kunum. 

23Gersonwg nyob hoolungv xumk pirr dou-haaga daiya langk ho svmcw mvl 
doonum, 

24Laelwg ko tuup Eliyasap Gerson nyi tulug dvpar hoqgv peelob nyinum. 

25Hoo Gerson ko tuup tulungam kvvrwq minsko tombug xumk pirr hoqg 
tortumnan vjam tulu ham, hoo kvvrwq minsko tombu haagag tortumnan vj tulu 
ham kaal bon nyim dvb benum, 

26baag haagag vj torl haqpnan tulu ham, xumk pirr baag haaga tulug viyapg vj 
tortumnan vj tulu ham hoo yugwngam tortumnan, hoo hoqg oso-ter tulu ham 
bulam kaam dvb jinum—soq svk bon nyis mwlwngam bulam nyim dvb jinum. 

27Kohat hoqgv Amram nyi tulug nyobv lengnum hoo Ijar nyi tulug nyobv 
lengnum hoo Hebron nyi tulug nyobv lengnum hoo Ujjiyel nyi tulug nyobv 
lengnum; soq tulu si Kohat nyi tulu hoqgv nyobob lengk bov. 

28Bulug nyega ko tuup hvnam mam pool barg akam hoqgv naarab layil hoq 
odum mam xikumnamv 8,600 kunum, bulv dvrwq namlongam rvkil doognum. 

29Kohat gv ko tuup nyob hoolungv xumk pirrwg nyooko daiyaho svmcw mvl 
doonum, 

30Ujjiyelg ko tuup Elijapan Kohat nyi tulug imiq dvpar hoqgv peelob nyinum. 

31Hoo bulug rvkil bon nyidy sanamv pvvb uddum wrw hoqg tebolam, lemp 
twgwngam, yugwngam, nyub tulug dvrwq namlo ho bon nyinnan dupum-dvrab 
pam, tortumnan vj tulu ham bulv rvkil doog tayin; soq svk bon nyis mwlwngam 
bulam nyim dvb jinum. 

32Hoo nyub Aaron gv ko tuup Eleajar Lebi nyi tulug peelo bo aoho mwv peelo 
gob nyil dvrwq namlongam hingkib rvkil doogbo nyi tulu ham hingkib rvkil doog 
mvdwb kvvyw-tada yaanum. 

33Merari hoqgv Mahli nyi tulug nyobv lengnum hoo Musi nyi tulug nyobv 
lengnum: soq tulu si Merari nyi tulu hoqgv nyobob lengk bov. 

34Bulug nyega ko tuup hvnam mam pool barg akam hoqgv naarab layil hoq 
odum mam xikumnamv 6,200 kunum. 

35Hoo Merari ab hoolug nyobam Abihail gv ko tuup Juriel peelob nyignum. Bulug 
nyob hoolungv xumk pirr nyoodum daiyaho svmcw mvl doonum. 

36Hoo Merari gv ko tuup tulungam xumk pirram ywrabnanam tulu ham, xaapo 
tulu ham, swwrw tulu ham, doopy tulu ham, hoo hoqg hog mwlw nyinan tulu 
ham rvkil kaam dvb bulam xuqlinum; soq svk bon nyis mwlwngam bulam nyim 
dvb jinum; 

37ho baagwg swwrw tulu ham, ho hoq tulug doopiam hoo tooky tulu ham hoo 
oso tulu ham bulam kaamnum. 

38Xumk pirr agag kvvrwq minsko tombug dou-caga daiyaho Mojes la Aaron gv 
ko tuup tulungv dvrwq namlongam rvkil doognum hoo Israel nyiilungam ceetorl 
doognum. Hoo asaq lvvg hoqg nyiv hiyv lajaqkam ogum hvvnwq boam sidwb 
mvnum. 

39At Swg gaml bekjaqb Mojes la Aaron Lebi nyi tulug nyega ko bulug nyob hoq 
pool barg akambo hoqgv naarab layil hoq odum mam emin xeql xikumnamv 
22,000 kunum. 

Ko Bwwconam mam Pvlywnam 

40Hoo At Sw Mojesnvn benum, “Israel nyiilug otuqcob nyega ko bwwnam pool 
barg akambo hoqgv naarab gvdwn bulug eminam xeqkum kaato. 

41Hoo Israel nyiilug otuqcob ko bwwnam mam, hoo Lebi nyi tulug tuun-mee 
otuqcob ko bwwnam kwlib, Israel nyiilug otuqcob bwwnam tuun-mee tulug 
kwlib—no Lebi nyi tulungam ngoqgab naatayin—ngo At Swv.” 

42Ho At Swg gaml bekjaqb Mojes Israel nyiilug pengko ho otuqcob ko bwwnam 
eminam xiqkuml xeqnum. 

43Hoo otuqcob nyega ko bwwnam mam pool barg akambo hoqgv naarab layil 
hoq odum mam emin xiqkumnamv 22,273 kunum. 

44Hoo At Sw Mojesnvn agam goonv begamv, 

45“Israel nyiilug otuqcob ko bwwnam kwlib Lebi nyi tulungam naato, hoo bulug 
otuqcob ko bwwnam tuun-mee kwlib Lebi nyi tulug tuun-mee-ngam naato. Lebi 
nyi tulungv noqgv: ngo At Swv 

46Hoo Lebi nyi tulug nyegangam Israel nyiilug otuqcob ko bwwnamv 273 gob koi 
yaanam, hoqgab bulv soq tulu gab pvlyw dvb nyiknum, 

47no sikil barg gogaqb nyi vxig hoqgv naatayin; dvrwq namlog sikil xicw jaqb 
xitayin (sikil akv gera camnyinum) 

48hoo hoqg laaleqbo nyi tulu hoqgv pvlywnam kor twngkam no Aaron la mwwg 
ko tuup tulungam jitayin.” 

49Ho Lebi nyi tulungam laaleq yaanbo nyi tulug pvlywnam twngkam Mojes 
naanum. 

50Israel nyiilug otuqcob ko bwwnam kwlib mwv twngkam nookum kunamv sikil 
1,365 kunum. 

51Hoo Mojes Aaron nvla mwwg ko tuup tulungam pvlywnam twngkam jiknum, 
At Swg gomcwr jikjaqb, Mojes At Swg gaml bekjaqb nyiknum. 

Xinam 4 

Kohat Nyi Tulug Bon Nyisv 

1At Sw Mojes nvla Aaronnvn agam goonv begamv, 

2“Lebig ko tuup Kohat gv ko tuup tulungam bulug ab imiq dvparam la nyobam 
emin xika to, 

3vnyw cammum akambo hoqgv naarab layil vnyw camng namgub, hiyv 
mwlwngv kvvrwq minsko tombu ho bonam nyitab haala yidwn. 

4Soq si Kohat ko tuup tulug kvvrwq minsko tombu ho bon nyisv: hv mwlwngam 
dvrwq yaanbo dupum-dvrab pv. 

5Hwdlo svmcwngam saiyaq yukam Aaron la mwwg ko tuup tulungv pvvb 
uddum urab haatayin hoo tortumnan vj tulungam naapoq layil pvvb uddum 
mam hoqg lvgab puucw tayin. 

6Ho bulv sibin vpinam hoqg aob tomlup tayin hoo hoqg aoho vj yaj boam tomlup 
tayin, hoo lyvxar tulungam xwrlwq tayin. 

7Hoo tebol aoho lwxiam dooky bo wtwngam vj yajbo tomlup tayin hoo hoq aoho 
hukungam, sulum parnan dupum-dvpar pam, pukaqkam, hoo twwnan 
pvtaqkam; lwxiam kaapa dvb doonbo wtwngam pvvtayin. 

8Ho vj lwwcw cwwmo-cwwlo boam hoq tulu aoho bulv tomlup tayin hoo ham 
sibin vpin lvgab tomlup tayin, hoo hoqho lyvxaram xwrlwq tayin. 

9Hoo lemp twgwngam, lemp tulungam, sobku tulungam, huku tulungam hoo 
kuty bwwl hornan tulungam, bulv vj yajbo lvgab puucw tayin. 

10Hoo bulv hoqg hog mwlw dupum-dvrab pam sibin vpin lvgab puucw tvl hoo 
ham joonnan paaxa ho vlwqnum. 

11Hoo hun yugwngam vj yajbo lvgab puucw tayin hoo ham sibin vpin lvgab 
tomlup tayin, hoo ham lyvxar tulungam xwrlwq tayin. 

12Hoo bulv dvrwq namlo ho nyin-mvnam hog mwlw dupum-dvrab pam vj yajbo 
lvgab puucw tayin hoo hoq tulu ham sibin vpin lvgab tomlup tayin hoo hoq tulu 
ham joonnan paaxa ho vlwq tayin. 

13Hoo bulv yugwg muiyam lwwsa-lwwma bo vjho puucw tayin. 

14Hoo bulv yugw hoqg dupum-dvrab nyin-mvnnan hog mwlwngam vlwq tayin, 
hoqg loorangam, xwqgab nanam, tuqxaq nanam, hoo pukaqkam, hoo yugwg 
nyinan dupum-dvrab mwlwngam vlwq tayin; hoo bulv hoq tulu ham sibin vpin 
lvgab tomlup tayin, hoo hoqho lyvxar tulungam xwrlwq tayin. 

15Hoo hwdlo Aaron la mwwg ko tuup tulungv dvrwq namlog dupum-dvrab pam 
la hoqg nyin-mvn nanam mwlwngam puucw cwnyia tvl svmcw hoqgv wrab 
taikam, hoq kokwb Kohat ko tuup tulungv hoq tulu ham jootab haatayin, 
hvbmabde bulv dvrwqbo dupum-dvrab pam idaqram, idaq baloqkam bulv 
sitayin. Soq dupum-dvrab sam Kohat gv ko tuup tulungv kvvrwq minsko tombu 
hoqgv jool wgtayin. 

16“Hoo nyub Aaron gv ko tuup Eleajar xumk pirr lemp gab kutiam, sungam bo 
sulum parsam, lwxiam dvs aky jinam mam, hoo neexaqnan kutiam hoo dvrwq 
namlo ho hog mwlwngam doon boam hoo hoqg dupum-dvrab tulungam kaal 
nyig bob nyitayin.” 

17At Sw Mojes nvla Aaronnvn agam goonv begamv, 

18“Kohat nyob nyiilungam Lebi nyi tulug pengko hoqgv twrm mvmabv, 

19hvbmabde bulam hingkib betam to, ho bulv swwl dootayi hoo siram hwdlo 
bulv mwlwngam dvrwq yaanbo dupum-dvrab ogumho hvvnwq yin: Aaron la 
mwwg ko tuup tulungv urab haatayin hoo bulam nyiicwr-cwrxiam at atwg bon 
nyidy sanam mam la joos-baqsam xuqlin jidwn, 

20hvbmabde bulv vcwr gokam urab haal dvrwqbo dupum-dvrab pam kaadwb 
nyiram, bulv hvb nyib nyiloqkam sitayin.” 

21At Sw Mojesnvn agam goonv begamv, 

22“Gerson ko tuup tulu ngamkam, bulug abwg nombungam hoo bulug nyobam 
xika to. 

23Vnyw cammum hoqgv vnyw camng namgub akamboam, hiyv kvvrwq minsko 
tombu ho haal bon nyila tayin ham no bulam xeqg dvl xika to. 

24Soq bon tulu sam Gersonwg nyob nyiilungv bon nyil hoo vgwngam svka 
minstayin: 

25bulv xumk pirr tortumnan vj tulungam hoo kvvrwq minsko tombu tortumnan 
vj tulu ham hoo hoqg aoho sibin vpin tomlupnam tulu ham hoo kvvrwq minsko 
tombu haagag tortumnan vj tulu ham baqtayin 

26hoo baagwg haqpnan tulu ham hoo haagag toggoqg tortumnan vj tulu ham hoo 
xumk pirram la yugwngam toryiqnan vj tulu ham, hoo hoq oso tulu ham hoo 
hoqg nyin-mvnnan tulu ham baqtayin. Hoo bulv hoq hvkwg bonam bulv 
nyitayin. 

27Gersonwg ko tuup tulug hog mwlw bonam Aaron la mwwg ko tuup tulungv 
gaml jil nyim tayin, hoo bulug hog mwlw baqdy-nyidy sanam mam bulv nyig 
tayin. Hoo nulv bulug baqs-bonam bilwq tvl bulam baqm tayin. 

28Soq si Gersonwg ko tuup nyob tulug kvvrwq minsko tombu ho bon nyidy 
sanamv, hoo bulam nyub Aaron gv ko tuup Itamarwg uraho kaal bon nyig 
mvtayin. 

29“Merarig ko tuup tulungam no bulug ab imiq hoqgv nyob hoolungam xika 
tayin. 

30Vnyw cammum hoqgv vnyw camng namgub akamboam, hiyv kvvrwq minsko 
tombu ho haal bon nyila tayin ham no bulam xeqg dvl xika to. 

31Hoo soq si hoggv bulam bilwq tvl nyidy sanamv, bulv soq tulu sam kvvrwq 
minsko tombu ho bon nyitayin: xumk pirrwg ywrnan tulu ham, hoqg xaapo 
tulungam, hoqg swwrw tulungam, hoo hoqg doopy tulu ham, 

32hoo baag hoqg swwrw tulu lvgab hoqg doopy tulu ham, hoqg tooky tulu ham, 
hoo oso tulu ham hoo hoqg hog mwlw nyin-mvnnan ham baqtayin. Hoo nulv 
bulug baqdy sanam tulu ham emin xeqlin tvl bulam baqm to. 

33Soq si Merarig ko tuup nyob tulug kvvrwq minsko tombu ho bon nyidy 
sanamv, bulam nyub Aaron gv ko tuup Itamar uraho bonam kaal nyig tayin.” 

34Hoo Mojes la Aaron, Kohat ko tuup nyob tulug bulug ab dvpar hoqg peelo bo 
tulungam xiqxul xeqlinum, 

35vnyw cammum hoqgv vnyw camng namgub akamboam, hiyv kvvrwq minsko 
tombu ho haal bon nyila tayin ham no bulam xeqg dvl xika to; 

36hoo hoqg nyobam xilin kunamv 2,750 kunum. 

37Hiyam kvvrwq minsko tombu ho bon nyim dvb, At Sw Mojesnvn gaml bekjaqb, 
Mojes la Aaron soq sib Kohat nyi tulug nyobam xeqlin kunum. 

38Soq tulu si Gersonwg ko tuupv, bulug nyobv hoo bulug ab tulug nombungam 
xeqlin kunamv, 

39vnyw cammum hoqgv vnyw camng namgub akamboam, hiyv kvvrwq minsko 
tombu ho haal bon nyila tayin ham no bulam xeqg dvl xika to— 

40ho bulug nyobam la bulug ab imiq dvparam xeqlin kunamv 2,630 kunum. 

41Hiyam kvvrwq minsko tombu ho bon nyim dvb, At Sw Mojesnvn gaml bekjaqb, 
Mojes la Aaron soq sib Gersonwg ko tuup tulug nyobam xeqlin kunum. 

42Soq tulu si Merarig ko tuupv, bulug nyobv hoo bulug ab tulug nombungam 
xeqlin kunamv, 

43vnyw cammum hoqgv vnyw camng namgub akamboam, hiyv kvvrwq minsko 
tombu ho haal bon nyila tayin ham xeqg dvl xika to— 

44ho bulug nyobam xeqlin kunamv 3,200 kunum. 

45At Sw Mojesnvn gaml bekjaqb, Mojes la Aaron soq sib Merarig ko tuup nyobam 
xeqlin kunum. 

46Lebi nyi tulug eminam, Mojes la Aaron hoo Israelwg peelo bo tulungv bulug 
nyobam la bulug ab imiq dvparam emin xeqlin kunum, 

47vnyw cammum hoqgv vnyw camng namgub akamboam, hiyv kvvrwq minsko 
tombu ho haal bon nyidwn hoo bulug baqs tulu ham baqdwb ham xeqlinl 
xikanum, 

48hoq emin xeqlin kunamv 8,580 kunum. 

49At Sw Mojes lvgab gaml jinam hvb bulv nyiicwr-cwrxiam at-atwg bon nyidy 
sanam mam hoo baqdy sanam mam emin xeqlin jinum. At Sw Mojesnvn gaml 
jinam hvb mwv bulam emin xeqlin kunum. 

Xinam 5 

Dvrwq Maanbo Nyiilu 

1At Sw Mojesnvn agam goonv begamv, 

2“Tviyiq nyinbo nyi vxiam ho doola biqlinbo tulungam hoo hiyv xeq svma lvgab 
dooba-daqba bo mwlwngam svmcw ura hoqgv lvvgwb roolin mvdwb Israel 
nyiilungam gaml jito. 

3Ho bulug pengko ho ngoqg doogw koam, bulv svmcwngam kacdvb mvm mvma 
dvb, nulv nyem jaqkam nyega jaqkam bulam svmcw lvvgwb roolin xaato.” 

4Hoo Israel nyiilungv hvb nyinum, hoo bulam svmcw lvvgwb rooxa kunum; At 
Sw Mojesnvn hoggub benum, hvb Israel nyiilungv nyiknum. 

Xaqpur Xaqlinl hoo Jily Kunam 

5Hoo At Sw Mojesnvn agam goonv begamv, 

6“Israel nyiilungam beto, hwdlo nyega jaqkam ho nyem jaqkam nyic nyil ho 
nyiilungv At Swn mwwjwnam mam mvpia peekul, hoo nyi ak hv mwwg 
nyimuram mwwdar baloqkam, 

7mwwg nyic nyinam mam mwv xaqpurl xaqtam tayin. Hoo hiyam mwv nyimur 
kunum hoq nyi ak ham mwwg nyimur kunam mam mwv jopwb ang yaago vbw 
tvl kwly jitayin. 

8Hvbmabde nyimur nyinam nyi akv la mwwg imiq nyiv dook maabalo nyimur 
nyigo gab kwly jinam ham nyub gab At Swn jitayin, hoq aoho yaap dorg nyic 
kwly gab pwr jinam mam jitayin hoo nyic kwly gab pwram mwwgab jitayin. 

9Hoo Israel nyiilug hoolu luucw-luut dvrwq boam nyubam lvqc cinamv, 
mwwgab dootayin. 

10Nyiicwr-cwrxiv mwwg dvrwq lvqcam aptayin: hiyv lajaqkam hoggv nyubam 
jitayin hv mwwgab dootayin.” 

Bwwxin Akam Yeqkanam 

11Hoo At Sw Mojesnvn agam goonv begamv, 

12“Israel nyiilungam beto, nyi akwg nywxwngv gvqmwl hoo mwwg 
mwwjwngam mvpia baloqkam, 

13ho nyega ak mwnwn nywxw bwwb loqkam, hoo hoqham mwnwg nyol vnyiq 
kaaga hoqgv kvs baloqkam, hoo mwnwg atam kacdvb nyinam ham yeqlin 
mabaloqkam, hoo mwnwg nyinam mam hvvky kaanbo dooma baloqkam, hoo 
mwnwg bwwxil nyidu dvb nootu maba lo, 

14hoo mwn at-atam kacdvb nyima sujaqkam, nyol aoho kaaneqnam yalv haab 
nyiloqkam hoo mwnwg kacdvb nyinam mwwg nywxwngam mwv kaaneq 
baloqkam, ho maalo mwwg aoho kaaneqnam yalv haab nyiloqkam hoo mwwg 
nywxwngam kaaneq baloqkam, 

15ho nyega akv mwwg nywxwngam nyub dookub boatayin hoo mwn gab pwr 
haanbo ipa wyw hoqgv tanyeq wtw sarg bwwtaq haatayin. Mwv hoqham kuty 
toolwqmab hoo sungam bo gokam vlwqmab hoggab hoqhv kaaneqnam dvs akiv, 
ho mwwpanam dvs akiv, nyimurnam mam mwwpal bwanamv. 

16“Hoo nyubv mwnwn ogumb boonwql hoo At Swg agaho daqm tayin. 

17Hoo nyubv dvrwqbo issam deekam pwcw gol naatayin hoo xumk pirrwg 
doopy hoqgv diimwr meeg naarabl hoo ham iss urab vlwq tayin. 

18Hoo nyubv nyem mam At Swg agaho daqm tayin hoo nyem dum mam toosuq 
tayin hoo mwnwg alaqho mwwpanam dvs akiam gvqlwq tayin, hoqhv 
kaaneqnam dvs akiv. Hoo nyubv mwwg alaqho beenam mam baqa bo kacaqbo 
issam jitayin. 

19Ho nyubv mwnwn hvl dingl bem tayin, ‘nyega asaqkv noqg lvgab yuma 
nyiloqkam, hoo no noqg nyolwg gaml-ator uraho dootwl dvrwq maanam nyima 
nyiloqkam, soq beenam mam baqa bo kacaqbo iss soqgv no svswq nuka. 

20Hvbmabde noqg nyolwg gaml-ator uraho dootwl no bwwxin pakloqkam, hoo 
no atv kacdvb nyip kuloqkam, hoo noqg nyol lvvg ho no asaq nyegangam bwwp 
kuloqkam, 

21ho (nyubv nyem mam soq sib bel dingm tayin) ‘At Swg beenamv nam haanka 
hoo noqg nyiilug pengko ho ding tayin At Sw noqg xarpongam yaapaq mvnka 
hoo noqg gv-ngam goobum-gooiyiq nvka. 

22Soq beenam mam baqa bo iss sam noqg twwnan pukaqb wpeq nvka hoo noqg 
mambam goom nvka hoo noqg xarpongv yaapaq nvka.’ Hoo nyem akv betayin, 
‘Hvb nyimto, Hvb nyimto.’ 

23“Ho nyubv soq beenam tulu sam kitap golo xeqtayin hoo ham kacaqbo iss 
lvgab hwrxaq tayin. 

24Hoo mwv beenam mam baqa bo kacaqbo iss sam nyem akam twwm tayin, hoo 
beenam mam baqa bo kacaqbo iss sam mwn twwlwq kalam mwnwg kepongv vc 
loodab dwqrab tayin. 

25Hoo nyubv kaaneqnam akiam mwnwg alaqho gvbwnam ham naatayin hoo At 
Swg agaho torlinam akib jitayin hoo ham yugw ho bwatayin. 

26Hoo nyubv alaq yumgub dvs akiam mwwpanam aky gob naatayin, hoo ham 
yugw ho partayin, hoo kokwngam nyem ak ham iss sam twwm tayin. 

27Hoo hwdlo mwv iss sam mwnwn twwm yin, mwn atv kacdvb nyis pakloqkam 
hoo mwnwg nyol mwwjwngam mvpia pakloqkam, beenam mam baqa bo issiv 
mwnwg urab haatayin hoo vcjaqb dwqrab tayin, hoo mwnwg mambv gootayin, 
hoo mwnwg xarpongv yaapaq tayin, hoo nyem ak hv mwnwg nyiilu pengko ho 
beenam gob nyita yukun. 

28Hvbmabde nyem akv mwn atv kacdvb nyimab dvrwq baloqkam mwnwn hoqg 
nyiram ho mwn svswq tayin hoo mwn ko gvrab tayin. 

29“Soq si kaaneqnam pvvb akv, hwdlo nywxw akv mwnwg nyolwg gaml-ator 
uraho dootwl gvqmwl mwn atv kacdvb nyim nyiloqkam, 

30ho hwdlo kaaneqnam yalv nyega akwg aoho haaikam hoo mwwg nywxwngam 
mwv kaaneq yin soq pvvb tulu sam nyidwb nyitayin. Ho mwv nyem ak ham At 
Swg agaho daqm tayin, hoo nyubv mwn gab soq pvvb tulu sam nyil wtayin. 

31Nyegangv nyimurnam hoqgv svswq tayin, hvbmabde nyem ak hv mwnwg 
nyimur nyijongam baqtayin.” 

Xinam 6 

Najirait Akwb Swwdwb Dingnam 

1Hoo At Sw Mojesnvn agam goonv begamv, 

2“Israel nyiilungam agam goog dvl hoo bulam beto, hwdlo nyega jaqkam ho 
nyem jaqkam bulug luusaq jaqb swwdwb dingnam mam dingyikam, Najirait 
akwb swwdwb dingnam, At Swn atv-atam jipaq vrr rwtayin, 

3mwv atv-atam opo hoqgv aado tayin. Mwv twwxum boam vcwr gokam idaqram 
hoo roo ala hoqg mvnam ham ho roo aaxiam leelaq bvkam ho sengd bvkam dvla 
ram. 

4Mwwg Najirait akwb swwnam bumpwho mwv roo boolu hoqg lengn boam 
aaxiam kam ho maalo kuxuqngam kam dvmabv. 

5“Mwwg Najirait akwb swwnam bumpwho, mwwg dumpo ho yoqciq tvdaql 
reqmabv. Hwdlo mwv At Swn jipaqtvl vrr rwl swwnamv nyiyum maady deedib, 
mwv dvrwq tayin. Mwwg dum mam mwv aaso dvb swwm tayin. 

6“At Swn mwwg jipaqtvl vrr rwl swwnam bumpwho mwv svma ogumho 
wnwqmab vrr tayin. 

7Mwwg ab-ann gab kam, vbw-bor ho any-bwrm gab kam, mwv atv dvrwq 
maadwb mvram, hoggab mwv Pwnbon jipaq kunamv mwwg dumpo dum hv 
doodwn. 

8Mwwg Najirait akwb swwnam bumpwho mwv At Sw gab dvrwqdvn. 

9“Hoo haqma pa golo mwwg bviywrho nyiv sibaloqkam mwwg jipaqkunam 
dumpo dum mam kacdvb mvdwn, ho mwwg dvrwqb vrr rwd aalam mwwg dum 
mam mwv reqpaq tayin; kvn deen aalam mwv ham reqpaq tayin. 

10Piin deen aalam mwv akambo pukum dornyi go ho maalo anyo pukum dornyi 
go kvvrwq minsko tombu haagaho nyubam bwa jitayin, 

11hoo nyubv dorgwn ham nyic aky gab jitayin hoo dorgwn ham boyuqnam akib 
jitayin, hoo mwv svmangam idaql nyic nyigam gab, mwwg nyic kwly gab pwram 
jitayin. Hoo mwwg dumpongam hoq aal darangam mwv garxaq tayin 

12hoo mwv atv At Swn mwwg Najirait akwb swwdwb birnam mam lokta jitayin 
hoo vnyw nywgbo yaap dorg nyixiaqnam aky gab boa jitayin. Hvbmabde otuqho 
mwwg Najirait akwb swwknam tulu ham xipa kuram, hoggab mwwg Najirait 
akwb swwnam mam kacdvb mvknum. 

13“Hoo soq si Najirait akwb swwdwb nyinam pvvbv, hwdlo mwwg jipaqtvl vrr 
rwl swwnam mam nyiyum kuba lo: mwam kvvrwq minsko tombu haagaho 
boatayin, 

14hoo mwwg lvqcam mwv At Swn bwa jitayin, un-tar gvma bo vnyw nywgbo 
yaapam boyuqnam aky gab hoo un-tar gvma bo vnyw nywgbo sviya nyem dorg 
nyic aky gab, hoo un-tar gvma bo yaap dorg swrso aky gab jitayin, 

15hoo opap kiilwq maanam wtw lo huc cig, kuty lvgab wtw cwwnam loq, hoo 
kuty neetwl opap kiilwq maab wtw kabnam loq, hoo bulug dvs akiam hoo bulug 
twws akiam baqa jitayin. 

16Hoo nyubv hoq tulu ham At Sw agaho bwa tayin hoo mwwg nyic akiam la 
mwwg boyuqnam akiam jitayin, 

17hoo mwv yaapam swrso pwr akiam opap kiilwq maanam wtw huc lvgab At 
Swn jitayin. Nyubv hoqg dvs akiam la hoqg twws akiam jitayin. 

18Hoo Najirait akwb swwdwb nyinbo nyi akv mwwg garxaqnam dumpo dum 
mam kvvrwq minsko tombu haagaho reqpaq tayin hoo mwwg garxaqnam 
dumpo dum mam naatayin hoo ham swrso akiam pwram jinam hvb wm uraho 
vlwq tayin. 

19Hoo nyubv yaap hoqg xwwnunam vlw gon, hoo opap kiilwq maanam wtw 
cwwnam taqg huc hoqgv naalin tayin hoo opap kiilwq maab wtw kabnam taqg 
naalayil, hoo mwwg garxaqnam dumpo dum mam mwv reqxo kokwngam, hoq 
tulu ham Najirait akwb swwdwb nyinbo nyi akwg alaqho gvqlwq jitayin, 

20hoo nyubv hoq tulu ham torlinam aky gob At Swg agaho jitayin. Hoq tuluhv 
nyub gab dvrwqbo bulwngv, copium lvgab xarpongam lvkin gob lvqcnum. Hoo 
hoq kokwb Najirait akwb swwdwb nyinbo nyi hv roo alangam twwxiq tayin. 

21“Soq si Najirait akwb swwdwb nyinam pvvbv. Hvbmabde mwwg Najirait akwb 
swwn aoho At Swn jidwb dingr baloqkam, mwwg dingr ko lvgab mwv Najirait 
akwb swwn aky aoho vbw tvl jitayin.” 

Aaron gv Lvqcnam 

22At Sw Mojesnvn agam goonv begamv, 

23“Aaron nvla mwwg ko tuup tulungam agam goog dvl beto, ho nulv Israel 
nyiilungam lvqc citayin: nulv bulam betayin, 

24At Sw nam lvqc cil hoo nam pvvg nvka; 

25At Sw mwwg nyuqm hoopu-haabiangam noqg aoho kaakinl hoo nam anya 
gvnka; 

26At Sw mwwg mwwswnamv noqg aoho doon ka hoo swrso malongam nam 
jignvka. 

27“Hoggab bulv ngoqg eminam naal Israel nyiilug aoho bebaloqkam, hoo ngo 
bulam lvqc citayin.” 

Xinam 7 

Xumk Pirram Garxaqyin Aky Jinam 

1Hwdlo Mojes xumk pirram mvnya yuk aalho ham mwv darxaqnv hoo hoqg 
uraho hog mwlw doonbo dupum-dvrab tulungam garxaqnum hoo yugwngam la 
hoqg pwcw-uddu mwlwngam darxaql hoo garxaqnum, 

2Hiyam Israelwg nyob hoolug bulug ab tulug imiq dvpar hoqgv peelo gob emin 
xuqlinam tulungv ogumb hvvnwqnum 

3hoo At Sw agaho, svpur gaari torx go hoo svv hvvb camleq dornyi go, peelo bo 
vnyiv svpur gaari torg-torgub, hoo nyiicwr-cwrxiv hvvb dorg dorgub bulug 
akiam bwanum. Soq tulu sam bulv xumk pirr agaho bwanum. 

4Ho At Sw Mojesnvn benum, 

5“Hoq tulu ham bulug hoqgv loorwqto, hoo hoq tulu ham kvvrwq minsko tombu 
ho bon nyin tayin, hoo hoq tulu ham Lebi nyi tulungam jito, nyiicwr-cwrxiv 
bulug bonam hvbkalam jito.” 

6Ho Mojes svpur-gaari ngamla hvvb tulungam naalayil ho ham Lebi nyi 
tulungam jinum. 

7Bulam bon nyin hvb svpur-gaari tornyi gola hvvb dorpy gon Gersonwg ko tuup 
tulungam mwv jinum. 

8Hoo nyub Aaron gv ko tuup Itamarwg nyig ko uraho doonbo Merarig ko tuup 
tulungam bulam bon nyin mvdwb svpur-gaari torpy gola hvvb piin go jinum. 

9Hvbmabde mwv Kohat ko tuup tulungam hog akkam jimanum, hoggab bulam 
dvrwqbo dupum-dvrab pam bulug gorbw ho joom dvb jinum. 

10Hoo peelo bo tulungv yugwngam darxaq yuk aalho bulug akiam jinum; hoo 
peelo bo tulungv bulug akiam yugw agaho jinum. 

11Hoo At Sw Mojesnvn benum, “Peelo bo ak-akv aal lo-loongam yugwngam 
darxaq dvb bulug akiam bulv jitayin.” 

12Juda nyob hoqgv Amminadabg ko tuup Nahson mwwg akiam mwv otuq aalho 
jinum. 

13Hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

14hun pwcw cwwgho 10 sikil sungam bo sulum mam bwwrdvb jinum; 

15svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

16sibin bimp dorg nyic aky gab jinum; 

17hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Amminadabg ko tuup 
Nahsonwg aky jinamv. 

18Issakarwg peelo bo Juar gv ko tuup Netanel aal loonyi deenho aky jinum. 

19Hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

20hun pwcw cwwgho 10 sikil sungam bo sulum mam bwwrdvb jinum; 

21svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

22sibin bimp dorg nyic aky gab jinum; 

23hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Juar gv ko tuup Netanelwg 
aky jinamv. 

24Jebulunwg nyiilu hoqg peelo bo Helonwg ko tuup Eliyab aal loum deenho aky 
jinum: 

25hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

26hun pwcw cwwgho 10 sikil sungam bo sulum mam bwwrdvb jinum; 

27svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

28sibin bimp dorg nyic aky gab jinum; 

29hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si helonwg ko tuup Eliyabg aky 
jinamv. 

30Reubenwg nyiilug peelo bo hoqgv Sedeurg ko tuup Elijur aal loopy deenho aky 
jinum: 

31hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

32hun pwcw cwwgho 10 sikil sungam bo sulum mam bwwrdvb jinum; 

33svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

34sibin bimp dorg nyic aky gab jinum; 

35hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Sedeurg ko tuup Elijurwg 
aky jinamv. 

36Simeonwg nyiilug peelo bo hoqgv Jurisaddai gv ko tuup Selumiyel aal loog 
deenho aky jinum: 

37hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

38hun pwcw cwwgho 10 sikil sungam bo sulum mam bwwrdvb jinum; 

39svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

40sibin bimp dorg nyic aky gab jinum; 

41hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Jurisaddai gv ko tuup 
Selumiyelwg aky jinamv. 

42Gadwg nyiilug peelo bo hoqgv Deuelg ko tuup Eliyasap aal loox deenho aky 
jinum: 

43hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

44hun pwcw cwwgho 10 sikil sungam bo sulum mam bwwrdvb jinum; 

45svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

46sibin bimp dorg nyic aky gab jinum; 

47hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Deuelg ko tuup Eliyasapg 
aky jinamv. 

48Iprayimg nyiilug peelo bo hoqgv Ammihudg ko tuup Elisama aal kvn deenho 
aky jinum: 

49hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

50hun pwcw cwwgho 10 sikil sungam bo sulum mam bwwrdvb jinum; 

51svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

52sibin bimp dorg nyic aky gab jinum; 

53hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Ammihudg ko tuup Elisamag 
aky jinamv. 

54Manasseg nyiilug peelo bo hoqgv Pedajur gv ko tuup Gamaliel aal piin deenho 
aky jinum: 

55hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

56hun pwcw cwwgho 10 sikil sungam bo sulum mam bwwrdvb jinum; 

57svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

58sibin bimp dorg nyic aky gab jinum; 

59hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Pedajur gv ko tuup Gamalielg 
aky jinamv. 

60Benjaminwg nyiilug peelo bo hoqgv Gideoni gv ko tuup Abidan aal kiya deenho 
aky jinum: 

61hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

62hun pwcw cwwgho 10 sikil sungam bo sulum mam bwwrdvb jinum; 

63svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

64sibin bimp dorg nyic aky gab jinum; 

65hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Gideoni gv ko tuup Abidanwg 
aky jinamv. 

66Danwg nyiilug peelo bo hoqgv Ammisaddai gv ko tuup Ahiejer aal looyw 
deenho aky jinum: 

67hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

68hun pwcw cwwgho 10 sikil sungam bo sulum mam bwwrdvb jinum; 

69svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

70sibin bimp dorg nyic aky gab jinum; 

71hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Ammisaddai gv ko tuup 
Ahiejerwg aky jinamv. 

72Aserwg nyiilug peelo bo hoqgv Okranwg ko tuup Pagiel aal camleq lookin 
deenho aky jinum: 

73hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

74hun pwcw cwwgho 10 sikil sungam bo sulum mam bwwrdvb jinum; 

75svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

76sibin bimp dorg nyic aky gab jinum; 

77hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Okranwg ko tuup Pagielwg 
aky jinamv. 

78Naptalig nyiilug peelo bo hoqgv Enanwg ko tuup Ahira aal camleq loonyi 
deenho aky jinum: 

79hoo mwwg aky jinamv rup huku kuug jinum hoqg vgwngv sikil 130 gob 
nyinum, rup pukaq kaqgho 70 sikil go, dvrwq namlog sikil xicw jaqb xinum, hoq 
vnyiv ho bwwr dvb albo wtwngam la kutiam dvs aky gob jinum; 

80hun pwcw cwwgho 10 sikil sungam bo sulum mam bwwrdvb jinum; 

81svv hvvtw hoqgv hvvb dorg, yaap tvmwr dorg, vnyw nywgbo yaap dorg 
boyuqnam aky gab jinum; 

82sibin bimp dorg nyic aky gab jinum; 

83hoo swrso pwr aky gab hvvb dornyi go, yaap tvmwr dorng go, bimp dorng go, 
hoo vnyw nywgbo yaap dorng go jinum. Soq tulu si Enanwg ko tuup Ahirwg aky 
jinamv. 

84Soq tulu si Israelwg peelo bo tulu hoqgv yugwngam darxaq yuk aalho bulug 
aky jinamv: rup huku camleq kuunyi go, rup pukaq camleq kvqnyi go, hun pwcw 
camleq cwwnyi go jinum, 

85rup huku kuux cwrv vgwngv 130 sikil gob hoo pukaq kvqx cwrv 70 gob, rup 
pwcw mwlwngv 2,400 sikil gob nyinum, hoqhv dvrwq namlog sikil xicw jaqb 
xinum, 

86hun pwcwngv camleq cwwnyi go, sungam sulumv bwwrnum, akwg vgwngv 10 
sikilnum hoqham dvrwq namlog sikil xicw jaqb xinum, hun pwcw mwlw hv 120 
sikilnum; 

87boyuqnam aky gab hvvb tulungv camleq dornyi go, yaap tvmwrv camleq 
dornyi go, vnyw nywgbo yaap camleq dornyi go, ho hoq tulu lvgab dvs akiv; hoo 
bimp camleq dornyi go nyic aky gab jinum; 

88hoo swrso pwr aky gab hvvbv camnyi leq dorpy go, yaap tvmwrv camx go, 
bimpv camx go, vnyw nywgbo yaap camx go aky jinum. Soq tulu sam yugwngam 
darxaq yuk aalho jinum. 

89Hoo Mojes kvvrwq minsko tombu urab At Swn agam gootab wnum, ho pvvb 
uddumg aya mwwpa ko dootam aoho hoqgv mwam agam goonam mam mwv 
tapanum. Hoqhv cerubim vnyi pengko hoqgv mwam agam goonum. 

Xinam 8 

Lemp Kvn 

1At Sw Mojesnvn agam goonv begamv, 

2“Aaronnvn agam goog dvl hoo mwam beto, hwdlo no lemp tulu ham apyin, lemp 
kvn go lemp tvgwnan agaho huto huutayin.” 

3Hoo At Sw Mojesnvn gaml bekjaqb, Aaron hvb nyinum: mwv lemp tvgwnan 
agaho lemp tulungam tvpnum. 

4Hoo soq si lemp tvtamnan tulu ham hunam kvnyi jwwl bonam nyinum. Hoqg 
lwkw hoqgv niqtuq namgub kvnyi jwwl mvknum; At Sw Mojesnvn kaakinam 
hvb mwv lemp tvgwnanam mvknum. 

Lebi Nyi Tulungam Hwrxaqnam 

5Hoo At Sw Mojesnvn agam goonv begamv, 

6“Israel nyiilug pengko hoqgv Lebi nyi tulungam naag dvl bulam hwrxaqto. 

7No bulam hwrxaq dvb nyiyi kam soq tulu sam nyitayin: bulug aoho xeexaqnan 
issam pwqyaqto, hoo bulug gv dorpwngam yoqciq lvgab reqxaqto, hoo bulug vj 
tulungam niixaqto hoo bulam atam hurs mvto. 

8Ho bulam svv hvvtw hoqgv hvvb dorg hoo albo wtw lvgab kuty mviyonam mam 
dvs aky gob naato, hoo svv hvvtw hoqgv no hvvb dorsaq loq dorg nyic aky gab 
naatayin. 

9Hoo no Lebi nyi tulungam kvvrwq minsko tombu agaho boa tayin hoo Israel 
nyiilug dvpar mwlwngam hookum mvto. 

10Hwdlo no Lebi nyi tulungam At Swg agaho boa yin, Israel nyiilungv bulug 
alaqkam Lebi nyi tulug aoho idaqtayin, 

11hoo Aaron Lebi nyi tulungam At Swg agaho Israel nyiilug hoqgv torlinam aky 
gob jitayin, ho bulv At Swg bonam nyitayin. 

12Ho Lebi nyi tulungv bulug alaqkam hvvb dumpo ho idaqtayin, hoo no dorgwn 
ham nyic aky gab jitayin hoo dorgwn ham boyuqnam aky gob At Swn Lebi nyi 
tulug nyic kwly gab pwr jitayin. 

13Hoo no Lebi nyi tulungam Aaron gvla mwwg ko tuup tulug agaho daqm tayin, 
hoo bulam torlinam aky gob At Swn jitayin. 

14“Ho no Lebi nyi tulungam Israel nyiilug pengko hoqgv vpwb mvpinto, hoo Lebi 
nyi tulungv ngoqgab dootayin. 

15Hoo hoq kokwngam Lebi nyi tulungv kvvrwq minsko tombub bon nyitab 
wtayin, hwdlo no bulam hwrxaqyin hoo bulam torlinam aky hvb jito, 

16Hoggab Israel nyiilug pengko hoqgv bulam jopwb ngam jitku. Israel nyi tulug 
otuqcob ko bwwnam kwlib ngo bulam atv ngoqgab naapa kun. 

17Hoggab Israel nyiilug pengko hoqg otuqcob ko bwwnam nyi ge hoo svdin ge 
hoq tuluhv ngoqgv. Hwdlo aalho ngo Ijipt gvda hoqgv bulug otuqcob ko 
bwwnam mam mengpaq yukho, ngo bulam ngoqgab ngo atv garxaq pakun, 

18hoo Israel nyiilug pengko hoqg otuqcob ko bwwnam kwlib ngo Lebi nyi 
tulungam naapa kun. 

19Hoo Israel nyiilug pengko hoqgv ngo Aaron nvla mwwg ko tuup tulungam Lebi 
nyi tulungam lvqc cinam hvb cipa kun, Israel nyiilu gab kvvrwq minsko tombu 
ho bon nyim dvb hoo Israel nyi tulug nyic kwly gab pwr jim dvb, ho hwdlo Israel 
nyiilungv dvrwq namlo ogumho hvvnwq yukam Israel nyiilug pengko ho swlin-
mominv haakram.” 

20Soq sib Mojes la Aaron hoo Israel nyi tulug dvpar mwlwngv bulv Lebi nyi 
tulungam darxaq kunum. At Sw Mojesnvn gaml bekjaqb Israel nyiilungv Lebi nyi 
tulungam hvb nyiknum. 

21Hoo Lebi nyi tulungv bulv atv atwg nyicam xeexaq sunum hoo bulug vj 
tulungam niixaqnum, hoo At Swg agaho Aaron bulam torlinam aky hvb jiknum, 
hoo Aaron bulam dvrwq mvdwb bulug nyic kwly gab pwr jinum. 

22Hoo hoq kokwb Lebi nyi tulungv kvvrwq minsko tombu ho bulug bonam, 
Aaron la mwwg ko tuup tulug agaho nyitab wknum; At Sw Mojesnvn Lebi nyi 
tulungam gaml jinam hvb bulv bulam nyiknum. 

Lebi Nyi Tulug Bon Nyitwr kunam 

23Hoo At Sw Mojesnvn agam goonv begamv, 

24“Soq tulu sam Lebi nyi tulungam nyimto: vnyw camnyi leq nywng hoqgv hoo 
ham akam yaan boam kvvrwq minsko tombu ho bulam bon nyitab haamto. 

25Hoo vnyw camng leq nywng gob akam yukun bulam bon nyitab haam kumabv 
hoo bulam bon nyim kumabv. 

26Bulug vbw-bor tulungam kvvrwq minsko tombu ho rvkil svka tayin, 
hvbmabde bulv bon nyikram. Soq sib no Lebi nyi tulungam bulug bon nyis 
tulungam hingkib betaml bilwqtvl bon nyimto.” 

Xinam 9 

Dvtv Durum Dvnam 

1Hoo Ijipt gvda hoqgv lengxo kokwg vnyw nywnyig otuq pool ho, At Sw 
Mojesnvn Sinai deexa-raraho agam goonv begamv, 

2“Israel nyiilungam Dvtv Durum dvnam ham xilin kunam moodam kvxaqmab 
nyimto. 

3Soq poolwg aal camleq loopy aalwg ariyum hoqgv nulv hoq xuqlin kunam 
moodam kvxaqmab nyitayin; hoqg gaml benam mwlwngam hvb hoo hoqg pvvb 
benam mwlwngam hvb nulv nyidwb nyitayin.” 

4Ho Dvtv Durum dvnam ham bulam nyim dvb Mojes Israel nyiilungam 
betamnum. 

5Hoo bulv Dvtv Durum dvnam ham otuq poolwg camleq loopy aalwg ariyum 
hoqgv Sinai deexa-raraho At Sw Mojesnvn gaml bekjaqb, Israel nyiilungv 
nyiknum. 

6Hoo nyi tuugin svmangam idaq ko-gab bulv dvrwqmab doonum, ho bulv hoqg 
aalho Dvtv Durum dvnam ham nyila kumanum, hoo bulv Mojes la Aaron gv 
agaho hoq aalho haanum. 

7Hoo soq nyi tulu si mwam benum, “Ngulv svmangam idaq ko-gab dvrwq kuma. 
Hoqgab hoggub soq xuqlin kunam mood so ngulv Israel nyiilug pengko hoqgv At 
Swn aky bwa jima nyita yukun?” 

8Hoo Mojes bulam benum, “Miceqgo kaaya to, At Sw nulug soq pagoq sam hog 
hvl bed nyibadwq ham taka coot nvpv.” 

9At Sw Mojesnvn agam goonv begamv, 

10“Israel nyiilungam agam goog dvl beto, hiyv lajaqkam nulug pengko ho hoo 
nulug hotam tulungv svmangam idaql dvrwq kuma nyiloqkam, hvbmabde oyu 
go nyiody boop kuloqkam, mwv At Swg Dvtv Durum dvnam ham hvraqb nyidwb 
nyitayin. 

11Pool bvrnyi deenwg camleq loopy aalwg ariyum hoqgv bulv ham nyirab tayin. 
Bulv opap kiilwq maanam wtw lvgab kacaqbo oo-wjam dvtayin 

12Bulv ar namgub hog akkam doom mvmabv, hoqg alo tulungam kam mwtwr 
maabv; Dvtv Durum dvnam gaml jinam mwlw hvb bulv nyidwb nyitayin. 

13Hvbmabde hiyv lajaqkam dvrwq supa hvbmab nyiody boomab dvtv Durum 
dvnam ham nyima baloqkam, hoq nyi ham mwwg nyiilu hoqgv mvpaqtayin 
hoggab mwv At Swg xipwl apko moodho aky jikma; hoq nyi ak hv mwwg nyic 
nyijongam baqtayin. 

14Hoo nulug pengko ho nyoodo nyiv At Swg Dvtv Durum dvnam ham nyid 
nyiloqkam, Dvtv Durum dvnam pvvb mwlw ham mwam nyigdvl nyimto. Nulv 
nyoodo nyi gab la nyiidu nyi gab pvvb akinam nyin tayin.” 

Xumk Pirram Doomwq Pulupnam 

15Xumk pirram mvrab yuk aalho, kvvrwq minsko tombug, xumk pirram 
doomwqkv pulupnum. Hoo hoq ariyum hoqgv ar namgub xumk pirram 
doomwqkv wm huunam hvb huul doognum. 

16Ho hoqhvb lwxiam nyil doonum: aalam doomwqkv pulupnum hoo aiyam 
wmmwb huul doognum. 

17Hoo hwdlo jaqkam doomwqkv tombu hoqgv hwrab yin, hoq kokwb Israel 
nyiilungv wrabnum, hoo hog loq nyookho doomwqkv hwrnunum, hoqho Israel 
nyiilungv svmcw mvl doonum. 

18At Swg gaml jikwb Israel nyiilungv wrabnum, hoo At Swg gaml jikwb bulv 
svmcwngam mvl doonum. Doomwqkv hog hwdgo xumk pirr aoho dootayin, 
bulv hwdkalam go hoqho svmcwngam doonum. 

19Xumk pirr aoho oyu aal go doomwqkv doody deedib Israel nyiilungv At Swg 
benam mam tal doonum hoo bulv wrab maab doonum. 

20Lok-lokob doomwqkv xumk pirho anyo aal gob doonum, hoo At Swg gaml 
jikwb bulv svmcw ho doonum; ho At Swg gaml jikwb bulv wrabnum. 

21Hoo lok-lokob doomwqkv ariyum hoqgv ar namgub dootwqnum. Hoo hwdlo 
aram doomwqkv hwrab kalam bulv kam wrabnum, ho lok-lokob doomwqkv aal 

loog la ai yubgub dootwqnum, ho hwdlo doomwqkv hwrab kalam bulv kam 
wrabnum. 

22Hoqhv aal loonyi jaqkam, ho pool barg jaqkam, ho oyu mood jaqkam, 
doomwqkv xumk pirho doody deedib Israel nyiilungv svmcw ho doodunum hoo 
bulv wrab maanum, hvbmabde hwdlo hoqhv hwrab yin bulv kam wrabnum. 

23At Swg gaml jikwb bulv svmcw doonum, hoo At Swg gaml jikwb bulv 
wrabnum. At Sw Mojesnvn gaml jinam hvb, bulv At Swg benam hog mwlwngam 
tal nyinum. 

Xinam 10 

Rup Tuuly 

1At Sw Mojesnvn agam goonv begamv, 

2“Rup tuuly loq vnyi go mvto. Kvnyi lvgab hoq tulu ham no mvto, hoo ham nyi 
dvparam goqkum nad bvla svmcwngam sapia yin miqn to. 

3Hoo hwdlo vnyi-vnyiam miqyikam, nyi dvparam kvvrwq minsko tombu 
haagaho bulam atam noqg dookho hookum mvtayin. 

4Hvbmabde akin gon miqyikam, Israelwg nyob tulug peelo bo tulungv atv noqg 
dookho hookum sutayin 

5Hwdlo nulv tacin dvb miqyikam, dou-cagag svmcwngv wrab tayin. 

6Hoo hwdlo nulv tacin dvb lwnyi dvb miqyikam, nyooko daiyag svmcwngv wrab 
tayin. Hwdlo jaqkam tuuliv tacin dvb miqyikam bulv wrab tayin. 

7Hvbmabde hwdlo mwlwngam lvkin gob hookum mvdwb mwwikam, nulv 
tuuliam miqso koiyol miqto, hvbmabde nulv tacin dvb dumabv. 

8Hoo nyub Aaron gv ko tuup tulungv tuuliam miqtayin. Tuuly miqnam sam gaml 
gob nulug hotam-hotam xaqb nyitayin. 

9Hoo hwdlo nulv nulug gvdaho nulam nyijab-nyiyiq boam nyob paikam, nulv 
tuuly lvgab tacin dvb miqtayin, ho nulam nulug Pwnbo At Sw agaho mwwpa dvb 
nyiyi nvpv, hoo nulug ceebio tulu hoqgv nulam ywwtayin. 

10Nulug hwnyir-hvmar aalam kam, hoo nit pool karlin yukam nulug sookuml 
soomin dvb xuqlinl apkunam aalam, nulug boyuqnam akiam la swrso pwr akiam 
jiyikam nulv tuuliam miqtayin. Hoq tuluhv nulug Pwnbo agaho nulam mwwpa 
tayin: ngo nulug Pwnbo At Swv.” 

Israelv Sinai hoqgv Wknam 

11Vnyw nywnyig, pool bvrnyig, aal camnyi yukho, doomwqkv xumk pirr aog 
pvvb uddum pvvk hoqgv hwrab kunum, 

12hoo Israel nyiilungv pam-pamwb Sinai deexa-rara hoqgv wrab kunum. Hoo 
doomwqkv Paran deexa-raraho hwrnunum. 

13At Sw Mojesnvn gaml jikwb bulv wt-wlul wrab kunum. 

14Otuqcob Judag svmcw hoqg nyiilungv bulv dvpar gob nyitwl wrab coonum, 
hoo Amminadab gv ko tuup Nahson bulug dvparam peelo gob nyil wgnum. 

15Hoo Issakarwg nyob dvpar nyiilungam Juar gv ko tuup Netanel peelo gob nyil 
wgnum. 

16Hoo Jebulunwg nyob dvpar nyiilungam Helon gv ko tuup Eliyab peelo gob nyil 
wgnum. 

17Hoo hwdlo xumk pirram sageq yukho, Gersonwg ko tuup tulungv la Merarig 
ko tuup tulungv xumk pirram jool wrab gvknum. 

18Hoo Reubenwg svmcw hoqg nyiilungv bulv dvpar gob nyitwl wrab kunum, hoo 
Sedeurg ko tuup Elijur bulug dvparam peelo gob nyil wgnum. 

19Hoo Simeonwg nyob dvpar nyiilungam Jurisaddai gv ko tuup Selumiyel peelo 
gob nyil wgnum. 

20Hoo Gadwg nyob dvpar nyiilungam Deuelg ko tuup Eliyasap peelo gob nyil 
wgnum. 

21Ho Kohat nyiilungv dvrwqbo dupum-dvrab tulungam baql wrab gvknum, hoo 
bulug hvvc maatab xumk pirram mvl apkunum. 

22Hoo Iprayimg svmcw hoqg nyiilungv bulv dvpar gob nyitwl wrab kunum, hoo 
Ammihudg ko tuup Elisama bulug dvparam peelo gob nyil wgnum. 

23Hoo Manasseg nyob dvpar nyiilungam Pedajur gv ko tuup Gamaliel peelo gob 
nyil wgnum. 

24Hoo Benjaminwg nyob dvpar nyiilungam Gideoni gv ko tuup Abidan peelo gob 
nyil wgnum. 

25Ho Dan nyiilungv svmcwngam raol rvkybo gob nyinum, bulv dvpar gob nyitwl 
wrab kunum hoo Ammisaddai gv ko tuup Ahiejer bulug dvparam peelo gob nyil 
wgnum. 

26Hoo Aserwg nyob dvpar nyiilungam Okranwg ko tuup Pagiel peelo gob nyil 
wgnum. 

27Hoo Naptalig nyob dvpar nyiilungam Enanwg ko tuup Ahira peelo gob nyil 
wgnum. 

28Soq sib Israel nyiilungv bulv wrab yukam bulv dvpar-dvpar gob daayob sool 
wnum. 

29Hoo Mojes mwwg at akwg Midian hoqg Reuelwg ko tuup Hobabnvn benum, 
“At Sw benum, ‘Ngo nulam ham jitayin hvnam nyookub ngulv wrab yin.’ Ngulug 
lvgab wto ngulv nam anyab doog tayin, hoggab At Sw Israelam alboam dingr 
pakun.” 

30Hvbmabde mwv mwam benum, “Ngo wram. Ngo ngoqg at gvda bvla ngoqg 
vbw-bor dookub wde kun.” 

31Hoo mwv benum, “Ngulam wleq maabv, hoggab no cengdo deexa-rara alo 
hogloq ho svmcw mvl dootayin, hoo no ngulam lamta kaakin tvbv. 

32Hoo hvb ngulug lvgab nyij baloqkam, hoggv At Sw ngul gab alboam nyij dvn, 
hoq luukin ham nam kam nyij tayin.” 

33Ho At Swg puutu hoqgv aal loum go wda namgub bulv wrab kunum. Hoo bul 
gab doonu ko nyookam meelin dvb hvl, At Swg pvvb uddumv bulug otuqb aal 
loum go nyiody wnam gob wco kunum. 

34Hoo hwdlo jaqkam bulv svmcw hoqgv wrab yukun, At Swg doomwqkv bulug 
aoho aalam doomin gvnum. 

35Hoo hwdlo jaqkam gaml uddum wrwngam joorab yin, Mojes benum, “At Sw, 
gorabto, hoo noqg ceebio tulungam cwrsaq-bvraq mvto, hoo hiyv nam oyum bo 
tulungam noqg agaho hoqgv kepaq mvto.” 

36Hoo hwdlo hoqham joonul joop yukun, mwv benum, “At Swa, no lwwyw-
lwwyw Israelwg dookub Hookur tuku.” 

Xinam 11 

Nyiilungv Sornam (Timbnam) 

1Hoo nyiilungv bulug vs-axaqkam At Swn sornum, hoo hwdlo At Sw ham tapa 
yukho mwv hang lengnum, hoo bulug svmcw meegin At Swg wmv gunum. 

2Ho nyiilungv Mojesnvn xabl-riil sogoqnum, ho Mojes At Swn swgwnum, hoo 
wmv miqknum. 

3Ho hoq nyook hoqg eminam Tabera hvl apnum, hoggab At Swg wmv bulug 
pengko ho gunum. 

4Nyi dwmtwq-miilyw ko pengko ho bulv vcjaqb vdin dwnwnum. Hoo Israel 
nyiilungv lokta xabnv benum, “Oa vdin loq ngulv dvka kunyi loqkam alpa! 

5Ijipt gvdaho ngulv kor rvma jaqb ngui, moku, pvvmiq-miqbia, talap, lvbw, hoo 
diit dvminam mam mwwpa do. 

6Hvbmabde sija ngulug atorv wiyum paku, hoo soq manna lvvg soqgv hog asaq 
akkam kaas dooma.” 

7Manna hv taiyaq yaqxy hvb nyinum, hoo hoqg tojv puulu caqngin hvb nyinum. 

8Nyiilungv wgaqnv ham dorkumnum hoo ham xujab maalo tubjab tvl pwcwho 
humtwl hoo wtwb cwwcwnum. Hoo hoqg ngamnamv kuty lvgab wtw cwwnam 
hvb nyinum. 

9Hwdlo gumsiv aiyam svmcw ho hol yin, manna ngvkam hoqg lvgab hol 
mingnum. 

10Nyiilungv bulug doogw haagag viyap yabg ho nyob vxig xabnam mam Mojes 
tapanum. Hoo At Sw vc loodab hang lengnum, hoo Mojes hemp kumanum. 

11Mojes At Swn benum, “Hoggub noqg nyerangam no al maadwb nyig yukun? 
Hoo hoggub ngam no mwwswl kaalwq kuma dvn, ho soq nyiilu gorgy vgw 
mwlwngam ngam tulwq gvi kun? 

12Soq nyiilu mwlw sam ngo pwnbo ngvi yv? Ngo bul mwlwngam ko bwwn bongv 
yv, hoqgab no ngam bedwn, ‘Bulam noqg haabo ho baqto, ko nwbwngv kongam 
baqnam hvb,’ bulug ab tulungam noqg gvda ngam jidwb dingrnam? 

13Hogloqkv ngo soq nyiilu mwlw gab vdin naal jitayin? Hoggab bulv ngoqg agaho 
xabl bedo, ‘Ngulam vdin jitbv, ho ngulv dvdwb.’ 

14Ngo aro soq nyi mwlw sam nyila-wla gvkma; ngoqgab vc loodab vgw paku. 

15Ngo noqg kaagaho kvvlwq paloqkam, no ngam soq sib nyim mamlin sam, ngam 
lvkin ciqnyi ho mengpaq tvb, hoggab soq ngoqg hentwr henam sam ngo hinw 
kuma.” 

Mojesnvn Svka mvdwb Axa Tulungam Xuqlinam 

16Ho At Sw Mojesnvn benum, “Hiyam no nyi tulungam nyigbo gob hoo bulug 
saab gob mwwnam Israel nyiilu hoqgv nyi axa loq camkvn go ngoqgab bookum 
to, hoo bulam kvvrwq minsko tombu boolwqto, hoo bulam noqg lvgab daqmin 
gvmto. 

17Hoo alo ngo ipoql noqg lvgab agam gootayin. Hoo noqg lvgab yal meegwn ngo 
naalayil bulug aoho vlwq jitayin, hoo bulv noqg lvgab nyiilug vgwngam baqba 
tayin, ho no aro vpwb vgwngam baqk ram. 

18Hoo nyiilungam beto, ‘Atv atam aaram gab garxaqsuto, hoo nulv vdin dvtayin, 
hoggab nulv At Swg tagaho xabnv begamv, “Hiyv yu ngulam vdin dvdwb jitayin? 
Ngulv Ijipt ho doonamv alyat ba.” Hoqgab At Sw nulam vdin jitayin hoo nulv 
dvtayin. 

19Nulv aal lookin go, ho loonyi go, hoo loong go, ho looyw go, ho camnyi go, 
dwtwqram, 

20hvbmabde pool bvrpwngam dvtayin, hoqhv nulug nyupum hoqgv lengnam 
xaqb hoo nulv ham kvvnw maada dvb jitayin, hoggab hiyv nulug pengko ho 

doomin gvnboam At Swn nulv haqpaq paku hoo mwwg agaho xabnv, begamv, 
“Hoggub ngulv Ijipt hoqgv lengyi kun yu?’ ” 

21Hvbmabde Mojes benum, “Ngo lvpiab bool wgnam nyiilungv 6,00,000 gob 
nyido, hoo no begamv, ‘Ngo bulam vdin jitayin, ho bulv pool bvrpwngam dvtayin 
hvdo!’ 

22Bulam jot dvb dvm dvb sviya pvtwngam hoo svv hvvtwngam patab dvb 
nyitayin i? Ho bul gab sa-svlog nguiyam lvkin gob nookuml jot dvb jitayin i?” 

23Hoo At Sw Mojesnvn benum, “At Swg alaqkv otu dvn yv? Ngoqg gomcwr 
goonamv noqg gab jvqtw lengyi bwdwq ma lengma yiba dwq, no kaal dooiya to.” 

24Ho Mojes wknv nyiilungam At Swg gomcwram betamnum. Hoo mwv nyiilu 
hoqgv nyi axa camkvn go bookumnum hoo bulam doogwg tombu taqg-loosaqho 
daqmnum. 

25Ho At Sw doomwqb ipoqnum hoo mwam agam goonum, hoo mwwg hoqgv yal 
meegwn naalayil ham axa bo nyi cam kvnwg aoho jilwqnum. Hoo bulug aoho 
yalv haaxy kalam, bulv nyiqry benum. Hvbmabde bulv ham oyu go nyidul 
doomanum. 

26Xuqlinum cam kvn axa bo nyi hoqgv vnyi gon svmcw uraho doonum, akwn 
hoqgv eminv Eldad, hoo asaq ak hoqg eminv Medad, hoo yalv bulug aoho 
haanum. Bulv hoqg xuqlinl xeqnam nyi gob nyinum, hvbmabde bulv tombu ura 
hoqgv lvvgwb lengmanum, hoo bulv svmcw uraho nyiqry benum. 

27Hoo yaapa ak Mojes dookub xarbnv betamnum, “Eldad la Medad svmcw ura 
vv nyiqry kaal agam goodu do.” 

28Hoo Nunwg ko tuup Josua, Mojesnvn svka bo yaapa akv benum, “Ngoqg at 
Mojes, bulam mvtur to.” 

29Hvbmabde Mojes mwam benum, “No ngoqg pagoqgab kaaneq dvn yv? At Sw 
nyiilu mwlwngv nyiqry benbo gob nyin mviyv, ho At Sw mwwg yalam bul 
mwlwngam vlwq jitayin yv!” 

30Hoo Mojes la Israel nyi axa tulungv svmcwb wkur kunum. 

Pvta Tooxu la Swlin-momin 

31Ho At Sw dooiyam ywrab mvnum, hoo hoqhv pvta Tooxu ngam sa-svlo hoqgv 
bvqlwqnum hoo hoq tulu ham svmcw hoqgv aal loog wnam gob svmcwg taqg-
loosaqho ked hoqgv kiubit vnyi gob caadwb yaqp jinum. 

32Hoo nyiilungv gorabl aal-aiywb ho aal loogwn hookam wnv pvta Tooxu ngam 
dorkumnum. Ho mwlwngam anyo yaadwb dorkumnamv wyw homarnum. Hoo 
bulv hoq tulu ham svmcw bviywrho pwtw mvdwb yvqs-yaqtwrl apnum. 

33Bulug agamho vdin nyianyiv boqdu dvb At Sw nyiilungam ceekol vc loodab 
hang lengnum, hoo At Sw swlin-momin lvgab nyiilungam naleqgo sipaq mvnum. 

34Hoqgab hoqg nyookam Kibrot-hattaaba hvl emin goqnum, hoggab bulv hoqho 
mwwbil dwnw bo nyiilungam svma liinum. 

35Kibrot-hattaaba hoqgv nyiilungv Hajerotwb nyiody booknum, hoo bulv 
Hajerot ho svmcw mvl dooknum. 

Xinam 12 

Miriyam la Aaron Mojesnvn Ceekonam 

1Mojes Kus nyi nyem ak naagam gab Miriyam la Aaron mwam ceeko nv agam 
goonum, hoggab mwv Kus nyem ak naanum. 

2Hoo bulv benum, “At Sw Mojes aron agam goon mviyv? Mwv ngulug lvgab kam 
agam goomanam yv?” Hoo At Sw ham tapanum. 

3Mojes swcw nvg aoso nyiilu mwlwngam yan yaanbo nyi akub nyinum. 

4Hoo At Sw haqma paqb Mojes nvla Aaron hoo Miriyamnvn benum, “Nul oumv 
kvvrwq minsko tombub lengto.” Hoo bul oumv lvvgwb lengnum. 

5Hoo At Sw doomwq piuarb ipoq banv tombu haagaho daqtwl Aaron nvla 
Miriyam bunyiam goqnum, hoo bunyiv ogumb hvvnwqnum. 

6Hoo mwv benum, “Ngoqg gomcwr sam tagabto: Nulug pengko ho nyiqry benbo 
ak dood nyiloqkam, ngo At Sw atv atam mwam nyiqry kaanbo ak hoqgv ceng 
dvb jipa kun; ngo mwam yuma lvgab agam goodwn. 

7Hvbmabde ngoqg nyera Mojes lvgab hvb ngo agam goomanum. Ngoqg nombu 
mwlw gab mwv hingky jaqdvn. 

8Mwam ngo tvbw cwkw dvb agam lvgab agam goodwn, mwam ngo dooiyw-
doocil ho nwwtam bvlam agam mam goomanum, hoo mwv At Swg gv apongam 
kaadwn. Hog nyitwl nulv ngoqg nyera Mojesnvn ceekol agam goodwb bos 
maadwn?” 

9Hoo At Swg haaxaqnamv bulug aoho haanum, hoo mwv wleq kunum. 

10Hwdlo doomwqkv tombu hoqgv hwrxo kalam, kaato, Miriyamnvn tapam hvb 
tviyiqkv nyiknum. Hoo Aaron Miriyam daiyab tobkurnum, hoo kaanamv mwn 
tviyiq nyiknum. 

11Hoo Aaron Mojesnvn benum, “Oa, ngoqg bir ata, ngulam laqm-baqm mvmabv 
hoggab ngulv pacab nyiknv hoo nyic nyipa kun. 

12Mwnwn sinbo ak hvb nyim mvmabv, hiyvg gv vdinam dvngo pan hvb annwg 
kepo hoqgv ko bwwlinam hvb nyim mvmabv.” 

13Hoo Mojes At Swn xabnv benum, “Pwnboa, anya mwwpa gvdwl mwnwn mwp 
tvbv—anya mwwpa tvb.” 

14Hvbmabde At Sw Mojesnvn benum, “Mwnwg abv mwnwg nyuqm ho tacor 
curyaq baloqkam, mwn aal kvn gob hvnyw nywl dooiyin maad nvi yv? Mwnwn 
svmcw lvvgho aal kvn gob mutuml tvl doom to, hoo hoq kokwngam mwnwn 
lokta bookur tuku.” 

15Ho Miriyamnvn svmcw lvvgho aal kvn gob mutuml tvl doomnum, hoo 
Miriyamnvn lokta bookur maady deedib nyiilungv lvvgwb lengmanum. 

16Hoq kokwb nyiilungv Hajerot hoqgv wrab kunum, hoo Paran deexa-raraho 
svmcw mvl dooknum. 

Xinam 13 

Kanaan Gvdangam Mvqky-Maqlam Mvmdvb Kanamnam 

1At Sw Mojesnvn agam goonv begamv, 

2“Ngo Israel nyiilungam jitanam Kanaan gvdangam mvqky-maqlam mvm dvb 
nyi loq kanamto. Bulug ab hoolug nyob dvpar pengko hoqgv peelo boloq ak-
akwb kanamto.” 

3At Swg gaml bekjaqb, Israelwg nyiilu hoqgv peelo boam, Mojes bulam Paran 
deexa-rara hoqgv kanam kunum. 

4Hoo soq tulu si bulug eminv: Reubenwg nyob hoqgv Jakkur gv ko tuup Sammua; 

5Simeonwg nyob hoqgv Horig ko tuup Sapat; 

6Judag nyob hoqgv Jepunneg ko tuup Kaleb; 

7Issakarwg nyob hoqgv Josap gv ko tuup Igal; 

8Iprayimg nyob hoqgv Nunwg ko tuup Hosea; 

9Benjaminwg nyob hoqgv Rapug ko tuup Palti; 

10Jebulunwg nyob hoqgv Sodig ko tuup Gaddiel; 

11Josapg nyob hoqgv (hoqhv Manasseg nyob hoqgv) Susig ko tuup Gaddi; 

12Danwg nyob hoqgv Gemallig ko tuup Ammiel; 

13Aserwg nyob hoqgv Maikel gv ko tuup Setur; 

14Naptalig nyob hoqgv Bopsig ko tuup Nabi; 

15Gadwg nyob hoqgv Makig ko tuup Geuel; 

16Soq eminam nyi tulu sam Mojes gvdangam mvqky-maqlam mvm dvb 
kanamnum. Hoo Mojes Nunwg Josuag ko tuup Hoseanvn goqnum. 

17Mojes bulam Kanaan gvdangam mvqky-maqlam mvm dvb kanaml bulam 
benum, “Negeb caagdvl hoo diisw gvda urab caan, 

18hoo gvdangv hoggub nyidwn, hoo tolo doonbo nyiilungv ator dviyv ma laanyi 
maad yv, ho bulv nyiv anyo dviyv ma mvqlw dviyv ham kaaka ta, 

19hoo bulug gvda dookv al-koram dvn yv, hoo bulug bopam doogw ko tulungv 
gurum nwqnam goi yv ma nwqma namgo, 

20hoo gvdangv diibuq boogyv ma diibuq maan go, hoo svvnv daqd yv ma daqma 
yv. Vcjaq haakam to hoo gvda hoqgv aaxy loq meeg baqa ta.” Hoq mood hv roo 
aaxy ningco bo tulug ningd moodwb nyinum. 

21Ho bulv gvdangam mvqky-maqlam mvtab Lebo-hamat ogumb Jin hoqgv 
Rehob deexa-rara namgub mvqky-maqlam mvnum. 

22Bulv Negeb namgub caaknum hoo Hebronwb haaknum. Ahiman, Sesai, hoo 
Talmai, Anak hosiq tulungv hoqho doonum. (Hebron ham Ijipt urag Joan ham 
mvma taab vnyw kvn otuqho mvknum.) 

23Hoo bulv Eskolwg lywpa ho haaknum hoo bulv hoqg lvpa hoqgv roo haqb 
opium piumg pageqnum, hoo ham nyi vnyi go lyvxar rublwq tvl jool wgnum; 
bulv annar rvla taoq aaxiv kam meeg baqa kunum. 

24Hoqg nyookam Eskol lywpangv hvl emin goqnum, hoggab Israel nyiilungv hoq 
hoqgv roo opium mam pageql jool wgnum. 

Mvqky-maqlam Mvnam ham Pui betamnam 

25Aal campiv wnya kokw so bulv gvdangam mvqky-maqlam mvpe kul wkur 
kunum. 

26Hoo bulv Paran deexa-rarag, Kadesho, Mojes gvla Aaron hoo Israelwg nyiilu 
mwlwg dvpar dookumko ho haaknum. Bulv bulam la nyi tulug dvparam agam 
betam kunv, hoo bulam gvda hoqg aaxiam kaatamnum. 

27Hoo bulv mwam betamnum, “Ngulv noqg kanam ko gvdangam haaknv 
kaapenum. Gvda tv wtw lyuminko la ngola biqminko gvdab nyide, hoo soq aaxy 
si gvda toloqkv baqa yin. 

28Hvbsujaqkam, gvda tol doonbo nyiilungv ator jaqde, hoo bopam tulungam 
gurumv koijaqb nwqtuml ap pe. Hoo hoq lvvgho ngulv Anak hosiqkam tolo 
kaapen. 

29Amalek nyi tulungv Negeb gvda lo doode. Hittait nyi tulungv, Jebus nyi tulungv, 
hoo Amor nyi tulungv diisw nyookam doog gvde. Hoo Kanaan nyi tulungv sa-
svlongam la Jordon soiyoq kam doog gvde.” 

30Hvbmabde Kaleb nyiilungam Mojesg agaho cooikab doom dvb mvtwl hoo 
mwv benum, “Kuj ngulv sija da lvkin gob caag dvl gvdangam naata ju, hoggab 
ngulv bulam nyob paiya dvb atorv doodo.” 

31Ho mwwg lvgab wmin gvnbo nyi tulungv benum, “Ngulv nyi tulungam ceekol 
nyob paiya nyodyma, hoggab bulv ngulam ator yaade.” 

32Ho bulug mvqky-maqlam mvl gvda kaanam mam bulv Israel nyiilug pengko ho 
almanbo puiyam baqtamnv, begamv, “Ngulug mvqky-maqlam mvl kaanum 
gvdangv, hoqg doonbo nyiilu gab jot dvb vly-aaxeq swwma de, hoo ngulv 
kaanam nyiilu hv ao tvl dort jaqde. 

33Hoo ngulv tolo Nepilim (Anakwg ko tuup tulungam, hiyv Nepilim hoqgv haan 
boam) kaapa peekun, hoo ngulv atv-atam takam hwiyw gob mwwnum, hoo bulv 
kam ngulam hvb kaade.” 

Xinam 14 

Nyiilungv Taleqnam 

1Ho nyi tulu dvparv vcjaqb sogoq goqnum, hoo ai ho nyiilungv xabnum. 

2Hoo Israelwg nyiilu mwlwngv Mojes nvla Aaronnvn ceekol vcjaqb haqnum. Nyi 
dvpar mwlwngv bunyiam benum, “Ngulv Ijipt gvdaho sinamv alyat ba! Ho soq 
deexa-rara so ngulv sim mamlin sam! 

3Hoggab At Sw ngulam soq gvda so lyoqr orioq niqtuqb sim dvb boa pakun? 
Ngulug nywxw tulungam la ngulug ko tulungam mengnam puqnam gob nyid ku. 
Ngulv Ijipt gvdab wkurnamv al yak maai yv?” 

4Hoo bulv akwn-akwn bemin sunum, “Kuj ngulam nyig bolo daalin gvdwl hoo 
Ijipt gvdab wkur nukuj.” 

5Ho Mojes la Aaron Israelwg nyiilug hookumko dvparwg agaho bunyug nyuqm 
mam kedho pvxwnum. 

6Hoo Nunwg ko tuup Josua la Jepunneg ko tuup Kaleb, hiyv gvdangam mvqky-
maqlam mvtab wmin gvnbov, bunyug vjam swrc-swryil mvnum 

7hoo Israelwg nyiilug dvpar mwlwngam benum, “Ngulug mvqky-maqlam mvl 
wpe ko gvdangv vc loodab albo gvdab nyide. 

8At Sw ngulam mwwlwq baloqkam, mwv ngulam hoq gvda tol boolwq tayin hoo 
wtw lyuminko hoo ngola biqminko gvda ham ngulam jitayin. 

9At Swn ceekol bidu-bel tamab nyimab nyitwqto. Hoo gvdag nyiilungam bos 
maabv, hoggab bulv ngulug dvs gob nyitayin. Bulug ceetornan tulu ham bul 
galoqkv mvpaq tayin, hoo At Sw ngulug lvgab doodwn; bulam bos maabv.” 

10Ho dvpar mwlwngv bulam wlw lvgab wlw hurx tvk hvl benum. Hvbmabde At 
Swg yuunamv Israel nyiilungam kvvrwq minsko tombu ho kaakinum. 

11Hoo At Sw Mojesnvn benum, “Hog hwdgo soq nyiilu si ngam haqpaq taikun? 
Hoo ngo bulug pengko ho naleqgo swrdorxeqkam nyiknum, hvbsujaqkam hog 
hwdgo bulv ngam mwwjw maab nyita yukun? 

12Ngo bulam iicw-tobum dooi lvgab mwlwngam mingtwr tayin, hoo bulam koi 
dvbla ator yaadwb ngo nulam nyob akub mvtayin.” 

Mojes Nyiilu gab Bulyw Benam 

13Hvbmabde Mojes At Swn benum, “Ho Ijipt nyi tulungv ham tapa tayin, hoggab 
soq nyiilu sam noqg ator hoqgv bulug pengko hoqgv boolinum, 

14hoo bulv soq gvda so doonbo nyi tulungam betam tayin. At Swa, bulv noqg soq 
nyiilug pengko so doomin gvnam ham tapa pakun. Hoggab At Swa, nam bulv 
atwg vnyiq lvgab kaatv sunum, hwdlo noqg doomwqkv bulug aoho doonam 
mam hoo no bulug otuqb doomwq piuar tiqbub aalam hoo wm swwrw gob 
aiyam wgnam mam kaapa kunum. 

15No sija soq nyiilu sam nyi akin gon mengnam hvb mengb nyiloqkam, noqg 
yuunam mam tapa bo nyob tuluhv hvl betayin, 

16‘At Sw soq nyiilu sam mwwg gvda jita nvk hvl dingrnam ho boolwq nyoma ko-
gab mwv bulam deexa-raraho mengpaqnum.’ 

17Hoo At Swa, sija noqg ator huqlwngam noqg dingrko jaqb nyimto, begamv, 

18‘At Sw hang lengla maadwn hoo tumanam abiv naleqdvn, nyixiaqkam la 
nyicam apaq jidwn, hvbmabde mwv nyimur boam laqm-baqmab apaq maadwn, 
ab tulug nyimurnam mam hotam oum vpy namgub mwv laqm-baqm dvn.’ 

19Anya mwwpa gvdwl soq nyiilug nyixiaqkam apaq jitbv, Ijipt hoqgv sija godab 
noqg koijaqb tumab abynam hoqgv no soq nyiilug nyixiaqkam apaq jinum hvb 
apaq jitkub.” 

Pwnbov Pw-hwwdwb Dingrnam 

20Ho At Sw benum, “Noqg gomcwr gookjaqb, ngo apaq jigyin. 

21Hvbmabde jvqtw jaqb, ngo swwl doody deedib swcw so At Swg yuunamv 
bwwr tvl dooky tayin, 

22Ijipt hoola deexa-raraho ngoqg yuunam mam la swrdorxeq nyinam mam 
kaanbo nyiv akkam ngoqg benam mam tvjw ma, hvbmabde ngam lwyw taqt gob 
pooka-yirka paku, 

23bulug ab tulungam ngoqg jidwb dingrnum gvdangam bulv kaapa ram. Hoo 
ngam haqpaq bov akkam gvdangam kaapa kuram. 

24Hvbmabde ngoqg nyera Kaleb, mwv luusaq yalam baqtwl ngoqg hog 
mwlwngam tal nyil wnum, ngo mwam mwwg gvda wknum ho boatayin, hoo 
mwwg hosiqkv ham gumn bwwtayin. 

25Amalek nyi tulu ngvla Kanaan nyiv lywpa ho doodo, hoqgab aaram mam 
deexa-rarab wgdvl Swlw Sa-svlo lamtab wto.” 

26Hoo At Sw Mojes nvla Aaronnvn agam goonv, begamv, 

27“Hog hwdgo soq nyic-nyia bo dvpar si ngam ceekol haql-pal dootayin? Israel 
nyiilungv ngam ceekol haql-pal benam mam ngo tapa paku. 

28Bulam beto, ‘Ngo swwl doody deedib, At Sw bibwqdo, hoggv nulv ngam tapa 
dvb bepa kun ngo nulam nyitayin: 

29vnyw camnyi hoqgv akam yaakbo ham emin xitaq kunamv, hiyv xeq ngam 
ceekol haql doonbo, nulug svmangv soq deexa-rara so yaapaq tayin, 

30Jepunneg ko tuup Kaleb gvla Nunwg ko tuup Josuag lvvg hoqgv nyi akkam 
ngoqg nulam doom dvb dingrnum gvdaho haanyi kuram. 

31Hvbmabde hiyam nulv benum, ngulug ko tulungam mengta-puqta yi hvl, nulug 
ko anyobo tulu ham, ngo hoqho boolwq tayin, hoo nulug haqpaq kunam 
gvdangam bulv cengtayin. 

32Hvbmabde nulgab nyiloqkam, nulug svmangv soq deexa-rara so yaapaq tayin. 

33Hoo nulug svmangv deexa-raraho yaapaq poqyum maad deedib nulug ko 
tulungv deexa-raraho vnyw campy gob gaql yvtayin hoo nulug mwwjw 
maanamv nulam hentwr hem tayin. 

34Nulv gvdangam aal campy go mvqky-maqlam mvl kaanum, hoqg aal lookinam 
vnyw nywgwb deexa-raraho gaql nulv vnyw campy go nulug nyixiaq gab nulv 
gaql yvtayin, hoo nulv ngoqg hemp maanam mam cengtayin.’ 

35Ngo, At Sw, agam goopa kun. Jvqtw jaqb soq nyic-nyia bo dvparv ngam ceekol 
lvkin gob dookum bo mwlw sam ngoqg bekjaqb nyitayin: soq deexa-rara so bulv 
twryum taikun, hoo bulv sitwr taikun.” 

36Hoo Mojes gvdangam mvqky-maqlam mvm dvb kanamnum nyiilungv hiyv 
hookur layil almanbo puiyam baqtam tvl nyi dvpar mwlwngv mwam haql-pal 
ceekonum— 

37gvdangam almak hvl pui baqtam bo nyi mwlwngv—At Sw agaho nyoqsiqbo 
vc-ai lvgab siknum. 

38Gvdangam mvqky-maqlam mvtab wnbo nyi tulu hoqgv Nunwg ko tuup Josua 
la Jepunneg ko tuup Kaleb aro swwl dootwq kunum. 

Israelam Nyob Paiyanam 

39Hwdlo Mojes Israel nyiilu mwlwngam soq gomcwr tulu sam betayin, nyiilungv 
vcjaqb nyix-riinum. 

40Hoo bulv ar komc gorab layil diisw gvda aob caanv hoo begamv, “Ngulv si 
doodwn. At Swg dingr kunam nyook ho ngulv caatayin, hoggab ngulv nyic nyipa 
ku.” 

41Hvbmabde Mojes benum, “Hoggab nulv sija At Swg gamlam tvjw maab nyidwn, 
nulv ham niqtuq lengram? 

42Odumb caama bv, hoggab At Sw nulug pengko ho dooma, nulv caab nyiloqkam 
nulug ceebio agaho nulam patab tayin. 

43Hoggab Amalek nyiilungv la Kanaan nyi tulungv nulam dvqrwl nyob patayi, 
hoo nulv bulug lyoqr orioq niqtuqho haatayin. Hoggab nulv At Sw dook hoqgv 
wkur paku, At Sw nulug lvgab dooba ram.” 

44Hvbmabde At Swg pvvb uddum mvla hoo Mojes svmcw hoqgv wlin maab 
doonum, hvbsujaqkam bulv diisw gvdab caadwb mwx-mvaq kunum. 

45Ho diisw gvdaho doonbo Amalek nyi tulungv la Kanaan nyi tulungv lengb nv 
bulam nyob paiyanum hoo bulam Horma namgub ruqmin gvnum. 

Xinam 15 

Pwr Jinam Tulug Pvvb 

1At Sw Mojesnvn agam goonv begamv, 

2“Israel nyiilungam agam goog dvl hoo bulam beto, ngoqg nulam jitanam gvdaho 
hwdlo nulv haaikun ham nulv otub nvvsiq tayin, 

3hoo nulv At Swn svv hvvtw hoqgv ho sviya pvtw hoqgv dvs aky gob ho 
boyuqnam aky gob ho pwr jinam aky gob nulug mwwbwql aky jidwb mwwnam 
ham nulug xuqlinam durum aal tuluho At Swn sungam bo dvs aky gob jitayin, 

4ho wtw albo ipa wyw hoqgv ak kuty lvgab mviyo tvl hoo hin ak hoqgv oum go 
kutiam la twws akiam At Swn dvs aky gob mwv bwa jidwn; 

5hoo no sviya dorxy cwram boyuqnam maalo pwr aky gob jiyikam no roo ala 
twws akiam hin ak hoqgv oum go jitaq tayin. 

6Ho yaap tvmwram no aky jiyikam ipa wyw hoqgv wtw albo vnyi go la kutiam 
hin ak hoqgv oum go dvs aky gob jitayin. 

7Hoo no roo ala yooxaq xvqpy go twws akiam At Swn sungam bo twws aky gob 
jitayin. 

8Hoo hwdlo no hvvbam boyuqnam maalo pwr aky gob noqg dingrnam mam 
niqtuq nyilin dvb ho swrso aky gob At Swn jitayin, 

9ho hvvb aky lvgab wtw alboam ipa wyw hoqgv oum go kuty lvgab mviyonam 
hin ak hoqgv papo go dvs aky gob jitayin. 

10Hoo no roo ala hin ak hoqgv papo go At Swn sungam bo dvs aky gob jitayin. 

11“Hoqgab hvvbam maalo yaap tvmwram, ho sviya kongam ho sibin bindo 
dorxiam aky jiyikam, soq tulu sam lwxiam jitaq dvb nyitayin. 

12Nulv hog hwdgo sibin-svvngam aky jitayin hwd kalam go hoqg lvgab soq tulu 
sam jitaq dvb nyitayin. 

13At Swn sungam bo dvs aky gob aky jiyikam, Israel nyi nyiidu mwlwngv soqg 
nyinam pagoq sam nyidwb nyitayin. 

14Hoo nulug lvgab doomin gvnbo nyoodo nyiilungv At Swn sungam bo dvs akiam 
mwv jidwb mwwb nyiloqkam, nulug nyinam hvbkalam bulam nyimto. 

15Hoggab dookum bo mwlw gab, nulgab la nulug lvgab dooba bo nyoodo nyiilu 
gab pvvbv akin tayin, ho nwrba xaqb nulug hotam-hotamv pvvb akin sam nyil 
wtayin. Nulv la nyoodo nyiilungv At Swg agaho homyin tayin. 

16Nul gab la nulug lvgab wba bo nyoodo nyiilu gab pvvbv la gaml jinamv akin 
tayin.” 

17At Sw Mojesnvn agam goonv begamv, 

18“Israel nyiilungam agam goog dvl hoo bulam beto, nulam ngoqg boolwq tanam 
gvdaho hwdlo nulv haaikam 

19hoo hwdlo nulv gvda hoqgv dvsam dvikam, nulv At Swn xinam lvqcam jikum 
tayin. 

20Hwdlo nulv nit wtwngam cwwl dvikam nulv otuqcob wtw cwwnam ham aky 
jitayin; ho jurpy mvnam hoqgv jinam hvbkam nulv akiam soq sib jidwb nyitayin. 

21Nulug hotam-hotam xaqb nulug otuqcob wtw cwwnam ham nulv At Swn 
xinam aky gob jitayin. 

Nyip-nyilupl Nyic Nyinam Pagoqg Pvvb 

22“Hvbmabde nulv nyip-nyilupl nyic nyib nyiloqkam, At Sw Mojesnvn gaml jil 
agam goonam tulu ham nyima balo, 

23At Sw Mojes lvgab nulam gaml jinam mwlw ham, At Swg gaml jid aal hoqgv 
nulug hotam-hotam xaqb nyil dootayin, 

24ho hiyv akgon dvparam cengm maab nyip-nyilupl nyic nyip nyiloqkam, dvpar 
mwlwngv svv hvvtw hoqgv hvvb dorg boyuqnam akiam At Swn sungam bo aky 
gob jitayin, hoqg lvgab dvs akiam la twws akiam pvvb bekjaqb jitayin, hoo bimp 
dorg nyic aky gab jitayin. 

25Hoo nyubv Israelwg nyiilu dvpar mwlw gab nyic kwly gab pwram jitayin, hoo 
bulug nyicam apaq jitayin, hoggab hoqhv cengmab nyimurnam go, hoo bulug 
dvs akiam At Swn bulv baqa jidwn, hoo bulug nyic akiam At Swg agaho bulug 
nyimur ko-gab baqa jidwn. 

26Hoo Israelwg nyiilu dvparam la bulug lvgab dooba bo nyoodo nyi tulungam 
bulug nyimuram apaq jidwn, hoggab mwlwngv hoq nyimur nyikho nyimin 
gvnum. 

27“Nyi akgon nyip-nyilupl nyic nyip nyiloqkam, mwv sibin vnyw nywgwb akam 
boam nyic aky gab jitayin. 

28Hoo nyi akwg nyimur gab nyubv At Swg agaho nyic kwly gab pwram jitayin. 
Hwdlo mwv nyip-nyilupl nyic nyigam gab mwwg nyic kwly gab pwram jitayin, 
hoo mwwg nyimuram apaq jitayin. 

29Israel nyiilungv nyiidu nyi gab la bulug lvgab dooba bo nyoodo nyi gab nyip-
nyilupl nyic nyinam pvvbv akin tayin. 

30Hvbmabde hiyv hog ak At Swn bidu-bel tamab nyidum lalal nyib nyiloqkam, 
mwv nyiidu nyi jaqkam hoo nyoodo nyi jaqkam, mwwg nyiilu hoqgv mwam 
mvpaq tayin. 

31Hoggab mwv At Swg gomcwram haqpaq paku hoo mwwg gamlam mvpia paku, 
hoq nyi ham mvpaql twryum tayin; ho mwwg nyixiaq nyijongv mwwg aoho 
haatayin.” 

Doonu Aalam Mvpia boam Mengpaqnam 

32Hwdlo Israel nyiilungv deexa-raraho dooyikho, Doonu Aalho nyi ak wsw 
dorkum dvb bulv kaapanum. 

33Hoo wsw nookumbo nyi ak ham Mojes gvla Aaron hoo dvpar tulu dookub 
boanum. 

34Bulv mwam pvtwqho tuml apnum, hoggab mwam hoggv mviyin dvn ham bulv 
mwbwq maatanum. 

35Hoo At Sw Mojesnvn benum, “Nyi ak ham sim to; nyi dvparam mwlwngam 
mwam svmcw lvvgho wlw lvgab hurx mvto.” 

36Hoo At Sw Mojesnvn gaml jik jaqb nyi dvparv mwam svmcw lvvgho boolin layil 
wlw lvgab sidwb hurx kunum. 

Vj Jemy Hiqlwqnam 

37At Sw Mojesnvn benum, 

38“Israel nyiilungam beto, hoo bulug hotam-hotam xaqb bulug vj jebar niqtuqho 
jemiam hiqlwq mvdwb bulam betamto, hoo vj cuukiqho tan nvj loq jemib hiqlwq 
mvto. 

39Hoo hoq jemiam nulv kaapa yin At Swg gaml tulu mwlwngam mwwpa tayin, 
ho nulug at hang mwwlwqb hoo nulug atwg vnyiq kvvlwq koob nulv yocu-yabio 
nyinam mam nyima dvb. 

40Ho ngoqg gaml jinam hog mwlwngam nulv mwwpa tayin, hoo nulug Pwnbo 
gab dvrwq tvl dooto. 

41Ngo nulug Pwnbo At Swv, hiyv nulam Ijipt gvda hoqgv nulug Pwnbob swwdwb 
nulam boolin kunum: ngo nulug Pwnbo At Swv.” 

Xinam 16 

Kora Nyi Tulungv Bidu-bel Tamanam 

1Hoqkv Lebig ko tuup, Kohat ko tuup, Ijar gv ko tuup Kora, hoo Eliyabg ko tuup 
tulungv Datan hoo Abiram, hoo Reubenwg ko tuup hoqgv Peletwg ko tuup On 
nyi ata go naanum. 

2Hoo Israelwg nyiilug dvpar hoqgv peelo bo 250 gob bulug dookum hoqgv nyi 
yuunam tulungam xuqlin layil, bulv Mojes agaho haanum. 

3Bulv lvkin gob hookumnv Mojes nvla Aaronnvn ceeko nv bulam benum, “Nulv 
aado jaqb wxar paku! Hoggab dvpar nyi mwlwngv vxiv dvrwqdo, hoo At Sw 
bulug pengko ho doodo. Hoggab nulv At Swg dookumko ho nulv atv atam koi 
gob mvca sudwn?” 

4Hwdlo Mojes ham tapa yin, mwwg nyuqm mam mwv mompium sunum, 

5hoo mwv Kora nvla mwwg ajin dvparam benum, “Aaram aram At Sw hiyv 
Mwwg gv ho hiyv dvrwqdvn ham kaakin tayin, hoo mwam mwwg ogumho 
boatayin. Hiyv nyi akam mwv xuqpa kun mwam mwwg ogumho boatayin. 

6Sam nyito: Kora la mwwg ajin dvparam wm parnan loora loq naamto; 

7wm loq hoq tuluho vlwqto hoo sulum loq hoqho vlwq tvl aaram mam At Swg 
agaho pvvl apto, hoo hiyv nyiam At Sw xuqlin tayin hv dvrwq tayin. Lebi ko tuup 
tulu nulv aado jaqb wxar paku!” 

8Hoo Mojes Koranvn benum, “Lebig ko tuup tulu, nulv sija tagabto: 

9Israelwg Pwnbov nulam mwwg ogumho hvvnwq mvdvb, At Swg xumk pirho 
bon nyim dvb hoo nyi tulug dvpar agaho bul gab bon nyim dvb, nulam Israelwg 
dvpar hoqgv vpwb xuqbwqnam mam anyo gob mwwd nvi yv, 

10hoo mwv nam mwwg ogumho, hoo noqg vbw-boram Lebig ko tuup tulungam 
noqg lvgab boa pak nvi yv? Hoo sija no nyub bvkam swwdwb meegaq dvn yv? 

11Hoqgab no la noqg ajin dvpar tulug lvkin gob hookumnam si At Swn ceekol 
nyinam go. Aaron hoggv, nulv haql-pal mwam ceeko gvdwn?” 

12Hoo Mojes Eliyabg ko tuup tulu Datan nvla Abiramnvn nyi roolwq tvl 
goqmnum, hoo bulv benum, “Ngulv haaram. 

13No ngulug wtw lyuminko hoo ngola biqminko gvda hoqgv boolin layil soq 
deexa-rara so mengta namsi anyo gob mwwdo i, ho no atv atam ngulug aoso 
lvpw at gob mvl swwg tadwn i? 

14Hoq aoho, no ngulam gvda wtw lyuminko hoo ngola biqminko gvdaho ngulam 
rongo tulungam la roo boolungam otu nvvsiq mvdvb boa kuma. No soq nyi tulug 
vnyiq sam naapaq bvi yv? Ngulv haaram.” 

15Hoo Mojes vc loodab hang lengnum hoo At Swn benum, “Bulug akiam ximabv. 
Ngo bul galoqkv svdam dorkin gokam naama, hoo ngo bulam akin gokam 
hentwr dvb mvmanum.” 

16Hoo Mojes Koranvn benum, “Aaram mam no la noqg ajin dvparv, hoo Aaron la 
nulv At Swg agaho haato. 

17Hoo nulv nyiicwr-cwrxiv mwwg wm parnan loora ho vx-cwrv sulum mam 
vlwqto, hoo nulug 250 gob wm parnan loora ham, nulv nyiicwr-cwrxiv At Swg 
agaho bwato; Aaron, no kam, noqg wm parnan loorangam bwato.” 

18Ho nyiicwr-cwrxiv mwwg loora ho wm mam vlwqtvl hoo sulum mam hoq 
tuluho vlwqnum hoo Mojes la Aaron lvgab kvvrwq minsko tombu haagaho 
daqnum. 

19Ho Kora nyi mwlw dvparam kvvrwq minsko tombu haagag bulug taqcgon ho 
hookum mvnum. Hoo At Sw yuunamv dvpar mwlwho haanum. 

20Hoo At Sw Mojes nvla Aaronnvn agam goonv begamv, 

21“Nulv atv atam soq nyi tulug pengko soqgv dvqbwqto, ho ngo bulam nyiqyab-
nyiqbio maatab dvmeq tayin.” 

22Hoo bulug nyuqm mam bulv kedho pvxw nv benum, “Pwnboa, mwlwg 
swwgwg soodin yalam jinbov Pwnbov, nyi akin nyic nyigo gab, no mwlw 
dvparam hang lengd nvi yv?” 

23Hoo At Sw Mojesnvn agam goonv begamv, 

24“Nyi dvparam beto, Kora, Datan, hoo Abiramwg doogw ko hoqgv wleqto.” 

25Ho Mojes gorab banv Datan la Abiram dookub wnum hoo Israelwg nyi axa 
tulungv mwam wmin gvnum. 

26Hoo mwv nyi dvparam agam goonv begamv, “Soq nyic bo nyi tulug tombu 
soqgv wleqto, hoo bulug dupum-dvrab pam vcwr gokam idaq maabv, nulv idaq 
baloqkam nulam bulug nyic lvgab nuul wtaq gvtayin.” 



297 

 

 
Nyishi 

© 2016 Bible society of India. 
 

 
 

 

27Ho Kora, Datan, hoo Abiramwg doogw ko hoqgv bulv wleq kunum. Hoo Datan 
la Abiram lvvgwb lengnv hoo bulug tombu viyapho bulug nywxw tulu lvgab, 
bulug ko tuup tulug lvgab, hoo bulug ko anyo bo tulu lvgab daqnum. 

28Hoo Mojes benum, “Ngam At Sw soq nyis tulu sam nyim dvb kanam panbo hvl 
nulv cengtayin, hoo soq tulu si ngoqg atwg hoqgv ma. 

29Soq nyi tulu si nyi sicwb bulv sim nyiloqkam, ho bulv nyia ko sinam hvb sim 
nyiloqkam, At Sw ngam kanam maapan. 

30Hvbmabde At Sw luusaqb nyitayin, hoo ked deelangv gamkoq layil bulam la 
bulug dupum-dvrab mwlwngam gvmlwq gvtayin, hoo bulv tordwb Sux-ywlw 
nyookub ipoqtayin, ho nulv cengtayin hoq nyi tuluhv At Swn haqpaqnum.” 

31Hoo mwv hoq agam tulu ham benya kalam bulug dvqgw ked deelangv tvqnyi 
gob taqcnum. 

32Hoo swcwngv gamkoq kunv bulam la bulug imiq dvparam hoo Kora 
nyiilungam hoo bulug gumn-ran mwlwngam dvmeq kunum. 

33Ho bulv la bulug tumanam tulungv tordwb Sux-ywlw urab ipoqnum, hoo 
bulam swcwngv gomcub kunum, hoo bulv dookumko pengko hoqgv jimy-jemab 
niipaq kunum. 

34Hoo Israel nyiilungv bulv kejo ywwtwl sogoq kiirl bulv benum, “Hvb mabol 
Swcwngv ngulam dvmeq tai!” 

35Hoo At Sw hoqgv wmv haabnv sulum parl aky jidu bo 250 nyiam dvmeql 
guiyumnum. 

36Ho At Sw Mojesnvn agam goonv begamv, 

37Nyub Aaron gv ko tuup Eleajarnvn wm parnan loora xvwrbo tulungam naapaq 
tvk hvl beto. Ho wm tulu ham aado bvla mwrs-mwrtwr mwrpaq tvk hvl benum, 
hoggab bulv dvrwq pakun. 

38Bulv atwg swwgam jipaq sudwb nyic nyinbo tulug wm parnan loora tulu ham 
yugwngam tomlupnan dvb kvnyi lvgab jwwbar to, hoggab bulv ham At Swg 
agaho aky jinum, hoo hoq tuluhv dvrwqdvn. Soq tulu si Israelwg nyiilu gab 
mwwpanam gob nyitayin.” 

39Ho nyub Eleajar tama wm parnan loora tulungam naanum, hogloq ham wm 
parl aky jinum, bulv ham yugwngam tomlupnan dvb kvnyi lvgab jwwbar kunum, 

40ho Israel nyiilungam mwwpa mvdwb, ho Aaron gv hosiq maanbov At Sw gab 
sulum park ogumho hvvnwq maabv, hvbmab nyiloqkam Kora la mwwg ajin 
dvparam nyinam hvb nyitayin—At Sw Mojes lvgab mwam agam goonum. 

41Hvbmabde aal loogwn so Israel nyiilug dvparv Mojes nvla Aaronnvn haqb nv 
ceekol begamv, “Nulv At Sw nyiilungam mengpaq paku.” 



298 

 

 
Nyishi 

© 2016 Bible society of India. 
 

 
 

 

42Hoo hwdlo nyi dvparv hookuml Mojes nvla Aaronnvn ceekol kvvrwq minsko 
tombu daiyab pwrnum. Hoo kaato, hoqham doomwqkv pulupnum, hoo At Swg 
yuunamv haanum. 

43Hoo Mojes la Aaron kvvrwq minsko tombu agaho haanum, 

44hoo At Sw Mojesnvn agam goonv begamv, 

45“Soq nyi tulug pengko soqgv aadob wleqto, ho ngo bulam nyiqyab-nyiqbio 
maatab dvmeq tayin.” Hoo bulug nyuqm mam bulv kedho pvxwnum. 

46Hoo Mojes Aaronnvn benum, “Noqg wm parnan loorangam naato, hoo yugw 
hoqgv wm lo hoqho vlwqto hoo sulum mam hoqho vlwqto hoo nyi dvpar dookub 
nyebia jaqb joogwn hoo bulug nyic kwly gab pwr jita, hoggab At Swg hoqgv hang 
lingtwrnamv lengn kuba; swlin-mominv nyirab paku.” 

47Ho Mojes benum hvb Aaron ham naalayil nyi dookumko pengkob xaranum. 
Hoo kaato, nyiilug pengko ho swlin-mominv nyirab robdu kunum. Hoo mwv 
sulum mam vlwqtvl nyiilu nyic kwly gab pwr jinum. 

48Hoo mwv sinbo gvla tornbo pengko ho daqnum, hoo swlin-mominv nyingin 
kunum. 

49Hoo Korag nyi tulu lvgab sin boam xipaqtvl, hoq swlin-mominho sin bov 14,700 
kunum. 

50Hoo hwdlo swlin-mominv nyingin yukam, Aaron kvvrwq minsko tombu 
haagag Mojes dookub wkur kunum. 

Xinam 17 

Aaron gv Beqnyia hoqgv Jurlinam 

1At Sw Mojesnvn agam goonv begamv, 

2“Israel nyiilungam agam beg dvl ab vxig nombu hoqgv beqnyia loq naato. Bulug 
ab tulug imiq dvpar hoqg peelo bo vx-cwr hoqgv beqnyia loq daag-daagwb bwa 
mvto, okum-apal camleq dvvnyi gob bwa mvto. Nyi vxig eminam mwwg 
beqnyiaho xiqlwqto, 

3hoo Aaron gv eminam Lebig beqnyiaho xiqlwqto. Hoggab ab tulug nombu 
vxyho eminb beqnyia daag-daagwb dootayin. 

4Ho hogloq ho nam ngo kvvrwq mins dvn, no hoq tulu ham kvvrwq minsko 
tombug pvvb uddum agaho pvvl aptayin. 

5Hoo hiyv nyiam ngo xuqtayin hoqg beqnyiangv nwmw jurlin tayin. Ho Israel 
nyiilungv ngam la nam ceekol haqnam-panam mam ngo mutum taikun.” 

6Mojes Israel nyiilungam agam goonum. Hoo bulug peelo bo nyiicwr-cwrxiv 
bulug ab tulug nombu hoqgv beqnyia daasaq twq jinum, camleq dvvnyi go 

beqnyiangv jikumnum. Hoo Aaron gv beqnyiangv bulug beqnyia pengko ho 
doonum. 

7Hoo beqnyia tulungam Mojes pvvb uddum tombug At Swg agaho pvvnum. 

8Aal loogwn so Mojes pvvb uddum tombu urab haanum, hoo kaato, Lebi nombug 
Aaron gv beqnyiangv nwmw jurlinum hoo nwmw jurlin bov opu puul hoo 
almond ningn bo aaxy pwg xeenum. 

9Hoo Mojes At Sw aga hoqgv beqnyia mwlwngam Israel nyiilug mwlwg agaho 
joolin kunum. Hoo bulv kaanum, hoo nyiicwr-cwrxiv mwwg beqnyiangam 
naaknum. 

10Hoo At Sw Mojesnvn benum, “Aaron gv beqnyiangam pvvb uddumg agaho 
pvvkurto, bidu-bel tama bo nyiilu gab kaacin mvdwb apto, ho no bulug haql-pal 
ngam ceekonam mam nyingin mvtku, hvbmab nyiloqkam bulv sitayin.” 

11Soq sib Mojes nyiknum; At Sw mwam gaml bekjaqb mwv nyiknum. 

12Hoo Israel nyiilungv Mojesnvn benum, “Kaato, ngulv yuupaq paku, ngulv 
twryum paku, ngul mwlwngv twryum paku. 

13Nyiicwr-cwrxiv hiyv ogum hvvnwq bov, hiyv At Swg xumk pirr ogumho 
hvvnwq bov sitayin. Ngul mwlwngv yuupaq taikun yv?” 

Xinam 18 

Nyub Tulu gvla Lebi Nyi Tulu Bon Nyidy Sanam 

1Ho At Sw Aaronnvn benum, “No la noqg ko tuup tulungv hoo noqg abwg imiq 
dvparv dvrwq namlo hoqg nyixiaq nyijongam baqdwb nyitayin, hoo no la noqg 
ko tuup tulungv noqg nyubwg nyixiaq nyijongam baqdwb nyitayin. 

2Hoo noqg lvgab noqg vbw-bor tulungam kam, hoo Lebi nyob tulungam, hoo 
hwdlo no la noqg ko tuup tulungv pvvb uddum tombug agaho bon nyiyikam, 
noqg abwg imiq dvparam noqg lvgab bon nyiba mvto. 

3Bulv nam la hoo tombu mwlwngam rvkil doog tayin, hvbmabde dvrwq namlog 
dupum-dvrab la yugw ogumho wnwq mvmabv, hvb nyib nyiloqkam no la bulv 
sitayin. 

4Bulv noqg lvgab nyimin gvtayin hoo kvvrwq minsko tombungam la hoqg hog 
mwlw bonam rvkil doog tayin, hoo nyi asaqkam noqg ogumb hvvnwq mvmabv. 

5Hoo nulv dvrwq namlongam la yugwngam rvkil doog tayin, ho Israel nyiilug 
pengko ho lokta hang lingtwrnam mam haam kumabv. 

6Hoo kaato, noqg vbw-bor Lebi nyi tulungam ngo Israel nyiilug pengko hoqgv 
naapa kun. Kvvrwq minsko tombu ho bon nyim dvb At Swn jipaq kunamv, bulv 
noqgab lvqc cinamv. 

7Hoo no la noqg ko tuup tulungv nyubwg pagoqkam la vj tortumko urag yugw 
hoqg nyis-mvsam rvkil doog tayin; hoo nulv bon nyitayin. Ngo nulam nyubwb 
swwm dvb lvqc cigyin, hoo nyi asaqkv yugwg dupum-dvrab ogumho haab 
nyiloqkam ham sim tayin.” 

8Ho At Sw Aaronnvn agam goonum, “Kaato, ngam jikumnam tulu gab, Israel 
nyiilug garxaqnam dupum-dvrab pagoq gab ngo nulam hoocum mvdwb jigyin. 
Ngo hoq tulu ham noqg bulw gob jipa kun hoo noqg ko tuup tulungv ham kuiyum 
namgub nyidwb nyitayin. 

9Hogloq ham wmho parma pan, hoq tuluhv noqgab mwlwngam dvrwq yaanbo 
gob dootayin: bulug lwxiam aky jinam tuluhv, bulug lwxiam dvs aky jinam 
tuluhv hoo bulug lwxiam nyic gab aky jinam tuluhv hoo bulug lwxiam nyixiaq 
gab ngam aky jinam tuluhv noqgab la noqg ko tuup tulu gab mwlwngam dvrwq 
yaan gob nyitayin. 

10Hoqham no mwlwngam dvrwq yaanbo nyookho dvtayin. Nyega vxiv ham dvla 
tayin; hoqhv noqgab dvrwqdvn. 

11Soq tulu siikam noqgv: Israel nyiilug torlinam aky mwlwhv, bulug lvqc 
cikumnam akiv. Soq tulu sam ngo nam jipa kun, hoo noqg ko tuup tulu ngvla 
nyem ko tulungv noqg lvgab kuiyum namgub dvdwb nyitayin. Noqg namho 
dvrwqbo nyiicwr-cwrxiv sam dvla tayin. 

12Mwlwngam alyanbo kutiam hoo mwlwngam alyanbo roo ala twwsam hoo am 
mam, aaxy xeeco boam hoggv bulv At Swn jitayin, ngo nam jitayin. 

13Otuqcob bulug ked hoqgv aaxy lengcol niingco boam bulv At Swn bwa jinam 
hv noqgab dootayin. Noqg namho dvrwqbo mwlwngv dvla tayin. 

14Israelwg uraho hog mwlw Pwnbon jinamv noqgv ku. 

15Hoolu deedy nyi jaqkam ho maalo svdin jaqkam otuqcob ko bwwconam mam 
bulv At Swn jitayin, hoq tuluhv noqgab dootayin. Hvbmabde otuqcob ko 
bwwnam mam no pvlyw tayin, hoo dvrwq maanbo svding otuqcob ko bwwnam 
mam no pvlyw tayin. 

16Hoo bulam pvlywnan (bulam pool bargwb akam yukam pvlyw tayin) koram 
rup sikil ang gob loornum, hoqhv dvrwq namlog sikil xicw jaqb xinum, hoqhv 
gera camnyinum. 

17Hvbmabde otuqcob svv ko bwwnam ham, otuqcob sviya ko bwwnam ham, ho 
otuqcob sibin ko bwwnam ham, no pvlyw maabv; hoq tuluhv dvrwqdvn. Bulug 
hijum mam yugw ho pwqyaq dvb nyitayin hoo bulug oxam At Swn sungam bo 
dvs aky gob pardwb nyitayin. 

18Hvbmabde bulug vdinv noqgv, hog copium mam torlinam aky gob hoo xvrbwq 
axarv noqgv ku. 

19At Swn Israel nyiilug dvrwqbo aky jikumnam mwlw ham ngo nam jigyin, hoo 
noqg ko tuup tulungv la nyem ko tulungv noqg lvgab kuiyum namgub dvtayin. 
Hoqham At Swg agaho nam la noqg ko hosiq tulungam mvpia lama dvb nwrba 
xaqb pvvb mwr gvikun.” 

20Hoo At Sw Aaronnvn benum, “No bulug gvdaho otu nvvsiqram, ho nam bulug 
pengko hookam ked jidy ma. Israel nyiilug pengko ho, ngo noqg gvda ked gob 
hoo noqg otu nvvsiqnam hvb nyitayin. 

21“Bulv kvvrwq minsko tombu ho bulug bon nyigam gab, Israel ho jibwqnam aky 
tulu ham, Lebi nyi tulungam ngo otu nvvsiq mvdwb jipa kun, 

22ho Israel nyiilungv kvvrwq minsko ogumho hvvnwq maabv, bulv hvvnwq 
baloqkam bulug nyic nyijongam baqtayin hoo sitayin. 

23Hvbmabde kvvrwq minsko tombug bon tulu ham Lebi nyi tulungv nyitayin, 
hoo bulug nyixiaqkam bulv baqtayin. Soq sam kuiyum namgub noqg hotam-
hotam xaqb pvvb gob pvvtayin, hoo Israel nyiilug pengko hoqgv bulv ked otu 
nvvsiqram. 

24Hoggab Israel nyiilug At Sw gab jikuml jibwqnam akiam ngo Lebi nyi tulungam 
otu nvvsiq mvdwb jipa kun. Hoqgab ngo bulam bepa kun bulv Israel nyiilug 
pengko hoqgv otu nvvsiqram.” 

25Hoo At Sw Mojesnvn agam goonv begamv, 

26“Hoq aoho no Lebi nyi tulungam agam beto, ‘Hwdlo nulv Israelwg nyiilu hoqgv 
nulam ngoqg otu nvvsiq mvdwb jiknam jibwqnam akiam naaikam, hoq hoqgv 
nulv At Swn aky jito, jibwqnam aky hoqgv jibwql jilin to. 

27Hoo nulug aky jinam tulu ham nulug jurpy hoqgv am jinam hvb, hoo nulug roo 
ala mvlinko hoqgv bwwrdvb jinam hvb xitaq tayin. 

28Ho Israelwg nyiilu hoqgv nulug aky nvvrwqnam hoqgv nulv At Swn nulug 
jibwqnam akiam jikum tayin. Hoo hoq hoqgv nulv At Swn jil nyub Aaronnvn 
jikum tayin 

29Nulam lvqc cinam tulu hoqgv nulv At Swn jidy sanam mam jitayin; hoqg albo 
luucw-luut hoqgv jitayin.’ 

30Hoqgab no bulam beto, ‘Hwdlo nulv hog ak jiyikam hoqg mwlwngam alyan 
boam jito, hoo hoqg jingongam Lebi nyi tulug jurpy hoqgv, hoo roo ala mvlin ko 
hoqgv mvlin pan hvb xitaq tayin. 

31Hoo nulv la nulug imiq dvparv, nulv ham hoglo jaqkam dvla tayin, hoggab 
hoqhv nulv kvvrwq minsko tombu ho bon nyigam gab nulam lvqc ciknamv. 

32Hoo hwdlo nulv aljaqn boam jiyikam, hoqham nyigam gab nulv nyic laqm mam 
baqram. Hvbmabde Israel nyiilug dvrwqbo dupum-dvrab pam nulv kacdvb 
mvma bvka, hvbmab nyiloqkam nulv sitayin.’” 

Xinam 19 

Paxy xeexaqnam Pvvb 

1At Sw Mojes nvla Aaronnvn agam goonv begamv, 

2“Soq pvvb nyicw tulu sam At Sw gaml jipa kun: Israel nyiilungam beto un-tar 
gvma bo hoo nywywngam luuk tuka maanam lwwcw bo svv loq dorg boa mvto. 

3Hoo nulv ham nyub Eleajarnvn jitayin, hoo ham svmcw lvvgwb boolin tayin hoo 
mwwg agaho patab tayin. 

4Hoo nyub Eleajar hoqg hijum meeg naalayil mwwg lvqcwho hijum mam 
kvvrwq minsko tombu ho kvn go pwqyaqnum. 

5Hoo svv ham mwwg kaagaho wm partayin. Hoqg vpinam, hoqg vdinam, hoo 
hoqg hijum mam, hoqg ee lvgab wm partayin. 

6Hoo nyubv sidar wswngam hoo hissopam hoo lwwsa-lwwma bo tanam svv 
ham wm guduko ho hurlwq tayin. 

7Ho nyubv mwwg vjam niixaq tayin hoo mwwg gv-ngam iss lvgab hurs tayin, 
hoo hoq kokwngam mwv svmcw urab haatayin. Hvbmabde nyubv ariyum 
namgub dvrwqmab dootayin. 

8Ho svv ham wm parnbo ak hv mwwg vjam iss lvgab niixaq tayin hoo mwwg gv-
ngam iss lvgab hurs tayin hoo ariyum namgub dvrwqmab dootayin. 

9Hoo dvrwqbo nyi ak svv hoqg wm muiyam nookum layil ham svmcw lvvgwg 
dvrwqbo nyook ho yaqpwl aptayin. Hoo ham Israel nyiilug dvparv dvrwq 
maaikam iss lvgab darxaq naadwb apnum; hoqhv nyic akiv. 

10Hoo svv hoqg wm muiyam riikum bo ak hv mwwg vjam niixaq tayin hoo 
ariyum namgub dvrwqmab dootayin. Hoo soq pvvb tulu sam Israelwg nyiilu 
ngvla bulug pengko ho nyoodo nyi doon bov kuiyum namgub nyitayin. 

11“Hiyv lajaqkam nyi sinbo svmangam idaqbov aal kvn gob dvrwqmab dootayin. 

12Mwv atv atam iss lvgab aal loum mam la kvn deen aalam xeexaq sutayin, hoo 
dvrwq tayin. Hvbmabde mwv atv atam aal loum hoola kvn deen aalam xeexaq 
mabaloqkam, mwv dvrwqmab dootayin. 

13Hiyv lajaqkam sinbo nyi svmangam idaq peel, hoo mwv atv atam xeexaq 
mabaloqkam, mwv At Swg xumk pirram kacdvb mvdwn, hoo Israel hoqgv hoq 
nyi ham mvpaq tayin; hoggab xeexaqnam issam mwwg aoho pwqyaq ma, mwv 
dvrwqmab dootayin. Mwwg dvrwq maanamv mwwg aoho hvraqb doodwn. 

14“Tombu ho nyiingv siyi nyiloqkam soq pvvb tulu sam nyito: nyiicwr-cwrxiv 
tombu ho haanbov la nyiicwr-cwrxiv hiyv tombu ho doon bov aal kvn gob 
dvrwqmab dootayin. 

15Hoo dupum-dvrab vx-cwrv kuqko tvl kuqtumnan dooma baloqkam hoqhv kac 
tvl dootayin. 

16Hiyv lajaqkam nyoro maalo rongo ho lyoqr orioq lvgab nyi mengnam mam ho 
atv sidin sinbo svmangam, ho nyi alongam, ho nyubungam idaqbov, aal kvn gob 
dvrwqmab dootayin. 

17Hoggab bulug dvrwq maanam mam mvxaq dvb nyic aky gab parnam muiyam 
naatayin, hoo dvrwqbo issam pwcwho toobw lwqtayin. 

18Ho dvrwqbo nyi ak hv hissopam naalayil ham hoq iss ho xwqbam tvl 
tombungam la hoqg uraho doonbo dupum-dvrab mwlwngam hoo nyi doonbo 
mwlwngam hoo hiyv lajaqkam alongam, mengnam svmangam ho sidin sin boam 
ho nyubungam idaqbo tulu ham pwqyaq tayin. 

19Hoo dvrwqbo nyi ak hv dvrwq maanbo ham aal loum hoola kvn deen aalam 
pwqyaq tayin. Ho kvn deen aalam mwv atv dvrwq taikun, hoo mwwg vjam mwv 
niixaq tayin hoo mwv atv iss lvgab gv hurstayin, hoo ariyum mam mwv dvrwq 
taikun. 

20“Nyi dvrwq maanbo nyiv mwv atv atam xeexaq mabaloqkam, mwv At Swg 
dvrwq namlongam kacdvb mvgam gab, hoq nyi ham dookumg pengko hoqgv 
mvpaq tayin. Hoggab mwwg aoho dvrwq mvdwb iss pwqnam ham pwqyaq 
maanam, mwv dvrwq maadwn. 

21Hoo soq si bul gab nwrba xaqb pvvb gob nyitayin. Hiyv dvrwq mvdwb issam 
pwqyaqbo ak hv mwwg vjam niixaq tayin, hoo hiyv dvrwq mvdwb hwrxaqnan 
issam idaqbov ariyum namgub dvrwqmab dootayin. 

22Hoo dvrwq maanbo nyi akwg idaqnam hog mwlwngv dvrwq maatayin, hoo 
ham hiyv lajaqkam idaqbov ariyum namgub dvrwqmab dootayin.” 

Xinam 20 

Miriyam Siknam 

1Israel nyiilug dvparv otuq jaq poolho Jin deexa-raraho haaknum, hoo nyiilungv 
Kades ho doonum. Hoo Miriyam siknum hoo hoqho svma liiknum. 

Meriba Iss 

2Hoqho nyi dvpar gab iss doomanum. Hoo bulv atv-atv lvkin gob hookum nv 
Mojes nvla Aaronnvn ceekonum. 

3Hoo nyiilungv Mojes lvgab yolu dunv hoo benum, “At Swg agaho ngulug vbw-
bor tulu lvgab sinamv alyatba! 

4Hoggub nulv soq deexa-rara so nyi dvparam At Swg dookum koob boa pakun, 
ho ngulam la ngulug svdinam sim dvb yv? 

5Hoo hoggub nulv ngulam Ijipt gvda hoqgv boolin layil soq alman nyook so 
boolwq pakun? Soq nyook so am, ho taoq aaxy, ho roo aaxy, ho annar aaxy, hoo 
twws iss gokam dooma.” 

6Ho Mojes la Aaron nyi tulu dook hoqgv kvvrwq minsko tombu haagab wnum 
hoo bulug dumpongam bulv pvxwnum. Hoo At Swg yuunamv bulam kaakinum, 

7hoo At Sw Mojesnvn agam goonv begamv, 

8“Beqnyiangam naato hoo nyi dvparam no la noqg vbw Aaronnvn bool wgto, hoo 
bulug vnyiq kaagaho wlw hoqgv issam lengm to. Ho no wlw hoqgv nyiilu gab la 
svdin gab iss twwsam jito.” 

9Hoo mwv mwam gaml jinam hvb, Mojes At Swg agaho hoqgv beqnyiangam 
naanum. 

Mojes Wlwngam Jwwdinam 

10Ho Mojes la Aaron nyi dvparam wlw agaho lvkin gob bookumnum, hoo mwv 
bulam benum, “Tagabto sija, taleqbo nyi tulu nulv: ngulv nulgab soq wlw soqgv 
issam naalin laiyin dvi yv?” 

11Hoo Mojes mwwg alaqkam lwwrab banv hoo wlwngam lwnyi go jwwnum, hoo 
issiv naleqgo tolinum, hoo nyi dvpar rvla bulug tuun-mee tulungv twwnum. 

12Hoo At Sw Mojes nvla Aaronnvn benum, “Nulv ngam mwwjw ma, hoo Israel 
nyiilug vnyiq kaagaho ngam dvrwq dvb nulv pvvma, hoqgab nulv soq nyi dvpar 
sam ngoqg bulam gvda jitanam ho nulv boolwq kuram.” 

13Hoq issam Meriba hvl benum, hoggab hoqho Israel nyiilungv At Swg lvgab yolu 
doonum, hoo bulug lvgab mwv atv atam dvrwq dvb kaakinum. 

Idom Gvdab Wpeq Mvmanam 

14Mojes Kades hoqgv Idomg lvpw atam pui bilwql nyi kanamnum: “Noqg vbw-
bor Israelv soq pui sam bilwql bedo: No ngulug hentwr-kaas vs-axaqnam mam 
cengpa ku: 

15hoggub ngulug ab tulungv Ijiptho wnum, hoo ngulv Ijiptho oyu mood go 
dooknum. Hoo Ijipt nyi tulungv ngulam la ngulug ab tulungam nyijab-nyiyiql 
almab nyiknum. 

16Hoo hwdlo ngulv At Swn xabl ator koikam, mwv ngulug xabnam mam tapanum 
hoo gumtwngam kanam tvl ngulam Ijipt gvda hoqgv boolinum. Hoo ngulv sija 
Kades si doodwn, noqg dwrbu-dwryag bopam bviywr si doodwn. 

17Ngulam anya mwwpa gvdwl noqg gvdangam wpeq mvtbv. Ngulv noqg rongo 
ho roo boolu, ho sokum issam twwj ram. Ngulv Lvpw atwg lamta paadab wtayin. 
Ngulv noqg dwrbu-dwryangam wpeq maady deedib ngulv lvqbwq bvkam ho 
laqc bvkam pwrkar-pwrar jiram.” 

18Hvbmabde Idomv mwam benum, “No wpeq maabv, wpeq baloqkam ngo nam 
lyoqr orioq lvgab ceeko tayin.” 

19Hoo Israel nyiilungv mwam benum, “Ngulv lamta paadab wpeq twqtayin, hoo 
ngulv la ngoqg tuun-mee tulungv noqg issam twbnyiloqkam ngo ham kor jitayin. 
Ngulam lvpia arongam wpeq mvdwb jila bv, hoq lvvgho ngulv hog akkam 
nyiram.” 

20Hvbmabde mwv benum, “No wpeq maabv.” Hoo Idomv naleqgo atorbo sipai 
tulungam boolayil bulam ceeko taab lengnum. 

21Soq sib Idomv mwwg dwrbu-dwryaho Israelam wpeq mvdwb jimanum, ho 
Israel nyiilungv asaq lamtab wkurl mwwg hoqgv wleqnum. 

Aaron gv Sinam 

22Hoo bulv Kades hoqgv Israel nyiilug dvpar mwlwngv Hor Puutuho haaknum. 

23Hoo Idom gvda vrrho, At Sw Hor Puutuho Mojes nvla Aaronnvn benum, 

24“Aaron gab mwwg nyiilungam lvkin gob hookum mvto, hoggab Israel 
nyiilungam ngoqg gvda jitanam ho mwv haalaram, hoggab no ngoqg gamlam 
Meribag iss ho taleq paku. 

25Aaron nvla mwwg ko tuup Eleajarnvn Hor Puutu aob booca to. 

26Hoo Aaron gv vjam pisuq gvdwl hoq tulu ham mwwg ko tuup Eleajarnvn 
pilwqto. Hoo Aaron gab mwwg nyiilungam hookum mvtayin hoo tolo mwv 
sitayin.” 

27Mojes At Swg gaml bekjaqb nyinum. Hoo bulv nyi dvparg vnyiq kaaga hoqgv 
Hor Puutub caanum. 

28Hoo Mojes Aaron gv vjam pisuqnum hoo hoq tulu ham mwwg ko tuup 
Eleajarnvn pilwqnum. Hoo Aaron hoq puutu aoho siknum. Ho Mojes la Eleajar 
puutu hoqgv ipoq kunum. 

29Hoo hwdlo Aaronnvn nyi dvparv kaapa kumayin, Israel nombungv Aaron gab 
aal cammum go xabl-riil doonum. 

Xinam 21 

Aradam Twryumnam 

1Hwdlo Kanaan nyi tulug, Lvpw at Arad, Negebho doon bov Israel nyiilungam 
Atharim lamtab hoodunam mam tapanum, hoo mwv Israel nyiilungam ceekol 
nyob panum, hoo nyi tuugin nyumwb boonum. 

2Israelv At Swn dingbnv hoo benum, “No mwwlwq baloqkam soq nyiilu sam 
ngoqg alaqso jitayin, ho ngo bulug bopam tulu sam twryum tayin.” 

3Hoo At Sw Israel nyi tulug xabnam yalam tapanum ho Kanaan nyi tulungam 
bulam jinum, hoo bulv bulam la bulug bopam tulungam twryumnum. Ho hoqg 
nyookam Horma hvl benum. 

Tama Tvb 

4Hor Puutu hoqgv bulv Swlw Sa-svlo lamta daiyab Idom gvdangam warl wnum. 
Hoo nyiilungv lamtaho cwqla kumanum. 

5Hoo nyiilungv Pwnboam la Mojesnvn ceekol agam goonum, “Hoggub nulv 
ngulam Ijipt gvda hoqgv deexa-rara so sim dvb boolinum? Hoggab soq so dvs 
dooma hoo iss dooma, hoo soq dooxa-xaaram bo dvsam ngulv dwnw kuma.” 

6Ho At Sw tvb bortangam nyiilug pengko ho kanamnum, hoo bulv nyiilungam 
cennum, ho Israel nyiilungv naleqgo sinum. 

7Hoo nyiilungv Mojes dookub haabnv benum, “Ngulv nyic nyipa ku, hoggab 
ngulv At Sw nvla nam ceekol agam goonum. Ngulug pengko soqgv tvb sam 
mvpaq mvdwb, At Swn swgw tvbv.” Ho Mojes nyiilu gab swgw jinum. 

8Hoo At Sw Mojesnvn benum, “Bos kaapa dvb tvb borta loq ak mvto hoo ham 
daapo gol torcal apto, hoo hiyam jaqkam tvbv ceyikam mwv ham kaabaloqkam, 
hv swwtayin.” 

9Ho Mojes tama tvb borta ak mvtwl hoo ham daapo aoho torcal apnum. Hoo 
hiyam jaqkam tvb cenam hv mwv tama tvbam kaabaloqkam swwtayin. 

Sokumg Bemin 

10Hoo Israel nyiilungv hoqgv wrab kunv Obotho svmcw doonum. 

11Hoo bulv Obot hoqgv wrab kunv dou-caga daiyag Moab taqcgonwg deexa-
raraho Iye-abarimho svmcw doonum. 

12Hoq hoqgv bulv wrab kunv hoo Jered Lywpa ho svmcw doonum. 

13Hoo bulv hoq hoqgv wrab kunv Arnon pobu kvtin gonho svmcw mvl doonum. 
Hoo hoq deexa-rarahv Amor nyi tulug gvda vrr namgub wnum, Arnon pobu hv 
Moab gvla Amor nyi tulug gvda vrrho doonum. 

14Hoqgab At Swg Nyob Panam Kitapho hvl bepanamv doodwn, “Huaheb Supa 
uraho, hoo Arnon lywpa ho doodwn, 

15hoo hoqg lywpangv lywjo-lywyo nv Ar bopam namgub lywlin dvn, hoo hoqhv 
Moab vrr namgub lengdwn.” 

16Hoo bulv hoq hoqgv Beerwb hvraq wdul doonum; ho hoq sokum ho At Sw 
Mojesnvn benum, “Nyiilungam lvkin gob bookumto, ho ngo bulam iss twws 
jitayin.” 

17Ho Israel nyiilungv soq bemin sam benum: “Sokum ma! Iss subuqkam 
buqlinto, —Hoqham bemin to!— 

18lvpw atwg ko tuup tulug sokum hwwnam, ho xinam nyiilug bulug xinam sabku 
ngvla bulug beqnyia lvgab dukoq kunum.” Hoo hoqg deexa-rara hoqgv bulv 
Mattanab wknum, 

19hoo Mattana hoqgv Nahaliyel, hoo Nahaliyel hoqgv Bamot, 

20hoo Bamot hoqgv Moabg swsw-saangv lywpa dook Pisga puutu niqtuq hoqgv 
kaabol diixa-rarangam kaapanum. 

Lvpw At Sihonnvn Mviyanam 

21Ho Israel nyiilungv Amor nyi tulug lvpw at Sihonnvn pui bilwql nyi kanam tvl 
bemnum, 

22“Ngulam noqg gvdangam wpeq mvtbv. Ngulv nulug rongo ho roo boolu bvkam 
wkar-war jiram. Ngulv noqg sokum hoqgv kam iss twwj ram, noqg dwrbu-
dwryangam ngulv Lvpw atwg Lamta paadab wl wpeq twqtayin.” 

23Hvbmabde Sihon Israel nyiilungam mwwg dwrbu-dwryab wpeq mvmanum. 
Mwwg nyiilungam mwv lvkin gob goqkum layil deexa-raraho Israelam ceeko 
taab wnum, hoo Jahajho haanv hoo Israelam ceekol nyob panum. 

24Hoo Israelv mwam lyoqr orioq lvgab nyob paiya nv mwwg gvdangam Arnon 
hoqgv Ammon nyi tulug gvda vrr Jabbok namgub naaknum, hoggab Ammon nyi 
tulungv gvdaho vrrho ator jaqnum. 

25Hoo Israel nyiilungv soq bopam tulu sam naaknum, hoo Israel nyiilungv 
Hesbon urag Amor nyi tulug bopam mam la hoqg nampam mwlwngam bulv 
naaknum. 

26Hoggab Hesbon hv Amor nyi tulug lvpw at Sihonwg bopam gob nyinum, 
otuqho mwv hoqham Moab lvpw atam nyob paiya layil mwwg gvda mwlwngam 
mwv Arnon pobu namgub naaknum. 

27Hoqgab bemin benbo tulungv soq sib bedo, “Hesbon lo hookumto, kuj ham 
ywrtuj; Sihonwg bopam mam lokta doom dvb mvtuj. 

28Hoggab Hesbon hoqgv wmv lengnum, Sihon bopam hoqgv moiliv bioqlinum. 
Hoqhv Moabg Ar nyookam guiyumnum. hoo Arnonwg aongam lyomeqnum. 

29Moaba! No hengka suto, Kemos nyiilunga, nulam mviya paku! Mwwg ko tuup 
tulungam mwv keleqdvb mvpa kun, hoo mwwg nyem ko tulungam, Amor tulug 
lvpw at, Sihon nyumwb boom pakun. 

30Ho ngulv bulam, Hesbon hoqgv Dibon namgub yuupaq dvb mvpa kun; hoo 
ngulv Nopa namgub gvdangam dooxa dvb mvpa kun; Medeba namgub wm mam 
tolwq pakun.” 

Lvpw At Ognvn Mviyanam 

31Ho Israel nyiilungv Amor nyi tulug gvdaho doonum. 

32Hoo Mojes Jajeram mvqky-maqlam mvm dvb nyi kanamnum, hoo bulv hoqho 
nampam tulungam naareqnum hoo Amor nyi tulu hoqho doon boam ruqlin 
xaanum. 

33Ho bulv tobkur kunv hoo Basan lamtab wknum. Hoo Basanwg lvpw at Og 
bulam ceekol taab lengnum, mwv la mwwg mwlw nyi tulungv Edrei ho nyob 
panum. 

34Hvbmabde At Sw Mojesnvn benum, “Mwam bos maabv, hoggab ngo mwam la 
mwwg nyi tulungam hoo mwwg gvdangam noqg alaqho jipa kun. Hoo Hesbon 
ho doonbo Amor nyi tulug lvpw at Sihonnvn mvnam hvb mwam mvtayin.” 

35Ho mwam, la mwwg ko tuup tulungam hoo mwwg nyi tulungam akkam swwl 
dooma daqdwb bulv nyob pal mengnum. Hoo mwwg gvdangam bulv gumn 
bwwknum. 

Xinam 22 

Balak Balaamnvn Goqnam 

1Ho Israel nyiilungv hoqgv wknv Moabg haapag Jordonam hvvc maatab Jeriko 
ho svmcw mvl doonum. 

2Hoo Amor nyi tulungam Israel nyiilungv hoggub mvknum ham Jippor ko tuup 
Balak mwlwngam kaaknum. 

3Hoo Moabv nyiilungam vc loodab bosnum, hoggab bulv mvqlwnum. Moabv 
Israel nyiilungam vc loodab bosnum. 

4Hoo Moabv Midian nyi axa tulungam benum, “Svv hvvbv nwmw dvxinam hvb 
so nyi tulu si ngulug diis-paapam mwlwngam sija dvxin taiku.” Ho Jippor gv ko 
tuup Balak, hoq moodho Moabg lvpw at gob nyinum, 

5Amau nyiilug gvdag pobu bviywrg, Petor nyookho doonbo Neorg ko tuup 
Balaamnvn, nyi kanam tvl pui bepa mvnum hoo mwam goqta hvl begamv, 
“Kaato, Ijipt hoqgv lengn bo nyiilungam. Bulv swcwg nyuqm mam pumlup paku, 
hoo bulv ngoqg taqcgon vv doodu do. 

6Bulv ngoqgab vcjaqb ator do, hoqgab sija haato, soq nyiilu sam ngoqgab ding-
joog dvl beeto. Ho lokam ngo bulam mviya kamyi nvpv hoo gvda hoqgv bulam 
ruqpaq tayin, hoggab ngo cengdo no hiyam lvqc gab ator kojnamv xinam gob 
swwdwn, hoo hiyam noqg beenamv hv beenam gob nyidwn.” 

7Ho Moab nyi axa tulu ngvla Midian nyi axa tulungv bujongam joody sanam mam 
bulug alaqho bwwlayil wnum. Hoo bulv Balaam dookho haalayil Balak puiyam 
betamnum. 

8Hoo mwv bulam benum, “Soi so dooto, hoo At Swg hog hvl agam gootayin hoqg 
gomcwram ngo nulam betam tayin.” Ho Moabg nyigbo tulungv Balaam lvgab 
doonum. 

9Hoo Pwnbo Balaamnvn haanv benum, “Noqg lvgab doonbo nyi tulu si hiyv?” 

10Hoo Balaam Pwnbon benum, “Moabg lvpw at, Jippor gv ko tuup Balak ngoqg 
dookub kanam nv begamv, 

11‘Kaato, Ijipt hoqgv lengn bo nyiilungv, hoo bulv swcwg nyuqm mam pumlup 
paku. Hoqgab sija mwwg dookub haal bulam dingl-jool beet bvk hvl bedo. Ho 
lokam mwv bulam ceekol nyob paiyal hoo bulam ruqpaq dvb hvdo.’” 

12Pwnbo Balaamnvn benum, “No bulug lvgab wmin gvmabv. No nyiilungam 
beemabv, hoggab bulv xinam nyi ngvku.” 

13Ho Balaam ar komc gorab layil Balakwg nyigbo tulungam benum, “Nulv nulug 
gvdab wkur nuku, hoggab At Sw ngam nulug lvgab wma bvk hvl bedo.” 

14Ho Moabg nyigbo tulungv wknv Balaknvn benum, “Balaam ngulug lvgab 
haaram hvl bede.” 

15Balak lokta nyigbo nyi tulungam, otuqg ham mvqlw yad bvla xibin yaanam nyi 
tulungam kanamnum. 

16Hoo bulv Balaam dookho haanv hoo mwam benum, “Soq sib Jippor gv ko tuup 
Balak bedo: ‘No ngoqg dookub haadwb hog vs-axaq mwwtub saqc maabv, 

17hoggab ngo nam hoggub nyijaqkam koi jaqb xitayin, hoo no hoggv betayin ham 
ngo nyitayin. Haag dvl soq nyiilu sam ngoqgab dingl-jool beetbv.’” 

18Hvbmabde Balaam birwqnum hoo Balakwg nyera tulungam benum, “Balak 
ngam mwwg nam nvmpwho bwwr dvb rupam la hunam jisjaqkam, ngo ngoqg 
Pwnbo At Swg gaml jinam lvvgho ngo nyiwq-nyito dvb nyima do. 

19Ho nulv kam soi anya mwwpa gvdvl doonu to, hoo ngam At Sw hoggv beta dvn 
ham ngo hvraqb cengka tayin.” 

20Hoo Pwnbov ai Balaam dookub haanum hoo mwam benum, “Soq nyi tulu si 
nam goqtab haad nyiloqkam no bulug lvgab gorabl wmin gvto; hvbmabde nam 
ngo hoggv betayin ham no nyitwqto.” 

21Ho Balaam ar komc gorabnv mwwg svdam mam mwx-mvaq layil Moabg 
nyigbo nyi tulu lvgab wmin gvnum. 

Balaamwg Svdam mvla Gumtw 

22Hvbmabde mwwg wggam gab Pwnbo hang lengnum, hoo At Swg gumtwngv 
mwwg ceebio gob nyil lamtaho doqtumnum. Mwv svdam aoho wdul doonum, 
hoo mwwg nyera vnyi go mwwg lvgab wmin gvnum. 

23Hoo lamta paadaho At Swg gumtwngv lyoqr orioqkam mwwg alaqho bwwtwl 
daqdwb kaapanum. Hoo svdamv lamta paada hoqgv rongo lamta yaab tokurl 
wnum. Hoo Balaam svdam mam lamta paadab wkur mvdwb jwwnum. 

24Ho At Swg gumtwngv roo boolug lamta lyobu golo daqnum. 

25Hoo svdamv At Swg gumtwngam kaapanum, ho mwn taqg-loosaq bvliam 
tubnaq-tubraql wnv Balaamwg lvpiangam bvly ho rajabnum. Ho mwv lokta 
mwnwn jwwnum. 

26Ho At Swg gumtwngv wco layil pagoq goqcw ko golo doqtumnum, hoq pagoq 
hoqgv lvqbwq bvkam ho laqc bvkam tobkur taxeqko lamta asaq doomanum. 

27Hwdlo svdamv At Swg gumtwngam kaapa yin, mwn Balaamwg niikumho 
bumanum. Hoo Balaam hang lengrabnv mwv svdam mam mwwg beqnyia lvgab 
jwwnum. 

28Ho At Sw svdam mam agam goom dvb jinum hoo mwn Balaamnvn benum, 
“Hoggv ngo nam nyipa, no ngam soq luum paqta go jwwg yin?” 

29Hoo Balaam svdam mam birwqnum, “Hoggab no ngam pacab mvpa ku. Ngoqg 
alaq so lyoqr orioq doonyiloqkam, ngo nam mengp kunpv.” 

30Hoo svdamv Balaamnvn benum, “Ngo noqg svdam maaiyv, soolo namgub noqg 
swwca bumpwho no ngoqg aoso wma nvm yv? Soq nyinam sib ngo nam nyika 
namyv?” Hoo mwv benum, “Hvb nyika ma.” 

31Ho At Sw Balaam vnyiqkam nyiqbiol At Swg gumtwngam mwwg alaqho lyoqr 
orioqkam puseqtvl lamtaho doqdunam mam kaapa mvnum. Hoo mwwg nyuqm 
mam mwv kedho pvxwnum. 

32Hoo At Swg gumtwngv mwam benum, “Hoggub no noqg svdam mam luum go 
jwwnum? Kaato, no ngoqg lamta hoqgv wxar ko-gab ngo nam ceeko taab 
lengnum. 

33Svdamv ngam kaapa peel hoo ngoqg aga hoqgv luum go asaq lamtab wnum. 
Mwn luum go ngam kaapa peel asaq lamtab wma nyiloqkam nam ngo mengp 
kunpv hoo mwn swwl dood nvpv.” 

34Ho Balaam At Swg gumtwngam benum, “Ngo nyic nyipa ku, hoggab no ngam 
ceekol lamtaho daqnam mam ngo cengk ma. Hoqgab sija, noqg vnyiq kaagaho 
alkuma nyiloqkam, ngo wkur deekun.” 

35Hoo At Swg gumtwngv Balaamnvn benum, “Nyi tulu lvgab wmin gvno, 
hvbmabde ngo nam betamnam gomcwr tulu aro ham beto.” Ho Balaam Balakwg 
nyigbo nyi tulu lvgab wmin gvnum. 

36Hwdlo Balaam haadwk hvl tapa yin Balak mwv mwam kvvrwqtab Moab 
bopamg Arnon pobug vrrko gvdab wrwqnum. 

37Hoo Balak Balaamnvn benum, “Ngo nam goqm dvb nyi kanam maan mviyv? 
Hoggub no ngoqg dookub haamanum? Ngo nam xila maanbo akv yv?” 

38Balaam Balaknvn benum, “Kaato, noqg dookub ngo haapa kun! Ngoqg huqlw 
hoqgv ngo atv hog agam goodwb ator dood yv? At Sw ngoqg agamlo hog nvk 
gomcwram vlwq jitayin, ham ngo hoggub nyijaqkam goodwb nyitayin.” 

39Ho Balaam Balak lvgab wmin gvnum, hoo bulv Kiriat-hujot ho haaknum. 

40Hoo Balak hvvbam la sviyangam pwr jinum, hoo Balaam nvla mwwg lvgab 
nyigbo nyi tulu gab kanam jinum. 

41Hoo arho Balak Balaamnvn boolayil Bamot-baalwb caagnum, hoo hoq hoqgv 
mwv nyiilu meegwn kaapanum. 

Xinam 23 

Balaamwg Otuqcob Gamt tonam 

1Hoo Balaam Balaknvn benum, “Ngoqg gab yugw loq kvn go mvto, hoo hvvb loq 
kvn go hoo yaap tvmwr loq kvn go mwx-mvaq apto.” 

2Balaamwg benam hvbjaq Balak nyinum. Hoo Balak la Balaam yugw gwwx 
cwrho hvvb dorg la yaap tvmwr dorg jinum. 

3Hoo Balaam Balaknvn benum, “Noqg boyuqnam aky jik bviywrho daqto, hoo 
ngo wtayin. Lokam At Sw ngam haal kvvrwq tayin, hoo hoggv mwv ngam kaatam 
tayin ham ngo nam betam tayin.” Hoo mwv asarko puutu aob caonum, 

4hoo Pwnbov Balaamnvn wrwqnum. Hoo Balaam mwam benum, “Ngo yugw kvn 
go mwx-mvaq paku hoo yugw gwwx cwrho ngo hvvb dorg la yaap tvmwr dorg 
aky jipa kun.” 

5Hoo At Sw Balaamwg agam ho gomcwram jilwqtvl hoo benum, “Balak dookub 
wkur nuku, hoo soq sib no agam gootayin.” 

6Hoo mwv mwwg dookub wkur kunum, hoo kaato, mwv la mwwg nyigbo 
nyiilungv mwwg boyuqnam aky jik bviywrho doqdul doonum. 

7Hoo Balaam mwwg nyiqry kaanam mam betaml benum, “Ngam Aram hoqgv 
Balak, dou-caga daiyag puutu hoqgv Moabg lvpw atv boa paku: ‘Haato, ngoqgab 
Jakubnvn ding-jool beetbv, hoo haato, Israel nyiilungam gamt tolwqto!’ 

8Hiyam Pwnbog beemanam tulu ham ngo hoggub dingl-jool beela tayin? Hiyam 
At Sw gamt tomanam tulu ham, hoggub ngo gamt tola tayin? 

9Hoggab wlw ao hoqgv ngo mwam kaadwn, yorn ao hoqgv mwam ngo kaadwn; 
kaato, nyiilungv vp-cwkwb doodo, gvdag nyob hoolu ho xitaq maap kun! 

10Hiyv Jakubg diimwram xila dvn ho hoqg jeqpy deen gonkam hiyv xila dvn? 
Ngam jvqtw bo nyiib nyitwl sim tvbv, hoo ngoqg vtwr-anya ngam mwwg hvb 
nyim tvbv!” 

11Hoo Balak Balaamnvn benum, “Hoggv no ngam nyipa kun? Ngoqg ceebiongam 
dingl-jool beem dvb ngo nam boanum, hoo kaato, no hog akkam nyikma 
hvbmabde bulam ya lvqc cikub paku.” 

12Hoo mwv birwqnv benum, “Ngoqg agam so At Sw hognvk gomcwram vlwq 
jitayin ham ngo agam gootwq kima dvn yv?” 

Balaamwg Lwnyi dvb Gamt tonam 

13Hoo Balak mwam benum, “Anya mwwpa gvdwl ngoqg lvgab asaq nyookub 
haamin gvto, hoq hoqgv bulam kaapa tayin. No nyi meegwn kaapa twqtayin hoo 
nyi mwlwngam no kaapa ram. Ho bulam hoq hoqgv ngoqgab dingl-jool beetbv.” 

14Hoo mwv mwam Pisga puutu aog, Jopimg rongob bool wgnum, hoo yugw kvn 
go mvnum hoo yugw gwwx ho hvvb dorg la yaap tvmwr dorg aky jinum. 

15Balaam Balaknvn benum, “Noqg boyuqnam aky jik bviywrho daqya to, ho ngo 
tolo At Swn kvvrwq mins taden.” 

16Hoo At Sw Balaamnvn wrwqnum hoo mwwg agamho gomcwram jilwq tvl hoo 
benum, “Balak dookub wkur gvdwl, soq sib no agam mam goota.” 

17Hoo mwv mwwg dookub haaknum, hoo kaato, mwv la mwwg nyigbo nyiilungv 
mwwg lvgab boyuqnam aky jik bviywrho doqdul doonum. Hoo Balak mwam 
benum, “Hoggv At Sw agam goopa ku?” 

18Hoo Balaam mwwg nyiqry kaanam mam betaml hoo benum, “Balak, Gorabto, 
hoo tato; Jippor gv ko tuupa, ngam ruucw kwrgabto: 

19Pwnbov nyi ma, ho mwv vm mvvdwb, ho nyia ko tuup hvb nyitwl, ho mwv 
mwwg mwwjam kwly dvb. Mwv hoggv benum, hoo ham mwv nyiyum maadwn 
i? 

20Kaato, ngam lvqc cim dvb gaml jipa ku: mwv lvqc cipa ku, hoo ngo ham jikur 
lakram. 

21Mwv Jakubg dvparho almab haata boam mvturl aplakma, ho Israel nyi tulug 
vs-axaqtanam mam kao cookma. Pwnbo At Sw bulug lvgab doodo, hoo bulug 
pengko ho lvpw at akv goqr rodo. 

22Pwnbov bulam Ijipt hoqgv boolinum hoo bul gab mwv talin vrrw hvb nyidwn. 

23Hoggab Jakubnvn ceeko dvb gwwn-nyiqry dooma, Israel nyiilungam ceekol 
sootu-xaaram mvnbo dooma; soq sib Jakub nvla Israelam sija betayin, ‘Pwnbov 
hog swrv nyipa kun!’ 

24Kaato, nyiilungv! Sony nyot nyem ak hvb ator jaqb daqrab dvn hoo sony nyot 
akv hoggub atv juqrab sudwn hvb; hoq cex deenam ham cex maady deedib 
cexnam hijum mam twwma deedib bulv doonu maadwn.” 

25Hoo Balak Balaamnvn benum, “Bulam dingl-jool beekam maabv hoo bulam 
lvqc gokam cimabv.” 

26Hvbmabde Balaam Balaknvn birwql benum, “Nam ngo bema namyv, ‘At Sw 
hoggv ngam betwk hvtayin ham ngo bitwq tayin hvma namyv’?” 

27Hoo Balak Balaamnvn benum, “Soq haato, ngo nam asaq nyookub wgtayin. 
Lokam hoqho Pwnbo mwwlwq tvl no bulam ngoqgab dingl-jool hoqgv beedwb 
nyikam twqto.” 

28Ho Balak Balaamnvn Peor puutu aob boocanum, hoq hoqgv diixa-rarangam 
kaabol kaapanum. 

29Hoo Balaam Balaknvn benum, “Ngoqgab yugw loq kvn go mvto hoo hvvb loq 
dor kvn go hoo yaap tvmwr loq dor kvn go mwx-mvaqto.” 

30Hoo Balak Balaamwg benam jaq hvb nyiknum, hoo yugw gwwx ho hvvb dorg 
la yaap tvmwr dorg aky jiknum. 

Xinam 24 

Balaamwg Luum dvb Gamt Tonam 

1Hwdlo At Sw Israel nyiilungam lvqc cidwb mwwlwqnam mam Balaam kaapa 
tvl, mwv asaq moodam yuma tuuka taab wnam hvb wmanum, hvbmabde mwwg 
nyuqmv deexa-rara daiyab tuugabl doonum. 

2Hoo Balaam mwwg vnyiqkv Israel nyi tulug nyob-nyobub svmcw ho paal 
doonam mam piorabl kaapanum. Hoo Pwnbog Yalv mwwg aoho haanum, 

3hoo mwwg nyiqry kaal betam mvdwb benam mam mwv benum, “Beyor gv ko 
tuup Balaam gamt tonamv, nyi akwg gamt tonamv hiyvg vnyiqkam mvkonum, 

4Pwnbog gomcwram tato mwv gamt tonam, Mwlwngam koi yaanbo Pwnbog 
nyiqriam kaanamv, mwwg vnyiqho kaadar lala dvb haadwn: 



314 

 

 
Nyishi 

© 2016 Bible society of India. 
 

 
 

 

5Jakuba, noqg tombungv, Israela, noqg svmcwngv hog hwdgo kangam do! 

6Pvng svvnv bvly taqpwn hvb aaso kiyob svvnam hvb, pobu soiyoq ho boolu tulu 
hvb, At Sw alos tulungam liipa kun hvb, sidar svvn tulungv iss bviywrho doonbo 
hvb nyido. 

7Mwwg uppum tulu hoqgv issiv tolin tayin, hoo mwwg mvmv iss mwlwho 
dootayin; mwwg lvpw atv Agagnvn koi yaatayin, hoo mwwg lvpw-hatiam 
yuutayin. 

8Pwnbov mwam Ijipt hoqgv boolinum hoo mwwg gab mwv nyoro talin vrrw hvb 
nyidwn; mwwg ceebio nyob tulungam, mwv dvmeq tayin, hoo bulug alongam 
vmwq gob mvtayin hoo mwwg uppuq lvgab bulam vblwq tayin. 

9Mwv tuuku-tuulanum, mwv sony nyot ak hvb hoo sony nyot nyem hvb gel 
karnum; hiyv mwam muu nyotayin? Hiyv nam lvqc cinbov hv xinam jaqkv, hoo 
nam beenbo akam beepa kun.” 

10Hoo Balak Balaamnvn vc loodab hang lengnum, hoo mwwg alaqkam mwv 
nyumt kwrwqnum. Hoo Balak Balaamnvn benum, “Ngoqg ceebiongam beem 
dvb nam ngo goqnum, hoo kaato, no bul gab luum yaag lvqc cipa ku. 

11Hoqgab sija no noqg atwg nyookub ken ku. Ngo benum, ‘Jvqtw jaqb ngo nam 
xidwb mwwnum,’ hvbmabde At Sw ngam hoqg xidwb mwwnam mam nootul ap 
paku.” 

12Hoo Balaam Balaknvn benum, “Noqg ngam pui bem dvb kanamnam nyi tulu 
ham ngo bemanam yv, 

13‘Balak ngam nam namgub rupam la hunam jis jaqkam ngo At Swg gomcwr 
betwk hvnam arongam betayin hvnum, alboam nyis jaqkam ho almanam nyis 
jaqkam ngoqg mwwlwq ma. Hoggv At Sw bedwn, ngo ham betayin’? 

14Hoo sija kaato, ngoqg nyiilu dookub ngo wde kun. Haato, kokw aalam, hoggv 
soq nyiilu si noqg nyiilu gab nyitayin, ngo nam cengm tayin.” 

Balaamwg Vtwr-anyab Gamt tonam 

15Hoo mwwg nyiqry kaal agam betam tvk hvl benam mam mwv, benum, “Beyor 
gv ko tuup Balaamwg gamt tonam, nyi akwg gamt tonamv hiyvg vnyiqkam 
mvkonum, 

16Pwnbog gamt tonam gomcwram hiyv tadwn, hoo Mwlwngam koi yaan bog 
cenglaqkam cengnbov, Mwlwngam koi yaanbo Pwnbog nyiqriam kaanamv, 
mwwg vnyiqho kaadar lala dvb haadwn: 

17Ngo mwam kaanam, hvbmabde sija ma; ngo mwam kaapanam, hvbmabde 
ogum ma: Jakub hoqgv takarv lengtayin, hoo lvpw atwg beqnyiangv Israelwg 

hoqgv swwlin tayin; hoqhv Moabg tuqt talongam jwwdub tayin hoo Setwg ko 
tuup mwlwngam vmwq gob mvtayin. 

18Idom mam mviya tayin; Seir samkam mwwg ceebio tulungv mviya tayin. 
Israelv atorjaqb nyidudo. 

19Hoo Jakub hoqgv bulam caatam-caabaql mvtayin bopam tuluho swwyul doon 
boam twryum tayin!” 

20Ho mwv Amalek nyiam kaanum hoo mwwg nyiqry kaal betam mvdwb agam 
jinam mam benum, “Amalek si nyob tulu pengko hoqgv otuqjaqb atorbo nyobv, 
hvbmabde hoqg twrkiq-twrma de moodv hvvnwq paku.” 

21Hoo mwv Kenait tulungam kaanum, hoo mwwg nyiqry kaal betam mvdwb 
agam jinam mam benum, Cwql swwnamv noqg doogwb nyidwn, hoo noqg 
osupam wlw aoho subl appan 

22Hvbsujaqkam, Kainnvn wm partayin hwdlo Assur nam nyumwb aadob bool 
wgtayin.” 

23Hoo mwv mwwg nyiqry kaal betam mvdwb agam jinam mam benum, “Oa, hiyv 
dootayin hwdlo Pwnbov soq sam nyiyi kun? 

24Hvbmabde iss jaajv Kittim hoqgv haatayin Assuram la Eberam hentwr-kaas 
dvb mvtayin; hoo mwam kam twrkiq-twrmab twryum tayin.” 

25Ho Balaam gorab kunv mwwg atwg nyookub wkur kunum. Hoo Balak kam 
mwwg lamtab wknum. 

Xinam 25 

Peorho Baalnvn Xumnam 

1Hwdlo Israel nyiilungv Sittimho dooyikho, nyiilungv Moabg nyem ko tulu lvgab 
yocu-yabiob nyinum. 

2Soq tulu si nyiilungam bulam pwnbo tulungam pwr jim dvb goqnum, hoo 
nyiilungv dvnum hoo bulug pwnbo tulungam xumnum. 

3Ho Israelv atv mwv Peorg Baal luukam tulwq sunum. Hoo At Sw Israel nyi tulug 
aoho vcjaqb hang lengnum. 

4Hoo At Sw Mojesnvn benum, “Nyiilu peelo bo tulungam naato hoo bulam 
doonyi ho At Swg agaho paqyin to, ho At Swg vcjaqb hang lengnamv Israelwg 
dook hoqgv wkurl wleqtai.” 

5Hoo Mojes Israelwg nyegam tulungam benum, “Hiyv bulv atv Peorg Baal 
luukam tulwq sun boam nulv nyiicwr-cwrxiv mwwg nyi tulungam mengtayin.” 

6Hoo kaato, hwdlo bulv kvvrwq minsko tombu haagaho nyix-riidul dooyikho, 
Mojes la nyi dvpar mwlwngv kaapa dvb, Israelwg nyiilu nyi ak Midian nyem ak 
mwwg imiqho boal haagnum. 

7Hwdlo nyub Aaron ko tuupwg Eleajarwg ko tuup Pinehas ham kaapanum, ho 
mwv nyi dvpar hoqgv gorabl wlayil mwwg alaqho nwwxo soog naanum 

8hoo Israel nyi hoqg dook pwqlwb haamin gvnv Israel nyi ham la hoqg nyem 
ham bunyiam kepo ho nwqlwql nwwxnum. Ho swlin-momin nyinamv Israelwg 
nyiiluho nyingin kunum. 

9Hvbsujaqkam, hoqg swlin-mominho sikbo nyiv lwwyw camnyi gola lwwyw vpy 
gob nyinum. 

Pinehaswg Hwrcwnam 

10Hoo At Sw Mojesnvn benum, 

11“Nyub Aaron ko tuupwg Eleajarwg ko tuup Pinehas Israel nyiilug pengko ho 
ngoqg hang lengtwrnam mam wpaq mvpa ku, mwv ngoqg kaaneqnam lvgab 
kaaneql mingnum, hoqgab ngo Israel nyiilungam ngoqg kaaneqko ho twryum 
maanum. 

12Hoqgab mwv benam, ‘Kaato, ngo mwam ngoqg swrso pvvb birnam mam jigyin, 

13hoo hoqhv mwwgab dootayin hoo mwam la mwwg hotam tulungam nyubwb 
pvvb birnamv kuiyum namgub dootayin, hoggab mwv mwwg Pwnbo gab 
kaaneqdo hoo Israel nyiilug nyic kwly gab pwr jinum.’” 

14Israel nyi ak Midian nyem lvgab mengtaqnam hoqg eminv Salug ko tuup Jimri, 
Simeon nyob dvpar ab hoolu hoqg peelo bob nyinum. 

15Hoo Midian nyem hoqg eminv Kojbi, Jur gv nyem kov, Midian nyob pengko 
hoqg peelo bo nyem koob nyinum. 

16Hoo At Sw Mojesnvn agam goonv begamv, 

17“Midian nyi tulungam hentwr-kaas mvgdvl hoo bulam jwwtab to, 

18hoggab bulv nulam vm mvvl hentwr-kaas dvb mvpa ku, ho Peorho bulv nulam 
jinyioqnum, hoo Midianwg peelo bo nyem ko, bulug any-bwrm Kojbinvn Peorho 
swlin-momin nyiyik aalho mengknum.” 

Xinam 26 

Nit Ko Hosiqkam Xikanam 

1Swlin-mominv wxo kokw so, At Sw Mojes nvla nyub Aaron gv ko tuup 
Eleajarnvn benum, 

2“Israel nyiilug dvpar mwlwngam xika to, ab vxig imiq dvparam, Israel ho nyob 
palaq deenbo nyi mwlwngam vnyw camnyi akambo hoqgv naarab layil hoq 
odum mam no xika to.” 

3Hoo Mojes la nyub Eleajar nyi tulug lvgab Moab lywpag Jordon pobug Jeriko ho 
bulam agam gool begamv, 

4At Sw Mojesnvn gaml jinam hvb xika to. “Vnyw camnyi akambo hoqgv naarab 
layil hoq odum nyiilungam xika to,” Israel nyiilungv Ijipt hoqgv lengk bo tulungv 
soq si: 

5Reuben, Israelwg ko tuup vbw cociqkv; Reubenwg ko tuupv: Hanok, Hanokwg 
nyob tulu gob nyiknum; Pallu, Pallug nyob tulu gob nyiknum; 

6Hejron, Hejronwg nyob tulu gob nyiknum; Karmin, Karmig nyob tulu gob 
nyiknum. 

7Soq tulu si Reubenwg nyob hoolu hoqg nyiv, hoo bulug nyiingv 43,730 kunum. 

8Hoo Pallug ko tuupv Eliyab. 

9Eliyabg ko tuupv: Nemuyel, Datan, hoo Abiram. Soq tulu si Datan la Abiram, nyi 
dvpar hoqgv xuqlinum, hwdlo bulv At Swn bidu-bel tamab ceeko yikho, hiyv 
Mojes nvla Aaronnvn Kora dvpar ajin lvgab bidu-bel tamab ceekonum 

10hoo swcwngv gamkoqnv bulam Kora tulu lvgab lvkin gob dvmeqnum, hwdlo 
bulug dvparv siyikho bulam wm lvgab 250 nyiingam dvmeqnum, hoo soq tulu si 
bul gab beonam gob nyiknum. 

11Hvbmabde Korag ko tuup tulungv simanum. 

12Simeon ko tuup bulug nyob hoolu hoqgv: Nemuyel, Nemuyelwg nyob tulu gob 
nyiknum; Jamin, Jaminwg nyob tulu gob nyiknum; Jakin, Jakinwg nyob tulu gob 
nyiknum; 

13Jera, Jera gv nyob tulu gob nyiknum; Soul, Soulwg nyob tulu gob nyiknum. 

14Soq tulu si Simeon gv nyob hoolu hoqg nyiv 22,200 kunum. 

15Gad gv nyob hoolu hoqg ko tuupv: Jepon, Jeponwg nyob tulu gob nyiknum; 
Haggi, Haggi gv nyob tulu gob nyiknum; Suni, Sunig nyob tulu gob nyiknum; 

16Ojni, Ojni gv nyob tulu gob nyiknum; Eri, Eri gv nyob tulu gob nyiknum. 

17Arod, Arod gv nyob tulu gob nyiknum; Areli, Areli gv nyob tulu gob nyiknum. 

18Soq tulu si Gad gv ko tuup nyob hoolu hoqg nyiv, hoo bulug nyiingv 40,500 
kunum. 

19Judag ko tuupv Er la Onan; hoo Er la Onan Kanaan gvdaho siknum. 

20Hoo Judag nyob hoolu hoqg ko tuupv: Sela, Selag nyob tulu gob nyiknum; Perej, 
Perejwg nyob tulu gob nyiknum; Jera, Jerag nyob tulu gob nyiknum. 

21Hoo Perejwg ko tuupv: Hejron, Hejronwg nyob tulu gob nyiknum; Hamul, 
Hamulwg nyob tulu gob nyiknum. 

22Soq tulu si Judag nyob hoolu hoqgv xikum kunamv 76,500 kunum. 

23Issakarwg nyob hoolu hoqg ko tuupv: Tola, Tolag nyob tulu gob nyiknum; 
Puba, Punig nyob tulu gob nyiknum; 

24Jasub, Jasubwg nyob tulu gob nyiknum. Simron, Simrong nyob tulu gob 
nyiknum. 

25Soq tulu si Issakarwg nyob hoolu hoqgv xikum kunamv 64,300 kunum. 

26Jebulunwg nyob hoolu hoqg ko tuupv: Sered, Seredag nyob tulu gob nyiknum; 
Elon, Elonwg nyob tulu gob nyiknum; Jahleel, Jahleel gv nyob tulu gob nyiknum. 

27Soq tulu si Jebulunwg nyob hoolu hoqgv xikum kunamv 60,500 kunum. 

28Josapg nyob hoolu hoqg ko tuupv: Manasse la Iprayim. 

29Manasse ko tuupv: Makir, Makirg nyob tulu gob nyiknum. Makir Gilead abwb 
nyinum; Gilead, Gileadwg nyob tulu gob nyiknum. 

30Soq tulu si Gilead ko tuup tulungv: Iejer, Iejerwg nyob tulu gob nyiknum; 
Helek, Helekwg nyob tulu gob nyiknum; 

31hoo Asriyel, Asrielwg nyob tulu gob nyiknum; hoo Sekem, Sekemwg nyob tulu 
gob nyiknum; 

32hoo Semida, Semidag nyob tulu gob nyiknum; hoo Heper, Heperwg nyob tulu 
gob nyiknum. 

33Heperwg ko tuup Jelopehad ko tuup doomanum, hvbmabde nyem kov 
doonum. Hoo Jelopehadwg nyem ko tulug eminv Mala, Noa, Hogla, Milka, hoo 
Tirja. 

34Soq tulu si Manasseg nyob hoolu hoqgv xikum kunamv 52,700 kunum. 

35Soq tulu si Iprayimg nyob hoolu hoqg ko tuupv: Sutela, Setulag nyob tulu gob 
nyiknum; Beker, Bekerwg nyob tulu gob nyiknum; Tahan, Tahanwg nyob tulu 
gob nyiknum. 

36Hoo soq tulu si Sutela ko tuup tulungv: Eran, Eranwg nyob tulu gob nyiknum 

37Soq tulu si Iprayimg nyob hoolu hoqgv xikum kunamv 32,500 kunum. Soq tulu 
si Josapg ko tuup nyob hoolu hoqg nyobv. 

38Benjaminwg nyob hoolu hoqg ko tuupv: Bela, Belag nyob tulu gob nyiknum; 
Asbel, Asbelwg nyob tulu gob nyiknum; Ahiram, Ahiramwg nyob tulu gob 
nyiknum. 

39Sepupam, Sepupamwg nyob tulu gob nyiknum; Hupam, Hupamwg nyob tulu 
gob nyiknum. 

40Hoo Belag ko tuupv Ard la Naaman: Ard, Ardwg nyob tulu gob nyiknum; 
Naaman, Naamanwg nyob tulu gob nyiknum. 

41Soq tulu si Benjaminwg nyob hoolu hoqgv xikum kunamv 45,600 kunum. 

42Soq tulu si Danwg nyob hoolu hoqg ko tuupv: Suham, Suhamwg nyob tulu gob 
nyiknum. Soq tulu si Danwg nyob hoolu nyobv. 

43Suhamwg nyob hoolungam xikum kunamv 64,400 kunum. 

44Aserwg nyob hoolu hoqg ko tuupv: Imna, Imnag nyob tulu gob nyiknum; Isbi, 
Isbig nyob tulu gob nyiknum; Beriya, Beriyag nyob tulu gob nyiknum. 

45Beriyag ko tuup tulungv: Heber, Heberwg nyob tulu gob nyiknum; Malkiyel, 
Malkiyelwg nyob tulu gob nyiknum. 

46Hoo Aserwg nyem ko eminv Sera. 

47Soq tulu si Aserwg nyob hoolu hoqgv xikum kunamv 53,400 kunum. 

48Naptalig nyob hoolu hoqg ko tuupv: Jahjeel, Jahjeel gv nyob tulu gob nyiknum; 
Guni, Gunig nyob tulu gob nyiknum; 

49Jejer, Jejerwg nyob tulu gob nyiknum; Sillem, Sillemwg nyob tulu gob nyiknum 

50Soq tulu si Naptalig nyob hoolu hoqgv xikum kunamv 45,400 kunum. 

51Soq tulu si Israel nyiilungam xikum kunamv 601,730 kunum. 

52At Sw Mojesnvn agam goonv begamv, 

53“Soq gvda tulu sam otu nvvsiq mvdwb bulug nyob dvpar nyi mvqlwngam kaal 
horpin-hora tayin. 

54Nyob mvqlw boam no mvqlw go otu nvvsiq mvdwb jitayin, hoo anyo bo 
nyobam anyo go otu nvvsiq mvdwb jitayin; nyob vx-cwram bulug naady sanam 
mam hingky jaqb jitayin. 

55Hvbmabde gvdangam tak cingdvl horpin-hora tayin. Bulug ab hoolug nyob 
eminho bulv otungam naatayin. 

56Bulug otu nvvsiq deenam sam nyi mvqlw bo la anyo bo pengko ho tak cingl 
horpin-hora tayin.” 

57Soq tulu si Lebi nyi tulug nyob hoolungv: Gerson, Gersonwg nyob tulu gob 
nyiknum; Kohat, Kohat gv nyob tulu gob nyiknum; Merari, Merarig nyob tulu 
gob nyiknum. 

58Soq tulu si Lebig nyob hoolungv: Lebi nyobub, Hebron nyobub, Mahli nyobub, 
Musi nyobub, Kora nyobub nyiknum. Hoo Kohat Amramwg abwb nyiknum. 

59Lebi nyem ko Ijipt gvdaho ko bwwnamv, Amramwg nywxw hoqg eminv 
Jokebed. Hoo mwn Amramnvn Aaron nvla Mojes hoo bulug bwrm Miriyamnvn 
ko bwwjnum. 

60Hoo Aaron gab Nadab, Abihu, Eleajar, hoo Itamar lengnum. 

61Hvbmabde Nadab la Abihu hwdlo bulv At Sw agaho wm parm dvb bemanam 
mam pargam gab bulv siknum. 

62Hoo nyega ko pool bargwb akambo hoqgv naarab layil hoq odum mam xikum 
kunamv 23,000 kunum. Hoggab bulam Israel nyiilungam xika ko ho xitaq 
maanum, hoggab Israel nyiilungam otu nvvsiq mvdwb jikho bulam jitaq 
maanum. 

63Soq tulu sam Mojes la nyub Eleajar Israel nyiilungam Moab lywpag Jordon 
pobug Jeriko ho xika kunum. 

64Hvbmabde Mojes la nyub Aaron bunyiv Israel nyiilungam Sinai deexa-raraho 
xika kunam nyi akjijaqkam xium maab xilwq kunum. 

65Hoggab At Sw bulam benum, “Bulv deexa-raraho sitayin.” Jepunneg ko tuup 
Kaleb la Nunwg ko tuup Josuanvn apaq twqtwl, hoqg lvvgho akjijaqkam apaq 
maanum. 

Xinam 27 

Jelopehadwg Nyem Ko Tulu 

1Ho Josap gv ko tuup Manasse, ho Manasse hoqgv nyob, ho Makirg ko tuup, ho 
Gileadwg ko tuup, ho Heperwg ko tuup Jelopehad hoqgv lengn bo nyem ko tulug 
eminv: Mala, Noa, Hogla, Milka, hoo Tirja. 

2Hoo bulv Mojes la nyub Eleajarwg agaho hoo nyi dvparg peelo bo tulug agaho, 
bulv kvvrwq minsko tombu haagaho daqtwl begamv, 

3“Ngulug ab tulungv deexa-raraho sinkun. Mwv Korag ajin tulu lvgab At Swn 
ceekol nyimin gvmanum, hvbmabde mwwg atwg nyic gab sinum. Hoo mwv ko 
tuup doomanum. 

4Hoqgab hoggub ngulug abwg nyobam mwv ko tuup doomak hvl mwwg nyob 
hoqgv naapaq tayin? Ngulug ab tulug vbw-bor tulug pengko hoqgv ngulam 
gumnam jit bvk hvl koonam.” 

5Mojes bulug bvrwqkam At Swg agaho baqa jinum. 

6Hoo At Sw Mojesnvn benum, 

7“Jelopehadwg nyem ko tulungv kvtaq bedo. Bulug abwg vbw-bor tulug pengko 
hoqgv bulug ab tulug gumn otu nvvsiq deenam mam no bulam jito. 

8Hoo no Israel nyiilungam agam goog dvl beto, ‘Nyi akv ko tuup doomab 
sibaloqkam, mwwg otu nvvsiq deenam mam no mwwg nyem koam jitayin. 

9Hoo mwwg nyem ko dooma baloqkam no mwwg otungam mwwg vbw-boram 
jitayin. 

10Hoo mwv vbw-bor dooma baloqkam, no mwwg otungam mwwg abwg vbw-
bor tulungam jitayin. 

11Hoo mwwg abv vbw-bor dooma baloqkam, no mwwg otungam mwwg nyob 
imiq lwkw nyiam jitayin, hoo ham gumn nvvsiq tayin. Hoo soq gaml sam la pvvb 
sam Israel nyiilungv At Sw Mojesnvn gaml jinam hvb nyil dootayin.” 

Josua Mojesg Kwlib Nyisiq kunam 

12At Sw Mojesnvn benum, “Soq Abarim puutu aob caoto hoo Israel nyiilungam 
ngoqg jiknam gvdangam kaaka to. 

13Hwdlo no ham kaaxo kokwngam, noqg vbw Aaron gv nyinam hvbkalam, no 
kam noqg nyiilungam lvkin gob goqkum tayin, 

14hoggab hwdlo nyi dvparv Jin deexa-raraho yolu doiyikho nulv ngoqg 
gomcwram bidu-bel tamab ngam ceekonum, bulam iss twwdwb mvlin jikwg 
vnyiq kaagaho ngam dvrwq bob pvvmanum.” (Soq tulu sam Jinwg deexa-rarag 
Kadeswg Meriba iss ho nyinum.) 

15Mojes At Swn agam goonv begamv, 

16“Nyi mwlwg swwgam jinbo Pwnbo, At Sw nyi loq ak nyi dvparam nyig mvdwb 
xuqlin to 

17hiyv bulug otuqb wdy boloq hoo bulug agaho haady boloq, hiyv bulam leng 
deen boloq hoo bulam haag deen boloq, hoo At Swg nyi dvparam sviya pvtwho 
sviya rvky doomanam hvb nyim mvmabv.” 

18Ho At Sw Mojesnvn benum, “Nunwg ko tuup Josuanvn naato, hiyv nyilaq-
belaqnan ator Yalam doogdvn, hoo noqg alaqkv mwwg aoho idaqto. 

19Nyub Eleajar gvla nyi dvparg agaho mwam daqm to, hoo bulug vnyiq kaagaho 
no mwam ator jigdvl kanam tuku. 

20Noqg gaml-ator meegwn mwam jitayin, ho Israel nyiilug dvpar mwlwngv 
mwam tvjw tayin. 

21Hoo mwv nyub Eleajar agaho daqtayin, ho mwam Urim hoqg pw-ngam At Swg 
agaho hwwm tayin. Mwwg gomcwr ho bulv lvvgwb lengtayin, hoo mwwg 
gomcwr ho bulv urab haatayin, mwv la Israelwg nyiilu mwlw dvparv mwwg 
lvgab nyimin gvtayin.” 

22Hoo Mojes At Swg gaml bekjaqb nyiknum. Mwv Josuanvn naalayil nyub Eleajar 
gvla nyi mwlwg dvpar agaho daqmnum, 

23hoo mwv mwwg alaqkam mwwg aoho idaqtvl At Sw Mojes lvgab agam 
doonam hvb mwam ator jil kanam kunum. 

Xinam 28 

Looxiam Aky Jinam 

1At Sw Mojesnvn agam goonv begamv, 

2“Israel nyiilungam gaml jil betam to, ‘Ngoqg akiam, ngoqg dvsam akiam, ngoqg 
sungam bo akiam, xuqlin kunam moodho nulv ngam hingky jaqb jito.’ 

3Hoo no bulam beto, soq sib nulv At Swn dvs akiam jitayin: aal looxiam vnyw 
nywg bo un-tar gvma bo yaap dornyi go jiky tayin. 

4Dorgwn aram jitayin, hoo dorgwn ariyum mam jitayin; 

5albo wtwngam ipa wyw hoqgv ak dvs aky gob, ho hin ak hoqgv oum go 
tubjabnam kutiam jitayin. 

6Soq sib lwxiam aky jidwb nyitayin, hogloq ham Sinai Puutuho At Swn sungam 
bo dvs aky gob jidwb bir kunum. 

7Sviya dor-dor gab hin ak hoqgv oum go twws akiam jitayin. Hoqham Dvrwqbo 
Wrwho At Swg twws aky gob tooj tayin. 

8Sviya dorgwn ham ariyum mam aky jito. Aram dvs aky gob la twws aky gob 
jinam hvb no ham At Swn sungam bo dvs aky gob jitayin. 

Doonu Aalam Aky Jinam 

9“Doonu Aalam, vnyw nywg bo un-tar gvma bo sviya dornyi go, hoo albo wtw 
ipa wyw hoqgv vnyi go dvs akiam kuty lvgab mviyo tvl, hoo hoqg twws akiam 
jito: 

10lwxiam dvsam la twws akiam jinam lvvg hoqgv, soq sib Doonu Aalam lwxiam 
boyuqnam aky gob jitayin. 

Pool-poolam Aky Jinam 

11“Nulv pool bvrxiam, At Swn nulug boyuqnam akiam jitayin: svv hvvtw hoqgv 
hvvb dornyi go, yaap tvmwr dorg, vnyw nywg bo un-tar gvma bo yaap kvn go 
jitayin; 

12ho hvvb dor-dorgab albo wtwngam ipa wyw hoqgv oum go, ho mviyonam 
kutiam dvs aky gob jitayin, hoo yaap dor-dorgab albo wtwngam ipa wyw hoqgv 
vnyi go, ho mviyonam kutiam dvs aky gob jitayin; 

13hoo sviya ko dor-dorgab albo wtwngam saryw hoqgv sarg, ho mviyonam 
kutiam dvs aky gob jitayin; boyuqnam akiam At Swn sungam bo dvs aky gob 
jitayin. 

14Hvvb dor-dorgab bulv twws akiam hin ak hoqgv papo go, ho yaap dor-dorgab 
twws akiam hin ak hoqgv oum go, hoo sviya dor-dorgab hin ak hoqgv oum go 
jitayin. Soq sib boyuqnam akiam pool-poolam jil vnyw nywpwngam aky jitayin. 

15Hoq tulu lvgab bimp dorg kam nyic aky gob At Swn jitayin; soq sam lwxiam 
boyuqnam la twwnam aky jinam lvgab jitaq tayin. 

Dvtv Durum Aky Jinam 

16“Vnywg otuq poolwg aal camleq loopiv At Swg Dvtv Durum dvnamv, 

17hoo hoqg poolwg camleq loong aal hoqgv sookuml soonam mam nyirab dvn. 
Aal kvn go opap kiilwq maanam wtwngam dvdwb nyitayin. 

18Otuq aalam dvrwqbo dookum mam dooto. Nulv dooxa-daqya bo bon akkam 
nyimabv, 

19hvbmabde dvs akiam la boyuqnam akiam At Swn jito: svv hvvtw hoqgv hvvb 
dornyi go, hoo yaap tvmwr dorg, vnyw nywgbo un-tar gvma bo yaap loq dor kvn 
go jito; 

20albo wtwngam la kuty mviyonam mam dvs aky gob jito; hvvb dor-dorho ipa 
wyw hoqgv oum go, hoo yaap tvmwr dor-dorho wyw hoqgv vnyi go jito; 

21ho wyw hoqgv ak sviya kvn ho jitayin; 

22nulug nyic kwly gab pwr jidwb, sibin bimp dorg kam nyic gab aky jitayin. 

23Nulv soq tulu sam ar roxiam lwxiam boyuqnam aky jinam lvgab jitayin. 

24Hoq hvb nulv aal kvn go aal looxiam nulv dvs hoqgv dvsam At Swn sungam bo 
dvs aky gob jitayin. Soq sam lwxiam boyuqnam la twwnam aky jinam lvgab 
jidwb nyitayin. 

25Hoo nulv aal kvn go dvrwqbo dookum mam doodwb nyitayin. Nulv dooxa-
daqya bo bon akkam nyimabv. 

Jurpiq Durum gab Aky Jinam 

26“Aaxy-aaram lengco boam jid aalam, hwdlo nulv nit am mam At Sw gab dvs 
aky gob nulug Jurpiq Durum dvdam jiyikam, nulv dvrwqbo dookum mam 
dootayin. Nulv dooxa-daqya bo bon akkam nyimabv, 

27hvbmabde boyuqnam akiam At Swn jitayin: svv hvvtw hoqgv hvvb dornyi go, 
yaap tvmwr dorg, vnyw nywgbo yaap kvn go jitayin; 

28albo wtwngam la kuty mviyonam mam dvs aky gob jitayin, hvvb dor-dorho 
wtw mviyonam mam ipa wyw hoqgv oum go, ho yaap tvmwr dor-dorho 
wtwngam ipa wyw hoqgv vnyi go jitayin, 

29sviya kvnwg dor-dorho wtwngam wyw hoqgv ak jitayin. 

30nulug nyic kwly gab pwram sibin bimp dorg jitayin. 

31Lwxiam boyuqnam akiam la hoqg dvsam akiam jinam lvvg hoqgv nulv bulam 
twws akiam jitayin. Un-tar gvma boam kaal dvl hingky jaqb jito. 

Xinam 29 

Tuuly Durum ho Aky Jinam 

1Pool kvnwg otuq aalam nulv dvrwqbo dookum mam dootayin. Nulv dooxa-
daqya bo bon akkam nyimabv. Hoq aal hv nulgab tuuly miqd aalv, 

2hoo nulv boyuqnam akiam At Swn sungam aldvb jitayin: svv hvvtw hoqgv hvvb 
dorg, yaap tvmwr dorg, vnyw nywg tvl un-tar gvma bo yaap kvn go jitayin; 

3hvvb dor-dorho albo wtwngam la kuty mviyonam dvs aky gob ipa wyw hoqgv 
oum go, ho yaap tvmwr dor-dorho ipa wyw hoqgv vnyi go jitayin, 

4hoo sviya kvnwg dor-dorho wtwngam wyw hoqgv ak jitayin. 

5nulug nyic kwly gab pwram sibin bimp dorg jitayin. 

6soq tulu sam lwxiam pool karlin yin boyuqnam akiam, hoo dvs akiam, twws 
akiam, At Swn sungam bo dvs aky gob jinam lvgab jitayin. 

Nyic Kwly gab Pwr Jid Aalam Aky Jinam 

7“Pool kvnwg looyw deen aalam nulv dvrwqbo dookum mam dooto hoo nulv 
dvma-twwmab vrr rwl dooto. Nulv bonam nyimabv, 

8hvbmabde nulv At Swn boyuqnam akiam sungam aldvb jitayin: svv hvvtw 
hoqgv hvvb dorg, yaap tvmwr dorg, vnyw nywg tvl un-tar gvma bo sviya nyega 
dor kvn go jitayin. 

9Hoo albo wtwngam la kuty mviyonam dvs akiam hvvb dor-dorho wyw hoqgv 
oum ipa gogaqb, ho yaap tvmwr dor-dorho wyw hoqgv vnyi gogaqb jitayin, 

10hoo wtw sarg-sargwb sviya dor kvnwg dor-doram jitayin: 

11nyic gab sibin bimp dorg pwr jito; soq lvgab nyic kwly gab pwr jinam mam, 
hoo lwxiam boyuqnam akiam, hoo dvs akiam, hoo twws akiam jito. 

Xumk Pirr gab Durum Dvikam Aky Jinam 

12“Pool kvnwg camleq loong aalam nulv dvrwqbo dookum mam dootayin. Nulv 
dooxa-daqya bo bonam nyimabv, hoo nulv At Sw gab aal kvn go durum dvl 
dootayin. 

13Hoo svv hvvtw hoqgv hvvb camleq dorum go, yaap tvmwr dornyi go, vnyw 
nywgbo un-tar gvma bo sviya nyega camleq dorpy go, nulv boyuqnam akiam, 
hoo dvs akiam, At Swn sungam aldvb aky jitayin; 

14hoo albo wtwngam la kuty mviyonam dvs akiam hvvb camleq dorumg dor-
dorho wyw hoqgv oum ipa gogaqb, ho yaap tvmwr dor-dorho wyw hoqgv vnyi 
gogaqb jitayin, 

15hoo wtw sarg-sargwb sviya camleq dorpig dor-doram jitayin; 

16nyic gab sibin bimp dorg aky jito; soq lvgab lwxiam boyuqnam akiam, dvs 
akiam, hoo twws akiam jito. 

17“Aal loonyi deenam svv hvvtw hoqgv hvvb camleq dornyi go, yaap tvmwr 
dornyi go, vnyw nywgbo un-tar gvma bo sviya ko nyega camleq dorpy go jitayin, 

18dvs akiam la twws akiam hog hwdgo hvvb tulungam, yaap tvmwr tulungam, 
hoo sviya ko tulungam jiyikam jid sanam mam jidwb nyitayin; 

19nyic gab sibin bimp dorg aky jito; soq lvgab lwxiam boyuqnam akiam, dvs 
akiam, hoo twws akiam jito. 

20“Aal loum deenam hvvb camleq dorkin go, yaap tvmwr dornyi go, vnyw 
nywgbo un-tar gvma bo sviya ko nyega camleq dorpy go jitayin, 

21dvs akiam la twws akiam hog hwdgo hvvb tulungam, yaap tvmwr tulungam, 
hoo sviya ko tulungam jiyikam jid sanam mam jidwb nyitayin; 

22nyic gab sibin bimp dorg aky jito; soq lvgab lwxiam boyuqnam akiam, dvs 
akiam, hoo twws akiam jito. 

23“Aal loopy deenam hvvb doryw go, yaap tvmwr dornyi go, vnyw nywgbo un-
tar gvma bo sviya ko nyega camleq dorpy go jitayin, 

24dvs akiam la twws akiam hog hwdgo hvvb tulungam, yaap tvmwr tulungam, 
hoo sviya ko tulungam jiyikam jid sanam mam jidwb nyitayin; 

25nyic gab sibin bimp dorg aky jito; soq lvgab lwxiam boyuqnam akiam, dvs 
akiam, hoo twws akiam jito. 

26“Aal loong deenam hvvb kiya go, yaap tvmwr dornyi go, vnyw nywgbo un-tar 
gvma bo sviya ko nyega camleq dorpy go jitayin, 

27dvs akiam la twws akiam hog hwdgo hvvb tulungam, yaap tvmwr tulungam, 
hoo sviya ko tulungam jiyikam jid sanam mam jidwb nyitayin; 

28nyic gab sibin bimp dorg aky jito; soq lvgab lwxiam boyuqnam akiam, dvs 
akiam, hoo twws akiam jito. 

29“Aal loox deenam hvvb piin go, yaap tvmwr dornyi go, vnyw nywgbo un-tar 
gvma bo sviya ko nyega camleq dorpy go jitayin, 

30dvs akiam la twws akiam hog hwdgo hvvb tulungam, yaap tvmwr tulungam, 
hoo sviya ko tulungam jiyikam jid sanam mam jidwb nyitayin; 

31nyic gab sibin bimp dorg aky jito; soq lvgab lwxiam boyuqnam akiam, dvs 
akiam, hoo twws akiam jito. 

32“Aal kvn deenam hvvb kvn go, yaap tvmwr dornyi go, vnyw nywgbo un-tar 
gvma bo sviya ko nyega camleq dorpy go jitayin, 

33dvs akiam la twws akiam hog hwdgo hvvb tulungam, yaap tvmwr tulungam, 
hoo sviya ko tulungam jiyikam jid sanam mam jidwb nyitayin; 

34nyic gab sibin bimp dorg aky jito; soq lvgab lwxiam boyuqnam akiam, dvs 
akiam, hoo twws akiam jito. 

35“Aal piin deenam nulv piwr jwr-jwr dvb dookum loq ak dooto. Nulv dooxa-
daqya bo bonam nyimabv, 

36hvbmabde hvvb dorg, yaap tvmwr dorg, vnyw nywgbo un-tar gvma bo sviya 
ko dor kvn go nulv boyuqnam akiam bvla dvs akiam At Swn sungam aldvb 
jitayin, 

37hoo dvs akiam la twws akiam hog hwdgo hvvb tulungam, yaap tvmwr 
tulungam, hoo sviya ko tulungam jiyikam jid sanam mam jidwb nyitayin; 

38nyic gab sibin bimp dorg aky jito; soq lvgab lwxiam boyuqnam akiam, dvs 
akiam, hoo twws akiam jito. 

39“Soq tulu sam nulv At Swn nulug sookuml sool durum dvdwb xuqlin kunam 
moodho jidwb nyitayin, soq lvg-lvgab nulug dingrnam akiam hoo mwwbwql aky 
jidwb hvnam mam, nulug boyuqnam akib, hoo nulug dvs akib, hoo nulug twws 
akib, hoo nulug swrso akib jito.” 

40Ho At Sw Mojesnvn gaml jik jaqb Mojes Israel nyiilungam hog mwlwngam 
betamnum. 

Xinam 30 

Nyega gvla Dingrnam 

1Mojes Israelwg nyiilug nyob tulu hoqg peelo bo nyi tulungam agam goonv 
begamv, “Soq sib At Sw gaml jipa kun. 

2Nyi akv At Swn hog ak dingrwl dingpa kuloqkam, mwwg dingrnam mam mwv 
nyil wdwb nyidwn, mwwg gomcwr goonam mam pvvb juqbo maabv. Mwwg 
agam hoqgv hoggv mwv dingr pakun ham nyil wdwb nyidwn. 

Nyemv la Dingrnam 

3“Hwdlo nyem akv mwnwg ab namho doodu tvl, At Swn hog ak dingrwl dingpa 
kuloqkam ham mwn nyil wdwb nyidwn, 

4hoo mwnwg abv mwnwg dingrnam mam tapa tvl hog haqma baloqkam, 
mwnwg dingrnam hog mwlw ham mwn nyidwb nyitayin, hoo mwnwg dingrnam 
hv mwnwn ham nyim dvb roqtul aptayin. 

5Hvbmabde mwnwg dingnam mam mwnwg abv tapa tvl, ham haql loomin gvma 
baloqkam, mwnwg dingnam hv mwnwg ma hoo hv mwnwn mvturl apram. Hoo 
At Sw mwnwn apaq jitayin, hoggab mwnwg abv mwnwn loomin gvma ko-gab. 

6“Mwn nyega ak naak balo, Mwnwg dingrnam ho mwbwq maab mwnwg nvbcir 
hoqgv goolin paklo mwn ham nyidwb nyitayin, 

7hoo mwnwg nyolv mwnwg dingrnam mam tapa tvl hog haqma baloqkam, 
mwnwg dingrnam hog mwlw ham mwn nyidwb nyitayin, hoo mwnwg dingrnam 
hv mwnwn ham nyim dvb roqtul aptayin. 

8Hvbmabde mwnwg dingnam mam mwnwg nyolv tapa tvl, ham haql loomin 
gvma baloqkam, mwnwg dingnam hv mwnwg ma hoo hv mwnwn mvturl apram. 
Hoo At Sw mwnwn apaq jitayin. 

9(Hvbmabde xwwmiv la tumin sunbo nyemv dingr baloqkam, hoqhv mwnwn 
hoggub nyijaqkam ham nyim dvb roqtul aptayin.) 

10Hoo mwnwg nyol namho mwn dingr baloqkam hoo mwnwg dingrnam hv 
mwnwn ham nyim dvb roqtul aptayin, 

11hoo mwnwg nyolv mwnwg dingrnam mam tapa tvl hog mwnwn bema 
baloqkam, mwnwg dingrnam hog mwlw ham mwn nyidwb nyitayin, hoo 
mwnwg dingrnam hv mwnwn ham nyim dvb roqtul aptayin. 

12Hvbmabde mwnwg dingnam mam mwnwg nyolv tapa tvl, ham haql loomin 
gvma baloqkam, mwnwg agam hoqgv dingnam hv mwn gab hog dookram. 
Hoggab mwnwg nyolv ham haqpaq ko-gab, hoo At Sw mwnwn apaq jitayin. 

13Mwn atv hog nyidwb dingrnam dood nyiloqkam, mwnwg nyolv loomin gvd 
bvla haqpaq dvb atorv doodwn. 

14Hvbmabde mwnwg nyolv mwnwn looxiam hog bema baloqkam, mwv mwnwg 
hog mwlw dingrnam tulu ham loomin gvdwn. Hoggab hwdlo mwv mwnwg 
dingnam mam tapa yik aalho mwnwn mwv hog haqmanum. 

15Hvbmabde mwv tapa tvl hoq tulu ham kokwngam haqpaql loomin gvma 
baloqkam, ho mwnwg nyixiaq laqm mam mwv baqtayin.” 

16Soq tulu si At Sw Mojesnvn gaml jinamv Nyega ngamla mwwg nywxwngam 
hoo abam la mwwg nyem koam hwdlo mwn nyijwr tvl mwnwg ab namho dootwl 
dingrnam pagoq tulungv. 

Xinam 31 

Midianam Kwly Daqnam 

1At Sw Mojesnvn agam goonv begamv, 

2“Israel nyi tulu Midian nyi tulungam kwly daqto. Hoq kokwngam noqg 
nyiilungam no goqkum to.” 

3Ho Mojes nyiilungam agam goonv begamv, “Nulug pengko hoqgv nyob padwb 
nyi loq mwx-mvaqto, ho bulam Midian nyiilungam ceekol At Swg kwliam Midian 
aoho naamto. 

4No Israel nyob vxy hoqgv nyob pam dvb lwwyw ak gogaqb kanam tayin.” 

5Ho nyob vxy hoqgv nyi lwwyw gogaqb xuqlin kunum, ho nyob pady bov nyiv 
lwwyw camg la lwwyw vnyi gob nyinum. 

6Hoo Mojes nyob panbo nyi tulu ham nyub Eleajarwg ko tuup Pinehasnvn bool 
wg mvnum, hoq lvgab dvrwq namlog dupum-dvrab pam hoo tuuly miqkin 
nanam mwwg alaqho jilwqnum. 

7At Sw Mojesnvn gaml jiknam hvb, bulv Midian nyi tulug nyega mwlwngam 
twrkub mengknum. 

8Bulv Midianwg lvpw at ang go mengnum, soq tulu sam bulv mengknamv: Ebi, 
Rekem, Jur, Hur, hoo Reba. Hoo bulv Beyor gv ko tuup Balaam nvkam lyoqr orioq 
lvgab mengnum. 

9Hoo Israel nyiilungv Midian nyem tulungam la bulug ko anyongam nyumwb 
booknum, hoo bulv bulug svv hvvtwngam, bulug sviya pvtwngam, hoo bulug 
dupum-dvrab mwlwngam bulv hubyiql wgnum. 

10Bulug bopam mwlwngam hoo bulug doogw ko svmcw mwlwngam bulv wm 
tolwql parxanum, 

11hoo nyi tulungam la svdin mwlwngam nyob pal naareq layil ho mwlwngam 
hubyiql bool wgnum. 

12Ho bulv bulug nyumwb boonam mam la dupum-dvrab hoo tuun-meengam 
nvviyiql wgnam tulu ham Mojes gvla nyub Eleajar, hoo Israel nyiilug dvparg 
Moabg Jordon pobug Jeriko ho baqa kunum. 

13Mojes la nyub Eleajar hoo nyi dvpar hoqg peelo bo tulungv bulam svmcw 
lvvgho kvvrwqtab lengnum. 

14Hoo lwwywngam hoo lwwngam sipai saab wgbo tulungam, hoo hiyv nyob 
pape kul haakbo tulungam, Mojes hang lengnum. 

15Mojes bulam benum, “Nulv nyem tulungam torl doom pan i? 

16Kaato, Peorho Balaamwg bilwq ko-gab Israel nyiilungv At Swn ceekol nyic 
nyigam gab At Sw hoqgv swlin-mominv nyi dvparho haanum. 

17Hoqgab sija nyega ko mwlw ham mengto, hoo nyem nyega doog kunam mwlw 
ham mengto. 

18Hvbmabde nyem nyijwr nyega cengka maata boam nulgab pvvl ap suto. 

19Svmcw lvvgho aal kvn gob dooto. Hiyv lajaqkam nyi mengn bov hoo nyi 
svmangam idaqbov, nulv atv la nyumwb boonam nyi tuluhv loum aalam la kvn 
aalho at-atv xeexaqto. 

20Nulv vjam mwlwngam, vpin luuxy hoqgv mvnam mam, sibin vm hoqgv mvnam 
bon nyinam mwlwngam, hoo svvda hoqgv hoolu luuxy mvnam mam paxy-
xeexaq tayin.” 

21Ho nyub Eleajar nyob patab wnbo nyi mwlwngam benum: “At Sw Mojesnvn 
soq pvvb tulu sam gaml tal nyim dvb gaml jinum: 

22hunam, rupam, tamangam, yoqdwram, sandingam, hoo pitolam arongam, 

23ho wmho jiqma bo tulu hog mwlwngam wm lvgab rwwyiql hoo ham dvrwq 
dvb mvto. Hvbmab nyiloqkam iss hoqgv kam dvrwq maanboam paxy-xeexaq 
tayin. Hoo hoggv xeq wm lvgab daqnyi maadwn, ham nulv iss lvgab hwrxaq 
tayin. 

24Nulv kvn deen aalam nulug vjam niixaq tayin, hoo nulv dvrwq taikun. Hoo 
kokwngam nulv svmcw urab haala taikun.” 

25At Sw Mojesnvn benum, 

26“Nyub Eleajar la ab tulug dvpar hoqg peelo bo tulungv nulv, naareq kunam 
nyiam la svdin tulu ham xikuml xika to, 

27hoo ham jvqnyi gob mvpin-mvra to, jaqgin hiyv nyob patab wnbo gab hoo 
jaqgin nyi dvpar tulu gab. 

28Hoo hiyv nyob patab wnbo tulug naady sanam hoqgv At Sw gab lwwng hoqgv 
ak-akwb nyiilug hvvbam, svdam mam hoo sviya tulungam aky jidwb nyitayin. 

29Hoqg jibwqnam hoqgv nyub Eleajarnvn kviyw swcwb mwrpin sugdvl At Swn 
aky jidub jito. 

30Hoo Israelwg nyiilu dvparam jibwq kunam hoqgv camng hoqgv ak-akwb 
nyiilug, hvvbam, svdam mam, hoo sviya tulungam, ho tuun-mee mwlw hoqgv 
jito, hoo hoq tulu ham Lebi nyi tulungam, hiyv At Swg xumk pirram rvkil doogbo 
tulungam jito.” 

31Hoo Mojes la nyub Eleajar At Sw Mojesnvn gaml jinam hvb nyiknum. 

32Sipai tulug nyok hoqgv sviya naareql naanamv 675,000 kunum, 

33svvngv 72,000 kunum, 

34svdamv 61,000 kunum, 

35hoo nyijwr nyega cengka maata bo nyi mwlw pengko hoqgv 32,000 kunum. 

36Hoo nyob panbo sipai tulu gab sviyangam 337,500 kunum, 

37hoo At Swn sviya jiknamv 675 kunum. 

38Svv 36,000 hoqgv At Swn 72 gon jiknum. 

39Svdam 30,500 hoqgv At Swn 61 gon jiknum. 

40Nyi tulu 16,000 hoqgv At Sw gab 32 nyi gon jiknum. 

41Hoo At Sw Mojesnvn gaml bekjaqb, Mojes nyub Eleajarnvn At Sw gab aky 
jinam tulu ham jiknum. 

42Mojes nyob pan boam sipai tulungam jibwqtvl, Papo gon Israel nyiilungam 
bulam jinum— 

43ho nyi tulu dvpar gab sviyangam 337,500 kunum, 

44ho svvngv 36,000 kunum, 

45hoo svdamv 30,500 kunum— 

46hoo nyiingv 16,000 kunum- 

47hoo Israelwg nyiilu dvparam jibwq kunam hoqgv camng hoqgv ak-akwb 
nyiingam la svdinam naalayil, hoo hoq tulu ham At Swg Mojesnvn gaml bekjaqb, 
Lebi nyi tulungam, hiyv At Swg xumk pirram rvkil doogbo tulungam jiknum.” 

48Ho lwwywngam nyigbo saab tulungv, lwwywngam sipai saab nyigbo tulungv, 
hoo lwwgam sipai saab nyigbo tulungv Mojes ogumb haanum 

49hoo Mojesnvn benum, “Noqg nyera tulungv ngulug uraho ngulv nyob patab 
wgnam nyiilungam xikanamv nyi akjijaqkam ngulug soqgv niima. 

50Hoo ngulv nyiicwr-cwrxiv hoggv kaapanum, At Sw gab akiam baqa pakun; hun 
dupum-dvrab pam, laqpo koojam hoo kooj gvnam mam, lvqcam, ruubinam, hoo 
tvswngam, ngulv atv At Swg agaho nyic kwly gab pwr jipa kun.” 

51Hoo Mojes la nyub Eleajar bul galoqkv hunam la hoolu deedy jem-ter mvnam 
mam svgagvrwqnum. 

52Hoo lwwyw sipaiyam nyigbo tulu hoqgv hoo lwwg sipaiyam nyigbo tulu 
hoqgv, bulug At Swn hun jikum kunamv 16,750 sikil gob nyiknum. 

53(Sipai nyiicwr-cwrxiv mwwg atgab naareql kunamv.) 

54Hoo lwwyw sipaiyam nyigbo hoo lwwg sipaiyam nyigbo tulu hoqgv Mojes la 
nyub Eleajar hunam svgagvrwqnum, hoo At Swg agaho Israel nyiilungam 
mwwpa mvdwb, ham kvvrwq minsko tombu uraho bvqlwqnum. 

Xinam 32 

Reuben la Gad Gilead ho Nvmcw Dooknam 

1Reubenwg nyiilu gvla Gadwg nyiilungv naleqgo tuun-meengv sonum. Hoo bulv 
Jajer la Gilead gvdangam kaanum, hoo kaato, hoq nyookv tuun-mee nyook gob 
nyinum. 

2Ho Gadwg nyiilu ngvla Reubenwg nyiilungv Mojes la nyub Eleajar hoo nyi 
dvparg peelo boam benum, 

3“Atarot, Dibon, Jajer, Nimra, Hesbon, Eleale, Sebam, Nebo, hoo Beon, 

4At Sw Israel nyi dvparg agaho jwwtab ko gvdangv, soq gvda si tuun-mee gvda 
gob nyinum, hoo noqg nyera tulungv tuun-meengv doodwn.” 

5Hoo bulv benum, “Noqg vnyiqkv ngulam kvvlwq paloqkam, noqg nyera 
tulungam soq gvda sam gumn ak gob jitbv. Ngulam Jordon ram mvmabv.” 

6Hvbmabde Mojes Gadwg nyiilungam la Reubenwg nyiilungam benum, “Nulv 
vbw-boram nyob patab wwm tvl nulv so nvmcw doobv? 

7Hoggub nulv Israel nyiilungam At Sw bulam jitanam gvdaho haama taab hang 
hoxa dvb nyid-bedwn? 

8Hwdlo ngo bulam Kades-barnea hoqgv gvdangam kaam yukho, nulug ab 
tulungv soq sam nyinum. 

9Hwdlo bulv Eskol Lywpab caaiyikho hoo gvdangam kaapa tvl, bulv Israel 
nyiilungam At Swg gvda jitanam ho haama taab hang hoxa mvnum. 

10Hoo hoq aalho At Sw hang lengnum, hoo mwv dingrwl begamv, 

11‘Jvqtw jaqb Ijipt hoqgv lengk bo vnyw camnyig akambo hoqgv naalayil hoq 
odum hoqgv ngo Abrahamnvn, Aisaknvn, hoo Jakubnvn gvda jitanvk hvl bel 
dingrnam ham kaapa kuram, hoggab bulv ngoqg bekjaqb wmin gvkma, 

12hvbmabde Kenij nyi tulu hoqgv Jepunneg ko tuup Kaleb la Nunwg ko tuup 
Josua aro gvdaho hvvtwq tayin, hoggab bulv At Swg bekjaqb nyinum.’ 

13Hoo At Sw Israelwg aoho hang lengnum, hoqgab hwdlo At Swg vnyiq kaagaho 
almab nyinbo hotamv twryum maady deedib, mwv bulam vnyw campy go 
deexa-raraho gaqkarl yvmnum. 

14Hoo kaato, nulug ab tulug nyitu-bitungam nulv nyirab dukyiq, nyic nyinbo 
nyiilu gob nyil At Swg Israelam ceekol hang lengnam mam koi yaiya mvdwb 
nyido! 

15Hoggab nulv mwwg bekwb wma baloqkam, mwv bulam lokta soq deexa-rara 
so apaqtayin, hoo nulv soq nyiilu mwlwngam twryum tayin.” 

16Ho bulv mwwg ogumb hvvnwq nv benum, “Ngulv ngulug tuun-mee gab luut 
loq nwqp tayin, hoo ngulug ko tulungam bopam gurum mam nwqp tayin, 

17hvbmabde ngulv nwwxo-svtam mam naarab tayin, hwdlo ngulv bulam bulug 
gvda doota ko ho boolwq maady deedib, ngulv Israelwg nyiilu agaho nyob patab 
wdwb mwx-mvaqtvl doodwn. Hoo gvda soq doonbo nyi tulu hoqgv vs-axaq 
haam mvma dvb, ngulug ko tulungam gurum nwqtumko bopam uraho swrsob 
doom tayin. 

18Israelwg nyiilu nyiicwr-cwrxiv bulug otu naady sanam mam naama deedib 
ngulv ngulug nammwb hookur kuram. 

19Hoggab ngulv Jordon kvtin gon alo ngulug otungam naaram, hoggab ngulv 
Jordonwg dou-cagag soq daiya sam ngulug otu gob naapa kun.” 

20Ho Mojes bulam benum, “Nulv sam nyib nyiloqkam, At Swg agaho nulv nyob 
patab nwwxo-svtam mam naarab balokam, 

21hoo hwdlo mwwg ceebiongam mwwg aga hoqgv ruqpaq maady deedib, At Swg 
agaho hoqgv nyob panbo nyi vxiv Jordon pobungam rabtayin 

22hoo gvdangam At Swg agaho naato; ho hoq kokwb nulv wkur tayin hoo At Sw 
gvla Israel nyi tulu hoqgv swrsob lengta yukun, hoo soq gvda sam At Sw agaho 
nulv gumn naatayin. 

23Hvbmabde nulv hvb nyima baloqkam, kaato, nulv At Swn ceekol nyic nyipa 
kun, hoo nulug nyicv nulam hoggub nyijaqkam meelin tayin. 

24Nulug ko tulu gab bopam mam gurum nwqtumto hoo nulug sviya tulungam 
luut nwql apto, hoo hoggv nulv dingr pan ham hvb nyito.” 

25Hoo Gadwg nyiilu ngvla Reubenwg nyiilungv Mojesnvn benum, “Noqg nyera 
tulungv ngulug bir atwg gaml jik jaqb nyitayin. 

26Ngulug ko tulungv, ngulug nywxw tulungv, ngulug tuun-mee tulungv, hoo 
ngulug svv tulungv Gilead bopam tulu so dooiya mvtayin, 

27hvbmabde nyob pady bo nyiicwr-cwrxiv, At Swg agaho nyob patab, noqg 
nyera tulungv ngoqg bir atwg gaml jik jaqb wrab tayin.” 

28Ho Mojes bulug pagoq gab nyub Eleajar nvla Nunwg ko tuup Josua hoo 
Israelwg nyiilug ab tulug nyob hoqg peelo bo mwlwngam gaml jinum. 

29Hoo Mojes bulam benum, “At Swg agaho daqnbo Gadwg nyiilu ngvla 
Reubenwg nyiilu hoqgv nyob patab nulug lvgab Jordon kvtinb ramin gvtayin hoo 
gvdangam nulam otu naam dvb nyob paiya jitayin, ho Gilead gvdangam bulam 
gumn naam dvb nulv jitayin. 

30Hvbmabde, bulv nulug lvgab nyob patab wmin gvma baloqkam, Kanaan 
gvdaho nulug pengko ho bulv gumnam naamin gvtayin.” 

31Hoo Gadwg nyiilu ngvla Reubenwg nyiilungv birwqnum, “Hoggv At Sw noqg 
nyera tulungam bepa kun, ngulv ham nyitayin. 

32Ngulv At Swg agaho nyob panbo tulungv Kanaan gvda urab haatayin, hoo 
ngulug gumn otu naadynam mam dou-cagag Jordon kvtinho doom tayin.” 

33Hoo Gadwg nyiilu ngamla Reubenwg nyiilungam hoo Josap ko tuup Manasse 
nyob papo gon Amor nyi tulug lvpw at Sihonwg lvpw-hatiam hoo Basan lvpw at 
Ogwg lvpw-hatiam hoo hoqg bopam tulungam hoo bulug gvda dwrbu-dwrya 
mwlwngam Mojes bulam jiknum. 

34Hoo Gadwg nyiilungv Dibon, Atarot, Aroyer, 

35Atrot-sopan, Jajer, Jogbeha, 

36Bet-nimra hoo Bet-haran, bopam tulungam gurum nwqtuml, hoo sviya luut 
gob mvknum. 

37Hoo Reubenwg nyiilungv Hesbon, Eleale, Kiriataim, 

38Nebo, hoo Baal-meon (bulug eminv kwly kunum), hoo Sibma bopam tulungam 
gurum nwqtum kunum. Hoo bulug bopam mvnam tulug eminam bulug eminho 
mindar kunum. 

39Hoo Manasseg ko tuup Makir Gilead namgub wl hoo ham naareq kunum, hoo 
hoqg gvdaho doonbo Amor nyiilungam ruqpaq lengnum. 

40Hoo Mojes Manasseg ko tuup Makirnvn Gilead gvdangam jinum, hoo mwv 
hoqho nvmcw mvl dooknum. 

41Hoo Manasseg ko tuup Jair wnv ho nampam naareq kunum, hoo hoq nampam 
tulu ham Habbot-Jair hvl emin goqknum. 

42Hoo Noba, Kenatwb wnv hoqg nampam tulu ngam naareq kunum, hoo ham 
mwwg atwg eminho, Noba hvl goqnum. 

Xinam 33 

Israel Nyi Tulug Nyiody Boonam mam Xika Kunam 

1Mojes la Aaron hwdlo Israelwg nyiilungam Ijipt gvda hoqgv bulug dvparam 
boolinl wg yikho, soq svmcw tulu so dool wknum. 

2At Swg gaml jikwb Mojes bulug wrabko nyook hoqgv svmcw hoqgv svmcw 
gonwb xeqrab layil xeql apnum, hoo soq tulu si bulug wrabko nyook hoqgv 
bulug svmcwb dool wknamv. 

3Bulv otuq poolwg aal camleq loongho Rameses hoqgv lengknum. Dvtv Durum 
dvxo aal kokw so, Israel nyiilungv rumd-goqrwl Ijipt nyi tulug vnyiq kaaga 
hoqgv lengknum, 

4hwdlo Ijipt nyiilungv bulug otuqcob ko bwwnam mam At Sw bulug pengko ho 
meng gam gab bulv svma liidul doonum. At Sw bulug pwnbo tulungam kam pw-
hwwnum. 

5Ho Israel nyiilungv Rameses hoqgv lenglayil Sukkot ho svmcw mvl doonum. 

6Hoo bulv Sukkot hoqgv lenglayil deexa-rara bviywrg, Etamho svmcw mvl 
doonum. 

7Hoo bulv Etam hoqgv lengla yukul dou-cagag Baal-jeponwg Pi-hahirot yaab 
tobkurl wnum, hoo bulv Migdol agaho svmcw mvl doonum. 

8Hoo bulv Hahirot hoqgv lenglayil sa-svlo lvpab wpeq layil deexa-rara urab 
haanum, hoo bulv Etam deexa-raraho aal loum go nyiody wknv hoo Maraho 
svmcw mvl doonum. 

9Hoo bulv Mara hoqgv lenglayil Elim ho haanum; Elim ho iss buqlin bov sokumv 
camleq vnyi go hoo pvng svvnv camkvn go doonum, hoo bulv hoqho svmcw mvl 
doonum. 

10Hoo bulv Elim hoqgv lenglayil Swlw-Sa-svlo ho svmcw mvl doonum. 

11Hoo bulv Swlw-sa-svlo hoqgv lenglayil Sinwg deexa-raraho svmcw mvl 
doonum. 

12Hoo bulv Sinwg deexa-rara hoqgv lenglayil Dopka ho svmcw mvl doonum. 

13Hoo bulv Dopka hoqgv lenglayil Alus ho svmcw mvl doonum. 

14Hoo bulv Alus hoqgv lenglayil Repidim ho svmcw mvl doonum, hoqho nyiilu 
gab iss twws doomanum. 

15Hoo bulv Repidim hoqgv lenglayil Sinai deexa-rara ho svmcw mvl doonum. 

16Hoo bulv Sinai deexa-rara hoqgv lenglayil Kibrot-hattaaba ho svmcw mvl 
doonum. 

17Hoo bulv Kibrot-hattaaba hoqgv lenglayil Hajerot ho svmcw mvl doonum. 

18Hoo bulv Hajerot hoqgv lenglayil Ritma ho svmcw mvl doonum. 

19Hoo bulv Ritma hoqgv lenglayil Rimmon-perej ho svmcw mvl doonum. 

20Hoo bulv Rimmon-perej hoqgv lenglayil Libna ho svmcw mvl doonum. 

21Hoo bulv Libna hoqgv lenglayil Rissa ho svmcw mvl doonum. 

22Hoo bulv Rissa hoqgv lenglayil Kehelata ho svmcw mvl doonum. 

23Hoo bulv Kehelata hoqgv lenglayil Seper Puutuho svmcw mvl doonum. 

24Hoo bulv Seper Puutu hoqgv lenglayil Harada ho svmcw mvl doonum. 

25Hoo bulv Harada hoqgv lenglayil Makelot ho svmcw mvl doonum. 

26Hoo bulv Makelot hoqgv lenglayil Tahat ho svmcw mvl doonum. 

27Hoo bulv Tahat hoqgv lenglayil Tera ho svmcw mvl doonum. 

28Hoo bulv Tera hoqgv lenglayil Mitka ho svmcw mvl doonum. 

29Hoo bulv Mitka hoqgv lenglayil Hasmona ho svmcw mvl doonum. 

30Hoo bulv Hasmona hoqgv lenglayil Moserot ho svmcw mvl doonum. 

31Hoo bulv Moserot hoqgv lenglayil Bene-jaakan ho svmcw mvl doonum. 

32Hoo bulv Bene-jaakan hoqgv lenglayil Hor-haggidgad ho svmcw mvl doonum. 

33Hoo bulv Hor-haggidgad hoqgv lenglayil Jotbata ho svmcw mvl doonum. 

34Hoo bulv Jotbata hoqgv lenglayil Abrona ho svmcw mvl doonum. 

35Hoo bulv Abrona hoqgv lenglayil Ejion-geber ho svmcw mvl doonum. 

36Hoo bulv Ejion-geber hoqgv lenglayil Jinwg deexa-rara ho svmcw mvl doonum 
(hoqhv Kades). 

37Hoo bulv Kades hoqgv lenglayil Idom gvda bviyirwg, Hor Puutu ho svmcw mvl 
doonum. 

38Hoo Israel nyiilungv Ijipt hoqgv lengknamv vnyw campy gola pool bargwg 
otuq aal ho, nyub Aaron At Swg gaml jikwb Hor Puutub caonum hoo hoqho mwv 
siknum. 

39Hoo hwdlo Aaron Hor Puutu ho siyikho mwv vnyw 123 gob nyiknum. 

40Hoo Kanaan nyi tulug lvpw at Arad, hiyv Kanaan gvdag Negeb ho doon bov 
Israelwg nyiilug hoodunam mam tapanum. 

41Hoo bulv Hor Puutu hoqgv lenglayil Jalmona ho svmcw mvl doonum. 

42Hoo bulv Jalmona hoqgv lenglayil Punon ho svmcw mvl doonum. 

43Hoo bulv Punon hoqgv lenglayil Obot ho svmcw mvl doonum. 

44Hoo bulv Obot hoqgv lenglayil Iye-abarim Moabg dwrbu-dwrya ho svmcw mvl 
doonum. 

45Hoo bulv Iyim hoqgv lenglayil Dibon-gad ho svmcw mvl doonum. 

46Hoo bulv Dibon-gad hoqgv lenglayil Almon-diblataim ho svmcw mvl doonum. 

47Hoo bulv Almon-diblataim hoqgv lenglayil Abarim puutu tulug Nebog aga ho 
svmcw mvl doonum. 

48Hoo bulv Abiram puutu tulu hoqgv lenglayil Moab lvpag Jordon pobu bviywrg 
Jeriko ho svmcw mvl doonum; 

49bulv Jordon hoqgv Bet-jesimot hoqgv Moab lywpag Abel-sittim namgub 
svmcw mvl doonum. 

Nyook ho Doonbo Nyi Tulungam Ruqpaqnam 

50Hoo At Sw Mojesnvn Moab lywpag Jordon pobu bviywrg Jeriko ho agam goonv 
begamv, 

51“Israel nyiilungam agam goog dvl hoo bulam beto, hwdlo nulv Jordonam 
rablayil Kanaan gvda urab haaikam, 

52ho nulv gvdaho doonbo nyi mwlwngam ruqpaql ruqlin tayin hoo bulug wlw 
diidaql apnam tulu ham hoo bulug yoqdwr guss mwlwngam hoo bulug puutu 
aog xumk nyook mwlwngam twrkub mvpaqto. 

53Hoo nulv gvdangam gumnwb naatayin hoo hoqho nulv nvmcw dootayin, 
hoggab gvda sam nulam gumnwb naamdvb ngo nulam jipa kun. 

54Nulv gvdangam nulug nyob hoolu-hoolungv tak cingl otub nvvsiq tayin. Nyi 
mvqlw bo nyobam koi kalam go otungam nvvsiq mvdwb jito, hoo anyo bo 
nyobam anyo kalam go otungam nvvsiq mvdwb jito. Hogloq ham nyi akgab tak 
cinglin tayin ham mwv naatayin. Nulug ab tulug nyob luu-luu hv otungam nvvsiq 
tayin. 

55Hvbmabde nulv gvdaho doonbo nyi tulu ham ruqpaq maab, bulam nulv swwl 
doom baloqkam, bulv nulug vnyiqho nyiqwr gob hoo nulug bviywrho taa gob 
nyil dootayin, hoo nulug doogw ko gvdaho bulv nulam vs-axaql hentwr dvb 
nyitayin. 

56Hoo bulam nyidwb mwwnam hvbkalam ngo nulam nyitayin.” 

Xinam 34 

Gvda Vrr 

1At Sw Mojesnvn agam goonv begamv, 

2“Israel nyiilungam bulam gaml jil beto, hwdlo nulv Kanaan gvdaho haaikun 
(soq gvda tulu sam nulam otu bwwm dvb jitayin, ho Kanaan gvda vrram soq sib 
mwbwql ap pakun), 

3nulug nyooko daiyag vrrv Jin deexa-rara hoqgv Idom namgub, hoo nyooko 
daiyag Al Sa-svlo hoqgv dou-caga namgub dootayin. 

4Hoo nulug nyooko daiyangv Jin nyookam wleq layil, Akrabbim nagub caatayin, 
hoo hoqg nyooko hoqg lywtwrv Kades-barnea namgub dootayin. Ho hoqhv 
Hajar-addar, hoo Ajmon toggoq wpeqko namgub dootayin. 

5Hoo Ajmon vrr hoqgv naarab layil Ijipt kutwq namgub, hoo hoqg lywtwrv sa-
svlo namgub dootayin. 

6“Ho dou-haagag vrram, nulv Koibo Sa-svlongam la hoqg soiyoq kam naatayin. 
Soq si nulug dou-haaga daiyag vrrwb nyitayin. 

7“Soq si nulug nyoodum daiyag gvda vrrwb nyitayin: Koibo Sa-svlo hoqgv Hor 
Puutu namgub vrr rwr tayin. 

8Hor Puutu hoqgv Lebo-hamat namgub nulv vrr tayin, hoo Jedad vrr namgub 
doolin tayin. 

9Ho gvda vrrv Jipron namgub lywlin tayin, hoo hoqg lywtwrv Hajar-enan 
namgub doolin tayin. Soq sib nulug nyoodum daiyag gvda vrrv dootayin. 

10“Nulv dou-caga daiyag gvda vrram Hajar-enan hoqgv Sepam namgub nvvr 
tayin. 

11Hoo gvda vrram Sepam hoqgv dou-cagag Ainwg Ribla namgub vrr rwlto. Hoo 
dou-caga daiyag vrnam mam Cinneret Sa-svlo namgub vrr rwlto. 

12Hoo Jordon namgub vrr rwlto, hoo hoqham Al Sa-svlo namgub lywlin tayin. 
Nulug gvdangam soq sib taqg-loosaqb vrr rwiywq tayin.” 

13Israel nyiilungam Mojes gaml jil begamv, “At Swg gaml jik jaqb nyob kiya leq 
papo nyob tulungv, soq gvda sam nulv tak cingl otub nvvsiq tayin. 

14Hoggab Reubenwg ab dvpar nyob nyiilu ngvla Gadwg ab dvpar nyiilungv hoo 
Manasseg nyob papo gon bulv otungam nvvsiq pakun. 

15Nyob vnyi gola papo gon dou-caga Jordon pobu bviywr Jeriko ho otungam 
nvvsiq pakun.” 

Nyob Tulug Peelo boam Emin Xeqnam 

16At Sw Mojesnvn agam goonv begamv, 

17“Soq nyi tulu emin si nulam gvdangam otu nvvsiq mvdwb horpin-hora jitayin: 
nyub Eleajar la Nunwg ko tuup Josua. 



338 

 

 
Nyishi 

© 2016 Bible society of India. 
 

 
 

 

18Nulv nyob vx-cwr hoqgv gvdangam horpin-horal otu nvvsiq mvdwb peelo bo 
ak-akwb naatayin. 

19Hoq nyi tulug eminv: Juda nyob hoqgv Jepunne ko tuup Kaleb. 

20Simeon gv nyob nyiilu hoqgv Ammihud gv ko tuup Semuyel. 

21Benjamin gv nyob hoqgv Kislon gv ko tuup Elidad. 

22Peelo bo Dan gv nyob nyiilu hoqgv Jogli gv ko tuup Bukki. 

23Josap gv nyob nyiilu hoqgv: Peelo bo Manasse gv nyob hoqgv Epod gv ko tuup 
Hanniyel. 

24Peelo bo Iprayim gv nyob nyiilu hoqgv Siptan gv ko tuup Kemuyel. 

25Peelo bo Jebulun gv nyob nyiilu hoqgv Parnak gv ko tuup Elijapan. 

26Peelo bo Issakar gv nyob nyiilu hoqgv Ajjan gv ko tuup Paltiyel. 

27Hoo Peelo bo Aser gv nyob nyiilu hoqgv Selomi gv ko tuup Ahihud. 

28Peelo bo Naptali gv nyob nyiilu hoqgv Ammihud gv ko tuup Pedahel. 

29At Sw Israel nyiilungam Kanaan gvdangam otu nvvsiq mvtanam mam, soq 
nyiilu sam horpin-hora mvdwb gaml jinum.” 

Xinam 35 

Lebi Nyi Tulu gab Bopam 

1At Sw Mojesnvn Moab lywpag Jordon pobu bviywrg Jeriko ho agam goonv 
begamv, 

2“Israel nyiilungam gaml jil beto bulug otu nvvsiqnam hoqgv Lebi nyi tulungam 
bulam bopam doogw koob jito. Hoo Lebi nyi tulug bopam taqg-loosaq ho tuun-
mee dukumko nwmw doonbo gvdangam nulv bulam jito. 

3Ho bopam tulu ham bulam doogw koob jito, hoo bulug nwmw doonbo gvda 
ham bulug svv tulu gab hoo tuun-mee tulu gab hoo bulug svdin tulu gab doom 
dvb jito. 

4Lebi nyi tulu gab bopamg nwmw doonbo gvdangam jitayin, bopamg bvly hoqgv 
taqg-loosaq mwlwngv lwwyw kiubit gob nyitayin. 

5Hoo nulv bopam lvvgam xikatayin, dou-caga daiyab lwwyw camnyi kiubit go, 
hoo nyooko daiyab lwwyw camnyi kiubit go, hoo dou-haaga daiyab lwwyw 
camnyi kiubit go, hoo nyoodum daiyab lwwyw camnyi kiubit go, bopamv lvpa 
jaqho dootayin. Soq nwmw doonbo bopam tulu si bul gab dootayin. 

6“Nulv Lebi nyi tulungam kigwl cwwgwko bopam ax go jitayin, hoqho nyi 
mingdum dvb mengma bo nyiingv kigwl cwwgw tayin, hoo hoq tulu lvgab nulv 
campy leq vnyi go bulam bopam mam vbw jitayin. 

7Lebi nyi tulungam nulv nwmw doonbo bopam campy leq piin gob bulam jitayin. 

8Hoo bopam tulu ham Israel nyiilug gumn naaknam hoqgv nulv jitayin, nyob 
twwtbo hoqgv mvqlw kalam go naatayin, hoo nyob anyo bo hoqgv anyo kalam 
go naatayin; nyiicwr-cwrxig otu nvvsiqnam hoqgv Lebi nyi tulungam bopam 
mam jitayin.” 

Kigwl Cwwgwko Bopam 

9Hoo At Sw Mojesnvn agam goonv begamv, 

10“Israel nyiilungam agam goog dvl hoo bulam beto, hwdlo nulv Jordonam rabla 
yukul Kanaan gvda urab haaikun, 

11ho nulv kigwl cwwgwko bopam tulungam nulgab xuqlin tayin, ho nyi 
mingdum dvb mengma bo nyiingv hoqho kigw tayin. 

12Nulug nyi mengnam imiq lwkw nyiv nam minglwq tak hoqgv nulv bopam 
tuluho kilwql kigwl dootayin, ho hwdlo nyi dvparv pw-hwwbwq maady deedib 
nyi mengn bo hv sidwb nyiram. 

13Hoo nulv bopam ax go kigwl cwwgwko bopam mam jitayin. 

14Nulv Jordon kvtinho bopam oum go jitayin, hoo bopam kigwl cwwgwko oum 
gon Kanaan gvdaho jitayin. 

15Soq bopam ax sam Israelwg nyiilu gab, hoo nyiin tulu gab hoo nyoodo nyi tulu 
gab, ho hiyv lajaqkam nyiam mingdum dvb mengn bo nyi tulungv soq bopam so 
kigwl cwwgw tayin. 

16“Hvbmabde mwv yoqdwr lvgab nyiingam jwwnam hv sibnyiloqkam, mwv nyi 
mengn bov. Nyi mengn bov sidwb nyitayin. 

17Hoo mwv wlw lvgab nyiingam tubnam hv sibnyiloqkam, mwv nyi mengn bov. 
Nyi mengn bov sidwb nyitayin. 

18Ho mwv svvda hoqgv nyiingam jwwnam hv sibnyiloqkam, mwv nyi mengn 
bov. Nyi mengn bov sidwb nyitayin. 

19Nyi mengnam imiq lwkw nyiv mengn boam minglwq tayin; hwdlo mwv mwam 
kaapa yin, mwv mwam sidwb mengtayin. 

20Hoo mwv mwam ceebio baql tooiyal tuutab-tuurabl mvnam hoqgv mwv 
sibnyiloqkam, 

21ho hang baql mwwg alaq lvgab mwam nwqtab ko-gab, mwv sibnyiloqkam, 
hiyv mwam nwqtab bo ak hv sidwb nyitayin. Mwv nyi mengn bov. Hwdlo mwv 
mwam kaapa yin nyi mengnam imiq lwkw nyiv mengn boam minglwq tayin. 

22“Hvbmabde mwv mwam ceebio baqmab, ho tooiyal mudum dvb mvmab 
haqma pa galo tuutab baloqkam 

23ho mwv mwam ceebio baqma hoo mwam mudum dvb mvma, hvbmabde 
mwam kaapa maab wlw duqlwl duqdaqnam hoqgv mwv sibnyiloqkam, 

24ho nyi dvparv nyi mengbo ham la hoo minglwq tanbo nyiam soq pvvb tulu 
lvgab pw-hwwtayin. 

25Hoo cengmab nyi mengn bo ham nyi dvparv minglwq tanbo hoqgv ywwlin 
tayin, hoo nyi dvparv mwam mwwg kigwl cwwgwko bopamb kem tayin, hoo 
mwam dvrwqbo kuty lvgab neenbo nyub butv sima deedib mwv hoqho 
dootayin. 

26Hvbmabde nyi mengn bo hv mwv mood ximab mwwg kigwl cwwgwko bopam 
hoqgv lvvgwb lengb nyiloqkam, 

27hoo nyi mengnam imiq lwkw nyiv mwam mwwg kigwl cwwgwko bopam 
lvvgho kaapa baloqkam, minglwq deenbo nyi hv mwam minglwq kuba loqkam, 
mwv mwwg ywlw gorgiam baqta kuma. 

28Hoggab mwv mwwg kigwl cwwgwko bopamho nyub butv sima deedib mwv 
doodwb nyitayin, hvbmabde nyub butv sik baloqkam nyi mengn bo hv mwwg 
gvdab wkurl mwwg gumnam naata yukun. 

29Hoo soq gaml jinam sam la pvvb tulu sam nulam la nulug hotam-hotam xaqb 
dook gvdaho nyil swwtayin. 

30“Nyi ak nyi mengb nyiloqkam, hvvky kaagabo doob nyiloqkam, mengn bo ham 
sidwb mvtayin. Hvbmabde kaanbo nyi akin go hvvky jigam gab nyiingam sidwb 
mengnyi ram. 

31Hoq aoho, nulv nyi mengn bo swwgam pvlyw maabv, hiyv sidwb nyixiaq pan, 
ham mwam sidwb mvtayin. 

32Hoo hiyv mwwg kigwl cwwgwko bopamho kilwql doopel, nyub butv sima taab 
mwv soor jil mwwg dook gvda hookur dukub soor jinam mam nulv loorwq 
maabv. 

33Nulug gvda dookam nulv kacdvb mvmabv, hoggab hijumv gvdangam kacdvb 
mvdwn, hoo gvdaho nyi meng gam gab nyic kwly gab pwr jila maadwn, 
hvbmabde hoq mengn bo ak ham minglwq twqdwb nyidkun. 

34Nulug gvda dookam nulv kacdvb mvmabv, hoq pengko ho ngo dooba dvn, 
hoggab ngo At Sw, Israelwg nyiilug pengko ho dooba dvn.” 

Xinam 36 

Nyem Tulug Otu Nvvsiqnam 

1Josapg nyiilug ko tuup Manasseg ko tuup hosiq Makirg ko tuup Gilead mwwg 
abwg imiq dvpar hoqg peelo bob nyitwl Mojes gvla Israelwg nyiilug bulug ab 
dvpar hoqg peelo bo nyi tulug agaho ogumb hvvnwq banv agam goonum. 

2Bulv benum, “At Sw ngoqg bir atwn gvdangam Israel nyiilungam tak cingkal otu 
naamto hvl gaml jinum, hoo At Sw ngoqg bir atwg ngulug vbw-bor Jelopehadwg 
mwwg nyem ko tulungam otungam jitwk hvl gaml jinum. 

3Hvbmabde bulv Israelwg nyiilug asaq nyob ho nyem wk baloqkam bulug ab 
tulug otungam mwnwg nyem wk nyob tuluho hoqg otungam vbw jita yukun. Ho 
hoqg tak cinglinam otu ham nul galoqkv naalin taikun. 

4Hoo hwdlo Israel nyiilu gab jublingv haaikukam, bulug otungam bulug nyem 
wk nyob ho vbw jita yukun, hoo bulug otungam bulug ab tulug otu hoqgv naapaq 
taikun.” 

5Hoo At Swg gomcwr bek jaqb Mojes Israel nyiilungam gaml jil begamv, “Josapg 
nyob nyiilug benam si kvtaqdo. 

6Soq sib At Sw Jelopehadwg nyem ko tulug pagoqkam gaml jil benum, ‘Bulam 
bulug al yinpa hvl mwwnam nyega lvgab nyem wwm to, bulug ab tulug nyob 
hoolu pengko aro ho bulv nyem wtayin. 

7Israelwg nyiilug otungam nyob akwn hoqgv akwnb otu jisiq nyoram, hoggab 
Israelwg nyiilug nyiicwr-cwrxig otungv mwwg ab tulug nyob otu gob dooky 
tayin. 

8Hoo nyem kov hiyv Israelwg nyiilug nyob hoqgv otu nvvsiqdvn, hv mwnwg ab 
nyob hoolu ho nyem wdwb nyitayin, ho Israelwg nyiilug nyiicwr-cwrxiv mwwg 
abwg gumnam bwwsiq tayin. 

9Ho nyob akwn hoqg otungam nyob akwnho nvvsiq nyoram, hoggab Israelwg 
nyiilug nyiicwr-cwrxiv mwwg atwg otungam bwwl doog tayin.’” 

10At Sw Mojesnvn gaml jik jaqb Jelopehadwg nyem kongv nyiknum, 

11hoggab Mala, Tirja, Hogla, Milka, hoo Noa Jelopehadwg nyem ko tulungv bulug 
abwg vbw-bor tuluho nyem wknum. 

12Bulv Josap gv ko tuup Manasseg nyob nyiilu dvparho nyem wknum, hoo bulug 
ab tulug nyob hoqg otungv bulug lvgab biimab doonum. 

13Soq gaml samla pvvb tulu sam At Sw Mojes lvgab Israel nyiilungam Moab 
lywpag Jordonwg Jeriko ho gaml jiknum. 

Betinam Pvvb 

Betinam Pvvb 1 

Horeb Hoqgv Wtkuk hvl Gaml Jinam 

1Jordonam rableq laikul deexa-raraho, Sup gvdag taqcgon Arabaho, Paran gvla 
Topel, Laban, Hajerot, hoo Dijahab pengko ho, Mojes soq gomcwr tulu sam Israel 
nyi mwlwngam agam goonum. 

2Horeb hoqgv Seir Puutub wlayil Kades-barneaho hvvc dvb aal camleq lookin go 
nyiody boonum. 

3Vnyw campig pool bvryw leq barkinwg otuq aalho At Swg pvvb jikjaqb hoq tulu 
ham Mojes Israel nyiilungam bulam bekin kunum, 

4hwdlo mwv Amor nyi tulug lvpw at Hesbon ho doonbo Sihonnvn, hoo Basanwg 
lvpw at Astarot hoola Edrei ho doonbo Ognvn nyob paiya kokw so benum. 

5Moab gvdag Jordonam rabla yukul, Mojes pvvb sam hingky jaqb betam dvb 
berab kunv begamv, 

6“Ngulug Pwnbo At Sw ngulam Horeb ho benum, ‘Nulv oyu mood go soq puutu 
so doodu paku. 

7Soqgv wrab gvdkul Amor nyi tulu gvla bulug door-doopw Araba diisw nyook 
bvla Negeb lywpab, hoo Kanaan nyi tulu sa-svlog soiyoqb hoo Lebanon puutub, 
ho pobu hotbo Iupratas pobu namgub, nulug nyiodam boorab tuku. 

8Kaato, nulug otuqb ngo gvdangam mwx-mvaql ap jipa kun. At Sw nulug ab 
tulungam, Abrahamnvn, Aisaknvn, hoo Jakubnvn la bulug ko hosiqkam gvda 
jidwb dingr kunam gvdab nulv wg dukul ham gumn naato.’ 

Nyig boam Xuqlinam 

9“Hoq moodho ngo nulam benum, ‘Ngo atv jaq nulam nyila gvdy kuma. 

10Nulug Pwnbo At Sw nulam dumtwq miilyw mvpa kun, hoo kaato, soolo nulv 
doag takar tulu tvb nyidku. 

11Nulug ab tulug Pwnbo, At Sw mwv nulam dingr kunam hvb, nulam koi-koi 
yaab nyiitw mvqlw mvdwb lvqc cignvka! 

12Hoggub yu ngo aro nulug vi-vbwq hoo jwwnam-panam sam cwqla taikun yu? 

13Nulug nyob hoqgv pumb rwnam nyi loq, cenglaq booloq, hog mwlwngam 
cingxwqbo nyi loq daalin to, hoo ngo bulam nulug peelo bo gob xuqbwq tayin.’ 

14Hoo nulv ngam birwqto, ‘Noqg ngul pagoq gab benam si aljaqdo.’ 

15Ho ngo nulug nyob tulug peelo bo tulungam, pumb rwnam mam hoo 
cingxwqbo nyi tulungam nulug aoho peelo bo gob mvp pakun, lwwyw aoho 

peelo bo ak, lwwg aoho peelo bo ak, camng aoho peelo bo ak, wyw aoho peelo 
bo ak, hoo saab asaq-asaqkam nulug nyob tulug aoho mvp pakun. 

16Hoo nulam hoq moodam ngo nulug nyegam tulungam tomswr tayin, ‘Nulug 
vbw-bor tulug pengko hoqg bvrwqkam tam tayin, hoo nyi akwg mwwg vbw-bor 
pengko hoola nyoodo nyi tulug pengko ho jvqtw pw-ngam hwwm dvb jitayin. 

17Nulv pw-hwwikam mwwswl pw-hwwnyiram. Bvrwqkv anyo jaqkam hoo koi 
jaqkam nulv ham homyin lvkin dvb tatayin. Nulv hiyamkam bos maabv, hoggab 
pw-hwwnamv Pwnbo gv. Hoo nulgab nyel bela maanam ham nulv ngoqg 
dookub haamto, hoo ngo ham tatayin.’ 

18Hoo hoq moodho ngo nulam hog mwlw nyidy sanam mam gaml jitkun. 

Israel Nyi Tulungv Gvdaho Haaramk Hvnam 

19“Ho ngulug Pwnbo At Swg ngulam gaml bekjaqb ngulv Horeb hoqgv lengk nv 
nulug bos jaqk dvb kaapa kunum deexa-rarangam, ho Amor nyi tulug diisw 
gvdab wpeql wknum. Hoo ngulv Kades-barneaho haaknum. 

20Hoo ngo nulam benum, ‘Ngulug Pwnbo At Swg Amor diisw gvdangam ngulam 
jinam gvdab nulv haapa kun. 

21Kaato, nulug Pwnbo At Sw nulug agaho gvdangam mwx-mvaql ap jipa kun. 
Gorabl wto, nulug ab tulungam Pwnbo, At Sw jita nvk hvnam gvda ham gumn 
naat ku. Vcwr gokam bos haaiyil ho mwwram maabv.’ 

22Ho nul mwlwngv ngoqg ogumb haabnv hvl benum, ‘Kuj ngulv nyi loq ngulug 
otuqb kanam tvl gvdangam mvqky-maqlam mvl hoo hogloq lamtab, hoo hogloq 
bopamb ngulv haaiyin dvn ham kaapa peel ngulam betam kutjuk hvl benum.’ 

23Ho ham ngo tvlwqnv al mwwpanum, hoo ngo nyi camleq vnyi go nulug nyob 
dvpar hoqgv ak-akwb naanum. 

24Hoo bulv wrab kunv diisw nyookub caalayil hoo Eskol lywpab haaknv 
gvdangam mvqky-maqlam mvnum. 

25Hoo bulug alaqho bulv gvda hoqg aaxy meeg pulayil ham ngulug dookub baqa 
kunv ngulam agam lokta gootamnum, ‘Ngulug Pwnbo At Sw ngulam gvda 
jitanamv aljaq deen hvnum.’ 

26“Hvbsujaqkam nulv caama taasu, hvbmabde nulug Pwnbo At Swg gaml jinam 
mam ceekol taleq paku. 

27Hoo nulug tombu uraho nulv haql-pal budum-bvram bel begamv, ‘At Sw 
ngulam ceebio baqgam gab mwv ngulam Ijipt hoqgv boolin layil Amor nyi tulug 
alaqho jilwqtvl ngulam twryum mvta do. 

28Hogloqb ngulv caata dvn yu? Ngulug vbw-bor tulungv ngulam hangam hoxa 
dvb mvl begamv, “Nyiilungv ngulam ator yaado hoo ao yaado. Bopam tulungv 

koi jaqdo hoo doa ao namgub gurum nwqtum paku. Hoo lvg-lvgab ngulv 
Anakamwg ko tuup tulungam tolo kaapa peekun.” ’ 

29Ho ngo nulam benum, ‘Mwwdwq kamabv ho bulam bos yo hvnum. 

30Nulug vnyiq kaadwb Ijiptwb mwv nulgab nyinam hvb, nulug Pwnbo At Sw 
nulug otuqb wl mwv atv nulgab nyob patayin, 

31hoo nyia kov mwwg ko tulungam hoggub bool wgnam hvb nulug Pwnbo At Sw 
nulam deexa-raraho nulam bool wgnam mam nulv kaaknum, ho nulam lamta 
mwlwho wg laikul nulam soq nyook namgub hvvc gvpa kun.’ 

32Hvbmabde soq gomcwr tulu sam nulam bes jaqkam nulug Pwnbo At Swn nulv 
mwwjw maanum, 

33aiyam wwm hutob hoo aalam doomwq doonyiumb, nulug otuqb wnv nulug 
tombu mwgwko nyookam meegaq jidwn, ho hogloq lamtab nulv wyin dvn ham 
kaakin jidwn. 

Israel Nyi Tulug Taleq ko-gab Laqm-baqnam 

34“Hoo At Sw nulug gomcwr tulungam tapanum hoo mwv hang lengl dingr 
kunum, 

35‘Soq almanbo nyi tulu hotam soqgv akjijaqkam nulug ab tulungam ngoqg 
dingrwl jitanam albo gvdangam kaapa ram, 

36Jepunneg ko tuup Kaleb aro kaapa tayin. Mwv ham kaapa tayin, hoo mwam la 
mwwg ko tulungam ngo mwwg gvda mvqky-maqlam mvknam mam jitayin, 
hoggab mwv At Swg bekjaqb nyil wmin gvpa ku!’ 

37Nulug pagoq gab At Sw ngam haaxaq kunv benum, ‘No kam hoq gvdaho 
haakram hvl benum. 

38Nulug agaho daqnbo Nunwg ko tuup Josua, mwv haatayin. Mwam haakam dvb 
mvto, hoggab mwv Israelam hoqham otu naagtayin. 

39Hoo ngulug ko tulungam ceebiongv mengming puqmin tai hvl benam, nulug 
ko anyo tuluhv, ho soolo al-koram cengma bo tuluhv gvda urab haatayin. Hoo 
ngo bulam ham jitayin, hoo bulv ham gumn naatayin. 

40Hvbmabde nulv tobkur gvdwl Swlw-Sa-svlog deexa-rara daiyab nyiody bool 
wto.’ 

41“Ho nulv ngam birwqnum, ‘Ngulv At Swn nyic nyipa ku. Ngulug Pwnbo At Swg 
gaml jinam hvb ngulv atv wgdvl nyobam patayin.’ Hoo nulv nyiicwr-cwrxiv 
diisw gvdab caal nyob padwb mwwp alwb mwwnum. 

42Hoo At Sw ngam benum, ‘Bulam beto, nyob patab caamabv, hoggab ngo nulug 
pengko ho doomin gvma, hvb nyima baloqkam nulam nulug ceebiongv mviya 
tayin.’ 

43Ho ngo nulam betkun, hoo nulv ham tagab ma; hvbmabde nulv At Swg gaml 
jinam mam ceekol taleqnum hoo diisw gvda yaab nyob patab caanum. 

44Ho diisw gvdaho doonbo Amor nyi tulungv nulam ceekol nyob panv tong-taga 
ruqnam hvb nulam jwwk-paknv Seir gvda hoqgv Horma namgub ruql kunum. 

45Hoo nulv At Sw agab hookur kunv xabnum, hvbmabde At Sw nulug yalam 
tamanum, ho nulug benam mam ruucw-kwrgab maanum. 

46Ho nulv Kades ho naleq mood aal go doodu paku, nulv hoqho hog hwd aal gob 
doota yukun. 

Betinam Pvvb 2 

Deexa-raraho Vnyw Wl Yvnam 

1“Ho At Sw ngam betam koob, ngulv deexa-rara urab haal Swlw Sa-svlo daiyab 
nyiody booknum. Hoo ngulv naleq aal go Seir Puutuho wky-wiywl wdunum. 

2Ho At Sw ngam benum, 

3‘Nulv soq gvda puutu so naleqgo wl yvpa ku. Nyoodum daiyab wto 

4hoo nyiilungam gaml jito, “Nulv oyu maadwb nulug vbw Esu nyiilug dook Sier 
dwr-dwrya wpeql wtayin; hoo bulv nulam bos tayin. Ho nulv hengab jinjinl wla 
ka. 

5Bulug lvgab nyob padwb mwwma bvka, hoggab nulam ngo bulug gvdangam lvc 
sampnam hwd gokam jiram, hoggab ngo Esunvn Sier Puutungam gumn bwwm 
dvb jipa kun. 

6Nulv bul galoqkv dvsam la vdinam twngk hoqgv rvl dvtayin, hoo bul galoqkv 
nulv issam twngk hoqgv rvl twwtayin. 

7Hoggab nulug Pwnbo At Sw nulug alaqg hog mwlw bon nyinam mam lvqc cipa 
kun. Mwv nulug soq koibo deexa-rara so wl doonam mam cengdwn. Soq vnyw 
campy so nulug Pwnbo At Sw nulug lvgab doobanum. Nulv hog akkam pwwma-
cimab nyimanum.” ’ 

8Ho ngulv ngulug vbw Esug nyiilu dook Seir gvdag Araba, Elat hoo Ejion-geberb 
wnbo lamtangam apaq peel, taqc gob ya wnum. “Hoo ngulv Moabg deexa-rara 
daiyab tobkurl wknum. 

9Hoo At Sw ngam benum, ‘Moab nyi tulungam hentwr-kaas dvb mvmabv ho 
bulug lvgab nyob pamabv, hoggab ngo bulug gvdangam nulam gumn naam dvb 

jiram, hoggab ngo Lotwg nyi tulungam ngo Ar gvdangam gumn bwwm dvb jipa 
kun.’ 

10(Otuqho Emim nyiingv hoqho doonum, ho nyiingv koi bvla mvqlwnum, hoo 
Anakim nyi tulu hvb aonum. 

11Anak nyi tulu hvb bulam Repaiyim hvl xitaqnum, hvbmabde Moab nyi tulungv 
bulam Emim hvl goqnum. 

12Hor nyi tulungv otuqho Seirho doonum, hvbmabde Esug nyiilungv bulam 
ruqpaql bulug aga hoqgv twryumnum hoo bulv nyookho nvmcw doonum, At 
Swg bulam gvda jinam ho nyi doon boam, Israelv hoggub bulv ruqpaql twryum 
tvl otu nvvsiqnam hvb nyiknum.) 

13‘Sija nulv gorab gvdkul hoo Jered kucwngam rabt ku.’ Ho ngulv Jered 
kucwngam rabknum. 

14Hoo ngulv Kades-barnea hoqgv Jered kucwngam rabnam gob vnyw cammum 
leq piin gob nyiknum, ho At Swg bulam dingr kunam hvb nyob panbo nyi hotam 
mwlwngv svmcw hoqgv siyum kunum 

15Hoggub hvbnyiloqkam At Swg alaqkv bulam ceekonum, bulv siyum maady 
deedib bulam svmcw hoqgv twryumnum. 

16“Ho hwdlo nyob panbo nyi tuluhv svmcw hoqgv niiyum kunum hoo sinbo 
nyiilu hv bulug pengko hoqg nyiv, 

17At Sw ngam benum, 

18‘Soolo nulv Moab vrram Ar hoqgv wleq tuku. 

19Hoo hwdlo nulv Ammon nyiilug dwrbu-dwryangam wpeq yin, bulam hentwr-
kaas dvb mvmabv, ho nyob gokam pamabv, hoggab ngo nulam Ammon nyiilug 
gvdangam nulam gumn jiram, hoggab hoqham ngo Lotwg ko tuup tulungam 
gumn naam dukub jipa kun.’ 

20(Hoqham Repayimg gvdangv hvl xitaqnum. Repayimv otuqho hoqho 
doonum—hvbmabde Ammon nyiilungv bulam Jamjummim hvl goqnum— 

21nyiilu hv koi bvla mvqlwnum, hoo Anak nyi tulu hvb aonum; hvbmabde At Sw 
bulam Ammon nyi tulug kaagaho twryumnum, hoo bulv bulam ruqpanum hoo 
bulug nyookho nvmcw doonum, 

22mwv Isu nyiilu gab Seirho doonbo Hor nyi tulungam bulug kaagaho 
twryumnum, hoo bulam ruqpaq tvl bulug nyookho bulv nvmcw soolo godab 
doodwn. 

23Nampam hoqgv Gaja, hoo Kaptor hoqgv haanbo Kaptorimho doonbo Abbim 
nyiilungam twryum tvl hoo bulug nyookho nvmcw dooknum.) 

24Gorabto, nulug nyiodam boorabto hoo Arnon Lywpangam wleq tuku. Kaato, 
Hesbanwg lvpw at Amor nyi tulug Sihonnvn la mwwg gvdangam, ngo nulug 
alaqhv gvqlwq jipa kun. Mwam nyob pato hoo mwwg gvdangam gumnwb naato. 

25Soolo aal soqgv doa nvg niikum so doonbo nyiilu mwlwngam nam bos mvdwb 
ngo nyirab tayin, ho hiyv noqg puiyam tapa bo mwlwngv tvmdwr tayin hoo noqg 
eminam naadwb bostayin.’ 

Lvpw At Sihonnvn Mviyanam 

26“Ho ngo Kedemot deexa-rara hoqgv Hesbonwg Lvpw at Sihonnvn swrso 
puiyam pui baqn boam bilwql kanaml begamv, 

27‘Ngam noqg gvdangam wpeq mvla bv. Ngo lamtab wdinam wtwq tayin; ngo 
lvqbwq bvkam hoo laqc bvkam wkar-war jiram. 

28No ngam dvsam puqto, ngo rvl dvtayin, hoo ngam twwsam puqto, ngo rvl 
twwtayin. Ngam lvpiab wpeq mwtwq tvbv hvnum, 

29Ngulug Pwnbo At Sw ngulam jinam gvda Jordon urab ngo haanam xaqb, Seirho 
doonbo Esu ko tuup tulug nyiilungv hoo Arho doonbo Moab nyi tulungv ngam 
nyinam hvb nyitwq tvb.’ 

30Hvbmabde Hesbonwg lvpw at Sihon ngulam mwwg gvdab wpeq mvmanum, 
hoggab nulug Pwnbo At Sw mwwg yalam kamtwr mvtayin hoo mwwg hangam 
wlw hvb nyim tayin, ho soolo soq nyinam sib mwam nulug alaqho mwv jilwq 
kamyi nvpv. 

31Hoo At Sw ngam benum, ‘Kaato, Sihon nvla mwwg gvdangam nam jirab gvikun. 
No mwwg gvdangam gumnwb bwwrab tuku.’ 

32Ho Sihon la mwwg nyiilungv ngulam nyob patab ceekol Jahajho lengrwqnum. 

33Hoo ngulug Pwnbo At Sw mwam ngulam jiknum, hoo ngulv mwam la mwwg 
ko tuup tulungam hoo mwwg nyiilu mwlwngam ngulv mviyanum. 

34Hoo ngulv hoq moodho mwwg bopam mwlwngam naareq kunum hoo bopam 
mam, nyega tulungam, nyem tulungam, hoo ko tulungam twrkiq-twrmal 
twryumnum. Ngulv akjijaqkam swwl doom mvmanum. 

35Ngulv bopam tulungam naareqnum hoo ngulv tuun-mee arongam ngul atgab 
naanum. 

36Arnon Lywpag bviywr hoqgv Aroyer namgub, hoo lywpa hoqg bopam 
mwlwngam naalayil Gilead namgub naalnum, ngul gab bopamho aobo sulu 
akkam doomanum. Ngulug Pwnbo At Sw mwlwngam ngulug alaq urab jiknum. 

37Ammon ko tuup tulug gvdangam aro nulv hvvnwq maanum, hoqhv Jabbok 
pobu soiyoq kvla diisw gvdag bopam tulungv, hoq tulu ham ngulug Pwnbo At 
Sw ngulam haam mvmanum. 

Betinam Pvvb 3 

Ogwg Lvpw Atam Mviyanam 

1“Ho ngulv Basan lamtab tobkur kunv caaknum. Hoo Basanwg lvpw at Og mwv 
la mwwg nyiilu mwlwngv ngulam Edrei ho nyob patab ceekol lengrwqnum. 

2Hvbmabde At Sw ngam benum, ‘Mwam bos maabv, hoggab mwam la mwwg 
nyiilu mwlwngam hoo mwwg gvdangam ngo nulug alaqho gvqlwq jipa kun. Hoo 
Hesbon ho doonbo, Amor nyi tulug lvpw at Sihonnvn mvnam hvb no mwam 
mvtayin.’ 

3Ho ngulug Pwnbo At Sw Basanwg lvpw at Og nvkam, hoo mwwg nyiilu 
mwlwngam, ngulug alaqho gvqlwq jiknum, hoo mwwg ho nyi akkam dook 
maadwb ngulv mwam jwwtab kunum. 

4Hoo hoq moodho doonbo bopam mwlwngam ngulv naaknum—ngulug bopam 
noum akkam doomanum—Argobwg swsw-sa Basanwg lvpw-haty Ogwg camx 
leq ax bopam mam naaknum. 

5Soq bopam tulu mwlw sam ao jaqb gurum tulungam, toggoq tulungam, hoo 
yoqdwr lvgab lyvxar tulungam xwrtumnum, hoq lvg-lvgab naleqgo sulu 
nwqtum maanam nampam tulungv doonum. 

6Hoo ngulv bulam twrkiq-twrmal twryumnum, ngulv hoggub Hesbonwg lvpw at 
Sihonnvn, mwwg bopam mam, nyega tulungam, nyem tulungam, hoo ko 
tulungam twrkiq-twrmal twryumnam hvb twrm tayin. 

7Hvbmabde nyob pal naareqnam bopam tulu hoqg tuun-mee-ngam ngulv ngul 
gab nvviyiqnum. 

8Ho ngulv hoq moodho Arnonwg Lywpa hoqgv Hermon Puutu namgub, Amor 
nyi tulug Jordon kvtin ho doonbo lvpw at vnyig gvdangam bulug alaq hoqgv 
naareqnum, 

9(Sidon nyi tulungv Hermonam Sirion hvl goqnam, hoo Amor nyi tulungv ham 
Senir hvl goqnam), 

10haapa gvda hoqg bopam mwlwngam hoo Gilead mwlwngam hoo Basan 
mwlwngam Saleka hoqg Edrei namgub, hoo Basan urag Ogwg lvpw-haty bopam 
mwlwngam naareq kunum. 

11(Basanwg lvpw at Og aro Repaim ho boum tvl doonum. Kaato, mwwg 
kartamnanv yoqdwr kartamv. Soq si Ammon nyi tulug Rabba nyook ho dooma 
namyv? Kiubit xicwb xikanamv, hoqg daayarv kiya kiubit, hoo taqtv kiubit 
vpynum.) 

12“Hwdlo ngulv soq gvda sam hoq moodho gumnwb naaiyikho, ham Reuben 
nyiilungam la Gad nyi tulungam Aroyer dwrbu-dwrya hoqgv naarab layil 

Arnonwg Lywpa namgub hoo Gilead diisw gvda taqcgon la hoqg bopam 
tulungam bulam ngo jinum. 

13Gilead gvda taqcgon, la Ogwg lvpw-haty Basan gvda mwlwngam, hoo Argob 
swsw-sangam, Manasseg nyob papo gon ngo jinum. (Basanwg gvda ham Repaim 
gvdangv hvl goqnum. 

14Manasse nyob hoqg Jairv Argob swsw-sangam naalayil Geshur nyi tulug gvla 
Maakat nyi tulug gvda vrr namgub naanum, hoo nampam tulungam Habbot-jair 
hvl mwwg atwg eminho mingnum, hoqhv soolo godab doodwn.) 

15Makirnvn ngo Gileadam jiknum, 

16hoo Reuben la Gad nyiilungam ngo Gilead hoqgv naarab layil Arnonwg 
Lywpangam kviyw swcwb vrr dvb, ho Ammon nyi tulug vrr Jabbok pobu 
namgub bulam jiknum; 

17ho Araba ngamkam, ho Jordonam gvda vrr gob mvnv, Kinneret hoqgv Araba 
Sa-svlo namgub, ho dou-cagag Pisga puutu daiyag Al Sa-svlo namgub jiknum. 

18“Hoo ngo nulam hoq moodho gaml jil begamv, ‘Nulug Pwnbo At Sw nulam soq 
gvda sam gumn jipa kun. Nulug nyob panbo nyiilungam Jordonam rabg dvl 
nulug vbw-bor Israelwg nyiilu gab nyob pamto. 

19Nulug nywxw tulu gvla, nulug ko anyo tulungv, hoo nulug tuun-mee tulungv 
(ngo cengdo nulv naleqgo tuun-mee-ngv doodwn) ngo nulam jiknum bopam 
tuluho dooiya twqto, 

20nulam doonu mvdwb jinam hvb, nulug vbw-bor tulungam At Sw doonu 
mvdwb jima deedib, hoo Jordon kvtinho nulug Pwnbo At Sw bulam jinam gvda 
ham bulv naama deedib nulv nyob pamin gvtayin. Ho ngo nulam jiknam gvdaho, 
nulv nyiicwr-cwrxiv wkur laikul mwwg gumnam naata yukun.’ 

21Hoo ngo hoq moodam Josuanvn gaml jinum, ‘Noqg Pwnbo At Swg soq lvpw at 
vnyiam hog mwlw nyinam mam noqg vnyiqkv kaapa ku. Ho noqg rabknam gvda 
alo At Sw lvpw-haty mwlwngam soq so nyinam hvb nyitayin. 

22Nulv bulam bos maabv, hoggab nulug Pwnbo At Sw nulgab nyob patayin.’ 

Mojesnvn Gvdaho Haam Kumanam 

23“Hoo At Swn hoq moodho ngo vcjaqb mvnyi-moiyul xuml benum, 

24‘Pwnbo At Swa, no noqg nyerangam noqg koinam mam la noqg alaq atornam 
mam no kaakinl nyirab paku. Hoggab doa nvg uraso hoo swcw nvg aoso hiyv 
noqg nyis tulungam nyinam hvb nyinbo pwnbov dood nvi yv? 

25Ngam anya mwwpa tvbv ngo Jordon kvtinwg albo gvdangam, albo diisw 
gvdangam hoo Lebanon gvdangam kvvnw do.’ 

26Hvbmabde nulug pagoq gab At Sw ngam haaxaqnum hoo ngam tak maanum. 
Hoo At Sw ngam benum, ‘Noqg hoqgv tvnw kuma; soq pagoq gab ngam lokta no 
agam gook maabv hvnum. 

27Pisga puutu aob cao to hoo noqg vnyiqkv dou-haaga ngam hoo nyoodum 
nyookam hoo nyooko nyookam hoo dou-caga nyookam kaatayin, hoo noqg 
vnyiq hoqgv hoq tulu ham kaatv to, hoggab no soq Jordon pobu soqgv kvtinb 
rabnyi kuram. 

28Hvbmabde Josuanvn nyig mvdwb jito, hoo mwam haakam dvb la ator dvb jito, 
hoggab mwv soq nyiilu otuqb rabco tayin, hoo noqg soq kaanam gvda sam mwv 
bulam gumn naam tayin.’ 

29Ho ngulv Bet-peor lywpa taqcgon ho dooknum. 

Betinam Pvvb 4 

Mojes Tvjw Swwm dvb Gaml Jinam 

1“Hoo sija Israela, ngo nulam gamlam la pvvb tulungam tomswrnam tulu sam 
tato, hoo hoq tulu ham nyito, ho nulv swwkam yin pv, hoo nulug ab tulug Pwnbo 
At Sw nulam jitanam gvdangam, nulv wgdvl gumn naato. 

2Nulv ngoqg gaml jinam gomcwr tulungam vbw maabv, ho ham naapaq kamabv, 
ho ngo nulam gaml jinam nulug Pwnbo At Swg pvvb tulu ham nulv pvvl apto. 

3Baal-peorho At Sw hoggv nyiknum ham nulug atwg vnyiqkv kaapa kun, hoggab 
nulug Pwnbo At Sw nulug pengko hoqgv hiyv Peorg Baalam xumn bo nyiilungam 
twrnum. 

4Hvbmabde nulug Pwnbo At Swn hiyv bugil swwn bov soolo godab swwl 
doodwn. 

5Kaato, ngoqg Pwnbo At Sw ngam gaml jiknam hvb, ngo nulam gamlam la pvvb 
tulungam tomswr pakun, ho nulv hoq tulu ham nulv haalayil gumn naata ko 
gvdaho nyil doodwb nyitayin. 

6Hoq tulu ham pvvto hoo ham nyil swwto, hoggab hoqhv nulam pumb rwnam 
bvla nyiilug kaagaho nulam cenglaq mvtayin, ho hwdlo bulv hoq tulug gamlam 
taikam, bulv betayin, ‘Jvqtw jaqb soq koibo nyob hoolu si pumb rwnam bvla 
cenglaqbo nyiilu go hvtayin.’ 

7Hwdlo jaqkam ngulv mwam goqyikam ngulug Pwnbo At Sw ngulam tapanam 
hvb, hiyvg koibo nyob hoolug pwnbov doodwn? 

8Hoo hog hwdgo nyob hoolungv koi sujaqkam, ngo soolo nulam jvqtw bo 
gamlam la pvvb tulungam nulug agaho jinam hvb hiyvg koibo nyob hoolungv 
doodwn? 

9“Hengab twqto, hoo noqg yvjam hingky jaqb pvvto, hvb nyima baloqkam noqg 
vnyiq kaanam mam no mwwpa maab nyita yi, hoo hoq tuluhv noqg hang hoggv 
noqg swwnam bumpw ho wleq tai yi. Hoq tulu ham noqg ko tulungam hoo noqg 
koog kongam cengm to— 

10noqg Pwnbo At Swg agaho Horeb ho noqg daqa tai yik aalho, At Sw ngam 
benum, ‘Nyiilungam ngam goqkum tvb, ho ngo bulam ngoqg gomcwr tulungam 
tam tayin, ho bulv swcw nvg aoso swwl doody deedib ngam bos tayin, hoo bulv 
bulug ko tulungam kam tomswr tayin.’ 

11Hoo puutungam wm hoqgv gul ao gvda hangam gul, doomwq hwrl hoo kanwb 
nyil kan putum yukho, no puutu lvggap ho haal daqnum. 

12Ho At Sw nulam wm pengko hoqgv agam goolinum. Nulv gomcwr yalam 
tapanum, hvbmabde nyiip apo kaapa maanum; hoqho yal rooxongam tapanum. 

13Hoo mwv mwwg birnam mam pvvbam nulam bibwqnum, ho mwv nulam 
hoqham nyil swwm dvb gaml jinum, hoqhv Pvvb Wywngv, hoo mwv hoq tulu 
ham wlw lwpia tvqnyi aoho xeqpnum. 

14Hoo At Sw nulam gamlam la pvvb tulungam tomswr mvdwb hoq moodho 
ngam gaml jinum, ho hwdlo nulv gvdangam haalayil gumn naaikun nulv hoq tulu 
ham nyil swwtayin. 

Murty Xumnam mam Beturnam 

15“Hoqgab nulv atv atam hengab jaqto. Hoggab Horeb ho hwdlo At Sw nulam 
wm pengko hoqgv agam gooyikho nulv nyiip apo kaapa maanum, 

16hengab to, hvbmab nyiloqkam nulv nulug atgab hog guss ak lokam nyega hvb 
maalo nyem hvb nyimur nyil murty pwdwb nyitwq to, 

17swcw nvg aoso svdin tulu hvb, doa aog pvta jarnbo tulu hvb, 

18deela ho ngaml yvnbo topum-yorup hvb, iss uraho doonbo ngui tulu hvb murty 
pwtwq to. 

19Hoo hengab to, hvbmab nyiloqkam no doa aob noqg vnyiqkv koodul, hoo 
hwdlo doonyiam kaapa yin, hoo poolam hoo takar tulungam, doa ao tol doon 
boam kaapa yin, nam lokam hoq tuluhv booxar tai yin, hoo hoq tulu ham xuml 
bul gab bon nyidwb nyikam yin pv, hog tuluhv nulug Pwnbo At Sw doa nvg 
niikum so doonbo nyiilu mwlw gab doom dvb jiknamv. 

20Hvbmabde At Sw nulam Ijipt hoqg dvvcw xvwr jwr-jwr ko hoqgv mwwg atwg 
gumn nyiilu gob nyim dvb, soolo soq sib nulam boolin pakun. 

21Hoq aoho, nulug pagoq gab At Sw ngam haaxaqnum, hoo mwv ngam Jordonam 
ram mvmab dingr kunum, hoo nulug Pwnbo At Sw nulam albo gvdangam gumn 
jitanam ham ngam haam kumanum. 

22Hoggab ngo soqg gvda so sidwb nyipa ku; ngo hoggub nyijaqkam Jordonb 
rabnyi kuram. Hvbmabde nulv hoqg albo gvda ham rabol gumn naatayin. 

23Hengab to, hvb nyima baloqkam nulug Pwnbo At Sw nulug lvgab birnam 
pvvbam nulv mwwpa maab nyita yi, hoo nulug Pwnbo At Sw nulam nyima bvk 
hvnam mam nulv guss ak mwtwqto. 

24Hoggab nulug Pwnbo At Sw wm hvb lyomeq bov, kaaneqbo Pwnbov. 

25“Hwdlo no ko dool abwb la koog ko hosiqkv dooikun, hoo gvdaho akam dvb 
swwikun, nulv hog guss ak mvbnyiloqkam, hoo nulug Pwnbo At Swg vnyiq 
kaagaho hoggv almadwn ham nyib nyiloqkam, hoo mwam haaxaq dvb nyiluq 
baloqkam, 

26ngo soolo nulam hvvky kaaya mvdwb doangam la swcwngam goqdwn, ho nulv 
Jordonb rablayil gumn naanam gvda hoqgv nulam twryum tayin. Nulv hoqho 
oyu go dookram, hvbmabde twrkub twryum tayin. 

27Hoo At Sw nulam nyiilug pengko ho cwrsaq twqb mvtayin, hoo hogloq ho At 
Sw nulam cwrsaq twqb ruql mvk nyob tulug pengko ho nulv jaqnyo nyi gob 
nyitayin. 

28Hoo kaapa maanbo, ho tapa maanbo, ho dvma bo, ho suupa maanbo nyia kog 
alaq hoqgv pwnam mam nulv svvda ngamla wlwngam pwnbob xumtayin. 

29Hvbmabde hoq hoqgv noqg Pwnbo At Swn no meegaq baloqkam hoo no 
meepa tayin, ho no mwam noqg hvvjw-hara lvgab la noqg yvj lvgab meegaq 
baloqkam meepa tayin. 

30Hwdlo no vs-axaq yin, hoo vs-axaq tulu si noqg aoho kokw moodam haaikam, 
noqg Pwnbo At Swg dookub no wkur tayin hoo mwwg yalam tvjw tayin. 

31Hoggab noqg Pwnbo At Sw aya mwwpa bo Pwnbov. Mwv nam apaqram, ho 
nam sim dvb jiram ho noqg ab tulungam mwv bulam dingrwl birnam pvvbam 
mwwpa maab nyiram. 

At Sw Aro Pwnbov 

32“Hoggab Pwnbov nyia koam swcw nvg aoso pwnam aal hoggv naalayil, nam 
ko bwwma tai yikho doonbo otuqg aalam sija tox to, hoo doa nvg ywwtwr 
taqcgon hoqgv taqcgon nagub tox to, soq sib koibo pagoq nyinam ak doon mvi 
yv ho nywywngam tapanam yv. 

33Nyiilungv wm pengko hoqgv pwnbog agam goonam yalam takanam yv, no 
hoggub tapa peel hoo sija godab swwl doonam hvb dood nvi yv? 

34Ho hiyv pwnbov asaq nyob hoolu pengko ho wlayil hentwr hemlayil, koox dvb 
nyilayil, swrdorxeq nyilayil, hoo nyob palayil, alaq ator jaqb nyilayil hoo laqpo 
ator layil, hoo koi jaqb bos dvb bon nyilayil, mwv atv nyob hoolungam naalin 

layil nyob ak gob mvknum, soq mwlw sam nulug Pwnbo At Sw nulug vnyiq 
kaagaho nulam Ijipt ho nyij maan mvi yv? 

35Nam soq sam kaakin kunum, ho no cengknum At Sw Pwnbov hvl; mwwg 
lvvgho asaq dooma dvn. 

36Doa ao hoqgv mwv nam mwwg yalam tapa mvnam, ho mwv nam gwrnyiaq 
dvb mwwnum. Hoo swcw nvg aoho nam mwwg koibo wm mam kaapa mvnum, 
hoo no mwwg gomcwram wm pengko hoqgv goonam mam no tapanum. 

37Hoggab mwv noqg ab tulungam aby ko-gab hoo bulug kokw ho bulug ko 
hosiqkam daalinum hoo mwwg koibo ator hoqgv nam Ijipt hoqgv mwv atv 
doobal boolinum, 

38ho nam boolwql bulug gvdangam otu nvvsiq mvdwb, nam koi yaan boam la 
ator yaan boam noqg aga hoqgv soolo aal namgub ruqpaqnum, 

39hoqgab soolo cengto, hoo noqg hang ho pvvl apto, At Sw Pwnbov doa nvg 
aongam hoo swcw nvg niikum mam koi yaadwn; mwwg lvvgho asaq dooma dvn. 

40Hoqgab ngo soolo nam gaml jinam ham, no mwwg pvvbam la mwwg gamlam 
pvvtayin, ho hoqhv noqg lvgab aljaqb nyil dooi nvpv hoo noqg kokwb noqg ko 
tulungv al yin pv, hoo noqg Pwnbo At Sw nam kol xaqgob noqgab doom dvb 
jinam gvda uraho noqg swwnam aalam nam swwiyu mvdwb jitayin.” 

Kigwl cwwgw ko Bopam Tulu 

41Ho Jordonwg dou-cagaho Mojes bopam oum go xuqbwql pvvnum, 

42hiyv lajaqkam mwwg door-doopwngam ceebio doomab haqmapaq golo 
mengb nyiloqkam, nyi mengbo hv hoqb ketayin; ho mwv hoqg bopam ak gonho 
kilwq tai hoo mwwg swwgam ywwtayin: 

43Reuben nyi tulu gab Bejar deexa-rarag haapa bopam mam, Gad nyi tulu gab 
Gilead urag Ramot bopam mam, hoo Manasse nyi tulu gab Basan urag Golan 
bopam mam pvvtayin. 

Pvvbam Bekinl Betamnam 

44Mojes soq pvvb tulu sam Israelwg nyiilu agaho mvl apnum. 

45Hwdlo Israel nyiilungv Ijipt hoqgv bulv lengd kukho, Mojes soq swwi-swwca 
tulu sam, gaml tulu sam, hoo pvvb tulu sam agam goonum, 

46Jordon otuqg taqcgonwg Bet-peor lywpa ho, hiyam Mojes la Israel nyiilungv 
hwdlo Ijipt hoqgv lenglayil Amor nyi tulug lvpw at Sihonnvn Hesbon gvdaho 
doon boam nyob pal mviya yuk ho agam goonum. 

47Hoo bulv mwwg gvdangam la Basanwg lvpw at Ogwg gvdangam gumn 
naanum, soq Amor lvpw at vnyig Jordonwg dou-caga otuqho doonbo gvdangam; 

48ho Arnon lywpag gamb bviywrg Aroyer hoqgv Sirion Puutu namgub (hoqhv 
Hermon namgub), 

49Jordonwg dou-caga Araba lywpa lvgab Araba sa-svlo namgub, ho Pisga puutu 
yorn lvggap namgub gvdangam gumn naaknum. 

Betinam Pvvb 5 

Pvvb Wyw 

1Hoo Mojes Israel nyi mwlwngam dvgoq goqkumnum hoo bulam benum, “Israel 
nyi tulunga, ngo soolo nulam tapa dvb gaml tulungam la pvvb tulungam agam 
benam sam tato, hoo nulv hoq tulu ham ceng dvl hoo hoq tulu ham hingky jaqb 
nyito. 

2Ngulug Pwnbo At Sw ngulug lvgab Horeb ho birnam pvvb ak mvknum. 

3Nulug ab tulu rooxongam At Sw soq birnam pvvb sam mvmanum, hvbmabde 
soolog soq swwl ngulug lvgab doonbo bvkam pvvb mvknum. 

4At Sw nyuqtuq-moorv kvvrwql nulam wm pengko hoqgv puutu ho agam 
goonum, 

5hoq moodho ngo At Swg gomcwram nulam bibwq jidwb, At Sw gvla nulug 
pengko ho daqnum. Hoggab nulv wm mam bosnum, hoo nulv puutu aob cao 
maanum. Mwv benum: 

6“‘Ngo noqg Pwnbo At Swngv, hiyv nam nyera-paqnwb swwk namlo, Ijipt gvda 
hoqgv boolin kunum. 

7“‘Ngoqg lvvgho no asaq pwnbo tulungam doog maabv. 

8“‘Doa nvg niikum so, ho swcw nvg aoso, swcw nvg niikumg iss ura bolo, no noqg 
atgab hog ak kvvyw-tac dvb guss pwmabv. 

9No bulug agaho pvxwl xumabv ho bul gab bon nyimabv; hoggab noqg Pwnbo 
At Sw kaaneqbo Pwnbov, hiyv ngam ceebio baqdwn hoo ab tulug nyimurnam 
mam ngo ko hotam tommum tvmpy namgub laqm-baqm dvn, 

10hvbmabde hiyv ngam aby boam hoo ngoqg gaml tulungam pvvn boam lwwyw-
lwwyw gob abiam kaakin kindu dvn. 

11“‘No noqg Pwnbo At Swg eminam besam-beyam ben maabv, hoggab hiyv 
mwwg eminam besam-beyam benboam, At Sw hoq nyi ham nyixiaq dooma hvl 
beram. 

12“‘Noqg Pwnbo At Sw nam gaml jinam hvb, At Swg Doonu aalam mwwgabl, 
dvrwq dvb pvvto. 

13Aal loox go no bonam nyitayin, hoo noqg nyis mwlwngam nyito 



355 

 

 
Nyishi 

© 2016 Bible society of India. 
 

 
 

 

14hvbmabde kvn aalv noqg Pwnbo At Swg Doonu Aalv. Hoq aalam no bonam 
akkam nyimab, hvbkalam no ho noqg ko tuupv, ho noqg nyem kongv, ho noqg 
nyerangv hoo noqg paqnv, ho noqg svv hvvbv ho noqg svdamv ho hoqg tuun-
meengv, ho noqg toggoq tulug uraho dooba bo nyoodo nyiingam, ho noqg 
nyerangam hoo paqnam bulam doonu mvto. 

15No Ijipt gvdaho nyerab swwl doonam mam no mwwpa tayin, hoo noqg Pwnbo 
At Sw nam mwwg alaq ator hoqgv hoo laqpo ator layil nam naalinum. Hoqgab 
Doonu Aalam hingky jaqb pvvm dvb noqg Pwnbo At Sw nam gaml jipa kun. 

16“‘Noqg ann-abam modul swwto, ho noqg Pwnbo At Sw nam gaml jinam hvb, 
ho no swwiyu tayin, hoo noqg Pwnbo At Sw nam swwm dvb jinamv gvda so no 
aljaqb swwtayin. 

17“‘No nyi mengmab. 

18“‘Hoo no atwg nywxw-nyolam bwwxin maab. 

19“‘Hoo no dvco comab. 

20“‘Noqg door-doopwngam no xaalyo hvvky jimab. 

21“‘Noqg door-doopwg nywxwngam, kaaby maabv. Hoo noqg door-doopwg 
nammam, mwwg rongongam, ho mwwg nyerangam, ho paqnam, mwwg svv 
hvvbam, ho mwwg svdam mam, ho noqg door-doopwg doognam dupum-dvrab 
pam kaaby maabv.” 

22Soq gomcwr tulu sam At Sw nulam puutu ho wm pengko hoqgv, doomwq 
hoqgv, hoo muqya opum kan hoqgv tadar pvla dvb yalam dulin jinum; hoo mwv 
hoq lvvgho asaq vbw maanum. Hoo mwv hoq tulu ham wlw lwpia tvqnyi ho 
bulam xiqlwq tvl hoo ham ngam jinum. 

23Hoo puutu ho wmv gudul doonum, ho nulv muqya-opum kan hoqgv yalam 
tapa kalam twqda, nulug nyob hoolu hoqgv peelo bo tulu ngvla nulug nyi nyiixa 
tulungv, nulv ngoqg ogumb haanum. 

24Hoo nulv benum, ‘Kaato, ngulug Pwnbo At Sw mwwg yuunam mam la koinam 
mam kaakinum, hoo ngulv mwwg yalam wm pengko hoqgv tapanum. Soolo aal 
so ngulv kaapa paku, Pwnbog lvgab agam goorwqbo nyiv soolo godab swwl 
doodo. 

25Hoqgab sija ngulv hoggab sitayin? Hoggab soq koibo wm si ngulam guxtai. 
Ngulug Pwnbo At Swg yalam ngulv lwgta tapa kubnyiloqkam, ngulv sitayin. 

26Hoggab swwl doonbo Pwnbog wm pengko hoqgv agam goonam mam tapa bo 
nyia kov ngulug soolo godab swwl doonam hvb hiyv doodwn? 

27Ogumb hvvnwq gvdwl ngulug Pwnbo At Swg benam mam tato hoo ngulug 
Pwnbo At Sw hog mwlwngam ngulam agam gootayin, hoo ngulv ham tapa tayin 
hoo ham nyitayin.’ 

28“Hoo hwdlo nulv ngam agam gooikam, At Sw nulug gomcwram tapanum. Hoo 
At Sw ngam benum, ‘Bulv nam agam goonam mam, ngo soq nyiilug gomcwram 
tapa paku. Bulug agam goonam mwlw hv bulv kvtaq dvb goopa. 

29Oa bulv ngam bos dvb hoo ngoqg gaml tulungam pvvdwb, lwxiam soq mwwcib 
mwwky baloqkam, hoqhv bulug lvgab al tayin hoo bulug hotam mvkam nwrba 
gob al tayin! 

30Wg dvl hoo bulam beto, “Nulug tombub wkur tuku.” 

31Hvbmabde no, so ngoqg lvgab daqto, hoo nam ngo hog mwlw gamlam hoo 
nyis-mvsam hoo pvvb tulungam nam betayin ho no ham bulam tomswr tayin, 
ho ngoqg bulam gumn naamdvb gvda jita ko ho bulv alwb nyil doog tayin.’ 

32Hoqgab nulv nulug Pwnbo At Swg nulam gaml jinam mam hengab jaqb 
pvvtayin. Nulv lvqbwq bvkam ho laqc bvkam wkar-war maabv. 

33Nulug Pwnbo At Sw nulam gaml jik jaqb nulv lamtangam wdwb nyitayin, ho 
nulv swwtayin, hoo hoqhv nulug lvgab al tayin, ho nulug gumn naanam gvdaho 
nulv vigo swwiyul dootayin. 

Betinam Pvvb 6 

Koi Jaqn bo Gaml 

1“Soq si gamlv, nyid sanamv hoo pvvb tulungv nulug Pwnbo At Sw ngam nulam 
tomswr mvdwb jinum, ho nulv wlayil gvdangam gumn gob naata namho, nulv 
soq tulu sam nyil swwdwb nyitayin, 

2ho no la noqg ko tuupv hoo noqg ko tuupwg kongv, noqg Pwnbo At Swn no bos 
kamyi nvpv, ngo nam gaml jinam mwwg pvvbam la mwwg gamlam noqg 
swwnam bumpw ho pvvl doog tayin, hoo no gvda so swwiyul tayin. 

3Hoqgab tato, Israela, hoo hoq tulu ham hengab jaqb nyil wto, ho hoqhv noqg 
lvgab altayin, hoo Pwnbo At Sw nulug ab tulungam dingr kunam wtw lyuminko 
hoo ngola biqminko gvdaho nulv dooi kukam, nulv naleq go dumtwq-miilyw 
tayin. 

4“Tato, Israela: Ngulug Pwnbo At Sw, mwv At Sw akinv. 

5Noqg Pwnbo At Swn noqg hang lvgab hoo noqg yvj lvgab hoo noqg ator lvgab 
no aby tayin. 

6Hoo soq gomcwr tulu lvgab ngo nam ngo soolo gaml jinam sam noqg hang ho 
mwwgab laka. 

7No soq tulu sam noqg ko tulungam hingky jaqb tomswr tayin, hoo hoq tulu ham 
no hwdlo noqg nam ho dooikam, hoo hwdlo no lamta ho wikam, hoo hwdlo no 
gel karyi kam, hoo hwdlo no gorab yukam hoq tulu ham gool dootayin. 

8Hoq tulu ham noqg alaqho kaacin dvb rubtaql apto, hoo hoq tulu ham noqg 
vnyiq cinyig pengko tuqt ho doom tayin. 

9Hoq tulu ham noqg namwg viyap swwrw ho hoo noqg toggoq tuluho xeql ap 
tayin. 

10“Hoo hwdlo noqg Pwnbo At Sw nam, noqg ab tulu Abrahamnvn, Aisaknvn, hoo 
Jakubnvn gvda jidwb dingr kunam ura ho nam boolwql koibo la albo bopam 
mam noqg mvmanam tulungam nam jiyikam, 

11hoo noqg nvvlwq maanamv nam ho albo dupum-dvrabpv bwwr tvl dootayin, 
hoo no atv sokum hwwmanam hoqgv iss twwtayin, hoo roo boolu hoo no olib 
svvn liimanam hoqgv hwdlo no bwwr dvb dvl dooikam, 

12ho no hengab to hvbmab nyiloqkam hiyv nam nyera-paqnwb swwk nam lo, 
Ijipt gvda hoqgv boolin bo, At Swn mwwpa maab nyidwb moodv doodo. 

13Noqg Pwnbo At Swn no bos dvb nyitayin. No mwam bon nyij tayin hoo mwwg 
emin ho no dingtayin. 

14Nulv asaq pwnbo tulug kokwb, ho nulug door-doopw nyiilug pwnbo lvgab 
wmin gvmabv, 

15hoggab noqg Pwnbo At Sw noqg pengko ho doon bov kaaneqbo Pwnbov, hvb 
nyima baloqkam noqg Pwnbo At Swg haaxaqkv noqg aoho haatayin, hoo mwv 
nam swcw nvg aosoqgv twryum tayin. 

16“Nulug Pwnbo At Swn, nulv Massa ho pookanam hvb pooka maabv. 

17Nulug Pwnbo At Swg gaml tulungam, hoo mwwg nyiyi-nyicangam hoo mwwg 
pvvb tulungam mwv nulam gaml jiknam ham nulv hingky jaqb pvvl doog tayin. 

18Hoo no At Swg vnyiq kaagaho hoggv jvqtw dvn hoo aldvn ham nyitayin, ho 
hoqhv noqg lvgab altayin, hoo noqg ab tulungam albo gvdangam jitayin hvl 
dingrnam gvdangam no haal gumn naatayin 

19ho At Swg dingr ko jaqb, noqg ceebio tulungam no ruqpaq tayin. 

20“Kokwngam hwdlo noqg ko tulungv nam tox yin, ‘Hoggv yu soq swwi-swwca 
tulu sam hoo gaml tulu sam hoo pvvb tulu sam ngulug Pwnbo At Sw nam gaml 
jiknam niqtuqkv i?’ 

21ho noqg ko tulungam no betam tayin, ‘Ngulv Ijipt ho Parog nyera raasurb 
swwnum. Hoo ngulam Ijipt hoqgv At Swg alaq ator hoqgv boolin kunum. 

22Hoo At Sw nyimanam mam nyil hoo swrdorxeqkam kaakinum, ho koi bvla bos 
looda dvb Ijipt nyiilungam ceekonum, hoo Paro la mwwg imiq nyiilungam 
ngulug vnyiq kaagaho ceekonum. 

23Hoo mwv ngulam Ijipt hoqgv boolin kunum, ho mwv ngulam ngulug ab 
tulungam jidwb dingr kunam gvdaho boolwq dvb mwwnum. 

24Hoo ngulug Pwnbo At Swn bos mvdwb, ho lwxiam ngulug al gab, soq pvvb tulu 
sam At Sw ngulam nyim dvb gaml jinam, ho mwv ngulam soolo siib swwl doom 
dvb pvvl ap kamyi nvpv. 

25Hoo ngulv mwwg gaml jinam hvb ngulug Pwnbo At Swg gaml tulungam ngulv 
hingky jaqb nyil doog baloqkam, hoqhv ngulam dvrwq dvb mvtayin.’ 

Betinam Pvvb 7 

Daalinam Nyiilu 

1“Noqg Pwnbo At Sw hwdlo no gvdangam haal gumn naata yuk ho, mwv noqg 
aga hoqgv naleqgo nyob hoolungam ruqpaq jinum, hoqhv Hittait nyi tulungam, 
Girgas nyi tulungam, Amor nyi tulungam, Kanaan nyi tulungam, Perijj nyi 
tulungam, Hibitait nyi tulungam, hoo Jebus nyi tulungam, nam atam nyob koi 
yaab la ator yaanbo nyob kvn go ruqpaqnum, 

2hoo noqg Pwnbo At Sw hwdlo bulam nam jiyikam, hoo no bulam mviyanum, ho 
no bulam twrkiq twrmal twryum dvb nyiky dvn. No bulug lvgab birnam pvvb 
mvnyiram hoo bulam aya mwwpa maabv. 

3No bulug lvgab nyem naako-naapeq maabv, noqg nyem koam bulug nyega ko 
gab nyem jimabv ho bulug nyem koam noqg nyega ko gab nyem naamabv, 

4hoggab bulv noqg ko tulungam ngam wmin gvmab wxar gvlayil asaq pwnbo 
tulu gab bon nyim tayin. Ho At Sw nam haaxaql hang lengta yi, hoo mwv nulam 
nyebia jaqb twryum tai yi. 

5Hvbmabde nulv bulam soq sib nyitayin: nulv bulug yugw tulungam hoo bulug 
murty swwrw tulungam vmwq gob mvtayin hoo bulug Aserim mam pageq 
lotayin hoo bulug guss mvnam tulu ham wm hoqgv parpaq tayin. 

6“Hoggab no noqg Pwnbo At Sw gab dvrwqbo nyiilungv. Noqg Pwnbo At Sw nam 
swcw nvg nyi mwlw pengko soqgv, nam mwwg gumn otu nyiilu gob daalin 
pakun. 

7Hoqhv nulv nyiilu asaqkam mvqlw yaagam gabma At Sw mwwg abynam mam 
nulug aoho doomwl hoo nulam daalinum, hvbmabde nulv nyiilu mwlw hoqgv 
nyob anyo yaan bob nyinum, 

8hvbmabde At Sw nam aby ko-gab hoo nulug ab tulungam dingrwl birwl apnam 
gab, At Sw mwv nulam mwwg alaq ator hoqgv nulug nyera raasurb swwl dook 
namlo hoqgv Ijipt lvpw at Parog alaq hoqgv boolin pakun. 

9Hoqgab noqg Pwnbo At Sw Pwnbov hvl no cengto, dengky bo Pwnbov birwl 
apnam mam biim mvma dvn hoo hiyv mwam aby dvn hoo mwwg gaml tulungam 
pvvdwn ham lwwyw-lwwyw hotam xaqb, mwwg tumab abynam mam kaakin 
dvn, 

10hoo mwam oyum bo tulungam mwv ree daql bulam twryum dvn. Mwam oyum 
bo tulungam mwv laqm-baqm mvmab nyima dvn. Ho mwv nyet nyuqm mam 
ngonya nyuqm gob nyim tayin. 

11Hoqgab no gaml sam hengab jaqb nyil doog to hoo ngo soolo nam gamlam la 
pvvb tulungam tomswrl gaml jidwn. 

12“Hoo nulv soq pvvb tulu sam tvjwl hoo pvvg dvl hoo nyito, noqg Pwnbo At Sw 
nam birwl apnam pvvbam pvvtayin hoo noqg ab tulungam dingr kunam tumab 
abynam mam jitayin. 

13Mwv nam aby tayin, nam lvqc tayin, hoo nam dumtwq-miilyw mvtayin. Mwv 
nam hummum-ho tvl-rvl swwm tayin hoo noqg gvdangv aaxy-amaram xeem 
tayin, noqg rongongam hoo noqg roo alangam hoo noqg kutiam, noqg svv 
hvvtwngam hoo noqg sviya pvtwngam naleqgo swwm tayin, noqg ab tulungam 
mwv jidwb dingr kunam gvdaho haal dooikun. 

14No nyiilu mwlwngam lvqc cibin yaanam gob nyitayin. Noqg pengko ho 
twrngum bo nyi akkam dooram ho noqg tuun-mee ngvkam twrngum ram. 

15Hoo At Sw noqg dook hoqgv vc-ai mwlwngam aadob naapaq tayin, hoo noqg 
cengknum Ijipt hoqg almanbo dooi yv akkam nam nyoqsiq ram, hvbmabde hiyv 
nam oyu dvn hoq aoho hog mwlwngam mwv vlwq tayin. 

16Hoo noqg Pwnbo At Sw nam jinam nyiilu mwlwngam no mingtwr tayin. Noqg 
vnyiqkv bulug aoho aya kaapa maabv, bulug pwnbo tulu gab bon nyimabv, 
hoggab hoqhv noqgab ceebiob nyitayin. 

17“Noqg hang ho no hvl bed nyiloqkam, ‘Soq nyob tulu si ngam koi yaado. 
Hoggub ngo bulam ruqpaq nyotayin yu?’ 

18no bulam bos maabv hvbmabde noqg Pwnbo At Sw Paro nvla Ijipt nyi 
tulungam hoggv nyiknam ham mwwpa to, 

19noqg vnyiqkv bulug hentwr henam mam kaanum, lomdwb luusaq jaqb nyinam 
mam, swrdorxeq nyinam mam, atorbo alaq bon nyinam mam, hoo noqg Pwnbo 
At Sw laqpo laqtor layil nam boolin kunum. Noqg bos sognam nyiilungam noqg 
Pwnbo At Sw hog mwlwngam nyil wgtayin. 

20Hoq aoho, noqg Pwnbo At Sw bulug pengko ho vc looda hentwr-kaasam 
kanam tayin, hwdlo no kvs bo tulu hamkam mingtwr maady deedib akkam 
apaqram. 

21Bulam no bos maabv, hoggab noqg Pwnbo At Sw mwlwngam koi yaanbo, hoo 
swrdorxeqbo Pwnbov noqg pengko ho dooba dvn. 

22Noqg Pwnbo At Sw noqg lamtangam swrso dvb soq nyob tulu sam anyo-anyob 
mvl mvpaq tayin. No lvkin cwqnyi ho bulam mingtwr baloqkam, nyorog svdinv 
naleqgo nam ceeko dvb swwlin tai yi. 

23Hvbmabde noqg Pwnbo At Sw bulam nam jipa kun hoo hwdlo bulam twryum 
maady deedib, bulug pengko ho mwwdar-mwwpar mvma dvb koibo pagoq ak 
haanum. 

24Hoo mwv bulug lvpw atam noqg alaqho jilwq tayin, hoo bulug eminam no doa 
nvg niikum soqgv niipaq mvtayin. Bulam twryum maady deedib hiyv kam nam 
ceekol dvqrwq nyoram. 

25Bulug pwnbo tulug guss pwnam tulungam no wm lvgab parxa tayin. No bulug 
doognam rupam la hunam kaaby maabv, ho no atgab naamabv, hvb nyima 
baloqkam hoqhv nam pwd-poto gob nyitayin, hoggab hoqhv noqg Pwnbo At Sw 
gab bulum-kac dvb nyidwn. 

26Hoo noqg namho no bulum-kac dvb nyinbo dupum-dvrab pam bwa maabv hoo 
hoqhv nam lokam kvl jeeg tai yi. No hoq tulu hoqgv aado looda to hoo ham 
vcjaqb oyum to, hoggab hoqhv kvl jeeg deenbo pagoqkv. 

Betinam Pvvb 8 

Noqg Pwnbo At Swn Mwwpa to 

1“Ngo soolo nam gaml jinam gaml mwlw jaqkam nulv hengabl nyil doon tayin, 
ho nulv swwtayin hoo dumtwq miilyw tayin, hoo At Swg nulug ab tulungam 
jidwb dingr kunam gvdangam wl gumn naatayin. 

2Hoo noqg Pwnbo At Sw nam soq vnyw campy so deexa-rara lamta mwlwho 
hoggub bool wg kunam ham no mwwpa dvb nyitayin, ho mwv nam yan mvdwb 
mvnum, ho no mwwg gaml tulungam pvvd nvi yv ma pvvma dvn yv, mwv noqg 
hangam cengdwb pookanum. 

3Hoo mwv nam yan dvb mvnum hoo nam kano mvdwb jinum hoo no la noqg ab 
tulungv cengma dvb, nam manna lvgab hoonum, ho nyia kov wtw rooxongam 
dvl swwma dvn, hvbmabde At Swg agam hoqgv lengn bo gomcwr cwrx hoqgv 
nyia kov swwl doodwn hvl mwv nam cengm dvb mvnum. 

4Soq vnyw campy so noqg vjv nyamanum hoo noqg lvpiangv goomanum. 

5Noqg hangv cengto, nyia kov mwwg kongam gwrnyiaqnam hvb, noqg Pwnbo 
At Sw nam gwrnyiaqnum. 

6Hoqgab mwwg lamtab wgdvl noqg Pwnbo At Swg gaml mwlw jaqkam no 
pvvtayin hoo mwam bos tayin. 

7Hoggab noqg Pwnbo At Sw nam albo gvda urab boolwq tayin, hogloq gvda hv 
naleqgo pobungv, iss subuq buqlin bov, yorn hoola lywpa tuluho tominl 
doodwn, 

8hoq gvdaho wtw amv la tanyeqkv, roo aaxiv la taoq svvn aaxiv hoo annar aaxiv 
naleqgo swwmin dvn, hoq gvdaho olib svvnv la ngolangv naleqgo doomin dvn, 

9hoq gvdaho no dvs-twws xoomab dvminl dootayin, hoqho no hog akkam 
doomab nyiram, hoq gvdag wlw tulungv dvvcwb nyidwn, hoo yorn tulu hoqgv 
no tamangam dulinl naamin tayin. 

10Hoo no dvdeq dvb dvminl dootayin, hoo no noqg Pwnbo At Swn nam gvda 
jigam gab no paql dootayin. 

11“Ngo nam soolo gaml jinam sam, no hengab to, hvb nyima baloqkam lokam 
noqg Pwnbo At Swn mwwpa maab nyil mwwg gaml tulungam la mwwg pvvb 
tulungam hoo mwwg nyiyi-nyicangam no mwwpa maab nyita yi, 

12hwdlo no dvmin yin hoo naleqgo hog mwlwngam doog yin hoo albo nam mvl 
hoqho no dooikam, 

13hoo hwdlo noqg svv tulungv hvvtw mvqlw yin hoo sviya tulungv naleq yin hoo 
noq rupv la hunv naleq yin hoo noqg doognam hog mwlwngv naleq-baceq yin, 

14ho noqg hangv lartayin, hoo hiyv nam nyera raasurb swwk namlog Ijipt gvda 
hoqgv boolin boam, no noqg Pwnbo At Swn mwwpa maab nyita yi, 

15hiyv nam koi jaqb la bos looda dvb nyinbo deexa-rarab, tvb-tapeq naleqko 
dookub hoo nywywngam iss cabg kam dooma ko gvdab, ho pwtw rwbw bo wlw 
hoqgv iss tolinlnam mam twwm tvl wg boam mwwpa maab nyita yi, 

16nam deexa-raraho manna lvgab nam hoodeqnam mam, noqg ab tulungv 
cengmanum, ho nam kokwngam al mvdwb, mwv nam yan mvdwb mvnum, hoo 
nam pooka-yirka kunum. 

17Hengab to, hvbmab nyiloqkam noqg hangv hvl beta yi, ‘Ngoqg gaml-ator rvla 
ngoqg alaq ator hoqgv ngo soq gumn nyet sam door tukum pakun.’ 

18Noqg Pwnbo At Swn no mwwpa tayin, hoggab mwv nam ator jitwl soqg gumn 
tulu sam nam door tukum mvpan, ho soolo aal namgub noqg ab tulungam mwwg 
dingr kunam pvvbam mwv nam pwbwb cengm pakun. 

19Hoo noqg Pwnbo At Swn no mwwpa maab nyib nyiloqkam hoo asaq pwnbo 
tulug kokwb wb nyiloqkam hoo bulam bon nyijil hoo bulam xumb nyiloqkam, 

ngo nam soolo ruucw kwrgab dvb beo-belam gviyin no hoggub nyijaqkam 
niipaq tayin. 

20At Sw nyob asaqkam noqg vnyiq kaagaho niipaq mvnam hvb nam niipaq 
mvtayin, hoggab noqg Pwnbo At Swg yalam no tvjwl swwmanum. 

Betinam Pvvb 9 

Nyedarl Swwgam gabma 

1“Israela, tato: soolo no Jordon kvtinb rabto, nam koi yaanbo hoo ator yaanbo 
nyob tulungam ruqpaqto, ho bulug sua go aob caadwb gurum nwqtumnam 
bopam tulungam naato, 

2ho nyiilungv koi bvla ao dvn, Anakimwg ko tuup tulungam no cengdwn, hoo no 
tapa dvn, ‘Hiyv Anakwg ko tuup tulug agaho dvqrwq nyodwn?’ 

3Hoqgab no soolo cengto hiyv noqg otuqb wnbo noqg Pwnbo At Sw wm gunam 
hvb gudwn. Mwv bulam twrtayin hoo noqg kaagaho bulam munyiub tayin. 
Hoqgab no bulam ruqlin tayin hoo nam At Sw dingrnam hvb bulam nyebia jaqb 
sim tayin. 

4“Bulam noqg Pwnbo At Sw noqg kaaga hoqgv ruqxa mvtwl, ‘Noqg hang ho hvl 
bemabv, ngoqg jvqtw dengkib nyigam gab At Sw ngam soq gvda sam gumn naam 
dvb boa pakun,’ hvb maas lak, hvbmabde soq nyob tulu si nyic-nyia gob nyigam 
gab At Sw bulam noqg kaagaho ruqpaq pakun. 

5Noqg dvrwqb ho lootwb hang baqgam gab ma no bulug gvdangam gumn naata 
dvn, hvbmabde soq nyob tulug nyic-nyia nyigam gab noqg Pwnbo At Sw bulam 
noqg kaaga hoqgv ruqpaq pakun, hoo noqg ab tulu Abraham, Aisak, hoo 
Jakubnvn dingr kunam agam mam At Sw mwv biimab doom dvn. 

6“Hoqgab, no cengto, noqg Pwnbo At Sw nam soq albo gvda sam noqg jvqtwb 
swwgam gab jima pan, hvbmabde no tamy bo nyiilub swwgam gab jipa kun. 

7Mwwgab to hoo no mwwpa maab nyimab no hoggub deexa-raraho noqg 
Pwnbo At Swn hang lingtwr twrya dvb hang nyiluqnum. Ijipt gvda hoqgv nulv 
lengyik aal hoqgv jaq, sija soq gvda so haanam gob, nulv At Swn ceekol taleq 
paku. 

8Nulv At Swn Horeb hookam hang lingtwr dvb hang nyiluqnum, hoo At Sw nulug 
lvgab haaxaqnv mwv nulam twryum tanum. 

9Hwdlo ngo wlw lwpiangam naatab puutu aob caayikho, At Sw nulug lvgab 
birnam pvvbam lwpiangam jinum, ngo puutu aoho aal campy gola ai campy go 
doonum. Ho ngo wtw gokam dvma ho iss gokam twwma. 

10Hoo Pwnbog lvqcw hoqgv xeqnam wlw lwpia tvqnyiam At Sw ngam jinum, hoo 
hoq wlw tvqnyi aoho At Swg nulam puutu aoho dookum yikho wm lvgab agam 
gomcwr goonam tulu ham xiqlwq kunum. 

11Hoo aal campy hoo ai campy kokw so At Sw wlw lwpia tvqnyi go, birnam 
pvvbam lwpia tulungam jiknum. 

12Ho At Sw ngam benum, ‘Gorab gvdwl nyebia jaqb soqgv ipoq nuku, hoggab 
Ijipt hoqgv noqg boolin kunam nyiilungv nyic-nyiangam nyipa ku. Bulv nyebia 
jaqb ngoqg bulam gaml jinam hoqgv nyixiaq paku; Bulv bul gab dvvcw guss ak 
mvp paku.’ 

Hun Svv Ko 

13“Hoq aoho, At Sw ngam benum, ‘Ngo soq nyi tulu sam kaapa kun, hoo kaato, 
soq nyiilu si tamy bo nyiilu go. 

14Ngam vpwb apaq tvbv, ho ngo bulam twryum tayin hoo bulug eminam doa nvg 
niikum soqgv mvpaq tayin. Hoo ngo bulam koi sviya bvla ator yaadwb nyob 
dvpar lo ak mvtayin.’ 

15Ho ngo puutu hoqgv tobkur laikul nyebia jaqb ipoq kunum, hoo puutungv wm 
lvgab gudul doonum. Hoo birnam pvvb xiqlwqnam lwpia tvqnyiv ngoqg alaq 
lvqnyi ho doonum. 

16Hoo ngo kaanum, hoo kaato, nulug Pwnbo At Swn nulv ceekol nyic nyiknum. 
Nulv nul atgab hun lvgab svv koam murty pwpa ku. Nulv nyebia jaqb At Sw 
nulam gaml jinam hoqgv nyixiaq paku. 

17Hoqgab ngo lwpia tvqnyiam joorabnum hoo nulug vnyiq kaagaho ngo ham 
ngoqg alaq lvqnyiv joodub kunum. 

18Ho ngo otuqg nyinam hvb At Swg agaho aal campy ho ai campy go bumjo tvl 
xumnum. Ho ngo wtw gokam dvma ho iss gokam twwmanum, hoqhv nul mwlwg 
nyic nyigam gab, hoq hv At Swg vnyiq kaagaho mwam hang lengl haaxaq dvb 
alman boam nyigam gab. 

19Hoggab At Sw nulam ceekol hang lingtwr twryal haaxaq deenam mam ngo 
vcjaqb bosnum, hoggab mwv nulam twrdwb mwx-mvaq kunum. Hvbmabde hoq 
mood hookam At Sw ngoqg benam mam tanum. 

20Hoo At Sw Aaronnvn haaxaqnum hoo mwam mengdwb mwx-mvaq kunum. 
Hoo hoq mood hookam ngo Aaron gab swgwnum. 

21Ho nulam nyic-nyia nyim bo nulug hun lvgab svv ko murty mvnam ham ngo 
naanum, hoo ham wm lvgab parnum hoo ham vmwq gob mvnum, hoo ham mui 
yumgub nyima deedib riqmwqnum. Hoo ngo muiyam naalayil puutu hoqg tolbo 
pobu tuluho topaq mvdwb tvvlwqnum. 

22“Nulv Tabera hookam, hoo Massa hoola Kibrot-hattaaba ho At Swn hang 
lingtwr dvb hang nyiluqnum. 

23Hoo hwdlo At Sw nulam Kades-barnea hoqgv wgdvl mwwg nulam jiknam 
gvdangam gumn naam dvb gaml jil wnwk hvl kanam yik ho,’ nulv nulug Pwnbo 
At Swg gaml jinam mam ceekol taleqnum hoo mwam mwwjw maanum ho 
mwwg yalam tvjw maanum. 

24Ngo nulam hwdlo aal hoqgv cengknum hoq aal hoqgv jaq nulv At Swn ceekol 
taleq paku. 

25“Hoqgab ngo At Swg agaho aal campy go ho ai campy go bumjo tvl mwam 
xumnum, hoggab At Sw benum, mwv nulam mingyum tayin hvl. 

26Hoo ngo At Swn swgwnum, ‘Pwnbo At Swa, noqg gumn otungam noqg koi jaqb 
bon nyil pvlyw kunam mam, hoo noqg atorbo alaq hoqgv Ijipt hoqgv boolin 
kunam, noqg nyiilungam twryum maabv. 

27Noqg nyera Abrahamnvn, Aisaknvn, hoo Jakubnvn mwwpa to. Soq nyiilug 
tamynam mam, bulug nyic-nyia nyinam mam, ho bulug nyic nyinam mam 
tuugabl kaamabv, 

28hvbmab nyiloqkam noqg ngulam boolin ko gvdangv betayi, “At Sw bulam mwv 
jitanvk hvl dingr kunam gvdaho boolwq nyokma, hoggab mwv bulam ceebio 
baqnum, bulam deexa-raraho mengdwb mwv bulam boolin kunum.” 

29Hoggab bulv noqg nyiilu ngvla noqg gumn otungv, hiyam noqg koibo ator 
hoqgv la noqg laqpo ator hoqgv no boolin kunamv. 

Betinam Pvvb 10 

Nitbo Wlw Lwpiangam Naanam 

1“Hoq moodho At Sw ngam benum, ‘Otuqg hvb no wlw loq tvqnyi go taqlin to, 
hoo ngoqg dookub puutu aob caato hoo ham joon dvb svvda lvgab uddum loq ak 
mvto. 

2Hoo noqg otuqho joodub kunam lwpia ho gomcwr xiqlwqnam mam ngo lwpia 
aoho xiqlwq tayin, hoo hoq tulu ham no svvda uddum ho vlwq tayin.’ 

3Hoqgab ngo akasiya svvda hoqgv uddum ak mvnum, hoo otuqg hvb wlw lwpia 
tvqnyi go taqlin kunum, hoo lwpia tvqnyiam ngoqg alaqho joolayil puutu aob 
caaknum. 

4Hoo mwv lwpia aoho otuqg xeqnam hvb jaqb xeqnum, puutu aoho dookum yuk 
ho wm pengko hoqgv agam gooknam, Pvvb Wywngam xiqlwq kunum. Hoo At 
Sw hoq tulu ham ngam jiknum. 

5Ho ngoqg uddum mvnam ho lwpiangam vlwq tvl hoo ngo puutu hoqgv wkur 
kunv ipoq kunum. Hoo At Sw ngam gaml jik jaqb hoqho Pvvbam vlwq tvl doom 
kunum.” 

6(Israel nyiilungv Beerot Bene-jaakan hoqgv Moserab nyiody booknum. Hoqho 
Aaron siknum, hoo mwam hoqho svma liiknum. Hoo mwwg ko tuup Eleajar 
mwwg kwlib nyubwb nyiknum. 

7Hoqgv bulv Gudgodab nyiody booknum, hoo Gudgoda hoqgv iss kucw dook 
gvda Jotbatab wknum. 

8Hoq moodho At Sw Lebi nyob dvparam At Swg pvvb uddum mam joom dvb 
xuqbwq kunum hoo At Swg agaho daqtwl mwwg gab bon nyim dvb hoo soolo 
namgub mwwg eminho lvqc cim dvb jiknum. 

9Hoqgab Lebi nyob dvparv mwwg vbw-bor tulu lvgab gumn otu nvvsiq maanum. 
Noqg Pwnbo At Sw mwam benam hvb, At Sw mwwg gumn otungv.) 

10“Otuqho doonam hvb ngo puutu aoho aal campy ai campy go doonum, hoo At 
Sw hoq mood hookam ngoqg benam mam tanum. At Sw nam mengdwb 
mwwmanum. 

11Hoo At Sw ngam benum, ‘Gorabto, no nyiilug otuqb nyiody boocoto, ho bulug 
ab tulungam jidwb dingr kunam gvdangam bulv gvdab wlayil gumnwb naakam 
yinpv.’ 

Nulug Hangam Mux mvnam 

12“Hoo Israela, sija noqg Pwnbo At Sw hoggv nam nyim dvb mwwdwn, 
hvbmabde noqg Pwnbo At Swn bosto, mwwg lamtab lwxiam wto, mwam aby to, 
noqg Pwnbo At Swn noqg hvvjw hoqgv la noqg yvj hoqgv mwam bon nyij to, 

13At Swg gaml tulu sam la pvvb tulu sam pvvto hoo soolo nam gaml jinam si 
nulug algab? 

14Kaato, doa tv hoo hoq aoho doonbo hog mwlw tv, hoo swcwngv hoo hoq aoho 
doonbo hog mwlwngv, noqg Pwnbo At Swngv. 

15Hvbsujaqkam At Sw mwwg hang abynam mam noqg ab tulug aoho doonum 
hoo bulug ko tulungam bulug kokw ho daalinum, hoqgab nulv soolo nyiilu 
mwlwg pengko ho xuqnam nyi gob nyidkun. 

16Hoqgab nulug hvvjw niqtuqkam pepaql-mux mvtku, hoo tamy bo ak hvb swwl 
dook maabv. 

17Hoggab noqg Pwnbo At Sw, Pwnbo mwlwg pwnbov hoo At Sw mwlw hoqgv At 
Swv, mwv koi dvn, hoo ator dvn, hoo Swrdorxeqbo Pwnbov, mwv mwwsw 
maadwn hoo kam naama dvn. 

18Mwv ab dooma boam la xwwmy tulungam jvqtwngam nyij dvn, hoo mwv dvs-
twwsam la vj koosam nyoodo nyiingam jidwn. 

19Nyoodo nyiingam aby to, hoggab nulv Ijipt gvdaho lok nyoodo nyi hvb nyil 
doonum. 

20Noqg Pwnbo At Swn no bos tayin. No mwam bon nyij tayin hoo mwam bugil 
swwtayin, hoo mwwg eminam no naal swwtayin. 

21Mwv noqg paqnam gob nyitayin. Mwv noqg Pwnbov, hiyv noqg vnyiq kaagaho 
noqg gab soq koi bvla bos looda dvb bon tulu sam nyij pakun. 

22Ijipt ho noqg ab tulungv nyi cam kvn go itwqnum, hoo sija noqg Pwnbo At Sw 
doa aog takar tvvb nam dumtwq-miilyw dvb mvpa kun. 

Betinam Pvvb 11 

At Swn Aby to hoo Bon Nyij to 

1“Hoqgab noqg Pwnbo At Swn no aby to hoo mwwg ator jinam mam, mwwg 
nyiyi-nyicangam, mwwg pvvb tulungam, hoo mwwg gaml tulungam lwxiam 
pvvto. 

2Hoo soolo mwwka to (ngo nulug ko tulu hiyv soq pagoq sam cengma bo hoo 
kaama boam agam gooma), noqg Pwnbo At Swg gwrnam mam, mwwg koinam 
mam, mwwg atornam alaqkam, hoo mwwg laqpo atornam mam mwwka to, 

3Mwwg swrdorxeq kamla nyima takanam bon tulungam Ijipt lvpw at Paro gvla 
mwwg gvda mwlwho mwv nyil kaakinum, 

4hoo hwdlo bulv nulam ruqmin gviyikho mwv bulug svpur tulungam hoo bulug 
ceriot tulungam Swlw Sa-svlo lvgab tolup mvnum, hoo At Sw soolo namgub 
bulam twryum pakun, 

5hoo nulam soq nyook so haanam xaqb, mwv nulgab deexa-raraho hoggv 
nyiknum ham nulv cengdo, 

6hoo Reubenwg ko tuup Eliyab gv ko tuup Datannvn la Abiramnvn mwv hoggv 
nyiknum, hoggub kediv gamkoq layil bulug nam tulungam, bulug tombungam, 
hoo bulug lvgab wmin gvnbo hog mwlwngam Israel nyi tulug pengko hoqgv 
dvmeqnam mam nulv cengdwn. 

7Hoggab nulug vnyiqkv At Swg koi jaqb bonam nyinam mam kaapa kun. 

8“Hoqgab ngoqg soolo gaml jinam gaml mwlw sam nulv pvvto, ho nulv ator 
tayin, hoo nulug wlayil gvdangam gumn naatanam mam nulv gumn naatayin, 

9hoo nulug ab tulungam la bulug hosiqkam At Swg jidwb dingr gvdangv wtw 
lyuminko la ngola biqminko ho, nulv swwiyul dootayin. 

10Hoggab no haalayil gvdangam gumn naatanam hv hogloqkv nulv lengknum, 
Ijipt gvda hvb nyima dvn, hogloq ho no oo boolu mvnam hvb mvm mam liilwq 
tvl hoo hoqham silam boolwql iss jinum. 

11Hvbmabde nulv wlayil gvdangam gumn naatanam hv puutu bvla lywpa gvdab 
nyidwn, hoqhv doa hoqgv nyodongam iss twwdwn, 

12hoq gvda ham noqg Pwnbo At Sw hingky jaqb kvvyw-tada dvn. Noqg Pwnbo 
At Sw vnyw wrab hoqgv wnya namgub, mwwg vnyiqkv ham lwxiam kaal 
doogdvn. 

13“Hoo ngoqg soolo nulam gaml jinam gaml mwlw sam nulv tabnyiloqkam, ho 
nulug Pwnbo At Swn aby to, hoo nulug hang lvgab hoo yvj lvgab mwam bon nyij 
to, 

14ho mwv nulug gvda gab, hocbo nyodongam hoo honyiu bo nyodongam, nyodo 
hod moodam hom tayin, ho noqg am naanam mam la hoo noqg roo alangam la 
kutiam nookum tayin. 

15Hoo mwv noqg tuun-mee tulu gab nwmwngam jitayin, hoo no dvtayin hoo 
bwwr tayin. 

16Hengab to hvb nyima baloqkam noqg hangv nam xaalyo gvtayi, hoo no asaq 
pwnbo tulug dookub wtayi hoo asaq pwnboam bon nyijil hoo bulam xumtayi; 

17hvb nyigam gab At Swg ceekol haaxaqnamv noqg aoho haatayin, hoo mwv 
doangam mutum tayin, hoqgab nyodongv horam, hoo gvdangv vly axeq lengk 
ram, hoo At Swg albo gvda jinam mam no nyebia jaqb niipaq mvtayin. 

18“Hoqgab nulv ngoqg soq gomcwr tulu sam nulug hang lo la yvj lo mwwgab dvb 
nyitayin, hoo hoq tulu ham nulug alaqho kooj gvnam hvb gvtayin, hoo hoq tulu 
ham nulug tuqt talog vnyiq kaagaho baqdwb nyitayin. 

19Nulv hoq tulu ham nulug ko tulungam tomswr tayin, hwdlo nulv namho 
doonul dooikam, hoo hwdlo nulv lamta lo wdul dooikam, hoo hwdlo nulv gel 
karyi kam, hoo hwdlo nulv gorab yin. 

20Noqg nammwg viyap yabtam ho hoo noqg toggoq tuluho hoq tulu ham no xeql 
ap tayin, 

21doa aongv swcw nvg aob dood deedib, noqg ab tulungam At Sw jidwb dingr 
kunam gvdaho no la noqg ko tulungv aal tulu ngvla aal tulungv vi yaiya tayin. 

22Hoggab nulv ngoqg soq gaml jinam gaml tulu sam hingky alwb nyib nyiloqkam, 
noqg Pwnbo At Swn aby baloqkam, mwwg lamtab wb nyiloqkam, hoo mwam 
bugil swwb nyiloqkam, 

23ho At Sw soq nyob dvpar tulu sam nulug aga hoqgv ruqpaq jitayin, hoo nulam 
koi yaanbo hoo ator yaanbo nyob dvparam nulv ruqpaq nyotayin. 

24Hoglo jaqkam nulug lvc samdaqnam gvdangv nul gvku. Deexa-rara Lebanon 
hoqgv Iupratas pobu namgub ho dou-haaga sa-svlo namgub nulug gvda dwrbu-
dwrya gob nyitayin. 

25Nulug agaho hiyv kam nulam ceekol daqnyi ram. Noqg Pwnbo At Sw mwwg 
dingr kunam hvb nulug gvda wk mwlwho nyiam nulam bos mvdwb mvtayin. 

26“Kaato, ngo soolo nulug agaho lvqcam la beenam mam jig yukun: 

27ngoqg soolo nulam gaml jinam noqg Pwnbo At Swg gaml tulu sam tvjw 
baloqkam, nulgab lvqc gob nyitayin, 

28hoo nulug Pwnbo At Swg gaml tulungam nulv tvjw mabaloqkam, ngoqg soolo 
nulam gaml jinam sam apaq peel nulv asaqb wbaloqkam, ho nulug cengmanam 
asaq pwnbo tulu kokwb wmin gvl xum baloqkam soq tulu si nulgab beenam gob 
nyitayin. 

29Hoo hwdlo noqg Pwnbo At Sw nam gvdaho boolwq tvl hoo gvdangam gumn 
gob naam tanam gvdaho, no lvqc cam Gerijim Puutu ho ap tayin hoo beenam 
mam Ebal Puutu ho doom tayin. 

30Soq tulu si lamtag dou-haagag Jordonwg kvtin gonho dooma dvn yv, soq si 
Kanaan nyi tulug dook Araba ho dooma dvn yv, hoqhv Gilgal taqcgonwg Moreg 
kora svvn ogumg dou-haaga daiya ho dooma dvn yv? 

31Hoggab nulv Jordonam rapeq layil noqg Pwnbo At Swg nulam jitanam 
gvdangam nulv gumn naatayin. Hoo hwdlo nulv ham gumnwb naaikun hoqho 
nulv dootayin, 

32ngo soolo nulug aga lo betamnam gaml sam la pvvb tulu sam nulv hengab jaqb 
nyil swwn tayin. 

Betinam Pvvb 12 

At Sw Xumk Nyookam Daalin Kunam 

1“Swcw nvg aoso nulv doody deedib, noqg ab tulug Pwnbov nulam gumn naam 
dvb At Swg gvda jiknam ho nulv soq gaml sam la pvvb tulu sam hengab jaqb nyil 
swwn tayin. 

2Puutu hoola yorn tulug aoho hoo svvn niikum mwlwho nyob tulug bulug 
pwnboam xumk nyook tulungam nulv hoggub nyijaqkam twryuml twrpaq dvb 
nyitayin. 

3Nulv bulug yugw tulungam hoo bulug murty swwrw tulungam vmwq gob 
mvtayin hoo bulug Aserim mam wm lvgab partayin. Nulv bulug pwnbo tulug 
guss tulungam pageq lotayin hoo bulug eminam nyook soqgv twryuml twrpaq 
tayin. 

4Noqg Pwnbo At Swn nulv hoq xumnam hvb xumny ram. 

5Hvbmabde noqg Pwnbo At Swn nulug nyob tulug gvda hoqgv mwwg eminam 
la mwwg doogw koob xuqlin mvdwb nulv kotayin. Hoqho nulv wtayin, 

6hoo hoqho nulug boyuqnam akiam hoo pwr jinam akiam, noqg jibwqnam 
akiam hoo noqg aky jidynam mam, noqg jidwb dingrnam akiam, noqg jidwb 
mwwbwqnam akiam, hoo noqg svv hvvtw hoqgv la sviya pvtw hoqgv otuqcob 
ko bwwconam akiam nulv bwa jitayin. 

7Hoo noqg Pwnbo At Swg agaho nulv dvtayin, hoo noqg Pwnbo At Sw nulam lvqc 
ciknam mam, nulv la nulug imiq dvparv nulv hwnyir-hvmar tayin. 

8“Nyiicwr cwrxiv mwwg vnyiq ho hoggv kvvlwq dvn ham ngulv soolo nyidul 
doodwn, hoqgab hoqhvb nyinam ham nulv nyikmabv, 

9hoggab noqg Pwnbo At Sw nulam jitanam gvdangam nulv sija hvvcil otu nvvsiql 
doonu maata. 

10Hvbmabde hwdlo nulv Jordonam rablayil noqg Pwnbo At Sw nulam otu nvvsiq 
mvdwb gvda jinam ho dooikam, hoo nulug ceebio tulungam mvtur tvl mwv 
nulam swrso cumciqb doonu mvdwb mwv nulam jitayin, 

11ho noqg Pwnbo At Sw mwwg eminam doogw ko nyookam daalin tayin, hoqho 
nulv ngoqg gaml jinam hog mwlwngam bwa tayin: nulug boyuqnam aky 
tulungam hoo nulug pwr jinam aky tulungam, nulug jibwqnam akiam hoo noqg 
jidynam akiam, hoo noqg At Swn dingrwl aky jidy sanam albo dingrnam akiam 
bwa jitayin. 

12Hoo nulv la nulug ko tuupv la nyem kov, nulug nyerangv la nulug paqn tulungv, 
hoo nulug pamda uraho doonbo Lebi nyiilungv nulug Pwnbo At Sw agaho 
hwnyir-hvmar tayin, hoggab mwv nulug lvgab otu gokam ho gumn gokam 
nvvsiq maanum. 

13Hoqgab hengab to, no nyook gotwq bolo noqg boyuqnam akiam jimabv, 

14hvbmabde noqg nyob pengko ho At Sw nyook ak daalin tayin, hoqho no noqg 
boyuqnam aky tulungam jitayin, hoo hoqho ngo nam gaml jiknam hog 
mwlwngam no nyitayin. 

15“Hvbsujaqkam, no hog hwdwg vdin dwnw dvn ham noqg pamda uraho patabl 
dvto, noqg Pwnbo At Swg nam lvqc cil jiknam hvbjaq dvto. Swcwr ram la sudum 
vdinam nyi dvrwqbo ngvla dvrwq maanv ham dvto. 

16Nulv uiyam rooxo dvmabv; nulv ham iss toonam hvb kedho toopaq to. 

17Noqg jibwqnam dvs ham ho noqg twwsam ho kuty ham, ho svv hvvtw gvla 
sviya pvtwg otuqcob ko bwwnam mam aky jinam ham, ho noqg dingrwl aky 

jidwb aky jinam ham ho noqg jidynam aky jinam ham noqg pamda uraho no 
dvmabv, 

18hvbmabde noqg Pwnbo At Sw daalin kunam nyook ho noqg Pwnbo At Swg 
agaho no la noqg ko tuupv la noqg nyem kov, noqg nyerangv la noqg paqnv, hoo 
noqg pamda uraho doonbo Lebi nyiilungv hoqg aky jinam tulu ham dvtayin. Hoo 
noqg nyitaq mwlwho noqg Pwnbo At Sw agaho no hwnyir-hvmar tayin. 

19Noqg gvdaho no doody deedib no Lebi nyiilungam hoocuml doogto, bulam 
haqpaq maabv. 

20“Mwwg nam dingr kunam hvb, hwdlo noqg Pwnbo At Sw noqg dwrbu-
dwryangam koi dvb mvikun, hoo no betayin, ‘Ngo vdin dvtayin,’ hoggab no vdin 
dwnw do, hwdlo jaqkam no vdin dwnw yin vdinam dvto. 

21Noqg Pwnbo At Sw mwwg eminam doom dvb daalinam nyookv noqg gab aado 
baloqkam, At Swg nam jiknam noqg svv hvvtw hoggv maalo sviya pvtw hoqgv 
patab gvdwl ngo nam gaml jik jaqb dvto, hoo hwdlo jaqkam no dwnw yin noqg 
pamda uraho vdinam dvto. 

22Swcwr ram la sudum vdinam dvnam hvb no ham dvto. Ham dvrwq maan bov 
la dvrwq bov lvkin gob dvto. 

23No uiyam arro dvma dvb hengab to, hoggab uiho swwgv doodwn, hoo no 
swwgam vdin lvgab dvtaq maabv. 

24No uiyam dvmabv; no ham ked aoho iss toonam hvb toopaq to. 

25Ham no dvmabv, hwdlo no hoggv aldvn At Swg vnyiq kaagaho no nyil dooba 
loqkam, ho noqg swwdy moodam hog mwlwngv altayin hoo noqg ko tulu 
ngvkam noqg kokwb alwb swwl dootayin. 

26Hvbmabde dvrwqbo pagoqkam noqg galoqkv naadwb nyidwn, hoo noqg 
dingrnam aky tulungam, no naalayil no At Swg daalin kunam nyook ho wl aky 
jidwb nyitayin, 

27hoo noqg boyuqnam aky tulungam, vdinam la uiyam noqg Pwnbo At Swg yugw 
ho jitayin. Noqg Pwnbo At Swg yugw ho noqg pwr jinam uiyam tooiyaq jitayin, 
hvbmabde vdinam no dvlatayin. 

28Ngoqg gaml jinam gomcwr mwlwngam hengab jaqb tvjwl swwto, ho hwdlo no 
hoggv aldvn noqg Pwnbo At Swg vnyiq kaagaho no nyil dooba loqkam, ho hoqhv 
noqg swwdy aalam hog mwlwngv altayin hoo noqg ko tulu ngvkam noqg kokwb 
nwrba xaqb alwb swwl dootayin. 

Murty Xumn boam Ceekol Beo-belamnam 

29“Hwdlo noqg Pwnbo At Sw noqg kaagaho nyob tulungam mvpaqyin, no ham 
wgdvl ruqpaqto, hoo no bulam ruqpaq tvl bulug gvdangam naal dootayin, 

30noqg kaagaho bulam twryum kokwngam, no hengab to, bulug lvgab wmin 
gvmabv, hoo no bulug pwnbo pagoqkam hwwkarl hvl bemabv, ‘Hoggub yu soq 
nyob tulu si bulug pwnboam xuml-paql doonum? —hoq hvbkalam ngo kam 
nyitwq to.’ 

31Noqg Pwnbo At Swn no bulug xumnam hvb xumabv, hoggab bulug pwnboam 
oyum dvb nyinam pagoq goqxiam At Sw bulum-kac dvn, hoggab bulug ko 
tuupam la bulug nyem koam bulug pwnbo gab wm pardwn. 

32“Ngoqg nam hog mwlw gaml jinam sam no hengab jaqb nyil swwn tayin. No 
ham vbw kamabv ho hoqgv naapaq kamabv. 

Betinam Pvvb 13 

1“Nulug pengko hoqgv nyiqry kaal benbo maalo yuma maal swrdorxeqkam 
betam bov swwlin layil hoo nulam kama-tamanam mam la swrdorxeqkam jiyi 
nyiloqkam, 

2hoo kama-tamanam mam la swrdorxeq mwwg nam betamnamv niqtuq lengma 
gab mwv nam, ‘Kuj ngulv asaq pwnbo kokwb wmin gvtuj, ‘hiyam noqg 
cengmanam pwnboam hoo bulam ngulv bon nyij tuj,’ hvl bebaloqkam, 

3no nyiqry kaal benbo maalo yuma maal benbo gomcwr tulungam tamabv. 
Hoggab nulug Pwnbo At Sw nulug hvvjw lvgab hoo nulug yvj lvgab nulv mwam 
abynam mam, nulug Pwnbo At Sw nulam pooka do. 

4Noqg Pwnbo At Swg kokwb no wmin gvtayin hoo mwam bos tayin hoo mwwg 
gaml tulungam pvvtayin hoo mwwg yalam tvjw tayin, hoo nulv mwam bon nyij 
tayin hoo mwam bugil swwtayin. 

5Hvbmabde nyiqry kaal benboam la yuma maal benboam sim tayin, hoggab hiyv 
nulam Ijipt gvda hoqgv hoo nulam nyera raasurb swwl dook namlo hoqgv 
pvlywl boolin bo noqg Pwnbo At Swn taleq mvdwb mwv tomswr paku, ho noqg 
Pwnbo At Swg nam nyil swwm dvb gaml jinam hoqgv nam booxar paku. Ho noqg 
pengko hoqgv almanboam no mvpaq tayin. 

6“Noqg vbw-borv, noqg annwg ko tuupv, ho noqg ko tuupv ho noqg nyem kov 
ho noqg abynam nywxwngv ho noqg yvj lvgab mwwjwnam tumanam ajinv nam 
kvsil jinyioql betayin, ‘hiyam no la noqg ab tulungv nywywngam cengka 
maanam mam, kuj ngulv asaq pwnbo tulug kokwb wgdvl mwam bon nyij tuj, 

7noqg dis-paap nyiilug pwnboam, noqg ogum ho doonbo jaqkam ho noqg aado 
ho doonbo jaqkam, ho swcw nvg taqcgon ywwtwr hoqgv taqcgonwb nam xum 
dvb jijaqkam, 

8no mwam loorwq maabv ho mwam tvjw maabv, ho noq vnyiqkv mwam aya 
kaapa maabv, hoo no mwam pvvl ap maabv, ho no mwam kvsil ap maabv. 

9Hvbmabde mwam meng tayin. Noqg alaqkv otuqcob mwam mengdwb laqdaq 
cooto, hoo nyiilungam kokwb mvmin gvm to. 

10No mwam wlw lvgab sidwb mvtayin, hoggab hiyv nam Ijipt gvda hoqgv la 
nyera raasurb swwl dook namlo hoqgv boolin boam, mwv nam noqg Pwnbo At 
Sw hoqgv aadob boogin dvb pagoq meegaqnum. 

11Hoo Israel nyi mwlwngv tapa tayin hoo bos tayin hoo nywywngam hoqhvb 
lokta nulug pengko ho nyic-nyia nyikram. 

12“Noqg Pwnbo At Sw nam doogw mvdwb jidynam alo, noqg bopam ak pengko 
hoqgv no soq sam tapayin, 

13nulug pengko hoqgv ximanam nyiingv wlin layil bopam hoqg doonbo 
nyiilungam bik-beya nv begamv, ‘Kuj ngulv asaq pwnbo kokwb wgdvl mwam 
bon nyij tuj,’ hiyam no nywywngam cengk maan ham, 

14ho no ham hingky jaqb heqka tayin hoo hingky jaqb hwwgdvl anya jaqb tvi-
tamil tox to. Hoo kaato, hoqhvb bulum-kac dvb nyinamv nulug pengko ho jvqtwl 
hoo lootw kuba loqkam, 

15no hoggub nyijaqkam hoq bopam ho doonbo nyiilungam, hoo tuun-mee 
tulungam lyoqr orioq lvgab twrkub mengpaq tayin. 

16No hoqg nyob pal naareqnam mwlwngam rooto ko ho jookum tayin hoo 
bopam mam hoqg nyob pal naareqnam mam wm parpaq tayin, hoqhv noqg 
Pwnbo At Swn boyuqnam aky hvb nyitayin. Hoqhv nwrba xaqb hwwpum paal 
apnam hvb nyitayin. Hoqham lokta mvdar kuram. 

17Mvpaq sanam tulu ham noqg alaqho hog akkam kaqgab mvmabv, ho At Sw 
lokam mwwg hang lingtwrnam hoqgv nam ayangam kaakin tayin hoo mwv noqg 
ab tulungam dingr kunam hvb, nam hangv sib tayin hoo nam dumtwq-miilyw 
mvtayin, 

18noqg Pwnbo At Swg yalam tvjwl, ho ngoqg soolo nam gaml jinam mwwg gaml 
tulu sam pvvba loqkam, hoo noqg Pwnbo At Swg vnyiq kaagaho hoggv jvqtw dvn 
ham nyiba loqkam. 

Betinam Pvvb 14 

Xaxaq la Xaxaqman Dvs 

1“Nulv nulug Pwnbo At Swg ko tuup tulungv. Nyi sigam gab nulv nulug atwg dum 
mam atv reqpaq maabv ho tuqxo mvmabv. 

2Hoggab no noqg Pwnbo At Sw gab dvrwqbo nyiilungv, hoo swcw nvg ao soqg 
nyiilug pengko soqgv, At Sw nam mwwg gumn otu nyiilu gob daalin pakun. 

3“No bulum-kac dvb nyin boam akkam dvmabv. 

4Soq svdin tulu sam nulv dvlatayin: svv, sviya, sibin, 

5swcwr, sudum, bemb, nyoro sibin, swjwq, siby, hoo nyoro sviya. 

6Lvpy peenyi bo svdin mwlwngam hoo aiyeq hoqgv xuqkur-xuqkurl nyaml 
dvnbo svdin tulug pengko hoqgv nulv vdin dvdwb nyitayin. 

7Hvbmabde soq svdin tulu si aiyeq hoqgv xuqkur-xuqkurl nyaml dvs jaqkam hoo 
lvpy peenyi go doos jaqkam soq tulu sam dvmabv: svjin, buut kubu, hoo siky-
bukiam, hoggab bulv aiyeq hoqgv xuqkur-xuqkurl nyaml dvs do hvbmabde lvpy 
peekin go baqdo, ho soq tulu si nulgab dvrwq maadwn. 

8Hoo iriqkv lvpy peenyi go doos dvn hvbmabde aiyeq hoqgv xuqkur-xuqkurl 
nyaml dvma dvn, hoqgab si nulgab dvrwq maadwn. Bulug vdinam nulv dvmabv, 
hoo bulug eengam nulv idaq kamabv. 

9“Iss uraho doonbo hog mwlwngam nulv dvla tayin: alap baqn bo la puswq baqn 
bongam nulv dvla tayin. 

10Hoo hoggv xeq alap la puswq baqma dvn ham nulv dvmabv; hoqhv nulgab 
dvrwq maadwn. 

11“Nulv dvrwqbo pvta mwlwngam dvla tayin. 

12Hvbmabde soq tulu sam nulv dvmabv: xookam, coqyum doonbo dookpulam, 
kaiya bo dookpulam, 

13xooj, mwiya-tadangam; 

14poaq hoolungam; 

15mvra-kiigangam, twt-bwram, iss taady-tariam, twt-bwr hoolungam; 

16pup-kaan anyo boam hoo nyuru otubo pup-kaanam, noosu pup-kaan 

17hoo mwlangam, svma dvnbo dookpul hoo iss pukum, 

18pojab, bogoli hoolungam; pvbiam hoo tapinam. 

19Hoo alap gvnbo topum-yorup mwlwngv nulgab dvrwq maadwn; hoq tulu ham 
dvmabv. 

20Alap gvnbo mwlwngam nulv dvla tayin. 

21“Nulv danyib sinbo vdinam dvmabv. Nulv ham nulug pengko ho nyoodo 
nyiilungam dvm dvb jito, ho mwam ham dvm to, ho nulv nyoodo nyiilungam 
ham puqla tayin. Hoggab no noqg Pwnbo At Swg dvrwqbo nyiilungv. “Nulv sibin 
ko akam ann gwwi lvgab xwnumabv. Jibwqnam. 

22“Vnyw-vnywngam noqg vly liinam hoqgv lengn boam jibwqnam mam jito. 

23Hoo mwwg eminam doom dvb daalin kunam nyook ho, noqg jibwqnam dvsam, 
ho roo ala twwsam, hoo noqg kutiam, hoo noqg tuun-mee otuqcob ko bwwnam 

ham, noqg Pwnbo At Swg agaho no dvta-twwtayin, ho noqg Pwnbo At Swwn no 
lwxiam bos dvb cengtayin. 

24Hoo lamtangv noqg gab aado baloqkam, ho noqg Pwnbo At Sw nam lvqc 
ciknam mam, no jibwqnam mam baqla kuma yin, ho noqg Pwnbo At Sw mwwg 
eminam doom dvb daalinam nyookv noqg gab aado baloqkam, 

25ho no ham twngkwb puqto hoo twngkam noqg alaqho bwwlayil noqg Pwnbo 
At Sw daalinl ap ko nyookub wto 

26hoo twngkam noqg mwwbynam ham rvn to—hvvb ho sviya ho roo ala twws 
ho poodwq bo, ho hoggv xeq no dwnw-twwnw dvn. Hoo noqg Pwnbo At Sw 
agaho no dvtayin hoo no la noqg imiq dvparv hwnyir-hvmar tayin. 

27Hoo noqg pamda uraho doonbo Lebi nyiilungam hoocum maab nyimabv, 
hoggab mwv noqg lvgab gumn otungam naamin gvmanum. 

28“Vnyw nywumv wnya yin hoqg vnyw hoqg noqg hog mwlwngam mvlin layil 
noqg jibwqnam ham noqg pamda uraho poocuml apto. 

29Hoo hoqham Lebi nyi tulug dvs gob nyim to, hoggab mwv noqg gumn-otu naak 
ho naamin gvmanum, hoo hiyv noqg pamda uraho doonbo nyoodo nyiilungv, ab 
dooma bo tulungv, hoo xwwmy tulungv hookuml ham dvdeq dvb dvtayin, ho 
noqg Pwnbo At Sw noqg alaq hoqg bonam nyinam mam lvqc citayin. 

Betinam Pvvb 15 

Doonu Vnyw 

1“Vnyw kvnv lwxiam wiyum yukun no hog mwlwngam topaq tolin dvb nyitayin. 

2Hoo soq siib nyigdvl tolin dvb nyitayin: ceego bo vx-cwram mwv hoggv ceego 
pakun mwwg door-doopwngv apaq jidwb nyitayin. Mwwg door-doopwngv, 
mwwg vbw-borv mwam kokmabv, hoggab At Swg tolinl apaq jinam mam pui 
bibwq pakun. 

3Nyoodo nyi tulu hoqgv ceenam mam kokur tuku, hvbmabde noqg vbw-bor 
tulug ceeknam mam apaq jitayin. 

4Hvbmabde nulug pengko ho jwwgwbo nyi doom maabv; hoggab noqg Pwnbo 
At Swg nam gumn otu nvvsiq mvdwb jinam gvdangam At Sw lvqc citayin— 

5ngoqg soolo nam gaml jinam gaml tulu sam hingky jaqb nyil swwb nyiloqkam, 
ho noqg Pwnbo At Swg yalam no kvtaq jaqb tvjwl nyil swwdwb nyitayin. 

6Hoggab noqg Pwnbo At Sw mwv nam dingr kunam hvb nam lvqc citayin, hoo 
no naleqgo nyob tulungam cwwrwq tayin, hvbmabde no asaq galoqkv ceemabv, 
hoo no naleqgo nyob asaqkam pvvb bwwl doog tayin, hvbmabde bulv noqg aoho 
pvvb bwwl doog nyoram. 

7“Nulug pengko ho, noqg Pwnbo At Sw nam jidynam noqg pamda dook gvdaho, 
noqg vbw-bor ak gon jwwgw baloqkam, noqg hangv vdw maabv ho noqg 
alaqkam noqg vbw-bor jwwgwbo gab loqtum tvl doog maabv, 

8hvbmabde noqg alaqkam mwwg gab mvko jito hoo pagoq goqx ho, mwwg 
pwwma-cima yin mwam laaleq-kaakeq dvb jito. 

9Hengab to, hvb mabaloqkam noqg hang ho no dooxa bo pagoqkam mwwl hoo 
no hvl beta yi, ‘Kvn vnywngv hvvnwq yuku, hog mwlwngam apaq de vnywngv 
ogumb hvvnwq yuku,’ hoo noqg vnyiqkv noqg jwwgwbo vbw-boram aya kaapa 
ram, hoo no mwam hog akkam jiram, hoo mwv nam ceekol At Swn xabkin tayin, 
hoo no nyicig laqm mam baqdwb nyitayin. 

10No mwam danyi jaqb jito, hoo hwdlo no mwam jiyikam noqg hangv vdw 
maabv, hoggab noqg Pwnbo At Sw noqg bon nyinam mwlw ham hoo noqg hog 
mwlw nyinam ham lvqc citayin. 

11Hoggab gvdaho jwwgwbo nywywngam doomab nyiram. Hoqgab ngo nam 
gaml jidwn, ‘Noqg dook gvdaho noqg vbw-bor gab, dwc-twwpw maanbo gab hoo 
jwwgwbo gab, noqg alaqkam no mvko tvl dooto.’ 

12“Noqg vbw-bor, Hibru nyega, maalo Hibru nyem gon nam puqb nyiloqkam, 
mwv nam vnyw nywx go bon nyij tayin, hoo kvn deen vnywngam no mwam 
tolinl apaq jit ku. 

13Hoo hwdlo no mwam noqg hoqgv tolinl apaq tvl wwm yukun, no mwam alaq 
asarb wwm mvmabv. 

14No mwam noqg tuun-mee hoqgv naamto, noqg noosu hoqgv dvsam naamto, 
hoo noqg roo ala heexor ko hoqgv twwsam naamto. Noqg Pwnbo At Sw nam lvqc 
cinam hvb, no mwam jito. 

15No Ijipt gvdaho nyera raasurb swwnam mam no mwwpa tayin, hoo noqg 
Pwnbo At Sw nam pvlyw pakun; hoqgab soolo ngo nam gaml jidwn. 

16Hvbmabde mwv nam hvl beba loqkam, ‘Ngo noqg hoqgv lengkram,’ hoggab 
mwv nam la noqg imiq dvparam aby do, ho mwv noqg lvgab aljaqb swwpa ku, 

17ho mwam viyap urab boolwq gvdwl mwwg nyurungam no piiko nanlo naag 
dvl piiko to, hoo mwv nwrba xaqb noqg nyera raasurb dootayin. Hoo noqg paqn 
tulungam kam nyinam akinam nyito. 

18Hwdlo no mwam noqg hoqgv tolinl apaqyin mwwdwq maabv, hoggab vnyw 
nywx hoqgv papo go nyijo naanbo ree goqnam hvb mwv nyipa ku. Ho noqg 
Pwnbo At Sw noqg hog mwlw nyinam mam lvqc citayin. 

19“Noqg svv hvvtw hoqg hoo sviya pvtw hoqg nyega ko bwwconam mwlwngam, 
noqg Pwnbo At Swn darxaq nvto. Noqg svv ko bwwconam mam no bonam nyin 
maabv, ho noqg sviya ko bwwconam mam vm reqmabv. 

20At Swg daalin kunam nyook ho vnyw-vnywngam noqg Pwnbo At Swg agaho 
no la noqg imiq dvparv ham dvtayin. 

21Hvbmabde hoq tuun-mee tuluhv un-tar gvb nyiloqkam, ho hoqhv lukum-laqca 
ho nyiqca baloqkam ho vcjaqb un-tar gvb nyiloqkam, noqg Pwnbo At Swn ham 
pwr jimabv. 

22Noqg pamda uraho ham no dvtayin. Sudum mam la swcwr vdinam dvnam hvb 
dvrwq maanbov la dvrwq bov lvkin gob ham dvtayin. 

23No hoqg uiyam arro ham dvmabv; iss toonam hvb ham ked ho toopaq tayin. 

Betinam Pvvb 16 

Dvtv Durum Dvnam 

1“Abib poolwg nyicwngam nyil dooto hoo noqg Pwnbo At Swg Dvtv Durum 
dvnam mam nyil dooky to, hoggab Abib pool ho noqg Pwnbo At Sw nam Ijipt 
gvda hoqgv ai boolinum. 

2Hoo mwwg eminam doom dvb At Swg daalin kunam nyook ho, noqg Pwnbo At 
Swn noqg tuun-mee hoqgv Dvtv Durum dvnam pwram no jitayin. 

3Hoq lvgab no opap kiilwqnam mam dvmabv. Hentwr hen yikho wtw dvnam 
hvb, no aal kvn go opap kiilwq maanam mam dvtayin—hoggab no Ijipt gvda 
hoqgv nyebia jaqb lengknum—ho noqg swwnam bumpw ho no hoggub Ijipt 
gvda hoqgv lengknum ham mwwpa tayin. 

4Aal kvn go noqg dwrbu-dwrya ho opap kiilwqnam wtwngam kaapa mvmabv, 
ho otuq aalwg ariyumg pwr jinam vdinam ar godab doolin mvmabv. 

5Noqg Pwnbo At Swg nam jinam gvdag pamda tulug uraho no Dvtv Durum 
dvnam pwram jimabv, 

6hvbmabde mwwg eminam doom dvb noqg Pwnbo At Swg daalin kunam nyook 
ho meng tayin, no Ijipt hoqgv lingd mood ariyum doonyiv haaro yukam, no Dvtv 
Durum dvnam pwram jitayin. 

7Hoo noqg Pwnbo At Sw daalin kunam nyook ho no ham xwwnul dvtayin. Hoo 
noqg aram tombub no wkur taikun. 

8Hoggab aal loox go no opap kiilwq maanam wtwngam dvtayin, hoo kvn deen 
aalam noqg Pwnbo At Swn piwr jwr-jwr dvb xumdwb dookum tayin. Hoq aalam 
no bonam nyimabv. 

Jurpiq Durum 

9“No hapta kvn go xitayin. Ham otuqjaqb am mam peerab hoqgv hapta kvnnam 
xirab tayin. 

10Ho noqg alaq hoqgv noqg Pwnbo At Sw lvgab jidwb mwwbwqnam akiam 
jitayin, ho hapta hoqg sookuml dvnam mam no pvvtayin, mwwg nam lvqc 
ciknam mam, noqg Pwnbo At Swn no jitayin. 

11Hoo no la noqg ko tuupv la noqg nyem kov, noqg nyerangv la noqg paqnv, noqg 
pamda uraho doonbo Lebi nyi tulungv, nyoodo nyi tulungv, ab dooma bo 
tulungv, hoo noqg pengko ho xwwmy tulungv, mwwg eminam doom dvb noqg 
Pwnbo At Swg daalin kunam nyook ho, noqg Pwnbo At Swg agaho no hwnyir-
hvmar tayin. 

12Noqg Ijipt ho nyera raasurb swwnam ham no mwwpa tayin; hoo no soq gaml 
tulu sam hengab jaqb nyil swwtayin. 

Doogw Durum 

13“Hwdlo noqg jurpiq hoqgv hoo ala twwsam heexor ko hoqgv no nookum 
yukun, no aal kvn go Doogw Durum mam nyil dootayin. 

14No la noqg ko tuupv la noqg nyem kov, noqg nyerangv la noqg paqnv, Lebi nyi 
tulungv, nyoodo nyi tulungv, ab dooma bo tulungv, hoo noqg pamda uraho 
doonbo xwwmy tulu lvgab noqg sookuml dvnam mam no nyil dool hwnyir-
hvmar tayin. 

15Hoggab At Swg daalin kunam nyook ho noqg Pwnbo At Swn no aal kvn go 
sookuml dvnam mam nyil dootayin, hoggab noqg Pwnbo At Sw noqg hog mwlw 
nyinam mam niqtuq nyilin mvdwb lvqc citayin hoo noqg alaqg bon nyinam 
mwlwngam no hemp jaqb lvkin gob nookum tayin. 

16“Mwv daalin tanam nyook ho noqg nyega ko tulungam noqg Pwnbo At Swg 
agaho vnywngam luum go haadwb nyitayin: Sookuml Opap Kiilwq maab dwd 
moodam, Jurpiq Durum dwd moodam, hoo Doogw Durum dwd moodam 
haadwb nyidwn. Bulv At Swg agaho alaq asarb haanyiram. 

17Noqg Pwnbo At Sw mwv nam lvqc ciknam hvbjaq, nyiicwr-cwrxiv mwwg 
jilanam mam jitayin. 

Jvqtwngam Nyignam 

18“Noqg Pwnbo At Sw nam jidunam pamda mwlwho no nyegam tulungam la 
saab tulungam xuqbwq tayin, noqg nyob hoolu hoqgv, hoo bulv nyegam gob nyil 
nyiilungam jvqtw pwwngam hwwtayin. 

19No jvqtwngam nyik-nyiya maabv. No mwwswnam mam kaakin maabv, hoo no 
kam jinam mam loorwq maabv, hoggab kamv mwwlaqg vnyiqkam nyiqca 
mvdwn hoo jvqtwb pvvb mvm mvma dvn. 

20Jvqtw, hoo jvqtw arongam no nyil wto, ho no swwtayin hoo noqg Pwnbo At 
Swg nam jitanam gvda ham otu nvvsiq tayin. 

Xumnam Pagoqkam Beturnam 

21“Hwdlo noqg Pwnbo At Swg yugwngam no mvi kam Asera bviywrho svvn 
liinam hvb no svvn akkam liimabv. 

22Hoo noqg Pwnbo At Swg oyumnam, xumgw ko wlw swwrwngam no diimabv. 

Betinam Pvvb 17 

1“Noqg Pwnbo At Sw gab no un-tar gvnbo ho almanbo svv hvvbam ho sviyangam 
pwr jimabv, hoggab hoqham noqg Pwnbo At Sw bulum-kac dvn. 

2“Noqg Pwnbo At Sw nam jiknam pamda tulug uraho nyega maalo nyemv hiyv 
noqg Pwnbo At Swg vnyiq kaagaho mwwg birnam pvvbam juqbol almab nyinam 
mam noqg pengko ho kaapa baloqkam, 

3hoo doonyiam ho poolam ho doa tolo doon boam, hogloq ham ngo nyima bvk 
hvl birnam yaab wxar kunv hoo asaq pwnbo tulungam bon nyijil hoo bulam 
xumk balo, 

4hoo hoqham nam betam yin hoo no ham tapa dvn, ho no ham hingky jaqb 
hwwka tayin, hoo hoqhvb Israel uraho bulum-kac dvb nyinamv jvqtw nyipa ku 
hvl pwbw baloqkam, 

5ho noqg toggoq tuluho hoqhvb hiyv almab nyinbo ham no lvvgwb boolin tayin, 
hoo no wlw lvgab hoq hvk nyegangam la nyem mam wlw hurx tayin. 

6Sim tanam nyiig nyimur kunam mam nyi vnyi-oum go hvvky dook baloqkam 
mwam sim tayin; nyi akin go nyiig hoqg nyimur gab hvvky dootwq baloqkam 
nyi ham mengmabv. 

7Hvvkig alaqkv otuqcob mwam hurx dvb wlw hurco tayin, hoo kokwb nyiilu 
mwlwngv hurtayin. Ho soq sib nyil noqg pengko hoqgv no almanam mvpaq 
tayin. 

Nyubv la Nyegam Tulungv Pvvb mwcw jaqb Pvvb Mvnam 

8“Akwn-akwn mengmin sunamv dooikam, akwn-akwn gumn otungam ceqmin 
sunamv dooikam, ho akwn-akwn mviyaq minsnamv dooikam, no pvvb mwbwq 
dvb nyiyi nyiloqkam, ho noqg pamda uraho vcjaqb pvvb mvla maanamv dooiyi 
nyiloqkam no gorab gvdwl noqg Pwnbo At Swg daalin kunam nyookub wgto. 

9Hoo no Lebi nyub tulug la hvvky saab tulug dookub haag tayin, hoo no bulam 
tvi-tamil tox tayin, hoo bulv nam pvvbam bibwq jitayin. 

10Ho At Swg daalin kunam nyook hoqgv bulv nam hoggv bibwq tayin ham no 
nyitayin. Hoo bulv nam hoggv nyim dvb beknum, hvbjaq ham no hengabl 
nyitayin. 

11Bulv nam hoggv nyim dvb tomswr kunam hvbjaq, hoo bulv nam hoggub pvvb 
mwjkunam hvbjaq no nyitayin. Bulv nam hognvk pvvbam bibwq jiknum ham no 
nyik-nyiya dvb nyiram, ho lvqbwq-laqc bvkam nyik-nyiya dvb nyiram. 

12Ho hiyv nyi akv noqg Pwnbo At Swg agaho bon nyinbo nyub gvla hvvky tulug 
benam mam tamab nyinin bo nyiingam sim tayin. Soq sib no nyil Israel hoqgv 
alman boam mvpaq tayin. 

13Hoo nyiilu mwlwngv sam tapal hoo bos tayin hoo lokta hvb nyitin dvb haakam 
kuram. 

Israelwg Lvpw At Pagoq gab Pvvb 

14“Hwdlo noqg Pwnbo At Swg jitanam gvdangam haal no ham gumn naal hoo 
hoqho doogw tvl hoo hvl beta yukun, ‘Ngoqg taqg-loosaqb nyob tulug doognam 
hvb, ngoqg aoso ngo lvpw at lo ak mvptayin,’ 

15jvqtw jaqb noqg Pwnbo At Sw noqg aoho lvpw at ak mwjtayin. Noqg vbw-bor 
ak gon noqg aoho lvpw at gob mvtayin. Noqg vbw-bor maanbo nyoodo nyiingam 
noqg aoho no lvpw at gob mvp maabv. 

16Mwv mwwg atgab svpur aro lo naleqgo doog maabv ho maalo nyiilungam 
svpur naam dvb Ijipt wkur mvmabv, hoggab soq sam At Sw mwv nam bepa kun, 
‘Nulv nywywngam lokta hoq lamtab wkur kumabv.’ 

17Hoo mwwgab mwv atv nywxw vigo naas maabv, hvb nyiba loqkam mwwg 
hangv luusaq tayin, ho maalo mwv mwwg atgab rupam la hunam naleqgo 
nookum maabv. 

18“Hoo hwdlo mwwg lvpw pwqlw ho mwv dooikam, mwv soq pvvb kitap soqgv 
mwwg atgab xiqsil xeqp tayin, ho Lebi nyub tulungv ham loomin gvl tvqlwqnum. 

19Hoo hoqham mwv doog tayin, hoo ham mwwg swwnam bumpw ho poory 
tayin, ho soqg pvvb gomcwr sam la gaml tulu sam tvjw, hoo hoq tulu ham nyil 
swwb nyiloqkam, mwwg Pwnbo At Swn mwv hoq hoqgv bos dvb cengtayin, 

20ho mwwg hangv mwwg vbw-bor tulungam koi yaanbo gob mwwram, hoo 
mwv gaml jinam soqgv vcwr gokam nyixiaqram, mwv lvqbwq-laqc hookam 
nyikaram, hoqgab mwv mwwg lvpw-hatiam, mwv la mwwg ko hury tulungam 
Israel uraho mwungul dooky tayin. 

Betinam Pvvb 18 

Nyub gab la Lebi Nyi Tulu gab Jidy Naady sanam 

1“Lebi nyub tulu ngvla Lebi nyob dvparv Israel nyi tulu lvgab gumn otu naamin 
gvram. Hoqgab bulv At Swn aky jinam dvs hoqgv bulv gumn otu nvvsiql dvtayin. 

2Bulug vbw-bor tulug pengko ho bulv gumn otu naamin gvram; mwv bulam 
dingr kunam hvb At Sw bulug gumn otu gob nyitayin. 

3Hoo nyub tulungv nyiilug pwr jinam aky hoqgv dvdwb nyitayin, hvvb jaqkam 
ho sviya jaqkam: bulv nyub tulungam vlw lwwg nvla coqpia vnyiam la vxy-aiyeq 
kam jitayin. 

4Noqg otuqcob vly-axeq lengn boam, roo alangam la kutiam mvlin coonam mam, 
hoo otuqcob sviya ko bwwnam mam, no mwam jitayin. 

5Hoggab noqg Pwnbo At Sw mwam la, mwwg ko tuup tulungam, lwxiam At Swg 
emin ho bon nyim dvb noqg nyob dvpar hoqgv mwam daalin pakun. 

6“Hoo Israel pengko hoqgv Lebi nyi ak hv mwwg dook hoqgv noqg pamda 
lvvgwb lengla tayin —hoo mwv hwdlo hvvnw dvn mwv haala tayin —At Swg 
daalin kunam nyook ho, 

7hoo mwwg Lebi ajinv At Swg agaho daqtwl bon nyinam hvb, mwwg Pwnbo At 
Swg emin ho bon nyitayin, 

8ho hoggv mwwg ab imiq nyi tulu hoqgv puqnam hoqgv nvvrwqnam lvvgho 
mwv dvnam luukinam homyinb dvtayin. 

Bulum-Kacdvb Nyinam Tulu 

9“Hwdlo noqg Pwnbo At Sw nam jinam gvda uraho no haaikun, no soq nyob 
tulug bulum-kac dvb nyinam tulu sam nyimin gvmabv. 

10Mwwg ko tuup maalo nyem koam wm parl pwr jinboam, jerbiq tuun boam ho 
maalo nyiqry ben maalo pwp-pocu cwwl-koql kaanam, ho maalo nyoky ak 
hiqnam, 

11ho maalo nyi gwwly bo nyi maalo jiqr wn maalo, ho gwwn-nyiqry maalo ramlo 
goqca bo mwlwngam, nulug pengko ho akjijaqkam doom mvmabv, 

12hoggab soq tulu sam nyin boam At Sw bulum-kac dvn. Hoo bulv soq bulum-
kac sam nyil doogam gab, noqg Pwnbo At Sw bulam noqg kaaga hoqgv ruqlin 
lingdu do. 

13Noqg Pwnbo At Swg agaho no timb dvb nyima bo nyiib nyil swwtayin, 

14hoggab noqg soq ruqpaq tanam nyob tulu si nyiqry benboam la nyoky nyubam 
tvjwl swwdwn. Hvbmabde noqg Pwnbo At Sw nam hoqhvb nyil swwm dvb jima 
pakun. 

Mojes hvb Nit Nyiqry Benbo Ak 

15“Noqg Pwnbo At Sw noqg pengko hoqgv ngoqg sib nyinbo nyiqry ben boam 
noqg vbw-bor tulu hoqgv lengm tayin—ho mwam nulv tvjwl swwtayin— 

16Hwdlo Horeb ho hookum yuk aalho noqg Pwnbo At Swg goonam mam no tvnw 
maalayil benum, ‘Ngam lokta ngoqg Pwnbo At Swg yalam tapa mvk maabv ho 

mwwg koibo wm mam lokta ngam kaapa mvk maabv, hvb nyib nyiloqkam ngo 
sita yi.’ 

17Hoo At Sw ngam benum, ‘Bulv hoggv agam goopa kun hv jvqtw do. 

18Ngo bulug vbw-bor tulug pengko hoqgv noqg hvb nyiqry ben ak bul gab 
swwlin mvtayin. Hoo ngoqg gomcwram ngo mwwg agam ho vlwq tayin, hoo 
bulam ngoqg gamlam bem dvb jiknam hog mwlwngam mwv betayin. 

19Hoo mwv ngoqg eminam betayin, ho hiyv lajaqkam ngoqg gomcwram tvjw 
maan boam, ngo atv jaq mwam pw-hwwtayin. 

20Hvbmabde mwam bem dvb ngoqg kanam maanam nyiqriam ngoqg eminam 
agam goob nyiloqkam, ho hiyv asaq pwnbo tulug emin ho agam goob nyiloqkam, 
hoq nyiqry benbo akam sim tayin.’ 

21Hoo noqg hang ho no hvl beb nyiloqkam, ‘Hoggub yu ngulv At Sw agam mam 
gooma pan hvl cenglaq tai?’— 

22hwdlo nyiqry ben bo ak hv At Swg eminam naal beikam, mwwg gomcwr 
benam tuluhv niqtuq lengma bvla jvqtw maaikam, ho nulv cengto hoqhv At Swg 
agam gomcwr goon kuma nyi; hvbmabde nyiqry ben bov mwwg mwwlwqb 
beknamv. Hoqgab no mwam vcwr gokam bos dvb ram. 

Betinam Pvvb 19 

Kigwl Cwwgwko Bopam Tulug Pvvb Pagoq 

1“Hwdlo noqg Pwnbo At Sw nam jitanam gvda hoqgv noqg Pwnbo At Sw nyob 
tulungam mvpaqyin, hoo no bulam ruqpaq tvl hoo bulug bopam mam la bulug 
nam tuluho doogw yin, 

2noqg Pwnbo At Swg nam gumn jinam gvdaho no bopam oum go xuqbwql 
xuqlinl ap tayin. 

3Noqg Pwnbo At Sw nam gumn naam dvb gvda jinam ham xika gvdwl oum gob 
ham mvpin tayin, ho hoq tuluho haqma paqb nyi mengn bov kilwql kigw tayin. 

4“Nyi akgon mwwg door-doopwngam mwam ceebio baqmab haqma paqb 
mengb nyiloqkam, hoq nyi mengn bov soqb kilwq baloq mwwg swwgam 
ywwtayin— 

5hwdlo mwwg door-doopw lvgab nyorob wsw patab wbam layil, hoo mwwg 
alaqho lwwl wsw podu nan vxiv poqsuq layil mwwg door-doopwngam patab 
baloqkam—mwv soq bopam ak gonwb kilwql hoo dootayin, 

6hvb nyima baloqkam nyi mengbo ham lamtangv aado ko-gab, minglwq deen 
bov mwam ruqtin layil mwam mengpaq tai yi, mwv sidwb nyima sunam, hoggab 
mwv mwwg door-doopwngam ceebio baql mengmanum. 

7Hoqgab ngo nam gaml jidwn, no bopam oum sam xuqbwql xuqlinl aptayin. 

8Hoo noqg ab tulungam mwv dingr kunam hvb, noqg Pwnbo At Sw noqg dwrbu-
dwryangam taqt dvb mvikam, hoo noqg ab tulungam dingr kunam gvda mwlw 
ham nam jitayin— 

9noqg Pwnbo At Swn aby gvdwl ngoqg soolo nam gaml jinam gaml tulu sam no 
hengab jaqb nyigdvl pvvto hoo mwwg lamtab wmin gvto—ho no soq bopam 
oum lvgab bopam loq oum gota vbw tayin, 

10noqg Pwnbo At Swg nam gumn nvvsiq mvdwb jinam gvdaho svswqbo nyiam 
mengb nyiloqkam, hoo noqg aoho hoqg hijum gorgiv haatayin. 

11“Hvbmabde ak mwwg door-doopwngam ceebio baql hoo mwam tooiyal 
jwwgam gab hoq nyi hv sigam gab mwv hoq bopam ak gonwb kilwq baloqkam, 

12ho bopam hoqg nyi nyiixa tulungv mwam hoqgv kanam nomkur tayin, ho 
mwam minglwq deen bo akwg alaqho gvqlwq jitayin, ho mwv sidwb nyitayin. 

13Noqg vnyiqkv ham aya kaapa maabv, hvbmabde Israel hoqgv svswqbo nyiam 
mengn boam mengpaq tayin, ho hvb nyiba loqkam no alwb dootayin. 

Gumnam Vrr rwrnam 

14“Noqg Pwnbo At Swg nam gumn otu naam dvb jitanam gvdaho, kolwg nyi tulu 
gvda vrr mvpnam mam noqg door-doopwg gvda vrram, no muk-mviya maabv. 

Hvvky Tulu gab Pvvb Mvnam Pagoq 

15“Nyi akin hvvky jinam hoqgv nyi akv nyimur pan hvl ceekol mwam alman gob 
bela maadwn. Hvbmabde hwdlo nyi vnyi-oumv mwwg nyimurnam mam hvvky 
jiyikam mwam nyimur boogub bela tayin. 

16Hvbmab xaalyob hvvky jil nyi akam nyimur boogub bem nyiloqkam, 

17ho yolu doonbo dvpar vnyi-vnyiv At Sw gvla nyub tulu gvla hoo nyegam tulug 
oppis agaho haal daqdwb nyitayin. 

18Nyegam tulungv hwwi-hwwmil hingky jaqb pagoqkam hwwtayin, hoo hvvky 
hv xaalyo bo hvvkib nyil mwwg vbw-boram xaalyo hvvky jil nyimur boogub bem 
nyiloqkam, 

19ho mwwg vbw-boram mwv hoggv nyitanam, hvb nulv mwam mvtayin. Hoq 
hvb nyil nulug pengko hoqgv alman boam mvpaq tayin. 

20Hoo nyi mwlwngv ham tapa tvl hoo bos tayin, hoo nulug pengko hoqgv hiyv 
kam hoqhvb alman boam lokta nywywngam nyikram. 

21Noqg vnyiqkv aya kaapa maabv. Swwgam swwg kalamb, vnyiqkam vnyiq 
kalamb, exiam exy kalamb, alaqkam alaq kalamb, lvpiangam lvpia kalamb 
mwlwqtayin. 

Betinam Pvvb 20 

Nyob Panam Pvvb Tulu Pagoq 

1“Hwdlo noqg ceebiongam no nyob patab wikam, hoo svpur tulungam hoo ceriot 
tulungam hoo noqg sipaiyam mvqlw yaadwb kaapa yin, bulam no bos maabv, 
hoggab nam Ijipt gvda hoqgv lvvgwb boolin kunbo, noqg Pwnbo At Sw noqg 
lvgab dooba dvn. 

2Hoo hwdlo nulv nyob pakwb ogumb hvvnwq yin, nyubv ogumb hvvnwql 
nyiilungam agam gootayin 

3hoo bulam betayin, ‘Tato, Israela, soolo nulug ceebio tulug ogumb nulv nyob 
patab wdu dvn: nulug hangv mwwcu-saqya maabv. Nulv bosil ho mwwdwq 
maabv ho bulam biig sumabv, 

4hoggab noqg Pwnbo At Sw nulug lvgab wbal nulug ceebiongam ceekol nyob 
patayin, ho mviyanam mam nulam jitayin.’ 

5Ho saab tulungv nyiilungam agam gool hvl betayin, ‘Nulug pengko ho hvk nyiv 
dood yv hiyv nam nit mvtwl ham sija godab darxaq maata bov? Hvk nyiv dood 
nyiloqkam mwam mwwg nammwb wkur mvto, hvb mabaloqkam mwv nyob pak 
alo sita yi hoo nyi asaqkv mwwg nam mam darxaq tayin. 

6Hoo nulug pengko ho hvk nyiv dood yv hiyv roo boolungam liitwl hoqg aaxiam 
sija godab dvka maata bov? Hvk nyiv dood nyiloqkam mwam mwwg nammwb 
wkur mvto, hvb mabaloqkam mwv nyob pak alo sita yi hoo nyi asaqkv boolug 
aaxiam dvmin tayi. 

7Hoo nulug pengko ho hvk nyiv dood yv hiyv nyem mam begaq tvl hoo mwnwn 
naama tanbov? Hvk nyiv dood nyiloqkam mwam mwwg nammwb wkur mvto, 
hvb mabaloqkam mwv nyob pak alo sita yi hoo nyi asaqkv mwnwn naata yi. 

8Hoo saab tulungv nyiilungam ak ta hvraqb agam goonv hoo begamv, ‘Nulug 
pengko ho bos bo la hang mwwcu-mwwya bo dood yv? Hvk nyiv dood 
nyiloqkam mwam mwwg nammwb wkur mvto, hvb mabaloqkam mwwg hang 
honam hvb mwv mwwg ajin tulungam hang hopaq mvta yi. 

9Hoo hwdlo saab tulungv nyiilungam agam gooyum kalam, nyiilungam nyig-
wgbo tulungam xuqbwq xuqlin tayin. 

10“Hwdlo no bopam ak golo nyob patab hoq ogumb hvvnwq yin, ham swrsob 
ludum tvk hvl beka to. 

11Hoo hoqhv nam swrsob svgagvrwql ludum baloqkam, hoqho doonbo nyiilu 
mwlwngv noqg gab bon nyinw maajaqkam bon nyidwb nyitayin hoo nam nyera-
paqn gob swwj tayin. 

12Hvbmabde hoqhv noqg lvgab swrsob ludum maab, nam ceekol nyob paba 
loqkam, ho no ham naareq tayin. 

13Hoo hwdlo noqg Pwnbo At Sw noqg alaqho ham gvqlwq jiyin, no hoqg nyega 
tulu gab lyoqr orioq lvgab mengtayin, 

14hvbmabde nyem tulungam hoo ko anyo tulungam, tuun-mee tulungam hoo 
bopam uraho hog mwlw nyob pal naareqnam mam no noqg gab naal wgtayin. 
Hoo noqg ceebio tulungam nyob pal naareq kunam mam, noqg Pwnbo At Sw 
nam hwnyir-hvmarl doog mvdkub nam jipa kun. 

15Hoqgab hogloq hv soq nyob tulu soqg bopam maapan, ho noqg hoqgv aado bo 
bopam mwlwngam no hoqhvb mvtayin. 

16Hvbmabde noqg Pwnbo At Sw nam gumn naam dvb jinam nyiilug bopam tulu 
ham, no akjijaqkam saql doodwb jimabv, 

17hvbmabde Hittait nyi tulungam hoo Amor nyi tulungam, Kanaan nyi tulungam 
hoo Perijj nyi tulungam, Hibitait nyi tulungam hoo Jebus nyi tulungam noqg 
Pwnbo At Swg gaml jik jaqb, no bulam twrkiq twrmal twryum tayin, 

18ho bulv nam bulug pwnbo tulungam bulum-kac dvb nyinam tulu ham tomswr 
nyoram, hoo noqg Pwnbo At Swn no ceekol nyic nyidwb nyikram. 

19“Hwdlo no bopam mam nyob pal naareq dvb oyu mood gob nyil doos jaqkam, 
no aaxy xeenbo svvn tulungam vxy lvgab kwrtab maabv. No hoq hoqgv aaxy 
dvdwb nyikam yinpv, hvbmabde no hoq tulu ham kwrtab maabv. Rongog svvn 
tuluhv nyia ko ngvi yv, no hoq tulu ham mengta gvdwn? 

20Dvnam gob nyima bo noqg cengnam svvn tulungam arro ham no kwrtabl hoo 
twryum xaato, hoqhv yuupaq maady deedib, hiyv noqg lvgab nyob pal naareq 
kunam svvda hoqgv bopam mam sulu nwqtum nvtayin. 

Betinam Pvvb 21 

Mengn Boam Bedar Maatanam gab Nyic Kwly Pwr jinam 

1“Noqg Pwnbo At Sw nam gumn naam dvb jinam gvdaho nyi mengbo cengmab, 
mengnam svmangam gvdaho joopaqnam mam kaapa baloqkam, 

2ho noqg nyi nyiixa ngvla nyegam tulungv lvvgwb lengtayin, hoo bulv hoqg dis-
paap bopam tulug aadongam xika tayin. 

3Hoo svma dook hoqgv mwlwngam ogum yaanbo bopamg nyi nyiixa tulungv svv 
hvvdo luuk tuka maanam la bonam nyin maanam ak naatayin. 

4Bopamg nyi nyiixa tulungv svv hvvdo ham iss nywywngam xoomab tol dook 
pobu lywpab bool tayin, hoo lywpa ho bulv svv hoqg lwwpongam piiriq tayin. 

5Ho Lebig ko tuup, nyub tulungv ogumb haatayin, hoggab noqg Pwnbo At Sw 
bulam daalin pakun mwwg gab bon nyim dvb hoo At Swg emin ho lvqc citayin, 
hoo hog mwlw yolu-swcin hoo paiyaq-nwqyaq minsnam mam bulv pvvb mvl 
pvvb patayin. 

6Hoo svma dook hoqgv mwlwngam ogum yaanbo bopamg nyi nyiixa tulungv 
lywpa ho svv lwwpo piiriq kunam aoho bulug alaqkam losuq tayin, 

7hoo bulv betayin, ‘Ngulug alaqkv soq nyi sam hilw twwma, ho ngulug vnyiqkv 
hilw twwn boam kaapa ma. 

8At Swa, hiyam no pvlyw kunam, noqg Israel nyiilug nyic kwly gab pwr jinam 
sam loorwq to, hoo svswqb swwnbo noqg Israel nyiilug pengko lo hilw gorgiam 
baqm mvmabv, hoqgab gorgy baqma dvb soq nyic kwlib pwr sam jig yukun.’ 

9Ho hoggv jvqtw dvn ham no At Swg vnyiq kaagaho no soq sib nyil noqg pengko 
hoqgv svswqbo nyiam hilw twwnam nyicam mvpaq tayin. 

Paqn Boonam mam Nyem Naanam 

10“Hwdlo noqg ceebiongam no ceekol nyob patab wikam, noqg Pwnbo At Sw 
bulam noqg alaqho haam dvb jidwn hoo bulam no nyumwb boodwn, 

11hoo nyumwb boonam nyem pengko hoqgv no kangam bo nyem akam noqg 
nywxwb mwnwn no nvvnw baloqkam, 

12hoo noqg namho mwnwn no boa baloqkam, mwnwg dumpo dum mam reqpaq 
tayin hoo mwnwg lvqsinam geqpaq tayin. 

13Hoo mwnwn nyumwb bootaq nan vjam mwn kooly tayin hoo pool bargwb 
mwn namho mwnwg ab-annam mwwdwq nyix-riil dootayin. Hoq kokwb no 
mwnwn nyem naatayin hoo mwnwg nyol gob nyitayin, hoo mwn noqg nywxwb 
nyitayin. 

14Hvbmabde no mwnwn kvvlwq mabalo, mwnnvn mwnwg mwwlwq koob wwm 
tayin. Hvbmabde no mwnwn twngkwb puqdwb nyiram, ho mwnwn no paqnwb 
bwwla ram, hoggab mwnwn no doog paku. 

Ko Bwwconamv Otu Nvvsiq dvb Nyilanam 

15“Nyega akv nywxw vnyi go doob nyiloqkam, akwn ham abynum hoo akwn ham 
aby yoomanum, hoo abynam akv la aby maanam akv mwam ko dooj kunum, hoo 
ko bwwconam akv aby maanam hoqgv dook baloqkam, 

16ho hwdlo aalam mwwg gumnam mwwg ko tuup tulungam mwv otu jisiq 
yukun, mwwg aby maanam nywxw hoqg ko bwwconam mam doom tvl, mwv 
mwwg abynam nywxw hoqg ko tuupam ko bwwconam gob xila ram, 

17hvbmabde aby maanam hoqg ko bwwconam mam, mwv ko bwwconam gob 
xitayi, ho mwwg doognam hoqgv mwv vi yaagwn mwam jitayin, hoggab mwv 
mwwg otuqcob ator torlinamv. Mwv tuup vbwb nyigam gab hv mwwg nvvdinv. 

Taleqbo Ko Tuup 

18“Nyi akv tamy bo la taleqbo ko tuup ak doog yin, mwv mwwg ab-ann benam 
mam tama tayin, hoo bulv mwam gwrjaqkam, mwv bulam tagabram, 

19ho mwwg ab-annv mwam nootu layil mwwg dook nyook hoqgv mwam nyi 
nyiixa tulug dookwg bopam toggoqb boolin jitayin, 

20hoo bulv mwwg bopamg nyi nyiixa tulungam betayin, ‘Ngunyig soq ko tuup si 
tamy bvla taleqdo; mwv ngulug tomswrnam mam tama dvn; mwv dvlam-
twwlam do.’ 

21Ho bopamg nyi mwlwngv mwam sidwb wlw lvgab wlw hurx tayin. Hoqhvb 
noqg pengko hoqgv no alman boam mvpaq tayin, hoo Israel nyi mwlwngv ham 
tatwl hoo bos tayin. 

Svvn ho Pvqswr Sinbo Nyi Ak hv Beenamv 

22“Hoo nyi ak ham, mengpaq dvb jaq mwv nyic-nyia nyik baloqkam hoo mwam 
sim himpa mwwd nyiloqkam, no mwam svvn aoho pvqswrl paqyin to, 

23hvbmab mwwg svmangam svvn ho ai namgub doom mvmabv, hvbmabde hoq 
aal darangam no mwam svma liitayin, hoggab pvqswrl paqyinam nyi akv 
Pwnbog beenamv. Noqg Pwnbo At Sw nam gumn otu gob jinam gvda ham no 
kac mvmabv. 

Betinam Pvvb 22 

Asaq-asaq gab Pvvb Tulu 

1“Noqg vbw-bor tulug svv hvvbam la mwwg sviya gaqxarbo tulungam no kvvmw 
peel wleq maabv. Noqg vbw-bor dookub bulam no bookurl boa jitayin. 

2Hoo mwv noqg ogum ho dooma nyiloqkam hoo mwv hiyv no ham cengma 
nyiloqkam, no ham noqg namho boa tayin hoo noqg vbw-borv ham meegaq 
maady deedib, ham noqg lvgab daqg tayin. Ho no mwam ham jikur jitayin. 

3Hoo no hoq nyinam luukin ham mwwg svdam mam ho mwwg vjam, ho noqg 
vbw-borwg hog ak nyiin bongam ham no kaapa baloqkam, no ham kvvmw peel 
wleq maabv. 

4Noqg vbw-borwg svdam maalo hvvbv lamtag bwdw ho yoqlwq yukam ham no 
kvvmw peel wleq maabv. Hvbmabde hoq yoqlwqbo ham no mwam svkal naalin 
mingto. 

5“Nyemv nyega vjam koomabv, ho nyegangv nyem vjam koomabv, hoggab soq 
sam hiyv nyidwn hv noqg Pwnbo At Swn bulum-kac dvb nyipa ku. 

6“No svvn hooma lo kedho pvta osup ho pvta annv ko lvgab maalo pwpam 
gubdul doon boam no ham wpeql kaapa baloqkam, no ham annam la koam 
naamabv. 

7No annam jarleq mvtwl kongam no nvvnw baloqkam naato, ho hoqhvb 
nyinamv noqg lvgab altayin, hoo no oyu go swwl dootayin. 

8“Hwdlo no nam nitbo mvikam, namho loqjum mam aljaqb mwlwqto, ho hiyv 
kam noqg nam hoqgv danyib nyiv yoql layil yoqxwl siram. 

9“Noqg roo boolu ho vly luunyi go liimabv, hvb liiba loqkam, noqg hoq liinam 
aaxiv xeelin balo no ham pumabv. 

10Svdam mam la svvngam no lvkin gob rongo tuqn maabv. 

11Pud vjam la svcaq vjam lvkin gob no koomabv. 

12“Noqg vj tulu cwwrw rwpyho no opu-anyinam cumlwq tvl no atv kootayin. 

Yocu-yabio Pagoq gab Pvvb 

13“Nyi akv nyem mam nyem naal nywxw bwwpel hoo mwnwn oyum baloqkam 

14hoo xaalyob bel mwnwn nyimur bogub bel hoo mwnwg eminam almadwb 
bekarnv begamv, ‘Ngo soq nyem sam naanum, hoo ngo mwnwn nywxw 
bwwnum, hvbmabde ngo mwnwn cwwtwqbo mvvngam gob hempa kumanum,’ 

15ho nyem nyijwr hoqg ab-annv mwnwn boolayil mwnwg cwwtwqb mvvngamb 
swwnam mam bopamg nyi nyiixa tulu dookub bopamg toggoqho boolin tayin. 

16Hoo nyem nyijwrg abv nyi nyiixa tulungam betayin, ‘Ngo soq nyi sam ngoqg 
nyem koam nyem jinum, hoo mwv mwnwn sija oyum do; 

17hoo kaato, mwv mwnwn nyimurl nyixiaq bogub benv begamv, “Ngo noqg 
nyem ko sam cwwtwqbo mvvngam gob hog hempa kuma.” Hoo hvbsujaqkam 
soq si ngoqg nyem koog cwwtwqb mvvngamb yocu-yabio nyinamv.’ Hoo bulv 
bopamg nyi nyiixa tulug agaho puutaqnam vjam taaborl kaakin tayin. 

18Ho bopamg nyi nyiixa tulungv nyi ak ham nootul vcjaqb xipwql jwwtayin, 

19hoo bulv mwwg galoqkv rup sikil lwwgwb xoolin tayin hoo ham nyem nyijwr 
hoqg abam jitayin, hoggab mwv Israelwg cwwtwqbo mvvngam tulug aoho 
almanbo yocu-yabio eminam baqa paku. Hoo mwn mwwg nywxwb dootayin. 
Mwv mwnwn mwwg swwnam bumpw ho tumin sul apaq dvb nyikram. 

20Hvbmabde nyem nyijwr hv cwwtwqb mvvngam kumab yocu-yabio gob hoo 
nyega hoqg benamv jvqtw kubaloqkam, 

21ho nyi nyiixa tuluhv nyem nyijwr ham mwnwg abwg nam viyap bviywrho 
boolin tayin, hoo mwnwg bopam hoqg nyi tulungv mwnwn wlw lvgab sidwb 
hurx tayin, hoggab mwn mwnwg ab namlog Israelwg uraho vc loodab hvnyw 
dvb mwnwg nyem wma taab yocu-yabio gob nyipa ku. Hoqgab soq sib no nyil 
noqg pengko hoqgv alman boam mvpaq tayin. 

22“Nyi akv nyi asaqg nywxwngam doog baloqkam, vnyi-vnyiam sidwb mvtayin, 
nyegangam kam hoo nyem mam kam. Soq sib no nyil Israel hoqgv alman boam 
mvpaq tayin. 

23“Nyem begaqnam mvvngam mam nyegangv mwnwn bopam uraho kaapa layil 
hoo mwnwn doog baloqkam, 

24ho nulv vnyi-vnyiam bopamg toggoqho boolin tayin, hoo nulv vnyiam wlw 
lvgab sidwb hurx tayin, hoggab nyem nyijwr hv mwnwn bwwk maadwb mwn 
bopamg nyiilungam svka gab sogoq maanum, hoo nyega ak hoqg nyixiaqnamv 
mwv mwwg door-doopwg nywxwngam bwwgam gab. Soq sib no nyil noqg 
pengko hoqgv alman boam mvpaq tayin. 

25“Hvbmabde nyem begaqnam nyem nyijwram nyega akv nyoro ho wrwq layil 
mwv mwnwn nootul tublil nyily laqlaql doog baloqkam, hoqhvb nyinbo nyega 
aro ham sidwb mvtayin. 

26Hvbmabde no nyem nyijwram hog akkam mvmabv; hoggab mwn sidwb hvk 
jaqyo go nyimur nyij ma. Hoggab soq sib nyi akv mwwg door-doopwngam 
tooiyal mengnam hvb nyidwn, 

27hoggab mwv mwnwn nyoro ho wrwqnum, hoo nyem begaqnam nyem nyijwr 
hv mwnwn svkal mwpy kudwb sogoq sujaqkam mwnwn mwpil ywwlin bo 
akkam nyoro ho doomanum. 

28“Nyem begaq maanam mvvngam mam nyega ak wrwq layil mwv mwnwn 
nootul tublil nyily laqlaql doognam mam kaapa baloqkam, 

29ho nyega ak hv nyem nyijwr hoqg abam rup sikil camng go soorwb jidwb 
nyitayin, hoo mwn mwwg nywxwb nyitayin, hoggab mwv mwnwn hvnyw nyisu 
paku. Mwnwn mwwg swwnam bumpw ho tumin sul apaq dvb nyila kuram. 

30“Hiyv kam mwwg ab nywxwngam nywxw boomabv, ho mwwg abam mwv 
hvnyw nyisu dvb nyiram. 

Betinam Pvvb 23 

Dookum hoqgv Xipaqnam 

1“Otum kwnam mvla peepaqnam At Swg nyi tulug dookum ho haanyi ram. 

2“Nyem-nyega naangam maanbo hoqgv nyem-nyegab naalayil ko doonam ko 
tuluhv At Swg nyi tulu dookum ko ho haanyi ram. Hotam wyw namgub mwwg 
ko hosiqkv At Swg nyi tulug dookum ko ho haanyi ram. 

3“Ammon nyi maalo Moab nyi tulungam At Swg nyi tulug dookum ko ho haam 
mvmabv. Hotam wyw gob bulv nyis jaqkam bulam At Swg nyi tulug dookum ko 
ho nwrba gob haam maabv, 

4hoggab hwdlo nulv Ijipt hoqgv leng layil lamta ho wdu yikho bulv nulam dvs-
twwsam lamta ho jirwq maanum, hvbmabde nulam beex mvdvb 
Mesopotamiyag Petor hoqgv Beyor gv ko tuup Balaamnvn ceeko mvdwb nyub 
goqanum. 

5Hvbmabde noqg Pwnbo At Sw Balaamwg benam mam tamanum; nulam 
beenam mam, noqg Pwnbo At Sw lvqc gob ya mvknum, hoggab noqg Pwnbo At 
Sw nam aby dvn. 

6No bulug swrsongam la bulug swwnam-geenam mam noqg swwnam bumpw 
ho nwrba gob meegaq maabv. 

7“No Idom nyi tulungam oyum maabv, hoggab mwv noqg vbw-borv. No Ijipt nyi 
tulungam oyum maabv, hoggab mwwg gvdaho no nyiogy wl doogwnum. 

8Bulug hotam oumho ko bwwnam akv At Swg nyi tulug dookum ko ho haala 
tayin. 

Svmcw Uraho Dvrwq Maanam 

9“Hwdlo noqg ceebiongam no ceekol nyob pad moodam, noqg svmcw uraho no 
dvrwq maan boam vcwr gokam nyimabv. 

10“Nulug pengko hoqgv nyi ak gon dvrwq maanbo doola cablin baloqkam, mwv 
svmcw lvvgwb lengtayin. Mwv svmcw urab haanyi kuram, 

11hvbmabde ariyum yukun mwv iss lvgab gv hurs tayin, hoo doonyiv haaro 
yukun mwv svmcw urab haala taikun. 

12“Svmcw lvvgho no dook nyook ak pvvtayin, hoo no hoqho lengdwb nyitayin. 

13Hoo noqg lvgab loodab loq ak no doog tayin, hoo hwdlo no lvvgho dooikam, 
hoqg lvgab no ung dukoq tayin hoo noqg usum-eengam hoqho silwq-ilwq tayin 
hoo no svmcwb wkur yukun ham mwrlup peel haatayin. 

14Hoggab noqg Pwnbo At Sw noqg svmcwg pengko ho nam boolin dvb wgaql 
yvdwn, hoo noqg ceebio tulungam noqg haabo ho jitayin, hoqgab hoggub 
nyijaqkam noqg svmcwngam dvrwq dvb doom to, ho mwv lokam noqg pengko 
ho kac boam kaapa tvl, noqg hoqgv tobkurl wleq kvmtwqto. 

Mviyo-mvconam Pvvb Tulu 

15“Nyera-paqn ak mwwg at-ai dook hoqgv kelayil nam ywwk dvb kilwq 
baloqkam, ham mwwg at-ai dookub no rookur maabv. 

16Noqg bopam uraho mwv hogloq ho doodwb mwwbwq dvn, hoqho mwam 
noqg pengko ho, noqg lvgab doom to. No mwam alman boam nyimabv. 

17“Israelwg nyem kov nywywngam xumk namlo ho meqjo bogub nyimabv, hoo 
Israelwg ko tuupv nywywngam xumk namlo ho meqkar bob nyimabv. 

18Noqg meqjonam twngkam noqg Pwnbo At Swn aky jimabv, ho ikig bon 
nyijongam noqg Pwnbo At Swg namlo ho bwa maadwn, hoggab soq vnyi-vnyi 
sam noqg Pwnbo At Sw bulum-kac dvn. 

19“Noqg vbw-boram noqg twngk cwwrwqnam mam, dvs cwwrwqnam mam, hog 
dupum-dvrab cwwrwqnam mam, no leqbaq tvl naakur kumabv. 

20No nyoodo nyi akam leqbaql naanam mam naatayin, hvbmabde noqg vbw-
boram no leqbaql naamabv, hoggab no hogloq gvdaho haalayil ham gumn naal 
hog mwlw nyinam mam noqg Pwnbo At Sw lvqc citayin. 

21“Noqg Pwnbo At Swn noqg dingr kunam mam, no ham niqtuq nyilin dvb oyu 
maabv, hoggab noqg Pwnbo At Sw ham hoggub nyijaqkam noqg galoqkv 
naadwb nyitayin, hoo ham no jima baloqkam hoqhv nam nyic gob nyitayin. 

22Hvbmabde no jidwb dingrnam mam dingma mabaloqkam, hoqhv nam nyic 
gob xitaq jiram. 

23Noqg nvbcwrv hoggv bir pakun, ham no hengab jaqb niqtuq nyilin dvb 
nyitayin, hoggab noqg Pwnbo At Swn noqg agam hoqgv jaq no atv tomj supa kun. 

24“Noqg door-doopwg roo boolu ho no haaikam, noqg aiyeqho dvdeq namgob 
dvto, hvbmabde noqg igin-naara ho pulwql baqmabv. 

25Noqg door-doopwg am rongo uraho haaikam noqg alaq lvgab vmlywngam 
ciqto, hvbmabde noqg door-doopwg am rongongam pee lvgab idaq jimabv. 

Betinam Pvvb 24 

Tumin sunam Pvvb tulu Pagoq 

1“Nyega ak mwwg gab nyem ak naanum, hvbmabde mwnwn mwwg vnyiqkv 
kvvlwq kumanum hoggab mwn mwwg hinglwq-kvvlwq maadwb nyil doonum, 
hoo mwnwn mwv apaq gvi kun hvl pota taqg xeqtwl ham mwnwg alaqho gvqlwq 
tvl mwnwn mwwg nam hoqgv kanam namlin dukun, hoo mwn mwwg nam 
hoqgv wleq dukun, 

2hoo mwn wlayil nyega asaq gab nywxwb swwk baloqkam, 

3hoo kokwngam hoqg nyega hvvkam mwnwn oyuml haqpaq kunum hoo 
mwnwn apaq gvi kun hvl pota taqg xeqtwl ham mwnwg alaqho gvqlwq tvl 

mwnwn mwwg nam hoqgv kanam namlin dukun, ho mwnwg vnyi dvb nyol 
naanam hv kokwngam sik baloqkam, 

4hiyv mwnwn kanam nampaq kun bo, otuqg nyol ak hv mwnwn mwwg nywxwb 
lokta naanyi kuram, hoggab mwnwn kacdvb nyipa ku, hoggab hoqhv At Swg 
agaho bulum-kac dvb nyipa ku. Hoo noqg Pwnbo At Sw nam gumn naam dvb 
jinam gvdaho nyicam no bvqlwq maabv. 

Mviyo-mvconam Pvvb Tulu 

5“Nitib nyem naanbo nyegangam sipai swwm dvb wwm maabv ho nyob dvpar 
gab bon nyim dvb kanam maabv. Mwwg nywxw naanam lvgab mwam vnyw 
nywgwb namho swrsob doom to. 

6“Hiyv kam cvngparam huttab naamabv, hoggab ham naanamv nyi swwgam 
naanam hvb nyidwn. 

7“Nyi ak mwwg Israelwg nyiilug vbw-bor hoqgv dvcobo ak kaapa baloqkam ho 
nyumwb boolayil hoo mwam nyera gob mvl ho mwam puqb nyiloqkam, ho hoqg 
dvco bo nyi ak ham sim tayin. Hoqhvb nyil noqg pengko hoqgv alman boam no 
mvpaq tayin. 

8“Tviyiq dooi vc boam hengab jaqb nyito, Lebi nyub tulungv nam hoggv tomswr 
tayin hvbjaq no hengabl nyil wto. Ngo bulam gaml jiknum, hoqgab nulv hengab 
jaqb nyitayin. 

9Nulv Ijipt hoqgv leng layil lamta ho wdu yikho noqg Pwnbo At Sw hoggv 
Miriyamnvn nyiknum ham mwwpa laka. 

10“Hwdlo noqg door-doopwngam no hog ak cwwrwq yin, mwwg nam urab 
mwwg dingrwl huta taqn nannam naatab haamabv. 

11No lvvgho daqya tayin, hoo no hiyam cwwrwqnam ak hv huta taqn nannam 
nam agaho bwwlin jitayin. 

12Hoo nyi ak hv jwwgw paloqkam, no mwwg hutanam mam aiyam noqg lvgab 
pvvmabv. 

13Mwwg hutanam mam no doonyiv haaxy kalam mwam jikur tayin, ho mwv 
hoqg vj lvgab yubngam alwb yubtwl hoo mwv nam xil paqtayin. Hoo hoqhv noqg 
Pwnbo At Swg agaho noqg gab dvrwq gob nyitayin. 

14“Noqg ree goqnam nyera ak hv jwwgw bvla vs-axaq ko-gab no mwam nyijab-
nyiyiq maabv, mwv noqg vbw-bor akgon sujaqkam, ho nyoodo nyi sujaqkam 
hiyv noqg gvdag pamda tulug uraho doon boam nyijab-nyiyiq maabv. 

15Hoq aal darangam no mwwg nyijongam jitayin, doonyiv haama taab jito 
(hoggab mwv jwwgw dvn hoo mwv hoqham xikal doodwn), hvb nyima 
baloqkam mwv At Swn nam ceeko mvdwb xabtayin, hoo no nyic gob nyidkun. 

16“Bulug ko tulu nyigo gab ab tulungv sidwb nyiram, ho bulug ab tulug nyigo gab 
ko tulungv sidwb nyiram. Nyiicwr-cwrxiv mwwg nyic gab sidwb nyitayin. 

17“Nyoodo nyiib nyigam gab ho ab doomab nyigam gab no jvqtwngam nyik-
nyiya maabv, ho xwwmy vjam huttab naamabv, 

18hvbmabde Ijipt ho no nyera raasur akwb swwnam mam mwwpa tayin hoo 
noqg Pwnbo At Sw nam hoqgv pvlywl naalinum; hoqgab soq sam nam nyim dvb 
ngo gaml jidwn. 

19“Hwdlo noqg rongo am naak ho no am gaqg rongo ho mwwpa maab apaq 
baloqkam, ham no naatab wkur maabv. Hoqham nyoodo nyi gab, ab dooma bo 
gab, hoo xwwmy tulu gab doom to, hoqhvb nyibaloqkam noqg alaqho hog mwlw 
bon nyinam mam noqg Pwnbo At Sw nam lvqc citayin. 

20Hwdlo noqg olib svvn tulungam no nookum yin, no hoqg noumnam mam 
wkurl naamabv. Hoqham nyoodo nyi gab, ab dooma bo gab, hoo xwwmy tulu 
gab doomto. 

21Hwdlo noqg roo boolug roo aaxiam pukum yin, no hoqg puumnam mam 
kokwngam puk maabv. Hoqham nyoodo nyi gab, ab dooma bo gab, hoo xwwmy 
tulu gab doomto. 

22Ijipt gvdaho no nyera raasur akwb swwnam mam no mwwpa tayin; hoqgab 
soq sam nam nyim dvb ngo gaml jidwn. 

Betinam Pvvb 25 

1“Nyi vnyig pengko ho yolu dumin sub nyiloqkam hoo bulv mvl deela ho 
haatayin hoo bulug pengko ho nyegam tulungv pvvb mwbwq tayin, svswqbo nyi 
ham apaq jitayin hoo nyixiaqbo ham haqpaq tayin, 

2ho nyixiaqbo ham jwwdwb nyib nyiloqkam, mwam hvvky tulungv gel karm 
tayin hoo mwwg kaagaho mwam hog hwdwg jwwdwb nyimur nyipan hwdgo 
xipwql jwwtayin. 

3Campy gob mwam xipwql jwwm dvb jitayin, hvbmabde hoq lvvgho jwwm 
kumabv, hvb nyima baloqkam mwam campy laleqgo xipwq jwwta yi, ho noqg 
vnyiq kaagaho noqg vbw-boram nyij-nyipar tai. 

4“Svv hvvbv am swqyikam hvvb agam mam no pupur purtum maabv. 

Xwwmy Sosiqnam Pagoqg Pvvb Tulu 

5“Noqg lvkin gob doobam nam vbw-bor akwn ko doomab sileq baloqkam, hoqg 
nyega sileqnam nywxw ham nyi asaqkam nywxw bwwm mvmabv. Mwnwg nyol 
hoq vbw-bor akgon ham doog tayin hoo mwnwn mwv nywxw bootayin hoo 
mwnwn sileq kunam nyol hoqg nyis-mvsam nyij tayin. 

6Hoo sinbo nyi hoqg eminam Israel hoqgv niim mvma dvb, mwnwg otuqcob 
nyega ko bwwnam ham mwwg sikbo vbw-bor hoqg ko gob sorab jitayin. 

7Hoo sikbog vbw-borv nyi ak gon mwnwn nywxw booram hvl bebaloqkam, 
mwwg vbw-bor hoqg nywxw hv toggoqb wtayin hoo nyi nyiixa tulungam 
betayin, ‘Ngoqg nyolwg vbw-borv mwwg vbw-bor tulug eminam Israel ho doom 
dvb nyicwngam nyiramk hvl bedo; ngoqg nyolwg vbw-borv mwwg ngam nyis 
mvsam mwv nyima do.’ 

8Ho mwwg bopam hoqg nyi nyiixa tulungv mwam goqal hoo agam gootayin, hoo 
mwv mwnwn nywxwb bwwram hvl twrmangv hvl bebnyiloqkam, 

9ho mwwg vbw-bor hoqg nywxw hv nyi nyiixa tulug kaagaho mwwg dookub 
haatayin hoo mwwg luxuq akwn twqsuql hurpaq tayin hoo mwwg nyuqm ho 
tacor coryaq tayin. Hoo mwn mwam birwql hoo betayin, ‘Mwwg atwg vbw-bor 
imiqkam swwrab mvma boam soq sib mvtayin.’ 

10Hoo mwwg imiq dvparam Israel ho hvl emin goqtayin, ‘Luxuq twqsuql 
hurpaqnam imiqkv’ hvl. 

Mviyo-mvconam Pvvb Tulu 

11“Hwdlo nyi vnyi go yolu dumin suikam nyi akwn hoqg nywxwngv mwnwg 
nyolam nvvpy dvb nyi akwnwg otum mam nyumpiq baloqkam, 

12no mwnwg alaqkam papaqto. No vcwr gokam aya kaapa maabv. 

13“Noqg naara ho koi bvla anyob jaaka nannam baqmabv. 

14Noqg namho koi bvla anyob xika nannam no doog maabv. 

15Noqg Pwnbo At Sw nam jinam gvdaho no swwiyul doodwb, jot dvb la kvtaq 
dvb jaaka nanho jaag dvl jito, jot dvb la kvtaq dvb xika nanho xig dvl jito. 

16Hiyv nyiv surub xiwq-xitol xil jin boam, noqg Pwnbo At Sw bulum-kac dvn. 

17“Nulv Ijipt hoqgv lamta ho wdul dooi yikho Amalek nyiilungv hoggv nulam 
nyinum ham mwwpa to, 

18hwdlo no lamta ho laanyi kuma bvla nyelin yukho mwv nam nyob panv noqg 
kokw hoq wnbo nyiilungam mingtwrnum, hoo mwv Pwnboam bos maanum. 

19Hoqgab noqg Pwnbo At Sw nam noqg ceebio tulu hoqgv aado layil swrsob 
doom dvb, noqg Pwnbo At Sw nam gumn naam dvb gvdangam jipa kun, nyodo 
nvg niikum soqgv no Amalek nyi tulug nam nyinam mam mwwpaq laram; ho no 
mwwpa maab nyiram. 

Betinam Pvvb 26 

Otuqb Aaxy Xeelincon boam la Jibwqnam Aky Tulug Pvvb 

1“Hwdlo noqg Pwnbo At Sw nam gumn otu naam dvb jinam gvdaho no haalayil 
hoo hoqho swwl dooi kun, 

2noqg Pwnbo At Sw nam jinam gvda hoqgv no vly naaikun, noqg rongo hoqgv 
aaxy lengco bo tuugin noqg iginho no vlwq tayin, hoo noqg Pwnbo At Swg daalin 
kunam nyookub no ham baqa tayin, ho mwwg eminam hoqho doom dvn. 

3Hoo hoq moodam oppis ho doonbo nyub dookub wl no mwam betayin, ‘Ngo 
soolo noqg Pwnbo At Swn bibwq dvn, ngulug ab tulungam jidwb dingr kunam 
gvda uraho ngo haapa kun.’ 

4Ho nyubv noqg iginam noqg alaq hoqgv naatayin hoo noqg Pwnbo At Swg yugw 
agaho ham joop tayin. 

5“Hoo noqg Pwnbo At Swg agaho no birwq tayin, ‘Ngoqg abv nyiogy wgaqbo 
Arameanv. Hoo mwv Ijipt gvdab wnum hoo hoqho nyiogy wl doonum, ho mwwg 
dvparv nyiv anyonum, hvbmabde hoqho mwv koibo, atorbo, hoo nyiitw mvqlw 
bo nyob akwb swwknum. 

6Hoo Ijipt nyi tulungv ngulam anya-kaasar dvb mvnum hoo ngulam nyijab-
nyiyiqnum hoo ngulam nyera-paqn hvb bon nyim kunum. 

7Ho ngulug ab tulug Pwnbo At Swn ngulv xabnum, hoo At Sw ngulug yalam tapa 
kunum hoo ngulug hentwr henam mam, hoo ngulug hentwr jaqb bon nyinam 
mam, hoo ngulam nyijab-nyiyiq kunam mam kaapanum. 

8Hoo At Swg atorbo alaq hoqgv, hoo mwwg laqpo ator hoqgv, ho bos dvb koibo 
bonam nyinv, ho kaama-tamanam mam la swrdorxeqkam nyilayil, ngulam Ijipt 
hoqgv boolinum. 

9Hoo wtw lyuminko hoo ngola biqminko gvdab mwv ngulam soq nyook urab 
boolwqnum hoo soq gvda sam ngul gab jinum. 

10Hoo kaato, At Swa, no ngam jiknum gvda hoqgv aaxy otuqcob lengco boam ngo 
sija bwa yin.’ Hoo noqg Pwnbo At Swg agaho no ham joop tayin hoo noqg Pwnbo 
At Swg agaho xumtayin. 

11Hoo noqg Pwnbo At Sw nam albo hog mwlwngam nam la noqg imiqkam, nam 
la Lebi nyiilungam, hoo nyoodo nyiilungam noqg pengko ho jiknam mam no 
hwnyir-hvmar tayin. 

12“Vnyw nywum hoqg noqg hog mwlw mvlinam mam no jibwql jilinam mam 
jidwb nyitayin, hoq vnyw ham jibwql jinam vnywngv hvl betayin, hoq 
vnywngam Lebi nyiilungam, nyiogy gilwqbo nyoodo nyiingam, ab dooma 
bongam, hoo xwwmy tulungam jitayin, ho bulv noqg pamda uraho dvdeq dvb 
dvtwl dootayin, 

13ho noqg Pwnbo At Swg agaho no betayin, ‘Ngoqg nam hoqgv ngo dvrwqb 
jibwql jilinam mam akkam pvvma, ngo Lebi nyiilungam, nyiogy gilwqbo nyoodo 

nyiingam, ab dooma bongam, hoo xwwmy tulungam, noqg ngam hog mwlw 
gaml jinam mam ngo jipa kun. Noqg ngam gaml jinam mam ngo akjijaqkam 
nyimab nyima, ho ngo hoq tulu ham mwwpa maab nyima pan. 

14Ngo nyix-riidu yikho jibwqnam hoqgv dvmanum, ho dvrwq maab nyiyikho 
ham ngo idaql pvvgin maanum, ho sin boam hoq hoqgv aky jimanum. Ngoqg 
Pwnbo At Swg yalam ngo tvjwnum. Noqg ngam gaml jinam hvbjaq ngo nyiknum. 

15Noqg dvrwqbo dook, ao lvpw hoqgv kaabab gvdwl hoo noqg Israel nyiilungam 
la noqg ngulam jiknum gvda ked sam no lvqc citbv, no hoggub wtw lyuminko la 
ngola biqminko gvdangam ngulug ab tulungam jidwb dingr kunam.’ 

16“Soq aal so noqg Pwnbo At Sw nam soq gaml tulu sam la pvvb tulu sam nyim 
dvb jido. Hoqgab noqg hvvjw lvgab la noqg yvj lvgab no hengab jaqb soq tulu 
sam nyidwb nyido. 

17No soolo bibwq pakun Pwnbov noqg At Swngv hvl, hoo mwwg lamtab no 
wtayin, hoo mwwg nyij-mujam hoo mwwg gaml tulungam hoo mwwg pvvb 
tulungam, hoo mwwg goonam mam tvjw tayin. 

18Hoo At Sw mwv nam dingr kunam hvb, soolo nam mwwg gumn uddum hoqg 
nyiilu ngvku hvl bibwq pakun, hoo no mwwg gaml tulu sam pvvdwb nyitayin, 

19hoo mwv nam dingr kunam hvb, mwv nam paqdwb hoo yuum dvb hoo mwwg 
pwnam nyob tulug pengko hoqgv nam mwlwngam koi yaadwb xidwb mvtayin, 
hoo noqg Pwnbo At Sw dingr kunam dvrwqbo nyiilu gob nulv swwtayin.” 

Betinam Pvvb 27 

Ebal Puutu ao hoqg Yugw 

1Ho Mojes la Israelwg nyi nyiixa tulungv nyiilungam gaml jil begamv, “Ngoq 
soolo nulam gaml jinam mwlw sam tagabl swwto. 

2Hoo no Jordon soqgv noqg Pwnbo At Sw nam jitanam gvdaho haaikun, no wlw 
pwt booloq meeg diidaq tayin hoo hoq tulu ham pioqlup nan lvgab pioqlup tayin. 

3Hoo noqg Pwnbo At Sw nam jitanam wtw lyuminko la ngola biqminko gvdaho 
haaikun, noqg ab tulug Pwnbo At Sw hoggub nulam dingr kunam, no hoq wlw 
tulu aoho soq pvvb tulu sam xeqp tayin. 

4Hoo hwdlo nulv Jordon pobungam rabxo kokwngam, nulv soq wlw tulu sam 
diidaql aptayin, Ebal Puutu so soolo ngo soqg pagoq gab nulam gaml jidwn, hoo 
no hoq wlw tulu ham pioqlup nan lvgab pioqlup tayin. 

5Hoo alo noqg Pwnbo At Sw gab no wlw loq diidaql yugw mwj tayin. No hoq tulu 
ham yoqdwr dvvcw hoqgv taql mvn maabv; 

6noqg Pwnbo At Sw gab no wlwngam taqlap maab yugw mvtayin. Hoo hoqho 
noqg Pwnbo At Swn no boyuqnam aky tulungam jitayin, 

7hoo no swrso pwr akiam aky jitayin hoo alo no ham dvtayin, hoo noqg Pwnbo 
At Swg agaho no hwnyir-hvmar tayin. 

8Hoo no soq pvvb tulu sam wlw aoho kaadar pvla dvb xeqp tayin.” 

Ebal Puutu hoqgv Beenam 

9Ho Mojes la Lebi nyub tulungv Israel mwlwngam benum, “Israela, cooikab 
dootwl hoo tato: soq aal soqgv noqg Pwnbo At Swg nyiilu gob no nyipa kun. 

10Hoqgab ngoqg soolo nam gaml jinam sam no mwwg gaml tulungam pvvtayin 
hoo mwwg pvvb tulungam pvvl swwtayin, ho noqg Pwnbo At Swg yalam tvjw 
tayin.” 

11Hoq aalho Mojes nyiilungam yolu ruql begamv, 

12“Hwdlo no Jordon pobungam rabyi kukam, soq nyiilu si Gerijim Puutu aoho 
nyiilungam lvqc cidwb daqtayin: Simeon, Lebi, Juda, Issakar, Josap, hoo 
Benjamin. 

13Hoo Soq tulu si beedwb Ebal Puutu aoho daqtayin: Reuben, Gad, Aser, Jebulun, 
Dan, hoo Naptali. 

14Hoo Lebi nyiilungv Israel nyi mwlwngv tapa dvb bibwq tayin: 

15“‘Guss mvnbo nyi aoho beenamv haan ka, jem mvlaqbo alaq hoqgv guss mvtwl 
hoo ham kvsil aptvl xumnam hv At Swg bulum-kac dvb nyinamv.’ Hoo nyiilu 
mwlwngv birwql betayin, ‘Amen.’ 

16“‘Mwwg abam la mwwg annam modul xil swwma boam beenamv haatayin.’ 
Hoo nyiilu mwlwngv birwql betayin, ‘Amen.’ 

17“‘Mwwg door-doopwg gvda vrram muk-mviya boam beenamv haatayin.’ Hoo 
nyiilu mwlwngv birwql betayin, ‘Amen.’ 

18“‘Hiyv nyiqca bo nyiingam lamta wmur gvnboam beenamv haatayin.’ Hoo 
nyiilu mwlwngv birwql betayin, ‘Amen.’ 

19“‘Nyoodo nyiilungam, ab dooma bo tulungam, hoo xwwmy tulungam 
jvqtwngam nyij maanboam beenamv haatayin.’ Hoo nyiilu mwlwngv birwql 
betayin, ‘Amen.’ 

20“‘Mwwg ab nywxwngam bwwn boam beenamv haatayin, hoggab mwwg abam 
mwv hvnyw nyisunum.’ Hoo nyiilu mwlwngv birwql betayin, ‘Amen.’ 

21“‘Hiyv svdinam nywxw-nyol bwwdwn ham beenamv haatayin.’ Hoo nyiilu 
mwlwngv birwql betayin, ‘Amen.’ 



397 

 

 
Nyishi 

© 2016 Bible society of India. 
 

 
 

 

22“‘Hiyv mwwg any-bwrm mam nywxwb doogdvn, ham beenamv haatayin.’ Hoo 
nyiilu mwlwngv birwql betayin, ‘Amen.’ 

23“‘Hiyv mwwg aiyam nywxw bwwn boam beenamv haatayin.’ Hoo nyiilu 
mwlwngv birwql betayin, ‘Amen.’ 

24“‘Hiyv mwwg door-doopwngam kvsil mengn boam beenamv haatayin.’ Hoo 
nyiilu mwlwngv birwql betayin, ‘Amen.’ 

25“‘Hiyv svswqb swwn bo nyiingam hilw twwm dvb kam naan boam beenamv 
haatayin.’ Hoo nyiilu mwlwngv birwql betayin, ‘Amen.’ 

26“‘Hiyv soq pvvb mvnam gomcwr tulu sam tal nyima boam beenamv haatayin.’ 
Hoo nyiilu mwlwngv birwql betayin, ‘Amen.’ 

Betinam Pvvb 28 

Tvjwl Swwn boam Lvqc cinam 

1“Noqg Pwnbo At Sw benam mam dengky jaqb tvjwl, ho ngoqg soolo nam mwwg 
gaml jinam gaml mwlw sam hengab jaqb nyib nyiloqkam, noqg Pwnbo At Sw 
nam swcw nvg aosoqg nyob mwlwg pengko hoqgv xibin yaanam gob mvtayin. 

2Hoo noqg Pwnbo At Swg yalam no tvjw baloqkam soq lvqc cinam mwlw si nam 
ruqtinl hoo noqg aoho haatayin. 

3Noqg bopam mam lvqc citayin, hoo noqg nomtu rongongam lvqc citayin. 

4Nam hummum-ho hoo riic-xemy bvla barm tayin hoo nam diix-dea kwnwram 
nwrj tayin hoo noqg svvngam hvvtw mvqlw mvtayin, noqg sibin-sviyangam koi 
yaiyab swwm tayin hoo noqg tuun-meengv lwxiam ko bwwl dootayin. 

5Noqg iginam geeg dvb hoo noqg pwcwngam cwwg dvb lvqc citayin. 

6Hwdlo no haaikam nam lvqc citayin, hoo hwdlo no lengyi kam nam lvqc citayin. 

7“Noqg ceebiongv nam ceekol nyob paikam At Sw nam mviya nanam jitayin. 
Bulv nam ceekol nyob patab lamta baakin hoqgv lengs tayin hvbmabde bulv 
noqg aga hoqgv lamta kvn gob ya kepin-keral ketayin. 

8Noqg noosungam la noqg hog mwlw nyinamho noqg aoho lvqcam haam dvb At 
Sw gaml jitayin. Hoo noqg Pwnbo At Sw nam jitanam gvdaho mwv nam lvqcam 
citayin. 

9Noqg Pwnbo At Swg gaml tulungam no tal hoo mwwg lamtab wbaloqkam, 
mwwg dingr kunam hvb, At Sw nam mwwg dvrwqbo nyiilu ak gob mvtayin. 

10Hoo At Swg eminho goqnam nyi gob swcw nvg aoso doonbo nyiilu mwlwngv 
nam kaapa tayin, hoo bulv nam bos tayin. 

11Hoo gvda uraho, At Sw noqg ab tulungam jidwb dingr kunam mam At Sw nam 
nyetwl swwm-geem dvb, hummum-ho riic-xemy bvla barm dvb hoo tuun-mee 
sol swwm dvb hoo nyookam diix-dea kwnwram nwrj tayin. 

12At Sw mwwg albo gumn uddum doangam nam kuqko jitayin, moodam 
kvxaqmab nyodongam noqg gvdaho hom jitayin hoo noqg alaqkv bonam 
nyinam mwlwngam lvqc citayin. Hoo no naleqgo asaq nyob tulungam cwwrwq 
tayin, hvbmabde no bulug hoqgv ceemabv. 

13Hoo ngoqg soolo nam gaml jinam noqg Pwnbo At Swg gaml tulu sam tvjwl 
hengab jaqb hoq tulu ham nyib nyiloqkam, At Sw nam nyig-wg bob mvtayin hoo 
nyimin-wmin gvnbob mvram, hoo no ao-aoyab caatayin hoo akob ikram, 

14hoo ngoqg soolo nam gaml jinam gomcwr tulu sam no tvjw maab nyimabv, ho 
no lvqbwq bvkam hoo laqc bvkam wmabv, ho asaq pwnbo kokwb wmin gvl bul 
gab bon nyimabv. 

Tvjw maanbo gab Beenam 

15Hvbmabde ngoqg soolo nam gaml jinam noqg Pwnbo At Swg gaml tulu sam 
hoo mwwg pvvb tulu sam no tvjwl hengab jaqb nyil swwma baloqkam, soq 
beenam tulu si nam ruqtinl hoo noqg aoho haatayin. 

16Beenamv noqg bopam ho haatayin, hoo beenamv noqg rongo ho haatayin. 

17Beenamv noqg igin hoola noqg dupum-dvrab ho haatayin. 

18Beenamv noqg nvmmam nvpho hoo noqg gvdaho, noqg sibin-svv ho hoo noqg 
sviya pvtw ho haatayin. 

19Hwdlo no haaikam beenam gob nyitayin, hoo hwdlo no lengyi kam no beenam 
gob nyitayin. 

20“At Sw beenam mam, mwwdar-mwwpar maanam mam, hoo noqg hog mwlw 
nyik ho nam mwwcu-mwwiya mvnam mam, nam kanam jitayin, ho noqg 
almanbo bon tulungam nyigam gab no nyebia jaqb twrl hoo yuupaql nyiitayin, 
hoggab no ngam haqpaq paku. 

21No haal gumn naata ko gvdaho At Sw mwv nam twryum maady deedib iicw-
tobum dooiyam nyim tayin. 

22At Sw nam biaqpo-biaqyo un gvm dvb, mear karm dvb, liya dooi karm dvb hoo 
og dwr-dwr dvb vc mvdwb, hoo jwwxa xaam dvb hoo vly-axeqkam yaapaq 
mvdwb hoo tapin puul sim dvb jwwtayin. Soq tulu si nam twryum maady deedib 
ruqtayin. 

23Noqg dumpo ao doangv tama hvb nyitayin, hoo noqg uraho swcw doon bov 
yoqdwr hvb nyitayin. 

24At Sw noqg gvdaho diimwram nyodob hol mvtayin. Nam twryum maady 
deedib doa hoqgv diimwr hol tayin. 

25“Noqg ceebio tulug agaho At Sw nam mvnyi-mviya dvb jitayin. No lamta baakin 
hoqgv lengs tayin hvbmab bulug aga hoqgv lamta kvn hoqgv keleq tayin. Hoo 
swcw soqg lvpw-haty mwlwngam no bosil koornam gob nyitayin. 

26Hoo noqg svmangam doag pvtangv la swcw soqg svdin tulug dvs gob nyitayin, 
hoo bulam bos belaml ruqxa bo akkam dooram. 

27At Sw nam jwwtayin Ijipt hoqg hil-pwp lvgab la biaqpo-biaqyol un-tar gvmwl 
hoo tvriq nyimwl hoo axaq xaqgin-xaqyin dvb mvtayin, ho nam mwp bo akkam 
dooram. 

28At Sw nam rugaq mvdwb hoo nyiqca mvdwb hoo dumpo mwwdar mvma dvb 
jwwtayin, 

29hoo ai kanam nyiqca bov dwqtupl geqnam hvb aal lvpangam no dwqtupl 
geqtayin, hoo noqg lamta tuluho no wdar maab wtayin. Hoo nam lwxiam nyijab-
nyiyiql hoo naalil naareq tayin, hoo nam nyi akkam svka bo dooram. 

30No nywxw begaq sutayin, hvbmabde nyega asaqkv mwnwn bwwtayin. No 
namlo poos tayin, hvbmabde hoqho no doopa ram. No roo boolungam mvs tayin, 
hvbmabde hoq aaxiam no dvpa kuram. 

31Noqg svv hvvbam noqg vnyiq kaagaho patab sutayin, hvbmabde ham no vdin 
dvpa ram. Noqg svdam mam noqg vnyiq kaaga hoqgv bool wgtayin, hvbmabde 
no ham bookur nyokram. Noqg sviyangam noqg ceebio tulungam jimin tayin, 
hvbmabde nam svka bo akkam dooram. 

32Noqg kaad lalab noqg ko tuupam la nyem koam nyiilu asaqkam jitayin, noqg 
swwnam bumpw ho bulam mwungul dootayin, hvbmabde nam svka bo dooram. 

33Noqg cengka maanam nyob hoolungv noqg duqtwr duql rongo mvnam aaxy-
amaram dvtayin, hoo lwxiam nyijab-nyiyiql ocu-aiya dvb mvtayin, 

34ho noqg vnyiq kaanam tuluhv nam rugaq dvb mvtayin. 

35At Sw noqg lwbwngam la lvpiangam hil-pwp pwt looda pwm dvb jwwtayin, ho 
nam mwp bo dooram, noqg lvc koro hoqgv dumrwq tvqyw namgub un-tar rooxo 
dvb mvtayin. 

36“No la noqg ab tulungv cengka maanam nyob hoolu ak noqg lvpw-hatiam la 
lvpw atam naam dvb At Sw boolwq tayin. Hoo hoqho no svvpongam la wlw 
pwnam pwnbo tulungam xumtayin. 

37Hoo no koor-kaaraq dvb, dootin gob, hoo At Swg nam boopaqko nyiilug 
pengko ho nam bej-bepar tayin. 

38No rongo ho naleqgo vliv liilwq sutayin hvbmab anyo go nookum tayin, hoggab 
hoqham takamv ham duiyum tayin. 

39No roo boolungam liilwq tvl ham hingkib mvxaq sutayin, hvbmabde no hoqg 
roo alangam twwpa ram hoo roo aaxiam kam pukum ram, hoggab ham topumv 
duiyum tayin. 

40Noqg dwrbu-dwrya ho no olib svvnv naleqgo daqs tayin, hvbmabde no atv olib 
kuty neeka ram, hoggab noqg olib pv yuupaq tayin. 

41No nyem-nyega kov doos tayin, hvbmabde bulv noqgab dooram, hoggab 
bulam nyumwb bootayin. 

42Noqg rongog svvnam la aaxiam takam-yorupv dwtwr xaatayin. 

43Noqg pengko ho nyoodo nyiingv koi-koi yaab noqg aoho swwrab tayin, hoo no 
ako-ako yaab ita yukun. 

44Mwv nam cwwrwq tayin, hoo no mwam cwwrwq nyok ram. Mwv dumpob 
nyitayin, hoo no amimb nyitayin. 

45“Soq beenam tulu si noqg aoho haatayin hoo nam ruqmin gvl hoo ruqtinl nam 
twryum tayin, hoggab noqg Pwnbo At Swg agam mam no tvjw ma, ho mwv nam 
gaml jinam mwwg gaml tulungam no pvvk ma. 

46Soq tulu si nam la noqg hosiqkam nwrba gob lomd bvla swrdorxeq gob kaacin 
dvb ceeko tayin. 

47Hoggab noqg Pwnbo At Swn noqg hangv hwr cwrcwr bvla hwnyir-hvmarl bon 
nyij kuma, hoggab noqg lvgab hog mwlwngv naleqgo doogam gab, 

48hoqgab At Swg nam ceebiongam kanam mam noqg ceebio tulungam no kano 
hvngwr lvgab, ho talo tvl, hoo hog akkam doog maab bulam bon nyij tayin. Hoo 
mwv nam twryum maady deedib noqg lwwpo ho dvvcw luukam tulwq tayin. 

49At Sw nam ceeko mvdwb swcw nvg ywwtwr aado hoqgv nyob hoolu ak boa 
tayin, hiyvg agam goonam mam no talaq ram, hv xookam cilwqnam hvb cilwq 
tayin, 

50mootar-gamtar bo nyob hv nyekam-xoxam kam hoo ko anyongam kam aya 
kaapa ram. 

51bulv nam dwtwr maady deedib noqg sibin-svvngam hoo noqg rongog vly-
axeqkam dvtayin; hwdlo bulv nam dwtwr maady deedib, bulv noqg am mam, 
roo alangam, ho kutiam, ho noqg svv hvvcam mam ho noqg sviya ko apaq ram. 

52“Noqg gvda mwlwho noqg mwwgwl ao dvb la hwngkw dvb gurum tulu ham 
yaqpia maady deedib, bulv noqg pamda tuluho nam naareql aptayin. Hoo noqg 
Pwnbo At Sw nam gvda jiknam mwlwho bulv noqg pamda tuluho nam naareql 
aptayin. 

53Hoo noqg ceebio tulungv noqg hog mwlwngam naareq tvl nam mwwdwq 
dwqmnum, ho noqg Pwnbo At Sw nam jinam noqg kepo hoqg ko tulug vdinam 
no dvtayin. 

54Nyega mwlwngam kaap yaan bvla dvrwqb swwnbo nyiv mwwg vbw-boram, 
atwg abynam nywxwngam, hoo ko doonyu-doonyia bo tulungam mwv oyum 
tayin hoo bulam dvs gob dvtayin, 

55ho mwv hiyam kam mwwg ko tulug vdinam dvg ram, hoggab mwv hog 
akjijaqkam dvs dook maanum, ho noqg pamda tulungam noqg ceebiongv naareq 
tvl nam mwwdwq dwqm ko-gab soq sib nyinum. 

56Nyem mwlwngam kangam yaan bvla dvrwqb swwn bov, ho mwnwn ko 
bwwiywk jaq hoqgv lvpia samdaql wka maanbov, mwnwg tumanam nyolam, 
mwnwg ko tuupam hoo nyem koam oyum tayin, 

57mwn atwg kepo hoqgv kongam bwwlinl bwwxo tvl, bulam ham mwn kvsil 
dvtayin, hoggab mwn hog akjijaqkam dvs dook maanum, ho noqg pamda 
tulungam noqg ceebiongv naareq tvl nam mwwdwq dwqm ko-gab soq sib 
nyinum. 

58“Soq kitap so pvvb gomcwr tulu xeqpnam mam no hengab jaqb nyima ko-gab, 
ho noqg Pwnbo At Swn yuud bvla swrdorxeq eminam no bos kamanam, 

59ho At Sw nam la noqg hosiq tulug uraho nywywngam cengka maanam la mwp 
lamanam hentwr-kaas bo dooi vcam, hoo nywywngam xooma bo luusaq-luusaq 
vcam haam tayin. 

60Hoo noqg vcjaqb bosnam, Ijipt hoqg vc cinam tulu ham mwv noqg aoho haam 
tayin, hoo hoqho tuluhv nam kaqgabl dootayin. 

61Hwdlo nam twrma deedib, soq pvvb kitap so xeqpa maanam vc-ai hoo hentwr-
kaas mwlwngam, At Sw noqg aoho haam tayin. 

62Nulv doag takar tvvb dumtwq-miilywnum, hvbmabde nulug nyiingv jaqnyo 
taikun, hoggab noqg Pwnbo At Swg agam mam no tvjw maanum. 

63Hoo At Sw nulug aoho alboam la nulam dumtwq-miilyw mvdwb nyidwb al 
mwwpanum, hoqhvb At Sw nulug aoho mucu-mviyanam mam la nulam twryum 
dvb al mwwpa dvn. Hoo no gvdangam haalayil gumn naatanam hoqgv nam ngo 
buusuql buupaq tayin. 

64“Hoo At Sw nam swcw nvg ywwtwr gon hoqgv ywwtwr gonwb nyiilug pengko 
ho cwrsaq twqb mvtayin, hoo hoqho no la noqg ab tulungv cengka maanam 
svvpo ngamla wlw pwnam pwnbo tulungam no xumtayin. 

65Hoo nyob tulu pengko ho no doonu ko kaapa ram, hoo noqg lvc somnu ko 
nyook jijaq gokam dooram, hvbmabde At Sw nam hoqho tvmdwrnan hangam 
hoo piorabl kaanyi kumanam vnyiqkam hoo mwwdwqnam yvjam jitayin. 

66Noqg swwgam lwxiam mwum dvb nyitayin. Aiyam la aalam no bos sol 
dootayin hoo noqg swwgv hog akkam mwwgw doomanum. 

67Aram no betayin, ‘Oyum nyiloqkam alpa mwwnum!’ hoo ariyum mam no 
betayin, ‘Ar nyiloqkam alpa mwwnum!’ hoggab noqg hangv vc loodab bos sol 
doogam gab, hoo noqg vnyiq kaanamv hoqhvb kaagam gab, soq sib bedwn. 

68Hoo At Sw nam soq nyiody book lamtab lokta boom kuram hvnam ho, nam iss 
jaajib lokta Ijipt ho bookur tayin; hoo alo no noqg ceebio tulungam no atv raasur 
gob puqtayin, hvbmabde alo nam nyi rvnbo akkam dook ram.” 

Betinam Pvvb 29 

Moab uraho Birnam Pvvbam Bedar-beparnam 

1Horeb ho bulam birnam pvvb jinam lvvgho, soq birnam pvvb gomcwr tulu sam 
Moab gvda uraho dooi yikho, Israel nyiilungam betam mvdwb At Sw Mojesnvn 
gaml jinum. 

2Hoo Mojes Israel nyi mwlwngam goqkumnv hoo bulam benum: “Paro nvla 
mwwg nyera tulungam la mwwg gvda mwlwngam At Sw noqg vnyiq kaagaho 
Ijipt gvdaho hog mwlw nyinam mam no kaapa kun, 

3koi jaqb hentwr hemnam mam, kaangaq dvb nyinam mam, hoo koi jaqb nyima 
takanam mam, noqg vnyiqkv kaapkun. 

4Hvbmabde soolo aal so At Sw nulam cenglaqnan hangam ho kaalaqnan 
vnyiqkam ho talaqnan nyurungam jima pakun. 

5Ngo nulam vnyw campy go deexa-raraho bool wgnum. Noqg gv hoqg vj tulungv 
nyamanum, hoo noqg lvpia hoqg samtaqkv nyamanum. 

6Nulv dvs doomanum, hoo nulv twws doomanum, ho ngo nulug Pwnbo At Swv 
hvl nulam cengm dvb jinum. 

7Hoo hwdlo nulv soq nyook so haai yikho, Hesbonwg lvpw at Sihon hoo Basanwg 
lvpw at Og ngulam ceekol nyob patab haanum, hvbmabde ngulv bulam 
mviyanum. 

8Ngulv bulug gvdangam naaknum hoo ham Reuben nyobam, Gad nyobam, hoo 
Manasse nyob papo gon otu nvvsiq mvdwb jinum. 

9Hoqgab soq birnam pvvb gomcwr tulu sam tagab gvdwl hoo ham nyil swwn to, 
ho nulug hog mwlw nyinamv nulam niqtuq lengtayin. 

10“Nulug Pwnbo At Swg agaho nulv soolo doqdu dvn: nulug nyob hoolug peelo 
bo tulungv, nulug nyi nyiixa tulungv, nulug saab tulungv, hoo Israelwg nyi 
mwlwngv, 

11noqg svmcw ho doonbo nulug ko anyo tulungv, nulug nywxw tulungv, hoo 
nyoodo nyi tulungv, ho noqg wsw pvmwqbo ak hoqgv naalayil noqg iss bwwnbo 
namgub, 

12ho noqg Pwnbo At Swg birnam pvvb uraho dingr dvb haadwb nyitayin, hogloq 
ham noqg Pwnbo At Sw soolo nam nyidul doodwn, 

13ho mwv nam soolo mwwg nyiilu gob xuqbwq pakun, hoo mwv nam dingrnam 
hvb mwv noqg Pwnbob nyitayin, hoo mwv noqg ab tulu, Abrahamnvn, Aisaknvn, 
hoo Jakubnvn dingr kunam hvb nyitayin. 

14Nulam aro ngo soq birnam pvvb mvnam sam mvma gviyin, 

15hvbmabde hiyv xeq soolo ngulug lvgab ngulug Pwnbo At Swg agaho doqdu 
dvn, hoo hiyv xeq soolo ngulug lvgab dooma bo mwlw lvgab mvg yin. 

16“Ngulv Ijipt gvdaho hoggub doonum, hoo ngulv nyob tulug pengko ho hoggub 
haanum ho nulv hoggub wpeq kunam, ham nulv cengdo. 

17Hoo nulv bulug oyum dvb nyinam tulungam kaapa ku, bulug svvnam la 
wlwngam, rupam la hunam murty mvnam tulungam bulug pengko ho doonam 
mam kaanum. 

18Hengab to, hvb mabaloqkam nulug pengko hoqgv nyega maalo nyem, ho nyob 
maalo dvpar hoolu akwg hangv soolo ngulug Pwnbo At Swg hoqgv aado tai hoo 
soq nyob tulug pwnbo tulungam xumtayin. Hengab to, hvb mabaloqkam nulug 
pengko hoqgv ommiam la kacaqbo aaxiam swwlin mvnbo rwb ak doota yi, 

19nyi ak hwdlo mwv soq birnam pvvbwg gomcwram tapa yin, mwwg hang lvgab 
mwv atv hempwl begamv, ‘Ngo swrso tayin, ngoqg tamy bo hang lvgab no ws 
jaqkam.’ Soq si gumsiam la pwtw boam aado wpaq gvnam hvb nyitayin. 

20At Sw mwam apaq jidwb mwwbwq ram, hvbmabde At Swg haaxaqnamv la 
mwwg kaaneqnamv nyi akam mwk juunam hvb ceeko tayin, hoo soq kitap so 
xeqpnam beenam tuluhv mwwg aoho dootayin, hoo At Sw mwwg eminam 
nyodo nvg niikum soqgv tipaq tayin. 

21Hoo Israelwg nyob hoqgv mwam aro dwr-kano hentwr-kaasam hem dvb At 
Sw xuqlin tayin, ho soq Pvvb Kitap so beenam mam xeqp kunam hvb nyitayin. 

22Hoo hosiq ak olo, nulug kokwb swwrab deenbo ko tulungv, hoo nyoodo 
nyiingv aado gvda hoqgv haatayin, hoo betayin, hwdlo ngulv soq gvda soqg 
hentwr henam sam hoo At Swg ham vc cim dvb mvnam mam kaaikam— 

23gvda mwlwngam tvlw-mwjwr la al lvgab wm parnam hvb nyinum, hog akkam 
liitwl swwm dvb nyimanum, hoo nwmw-nwsin beggarko doomanum, At Sw 
mwwg haaxaql hoo hang lingtwr yikho Sodom mam la Gomorrangam, 
Admangam la Jeboiim mam parpaqnam hvb parpaqnum— 

24gvdag nyob mwlwngv betayin, ‘Hoggub yu At Sw soq gvda sam mvpa kun? 
Hoggv yu nyij tvl, soq swdjaqg koib hang lengnum?’ 

25Ho nyiilungv betayin, ‘Bulv bulug ab tulug Pwnbo At Swg birnam pvvbam 
mvpia ko-gab, ho hwdlo mwv bulam Ijipt gvda hoqgv boolin yikho mwv bulug 
lvgab pvvbam mvnum, 

26hoo bulv wknv asaq pwnbo tulungam bon nyijil hoo bulam xumnum, bulug 
cengmanam pwnbo tulungam hoo mwv hoq tulu ham xum dvb jimanum. 

27Hoqgab At Swg haaxaqnamv soq gvda sam ceekol wm tolwqnum, ho soq kitap 
so xeqpnam beenam tulungam haam pakun, 

28hoo At Sw haaxaql wm bioqnam hvb bioqnum hoo koi loodab hang lingtwrnv 
bulam gvda hoqgv buusuql buupaq pakun, hoo bulam asaq gvdaho hurpaq paku, 
bulv soolo hoqho dood kun.’ 

29“Kvsnam pagoqkv ngulug Pwnbo At Sw gv, hvbmabde belinl bepornamv ngulv 
hoo ngulug ko tulu gab nwrba gob dootayin, ho ngulv soq pvvb soqg gomcwr 
mwlw sam nyil dooi nvpv. 

Betinam Pvvb 30 

Mwwkurnam la Apaq Jinam 

1“Hoo ngo noqg agaho lvqcam la beenam mam mvpaq jipan, hoo noqg Pwnbo At 
Sw nam nyob tulug pengko hoqgv ruqp yin, ho hwdlo hoq tulu si noqg aoho 
haaikam, ho no soq tulu sam mwwpa tayin, 

2hoo noqg Pwnbo At Sw dookub hookur tuku, no la noqg ko tulungv, hoo noqg 
hang lvgab hoo noqg yvj lvgab, ngo soolo nam gaml jinam mwwg agam yalam 
sam tvjw to, 

3ho noqg Pwnbo At Sw nam nvtaq kunam mam jikur tayin hoo nam hang biil aya 
mwwpa tayin, hoo noqg Pwnbo At Sw mwv nam nyiilu pengko hoqgv cwrsaq-
twqb ruqpaqko hoqgv lokta nam bookum tayin. 

4nam doa nvg ywwtwr ho ruqpaq kujaqkam, noqg Pwnbo At Sw nam hoqgv 
goqkum tayin, hoo mwv nam hoqgv nookur taikun. 

5Hoo noqg ab tulungam gumn naanam gvda uraho, noqg Pwnbo At Sw nam 
boolwq taikun, ho no ham gumn naatayin. 

6Hoo noqg Pwnbo At Sw noqg hangam la noqg hosiq tulug hangam mux mvtayin, 
ho noqg Pwnbo At Swn noqg hang lvgab hoo noqg yvj lvgab aby tayin, ho no 
swwl dootayin. 

7Hoo noqg Pwnbo At Sw hiyv nam nyob-nyet pan boam soq beenam tulu sam 
nam hang baqn boam la ceebio tulungam jilwq tayin. 

8Hoo no lokta At Swg agam yalam tvjw tayin hoo ngo nam soolo gaml jinam 
mwwg gaml tulu sam pvvto. 

9At Sw noqg alaqkv bonam nyinam mwlwngam swwm-geem tayin, nam 
hummum-ho riic-xemy bvla barm tayin hoo nam tuun-meengam naleqgo sol 
swwm tayin hoo noqg nyookam diix-dea kwnwram nwrj tayin. Hoggab At Sw 
noqg ab tulungam hwnyir-hvmar mwv lokta nam swwm-geem dvb hwnyir-
hvmar dvn, 

10hwdlo noqg Pwnbo At Sw dookub noqg hvvjw lvgab hoo noqg yvj lvgab no 
hookur layil, soq Pvvb Kitap so xeqpnam mwwg gaml tulu sam hoo mwwg pvvb 
tulu sam, no noqg Pwnbo At Sw agam yalam tvjw tayin. 

Swwgam la Sigam Daanam 

11“Hoggab ngoqg soolo nam gaml jinam gaml si noqg gab cengla maanbo ma, hoo 
aado kama dvn. 

12Hoqhv doa ao tol dooma dvn, hoggab no begamv, ‘Hiyv ngul gab doa aob caala 
yil ham naal jitayin, ho ngulv ham tatwl hoo ham nyidwb nyitayin?’ 

13Hoqhv sa-svlo lvvg alo dood nvi yv, hoggab no begamv, ‘Hiyv ngul gab sa-svlo 
lvvgwb wlayil ham naa jitayin, ho ngulv ham tatwl hoo ham nyidwb nyitayin?’ 

14Hvbmabde gomcwrv noqg ogum si doodwn. Hoqhv noqg agam lwkw hv hoo 
noqg hang lwkw hv doodwn, hoqgab no ham nyito. 

15“Kaato, ngo soolo noqg agaho swwgam la alboam, sigam la alman boam pvvpa 
kun. 

16Ngoqg soolo nam gaml jinam gaml tulu sam no tvjwl, noqg Pwnbo At Swn abil, 
mwwg lamtab wl, hoo mwwg gaml tulu sam hoo mwwg nyicw-mwcwngam la 
mwwg pvvb tulu sam pvvb nyiloqkam, no gvdangam haalayil gumn naatanam 
ho noqg Pwnbo At Sw nam swwm dvb la dumtwq-miilyw dvb nam lvqc citayin. 

17Hvbmabde noqg hangv aado, hoo no tamab asaq pwnbo kokwb wmin gvl 
bulam xuml hoo bul gab bon nyibaloqkam, 

18ngo soolo bibwq dvn, no hoggub nyijaqkam yuupaq tayin. No Jordonam 
rablayil gvdangam gumn naatanam ho no swwiyul dooram. 

19Ngo soolo swcw-nyodongam nam ceekol hvvky swwm dvb goqdwn, ho noqg 
gab ngo swwgam la sigam, lvqcam la beenam mam mvp jipa kun. Hoqgab 
swwgam xuqto, ho no la noqg hosiqkv swwl dootayin, 

20noqg Pwnbo At Swn abil, mwwg agam yalam tvjwl hoo mwam bugil swwto, 
hoggab mwv noqg swwgv hoo nam swwiyu mvdwb jitayin, ho noqg ab 
tulungam, Abrahamnvn, Aisaknvn, hoo Jakubnvn, At Swg jidwb dingr kunam 
gvdaho nam doom dvb jitayin.” 

Betinam Pvvb 31 

Josua Mojesg Nyitungam Nyisiqnam 

1Ho Mojes soq gomcwr tulu sam Israelwg nyiilungam hvraqb agam goodunum. 

2Hoo mwv bulam benum, “Ngo soolo vnyw 120 gob nyekam paku. Hoqgab ngo 
wi-wcal nyila kuma. At Sw ngam bepa kun, ‘No soq Jordon sam rabnyi kuram.’ 

3Noqg Pwnbo At Sw mwv atv noqg otuqb rabtayin. Mwv soq nyob tulu sam noqg 
kaagaho twryum tayin, ho no bulam gumn naatayin, hoo At Sw agam goopa kun, 
Josua noqg nyig bob nyitayin hvl. 

4Hoo Amor nyi tulug lvpw at Sihon nvla Ognvn, hoo bulug gvdangam mwv bulug 
lvgab twryumnam hvb At Sw mwv bulam nyitayin. 

5Hoo At Sw bulam nulug agaho jitayin, hoo ngo soolo nulam gaml jinam gaml 
tulu hvb no bulam mvtayin. 

6Atorto hoo haakam to. Bulam bos maabv, hoggab noqg Pwnbo At Sw noqg 
otuqb wdwn. Mwv nam apaqram ho no haqpaqram.” 

7Ho Mojes Josuanvn goqa nv hoo mwam Israel mwlwg kaagaho benum, “Atorto 
hoo haakam to, hoggab no soq nyiilu sam, At Sw, bulug ab tulungam jidwb dingr 
kunam gvdab bool wgtayin, hoo no bulam hoq gvda ham gumnwb naamto. 

8At Sw noqg otuqb wtayin. Mwv noqg lvgab dooba tayin; mwv nam apaqram ho 
haqpaqram. Mwwdwql bos maabv.” 

Pvvbam Poorynam 

9Ho Mojes soq pvvb sam xeqtwl hoo ham Lebig ko tuup nyub tulungam jinum, 
hiyv At Swg birnam pvvb uddum mam joon boam, la Israelwg mwlwg nyi nyiixa 
tulungam. 

10Hoo Mojes bulam gaml jinum, “Kvn vnyw nywxiam, nyera-paqnam tolin de 
vnywngam, Doogw Durum moodam, 

11Noqg Pwnbo At Sw mwv daalin kunam nyook ho hwdlo Israel nyiilungv 
hookum yin, no soq pvvb sam Israel nyi tulug bulug taga ho poory tayin. 

12Noqg pamda uraho doonbo nyiilungam, nyegangam, nyem mam, hoo ko 
tulungam, hoo nyoodo nyiilungam hookum mvto, ho noqg Pwnbo At Swn bulv 
tatayin hoo mwam bos dvb cengtayin, hoo soq pvvb soq gomcwr tulu sam 
hengab jaqb nyito, 

13No Jordonam rablayil gumn naatanam gvdaho no hog hwdgo dood deedib hoo 
bulug cengma bo ko tulungam ham talayil hoo noqg Pwnbo At Swn bos mvto.” 

Israelam Nyig bob Josuanvn Xuqlinl Ator Jiknam 

14Hoo At Sw Mojesnvn benum, “Kaato, noqg sig moodv hvvnwq duku. Josuanvn 
goqa to hoo kvvrwq minsko tombu ho no atv boolwqto, ho ngo mwam kanam 
nvmlwq tayin.” Hoo Mojes la Josua bunyiv kvvrwq minsko tombub wnum hoo 
bunyiv atv atam hoqho jipaq kunum. 

15Hoo At Sw tombu ho doomwq piuar gob nyinv daqlinum. Hoo doomwq piuarv 
tombug haagaho doqdul doonum. 

16Hoo At Sw Mojesnvn benum, “Kaato, noqg ab tulug lvgab no doonu tadkun. Ho 
soq nyiilu si swwrab layil bulug hoodu ko gvda uraho bulug pengko ho doonbo 
asaq pwnbo kokwb wmin gvl xumtayin, hoo bulv ngam haqpaq tayin hoo ngoqg 
bulam birnam pvvbam bulv mvpia tayin. 

17Ho hoq aalam ngo bulam haaxaq tayin, hoo ngo bulam haqpaq tayin hoo ngoqg 
nyuqm mam bulug hoqgv kvs tayin, hoo bulv twrtayin. Hoo almanv la vs-axaqkv 
naleqgo bulug aoho haatayin, ho bulv hoq aalam betayin, ‘Soq alman tulu si 
ngulug aoso haanam si hvbnyiloqkam ngulug Pwnbov ngulug pengko so dooma 
gab nyima sui yv?’ 

18Hoo bulv alman hog mwlwngam nyigam gab hoq aalam ngoqg nyuqm mam 
ngo hoggub nyijaqkam kvs tayin, hoggab bulv asaq pwnbo lvgab wknv bulam 
xumpa ku. 

19“Hoqgab sija soq bemin sam xeqto hoo ham Israelwg nyiilungam tomswr to. 
Bulug agam ho soq bemin tulu sam bemto, ho soq bemin tulu si Israelwg 
nyiilungam ngoqg hvvky gob ceeko tayin. 

20Hoggab bulug ab tulungam ngo jidwb dingr kunam wtw lyuminko la ngola 
biqminko gvdaho ngo bulam boolwq pakun, hoo bulv dvdeq dvb dvtwl hoo dort 
dvb swwpa kun, bulv asaq pwnbo dookub wtayin hoo bulam xumtayin, hoo 
ngam haqpaq tayin hoo ngoqg birnam pvvbam mvpia tayin. 

21Hoo hwdlo naleqgo almanv la vs-axaqkv bulug aoho haaikam, soq bemin si 
bulam hvvky gob nyil mwwpa mvtayin (hoggab hoqhv bulug ko tulug agam ho 
nywywngam mwwpaq lama dvb dootayin). Hoggab ngo bulam gvda jidwb 
dingrnam ho boolwq maatab, bulv hoggv nyidwb mwwdwn ngo soolo ham 
cengdo.” 

22Ho Mojes hoq aal daraho soq bemin sam xeqtwl hoo Israelwg nyiilungam 
tomswrnum. 

23Hoo At Sw Nunwg ko tuup Josuanvn gaml ator jil hoo benum, “Atorto hoo 
haakam to, hoggab ngo bulam jidwb dingrnam gvdaho no Israelwg nyiilungam 
boolwq tayin. Ngo noqg lvgab dooba dvn.” 

24Hwdlo Mojes soq pvvb kitap soq gomcwr tulungam vtwr-anyab xeqnya yukho, 

25At Swg birnam pvvb uddum mam joon bo Lebi nyiilungam Mojes gaml jinum, 

26“Soq Pvvb Kitap sam naato hoo noqg Pwnbo At Sw birnam pvvb uddum 
bviywrho ham pvvto, ho hoqhv nam hvvky ceeko bo ak gob dootayin. 

27Hoggab no taleqbo bvla tamy bob nyiib nyinam mam ngo cengdo. Kaato, soolo 
kam ngo nulug lvgab swwl doojaqkam, nulv At Swn ceekol taleq bob nyipa ku. 
Ngoqg sixo kokwngam hog hwdgo nulv taleq bob nyis yuk yv! 

28Noqg nyob hoqg nyi nyiixangam hoo noqg saab tulungam mwlwngam ngoqgab 
goqkum to, ho ngo soq gomcwr tulu sam bulug nyuru ho betayin hoo bulam 
swcw-nyodongv ceekol hvvky swwm dvb jitayin. 

29Hoggab ngo cengdo ngoqg sixo kokwngam nulv hoggub nyijaqkam almanbo 
nyiwq-nyitongam nyitayin hoo ngo nulam gaml jinam lamtangam wxaq tayin. 
Hoo haata bo aalam almanv nulam yoqlwq tayin, hoggab nulv At Swg vnyiq 
kaagaho hoggv almadwn ham mwam hang nyiluql haaxaq mvdwb nulug alaqkv 
bonam nyitayin.” 

Mojesg Bemin 

30Ho Mojes soq bemin gomcwr tulu sam Israel nyi tulug hookum bo nyuru ho 
tapa mvdwb, benya maad deedib agam benum: 

Betinam Pvvb 32 

1“Doangv tagab yaato, hoo ngo agam gootayin, hoo ngoqg agam gomcwr sam 
swcwngv tato. 

2Ngoqg tomswrnam sam doody hvb dil mvto, ngoqg agam goonam sam gums 
caanam hvb nyimto, nyodo jaajangv nwmw vjw boam jaaiyaqnam hvb nyimto, 
hoo nwsin-nwmwngam nyodo jaabamnam hvb nyimto. 

3Hoggab ngo At Swg eminho pui baqtayin; ngulug Pwnbog koinam mam 
xwwmin tayin! 

4“Mwv lwwnv, mwwg bonam nyinamv jot kvl dvn, hoggab mwwg lamta 
mwlwngv jvqtw dvn. Mwv dengky bo bvla nyixiaq dooma bo Pwnbov, jvqtw 
ngvla lootwngv mwv. 

5Bulv mwwg lvgab nyiwq-nyito paku; bulv mwwg koob nyikma hoggab bulv un-
tar gvpa ku; bulv nyic bvl nyic-nyiya bo hotam gob nyipa ku. 

6Paca bvla mwwlaq maanbo nyiilungv nulv, nulv At Swn soq sib jikurl jig yin yv? 
mwv noqg ab maai yv, hiyv nam pwnum, hiyv nam pwnum hoo nam swwm dvb 
mvknum? 

7Kolwg aal tulungam mwwpa to; hotam-hotamb swwnam mam mwwka to; noqg 
abam tox to, hoo mwv nam kaakin tayin, noqg vbw tulungam tox to, hoo bulv 
nam betayin. 

8Hwdlo mwlwngam koi yaanbo Pwnbov bulug nyob tulungam otu jinum, hwdlo 
mwv nyia koam mvpin-mvra yukho, mwv nyiilug gvda vrram mwrnum Pwnbog 
ko tuup tulug dvpar part-parnyongam kaalayil jinum. 

9Hvbmabde At Swg otungv mwwg nyiilungv, Jakub mwwg xuqlin kunam otungv. 

10“Mwv mwam diixa-rara gvdaho, hoo hog swwmab dooi yixin-yinin ko deexa-
raraho kaapanum; mwv mwam gooyumnum, hoo mwam mwv kvvyw-tadanum, 
mwv mwam mwwg vnyiqho tuugabnam akgob pvvknum. 

11Xookam akv osup hoqgv jarab tayam, hoqg osup hoqg koam lobyumnam hvb, 
hoqg alapv lvbjin layil bulam nootu dvn, ho bulam nootul baql wg dvn, 

12At Sw aro mwam koocumnum, asaq nyoodo pwnbo mwwg lvgab doomanum. 

13Mwv mwam nyook aobo gvdaho xarl wwm dvb mvnum, hoo mwv rongo hoqg 
lengn boam dvnum, hoo mwv wlw hoqg tong ngolangam mwam biumnum, hoo 
wlw lwwtaqho olib svvnam naleqgo swwmnum. 

14Svv hoqgv doxingam, hoo sviya hoqgv gwwiyam twwmin mvdwb jinum, Basan 
ho jwwtw bo sviya koam, yaap tvmwr tulu ngamla sibin tulungam somin 
mvnum, ho hikatala bo wtw am mam— hoo roo ala twwngam alboam no 
twwminum. 

15“Hvbmabde Jesurun ox xupiabl swwnum, hoo dupaqnum; no ox xupiab dvb, 
vgwl dort dvb, hoo bumba mvla dvb swwnum; ho hiyv mwam hvb swwm dvb 
mvnbo Pwnboam mwv haqpaqnum hoo mwwg ywwlin bo Lwwnam bej-
beparnum. 

16Bulv mwam kaaneql hang raarab dvb asaq pwnboam xumnum; bulum-kac dvb 
bulv mwam hang nyiluql haaxaq mvnum. 

17Bulv sony ui jvqtw pwnbo maanam, ho bulv nywywngam cengmanam pwnbo 
tulungam, ho oyu yoomab nitib haanbo pwnbo tulungam, hiyam nulug ab 
tulungv nywywngam bos maanam mam pwr jinum. 

18Nam swwm dvb jinbo Lwwn akam no mwwpa maanum, hoo hiyv nam ko 
bwwn bo Pwnboam no mwwpa kuma. 

19“At Sw ham kaatwl hoo bulam haqpaqnum, hoggab mwwg ko tuup tulungv la 
mwwg nyem kov hang nyiluq paku. 

20Hoo mwv benum, ‘Ngoqg nyuqm mam bulug hoqgv kvs tayin; ngo bulug vtwr-
anyangam kaaya tayin, Hoggab bulv nyic-nyiya hotam goku, hiyvg ko tulungv 
akkam mwwjw dvb nyima dukun. 

21Bulv pwnbo maanam xumnv ngam kaaneq dvb mvpa ku; bulug murty xumnam 
lvgab bulv ngam hang kaaneql haaxaq dvb mvpa ku. Hoqgab nyiilu maanbo nyob 

asaqkam kaaneq mvdwb ngo bulam mvtayin. Paca bo nyob akam bulam haaxaq 
mvdwb ngo bulam mvtan. 

22Hoggab ngoqg haaxaqnam hoqgv wm mam rwgab gvikun, hoo hoqhv Sux-
ywlw ura namgub gulwq tayin, swcwngam la hoqg ho swwn boam guiyum tayin, 
hoo puutu tulug gwwlam wm tolwq tayin. 

23“‘Hoo ngo bulug aoho ciqcaq-bviyaqnam tulungam paal aptayin; ngoqg 
uppuqkam bulug aoho vblwq tayin; 

24bulv kano lvgab yuupaq tayin, hoo nyoqsiqbo vc-aiyv dvmeqnum hoo 
cumdwqbo dooi-palamv haatayin; bulam ceekol soogam gam dvb ngo svdin 
tulungam kanam tayin, ho cumdwq gvnbo tvb tulungam bulam cem dvb kanam 
tayin. 

25Lvvgho yvnboam lyoqr orioq lvgab sim tayin, hoo nam uraho doon boam bos 
sol, yaapa jaqkam hoo nyijwr jaqkam, gwwi twwdu bo ko jaqkam hoo dum 
dumpu nyi jaqkam sim tayin. 

26Ngo hvl bepa kun pv, “Ngo bulam vmwq yumgub twqmwq tayin; nyia ko hoolu 
hoqgv bulam mwwpa mvk maadwb ngo tipaq tayin,” 

27ngo ceebio tulug hang nyiluqnam mam bos mvma dvb mvmanam yv, hvb 
nyima loqkam bulug ceebio tulungv oksub mwwtanum, hvb nyima nyiloqkam 
nyiilungv hvl betanum, “Ngulug alaqkv mviya pakun, soq mwlw sam At Sw 
nyimanum.” ’ 

28“Hoggab bulv tomswr-hony bo nyob hoolu gob nyimanam, bulug pengko ho 
cenglaqbo doomanum. 

29Bulug pengko ho mwwlaqbo doonyi loqkam, bulv soq sam cenglaq subco; 
bulug haata bo pagoqkam bulv mwwlaq subco! 

30Hoggub akinv lwwyw akam ruqmin gviyin dviyv, hoo vnyiv lwwyw camg kem 
dvb mviyin dviyv, bulug Lwwnv bulam puqpaq manyiloqkam, hoo At Sw bulam 
jipaq paku? 

31Hoggab bulug lwwn hv ngulug Lwwn hvb nyima dvn; bulv atv atv ngulug 
ceebio tulu gob nyidwn. 

32Hoggab bulug roo annv Sodom hoqgv nvvsiqnamv hoo Gomorrag rongo hoqgv 
nvvsiqnamv; bulug roo aaxiv cumdwq doonbo roo aaxiv; bulug roo opiumv 
kacaqbo roo opiumv; 

33bulug roo alangv tvb cumdwqkv hoo borta cumdwq hvb nyidwn. 

34“ ‘Soq tulu sam noqg noosu ho pvvcuml ap maap nvi yv, ngoqg gumn noosu ho 
morx tubl ap maap nvi yv? 



411 

 

 
Nyishi 

© 2016 Bible society of India. 
 

 
 

 

35Ree daqnam mvla laqm-baqmnamv ngoqgv, hoggab bulug duleql giqd moodv 
haatayin; ho bulug dwr-kano aalv alaqhv hvvnwq duku, hoo bulug sid moodv 
nyebia jaqb haadku.’ 

36Hoggab At Sw mwwg nyiilungam ywwlin tayin hoo mwwg nyera tulug aoho 
aya mwwpa tayin, hwdlo bulug huqlwngam mwv wleq dvb kaapa yin hoo hoqho 
danyi doon ge ho pagy doon ge akkam dookram. 

37Ho mwv betayin, ‘Bulug pwnbov hoglo yu, hogloq lwwn ho bulv cwwgwl 
dvqgwnam ak hv, 

38hiyv bulug ox xupiab boam pwr jinam mam dvnbov hoo bulug twws aky jinam 
ham twwn bov? Bulam gorab gvdwl nulam svka koto; bulam nulug ceetornan 
gob nyim to! 

39“ ‘Sija kaato ngo, ngo aro, Pwnbov, hoo ngoqg lvvgho pwnbo asaq dooma dvn; 
ngo mengdwn hoo ngo swwm dvn; ngo un mvgdvl hoo ngo mwp dvn; hoo ngoqg 
alaq soqkam hiyv kam naalin nyoram. 

40Hoggab ngoqg alaqkam ngo doa aob ica dvn hoo ngo nwrba gob doonam xaqb 
dingr dvn, 

41ngoqg kwlwq-kvlaqbo lyoqr orioqkam ngo pwreq baloqkam hoo ngoqg alaqkv 
pw-hwwnam mam naatayin, ngoqg ceebio tulungam ngo ree daqtayin hoo ngam 
oyum boam ngo laqm-baqm tayin. 

42Mengnam hijum mam la nyumwb boonam hijum mam, dum aasob baqn bo 
ceebiog dumpo hoqgv— ngoqg uppuqkam ngo hijum lvgab twwm tayin, hoo 
ngoqg lyoqr orioqkv vdin dvm tayin. 

43“Doa nga, mwwg lvgab hwnyir-hvmar to; mwlwg pwnbov mwam pvxwl 
xumto, hoggab mwv mwwg ko tulungam ree daqdwn hoo mwwg ceebio 
tulungam ree daqdwn. Mwam oyum boam mwv laqm-baqm dvn hoo mwwg 
nyiilug gvdangam mvxaq jidwn.” 

44Mojes haalayil soq bemin gomcwr mwlwngam nyiilungam tapa dvb goql 
betamnum, mwv la Nunwg ko tuup Josua bunyiv. 

45Hoo hwdlo Mojes soq gomcwr tulu sam Israel mwlwngam agam goonya 
yukho, 

46mwv bulam benum, “Ngo soolo nulam beo-belam gomcwr benam tulu sam 
noqg hvvjw lo nvvrwq to, ho hoq tulu ham nulv nulug ko tulungam gaml jisiq 
tayin, ho bulv soq pvvb gomcwr tulu sam hengab jaqb nyidwb nyitayin. 

47Hoggab soq si nulgab gomcwr asarbo ma, hoo nulv Jordonam rablayil gumn 
gob gvda naatanam ho soq gomcwr soqgv nulv swwiyul dootayin.” 

Mojesg Sinam mam Betamconam 

48Hoq aalho At Sw Mojesnvn agam goonum, 

49“Jeriko taqcgonwg, Moab gvdag Abarim la Nebo puutub cao to, hoo hogloq ham 
ngo Israelwg nyiilungam gumn gob jidynam mam, Kanaan gvdangam tuul kaaka 
to. 

50Hoo hogloq puutub cao tayin hoq aoho sitayin, hoo noqg nyiilungam goqkum 
to, noqg vbw Aaron Hor Puutu ho siyikho mwwg nyiilungam goqkumnam hvb 
goqkum to, 

51hoggab Jin deexa-rarag Meriba-Kades iss ho Israelwg nyiilug pengko ho, ngo 
nam mwwjwnam mam mvpia kunum, hoo hoggab Israelwg nyiilug pengko ho 
no ngam dvrwqbo gob xik-paqk maanum. 

52Hoggab no gvdangam kootul no kvvtwq tayin, hvbmabde ngo Israelwg 
nyiilungam gvda jitanam ura alo no haanyi kuram.” 

Betinam Pvvb 33 

Mojesg Israel Nyi Tulungam Jitwr-Jinyab Lvqc Cinam 

1Soq si Pwnbo nyera Mojesg mwwg sima taab Israelwg nyiilug lvgab lvqc 
cinamv. 

2Mwv benum, “At Sw Sinai hoqgv haanum hoo Seir hoqgv ngulug aoso haanum; 
mwv Paran Puutu hoqgv huto huulwq jinum; mwv cam lwwyw dvrwqbo ak 
hoqgv haanum, mwwg lvqbwq alaqho wm bioqn boam bwwnum. 

3Vv, mwv mwwg nyiilungam abynum, dvrwqbo mwlwngv mwwg alaqho 
doonum; hoqgab bulv noqg dwqkap wmin gvnum; noqg galoqkv tomswrnam 
mam nvvrwq dvn, 

4ho Mojes ngulam gaml jinum, Jakubg nyob tulungv hookum yukho gumn nvvsiq 
mvnum. 

5Hwdlo nyiilungam nyigbo tulungv hookum yukho, ho Israelwg nyob mwlwngv 
lvkin gob hookum yukho, At Sw Jesurun ho lvpw atwb nyinum. 

6“Reubennvn swwm to, hoo sim yo, hvbmabde mwwg nyi dvparam anyo mvto.” 

7Hoo soq sam Judanvn benum: “At Swa, Judag yalam, tato, hoo mwwg nyiilu 
dookub mwam boa to. Noqg alaqkv mwam nyig paku, hoo mwwg ceebio 
tulungam ceeko mvdwb svkanum.” 

8Hoo Lebinvn mwv benum, “Noqg Tummim mam Lebinvn jito, hoo noqg Urim 
mam noqg dvrwqbo akam jito, hiyam no Massa ho pookanum, hiyam no Meriba 
ho iss gab yolu dunum; 

9hiyv mwwg ab-annam benum, ‘Ngo nulam modul swwram’; mwwg vbw-bor 
tulungam hoo mwwg ko tulungam mwv at gv mwwmanum. Hoggab bulv noqg 
gomcwr ramla hoo noqg birnam pvvbam pvvnum. 

10Bulv Jakubnvn noqg pvvb tulungam hoo Israelam noqg pvvbam tomswr tayin; 
noqg otuqho bulv sulum mwwtayin hoo noqg yugw ho boyuqnam akiam 
partayin. 

11At Swa, mwwg dupum-dvrab pam lvqc cito, hoo mwwg alaqho bon nyinam 
mam loorwqto; sony nyot hvb nyinbo mwwg ceebio tulungam mwmwqto, hiyv 
mwam oyum dvn, ho bulv lokta gorab kuram.” 

12Benjaminnvn mwv benum, “At Swg abynamv swrsob doon ka. Koibo Pwnbov 
mwwg swwnam bumpw ho gooyuml doog gvnka, hoo mwwg pengko ho doon 
ka.” 

13Hoo Josapnvn mwv benum, “At Sw mwwg gvdangam lvqc cignvka, doa toloq 
mwlwngam xibin yaanam akiam, hoo swcw nvg niikum hoqg issam lvqc gvnka, 

14doonyi xvvlwnam dvngam bo aaxiam hoo moodam kvxaqmab naleqgo aaxy 
xeem dvn, 

15kolwg ab tulug puutungv mwlwngam alyanbov swwlin nvka hoo yorn tulungv 
kuiyum namgub naleqgo aaxy xeeminl doonka, 

16ho gvdangv mwlwngam alyanbo lvqcam bwwr tvl dootayin hoo hoq nwmw-
nwsin gvdaho doon boam mwv mwwsw tayin. Soq lvqc tulu si Josapg dvparam 
nyigbo aoho dootayin, mwwg vbw-bor tulug pengko ho mwam lvpw atwg ko 
tuup gob xuqpa kun. 

17Svv hvvb bwwconam hvb—mwv ator dvn, hoo mwwg vrrwngv nyoro talin 
hvvb vrrw tulu hvb nyidwn; hoq lvgab mwv nyiilungam nwqdwn, bul 
mwlwngam, swcw nvg ywwtwr namgub nwqdwn; hoq tuluhv Iprayimg lwwyw 
camg, hoo Manasseg lwwyw gob atorl nyob palaqbo hvb nyidwn.” 

18Hoo Jubulunam mwv benum, “Jubuluna, noqg lvvgwb wdu ko ho, hoo Issakarv, 
noqg tombu tuluho hwnyir-hvmar to. 

19Bulv nyiilungam bulug puutu ho goqa tayin; hoqho bulv jvqtw pwram jitayin; 
hoggab bulv sa-svlo hoqgv naleqgo gumnam naalinum hoo xuqx uraho kvsil 
doonbo gumn uddum mam naalin paku.” 

20Hoo Gadnvn mwv benum, “Hiyv Gadwg gvdangam koi dvb mvnum mwv xinam 
jaqkv! Gad sony nyot ak hvb rintuml tooiya dvn; mwv al-alaqkam kotwr-kobwrl 
mvdwn. 

21Mwv gvda albo jaqkam xuql atgab naadwn, hoggab nyigbo tulu gab pvvbwql 
ap jidwn; hoo mwv nyiilungam nyigbo lvgab haadwn, Israel lvgab mwv At Swg 
jvqtw pvvbam pal wg dvn, hoo Israel gab mwv pw-hwwdwn.” 

22Hoo Dannvn mwv benum, “Dan sony nyot ko hvb nyidwn ho mwv Basan hoqgv 
pojuq juqlin dvn.” 

23Hoo Naptalinvn mwv benum, “Naptalin nga, mwwswnam lvgab doonum, hoo 
At Swg lvqc cinamv bwwr tvl doonum, swnyiqkam la nyooko nyookam gumn 
doogdvn.” 

24Hoo Asernvn mwv benum, “Aserwg ko tuup tulungv mwlw jaqkam xibin 
yaanamv; mwwg vbw-boram mwam mwwsw mvto, hoo mwwg lvpiangam kuty 
uppumho mwam cobiuq mvto. 

25Noqg loqjumv yoqdwram la tamangam mvtayin, hoo noqg swwnam 
bumpwngv noqg ator gob nyitayin. 

26“Jesuruna, Pwnbo hvb asaq pwnbo akjijaqkam dooma dvn, nam svka dvb 
doangam xvryiqdvn, cwwnyiaq-doonyiaq mwlw tv noqg yuunamv. 

27Nwrba cwtam Pwnbov noqg doogw nyookv, hoo kuiyum xaqb mwwg alaqkv 
nam ura jaqb svka dvn. Hoo ceebiongam mwv noqg aga hoqgv ruqpaq dvn hoo 
twryum mvdwb gaml jidwn. 

28Ho Israelv swrsob doonum, dvs-twws naleqgo doomin ko gvdaho Jakub vp-
cwkwb doonum, hiyvg nyookam doa toloq gumsiv iss jil doognum. 

29Hemp bongv no, Israela! Hiyv noq hvb nyidwn, At Sw ywwlinam nyiilungv, 
noqg svtam cwwgwngv, hoo noqg mviyanan lyoqr orioqkv! Noqg ceebio tulungv 
nam bumjo tvl xumtayin, hoo bulug gorbw aob no caataml wtayin.” 

Betinam Pvvb 34 

Mojesg Sinam 

1Ho Mojes Moab lywpa hoqgv Nebo Puutu dwag Pisga puutu ao jaqb caonum, ho 
Jeriko taqcgon ho doonum. Hoo At Sw mwam Gilead hoqgv Dan namgub gvda 
mwlwngam kaakinum, 

2ho Naptali gvda mwlwngam, Iprayim gvla Manasse gvdangam, ho Judag gvda 
mwlwngam dou-haagag sa-svlo namgub kaakinum, 

3Negeb gvdangam, hoo Jeriko Lywpag hoqgv pvng svvn tulug dook bopamg 
haapa namgub, hoqgv Joar namgub kaakinum. 

4Hoo At Sw mwam benum, “Soq gvda tulu sam ngo Abrahamnvn, Aisaknvn, hoo 
Jakubnvn dingrnum, ‘noqg hosiqkam ngo ham jitayin.’ Ngo nam noqg vnyiq 
hoqgv soq tulu sam kaat mwtwq tayin, hvbmabde no alo haala kuram.” 

5Ho At Swg gomcwr bepanam hvbjaq At Swg nyera Mojes Moab gvdaho siknum, 



415 

 

 
Nyishi 

© 2016 Bible society of India. 
 

 
 

 

6hoo mwv mwam Moabg gvda lywpa ho svma liiknum, ho taqcgon ho Bet-peor 
gvdangv doonum; hvbmabde soolo namgub hiyv kam mwwg svma liik nyookam 
cengma dvn. 

7Hwdlo Mojes 120 vnyw gob nyekam yukho mwv siknum. Mwwg vnyiqkv kaadar 
maab nyimanum, hoo mwv vigo hvraqb ator xiqnum. 

8Hoo Israel nyiilungv Moab lywpa ho Mojes gab aal cammum go xabl-riil 
doonum. Ho Mojes gab xabl-riil hoo nyix-riil doonam aalv dooyum kunum. 

9Hoo Nunwg ko tuup Josua vc loodab mwwlaq-henglaqnum, hoggab Mojes 
mwwg alaqkv mwam laqdaq tvl ator jinum. Ho Israel nyiilungv mwam tvjwnum 
hoo At Sw Mojesnvn gaml jinam hvb bulv nyinum. 

10Hoo Mojesnvn hiyam At Sw nyuqm kvvrwq minsul cengnam, hvb nyiqry kaal 
benbo Israel ho nyi akkam swwlin kumanum, 

11Ijipt gvda uraho, Paro nvla mwwg nyera tulungam hoo mwwg gvdaho kaama-
tamanam mam la swrdorxeqkam At Sw mwam nyimnam hvb nyinbo nyi akkam 
dook maanum, 

12hoo Israel mwlwg kaagaho huqlw ator bvla koibo bonam bosmab Mojesg 
nyinam hvb nyinbo nyi akkam dook maanum. 

Josua 

Josua 1 

Pwnbog Josuanvn Gaml Jil Kanamnam 

1At Swg nyera Mojes sixo kokw so, Mojesg dvqsiqkv Nunwg ko tuup Josuanvn At 
Sw benum, 

2“Ngoqg nyera Mojes sin kuba. Hoqgab sija Israel nyiilungam bulam ngo jitanam 
gvda urab, no la soq nyiilu mwlw si soqgv gorabto, ho Jordon kvdaqb rabto. 

3Ngo Mojesnvn dingr kunam hvbjaq, nulug lvc saml dapko gvda mwlwngam ngo 
nulam jipa kun. 

4Soq Lebanon deexa-rara soqgv koibo Iupratas pobu namgub, Hittait nyi tulug 
gvda mwlw hoqgv naarab layil dou-haagag Koibo Sa-svlo namgub noqg gvda gob 
nyitayin. 

5Noqg swwca bumpw ho nyi akkam nam ceekol dvqrwq dvb nyinbo dooram. 
Ngo Mojes lvgab hoggub doobanam hvb ngo noqg lvgab dooba tayin. Ngo nam 
apaqram ho nam haqpaq ram. 

6Atorto hoo haakam to, hoggab ngo bulug ab tulungam gvda jidwb dingr kunam 
gvdaho no soq nyiilu sam otu naam dvb nyig tayin. 

7Ator bvla haakam twqto, ho ngoqg nyera Mojes nam gaml jikjaqb no pvvb tulu 
ham hengab jaqb nyito. Hoqho no laqc-lvqbwqb kwxwq-bvwr maabv, ho no 
hoqb wjaqkam no aljaqb niqtuq lengyi nvpv. 

8Soqg Pvvb Kitap sam noqg agam hoqgv wleq mvmabv, hvbmabde ham no aal-
aiywb hingkib kvvi-kaamil dooto, ho hoqho hoggv xeqk jaqb ham no hengab jaqb 
nyito. Ho noqg nyinam-wnamv swwta-geetayin, hoo no aljaqb niqtuq nyilin 
lengtayin. 

9Ngo nam gaml jimanam yv? Ator to hoo haakam to. Vcwr gokam bos maabv, 
hoo hang homabv, hoggab noqg Pwnbo At Sw no hog loqb wjaqkam noqg lvgab 
dooba dvn.” 

Josua Gamlam Loorwqnam 

10Hoo Josua nyiilug saab tulungam gaml jinum, 

11“Svmcwg lvpa raab wpeq gvdwl nyiilungam gaml jito, ‘Nulug dvs-twwsam 
mwx-mvaqto, hoggab aal loum uraho nulv Jordonam rablayil nulug Pwnbo At 
Sw nulam gvda jinam mam gumn otu gob naadwb nyitayin.’” 

12Hoo Reuben nyi tulungam, Gad nyi tulungam hoo Manasse nyi tulu papo gon 
Josua benum, 

13“At Swg nyera Mojes nulam gomcwr benam mam mwwgab to, ‘Nulug Pwnbo 
At Sw nulam doonu ko nyookam jitayin hoo nulam soqg gvda sam jitayin.’ 

14Nulug nywxw tulungv, nulug ko tulungv, hoo nulug tuun-mee tulungam nulv 
Jordon kvtinb rama taab Mojesg nulam jinum gvdaho bulv dootayin, hvbmabde 
nulug pengko ho nyob palaqbo mwlwngv nulug vbw-bor tulu gab rabco layil hoo 
bulam svka tayin, 

15At Sw nulam jinam hvb nulug vbw-bor mwlwngam gvda jima deedy dib, hoo 
nulug Pwnbo At Sw bulam jinam gvda ham bulv kam gvdangam gumn naatayin. 
Ho nulam gumn naam dvb jinam gvdab nulv wkur tayin hoo ham gumn naatayin, 
At Swg nyera Mojes nulam dou-cagag Jordon kvtinwg gvdangam jinam ham.” 

16Hoo bulv Josuanvn birwqnum, “Noqg gaml jinam mwlw ham ngulv nyitayin, 
hoo no ngulam hog loqb kanam tayin hoqb ngulv wtayin. 

17Ngulv Mojesnvn tvjwl svvnam hvb, ngulv nam tvjwl swwtayin. Mwv Mojes 
lvgab doobanam hvb, noqg Pwnbo At Sw noqg lvgab dooba twqn ka! 

18Hiyv lajaqkam noq gamlam taleql ceekol hoo noqg mwam gomcwr jinam mam 
tvjw maan bov sidwb nyitayin. Ator to hoo haakam twqto.” 

Josua 2 

Rahab Mvqky-maqlam Mvn tulungam Kvsnam 

1Hoo Nunwg ko tuup Josua nyi vnyi go Sittim hoqgv mvqky-maqlam mvm dvb 
kanaml begamv, “Jeriko gvda amjaq wl dvl hingkib kaaka ta.” Hoo bulv wlayil 
meqjo bo Rahabpvk hvnam eminam namho haal bulv doonunum. 

2Hoo hoqham Jeriko lvpw atam betamnum, “Kaato, Israelwg nyi tulungv 
gvdangam mvqky-maqlam mvtab soi si haal doopa ku.” 

3Ho Jeriko lvpw atv Rahabnvn agam bilwqnv begamv, “Noqg nam uraho noqg 
dookub haanbo nyi tulu ham lvvgwb boolin to, hoggab bulv gvdangam mvqky-
maqlam mvtab haapa ku.” 

4Hvbmabde nyem hv nyi vnyiam boolayil kvsil apnum. Hoo mwn benum, “Jvqtw 
jaqb bulv ngoqg dookub haanum, hvbmabde bulv hog loqb wn kun ham ngo 
cengk ma. 

5Hoo hwdlo toggoqkam mutum tai moodho nyi vnyiv wn kun. Bulv hog loqb wn 
kun ham ngo cengk ma. Bulam nyebiab ruqmin gvn, hoggab nulv bulam ruqtin 
tai.” 

6Hvbmabde mwn bulam naaxo aob booca layil naaxo ho xoa kulub tvl wsw 
poolupl apnum. 

7Ho nyi tulungv bulam Jordon pobu namgub ruqmin gvnum. Hoo ruqmin gvnbo 
nyi tuluhv wleq kalam toggoq viyap pam nyebia jaqb ciqtumnum. 

8Nyi tuluhv yuma taab, mwn bulug dookub naaxab caonum 

9hoo nyi vnyiam benum, “Ngo cengdo At Sw nulam gvdangam jipa kun, hoo 
nulam bosnamv ngulug ao si haapa ku, hoo gvda soq doonbo nyi mwlwngv nulug 
agaho jiqpaq duku. 

10Hoggab hwdlo nulv Ijipt hoqgv leng yikho At Sw Swlw Sa-svlongam pwtwl 
xoodwb mvnam mam, hoo Jordon otuqho Amor nyi tulug lvpw at vnyiam Sihon 
nvla Og hiyam nulv twrkiq twrmal twrmnam mam, ngulv tapa paku. 

11Hoo ham tapa twqda kalam ngulug hangv hoxa kunum, hoo nulam dvqrwq dvb 
nyi haakam bo akjijaqkam doomanum, hoggab nulug Pwnbo At Sw, mwv doa 
aog hoo swcw niikumg Pwnbov. 

12Ho sija, At Swg eminho ngam dingr tvb, ngo nulam aya yaal nyinam hvb, nulv 
ngoqg abwg imiqkam aya mwwpa tvbv, hoo ngam mwwr cwk mvdwb muxnam 
loq ak jipe bv 

13ho nulv ngoqg abam la annam, ngoqg vbw-boram la any-bwrm mam, hoo 
bulug dvparam sig hoqgv ngulam ywwlin tayin hvl.” 

14Hoo nyi vnyiv mwnwn benum, “Ngulug swwgv sidwb nyijaqkam noqgab ngulv 
sij tayin! Ngulug soq nyinam sam no nyi asaqkam betam mabaloqkam, ho hwdlo 
At Sw gvda sam ngulam jiyikun ngulv nam ayal hoo noqg lvgab dengky jaqb nyij 
tayin.” 

15Ho mwn bulam oso lvgab pupum hoqgv sulu lvvgwb xempoq mvnum, hoggab 
mwnwg nammv bopamg sulu bviywrho mvtin tvl doonum, ho mwn sulu 
bviywrho doonum. 

16Hoo mwn bulam benum, “Diisw gvdab wno, ho maalo nulam ruqmin gvnbov 
wrwq kamyi nvp yv, hoo alo ruqmin gvnbo tulungv wkur maady deedib aal loum 
go kvsil doota. Ho kokwngam nulv nulug atwg lamtab wn ku.” 

17Nyega vnyiv mwnwn benum, “Noqg ngulam soq pagoq gab dingrwl benam 
sam ngulv nyimab nyiram. 

18Kaato, hwdlo ngulv gvda uraso haaikam, no soq nwlw sam ngulam noqg 
xempoq mvk pupum so hiqgab tvl doom laka, hoo noqg abam la annam, noqg 
vbw-boram la noqg ab tulug imiq dvparam soq uraso bookuml doog laka. 

19Ho noqg imiq nyi ak gon noqg nam hoqgv lamta ho lengl yvtwl, mwv siba 
loqkam, mwwg hijum gorgiam mwwg atwg dumpo ho haatayin, hoo ngulv pagy 
baqram. Hvbmabde noqg nam uraho doon boam hiyv ak gon alaq idaql meng 
baloqkam, mwwg hijum gorgiam ngulug dumpo so haatayin. 

20Hvbmabde no soq ngulug bon nyinam sam nyi asaqkam betam baloqkam, 
noqg ngulam dingrwl benam sam ngulv nyila kuram.” 

21Hoo mwn benum, “Nulug gomcwr bekjaqb hoq tulu ham nyim to.” Ho mwn 
bulam kanam kunum, hoo bulv wleq kunum. Hoo mwn nwlwngam pupumho 
hiqgab tvl apnum. 

22Bulv wknv diisw gvdab wknum hoo hoqho bulam ruqmin gvnbo tulungv wkur 
maady deedib aal loum go dooiyanum, hoo ruqmin gvnbo tuluhv lamta mwlwho 
meegaqnum hvbmabde meepa maanum. 

23Ho nyi vnyiv wkur kunum. Bulv diisw gvda hoqgv ipoq laikul pobungam 
rabpeq kunv Nunwg ko tuup Josuag dook ho haaknum, hoo bunyiam hoggv xeq 
nyiknum ham hog mwlwngam bunyiv mwam betamnum. 

24Hoo bunyiv Josuanvn benum, “Jvqtw jaqb At Sw gvdangam ngulug alaqlo jipa 
ku. Hoo hoq lvgab gvdaho doonbo nyi mwlwngv ngulam bosil, hang hol tvmdwrl 
doodu deen.” 

Josua 3 

Israelv Jordonam Rabdvnam 

1Ho ar komc gorab layil Sittim hoqgv wrab nyanum. Hoo mwv la Israelwg nyiilu 
mwlwngv, bulv Jordon ho wc kunum, hoo bulv pobungam rabdv maadab hoqho 
svmcw mvtwl dooiyanum. 

2Aal loumv wnya yukho saab tulungv svmcwb wpeq banv 

3hoo nyiilungam gaml jinum, “Nulug Pwnbo At Sw pvvb uddum mam Lebi nyub 
tulungv jool wgnam mam kaapa twqda kalam, ho nulug dook nyook hoqgv nulv 
lengtayin hoo ham wmin gvtayin. 

4Hvbsujaqkam nul gvla hoq pengko daayaram 2,000 kiubit gob aado mvto. Hoq 
ogumb hvvnwq maabv, nulv hogloq lamtab wta dvn ham nulv cengdwb, hoggab 
otuqho nulv soq lamtab wka maanum.” 

5Ho Josua nyiilungam benum, “Nulv atv atam garxaqto, hoggab aaram mam At 
Sw nulug pengko ho swrdorxeq bonam nyitayin.” 

6Hoo Josua nyub tulungam benum, “Pvvb uddum mam joorab layil nyiilug otuqb 
wgto.” Ho bulv pvvb uddum mam joorab layil hoo nyiilug otuqb wgnum. 

7At Sw Josuanvn benum, “Soolo ngo nam Israel nyi tulug kaagaho xinam gob 
mvtayin, ho ngo hoggub Mojes lvgab doobanam hvb, ngo noqg lvgab doobanam 
mam, bulam cengm tayin. 

8Hoo no nyub tulungam pvvb uddum mam jool wg mvdwb gaml jito, ‘Hwdlo nulv 
Jordon pobu iss sugurho haaikam, nulv hoqho biimab daqya tayin.’” 



420 

 

 
Nyishi 

© 2016 Bible society of India. 
 

 
 

 

9Hoo Josua Israelwg nyiilungam benum, “Soqb haato hoo nulug Pwnbo At Swg 
gomcwr tulu sam tato.” 

10Hoo Josua benum, “Swwl doonbo Pwnbov nulug pengko ho doodwn hvl nulv 
soq tulu sam cengtayin, hoo mwv nulug aga hoqgv Kanaan nyi tulungam, Hittait 
nyi tulungam, Hibitait nyi tulungam, Perijj nyi tulungam, Girgas nyi tulungam, 
Amor nyi tulungam, hoo Jebus nyi tulungam ruqpaq maab nyiram. 

11Kaato, swcwngam pwnbo At Swg pvvb uddum mam nulug otuqb Jordonb 
rapeq gvtayin. 

12Hoqgab sija nyob camleq vnyi hoqgv nyega loq ak-akwb nyob vxy hoqgv naato. 

13Hoo hwdlo swcw nvg atwg, At Swg pvvb uddum mam joon bo nyub tulug 
lvpiangv Jordon pobu ho dvlwq kalam, Jordonwg pobu iss tol doon boam 
tongngin mvtayin, hoo odum hoqgv iss tol bov olum daqtayin.” 

14Hoqgab hwdlo nyiilungv bulug tombu hoqgv lvvgwb lengla yukul nyiilug 
otuqb pvvb uddum mam nyub tulungam jool wg mvtwl Jordonam rabdwb 
nyiknum, 

15hoo xumk pirram Jordon ogumho jooc twqda kalam, hoo xumk pirram joon bo 
nyub tulug lvpiangv iss ho svmlwq kalam twqda (vly nvvd mood mwlwho 
Jordon pobungv bumda twqtwl doonum), 

16odum hoqgv tolwl doonbo issiv tongngo tvl doonum hoo issiv olum daqrabnv 
aado kiyo Jaretan bviywrho doonbo Adam bopam namgub daqcanum, hoo 
Araba la Al Sa-svlob tolbo iss cigkam tol kumanum. Hoo nyiilungv Jeriko kvdaqb 
rabknum. 

17Ho Israel nyi mwlwngv pwtw rwbw ko deelab nyob mwlwngv Jordonam 
robyum maady deedib, At Swg pvvb uddum mam joon bo nyub tulungv Jordon 
pobug pwtw ko deela ra lvpaho hwngkw jaqb daqya jinum. 

Josua 4 

Jordon hoqgv Mwwpa dvb Wlw Camleq Pwnyi 

1Hwdlo nyob tulungv Jordonam robyum yukho, At Sw Josuanvn benum, 

2“Nyob nyiilug vxy hoqgv nyega loq ak-akwb naag dvl camleq vnyi go naato, 

3hoo bulam gaml jijo ywl begamv, ‘Nyub tulungv biimab lvpia doqdu ko Jordon 
pobu ura hoqgv wlw loq camleq pwnyi go naato, hoo hoq tulu ham nulug lvgab 
joolin lengto hoo nulv soi hogloq ho doonu tayin hoqho wlw tulu ham joopto.’” 

4Ho Josua Israelwg nyiilug pengko hoqgv camleq vnyi go nyiingam goqnum, ho 
mwv nyob vxy hoqgv nyega ak-akwb xuqbwql xuqlinum. 

5Hoo Josua bulam benum, “Nulug Pwnbo At Swg pvvb uddum otuqb Jordon pobu 
pengkob wco to, hoo Israelwg nyiilug hoqgv ak-akwb nulv nyiicwr-cwrxiv 
gorbw ho wlw loq pwg-pwgab joom to, 

6ho hoqhv nulug pengko ho muxnam gob nyitayin. Hwdlo kokw moodam nulug 
ko tulungv tox tayin, ‘Hoggv yu soq wlw tulu soqg gon niqtuqkv?’ 

7ho nulv bulam betayin hwdlo At Swg pvvb uddum mam Jordon pobub joopeq 
yukho, issiv mwrpin sunum, ho Jordon pobu issiv tongngo tvl tomab doonum. 
Ho soq wlw tulu si Israelwg nyiilungam hoqg nyinam mam nwrba xaqb mwwpa 
mvtayin.” 

8Hoo Israelwg nyiilungv Josua hoggub gaml jinam hvb bulv nyiknum hoo At Sw 
Josuanvn benam hvbjaq, Israelwg nyiilug nyob hoolu hwd kalam go Jordon ura 
hoqgv wlw camleq pwnyi naalayil jool wgnum. Hoo bulv ham joolayil bulv 
hogloq ho doonu kunum hoqho joop kunum. 

9Hoo nyub tulug pvvb uddum mam jootwl daqk hoqgv Jordon ura hoqgv wlw 
camleq pwnyi go joolayil Josuag diidaqnamv soolo godab hoq tuluhv doodwn. 

10Hoggab Mojes Josuanvn gaml jiknam hoqhvb ho At Sw Josuanvn nyiilungam 
gamlam betam mvdwb jinam hvb, xumk pirram joon bo nyub tulungv hog 
mwlwngv nyiyum maady deedib Jordon ra lvpa daqyanum. Nyiilungv nyebia 
jaqb pobungam rabnum 

11hoo hwdlo nyiilungv robyum yukam, At Swg pvvb uddum mam joon bo nyub 
tulungv nyiilug otuqb wconum. 

12Reubenwg ko tuup tulungv hoo Gadwg ko tuup tulungv la Manasseg nyob papo 
gon bulam Mojesg betamnam hvb, nyob pan nanam mwx-mvaq tvl Israelwg 
nyiilug otuqb wco kunum. 

13Jeriko lywpa ho nyob padwb mwx-mvaq bov, At Sw agaho 40,000 go daqlinum. 

14Hoq aalho At Sw Josuanvn Israel nyi tulug kaagaho koijaqb xinam nyi gob 
mvnum, hoo bulv Mojesnvn hoggub modul swwnum hvbkalam nyiilungv Josuag 
swwnam bumpw ho bulv mwam modul swwnum. 

15Hoo At Sw Josuanvn benum, 

16“Xumk pirram joon bo nyub tulungam Jordon pobu ura hoqgv lvvgwb lengm 
dukun gaml jito.” 

17Ho Josua nyub tulungam, “Jordon hoqgv lvvgwb lengt ku hvl gaml jinum.” 

18Hoo At Swg pvvb uddum mam joon bo nyub tuluhv Jordon ura hoqgv lvvgwb 
lengknum, hoo nyub tulug lvpiangv ked pwtwho korlin kalam, Jordon pobu issiv 
lokta otuqho tocw hvb pobu sviyam ho issiv bwwr tvl tol wknum. 

19Otuq poolwg looyw aalho nyiilungv Jordon hoqgv lengknum, hoo bulv Jeriko 
dou-cagag Gilgal ho svmcw mvl doonum. 

20Hoo bulug Jordon hoqgv wlw pwyw leq pwnyig joonam mam Josua Gilgal ho 
diidaql ap kunum. 

21Hoo mwv Israel nyiilungam benum, “Hwdlo nulug ko tulungv bulug ab 
tulungam kokwngam tox baloqkam, ‘Hoggv yu soq wlw tulug niqtuqkv?’ 

22ho nulug ko tulungam nulv cengm tayin, ‘Israel nyiilungv soq Jordon pobub 
ked pwtw ho wnam hvb pobungam rabknum hvl betam tayin.’ 

23Hoggab nulug Pwnbo At Sw mwv Swlw Sa-svlongam pwtw dvb mvtwl ngul 
mwlwngam robyum mvnam hvb nulug Pwnbo At Sw Jordon pobungam pwtw 
dvb mvtwl nulam robyum mvnum, 

24ho At Swg alaq atornam mam swcw nvg nyiilu mwlwngam cengm dvb, ho 
nulug Pwnbo At Swn nulv nwrba gob bos tayin.” 

Josua 5 

Nitbo Hosiqkam Mux mvnam 

1Hwdlo dou-haagag Jordon gvdaho doonbo Amor nyi tulungv, hoo sa-svlo 
bviywrho doonbo Kanaan nyi tulug lvpw at tulungv At Sw Jordon pobungam 
pwtw dvb mvtwl Israel nyiilungam rapeq mvpa ku hvnam mam tapa twqtwl, 
bulug hangv hoxa kunum hoo Israel nyiilungam bos kunv vcwr gokam haakam 
dook maanum. 

2Hoq moodho At Sw Josuanvn benum, “Israel ko tuup tulungam lwnyi dvb mux 
mvdwb areqbo yoqc lo mvto.” 

3Hoqgab Josua areqbo yoqc naalayil Israel ko tuup tulungam Gibeat-haaralot ho 
mux mvknum. 

4Hoo Josua bulam mux mvnam si hvbaloqkam: Ijipt hoqgv lengk bo nyiilug 
nyega mwlwngam, hoo nyob palaqbo nyega mwlwngv deexa-rara lamta ho Ijipt 
hoqgv lengxo kokw so bulv siyum paku. 

5Ijipt hoqgv lengn bo nyiilungam mux mvknum, hvbmabde Ijipt hoqgv lengxo 
kokw so deexa-raraho ko bwwnam nyiilungam pepaql-mux mvmanum. 

6Hoggab Israel nyiilungv deexa-rara ho nyob akwb nyitwl vnyw campy gob wl 
doonum, ho nyob palaq tvl Ijipt hoqgv lengk bov siyum kunum, hoggab bulv At 
Swg benam mam tvjw maanum; wtw lyuminko la ngola biqminko gvdangam At 
Sw bulug ab tulungam jidwb dingr kunam mam, At Sw gvdangam bulam kaapa 
mvk maanum. 

7Ho bulug kwlib, bulug ko tulungam swwrab mvnam tulungam Josua pepaql-
mux mvnum. Hoggab bulam pepaql-mux mvma tanum, hoggab bulam lamta ho 
pepaql-mux mvmanum. 

8Hwdlo nyi mwlwngam mux mvnya tvl, bulv bulug svmcw dookho nyookho unv 
geema deedib doonum. 

9Hoo At Sw Josuanvn benum, “Ijipt hoqgv kac-kanyiaq kam soolo ngo nulug 
hoqgv darxaq pakun.” Hoo hoqgab soolo godab hoq nyookam Gilgal hvl emin 
goqdwn. 

Dut-dulul Kanaanho Dvtv Durum 

10Hwdlo Israel nyiilungv Gilgal svmcw ho doodu yikho, bulv Jeriko haapa ho 
hoqg poolwg aal camleq loopy ariyum ho Dvtv Durum dvnam mam dvrab 
kunum. 

11Hoo Dvtv Durum dvnam aalam duiyum kokw so, bulv gvda hoqgv dvs lengn 
boam opap kiilwq maanam wtwngam la vmbinam vcin mvl dvknum. 

12Hoo gvda hoqgv dvs lengn boam dvxo dvk aal loogwn hoqgv mannangv yaql 
kumanum. Hoo hoq gvjaq Israel nyiilu gab manna dook maanum, hvbmabde hoq 
vnyw ho bulv Kanaan gvda hoqg aaxy lengn boam dvknum. 

At Swg Sipaiyam Nyigbo Tulu 

13Hwdlo Josua Jeriko ho doodu yukho, mwwg vnyiqkv piorabnv kaanum, hoo 
kaato, nyega ak mwwg alaqho lyoqr orioqkam poobw tvl doqdu dvb kaapanum. 
Hoo Josua mwwg dookub wbnv mwam benum, “No ngul gab yv, ma ngulug 
ceebio ngvi yv?” 

14Hoo mwv benum, “Ma; hvbmabde ngo At Swg sipaiyam nyig bov hvl benum. 
Sija ngo haapa kun.” Hoo Josua mwwg nyuqm mam ked namgob pvxw tvl mwam 
xumnum, “Hoggv ngoqg bir at mwwg nyera gab bilwq de?” 

15Hoo At Swg sipaiyam nyig bov Josuanvn benum, “Noqg lvpia hoqgv noqg 
samtaqnan ham pipaqto, hoggab noqg doqdu ko nyook hv dvrwq dvn.” Hoo 
Josua bekjaqb nyiknum. 

Josua 6 

Jerikongv Yaqpianam 

1Sija Israel nyiilungam haam mvma dvb Jeriko haaga toggoqkam ura bvla 
lvvgam mutuml apnum. Nyi akjijaqkam lvvgwb lengmanum, hoo akjijaqkam 
urab haamanum. 

2Hoo At Sw Josuanvn benum, “Kaato, ngo Jerikongam la hoqg lvpw atam hoo 
nyob pvxbo nyi tulungam noqg alaqho jipa kun. 

3Nulv bopam mam daayob sooiyeq tayin, nyob panbo nyi mwlwngv bopam mam 
aal lok sooiyeq tayin. Hoq hvb nyil no aal loox go nyitayin. 

4Xumk pirr otuqb nyub kvn go yaap tvmwr vrrw hoqg mvnam tuuly kvn go jool 
wg mvto. Aalam kvn go, no bopam mam kvn kalam go daayob sooiyeq to, hoo 
nyub tulungam tuuliam miqm to. 

5Hoo hwdlo bulv tuuliam oyu go miqyikam, nulv tuuly miqnam mam tapa tayin, 
ho nyiilu mwlwngv vcjaqb sogoq tayin, hoo bopamg bvliv tabto yaqp tayin, hoo 
nyiilungv caatayin, ho nyiicwr-cwrxiv mwwg haabo poqtaqb bopam urab 
haanam haatayin.” 

6Hoqgab Nunwg ko tuup Josua nyub tulungam goqa nv hoo bulam benum, “Pvvb 
uddum mam joorabto hoo At Swg pvvb uddum otuqb nyub kvn go yaap tvmwr 
vrrw hoqg mvnam tuuly kvn kalam go jool wg mvto.” 

7Hoo mwv nyiilungam benum, “Otuqb wto. Bopam mam daayob sooiyeq to hoo 
sipai tulungam At Swg pvvb uddum otuqb wco mvto.” 

8hoo Josua nyiilungam gaml jinam jikjaqb, nyub kvn go yaap tvmwr vrrw hoqg 
mvnam tuuliam otuqb At Swg agaho miql wconum, hoq lvgab At Swg pvvb 
uddum mam jool wmin gvnum. 

9Sipai tulungv tuuly miqn bo otuqb wconum, hoo nyub tulungv tuuliam miqngin 
maab miqdu dvkho xumk pirram jool wgnum, hoq kokwb rvky bo tulungv rvkil 
wnum. 

10Hvbmabde Josua nyiilungam gaml jinum, “Hwdlo aalam ngo nulam sogoq 
goqto hvma deedib, nulv sogoq maabv, ho nulug yalam tapa mvmabv, ho nulug 
agam hoqgv kam gomcwr lengm mvmabv, hwdlo aalam ngo nulam sogoq tvk hvl 
betayin, ho nulv sogoq tayin.” 

11Hoqgab mwv At Swg pvvb uddum mam bopam ho aalam lok sooiyeq gvnum. 
Hoo bulv svmcwb wkurl ho aiyam svmcw ho doonum. 

12Ho Josua ar komc ho gorabnum, hoo nyub tulungv At Swg pvvb uddum mam 
joorabnum. 

13Hoo nyub kvn nv kvn go yaap tvmwr vrrw hoqg mvnam tuuliam jootwl At Swg 
pvvb uddum otuqb wconum, hoo tuuliam miqngin maab miqnum. Hoo sipai 
tulungv tuuly miqn bo otuqb wconum, hoo tuuliam miqngin maab miqdu dvkho 
At Swg xumk pirram jool wgnum, hoq kokwb rvky bo tulungv rvkil wnum. 

14Hoo aal loonyi dvb bulv bopam mam lok daayob sooiyeqnum, hoo bulv 
svmcwb wkur kunum. Hoq hvb bulv aal loox go nyinum. 

15Kvn aalho ar dooko koar-komar kalam bulv komc jaqb gorabnum, hoo aal loox 
hoq nyicwngam bopam mam kvn aalho lw-kvn go daayob sooiyeqnum. Hoq aal 
aro ho bulv bopam mam lw-kvn go daayob sooiyeqnum. 

16Hoo lw-kvn deen ho, hwdlo nyub tulungv tuuliam miqyikun, ho Josua 
nyiilungam benum, “Sogoq to, hoggab At Sw bopam mam nulam jipa ku. 

17Hoo bopam mam la hoqho doonbo mwlwngam At Sw twrkiq-twrmal twryum 
tayin. Meqjo bo Rahab la mwnwg namho mwnwg lvgab doonbo tulungv arongv 
swwl dootayin, hoggab ngulug mvqky-maqlam kanam kunam nyiilungam mwn 
kvsil ap jinum. 

18Hvbmabde nulv, atv atam mucu-mviyanam dupum-dvrab hoqgv aado to, ho 
nulv hoq mucu-mviyanam dupum-dvrab pam naab nyiloqkam, nulv Israelwg 
svmcwngam twrkiq-twrmal twrm dvb la hoq aoho vs-axaq kam haam dvb baqa 
tayin. 

19Hvbmabde rupam la hunam, hoo tamangam la yoqdwr hoqgv mvnam dupum-
dvrab pv At Sw gab dvrwqdvn; hoq tulu ham At Swg gumn uddumb haam tayin.” 

20Ho nyiilungv sogoqnum, hoo tuuliam miqnum. Nyiilungv tuuly miqnam mam 
tapa kalam twqda, nyiilungv vc loodab sogoqnum, hoo bvliv tabtol yaqp kunum, 
ho nyiicwr-cwrxiv mwwg haabo poqtaqb wnum, hoo nyiilungv bopam urab 
haanv, hoo bopam mam naareq kunum. 

21Ho lyoqr orioq lvgab bulv bopam hoqg doonbo nyega ge hoo nyem ge, anyo ge 
hoo akam ge, hvvb ge, sviya ge, hoo svdam ge mwlwngam twryumnum. 

22Hvbmabde gvdangam mvqky-maqlam mvnbo nyi vnyiam Josuanvn benum, 
“Meqjo bo nammwb wgdvl nulv hoggub mwnwn dingr kunam hvb, mwn nvla 
mwnwg namho doonbo dvparam boolin ta.” 

23Ho gvdangam mvqky-maqlam mvnbo yaapa vnyiv wknv Rahab nvla mwnwg 
abam la annam hoo vbw-boram la mwnwg dvparam boolin kunum. Hoo bulv 
mwnwg imiq nyi tulungam boolinum hoo bulam Israelwg svmcw lvvgho apnum. 

24Hoo bulv bopam mam la hoqho hog mwlw doon boam wm lvgab rampaq 
kunum. Hvbmabde rupam la hunam, hoo tamangam la yoqdwr mvnam dupum-
dvrab pam At Sw namlog gumn gob pvvknum. 

25Hvbmabde meqjo bo Rahab la mwnwg ab hoqg imiq dvparam hoo mwnwg 
gumn-ranam Josua ywwlin jinum. Hoo soolo namgub mwn Israel ura lo swwl 
doodwn, hoggab hiyam Josua Jeriko gvdangam mvqky-maqlam mvm dvb kanam 
kunam mam mwn bulam svkal kvsil ap jinum. 

26Josua hoq moodho dingbnv begamv, “Jeriko bopam sam mvdar bo nyi akam At 
Swg agaho beeg yin. “Soqg gwwl sam lokta mvrabo nyi akwg otuqcob ko tuup 
bwwnamv sitayin, hoo soqg toggoq tulungam mvnbog mwwg ko tuup honyangv 
sitayin.” 

27Ho At Sw Josua lvgab doobanum, hoo gvda mwlwho mwwg eminv yuupy 
kunum. 

Josua 7 

Israelam Ai Bopamho Mviyanam 

1Hvbmabde Israel nyiilungv mucu-mviyanam dupum-dvrab pam naama bvk hvl 
gaml jinam mam mvpianum, hoggab Judag nyob hoqgv Jera, Jerag hoqgv Jabdi, 
hoo Jabdig hoqgv Karmi, hoo Karmig ko tuup Akan, mucu-mviyanam dupum-
dvrab meeg naal wgnum. Hoo At Sw vc loodab Israelwg nyiilug aoho hang lengl 
ceekonum. 

2Dou-caga Betelwg, Bet-aben ogumho doonbo Ai gvdab, Josua Jeriko hoqgv nyi 
kanaml, hoo bulam benum, “Gvdangam wgdvl mvqky-maqlam mvta.” Hoo nyi 
tulungv wnv Aiyam mvqky-maqlam mvnum. 

3Hoo bulv Josua dookub wkur kunv hoo bulv mwam benum, “Nyiilu mwlwngv 
wma jaqkam alv, hvbmabde lwwyw vnyi maalo oum gob nyi loq wgdvl Aiyam 
nyob pajaqkam alv. Nyiilu mwlwngam tolo hentwr dvb caama kam, hoggab bulv 
anyo deen.” 

4Hoqgab 3,000 gob nyiilu hoqgv nyegangv wnum. Hvbmabde bulv Ai nyi tulug 
aga hoqgv xaal kenum, 

5hoo Aiywg nyi tulungv bulug nyi tulungam cammum leq ax gob mengnum hoo 
bulam Sebarim toggoq namgub ruqmin gvl hoo bulam yorn i-ha ko ho mengnum. 
Nyiilug hangv hoxa kunum hoo iss hvb nyiknum. 

6Ho Josua mwwg vjam puc tvl hoo mwv la Israelwg nyigbo tulungv ked namgub 
mwwg nyuqm mam, At Sw pvvb uddum agaho pvxw tvl ariyum namgub xuml 
doonum. Hoo bulug dumpo ho bulv diimwram toopup sunum. 

7Hoo Josua benum, “Oa, Pwnbo At Swa, Amor nyi tulug alaqho jilwq tvl ngulam 
twryum mvdwb, hoggub no soq nyiilu sam Jordon kvtin so boorab pakun? Ngulv 
Jordon kvtin gonho doodwb xumt maan mviyv! 

8At Swa, hoggv ngo beta yukun, hwdlo Israelv bulug ceebio tulug aga hoqgv bulv 
langkwb kikur yukun! 

9Hoggab Kanaan nyi tulu ngvla gvda so doonbo mwlwngv ham tapa tayin hoo 
ngulam gooyum tai hoo ngulug eminam swcw soqgv nyiim taiku. Hoo noqg 
koibo emin gab no hoggv nyitayukun?” 

Akanwg Nyic 

10At Sw Josuanvn benum, “Gorab to! Hoggab noqg nyuqm mam no ked ho pvxw 
dvn? 

11Israelv nyic nyipa ku; ngo bulam gaml jinam mam bulv daapo lwqpa ku; mucu-
mviyanam dupum-dvrab pam bulv naapa ku; bulv dvco paku hoo vmv paku hoo 
hoq tulu ham bulug atwg dupum-dvrab pengko ho ap paku. 

12Hoqgab Israel nyiilungv bulug ceebio tulug agaho daqnyi kumanum. Bulug 
ceebio tulug aga hoqgv bulv langkwb kikur duku, hoggab bulv twrdy ko pagoq 
ho haagab jaqb nyipa ku. Nulv mucu-mviyanam dupum-dvrab pam nulug 
pengko hoqgv twryum maady deedib, ngo nulug lvgab doonyiram. 

13Gorab to! Nyiilungam garxaq gvdwl hoo beto, ‘Aaram mam nulv atv atam 
garxaq suto; hoggab soq sib Israelwg Pwnbo At Sw bedo, “Israela nulug pengko 
hv mucu-mviyanam dupum-dvrab pv doodo. Nulug pengko hoqgv mucu-
mviyanam dupum-dvrab pam naapaq maady deedib nulug ceebio agaho nulv 
daqnyi ram.” 

14Hoqgab aaram mam nulam nyob hoolu hoolungam ogumb boonwq tayin. Hoo 
hiyvg hoolungam At Sw tak cinglin tayin hv ogumb hvvnwq tayin. Hoo hiyvg 
nyobam At Sw tak cinglin tayin hoqg imiq dvparv ogumb hvvnwq tayin. Hoo 
hiyvg imiq dvparam At Sw tak cinglin tayin hoqg nyiip-nyiipv ogumb hvvnwq 
tayin. 

15Hoo hiyv mucu-mviyanam dupum-dvrab pam naan boam mwam la mwwg 
doognam hog mwlwngam wm hoqgv partayin, hoggab mwv At Swg birnam 
pvvbam pvvb juqbo paku, hoo mwv Israel nyiilu gab al looda maanam nyipa 
kun.’” 

16Hoqgab Josua ar komc gorab laikul hoo Israel nyob hoolu-hoolungam ogumb 
hvvnwq mvnum, hoo Juda nyob hoolungam goqa col haamnum. 

17Hoo mwv Juda nyob hoolungam ogumb boanum, hoo Jerahait nyi tulungam 
goqanum. Hoo mwv Jerahait nyobam ogumb hvvnwq mvtwl nyiip-nyiipam 
goqnum, hoo Jabdinvn goqknum. 

18Hoo mwwg imiq dvparam nyiip-nyiipam ogumb hvvnwq mvnum, hoo Judag 
nyob hoolu hoqgv Jera, Jerag kov Jabdi, Jabdig kov Karmi, hoo Karmi ko tuup 
Akannvn naaknum. 

19Hoo Josua Akannvn benum, “Ngoqg ko, Israelwg Pwnbo At Swn yuunam mam 
jito hoo mwam paqnam mam jito. Hoo ngam sija betam to hoggv no nyipa kun; 
ngam vcwr gokam kvs maabv.” 

20Hoo Akan Josuanvn birwqnum, “Jvqtw jaqb Israelwg Pwnbo At Swn ngo ceekol 
nyic nyipa ku, soq sib ngo nyinum: 

21hwdlo ngo nyob pal naareqnam pengko hoqgv kangam albo Sinar hoqg kamt 
rumg, hoo rup lwwnyi sikil go, hoo hun beqnyia 50 sikil vgw gob kaapa yin, ho 
ngo hoq tulu ham kaabynv hoo naanum. Hoo kaato, hoq tulu ham ngoqg tombu 
urag kedho rup lvgab liitaql ap pan.” 

22Hoqgab Josua nyi pui baqnbo tulungam kanamnum, hoo bulv tombub xarnum; 
hoo kaato, hoqhv mwwg tombu uraho rup lvgab liitaq tvl doonum. 

23Hoo bulv hoq tulu ham tombu hoqgv naalin layil hoo bulv ham Josua gvla Israel 
nyiilug dookub baqanum. Hoo bulv ham At Swg agaho joopwl apnum. 

24Hoo Josua la Israel nyiilungv mwwg lvgab Jerag ko tuup Akannvn la rupam hoo 
kamtam hoo hun beqnyiangam, hoo mwwg ko tuup tulungam hoo nyem ko 
tulungam hoo mwwg hvvbam hoo svdam tulungam hoo sviyangam hoo mwwg 
tombu ho hog mwlw doognam mam naalinum. Hoo bulam bulv Akor Lywpa 
namgub boa kunum. 

25Hoo Josua benum, “Hoggab no ngulam vs-axaqkam baqanum? Soolo At Sw 
noqg aoho vs-axaqkam haam pakun.” Hoo Israel nyi mwlwngv wlw hoqgv 
mwam hurx kunum. Bulam bulv wm lvgab rampaq kunum hoo bulam wlw 
hoqgv hurx kunum. 

26Hoo soolo gob dooda daqdwb mwam hurn kunam wlwngv koijaq olum paaca 
tvl doodwn. Ho At Sw mwwg hang lengnam hoqgv lengngin kunum. Hoqgab 
soolo godab hoq nyook ham Akor Lywpangv hvl emin goqdwn. 

Josua 8 

Aiyam Mviya Kunam 

1Hoo At Sw Josuanvn benum, “Bos maabv hoo hang homabv. Gorab to, nyob 
palaqbo nyi tulungam boolayil, Aiyib wto. Kaato, Aiyig lvpw atam, hoo mwwg 
nyiilungam, mwwg bopam, hoo mwwg gvdangam, noqg alaqho jipa kun. 

2Hoo no Aiyam la hoqg lvpw atam Jerikongam la hoqg lvpw atam mvnam hvb 
mvtayin. Soq mood so nulv nyob pal naareqnam gumnam la hoqg tuun-
meengam nulv atv nulgab naareq tayin. Langk daiya ho bopam mam ceeko dvb 
tooiyal dooto.” 

3Hoqgab Josua la nyob palaqbo nyi tulungv Aiyib wrabnum. Hoo Josua 30,000 go 
nyob pvxwl paky bo tulungam xuqlinv aiho bulam kanam conum. 

4Hoo mwv bulam gaml jinum, “Kaato, bopam langk ho nulv ceeko dvb tooiya 
tayin. Bopam hoqgv aado jaqb wggin maabv, hvbmabde nul mwlwngv mwx-
mvaq tvl dooiya ta. 

5Hoo ngo la ngoqg lvgab dooba bo nyiilungv bopamb hvvnwq tayin. Hoo ngulv 
bulug aga hoqgv kikur tayin, hwdlo bulv otuqg nyinam hvb ngulam ruqmin 
gvtayin. 

6Hoo bulv ngulug kokwb ruqmin gvl bopam hoqgv vigo aado namgub ruqtayin. 
Hoggab bulv betayin, ‘Bulv otuqg kenam hvb ngul hoqgv ken kuba.’ Ho ngulv 
bulug agaho ketayin. 

7Ho nulv tooiyal doop peel hoo bopam mam naareq tayin, hoggab nulug Pwnbo 
At Sw bopam mam nulug alaqho jilwq tayin. 

8Hoo bopam mam nulv naareq kalam twqda, nulv bopam mam wm rwlwq tayin. 
Nulv At Swg gomcwr benam hvb nyitayin. Kaato, ngo nulam gaml jipa kun.” 

9Ho Josua bulam kanam namlinum. Hoo bulv tooiya ko nyook Aiyig dou-haaga 
daiya Betel gvla Ai pengko ho wknum, hvbmabde Josua hoq aiho nyiilug pengko 
ho doonum. 

10Josua ar komc gorab layil hoo mwv la Israelwg nyixa tulungv, hoo nyiilungam 
goqkum layil, Ai nyiilug agab wrabnum. 

11Hoo mwwg lvgab nyob palaqbo nyi tulungv bopam ogumb hvvnwq mingnum 
hoo Aiyig nyoodum daiya ho svmcw mvl doonum, ho bul gvla Ai pengko ho 
bwdw dwqa haqg doopeqnum. 

12Mwv 5,000 gob nyiam xuqlinum hoo bulam Betel gvla Ai pengkog dou-haaga 
daiyag bopam ho tooiya mvdwb apnum. 

13Hoqgab sipai tulungam bookuml apnum, bulug svmcw koi boam bopamg 
nyoodum daiya ho doomnum hoo rvky bo tulungam dou-haaga daiya ho 
doomnum. Hvbmabde Josua hoq aiho lywpa ho doonum. 

14Hoo Aiyig lvpw atv bulam kaapa kalam twqda, mwv la mwwg nyiilu mwlwngv, 
ho bopamg nyega tulungv nyebia jaqb nyob pak nyookam Araba daiya ho xuqlinl 
Israel nyiilungam nyob patab wnum. Hvbmabde mwam ceeko dvb bopamg 
langk daiya ho sipai tooiyal doonam mam mwv cengmanum. 

15Hoo Josua la Israel nyiilungv bulug agaho bulam bulv mviya pakbo mwwm dvb 
nyik-nyimaqnv hoo bulv deexa-rara gvda daiyab kenum. 

16Hoqgab bopam ho doonbo nyiilu mwlwngam lvkin gob goqkum layil, hoo bulv 
Josuanvn ruqmin gvnv bulv bopam hoqgv aadob wknum. 

17Ho Ai hoola Betel ho nyega akkam Israelam ruqmin gvtab wma bo doomanum. 
Bulv bopam mam ciqko peel Israelam ruqmin gvnum. 

18Ho At Sw Josuanvn benum, “Noqg alaqho nwwxongam Ai daiyab tuugab to, 
hoggab ngo Aiyam noqg alaqho jitayin.” Hoo Josua mwwg alaqho nwwxongam 
bopam daiyab tuugabnum. 

19Hoo Josuag alaqkv irabl bopamb tuugab kalam twqda, tooiyal doonbo 
nyiilungv bulug dook hoqgv nyebia jaqb xarnv bulv bopam urab haanv hoo ham 
naareq kunum. Hoo bulv nyebia jaqb bopam mam wm tolwqnum. 

20Hoqgab hwdlo Ai nyi tulungv langkwb kookur yin, kaato, bopam hoqgv wm 
mwkv doa aoho juuc kunum, hoo bulv taqg-loosaqb kedwb huqlw dook 
maanum, hoggab deexa-rarab kenbo nyiilungv bulam ruqmin gvnbo tulungam 
tobkur nyob pvrwq kunum. 

21Hoo hwdlo Josua la Israel mwlwngv kaaknamv tooiya bo nyiilungv bopam 
mam naareql hoo wm pvrlwq tvl wm mwkv doa aoho juucanam mam kaapa 
yikho, ho bulv tobkur kunv Ai nyi tulungam mengnum. 

22Hoo bopam taqc ho yvnbo tulu hvvkam bulam mengnum, ho bulv Israel nyi 
tulug pengko doonum, ho bulam taqg-taqsaqb doqyum kunum. Hoo Israelv 
bulam akjijaqkam kelin mvma dvb mingtwrnum. 

23Hvbmabde bulv Aiyig lvpw atam tordwb nootu layil mwam Josua dookho 
boanum. 

24Hwdlo Israelv lyoqr orioq hoqgv bulam ruqmin gvnbo Ai nyi tulungam akam 
ge hoo anyo ge deexa-raraho mingyum peel, mwlw Israel nyiilungv Aiyib 
wkurnv lyoqr orioq hoqgv bulam mengnum. 

25Hoo hoq aalho nyem-nyegab Ai nyi tulungam mengnamv 12,000 go. 

26Hvbmabde Josua mwwg alaqho nwwxongam Aiyam twrkiq-twrmal twryum 
maady deedib mwv tuugab tvl doodunum. 

27Israel nyiilungv bopam hoqgv nyob pal naareqnam dupum-dvrab pam la tuun-
meengam arongam At Swg gomcwram Josuag gaml jik jaqb bulv naareql 
naanum. 

28Ho Josua Aiyam wm parpaqnum hoo hoqham nwrba gob mui olum gob 
mvknum, hoqhv soolo godab doodwn. 

29Hoo Aiyig lvpw atam svvn ho mwv ariyum namgub paqyinl apnum. Hoo 
doonyiv haata yukho, Josua gaml jitwl bulv mwwg svmangam naapoq layil 
bopamg haagag toggoqho joop tvl hoo hoq aoho koi jaqb wlwngv paataml 
apnum, hv soolo godab daqdwn. 

Josua Pvvb Birnam mam Mvdarnam 

30Hoq moodho Josua Ebal Puutu ho Israelwg Pwnbo At Sw gab yugw ak mvnum, 

31At Swg nyera Mojes Israel nyiilungam gaml jinam hvb nyiknum, Mojes Pvvb 
Kitap ho hvl xeqpnum, “Alaq hoqgv yoqdwr lvgab wlw taqlin maanam wlw yugw 
ak mvtayin.” Hoo hoqho At Sw gab boyuqnam akiam jitayin hoo swrso pwr 
akiam jitayin. 

32Hoo hoqho Israel nyiilug kaagaho Mojesg pvvb xeqpnam ham, mwv wlw aoho 
xeqpnum. 

33Hoo At Swg nyera Mojes otuq jaqb gaml, Israel nyiilungam lvqc cil benum hvb, 
Israel nyi mwlwngv, nyoodo nyi ngvla nyiidub ko bwwnamv, bulug nyigbo tulu 
ngvla, bulug nyegam bo tulug papo gon Gerijim Puutu ho hoo papo gon Ebal 
Puutu ho, Lebi nyub tulug hiyv At Swg pvvb uddum joon bov hulu agag daqnum. 

34Hoo hoq kokwb Pvvb Kitap ho xeqp kunam lvqcam la beenam pvvb gomcwr 
tulungam poory reelinum. 

35Ho bulug pengko doonbo nyem tulug pagoqkam, hoo ko anyo tulug pagoqkam, 
hoo nyoodo nyi tulug pagoqkam, Mojesg gaml jinam gomcwram, Josua Israelwg 
hookum ko pengko ho akkam poory riyum maab poory jinum. 

Josua 9 

Gibeon Nyi Tulungv Xaalyonam 

1Jordon lvvg ho doonbo diisw gvda gvla Koibo Sa-svlo soiyoqg haapa hoqgv 
Lebanon namgub gvda doonbo Hittait nyi tulug, Amor nyi tulug, Kanaan nyi 
tulug, Perijj nyi tulug, Hibitait nyi tulug, hoo Jebus nyi tulug lvpw at tulungv ham 
tapa kalam twqda, 

2bulv maqkin gob nyil Josua nvla Israelam ceekol nyob padwb lvkin gob 
hookumnum. 

3Hvbmabde hwdlo Gibeon ho doonbo nyi tulungv, Josua hoggub Jerikongam la 
Aiyam nyinam mam tapa tvl, 

4bulv bulam surjaqb dvs-twwsam mwx-mvaqnum hoo paceq-paiyeqbo tuila 
vjam bulug svdam tulungam koomnum, hoo vpin pinguqkam la paceq-paiyeq 
dvb hamnam mam gvmnum, 

5puceq-puiyeq bo samtaq nanam bulug lvpia ho gvnum, hoo paceq-paiyeq bo 
vjam bulv koonum. Hoo bulug dvs-twwsam sengkuq-sengraq mvnum. 

6Hoo bulv Josua dookub Gilgal svmcwb wnum hoo mwam la Israel nyiilungam 
benum, “Ngulv aado gvda hoqgv haai kun, hoqgab sija ngulug lvgab pvvb birnam 
loq mvtbv.” 

7Hvbmabde Israel nyiilungv Hibait nyi tulungam benum, “Nulv ngulug pengko si 
doodo; hvnyiloqkam hoggab ngulv nulug lvgab pvvb birnam mam mvtayin?” 

8Bulv Josuanvn benum, “Ngulv noqg nyera tulungv.” Hoo Josua bulam benum, 
“Nulv hiyv? Hoo nulv hogloqkv haai yin?” 

9Bulv mwam benum, “Noqg nyera tulungv aado gvda hoqgv haai yin, hoggab 
noqg Pwnbo At Swg emin gab haai yin. Hoggab Ijipt ho mwwg hog mwlw nyinam 
mam, ngulv mwwg puiyam tapa paku, 

10hoo Jordon lvvg alo Astarot ho doon boam, mwv hoggub Amor lvpw at vnyiam, 
Hesbonwg lvpw at Sihonnvn la Basanwg lvpw at Ognvn nyiknam mam tapanum. 

11Hoqgab ngulug nyiixa tulu ngvla ngulug gvdaho doonbo nyi mwlwngv ngulam 
benum, ‘Dvs-twws baqlayil nyiody bog dvl nulam kvvrwq taak hvl ngulam 

bilwqnum, “Ngulv noqg nyera tulungv. Kv sija, ngulug lvgab pvvb birnam mam 
mvtbv.” ’ 

12Si ngulug wtwngv. Hwdlo ngulv ngulug nam hoqgv nyiody boorab yukho raab 
og xiqdwb baqlayil noqg dookub wgnum, hvbmabde, sija kaato, hoqhv sengkuq-
sengraq paku. 

13Soq vpin yooxaq tulu sam nit dvb ngulv twws pwlwql baqnum, hoo kaato, sija 
hoq tuluhv buqc paku. Hoo soq vjam tulu sam la samtaqnan tulu si ngulug nyiody 
bogam gab xuul nyapa kun.” 

14Hoqgab nyi tulungv bulug dvs-twwsam mee naanum, hvbmabde At Swn 
tomswr-honynam mam taka maanum. 

15Hoo Josua bulug lvgab swrsob dood bvla swrsob doom dvb hvl pvvb birnam 
mam bulug lvgab pvvb mvknum, hoo nyi tulungam nyigbo tulungv bulam dingr 
jiknum. 

16Bulv bulug lvgab pvvb birnam mam mvxo tvl aal loum kokw so bulv tapa 
kunamv bulv bulug door-doopw gob la bulug pengko ho doonbo nyi tulu gob 
tapa kunum. 

17Hoo Israel nyiilungv wrab kunv bulug bopam tuluho aal loum deen ho wc 
kunum. Ho bulug bopam tuluho Gibeon, Kepira, Beerot, hoo Kiriat-jearim nyi 
tulungv doonum. 

18Hvbmabde Israel nyiilungv bulam nyob pamanum, hoggab nyi tulungam 
nyigbo tulungv Israelwg Pwnbo At Swg emin ho bulam dingr jiknum. Ho nyigbo 
tulungam nyi tulungv ceekol budum-bvram jabnum. 

19Hvbmabde nyi tulungam nyigbo tulungv benum, “Israelwg Pwnbo At Swg 
emin ho ngulv bulam dingr jipa kun, hoqgab sija ngulv bulam alaq idaq dvb 
nyikma. 

20Soq sam ngulv bulam nyitayin: bulam swwl doom to, hvbma baloqkam hang 
lingtwrnamv ngulug aoso haatayin, hoggab ngulv bulam dingr jiknum.” 

21Hoo nyigbo tulungv bulam benum, “Bulam swwm to.” Ho bulv Israelwg nyiilu 
gab wsw paiya jinbob la iss bwiya bob nyiknum, bulam nyigbo tulungv bek jaqb 
nyinum. 

22Josua bulam goqkumnum, hoo bulam mwv benum, “Hoggub nulv ngulam 
xaalyo lyopaql begamv, ‘Nulv ngulug pengko si dootwl,’ hoggab nulv aado hoqgv 
haai yin hvl ngulam benum? 

23Hoqgab sija nulam beepa kun, hoo nulug nyi tuugin nywywngam hog akkam 
dooram hvbmabde ngoqg Pwnbog namlo ho nyera akwb nyitwl wsw paiya 
jinbob la iss bwiya bob nyitayin.” 

24Bulv Josuanvn birwqnum, “Noqg Pwnbo At Swg mwwg nyera Mojesnvn gaml 
jil begamv soq gvda sam nam jitayin hoo gvdaho doonbo nyi mwlwngam 
twryum tayin hvnam mam, noqg nyera tulungam ngulv tapa kunum—hoqgab 
ngulv ngulug swwgam vc looda bosnum nulug haagam gab hoo soq sam 
nyiknum. 

25Hoo sija, kaato, ngulv noqg alaqho dood kun. Hoggv noqg kvvlwq dvb al dvb 
noqg kaagaho ngulam nyin nwwdwn, ham nyin to.” 

26Hoqgab mwv bulam soq sam nyij kunum hoo bulam Israel nyiilug alaq hoqgv 
ywwlinum hoo bulam bulv mengmanum. 

27Hvbmabde Josua bulam nyiilu gab wsw paiya jinbob la At Swg yugw gab iss 
bwiya bob swwm kunum, hoqgab soolo aal namgub At Swg xumdwb xuqlin ko 
nyookho bulv bon nyil doodwn. 

Josua 10 

Doonyiv Biimab Doonam 

1Jerusalemwg lvpw at Adoni-jedek, Josua hoggub Ai bopam mam naareql hoo 
ham twrkiq-twrmal twryumnam mam, ho Aiyig lvpw at tulungam, Jeriko lvpw 
at tulungam mvnam mam, hoo hoggub Gibeon ho doonbo nyi tulungv Israel 
lvgab swrsob doobam dvb pvvb mvnam mam tapa kalam twqda, 

2mwv vc loodab bosnum, hoggab Gibeon hv koibo xinam bopam ak gob nyinum, 
hoo hoqhv Aiyam vigo koi yaanam, hoo hoqg nyi tulungv nyob pvxwl nyob paky 
bo tulungv. 

3Hoqgab Jerusalemwg lvpw at Adoni-jedek Hebron lvpw at Hohamnvn, Jarmut 
lvpw at Piramnvn, Lakiswg lvpw at Japianvn, hoo Eglonwg lvpw at Debirnvn nyi 
kanaml begamv, 

4“Ngam haag dvl hoo ngam svka tvbv, hoo Gibeonam nyob patuj. Hoggab bulv 
Josuanvn la Israel nyiilug lvgab swrsob doodwb pvvb mvpa ku.” 

5Ho Amor nyi tulug lvpw at ang-gv, Jerusalem gv lvpw atv, Hebronwg lvpw atv, 
Jarmutwg lvpw atv, Lakiswg lvpw atv, hoo Eglonwg lvpw atv, bulug sipaiyv lvkin 
gob hookum nv Gibeonam ceekol nyob padwb svmcw muiyum tvl doog kunum. 

6Hoo Gibeonwg nyi tulungv Josuag svmcw dook Gilgal ho nyi kanam tvl begamv, 
“Noqg alaqkv noqg nyera tulungam svka maab doonu maabv. Ngulug dookub 
nyebia jaqb haal dvl hoo ngulam ywwlin tvb hoo ngulam svka tvb, hoggab diisw 
gvdaho doonbo Amor lvpw at tulungv lvkin gob ngulam ceekol nyob pata do.” 

7Hoqgab Josua Gilgal hoqgv mwv la mwwg lvgab nyob palaqbo nyiilungam la 
atorb nyob paky bo nyiam boolayil wnum. 

8Hoo At Sw Josuanvn benum, Bulam bos maabv, hoggab noqg alaqho bulam ngo 
jipa kun. Bulug nyi akjijaqkam noqg agaho dvqrwq nyoram.” 

9Hoqgab Josua nyebia jaqb Gilgal hoqgv ai yupw wnv Gibeon ho soolwqnum. 

10Hoo Israel nyi tulug agaho At Sw bulam mwwdar-mwwpar mvma dvb mvnum, 
ho hiyv bulam Gibeon ho vc loodab jwwnum hoo bulam Bet-horon namgub 
ruqcanum hoo bulam Ajeka la Makkeda namgub mengnum. 

11Hoo bulv Israel nyi tulug aga hoqgv keknum, bulv hwdlo Bet-horon namgub 
keca yukho, At Sw doa toloqkv wlw hwdbo nyodo taa-ngam hol mvnv bulam 
Ajeka namgub hoiyaq mvnum, hoo bulv siknum. Israel nyiilungv lyoqr orioq 
hoqgv mengnam mam koi yaab bulam nyodo taa-ngv hoxnum. 

12Hwdlo At Sw Amor nyi tulungam Israelwg ko tuupwg alaqho jilwq yuk hoq 
aalwg hoq moodho Josua, mwv Israel nyi tulug agaho benum, “Doonyi no Gibeon 
ho biimab dooiya to, hoo pool no, Aijalon gv Lywpa ho dooiya to.” 

13Hoo bulug ceebio tulungam bulv ree daqnam gob, doonyiv biimab doonum, 
hoo poolv kam biimab doonum. Soq sam Jasarwg kitap xeqp maap nvi yv? 
Doonyiv doa lvpa ho biimab doonum hoo aal loog taqp namgob nyebiab haamab 
doonum. 

14Hoq aal hvb nywywngam otuqho nyika maanum, hoggab At Sw nyi akwg 
benam yalam tanum, ho At Sw Israelwg nyiilu gab nyob panum. 

15Hoqgab Josua la mwwg lvgab wba bo nyi mwlwngv Gilgal svmcwb wkur 
kunum. 

Amor Lvpw At Angngam Mengknam 

16Soq lvpw at ang si bulv atv kela yukul Makkeda lwwpwq ho kvsil doonum. 

17Hoo ham Josuanvn betamnum, “Lvpw at angngam kaapa paku, bulv Makkeda 
lwwpwq vv kvsil doodo.” 

18Hoo Josua benum, “Lwwpwqg ungngam wlw pwt boloq duqg dvl duqtum to 
hoo ham nyi loq rvkil daqg mvto, 

19hvbmabde nulv atv hoqho doodu maabv. Nulug ceebio tulungam ruqmin gvto; 
bulam kaol rvky bo tulungam mengto. Bulam bulug bopam ho haam mvmabv, 
hoggab nulug Pwnbo At Sw bulam nulug alaqho jilwq pakun.” 

20Ho Josua la Israelwg ko tuup tulungv bulam mingtwr twrxa dvb mengnum, hoo 
bopam tulug gurum uraho boumnam mwlwngam mengnum, 

21ho Josuag nyiilungv Makkeda svmcw ho cum-cumb haaknum. Nyi akjijaqkam 
Israel nyiilungam ceekol agam goomanum. 

22Ho Josua benum, “Lwwpwq ungngam ngurkoq gvdwl hoo lvpw at angngam 
lwwpwq hoqgv ngoqg dookub boa to.” 

23Hoo bulv hvb nyiknv, hoo Jerusalemwg lvpw atam, Hebronwg lvpw atam, 
Jarmutwg lvpw atam, Lakiswg lvpw atam, hoo Eglonwg lvpw atam mwwg 
dookub soq lvpw at ang sam lwwpwq hoqgv boa jinum. 

24Hoo hwdlo soq lvpw at tulu sam Josua dookub boa yukho, Josua Israel nyi 
mwlwngam goqkumnum hoo mwwg lvgab wbal nyob pagbo mwlwg peelo bo 
akam benum, “Ogumb hvvnwq to; noqg lvpiangam soq lvpw at tulug lwwpo so 
caadaq to.” Ho bulv ogumb hvvnwqnv bulug lvpiangv lvpw at tulug lwwpo ho 
caadaqnum. 

25Hoo Josua bulam benum, “Bos maabv ho hang homabv; ator to hoo haakam to. 
Hoggab hiyv nulam ceekol nyob pan boam At Sw nulug ceebiongam laqm-baqm 
tayin.” 

26Hoo kokw ho Josua bulam mengnum hoo bulam sidwb mengnum, hoo mwv 
bul angngam svvn tuluho paqyinl apnum. Hoo bulam svvn ho bulv ariyum 
namgub paqyinl apnum. 

27Hvbmabde doonyi haata yukho, Josua gaml jitwl bulug svmangam joopoq layil 
bulam bulug kvsil dook lwwpwq ho joolwq kunum, hoo bulv lwwpwq gambam 
wlw lvgab ngurtumnum, hoqhv soolo godab doodwn. 

28Mekkedangam Josua hoq aal dara ho mviya kunv, hoo hoqg lvpw atam lyoqr 
orioq hoqgv mengnum. Mwv nyi mwlwngam twryumnum; mwv nyi akkam 
doom mvmanum. Hoo Jerikog lvpw atam mvnam hvb mwv Makkedag lvpw atam 
mengnum. 

Nyooko Kanaan Gvdangam Naareqnam 

29Ho Josua la Israel nyi mwlwngv Makkeda hoqgv wpeq layil Libna gvdab 
haanum hoo Libnangam ceekol nyob panum. 

30Hoo At Sw hoqg gvdangam la hoqg lvpw atam Israel nyi tulug alaqho jilwq 
kunum. Hoo mwv lyoqr orioq hoqgv hoqg lvpw atam la nyi mwlwngam 
mengnum, mwv nyi akkam doom mvmanum. Hoo mwv Jerikog lvpw atam 
mengnam hvb hoqg lvpw atam mengnum. 

31Ho Josua la Israel nyi mwlwngv Libnab wpeq layil Lakis gvdab haanum hoo 
Lakisam naareqnum hoo ham ceekol nyob panum. 

32Hoo At Sw Lakisam Israel nyi tulug alaqho jilwq kunum, hoo mwv loonyi aalho 
ham naareq kunum hoo mwv lyoqr orioq hoqgv Libnangam mvnam hvb nyi 
akkam doom mvma dvb mengnum. 

33Ho Gejerwg lvpw at Horam Lakis sam svka taab haanum. Hoo Josua hoqg lvpw 
atam la mwwg nyiilungam akkam doom mvma dvb mengnum. 

34Ho Josua la Israel nyi mwlwngv Lakis wpeq layil Eglon gvdab haanum. Hoo 
bulv ham naareqnum hoo ham ceekol nyob panum. 

35Hoo bulv ham hoq aalho naareq kunum, hoo lyoqr orioq hoqgv mengnum. Hoo 
mwv Lakis sam mvnam hvb hoq aalho nyi mwlwngam twryum kunum. 

36Ho Josua la Israel nyi mwlwngv Eglon hoqgv Hebronwb wnum. Hoo bulv ham 
nyob panum 

37hoo ham naareq kunum hoo lyoqr orioq hoqgv hoqg lvpw atam la pamda 
tulungam, hoo hoqg nyiilungam mengnum. Eglonnvn mengnam hvb mwv nyi 
akjijaqkam doom mvmanum, hoo nyiingam la hoqham twrkiq-twrmal 
twryumnum. 

38Ho Josua la Israel nyi mwlwngv Debir wkurnv ham ceekol nyob panum 

39hoo mwv hoqg lvpw atam la hoqg pamda tulungam naareq kunum. Hoo bulv 
bulam lyoqr orioq hoqgv nyi mwlwngam twryumnum; mwv akjijaqkam doom 
mvmanum. Hebronam la Libna lvpw atam mvnam hvb mwv Debirg lvpw atam 
mengnum. 

40Hoqgab Josua diisw gvdangam hoo Negeb gvdangam hoo haapa nyookam hoo 
puutu-hulu gvdangam naareq kunum hoo hoqg lvpw at tulungam mengnum. 
Israelwg Pwnbo At Sw gaml jinam hvb, mwv saql doonbo nyi akjijaqkam doom 
mvmab twryum kunum. 

41Hoo Kades-barnea hoqgv meng rablayil Gaja namgub bulam mengnum, hoo 
Gosen gvda hoqgv Gibeon namgub mengl kunum. 

42Hoo Josua lvkin cwqnyi ho soq lvpw at tulu sam bulug gvdangam naareq 
kunum, hoggab Israelwg Pwnbo At Sw Israel gab nyob panum. 

43Ho Josua la Israel nyi mwlwngv mwwg lvgab Gilgal svmcwb wkur kunum. 

Josua 11 

Kanaan Nyoodum Gvdangam Naareqnam 

1Hwdlo Hajorwg lvpw at Jabin sam tapa yin, mwv Madonwg lvpw at Jobab 
dookub, hoo Simrong lvpw at dookub, hoo Aksap gv lvpw at dookub nyi 
kanamnum, 

2hoo nyoodum daiyag diisw gvdag lvpw at tulu dookub, hoo Cinnerotwg nyooko 
daiya Araba, hoo haapa gvdab, hoo dou-haagag Napot-dor namgub, 

3ho dou-caga haagag Kanaan nyi tulungam, Amor nyi tulungam, Hittait nyi 
tulungam, Perijj nyi tulungam, hoo diisw gvdag Jebus nyi tulungam, hoo Mijpa 
gvda urag Hermon hoqg Hibitait nyi tulungam, nyi kanamnum. 

4Hoo bulv bulug sipai tulu lvgab lengnum, bulug sipaiyv vcjaqb koinum, hoqhv 
sa-svlo sugurg xuqx hvb mvqlwnum, bulug svpur rvla ceriotv naleqnum. 

5Hoo soq lvpw at tulu si maqkin gob Israelam nyob padwb nyibnv bulv lvkin gob 
Merom iss kucw ho svmcw mvl doonum. 

6Hoo At Sw Josuanvn benum, “Bulam bos maabv, hoggab aaram mam soq mood 
so Israel nyiilungv bul mwlwngam mengm dvb ngo jitayin. No bulug svpur 
tulungam xikum-xilum mvtayin hoo bulug ceriot tulungam wm lvgab rampaq 
tayin.” 

7Hoqgab Josua la mwwg nyob pvxwl nyob paky bo nyi tulungv Merom iss kucw 
ho bulam haqma paqb nyob panum hoo bulam bulv munyiub kunum. 

8Hoo At Sw bulam bulug Israelwg alaqho jiknum, ho bulam mengnum hoo bulam 
Koibo Sidon gvla Misrepot-maim namgub, hoo dou-caga daiyag Mijpe Lywpa 
namgub ruqmin gvnum. Hoo bulam bulv mengnum, hoo mwv nyi akjijaqkam 
doom mvmab mingtwrnum. 

9Hoo At Sw hoggub benum hvb Josua bulam mvnum: mwv bulug svpur tulungam 
xikum-xiluml mvnum hoo bulug ceriot tulungam wm rampaqnum. 

10Hoo Josua wkur banv hoq moodho Hajoram naareqnum hoo hoqg lvpw atam 
lyoqr orioq hoqgv mengnum, hoggab otuqho Hajor hv mwlwg lvpw-hatiam atorl 
koi yaanum. 

11Hoo lyoqr orioq hoqgv hoqho doonbo nyi mwlwngam bulv mengnum, bulam 
twryum kunum; saql doonbo akkam dook maanum. Hoo mwv Hajoram wm 
lvgab rampaqnum. 

12Hoo soq mwlw bopam tulu sam la hoqg lvpw at tulungam Josua naareqnum, 
hoo lyoqr orioq hoqgv bulam mengnum, At Swg nyera Mojesg gaml jik jaqb 
bulam twryum xaanum. 

13Hvbmabde Israel nyiilungv diisw gvdaho doonbo bopam tulungam wm 
rampaq maanum; Hajor arongam Josua wm rampaqnum. 

14Hoo soq bopam tulu soqg nyob pal naareqnam dupum-dvrab pam la tuun-
meengam Israel nyiilungv naanum. Hvbmabde bulv nyi mwlwngam lyoqr orioq 
hoqgv bulam twryum maady deedib mengnum, hoo bulv akkam saql doon boam 
apaq maanum. 

15At Sw hoggub mwwg nyera Mojesnvn gaml jinum, ho Mojes Josuanvn gaml 
jinum, hoo Josua hvbjaq nyiknum. At Sw Mojesnvn gaml jinam mam mwv akkam 
nyimanam doomanum. 

16Hoqgab Josua gvda mwlwngam naaknum, diisw gvdangam hoo Negeb 
mwlwngam hoo Gosen gvdangam la haapa nyookam hoo Arabangam la Israelwg 
dook diisw gvdangam la haapa nyookam naaknum 

17Seir daiya ho daqlin bo Halak Puutu hoqgv naalayil Hermon Puutu akog 
Lebanonwg Baal-gad Lywpa namgub naaknum. Hoo mwv soq gvda tulug lvpw 
at tulungam naareqnum hoo bulam jwwl-pal bulam sidwb mengnum. 

18Josua soq lvpw at tulug lvgab nyob panum. 

19Gibeon ho doonbo Hibait nyi tulungam apaq tvl, bopam akkam Israel nyiilug 
lvgab swrsob doobam dvb pvvb mvmanum. Bulv soq bopam tulu sam nyob pal 
naaknum. 

20Hoggab At Sw soq nyi tulug hangam kamtwr dvb mvgam gab bulv Israel 
nyiilungam nyob paky dvb mwwnum, ho bulam aya mwwpa maadwb nyob pam 
layil twryum mvdwb At Sw Mojesnvn gaml jiknum. 

21Hoo Josua hoq moodho haalayil Anakim nyi tulungam diisw gvda hoqgv, 
Hebron hoqgv, Debir hoqgv, Anab hoqgv, hoo Judag diisw gvda hoqgv 
twryumnum. Josua bulam la bulug bopam tulungam twrkiq-twrmal twryum 
kunum. 

22Israel nyiilug gvdaho Anakim nyiv akkam dook maanum. Hvbmabde anyo go 
mee Gaja ho, Gat ho, hoo Asdod ho doonum. 

23At Sw Mojesnvn agam goonam hvb Josua gvda mwlwngam naaknum. Hoo 
Josua ham Israel nyi tulug nyob-nyobam xibwql xilin jitwl gumn naam kunum. 
Hoo gvdangv nyob pakmab doonu kunum. 

Josua 12 

Lvpw At Tulungam Mojesg Mviyanam 

1Soq gvda tulu soqg lvpw at tulungam Israel nyiilungv bulam mviya tvl hoo 
Jordon dou-caga daiyag bulug gvdangam gumn naanum, hoqhv Arnon Lywpa 
hoqgv Hermon Puutu namgub, ho dou-haagag Araba gvda mwlwngam: 

2Hesbon ho doonbo Amor nyi tulug lvpw at Sihonnvn, hiyv Aroyer hoqgv Arnon 
Lywpa vrr namgub, hoo Jabbok pobu ra lvpa hoqgv Ammon nyi tulug gvda vrr 
namgub, hoo Gilead gvda papo gon, 

3hoo Araba hoqgv dou-cagag Cinnerot Sa-svlo namgub, hoo Bet-jesimot 
daiyangam, Araba Sa-svlongam, Al Sa-svlongam, nyooko daiyag Pisga puutu 
gunum-gvnam gvdangam; 

4hoo Astarot la Edrei ho Repaiyam hoqgv boumnam Basanwg lvpw at Og 

5hoo mwv Hermon Puutu hoqgv Saleka hoo Basan gvda mwlwngam hoo 
Gesurait gvla Maakat nyi tulug gvda vrr namgub, hoo Gilead gvda papo gonwg 
Hesbonwg lvpw at Sihonwg gvda vrr namgub pvvb bwwl doognum. 

6At Swg nyera Mojes la Israel nyiilungv bulam mviya kunum. Hoo At Swg nyera 
Mojes, Reuben nyi tulungam la Gad nyi tulungam hoo Manasseg nyob papo gon 
bulug gvdangam gumn naam kunum. 

Lvpw At Tulungam Josuag Mviyanam 

7Hoo soq gvda tulu soqg lvpw at tulungam Josua la Israel nyiilungv bulam Jordon 
dou-haaga daiyaho mviyanum, hoqhv Lebanonwg Lywpa Baal-gad hoqgv Halak 
Puutu namgub, hogloq hv Seir namgub caanum (hoo Josua bulug gvdangam 
Israel nyob tulungam jibwq tvl gumn naamnum, 

8diisw gvdangam, haapa gvdangam, Araba gvdangam, puutu gunum-gvnam 
gvdangam, deexa-rara gvdangam, hoo Negeb gvdangam, hoqgv Hittait nyi tulug 
gvdangam, Amor nyi tulug gvdangam, Kanaan nyi tulug gvdangam, Perijj nyi 
tulug gvdangam, Hibitait nyi tulug gvdangam, hoo Jebus nyi tulug gvdangam 
naanum): 

9Jerikog lvpw at akam; Betel bviywrho doonbo, Aiyig lvpw at akam; 

10Jerusalemwg lvpw at akam; Hebronwg lvpw at akam; 

11Jarmutwg lvpw at akam; Lakiswg lvpw at akam; 

12Eglonwg lvpw at akam; Gejerwg lvpw at akam; 

13Debirg lvpw at akam; Gederwg lvpw at akam; 

14Hormag lvpw at akam; Aradwg lvpw at akam; 

15Libnag lvpw at akam; Adullamwg lvpw at akam; 

16Makkedag lvpw at akam; Betelwg lvpw at akam; 

17Tappuag lvpw at akam; Heperwg lvpw at akam; 

18Apekwg lvpw at akam; Lasaronwg lvpw at akam; 

19Madonwg lvpw at akam; Hajorwg lvpw at akam; 

20Simron-meronwg lvpw at akam; Aksap gv lvpw at akam; 

21Taanakwg lvpw at akam; Megiddog lvpw at akam; 

22Kedeswg lvpw at akam; Jokneamwg lvpw at akam; 

23Napat-dor ho doonbo Dorwg lvpw at akam; Galili ho doonbo Goiimg lvpw at 
akam; 

24Tirjag lvpw at akam: ho cammum leq akin lvpw at tulungam mviyanum. 

Josua 13 

Gvdangam Nyob Paiyal Naasv Doxiqnam 

1Sija Josua vigo axa kunv vnywngv wknum, hoo At Sw mwam benum, “No vigo 
axal vnywngv wdku, hoo gvdangam gumn naasv vigo doxiq do. 

2Soq gvda tulu sam naasv doxiq dvn: Palistan swsw-saakam mwlwngam, hoo 
Gesur nyi tulug gvda mwlwngam 

3(Ijipt gv dou-caga daiyag, Sihor hoqgv Ekronwg nyoodum gvda vrr namgub, 
hoq mwlw sam Kanaan nyi tulug gvda gob xitaq gvdwn; hoqham lvpw at ang go 
pvvb bwwl doogdvn, hv Palistan, Gaja, Asdod, Askelon, Gat, hoo Ekron) hoq 
lvgab Abbim tulu ngvkam, 

4Kanaan nyi tulug nyooko daiyag gvda mwlwngam, hoo Sidon nyi tulug 
Mearangam, Amor nyi tulug Apek vrr namgub, 

5hoo Gebalait nyi tulug gvdangam, hoo dou-cagag Lebanon mwlwngam, hoqgv 
Hermon Puutu akog Baal-gad hoo Lebo-hamat namgub, 

6ho Lebanon diisw gvda hoqgv Misrepot-maimho doonbo gvda mwlwngam, ho 
Sidon nyi tulug gvda mwlwngam naadwb nyinum. Ngo atv jaq bulam Israel nyi 
tulug aga hoqgv ruqlinl ruqpaq tayin. Ngo nam gaml jiknam hvb Israel arongam 
gvdangam gumn naam tai kun. 

7Sija hoqgab soq gvda sam Israelwg nyob kiyangam la Manasseg nyob papo gon 
gumn naam tayin.” 

Dou-cagag Jordonam Gumn Naanam 

8Manasseg nyob papo gon, ho Reuben nyi tulungam la Gad nyi tulungam Mojes 
dou-cagag Jordon kvtin ho gvdangam gumn naamnum, hoqhvb At Swg nyera 
Mojes bulam jinum: 

9Aroyer hoqgv Arnonwg Lywpa vrr namgub, hoo lywpag ra lvpa bopam mam, 
hoo Medeba hoqgv Dibon lywpa namgub; 

10hoo hiyv Hesbon ho pvvb bwwl doogbo Amor nyi tulug lvpw at Sihonwg 
bopam tulungam, hoqgv Ammon nyi tulug gvda vrr namgub; 

11hoo Gilead, hoo Gesur nyi tulu gvla Maakat nyi tulug swsw-sangam, hoo 
Hermon Puutu mwlwngam, hoo Basan mwlw hoqgv Saleka namgub; 

12hiyv Astarot hoola Edrei ho pvvb bwwl doogbo Basanwg lvpw at Og (mwam 
aro Repaim ho boum tvl apaqnum); soq tulu sam Mojes mengl hoo bulam ruqlinl 
ruqpaqnum. 

13Hvbsujaqkam Israel nyiilungv Gesur nyi tulungam la Maakat nyi tulungam 
ruqlinl ruqpaq maanum, hvbmabde Gesur nyiv la Maakat nyiv soolo godab 
Israelwg pengko ho doodwn. 



441 

 

 
Nyishi 

© 2016 Bible society of India. 
 

 
 

 

14Lebi nyob arongam Mojes gumn jimanum. Mwv mwam benum, Israelwg 
Pwnbo At Swn boyuqnam pwr jinam mam bulv gumn nvvsiq tayin. 

15Hoo Mojes Reubenwg nyob nyiilungam bulug imiq-imiqkam otu jinum. 

16Hoqgab bulug dwrbu-dwryangv Aroyer hoqgv Arnonwg Lywpa vrr namgub, 
hoo lywpa ra lvpag bopam namgub, hoo Medeba lywpa dwaq namgub; 

17ho Hesbon lvgab hoqg lywpa ho bopam doonbo mwlwngam; Dibon, hoo 
Bamot-baal, hoo Bet-baal-meon namgub, 

18hoo Jahaj, hoo Kedemot, hoo Mepaat, 

19hoo Kiriataim, hoo Sibma, hoo Jeret-sahar aog diisw lywpa namgub, 

20hoo Bet-peor, hoo Pisgag puutu gunum-gvnam, hoo Bet-jes imot namgub, 

21ho soq tulu si lywpag bopam tulu mwlwngam, hoo hiyv Hesbonam pvvb bwwl 
doogbo Amor nyi tulug lvpw at Sihon, hiyvg lvgab Mojes Midianwg nyigbo tulu, 
Ebi la Rekem hoo Jur hoo Hur hoo Reba, Sihonwg lvpw atwg ko tuup tulungv, 
hiyv gvdaho doonum. 

22Nyiqry kaal nyoky hiqnbo Beyor gv ko tuup Balaam nvkam lyoqr orioq hoqgv 
Israel nyiilungv bulug meng pengko ho mengtaq kunum. 

23Hoo Reubenwg nyiilug gvda vrrv Jordonv. Soq sam Reubenwg nyiilungam 
bulug imiq-imiqkam bulug bopam mam nampam tulungam otu naamnum. 

24Mojes Gadwg nyob nyiilungam bulug imiq-imiqkam otu jinum. 

25Bulug dwrbu-dwryangv Jajer, hoo Gileadwg bopam mwlwngam, hoo Ammon 
nyi tulug gvda taqcgon, ho dou-cagag Rabbag Aroyer namgub, 

26hoo Hesbon hoqgv Ramat-mijpe hoo Betonim, hoo Mahanaim hoqgv Debirg 
dwrbu-dwrya namgub, 

27hoo Bet-haram, Bet-nimra, Sukkot, hoo Japon lywpa namgub, ho Jordonwg vrr 
hoqgv Hesbonwg lvpw at Sihonwg lvpw-haty namgub, ho Jordonwg dou-cagag 
ako daiyag Cinneretwg Sa-svlo namgub naamnum. 

28Soq si Gadwg nyob nyiilungam bulug imiq-imiqkam bulug bopam mam la 
nampam tulungam otu jinum. 

29Hoo Mojes Manasse nyob papo gon otu jinum. Manasse nyiilungam imiq-
imiqkam otu jinum. 

30Bulug swsw-saakv Basan mwlwngam naalayil Mahanaim namgub, Basanwg 
lvpw atwg lvpw-haty mwlwngam, hoo Basan uraho doonbo camx bopam mam 
la Jair pamda mwlwngam, 

31hoo Gilead taqcgon, hoo Astarot, hoo Edrei, ho Basanwg lvpw at Ogwg lvpw-
hatig bopam mwlwngam jinum. Soq nyiilu sam Manasseg ko tuup Makir 



442 

 

 
Nyishi 

© 2016 Bible society of India. 
 

 
 

 

nyiilungam jibwq kunum. Sam Makirg nyi papo gon bulug nyob hoolu hoqgv 
naanum. 

32Soq tulu sam Moab lywpag Jordon otuqg dou-caga Jeriko ho bulam otu 
jibwqnum. 

33Hvbmabde Lebi nyob tulungam Mojes otu jimanum; mwv bulam benum hvb, 
Israelwg Pwnbo At Sw bulug gumn otungv. 

Josua 14 

Dou-haagag Jordonam Gumn Naanam 

1Soq tulu sam Israel nyiilungv Kanaan gvdaho gumn naanum, hogloq ham nyub 
Eleajar la Nunwg ko tuup Josua hoo Israel nyiilug nyob peelo bov bulam bulug 
ab-ab dvparam gumn naam dvb jinum. 

2At Sw Mojes alaq hoqgv bulam gumn naam dvb gaml jinam hvbjaq kiya leq papo 
nyob tulungv tak cingkal naanum. 

3Hoggab Mojes nyob vnyi gola papo gon Jordon kvtin ho gumnam jinum, 
hvbmabde Lebi nyi tulungam bulug pengko ho otu jimanum. 

4Hoggab Josapg nyiilungv hoolu loonyinum, Manasse la Iprayim. Hoo Lebi nyi 
tulungam gvdaho gumn jimanum, hvbmabde dook bopam tulungam aro la bulug 
tuun-meengam ww dvkam la bulug dupum-dvrab pam jinum. 

5At Sw Mojesnvn gaml jinam hvb Israel nyiilungv nyiknum; bulv gvdangam 
jibwq kunum. 

Kalebg Modul Konam mam Gumn Jinam 

6Ho Gilgal ho Judag nyiilungv Josua dookub haanum. Hoo Kenijj nyi Jepunne gv 
ko tuup Kaleb mwam benum, “Noqgab la ngoqg pagoqkam Kades-barnea ho 
Pwnbog nyi akam Mojesnvn At Swg benam mam no cengdo. 

7Ngo vnyw campy kunum hwdlo At Swg nyera Mojes ngam Kades-barnea 
gvdangam mvqky-maqlam mvm dvb kanamnum, hoo ngo mwam jvqtw pui 
agam mam baqa jinum. 

8Hvbmabde ngoqg vbw-bor tulungv hiyv ngoqg lvgab wmin gvnbov nyiilug 
hangv hoxanum; hvbsujaqkam ngoqg Pwnbo At Swn ngo bumpwb nyimin 
gvnum. 

9Hoo Mojes hoq aalho dingrwl begamv, ‘Hoggub nyijaqkam noqg lvpia sampnam 
gvda ham noqgab la noqg ko tulu gab nwrba xaqb otu nvvsiq mvtayin hvnum, 
hoggab noqg Pwnbo At Swn no bumpwb nyimin gvpa ku.’ 

10Hoo sija, kaato, At Sw mwwg bekjaqb ngam swwl doodwb jipa, hwdlo Israelv 
deexa-raraho wdu yikho, soq agam sam At Sw Mojesnvn goonamv vnyw campy 
leq nywng duku. Hoo sija, kaato, ngo vnyw cam piin leq nywng dukun. 

11Mojes ngam kanam yuk aalho atornam hvb sija kam ator xiqdwn; ngoqg otuqg 
atornam hvb sija ngo atordvn, wkur-wxil nyob pad bvkam huqlwngv doxiq dvn. 

12Hoqgab sija At Swg hoq aalho benam diisw gvda sam ngam jitbv, hoggab hoq 
aalho no Anakimv koibo gurum tulungam bulug bopam tulungam mwiywq tvl 
doonam mam tapanum. At Sw ngoqg lvgab dooba yin pv, hoo At Swg benam hvb 
ngo bulam ruqlin ruqpaq tayin.” 

13Ho Josua mwam lvqc cinum, hoo Jepunneg ko tuup Kalebnvn mwv Hebronam 
otu jinum. 

14Hoqgab soolo godab Kenijj nyi Jepunne gv ko tuup Kaleb Hebronam otu 
naaknum, hoggab Israelwg Pwnbo At Swn mwv bumpwb nyimin gvnum. 

15Otuqho Hebronwg eminam Kiriat-arba hvnum (Arba Anakimwg pengko ho 
mwlwngam koi yaan nyi akwb nyinum.) Hoo gvdangv nyob pakmab swrsob 
doonu kunum. 

Josua 15 

Juda gab Jibwqnam 

1Judag nyob nyiilungam bulug imiq dvpar-dvparam nyooko daiyag Idom vrr 
hoqgv naalayil Jinwg deexa-rara namgub bul gab jibwqnum. 

2Hoo bulug nyooko hoqg gvda vrrv Al Sa-svlog ako daiya xaqb vrr rwl kunum. 

3Hoqhv Akrabbim gv nyooko gvda namgub, ho Jin namgub vrr rwpeqnam, hoo 
Kades-barnea nyooko gvda namgub, ho Hejron namgub, ho Addar odum 
namgub, ho Karka namgub vrnam, 

4ho Ajmon gvdangam vrr rwpeq layil Ijipt gv Pobu tulu namgub, hoo sa-svlo 
ywwtwr namgub vrr rwl kunum. Soq si nulug nyooko daiyag gvda vrrv. 

5Hoo dou-cagag gvda vrrv Jordon ogumg Al Sa-svlo namgub vrnum. Hoo 
nyoodum daiyag gvda vrrv sa-svlo hoqgv Jordon ogum namgub vrram rwrnum. 

6Hoo Bet-hogla hoqgv naalayil odum daiyag Bet-araba namgub vrr rwpeqnam. 
Hoo Reubenwg ko tuup Bohanwg wlw diip ko namgub vrr rwcanum. 

7Hoo Akor Lywpa hoqgv Debir namgub vrr rwcanam, hoo odum daiya vrrv 
Gilgal namgub, hogloq hv Adummimwg lywpa akongam tuurwqnum. Hoo En-
semes iss hoqgv En-rogel ywwtwr namgub vrram rwknum. 

8Ho nyooko daiyag Jebus tulug (hoqhv Jerusalem) hoqgv Hinnomwg Ko tuup 
tulug Lywpa namgub vrram rwcanum. Hoo dou-haagag gvda vrrv Hinnomwg 

Lywpangam tuurwqbo puutu tuluho, hoo nyoodum daiyag Repaim Lywpa 
namgub vrram rwtarnum. 

9Ho gvda vrrv puutu ao hoqgv Neptoag iss namgub, hoo Epron Puutug bopam 
tulu namgub vrnum. Ho gvda vrrv Baalangam rwyumnum (hoqhv Kiriat-
jearim). 

10Hoo gvda vrrv dou-haagag Baala hoqgv Seir Puutu namgub vrr rwiyumnam, 
hoqhv nyoodum daiyag Jearim Puutungam (hoqhv Kesalon) vrr rwpeqnum, hoo 
Bet-semes namgub vrr rwlnam hoo Timna namgub vrr rwpeqnam. 

11Nyoodum daiyag diisw nyook Ekronwg gorbw namgub gvdangam vrr 
rwcanam, ho Sikkeron gvdangam rwyumnam hoo Baala Puutu namgub vrr 
rwcanam hoo Jabneel namgub vrr rwlinam. Ho sa-svlo ho gvda vrram 
rwtupnam. 

12Hoo dou-haagag vrrv Koibo Sa-svlo hoqg soiyoq namgub vrnum. Soq sib Judag 
nyiilug bulug nyob tulu gab gvda vrram rwyum kunum. 

13At Swg Josuanvn gaml jiknam hvb, mwv Jepunneg ko tuup Kalebnvn Judag 
nyiilug pengko ho Kiriat-arba, hoqhv Hebron gvdangam jinum (Arba Anakwg 
abv). 

14Hoo Kaleb Anakwg ko tuup oum mam, Sesai, Ahiman hoo Talmai, Anakwg 
hosiqkam hoq gvda hoqgv ruqlinl ruqpaq kunum. 

15Hoo mwv hoqgv Debirho doonbo tulungam ceeko dvb caanum. Debirg otuq 
hoqg eminv Kiriat-seper hvnum. 

16Hoo Kaleb benum, “Hiyv lajaqkam Kiriat-seperam nyob pal ham naareqbo 
akam ngoqg nyem ko Aksanvn mwwg nywxwb jitayin.” 

17Hoo Kalebg vbw-bor Kenaj ko tuup Otniyel ham naareq kunum. Hoo mwv 
mwwg nyem ko Aksanvn mwwg nywxwb jinum. 

18Hwdlo mwn Otniyel dookub haai yikho, mwn mwam mwnwg abam rongo 
rwqg kotwk hvl benum. Hoo mwn svdam hoqgv ipoq yin, hoo Kaleb mwnwn 
benum, “No hoggv konw do?” 

19Mwn mwam benum, “Ngam lvqc lo ak jitwb. No ngam Negeb gvdangam jipa 
ku, hvbmabde ngam iss doonbo gvda loqrub jitbv.” Hoo mwv mwnwn odumho 
la ako ho iss subuq buqlin boam jinum. 

20Soq si Judag nyob nyiilug bulug dvpar-dvparv otu nvvsiq kunamv. 

21Judag nyob nyiilug akog vtwr-anya bopam tulug Idom ho gvda vrr tulungv 
Kabjeel, Eder, Jagur, 

22Kina, Dimona, Adada, 

23Kedes, Hajor, Itnan, 

24Jip, Telem, Bealot, 

25Hajor-hadatta, Keriot-hejron (hoqhv Hajor), 

26Amam, Sema, Molada, 

27Hajar-gadda, Hesmon, Bet-pelet, 

28Hajar-sual, Beerseba, Bijiotia, 

29Baala, Iim, Ejem 

30Eltolad, Kesil, Horma, 

31Jiklag, Madmanna, Sansanna, 

32Lebaot, Silhim, Ain, hoo Rimmon: hoq mwlw hv, camnyi leq kiya bopam tulug 
lvgab bulug nampam tulungv doonum. 

33Hoo haapa gvdaho, Estaol, Jora, Asna, 

34Janoa, En-gannim, Tappua, Enam, 

35Jarmut, Adullam, Soko, Ajeka, 

36Saaraim, Aditaim, Gedera, Gederotaim: camleq vpy bopam tulu lvgab bulug 
nampam tulungv doonum. 

37Jenan, Hadasa, Migdal-gad, 

38Dilean, Mijpe, Jokteel, 

39Lakis, Bojkat, Eglon, 

40Kabbon, Lahmam, Kitlis, 

41Gederot, Bet-dagon, Naama, hoo Makkeda: camleq ax bopam tulug lvgab bulug 
nampam tulungv doonum. 

42Libna, Eter, Asan 

43Ipta, Asna, Nejib 

44Keila, Akjib, hoo Maresa: kiya bopam tulug lvgab bulug nampam tulungv 
doonum. 

45Ekron pamda tulug lvgab hoqg nampam tulungv doonum; 

46Ekron hoqgv sa-svlo namgub, Asdod bviywrho doonbo mwlwngv bulug 
nampam tulu lvgab doonum. 

47Asdod, ho hoqg pamda tulungv hoo hoqg nampam tulungv; Gaja, ho hoqg 
pamda tulungv hoo hoqg nampam tulungv; Ijipt Pobu hoqgv Koibo Sa-svlo 
soiyoq namgub doonum. 

48Hoo diisw gvdaho Samir, Jattir, Soko, 

49Danna, Kiriat-sanna (hoqhv Debir), 

50Anab, Estemo, Anim 

51Gosen, Holon, hoo Gilo: camleq akin bopam tulu lvgab bulug nampam tulungv 
doonum. 

52Arab, Duma, Esan, 

53Janim, Bet-tappua, Apeka, 

54Humta, Kiriat-arba (hoqhv Hebron), hoo Jior: kiya bopam tulu lvgab bulug 
nampam tulungv doonum. 

55Maon, Karmel, Jip, Jutta, 

56Jejreel, Jokdeam, Janoa, 

57Kain, Gibea, hoo Timna: wyw bopam tulu lvgab bulug nampam tulungv 
doonum. 

58Halhul, Bet-jur, Gedor, 

59Maarat, Bet-anot hoo Eltekon: ax bopam tulu lvgab bulug nampam tulungv 
doonum. 

60Kiriat-baal (hoqhv Kiriat-jearim), hoo Rabba: bopam vnyig lvgab bulug 
nampam tulungv doonum. 

61Deexa-raraho, Bet-araba, Middin, Sekaka, 

62Nibsan, Al bopam, hoo Engedi: ax bopam tulu lvgab bulug nampam tulungv 
doonum. 

63Hvbmabde Jerusalemwg doonbo tulu, Jebus nyi tulungam, Judag nyiilungv 
ruqlinl ruqpaq nyomanum, hoqgab soolo godab Jebus nyi tulungv Jerusalemho 
Judag nyiilug lvgab doomin gvdwn. 

Josua 16 

Iprayim mam la Manasse gab Jibwqnam 

1Josapg nyiilungam gvda jibwqnamv Jordon hoqgv dou-cagag Jerikog iss subuq 
buqlinko hoqgv deexa-rara namgub, ho Jeriko hoqgv Betel diisw gvda namgub 
caanum. 

2Ho Betel hoqgv Luj wnum, hoqhv Arkit nyi tulug dwrbu-dwrya Atarot namgub 
vrr rwpeqnam. 

3Ho hoqhv dou-haaga Japletait nyi tulug dwrbu-dwrya namgub vrr rwlnam, ho 
Akog Bet-horon dwrbu-dwrya namgub, ho Gejer namgub, hoo hoqhv sa-svlo 
ywwtwr namgub vrr rwlnam. 

4Josapg nyiilungv Manasse la Iprayimv bulug gumnam nvvrwqnum. 

5Iprayim nyiilug bulug nyob tulug dwrbu-dwryangv: dou-cagag Atarot-addar 
hoqgv naalayil Odum daiyag Bet-horon vrr namgub bulam otu naamnum, 

6hoo sa-svlo namgub vrram rwrnam. Odumho Mikmetat ngv doonum. Ho dou-
cagag vrrv Taanat-silongam hoo Janoa dou-caga lvvg namgub hoqg vrram 
rwpeqnam, 

7ho hoqg vrrv Janoa hoqgv Atarot hoo Naara namgub rwlnam, hoo Jerikongam 
rwdaq layil Jordon ho rwtupnum. 

8Tappua hoqgv vrrv dou-haaga Kana kucw namgub hoo sa-svlo ho rwtupnum. 
Soq tulu sam Iprayim nyob nyiilug imiq dvpar-dvparam gumn nvvsiq mvnum, 

9Manasse nyi tulug otu naanamv bulug pamda tulu lvgab nampam mwlwho 
Iprayim nyi tulungam lvkin gob doom dvb mwbwq jiknum. 

10Hvbsujaqkam, Gejer ho doonbo Kanaan nyi tulungam bulv ruqlinl ruqpaq 
maanum, hoqgab soolo godab Kanaan nyi tulungv Iprayimg pengko ho doodwn 
hvbmabde bulam nyera-paqn hvb bon dvb mvpa kun. 

Josua 17 

1Ho Manasse nyiilungam jibwq deenam mam jiknum, hoggab mwv Josapg tuup 
vbw cociqkv. Manasseg tuup vbw cociq Makirnvn, Gileadwg abam, Gilead 
ngamla Basanam jibwq kunum, hoggab mwv nyob paky bo nyi akv. 

2Hoo Manasseg nyiilu tuugin bulug nyob dvpar-dvparam jibwq kunum, Abiejer, 
Helek, Asriyel, Sekem, Heper, hoo Semida. Soq tulu si Josap ko tuup Manasseg 
nyob dvpar nyega ko hosiqkv. 

3Sija Manasseg soq ko tuup Makir, Makirg ko tuup Gilead, Gileadwg ko tuup 
Heper, Heperwg ko tulu Jelopehad ko tuup doomanum, hvbmabde nyem ko 
arongv doonum, hoo mwwg nyem ko tulug eminv: Mahla, Noa, Hogla, Milka, hoo 
Tirja. 

4Bulv nyub Eleajar nvla Nunwg ko tuup Josua nvla nyigbo tulungam benum, “At 
Sw Mojesnvn gaml jinum ngulug vbw-bor tulug lvgab ngulam otungam jitbv.” 
Hoqgab At Swg agam gooknam hvb bulug ab tulug vbw-bor tulug pengko ho 
bulam mwv otu jiknum. 

5Hoqgab Gilead la Basan gvdangam xipaq tvl, Manassengv Jordon kvtin gonho 
wyw gota otu naanum, 

6hoggab Manasseg nyem ko tulungv mwwg ko tuup tulug lvgab otungam naamin 
gvnum. Gilead gvdangam Manasse nyiilu tuugin jibwql jiknum. 

7Manasseg dwrbu-dwryangv dou-cagag Sekem daiyag Aser hoqgv Mikmetat 
namgub wcnum. Ho nyooko hoqg gvda vrrv En-tappua nyi tulug dook namgub 
wcnum. 

8Tappuag gvdangv Manasse gab doonum, hvbmabde Manasse vrrwg Tappuag 
pamdangv Iprayim nyiilu gab doonum. 

9Ho Kana kucw namgub vrram rwlnum. Soq nyooko kucwg Manasse bopam 
tulug pengko ho Iprayimg bopam tulungv doonum. Ho Manasseg nyoodum 
daiyag gvda vrrv pobu kucw namgub caanum hoo sa-svlo ho vrram rwtupnum, 

10nyooko daiyangv Iprayim gv hoo nyoodum daiyangv Manasse gv, ho sa-svlo 
lvgab hoqg gvdangam vrnam. Nyoodumv Aserho, hoo dou-cagangv Issakarho 
wcnum. 

11Issakar la Aser hookam Manasse ngv Bet-sean mamla hoqg nampam 
tulungam, hoo Ibleam mam la hoqg nampam tulungam, hoo Dorho doonbo 
tulungam la hoqg nampam tulungam, hoo En-dorho doonbo tulungam la hoqg 
nampam tulungam, hoo Taanak ho doonbo tulungam la hoqg nampam 
tulungam, hoo Megiddoho doonbo tulungam la hoqg nampam tulungam; oum 
deenv Napat. 

12Hvbsujaqkam Manasseg nyiilungv soq bopam tulu sam otu naanyi maanum, 
hvbmabde Kanaan nyi tulungv gvda so hvraqb dookynum. 

13Hwdlo Israel nyiilungv atorb swwi kukho, bulv Kanaan nyi tulungam nyera-
paqn hvb bon nyim dvb mvnum, hvbmabde bulam twrkub ruqlinl ruqpaq 
maanum. 

14Ho Josapg nyiilungv Josuanvn agam gool begamv, “At Sw ngam lvqc cigam gab, 
ngoqg nyiilungv naleq sukjaqkam, hoggub no ngam gvda akin go otu naam dvb 
jipa kun?” 

15Hoo bulam Josua benum, “Noqg nyiilungv mvqlw paloqkam, no atv nyorob 
caag dvl, hoo Iprayim gvdangv noqg gab anyo paloqkam, Perijj nyi tulu ngvla 
Repaim gvdangam noqg atgab mwbin suto.” 

16Josapg nyiilungv benum, “Diisw gvdangv ngul gab jotram. Hvbsujaqkam hiyv 
Bet-sean la hoqg nampam tulungv hoo Jejreel Lywpa ho doonbo Kanaan nyi 
tulungv yoqdwr ceriotam doogdo.” 

17Ho Josapg imiq dvparag Iprayim mamla Manassengam Josua benum, “Nulv 
nyiilungv mvqlw do hoo vcjaqb huqlw doodwn. Nulam gvda akin go aro 
jibwqram, 

18hvbmabde diisw gvdangv nul gvku, hoggab hoqhv nyoro sujaqkam, nulv ham 
mwbin tayin hoo hoqham aado kiyo dvb vrr rwl otu naato. Hoggab Kanaan nyi 
tulungv yoqdwr ceriotv doog sujaqkam hoo bulv ator sujaqkam, nulv bulam 
ruqlinl ruqpaq tayin. 

Josua 18 

Gvda Jibwql Jingongam Mvpin-mvranam 

1Ho Silo ho Israelwg nyiilu mwlwngv lvkin gob hookumnum hoo hoqho kvvrwq 
minsko tombu ak mvpnum. Naareq kunum gvdangv bulug agaho doonum. 

2Hoqho Israelwg nyiilu pengko ho nyob kvn go otu jisv dooxiqnum. 

3Hoqgab Josua Israel nyiilungam benum, “Hog hwd oyu go nulv doonu tayin, 
nulug ab tulug Pwnbo At Sw nulam gvdangam gumn naam dvb jima namyv? 

4Nyob vxy hoqgv nyi loq oum go xuqlin to, hoo ngo bulam gvdangam odum-akob 
gvqyiql kaam dvb kanam tayin. Bulug otu naadynam mam bulam hingky alwb 
hoqham xeqm tayin, hoo ngoqg dookub haam to. 

5Bulv hoqham kvn gob mvpin-mvra tayin. Judangv mwwg nyooko daiyag 
dwrbu-dwrya ho dooky tayin, hoo Josapg imiq dvparv nyoodum daiyag dwrbu-
dwrya ho dooky tayin. 

6Hoo nulv gvdangam kvn gob mvpin-mvra tayin hoo hoqham hingky jaqb 
xiqtunam mam ngoqg dookub bwa to. Hoo nulug Pwnbo At Swg agaho ngo 
nulgab tak cingtayin. 

7Lebi nyi tulungv nulug pengko ho otu naamin gvram, hoggab bulug otungv At 
Sw nyub gob swwtayin. Hoo Gad la Reuben hoo Manasseg nyob papo gon dou-
cagag Jordon kvtin ho bulug otungam naaknum, ham At Swg nyera Mojes bulam 
jiknum.” 

8Hoqgab nyi tulungv gorabl hoo wnum, hoo gvdangam xeqdy bo tulungam Josua 
tomswrl begamv, “Gvdangam odum-akob gvqyiql kaatwl hoo ham hingky jaqb 
xeqtu to hoo ngoqg dookub hookur to. Hoo At Swg agaho nulgab ngo Silo ho tak 
cingtayin.” 

9Hoqgab nyi tulungv wnum hoo gvdangam odum-akob gvqyiql kaatwl hoqg 
pamda tulungam kvn gob mvpin-mvra dvb kitap ho hingky jaqb xeqknum. Ho 
bulv Josua dook Silo svmcw ho haaknum, 

10hoo At Swg agaho Josua bul gab Silo ho tak cingnum. Hoo Josua, Israel 
nyiilungam gvda jidy sanam mam bulam nyob vxiam jiknum. 

Benjamin gab Gumn Naanam 

11Benjaminwg nyob nyiilu gab tak cinglinam gvdangv, Judag nyiilu ngvla Josapg 
nyiilug dwrbu-dwryag pengko ham cinglinum. 

12Bulug nyoodum hoqg vrrv Jordon hoqgv doorabnum. Ho Jerikog nyoodum 
daiyab caatayin, ho dou-haagag diisw gvda namgub caanum, hoo hoqg vrrv Bet-
abenwg deexa-raraho rwtupnum. 

13Nyooko daiya hoqg vrrv Luj daiyab wpeqnum, (hoqhv Betel), ho Atarot-addar 
namgub rwlnum, nyooko daiyag vrrv Akog Bet-horon puutu aob wnum. 

14Ho taqcgonwg vrrv taqcgonwb wnam, Bet-horon taqcgonwg dou-haagag 
nyooko daiyag puutu hoqgv nyooko namgub doonum, hoo hoqhv Kiriat-baal 
(hoqhv Kiriat-jearim) ho vrr rwtupnum, hoqho Juda nyiilug bopam ak doonum. 
Soq si dou-haaga hoqg vrnamv. 

15Hoo nyookog vrrv Kiriat-jearim lvvg hoqgv vrram rwrabnum. Hoo hoqg vrrv 
Epron hoqgv Neptoag iss namgub vrnum. 

16Ho vrrv puutu hoqgv rwl kunv Hinnomwg Ko tuupwg Lywpa namgub iknum, 
hoqhv Repaim Lywpag nyoodum daiya ho doonum. Hoo hoqg vrrv Hinnomwg 
Lywpab iknv Jebus nyi tulug gordub rwbo layil, hoo En-rogel ako daiyab 
rwlnum. 

17Ho hoqg vrrv nyoodum daiyag En-semes daiyab wknum, hoo hoqhv Gelilot 
namgub wknum, hoqhv Adummim odum taqc ho doonum. Ho hoqhv Reubenwg 
ko tuup Bohanwg wlw diidaqko namgub iknum, 

18hoo nyoodum daiyag Bet-araba gorbwb rwpeq layil Araba namgub iknum. 

19Ho nyoodum daiyag vrrv Bet-hogla gorbw daiyab rwpeqnum. Hoo nyoodum 
daiyag vrrv Al Sa-svlo ho rwrnum, ho nyooko gv Jordon ho rwrnum: Soq sib 
nyooko daiya hoqg vrram rwknum. 

20Dou-cagangv Jordon ho vrr rwrnum. Soq si Benjaminwg nyob nyiilungam otu 
naam dvb jinam gvda vrr rwknamv. 

21Benjaminwg nyob nyiilug dvparag bopam tulug eminv Jeriko, Bet-hogla, 
Emek-kejij, 

22Bet-araba, Jemaraim, Betel, 

23Abbim, Para, Opra, 

24Kepar-ammoni, Opni, Geba—camleq vnyi bopam tulu lvgab bulug nampam 
tulungv doonum: 

25Gibeon, Rama, Beerot, 

26Mijpe, Kepira, Moja, 

27Rekem, Irpeel, Tarala, 

28Jela, Ha-elep, Jebus (hoqhv Jerusalem), Gibea la Kiriat-jearim—camleq vpy 
bopam tulu lvgab bulug nampam tulungv doonum. Soq si Benjaminwg nyob 
nyiilungam otu nvvsiq mvdwb jiknamv. 

Josua 19 

Simeon gab Otu Naanam 

1Vnyi deen tak cingnamv Simeon gab cinglinum, hv Simeonwg nyob nyiilug gab 
Judag nyiilu otu naak pengko ho bulam otu naam dvb cingcanum. 

2Hoo bulv bul gab otu naaknum Beerseba, Seba, Molada, 

3Hajar-sual, Bala, Ejem, 

4Eltolad, Betul, Horma, 

5Jiklag, Bet-markabot, Hajar-susa, 

6Bet-lebaot, hoo Saruhen—camleq oum bopam tulu lvgab bulug nampam 
tulungv doonum; 

7Ain, Rimmon, Eter, hoo Asan—camleq vpy bopam tulu lvgab bulug nampam 
tulungv doonum, 

8lvkin gob soq nampam tulug lvgab soq bopam tulungam Baalat-beer ho Negebg 
Rama namgub dooyumnum. Soq tulu si Simeonwg nyiilug bulug nyob dvpar 
hoqg otu nvvsiqnamv. 

9Simeonwg nyiilug otu naaknamv Judag nyiilug dwrbu-dwrya lvgab doobanum. 
Hoggab Judag nyiilug otu naanamv vigo koinum, hoqgab Simeonwg nyiilungv 
bulug pengko ho bulug otungam naanum. 

Jebulun gab Otu Naanam 

10Oum deen tak cingnamv Jebulun nyob nyiilu gab cinglinum. Hoo bulug otu 
naanam dwrbu-dwryangv Sarid namgub wcnum. 

11Ho bulug dou-haagab vrrv rwca layil hoo Mareal aob hoo Dabbeset namgub 
rwqdanam, hoo dou-cagag Jokneamwg iss namgub vrnum. 

12Sarid hoqgv vrrv dou-caga taqcgonwb wnv Kislot-tabor namgub vrnum. Hoq 
hoqgv wknv Daberat, ho Japia namgub rwcnum. 

13Hoq hoqgv vrrv wknv dou-caga daiyag Gat-heper, ho Et-kajinwb rwpeqnam, 
hoo Rimmon hoqgv Nea daiyab tuukur wnum, 

14ho nyoodum hoqg vrrv Hannaton namgub wkurnum, hoo Iptahel Lywpa ho 
hoqg vrram rwtarnum; 

15hoo Katta, Nahalal, Simron, Idala, hoo Betleham—camleq vnyi bopam tulu 
lvgab bulug nampam tulungv doonum. 

16Soq bopam tulu lvgab bulug nampam tulungam Jebulunwg nyiilungam, bulug 
nyob tulungv otu nvvsiqnamv. 

Issakar gab Otu Naanam 

17Vpy deen tak cingnamv Issakarwg nyob nyiilug gab cinglinum. 

18Soq dwrbu-dwrya si bul gab haataq kunum, Jejreel, Kesullot, Sunem, 

19Haparaim, Siyon, Anaharat, 

20Rabbit, Kision, Ebej, 

21Remet, En-gannim, En-hadda, Bet-pajjej. 

22Hoqg vrrv Tabor, Sahajuma, hoo Bet-semes hoo hoqg vrrv Jordon ho 
rwtarnum—camleq ax bopam tulu lvgab bulug nampam tulungv doonum. 

23Soq bopam tulu lvgab bulug nampam tulungam Issakarwg nyiilungam, bulug 
nyob tulungv otu nvvsiqnamv. 

Aser gab Otu Naanam 

24Ang deen tak cingnamv Aserwg nyob nyiilug gab cinglinum. 

25Soq dwrbu-dwrya si bul gab haataq kunum, Helkat, Hali, Beten, Aksap, 

26Allammelek, Amad, hoo Misal. Hoqg dou-haagag vrrv Karmel la Sihor-libnat 
gvdangam rwdaqnum, 

27ho hoqg dou-caga vrrv Bet-dagon namgub wknum, hoo nyoodum daiyag vrrv 
Jebulun la Iptahel ho Bet-emek hoo Neiel gvda tulungam rwdaqnum. Ho 
nyoodum hoqgv hvraqb wnv Kabul, 

28Ebron, Rehob, Hammon, Kana, ho Koibo Sidon namgub caanum. 

29Ho vrrv Ramab tuukurnum, ho Taiyarg gurum nwqtum ko bopam namgub 
haanum. Ho vrrv Hosab tuukurnum, hoo sa-svlo ho rwtupnum; ho Mahalab la 
Akjib, 

30Umma, Apek hoo Rehob gvdangam naataqnum—camnyi leq vnyi bopam tulu 
lvgab bulug nampam tulungv doonum. 

31Soq bopam tulu lvgab bulug nampam tulungam Aserwg nyiilungam, bulug 
nyob tulungv otu nvvsiqnamv. 

Naptali gab Otu Naanam 

32Ax deen tak cingnamv Naptalig nyob nyiilug gab cinglinum. 

33Hoo bulug gvda vrrv Helep hoqgv Kora gvdag Jaanannim, hoo Adami-nekeb, 
hoo Jabneel, hoo Lakkum namgub wnum, hoo hoqhv Jordon ho rwtarnum. 

34Ho dou-haaga daiyag vrrv Ajnot-tabor hoqgv Hukkok namgub tuukurnum, hoo 
nyooko daiyag Jebulun gvla Aser gvdangam mvdaq layil hoo dou-caga Jordonwg 
Judaho wcnum. 

35Gurum nwqtumnam bopam tulungv Jiddim, Jer, Hammat, Rakkat, Cinneret, 

36Adama, Rama, Hajor, 

37Kedes, Edrei, En-hajor, 

38Yiron, Migdal-el, Horem, Bet-anat, hoo Bet-semes—camleq kiya bopam tulu 
lvgab bulug nampam tulungv doonum. 

39Soq bopam tulu lvgab bulug nampam tulungam Naptalig nyiilungam, bulug 
nyob tulungv otu nvvsiqnamv. 

Dan gab Otu Naanam 

40Kvn deen tak cingnamv Danwg nyob nyiilug gab cinglinum. 

41Hoo soq dwrbu-dwrya si bul gab haataq kunum, Jora, Estaol, Ir-semes, 

42Saalabbin, Aijalon, Itla, 

43Elon, Timna, Ekron, 

44Elteke, Gibbeton, Baalat, 

45Jehud, Bene-berak, Gat-rimmon, 

46hoo Me-jarkon la Rakkon lvgab Joppa dwrbu-dwryangv kam haataqnum. 

47Hwdlo Danwg nyiilungv bulug gvdangv dooma yukun, Danwg nyiilungv 
Lesemb caabnv bulam ceekol nyob panum, hoo bulv lyoqr orioq hoqgv bulam 
mingtwr tvl gvdangam naareqnum, ho bulv gvdangam gumn naal hoqho nvmcw 
paal dooknum, bulug ab Danwg emin ho bulv ham Lesem Dan hvl emin goqnum, 

48Soq bopam tulu lvgab bulug nampam tulungam Danwg nyiilungam, bulug 
nyob tulungv otu nvvsiqnamv. 

Josua gab Otu Naanam 

49Hwdlo Israel nyiilungv bulug otu naadynam gvda dwrbu-dwryangam naaxo 
kokw so, bulv Nunwg ko tuup Josuanvn otu jinum. 

50At Swg bulam gaml jiknam hvb mwwg bopam konam mam, Iprayim diisw 
gvdag Timnat-serangam jinum. Hoo mwv bopam mam ywrknv ho hoqho nvmcw 
mvl doognum. 

51Soq otu naam deenam sam nyub Eleajar la Nunwg ko tuup Josua hoo Israel 
nyiilug nyob dvpar hoqg imiq-imiqkam nyigbo tulungv, At Swg agaho kvvrwq 

minsko tombu haagag Silo ho gvdangam jipin-jira kunum. Hoqgab bulv 
gvdangam mvpin-mvranam mam nyiyum kunum. 

Josua 20 

Kigwl Cwwgw ko Bopam Tulu 

1Ho At Sw Josuanvn benum, 

2“Israel nyiilungam beto, ‘Ngo nam Mojes lvgab agam gooknum kigwl cwwgw ko 
bopam tulungam xuqlinl apto, 

3ho hiyv haqma pa golo nyiingam mengb nyiloqkam, hoqb mengbo hv kilwq 
tayin. Minglwq deenbo nyi tulu hoqgv hoq tuluhv nulgab cwwgw nangob 
nyitayin. 

4Mwv hoqg bopam ak golo kilwq tayin hoo bopam haagag toggoqho daqtwl 
bopamg nyi axa tulungam mwwg bvrwqkam bedwrl betayin. Ho bulv mwam 
bopam urab boa tayin hoo mwam dook ak jitayin, hoo mwv bulug lvgab hoqho 
dooba tayin. 

5Hoo minglwq deenbov mwam ruqmin gvba lo, bulv mwam minglwq deenbo 
mwwg alaqho gvqlwqram, hoggab mwv mwwg door-doopwngam haqma pa 
golo mengnum, hoo mwam otuqho ceebio hang baqmanum. 

6Hoo mwv bopam ho dootayin hwdlo mwam nyi tulug maqpar ho pw-hwwma 
deedib, ho hoq moodho nyub butub swwnbo hv sima deedib mwv ho dootayin. 
Ho nyi mengbo nyi ak hv mwwg atwg pamdab hoo mwwg atwg nammwb, mwv 
hog pamda hoqgv keknum hoqb wkur taikun.’” 

7Hoqgab bulv Naptali diisw gvdag Galili ho Kedesam, hoo Iprayim diisw gvdaho 
Sekem mam, hoo Judag diisw gvdaho Kiriat-arba (hoqhv Hebron) bopam 
tulungam xuqlin kunum. 

8Hoo Jordon lvvgwg dou-caga Jeriko ho, ho bulv Reubenwg nyob tulu hoqgv 
Bejer deexa-rara lywpangam, hoo Gadwg nyob tulu hoqgv Gilead gvdag 
Ramotam, hoo Manasse nyob tulu hoqgv Basan gvdag Golan ham xuqlin kunum. 

9Soq bopam tulu sam Israelwg nyiilu gab la hoqgv bulug pengko ho nyoodo 
nyiilu gab xuqlinl ap kunum, ho hiyv ak gon nyiingam mengdum tvs mwwl 
mengma bov soqb kilwq tayin, ho mwam minglwq dvb nyinbo nyi alaqho mwv 
siram, hwdlo mwv nyi tulug maqpar pw-hwwk dvb daqlin maady deedib. 

Josua 21 

Lebi gab Bopam Tulungam Nwmw Doonbo Gvdangam Otu Jinam 

1Ho Lebig ab imiq dvparam nyigbo tulungv nyub Eleajar la Nunwg ko tuup Josua 
hoo Israel nyiilug ab dvparam nyigbo dookub haanum. 

2Hoo bulv bulam Kanaan gvdag Silo ho benum, “At Sw Mojes lvgab gaml jil 
begamv ngulam dook bopam mam la ngulug tuun-mee gab nwmw dook 
gvdangam jitayin hvnum.” 

3Hoqgab At Swg gaml jikjaqb Israel nyiilungv Lebi nyi tulungam soq bopam sam 
la bulug otu nvvsiqnam nwmw doonbo gvdangam bulam jinum. 

4Ho Kohat nyob nyiilungam tak cinglinum. Hoqgab nyub Aaron gv hosiq Lebi 
nyiilu gab Juda, Simeon, hoo Benjamin nyob tulug gvda hoqgv camleq oum 
bopam go jim dvb tak cinglinum. 

5Hoo Kohat nyi tuugin Iprayimg nyob hoqgv, ho Dan gvla Manasseg nyob papo 
gon hoqgv bopam wyw go jim dvb tak cinglinum. 

6Gerson nyiilungam Issakarwg nyob hoqgv, ho Aserwg nyob hoqgv, ho Naptalig 
nyob hoqgv, hoo Basan ho doonbo Manasseg nyob papo gon hoqgv bopam 
camleq oum go jim dvb tak cinglinum. 

7Merari nyiilungam Reubenwg nyob hoqgv, ho Gadwg nyob hoqgv, hoo 
Jebulunwg nyob hoqgv bopam camleq vnyi go jim dvb tak cinglinum. 

8At Sw Mojes lvgab gaml jinam hvb, soq bopam tulu sam la nwmw doonbo 
gvdangam Israel nyiilungv tak cinglin layil Lebi nyi tulungam jiknum. 

9Judag nyob nyiilug hoqgv la Simeonwg nyob nyiilug hoqgv soq eminam bopam 
tulu sam bulv jinum, 

10ho hoq tuluhv Aaron gv hosiq Kohat nyi tulug nyob dvpar Lebi nyi tulungam 
jiknum; hoggab tak cingnamv bulam otuqcob cingcanum. 

11Judag diisw gvda Kiriat-arba (Arba Anakwg abv), hoqhv Hebron gvdag nwmw 
naleqgo dook gvdangam bulv bulam jiknum. 

12Hvbmabde bopamg rongo tulungam la hoqg nampam tulungam Jepunneg ko 
tuup Kalebnvn otu naam dvb jiknum. 

13Hoo nyub Aaron gv hosiqkam bulv Hebron, ho nyi mengpel kigwl-cwwgw ko 
bopam mam, ho hoqg lvgab nwmw dook gvdangam, ho Libna lvgab hoqg nwmw 
dook gvdangam jiknum, 

14Jattir lvgab hoqg nwmw dook gvdangam, ho Estemoa lvgab hoqg nwmw dook 
gvdangam, 

15Holon lvgab hoqg nwmw dook gvdangam, Debir lvgab hoqg nwmw dook 
gvdangam, 

16Ain lvgab hoqg nwmw dook gvdangam, Jutta lvgab hoqg nwmw dook 
gvdangam, Bet-semes lvgab hoqg nwmw dook gvdangam jiknum—nyob vnyi 
soqgv bopam kiya go jiknum; 

17ho Benjamin nyob tulu hoqgv, Gibeon lvgab hoqg nwmw dook gvdangam, Geba 
lvgab hoqg nwmw dook gvdangam, 

18Anatot lvgab hoqg nwmw dook gvdangam, hoo Almon lvgab hoqg nwmw dook 
gvdangam—bopam vpy go jiknum. 

19Nyub Aaron gv hosiqkv bopam naaknamv camleq oum gola hoqg nwmw dook 
gvdangam naaknum. 

20Lebig nyob hoolu Kohat nyi tuugin ham Iprayim nyob tulug bopam hoqgv 
bulam gvda jilinum. 

21Ho bulam jiknum nyi mengpel kigwl cwwgw ko bopam, Sekem mam la hoqg 
lvgab Iprayim diisw gvdag nwmw dook gvdangam, Gejer lvgab hoqg nwmw 
dook gvdangam, 

22Kibjaim lvgab hoqg nwmw dook gvdangam, Bet-horon lvgab hoqg nwmw 
dook gvdangam—bopam vpy go jiknum; 

23hoo Danwg nyob hoqgv, Elteke lvgab hoqg nwmw dook gvdangam, Gibbeton 
lvgab hoqg nwmw dook gvdangam, 

24Aijalon lvgab hoqg nwmw dook gvdangam—bopam vpy go jiknum; 

25hoo Manasse nyob papo gon hoqgv, Taanak lvgab hoqg nwmw dook 
gvdangam, hoo Gat-rimmon lvgab hoqg nwmw dook gvdangam—bopam vnyi go 
jiknum. 

26Kohat nyi tuugin hoqg bopam lvgab hoqg nwmw dook gvdangam naaknamv 
wyw gob nyinum. 

27Hoo Lebig nyob hoolu Gerson nyiilungam Manasseg nyob papo gonwg dook 
Basan ho, nyi mengpel kigwl cwwgw ko bopam, Golan lvgab hoqg nwmw dook 
gvdangam, hoo Beestera lvgab hoqg nwmw dook gvdangam—bopam vnyi go 
jiknum; 

28hoo Issakarwg nyob tulu hoqgv, Kision lvgab hoqg nwmw dook gvdangam, 
Daberat lvgab hoqg nwmw dook gvdangam, 

29Jarmut lvgab hoqg nwmw dook gvdangam—bopam vpy go jiknum; 

30hoo Aserwg nyob tulu hoqgv, Misal lvgab hoqg nwmw dook gvdangam, Abdon 
lvgab hoqg nwmw dook gvdangam, 

31Helkat lvgab hoqg nwmw dook gvdangam, hoo Rehod lvgab hoqg nwmw dook 
gvdangam—bopam vpy go jiknum; 

32hoo Naptalig nyob tulu hoqgv, Galili hoqg Kedes, nyi mengpel kigwl cwwgw ko 
bopam, lvgab hoqg nwmw dook gvdangam, Hammot lvgab hoqg nwmw dook 

gvdangam, hoo Kartan lvgab hoqg nwmw dook gvdangam—bopam oum go 
jiknum. 

33Gerson nyiilungam bopam lvgab hoqg nwmw dook gvdangam jiknamv camleq 
oum gob nyinum. 

34Jebulunwg nyob tulu hoqgv Lebi nyi tuugin Merari nyob dvparam Jokneam 
lvgab hoqg nwmw dook gvdangam, Kartan lvgab hoqg nwmw dook gvdangam, 

35Dimna lvgab hoqg nwmw dook gvdangam, Nahalal lvgab hoqg nwmw dook 
gvdangam—bopam vpy gob jiknum; 

36hoo Reuben nyob tulu hoqgv, Bejer lvgab hoqg nwmw dook gvdangam, Jahaj 
lvgab hoqg nwmw dook gvdangam, 

37Kedemot lvgab hoqg nwmw dook gvdangam, hoo Mepaat lvgab hoqg nwmw 
dook gvdangam—bopam vpy gob jiknum; 

38hoo Gadwg nyob tulu hoqgv nyi mengpel kigwl cwwgw ko bopam Gilead ho 
doonbo Ramot lvgab hoqg nwmw dook gvdangam, Mahanaim lvgab hoqg nwmw 
dook gvdangam, 

39Hesbon lvgab hoqg nwmw dook gvdangam, Jajer lvgab hoqg nwmw dook 
gvdangam—bopam vpy gob jiknum. 

40Lebi nyob hoolug Merari nyiilungam bopam jiknamv odum-apal camleq vnyi 
gob nyinum. 

41Israel nyiilug pengko ho Lebi nyi tulug bopam mam hoqg nwmw dook 
gvdangam naaknamv campy leq piin gob bopam tulungv nyiknum. 

42Soq bopam tulug bviywr-bvcarho nwmw doonbo gvdangv doonum. Soq tulu 
si hoqg bopam tulungv. 

43Bulug ab tulungam jidwb dingr kunam gvdangam At Sw bulam jinum. Hoo bulv 
ham otub naaknum, hoo bulv hoqho nvmcw cwwl dooknum. 

44Hoo mwv bulug ab tulungam dingrnam hvb At Sw, hoqg bviywr-bvcaram 
bulam jinum. Bulug nyemaqkv bulam akkam dvqrwq nyomanum, hoggab At Sw 
bulug ceebio mwlwngam bulug alaqho gvqlwq jiknum. 

45At Sw Israel nyi tulug nombungam albo gomcwram dingr kunam mam gamg 
kam apaq maab niqtuq nyilinum; mwlwngam niqtuq lengm kunum. 

Josua 22 

Dou-cagag Nyob Tulungv Nammwb Wkurnam 

1Hoq moodho Josua Reuben nyi tulungam la Gad nyi tulungam hoo Manasse 
nyob papo gon goqkumnum, 

2hoo bulam benum, “At Swg nyera Mojes nulam gaml jiknam mam nulv hingky 
jaqb nyipa ku hoo nulam ngoqg gaml jiknam mam nulv tvjwnum. 

3Soolo aal namgub nulug vbw-bor tulungam nulv haqpaqmab mood oyu gob 
nyipa ku, hvbmabde nulug Pwnbo At Swg nulam gaml jinam mam nulv hingky 
jaqb nyipa ku. 

4Hoo sija nulug Pwnbo At Sw nulug vbw-bor tulungam mwwg dingr koob bulam 
doonu dvb jipa ku. Hoqgab nulug tombu dook gvdab wkur gvdkul nulug 
otungam naata ku, hogloq ham At Swg nyera Mojes nulam Jordon kvtin gon ho 
jiknum. 

5At Swg nyera Mojes nulam gaml jinam gaml tulu pvvbam hengab jaqb tvjwl 
swwtwqto, ho nulug Pwnbo At Swn abyto, hoo hog mwlw nyik-wk ho mwwg 
lamtab wto hoo mwwg gaml tulungam pvvg dvl hoo mwam bugil swwl hoo 
nulug hvvjw lvgab hoo nulug yvj lvgab mwam bon nyijto.” 

6Hoqgab Josua bulam lvqc cinum hoo bulam kanam kunum, hoo bulug tombu 
dook gvdab bulv wknum. 

7Mojes Manasseg nyob papo gon Basan gvdaho otungam jinum, hvbmabde nyob 
papo gon bulug vbw-bor dook bviywr dou-haaga taqcig Jordon ho Josua bulam 
otu jinum. Hoo Josua bulam lvqc citkul hoo bulug dook nammwb bulam kanam 
kunum, 

8mwv bulam benum, “Tuun-mee lvgab, rup, hun, tama, hoo yoqdwr, hoo naleq 
go vj lvgab gumnam vigo baqlayil nulug tombu dook gvdab wkur nuku. Nulug 
ceebio tulu hoqgv nyob pal naareqnam mam nulug vbw-bor tulungam horpin-
hora ta.” 

9Hoqgab Reubenwg nyiilu ngvla Gadwg nyiilungv hoo Manasseg nyob papo gon 
nammwb wkur kunum, Kanaan gvdag Silo hoqgv bulv Israelwg nyiilu hoqgv 
wpin-wra kunv bulug at gvda Gilead ho wknum, ho At Swg nyera Mojes bulam 
otu gob naam dvb gaml jiknam hoq gvdab wknum. 

Dou-cagag Nyob Tulug Hvvky Yugw 

10Hoo hwdlo bulv Kanaan gvda Jordonwg swsw-saaho haaikun, Reubenwg 
nyiilu ngvla Gadwg nyiilungv hoo Manasseg nyob papo gon Jordon bviywrho 
yugw ak mvnum, hoqg yugw ham kangam looda dvb mvnum. 

11Hoo Israel nyiilungv ham tapa tvl benum, “Kaato, Reubenwg nyiilu ngvla 
Gadwg nyiilungv hoo Manasseg nyob papo gon Israel nyiilug gvda Jordon daiyag, 
Kanaan gvda agaho yugw ak mvp paku.” 

12Hoo hwdlo Israel nyiilungv ham tapa tvl, Israel nyiilungv lvkin gob Silo ho 
hookumnv hoo bulam ceekol nyob padwb benum. 

13Ho Israel nyiilungv nyub Eleajar ko tuup Pinehasnvn Reubenwg nyiilug 
dookub la Gadwg nyiilug dookub hoo Manasseg nyob papo gon dookub Gilead 
gvdaho kanamnum, 

14hoo mwwg lvgab peelo bo nyi wyw go, nyob vxy hoqgv ak-akwb xuqlin banv 
kanamnum, hoq wnbo nyi vx-cwrhv imiq pengko hoqg Israel nyob tulug peelo 
boam nyinum. 

15Hoo bulv Reubenwg nyiilu dook bvla Gadwg nyiilu dookub hoo Manasseg nyob 
papo gon dookub Gilead gvdaho haanum, hoo bulv bulam benum, 

16“Soq sib At Swg nyi dvpar mwlwngv bedo, ‘Israelwg Pwnboam nulv hoggub 
ceekol soq sib nyic nyiknv, soq aal so At Swn wmin gvkmab nulv atv atgab soq 
yugw sam mvl At Swn ceekol bidu-bel takmab nyipa kun? 

17Peor alo ngulv xumt dvb nyic nyik maan mviyv, ngulv hoq nyicam atv sija 
godab darxaq kama ta, hoo hoggab At Swg nyi dvpar aoho swlin-momin ak 
haanum, 

18ho nulv kam soolo aal soqgv At Swn wmin gvma dvb haqpaq dvn yv? Hoo nulv 
soolo At Swn taleql ceeko baloqkam aaram mam mwv Israel nyi dvpar aoho 
hang lengl haaxaq tayin. 

19Hvbmabde sija, nulug otu naanum gvdangv dvrwq maloqkam, hogloq ho At 
Swg xumk pirrv daqdwn hoqg At Swg gvda urab rabto, hoo nulug atv atgab 
ngulug pengko lo otu naato. Hvbmabde At Swn ceekol taleqmabv ho maalo nulug 
Pwnbo At Swg yugw lvvg alo, nulv atv atgab yugw mvl ngulam kam taleq bob 
xitaq mvmabv. 

20Nyob pal naareqnam dupum-dvrab pam naagam gab Jerag ko tuup Akan 
mwwjwngam mvpia maan mviyv, hoo hang lingtwrnamv Israel nyi dvparho 
haama nvm yv? Hoo mwwg nyimur gab mwv arro sitwq maanum.’” 

21Ho Reubenwg nyiilungv, Gadwg nyiilungv, hoo Manasseg nyob papo gon 
Israelwg nyob dvpar hoqg peelo bo tulungam agam goonv birwqnum, 

22“Mwlwngam Koi yaanbo Akv, Pwnbo, At Sw! Mwlwngam Koi yaanbo Akv, 
Pwnbo, At Sw! Mwv cengdo; hoo Israelv nulv kam atv cengdo! Taleql ho 
mwwjwngam mvpial At Swn ceeko paloqkam, soolo ngulam vcwr gokam apaq 
maabv 

23hoggab yugw mvl At Sw galoqkv aado paloqkam. Ho maalo ngulv hoqho 
boyuqnam aky tulungam ho maalo dvs aky tulungam ho maalo swrso aky 
tulungam jipa loqkam, At Swn mwam atam kwly naamto. 

24Ma, hvbmabde ngulv yugw ak mvnam hv hvbaloqkam ngulv bosdo, kokw 
moodam nulug ko tulungv ngulug ko tulungam betayi, ‘Israelwg Pwnbo At Swg 
lvgab nulv hoggv nyita dvn? 

25Hoggab At Sw Jordon pobungam ngul gvla nulug pengko so vrr pakun, 
Reubenwg nyiilu nulv hoo Gadwg nyiilu nulv. Nulv At Sw lvgab hog nyis dooma 
dvn.’ Hoqgab nulug ko tulungv lokam ngulug ko tulungam At Swn xum mvma 
dvb mvtur tayi. 

26Hoqgab ngulv benum, ‘Kuj ngulv yugw loq ak mvtuj, boyuqnam aky jid bvma, 
ho hoqho pwr jid bvma, 

27hvbmabde ngul gvla nulug pengko ho hvvky gob doom dvb, hoo ngulug kokwb 
nyi dvpar gab mvnum, ho ngulv At Swg agaho boyuqnam aky tulungam hoo pwr 
jinam tulungam hoo swrso aky tulungam bon nyidwb nyidwn hvl hvvky gob, ho 
nulug ko tulungv ngulug ko tulungam kokw moodam hvl beram, “Nulv At Swg 
lvgab hog nyis dooma dvn.” ’ 

28Hoo ngulv mwwnum, hoq hvb ngulam maalo ngulug hosiqkam kokw moodam 
ngulam beba loqkam, ‘Ngulv betayin, kaato, At Swg yugwngam ngulug ab 
tulungv mvp kunum, hoqho boyuqnam aky tulungam, ho pwr jinam mam jid 
bvma, hvbmabde ngul gvla nulug pengko ho hvvky doom dvb mvnum.’ 

29Ngulv hoggub nyijaqkam At Swn ceekol taleqram hoo soolo aal soqgv yugw ak 
mvl boyuqnam akiam, dvs akiam, ho maalo pwr jidwb At Swn wmin gvmab 
nyiram, mwwg xuml pirr agaho daqnbo ngulug Pwnbo At Swg yugw lvvgho asaq 
yugw mvram!” 

30Hwdlo nyub Pinehas la mwwg lvgab wmin gvnbo Israelwg nyi tulug nyob 
dvpar hoqg peelo bo tulungv, Reubenwg nyiilu ngvla Gadwg nyiilungv hoo 
Manasseg nyiilungv agam goonam mam bulv taknum, hoq agam goonam 
tulungam bulv tvlwqnum. 

31Hoo Eleajarwg ko tuup nyub Pinehas Reubenwg nyiilu ngamla Gadwg 
nyiilungam hoo Manasseg nyiilungam benum, “Soolo ngulug pengko so At Swg 
doonam mam ngulv cengpa ku, hoggab nulv At Swn ceekol soq mwwjwnam 
mam mvpia jima. Sija nulv Israel nyiilungam At Swg alaq hoqgv ywwlin jipa ku.” 

32Ho nyub Eleajar ko tuup Pinehas, la peelo bo tulungv Reubenwg nyiilu hoqgv 
hoo Gadwg nyiilu hoqgv Kanaan gvdag Gilead hoqgv Israel nyiilug dookub wkur 
kunum, hoo puiyam bulam baqa jiknum. 

33Hoo Israel nyiilungv pui baqanam mam tatwl tvlwqnum. Hoo Israel nyiilungv 
Pwnbon paqnum hoo Reubenwg nyiilu ngvla Gadwg nyiilug gvda dookam nyob 
pal twrdwb hvnam agam mam gook maanum. 

34Reubenwg nyiilu ngvla Gadwg nyiilungv yugw ham “Hvvky Gab” hvl emin goql 
bulv benum, “Hoggab,” bulv benum, “soq si ngulug pengko lo hvvky gob 
dootayin, At Sw ngulug Pwnbov.” 

Josua 23 

Josua Israelwg Nyigbo Tulungam Tomswrnam 

1Oyu kokw so, At Sw Israel nyiilungam bulam hwwiyiql doonbo ceebio tulu 
hoqgv swrsob doob dvb jiknum, hoo Josua nyekam kunv vnywngv vigo wknum, 

2Josua Israel nyi mwlwngam, hoqg nyi axa tulungam hoo peelo bo tulungam, 
hoqg nyegam tulungam hoo saab tulungam goqkum banv bulam benum, “Ngo 
sija nyekam duku hoo vnywngv vigo wpa ku. 

3Hoo nulug pagoq gab nulug Pwnbo At Sw soq nyob asaq nyi tulungam nyinam 
mam nulv atv kaapa ku, hoggab soq sam nulug Pwnbo At Sw nulgab nyobam pvj 
pakun. 

4Kaato, Jordon hoqgv dou-haagag Koibo Sa-svlo namgub asaq nyob tulu galoqkv 
gvda naaknam mam ngo nulam otu jipa kun, hoo soq asaq nyob tulug gvda sam 
nulam hvraqb jitayin. 

5Nulug Pwnbo At Sw bulam nulug otuq hoqgv mvpaq tayin hoo nulug vnyiq 
kaaga hoqgv bulam ruqpaq tayin. Hoo nulug Pwnbo At Sw nulam dingrnam hvb 
nulv bulug gvdangam otu naatayin. 

6Hoqgab, Mojesg Pvvb Kitapam pvvd bvla hoqg xeqpnam mam nyidwb 
hwngkwb atorto, ho lvqbwq bvkam ho laqc bvkam wkar-war maabv, 

7ho nulug pengko ho doonbo soq asaq nyob tulug lvgab nulv nyiyo-nyico maabv 
ho bulug pwnbo emin tulungam goomabv, ho bulug agaho dingmabv, bul gab 
bon nyimabv ho bulam pvxwl xumabv, 

8hvbmabde soolo nulv hoggub nulug Pwnbo At Swn bugil doonam hvb dootayin. 

9Hoggab koi bvla atorbo asaq nyob tulungam nulug otuq hoqgv At Sw ruqlinl 
ruqpaq pakun. Hoo soolo godab nyi akkam nulug agaho dvqrwq nyoma dvn. 

10Nulug nyi akinv lwwyw nyiingam nyob padwn, hoggab mwv nulam dingr 
kunam hvb, nulug Pwnbo At Sw nulgab nyob padwn. 

11Hoqgab, nulug Pwnbo At Swn aby dvb, hengab to. 

12Hoggab nulug pengko ho boumnam nyob asaq lvgab nulv nyimin gvl swwb 
nyiloqkam hoo bulug lvgab nyem naako-naapeq baloqkam, nulv bulug lvgab 
yvmin gvtayin hoo bulv nulug lvgab yvmin gvtayin, 

13ho nulv pwbwb cengtayin nulug Pwnbo At Sw soq nyob asaq nyi sam nulug 
pengko hoqgv ruqlinl ruqpaq kuram, hvbmabde bulv nulgab pwd-poto toggoq 
gob nyitayin, nulug Pwnbo At Sw nulam albo jinam gvda hoqgv hwdlo nulv 
twryum maady deedib, nulug langkam jwwtayin hoo nulug vnyiq taa gob 
nyitayin. 

14“Hoo sija ngo swcw soqgv wta dukun, hoo nul mwlwngv, nulug hang hoqgv 
hoo yvjv hoqgv nulv cengdo, nulug Pwnbo At Sw albo pagoqkam nulam 

dingrnam agam gamg kam kvxaqmab niqtuq lengm paku. Mwlwngam nulgab 
nyiyum jipa kun; agam gamg kam kvxaqmab niqtuq lengm pakun. 

15Hvbmabde nulug Pwnbo At Sw albo pagoqkam nulgab dingr kunam 
mwlwngam nulgab niqtuq lengm pakun, hoqhvb kalam At Sw nulug aoho 
almanbo pagoqkam haam tayin, ho nulug Pwnbo At Sw nulam albo gvdangam 
jinam hoqgv nulam twryum maady deedib twrpaq tayin, 

16hogloq ham mwv nulam gaml jiknum, ho nulug Pwnbo At Swg birnam pvvbam 
nulv pvvb juqbo baloqkam, hoo asaq pwnbo tulug dookub wl hoo bon nyijil hoo 
bulam xumb nyiloqkam. Ho At Swg haaxaqnamv nulug aoho wmmwb bioqlwq 
tayin, hoo mwv nulam albo gvda jiknam hoqgv nulv nyebia jaqb niipaq taikun.” 

Josua 24 

Birnam Pvvbam Sekem ho Mvdarnam 

1Josua Israel nyob mwlwngam Sekem ho hookum mvnum hoo nyi axa tulungam, 
peelo bo tulungam, nyegam tulungam, hoo Israelwg saab tulungam 
goqkumnum. Hoo Pwnbog agaho bulv atv nyiip apongv haanum. 

2Hoo Josua nyiilu mwlwngam benum, “Soq sib Israelwg Pwnbo, At Sw bedo, ‘Kol 
otuqho nulug ab tulungv Iupratas kvtin gonho doonum, Abraham gv gvla Nahorg 
ab Tera; hoo bulv asaq pwnbo tulungam xumnum. 

3Ho ngo nulug ab Abrahamnvn pobu kvtin gon hoqgv naanum hoo mwam 
Kanaan gvdab wgnum, hoo mwwg hosiqkam dumtwq-miilyw dvb mvnum. Ngo 
Aisaknvn mwam jinum. 

4Hoo Aisaknvn ngo Jakubnvn la Isunvn jinum. Hoo ngo Isunvn Seirwg diisw 
gvdangam otu naamnum, hvbmabde Jakubg ko hosiqkv Ijipt gvdab innum. 

5Hoo ngo Mojesnvn la Aaronnvn kanamnum, hoo ngo Ijipt ho swlin-mominam 
mam ngo bulug pengko ho nyimnum, hoo ngo nulam kokw so boolinum. 

6“Ho ngo nulug ab tulungam Ijipt hoqgv boolinum, hoo nulv sa-svlo ho haaknum. 
Hoo Ijipt nyi tulungv nulug ab tulungam ceriot tulu lvgab la svpur xarnbo nyi 
tulu lvgab Swlw Sa-svlo ho ruqmin gvnum. 

7Hoo hwdlo bulv At Swn svka gab sogoql xabyikam, mwv nul gvla Ijipt nyi tulug 
pengko ho kan putum dvb mvnum hoo sa-svlongv bulug aoho hwrlupnum; hoo 
ngo Ijipt nyi tulungam hoggv nyiknam ham nulug vnyiqkv kaanum. Hoo nulv 
deexa-raraho oyu mood go doonum. 

8Ho ngo nulam Amor nyi tulug gvda so boolwqnum, hiyv Jordon kvtin gonho 
doonum. Bulv nulam nyob panum, hoo ngo bulam nulug alaqho jilwqnum, hoo 
nulv bulug gvdangam otu naanum, hoo bulam ngo nulug agaho twryumnum. 

9Ho Moab lvpw at, Jippor gv ko tuup Balak, Israelam ceekol nyob panum. Hoo 
mwv nyi kanaml Beyor gv ko tuup Balaamnvn nulam beem dvb goqanum, 

10hvbmabde ngo Balaam benam mam tamanum. Jvqtwngam bebnyiloqkam 
mwv nulam lvqcnum. Ho mwwg alaq hoqgv ngo nulam naalinum. 

11Hoo nulv Jordon kvtinb wknum hoo Jeriko ho haanum, hoo Jerikog nyigbo 
tulungv nulam ceekol nyob panum, hoo hoq lvgab Amor nyi tulungv, Perijj nyi 
tulungv, Kanaan nyi tulungv, Hittait nyi tulungv, Girgas nyi tulungv, Hibitait nyi 
tulungv, hoo Jebus nyi tulungv nyob panum. Hoo bulam ngo nulug alaqho 
jilwqnum. 

12Hoo nulug otuqb ngo vs-axaqkam bulug pengko ho kanamnum, ho Amor nyi 
tulug lvpw at vnyiam, nulug aga hoqgv bulam ruqlinl ruqpaqnum, hoqhv nulug 
lyoqr orioq ho nulug illy-uppuq hoqgv ma. 

13Nulam hentwr-kaas dvb bon nyimab ngo nulam gvdangam jiknum hoo nulv 
bopam tulungam pwma sunum, hvbmabde nulv hoq tuluho doogw dukun. Nulv 
roo aaxiam la olib aaxiam dudu gvdwn ham nulv liimanum.’ 

Nulv Xuqbwqto Hiyam Xumtayin 

14“Hoqgab sija At Swn bosto hoo mwam hvvcwr baqg dvl hoo mwwjwl xumto. 
Nulug ab tulungv Pobu kvtin hoola Ijipt ho asaq pwnbo tulungam xumnam tulu 
ham apaq tuku, hoo At Swn xumto. 

15Hoo At Swn xumdwn nulug vnyiq kaagaho almad nyiloqkam, hiyam xumtayin 
nulv soolo aal so xuqbwqto, nulug ab tulungv pobu kvtin alo xumnam asaq 
pwnbo tulu ham yv, ma nulug doogw ko gvdag Amor nyi tulug pwnbo tulu ham 
ya xumb yv. Hvbmabde ngo la ngoqg imiq dvparv, ngulv At Swn xuml dootayin.” 

16Ho nyiilungv birwqnum, “Ngulv vcwr gokam At Swn xumab apaqram hoo asaq 
pwnbo tulungam xumram, 

17hoggab ngulug Pwnbo At Sw ngulam boolinum hoo ngulug ab tulungv nyera-
paqn swwl dook Ijipt gvda hoqgv lengknum, hoo soq koibo swrdorxeq sam 
ngulug kaagaho hiyv nyinum hoo ngulug lamta wk mwlwho ngulam hoocuml 
kaal wgnum, hoo asaq nyob nyiilu mwlwg pengkob ngulam boopeql wgnum. 

18Hoo gvdaho doonbo Amor nyi tulug, nyiilungam At Sw ngulug otuqb ruqlinl 
ruqpaqnum. Hoqgab ngulv kam At Swn xumtayin, hoggab mwv ngulug Pwnbov.” 

19Hvbmabde Josua nyiilungam benum, “Nulv At Swn xumny ram, hoggab mwv 
dvrwqbo Pwnbov. Mwv kaaneqbo Pwnbov; mwv nulug nyimurnam mam la 
nulug nyicam apaq nyoram. 

20Nulv At Swn apaq pel hoo nyoodo pwnbo tulungam xumb nyiloqkam, nulam 
alboam nyij kunam hoqgv mwv wkur taikun hoo nulam hentwr hemwl hoo 
nulam dvmeq tayin.” 

21Hoo nyiilungv Josuanvn benum, “Ma, ngulv At Swn xumtayin.” 

22Ho Josua nyiilungam benum, “Nulv At Swn xumdwb xuqbwq panwq hvnam hv, 
nulam atam ceeko dvb hvvky baqs dvlak.” Hoo bulv benum, “Ngulv hvvky baqs 
dvn.” 

23Mwv benum, “Hvnyiloqkam nyoodo pwnbo tulungam nulug pengko hoqgv 
hurpaqto, hoo Israelwg Pwnbo, At Swn nulug hangv bugil swwto.” 

24Hoo nyiilungv Josuanvn benum, “Ngulug Pwnbo At Swn ngulv xumtayin, hoo 
mwwg yalam ngulv tvjw tayin.” 

25Ho Josua hoq aalho nyiilug lvgab birnam pvvbam mvnum, hoo Sekem ho 
gamlam la pvvb tulungam nyil swwm dvb bul gab jiknum. 

26Hoo Josua soq gomcwr tulu sam Pwnbog Pvvb Kitap ho xeqpnum. Hoo mwv 
wlw pwtbo pwg naalayil hoo ham At Swg dvrwq namlo gob terebin niikum ho 
diidaql apnum. 

27Hoo Josua nyiilungam benum, “Kaato, soq wlw si ngulam hvvky swwtayin, 
hoggab soq wlw si At Sw mwv ngulam agam gooknum gomcwr mwlwngam tapa 
kun. Hoqgab nulug Pwnboam nulv xaalyo lyopaq baloqkam, soq wlw si nulam 
hvvky kaatayin.” 

28Hoqgab Josua nyiicwr-cwrxiam mwwg otu naak gvdab, nyiilungam kanam 
kunum. 

Josua Siknum hoo Svma Liinam 

29Soq tulu si nyixo kokw so, Nunwg ko tuup Josua, At Swg nyerangv siknum, 
mwv vnyw 110 gob nyekam kunum. 

30Hoo bulv mwam mwwg otu naanam Timnat-sera, Iprayim diisw gvdag Gaas 
puutug nyoodum daiyaho svma liiknum. 

31Israel nyiilungv Josuag swwl dood aal hoola nyi axa tulungv hiyv Josuag sixo 
kokw so swwl dood aalho, hoo Israel gab At Swg hog mwlwg bonam nyinam 
mam cengn bov At Swn xumnum. 

32Josapg alongam Israel nyiilungv Ijipt hoqgv baqlin kunam mam bulv ham 
Sekem ho liiknum, hogloq gvda vcwr ham Jakub Hamorwg ko tuup tulu Sekem 
ab hoqgv twngk vjwr lwwgwb rvknam ham. Hoqham Josapg hotamv otu nvvsiq 
kunum. 

33Hoo Aaron gv ko tuup Eleajar siknum, hoo hogloq ham mwam Iprayim diisw 
gvdangam jiknam ho bulv mwam Gibea gvdag, mwwg ko tuup Pinehaswg pamda 
ho liiknum. 

Nyegam 

Nyegam 1 

Kanaan Gvdangam Nyob Paiyal Noodul Doonam 

1Josua sixo kokw so Israel nyiilungv At Sw toxnum, “Hiyv ngul gab ceeol Kanaan 
nyi tulungam bulam ceetorl nyob patayin?” 

2At Sw benum, “Judangv caatayin; kaato, mwwg alaqho ngo gvdangam jipa kun.” 

3Hoo Juda mwwg vbw-bor Simeonnvn benum, “Ngulv Kanaan nyi tulungam 
nyob padwb, ngam dwrbu-dwrya gvda jikwb caamin gvtbv. Hoo nam dwrbu-
dwrya gvda jikwb ngo kam wmin gvtayin.” Ho Simeon mwam wmin gvnum. 

4Ho Juda nyob patab caanum hoo At Sw Kanaan nyi tulungam la Perijj nyi 
tulungam bulug alaqho jiknum, hoo bulv Bejek ho 10,000 nyiam nyob paiyanum. 

5Bulv Bejek ho Adoni-bejekam kaapanum hoo mwam nyob panum hoo Kanaan 
nyi tulu ngamla Perijj nyi tulungam mviyanum. 

6Adoni-bejek nyi tulungv xaal kenum, hvbmabde bulv bulam ruqmin gvl hoo 
mwam nootunum hoo mwwg laqnam la mwwg lvnam papaqnum. 

7Hoo Adoni-bejek benum, “Lvpw at cam kvn go laqnam la lvnam ciqpaqnamv 
ngoqg tebol hoqg duduq-dvngaram darl dudu dvn. Hoqgab ngo hoggv nyiknum, 
Pwnbo ngam kwly naapa ku.” Hoo bulv mwam Jerusalemb boa kunum, hoo mwv 
hoqho siknum. 

8Hoo Juda nyi tulungv Jerusalem mam nyob panum hoo ham naareq kunum hoo 
hoqho doonbo mwlwngam lyoqr orioq hoqgv mengnum hoo bopam mam wm 
rwlwqnum. 

9Hoo kokw so Juda nyi tulungv, Negeb diisw gvda gvla haapa gvdaho doonbo, 
Kanaan nyi tulungam nyob patab innum. 

10Hoo Hebron ho (otuqho Hebronwg eminam Kiriat-arba hvnum) doonbo 
Kanaan nyi tulungam Judangv nyob patab innum, hoo bulv Sesai la Ahiman hoo 
Talmainvn mviyanum. 

11Hoq hoqgv bulv Debirg doonbo nyi tulungam ceeko taab wnum. Debirg otuq 
hoqg eminam Kiriat-seper hvl benum. 

12Hoo Kaleb benum, “Hiyv Kiriat-seperam nyob pal hoo ham naareq boam, ngo 
mwam ngoqg nyem ko Aksanvn mwwg nywxwb jitayin.” 

13Hoo Kalebg bor ko Kenaj gv ko tuup Otniyel ham mviyal naareqnum. Hoo mwv 
mwam mwwg nyem ko Aksanvn mwwg nywxwb jiknum. 

14Hwdlo mwn mwwg dookub haanum, mwn mwam mwnwg ab hoqgv rongo 
rwqg kotwk hvl bilwqnum. Hoo mwn mwnwg svdam hoqgv ipoq kalam, hoo 
Kaleb mwnwn benum, “No hoggv nvvnw do?” 

15Mwn mwam benum, “Ngam lvqc loq ak jitbv. Hoqgv no ngam Negeb gvda lo 
doom dvb jipa ku, hoqgab ngam iss subuq buqlinbo gvda lo jitbv.” Hoo Kaleb 
mwnwn odum bvla akob iss subuq buqlinbo gvdangam jinum. 

16Hoo Mojesg at Kenait hotamv pvng bopam hoqgv Judag nyiilu lvgab Judag 
deexa-rarako urab haamin gvnum, hoqhv Negeb ogumg Aradho doonum, hoo 
bulv hoqb wknv hoo nyiilug lvgab nvmcw doomin gvnum. 

17Hoo Juda vbw-bor Simeon lvgab wmin gvnum, hoo Jepat ho doonbo Kanaan 
nyi tulungam bulv nyob pal twryumnum. Hoqgab bopam hoqg eminam Horma 
hvl goqnum. 

18Gajangam la hoqg dwrbu-dwryangam, hoo Askelonam la hoqg dwrbu-
dwryangam, hoo Ekron la hoqg dwrbu-dwryangam, Judangv mviyal naareq 
kunum. 

19Hoo At Sw Juda lvgab doobanum, hoo mwv diisw gvdangam otu naaknum, 
hvbmabde mwv haapa hoqg doonbo nyi tulungam mwv ruqlinl ruqpaq 
nyomanum hoggab bulv yoqdwr ceriotv doognum. 

20Hoo Mojes benum hvb, Hebronam Kalebnvn jiknum. Hoo Anakwg ko tuup oum 
mam mwv hoqgv ruqlinl ruqpaqnum. 

21Hvbmabde Benjaminwg nyiilungv Jerusalemho doonbo Jebus nyi tulungam 
ruqlinl ruqpaq maanum, hoqgab Jebus nyi tulungv Jerusalemho Benjaminwg 
nyiilug lvgab soolo godab doomin gvdwn. 

22Josapg dvparv Betelam ceekol nyob panum, hoo At Sw bulug lvgab doobanum. 

23Hoo Josapg dvparv Betelam mvqky-maqlam mvnum. (Otuqho bopam mam Luj 
hvl eminum.) 

24Hoo mvqky-maqlam mvnbo tuluhv bopam hoqgv nyi ak lengnam mam 
kaapanum, hoo bulv mwam benum, “Anya mwwpa gvdwl ngam bopamb haak 
lamtangam ngulam kaakin tvb, hoo ngulv nam aya jaqb svka tayin.” 

25Hoo mwv bulam bopamb haak lamtangam kaakinum. Hoo bulv bopam mam 
lyoqr orioq hoqgv nyob panum, hvbmabde bulv hoq nyi ham la mwwg imiq nyi 
tulu mwlwngam wwm dvb jinum. 

26Hoo nyi ak hv Hittait nyi tulug gvdab wknv hoo hoqho bopam ak mvknum hoo 
ham Luj hvl eminum. Soolo godab hoqg eminv doodwn. 

Nyob Paiya Lamanam 

27Manasse nyi tulungv Bet-sean la hoqg nampam tulungam, ho Taanak la hoqg 
nampam tulungam, ho Dorwg doonbo nyi tulungam la hoqg nampam tulungam, 
ho Megiddo ho doonbo nyi tulungam la hoqg nampam tulungam ruqlinl ruqpaq 
nyomanum, hoggab Kanaan nyi tulungv gvdaho ceetorl doodu kunum. 

28Hwdlo Israel nyiilungv atorb swwikun, bulv Kanaan nyi tulungam nyera-paqn 
hvb bon nyim dvb mvnum, hvbmabde bulam twrkub ruqlinl ruqpaq maanum. 

29Hoo Gejerho doonbo Kanaan nyi tulungam Iprayim nyi tulungv ruqlinl ruqpaq 
maanum, hoqgab Gejerho Kanaan nyi tulungv bulug pengko ho doonum. 

30Jebulun nyi tulungv Kitronho doonbo nyi tulungam, ho Nahalol ho doonbo nyi 
tulungam ruqlinl ruqpaq maanum, hoggab bulug pengko ho Kanaan nyi tulungv 
doonum, hvbmabde bulam nyera-paqn hvb bon nyim dvb mvnum. 

31Aser nyi tulungv Akko, ho maalo doonbo nyi tulungam, ho maalo Sidon ho 
doonbo nyi tulungam ho maalo Ahlab ho Akjib ho Helba ho Apik ho hoo maalo 
Rehob ho doonbo nyi tulungam ruqlinl ruqpaq maanum, 

32Gvdaho doonbo, Kanaan nyi tulug pengko ho Aser nyi tulungv doonum, hoggab 
bulam bulv ruqlinl ruqpaq maanum. 

33Naptali nyi tulungv Bet-semes ho doonbo nyi tulungam, ho Bet-anat ho 
doonbo nyi tulungam ruqlinl ruqpaq maanum, hoqgab bulv gvdaho doonbo 
Kanaan nyi tulug pengko ho doonum. Hvbjaqkam Bet-semes la Bet-anat ho 
doonbo nyi tulungam bulv nyera-paqn hvb bon nyim dvb mvnum. 

34Amor nyi tulungv Danwg nyiilungam diisw gvdab ruqkur caanum, hoggab bulv 
bulam haapa gvdaho ilin mvmanum. 

35Amor nyi tulungv Heres Puutu ho, Aijalon, hoo Saalbim ho ceetorl doodunam, 
hvbmabde Josapg dvparv bulam mviyanum, hoo bulam nyera-paqn hvb bon 
nyim dvb mvnum. 

36Hoo Amor nyi tulug gvda doorv Akrabbim hoqgv Sela hoo hoq odum daiya 
namgub wknum. 

Nyegam 2 

Israelwg Tvjw maanam 

1Sija At Swg gumtwngv Gilgal hoqgv Bokim namgub caanum. Hoo mwv benum, 
“Ngo nulam Ijipt hoqgv boolinum hoo nulug ab tulungam jidwb dingr kunam 
gvdaho nulam boolwq pakun. Ngo benum, ngo nywywngam nulug lvgab birnam 
pvvbam ngo mvpia ram, 

2hoo nulv soq gvda so doonbo nyi tulu lvgab birnam pvvb mvmabv; nulv bulug 
yugw tulungam mvpaq tayin.’ Hvbmabde nulv ngoqg gomcwram tvjwl swwk 
ma. Hoggub nulv soq sib nyipa kun? 

3Hoqgab ngo sija bedwn, ngo bulam nulug aga hoqgv ruqlinl ruqpaq kuram, 
hvbmabde bulv nulug bviywrho taa tulu gob nyitayin, hoo bulug pwnbo tulungv 
nulam pwd-poto gob nyitayin.” 

4At Swg gumtwngv soq gomcwr tulu sam Israelwg nyiilu mwlwngam beda 
kalam nyiilungv bulv lvkin gob sogoql xabnum. 

5Hoo bulv hoqg nyookam Bokim hvl eminum. Hoo bulv At Swn hoqho pwr jinum. 

Josua Siknam 

6Hwdlo Josua nyiilungam wpin-wra mvdwb jiknum, ho Israel nyiilungv nyiicwr-
cwrxiv mwwg atwg otu naak gvdab wknum. 

7Hoo hiyv At Swg koib swrdorxeqb Israel gab bonam nyinam mam kaanbo, 
Josuag la nyi axa tulungv swwl dooi yikho nyiilungv At Swn xuml doonum. 

8Hoo Nunwg ko tuup Josua, At Swg nyerangv vnyw 110 gob swwpe kul siknum. 

9Hoo bulv mwam mwwg gumn naanum Gaasag puutu nyoodum daiya Iprayim 
diisw gvdag Timnat-heres uraho liiknum. 

10Hoo bulug hoqg hotam ab tulungv siyum kunum. Hoo bulug kokw ho At Swn 
ho mwwg Israel gab koibo bonam nyinam mam cengma bo hotamv swsiql 
swwlinum. 

Israelwg Mwwjw maanam 

11Hoo Israel nyiilungv hoggv almadwn ham At Swg kaagaho nyinum hoo Baal 
tulungam xumnum. 

12Hoo bulug ab tulug Pwnbo At Swn, hiyv bulam Ijipt gvda hoqgv boolin boam 
bulv apaqnum. Bulug diis-paapho doonbo nyiilug pengko hoqg asaq pwnboam 
dumpo pvxwl xumnum, bulv asaq pwnbo kokwb wmin gvnum. Hoo bulv At Swn 
hang lengdwb nyiluqnum. 

13Bulv At Sw apaqnum hoo Baal tulungam la Astarot pwnboam xumnum. 

14Hoqgab At Swg haaxaqnamv Israelwg aoho wm bioqnam hvb bioqanum, hoo 
mwv bulam naareqbo nyi tulug alaqho jilwqnum, hoo bulam naareq kunum. Hoo 
mwv bulam bulug door-doopwg ceebio tulug pengko ho puqlwq kunum, hoqgab 
bulug ceebio tulungam bulv dvqrwq nyok maanum. 

15Hwdlo jaqkam bulv nyob patab soolin yin, At Sw mwwg beo-belamnam hvb, 
hoo At Sw bulam dingrnam hvb, At Swg alaqkv bulam ceekol laqm-baqmnum. 
Hoo bulv vc loodab hentwr henum. 

At Sw Nyegam Tulungam Swwrab Mvnam 



469 

 

 
Nyishi 

© 2016 Bible society of India. 
 

 
 

 

16Ho At Sw nyegam tulungam swwrab mvnum, hiyv bulam naareqbo nyi tulug 
alaq hoqgv bulam ywwlinum. 

17Hvbsujaqkam bulug nyegam tulungam bulv bidu-bel tamanum, hoggab bulv 
yocu-yabio nyinam hvb asaq pwnbo tulungam xuml paql doonum. Bulv nyebia 
jaqb bulug ab tulug lamta wkwb wmab asaq lamta yaab wknum, bulug ab 
tulungv At Swg gamlam tvjwnum, hvbmabde bulv hvb nyimanum. 

18Hwdlo jaqkam At Sw nyegam tulungam swwrab mvikam, At Sw nyegam lvgab 
doobanum, hoo nyegam tulug swwl doog yik aalho, bulug ceebio tulug alaq 
hoqgv bulam mwv ywwlinum. Bulam hiyv hentwr hemwl hoo nyijab-nyiyiq 
yukam, ho At Sw bulug siginam mam aya mwwpanum. 

19Hvbmabde hwdlo nyegamv sileq yin, bulv luusaq yaab nyinum hoo bulug ab 
tulungam koi yaab bulv alman boam nyinum, asaq pwnbo kokwb wmin gvnum, 
ho bulam bon nyijil hoo dumpo pvxwl xumnum. Bulv bulug almab nyinam tulu 
ham akam apaq maanum ho bulug tamynam hang baqnam apaq maanum. 

20Hoqgab At Swg haaxaqnamv Israelwg aoho wm bioqnam hvb bioqanum, hoo 
mwv benum, “Hoggab soq nyiilu si ngoqg birnam pvvbam bulug ab tulungam 
gaml jiknam ham bulv ngoqg yalam tvjw kumab nyipa ku, 

21Hogloq ham Josua apaq pel sileq kunam ham, ngo bulug kaaga hoqgv asaq 
nyob tulu ham ruqlinl ruqpaq kuram, 

22Israelam pookal kaaka tayin, bulug ab tulug nyinam hvb bulv At Swg lamtab 
wi bwdwq, ma wma ywbdwq.” 

23Hoqgab At Sw hoq nyob tulu ham nyebia jaqb ruqlinl ruqpaq maab doomnum, 
hoo mwv bulam Josuag alaqho jilwq maanum. 

Nyegam 3 

1Sija Israelv Kanaan gvdaho nyob panam mam cengka maanbo mwlw gab, At Sw 
soq nyob tulu sam, Israelam bulug lvgab hengka mvdwb gvda hoqgv ruqlinl 
ruqpaq maanum. 

2Soq nyob tulu sam ruqlin maab apaqnam si hvbnyiloqkam Israel nyiilug 
hosiqkam nyob panam mam cengm dvb, nyob panam mam cengma boam 
tomswr nadwb ruqpaq maab doomnum. 

3Soq nyob tulu sam ruqpaq maanum: Palistanwg bir at ang ngam hoo Kanaan 
nyi mwlwngam hoo Sidon nyi tulungam hoo Hibait nyi tulungam, hiyv Lebanon, 
Baal-hermon ho Lebo-hamat Puutu aoho doonbo tulungam. 

4Bulug ab tulungam Mojes alaqho mwv gaml jiknam ham, Israel nyiilungv At 
Swg gaml jinam mam tvjwl swwnam swwmangam, soq tulu si Israel nyiilungam 
pooka tayin. 

5Hoqgab Israel nyiilungv Kanaan nyi tulug, Hittait nyi tulug, Amor nyi tulug, 
Perijj nyi tulug, Hibitait nyi tulug, hoo Jebus nyi tulug pengko ho doonum. 

6Hoo bulug nyem ko tulungam bulug nywxwb naanum, hoo bulug at nyem 
kongam bulug nyega koam nyem jinum, hoo bulv bulug pwnbo tulungam 
xumnum. 

Otniyel 

7Hoo Israel nyiilungv hoggv almadwn ham At Swg kaagaho nyinum. Bulug 
Pwnbo At Swn bulv mwwpa kumanum hoo Baal tulungam la Aserot pwnboam 
xumnum. 

8Hoqgab At Swg haaxaqnamv Israelwg aoho wm bioqnam hvb bioqanum, hoo 
mwv bulam Mesopotamiyag lvpw at Kusan-risataim alaqho puqlwqnum. Hoo 
Israel nyiilungv Kusan-risataim mam vnyw piin gob bon nyij kunum. 

9Hvbmabde hwdlo Israel nyiilungv At Sw xabnum, At Sw Israel nyiilungam 
naalin boam xuqlinum, hv bulam ywwlin kunum, Kalebg bor Kenaj ko tuup 
Otniyelnvn ywwlin bo nyegam gob xuqnum 

10At Swg Yalv mwwg aoho doonum, hoo mwv Israelam nyegam gob swwl 
doognum. Mwv nyob patab wnum, hoo At Sw Mesopotamiyag lvpw at Kusan-
risataimnvn mwwg alaqho jiknum. Hoo mwwg alaqkv Kusan-risataim aoho 
mviya kunum. 

11Hoqgab gvdangv vnyw campy gob nyob pamab doonu kunum. Ho Kenaj ko 
tuup Otniyel siknum. 

Ehud 

12Hoo Israel nyiilungv lokta hoggv almadwn ham At Swg kaagaho nyinum, hoo 
At Sw Moabg lvpw at Eglonnvn ator jitwl Israelam ceeko mvnum, hoggab bulv 
At Swg kaagaho alman boam nyinum. 

13Mwv atv Ammon nyi tulungam la Amalek nyi tulungam lvkin gob hookum 
mvlayil, hoo bulv Israelam nyob paiyanum. Hoo bulv pvng bopam mam otu 
naaknum. 

14Hoo Israel nyiilungv Moabg lvpw at Eglonnvn vnyw camleq piin gob bon nyij 
kunum. 

15Ho Israel nyiilungv At Sw xabnum, hoo At Sw bulam naalin boam, Benjamin 
dvparwg, laqc kvlv nyinbo, Gerag ko tuup Ehudnvn xuqlinum. Israel nyiilungv 
Moabg lvpw at Eglon gab aky jilwq tvl mwam kanamnum. 

16Hoo Ehud mw atgab lyoqgw lyoqar pwreqnam lyoqr orioq kiubit ak aaso bo 
dvb mvnum, hoo mwv ham mwwg lvqbwq taqcig vj laqyap ho buqnum. 

17Hoo mwv Moabg lvpw at Eglonnvn akiam jinum. Eglon vc loodab jwwtwnam. 

18Hoo hwdlo akiam jinya yukun, akiam baqya bo nyi tulungam mwv wm kunum. 

19Hvbmabde mwv atv Gilgal murty tulug ogumb tobkur banv benum, “Lvpw ata, 
ngo noqgab kvsil betam sanam pui ak baqayin.” Hoo mwv gaml jinum, “Ody 
maabv.” Hoo mwam kvvyw-tada kaaya bo mwlwngv mwwg dook hoqgv 
wleqnum. 

20Hoo mwv mwwg hviyiqbo pwqlwho vpwb doodu yin Ehud mwwg dookub 
haanum. Hoo Ehud benum, “Pwnbo hoqgv ngo noqgab pui ak baqayin.” Hoo 
mwv mwwg dook hoqgv gorabnum. 

21Hoo Ehud mwwg laqc alaqkv mwwg lvqbwq taqc ho lyoqr orioq buqnam mam 
seqlin banv, hoo mwwg kepongam nwqlwqnum. 

22Hoo orioq dvvpwngam kepo urab nwqlwqnum, hoo oxv orioqkam pulup 
kunum, hoggab mwv orioqkam mwwg kepo hoqgv pulin nyok maanum; hoo ee 
ngv lvvgwb lengnum. 

23Ho Ehud baag lvvgwb lengleq kunum hoo pwqlw viyap pam ciqtuml hoo 
xwrtuml apnum. 

24Hwdlo mwv wleq yukho, nyera tulungv haanum, hoo hwdlo bulv pwqlw viyap 
pam xwrtuml apnam mam kaatwl, bulv mwwnum, “Jvqtw jaqb mwv atv 
hviyiqbo pwqlw uraho vpwb doodu dvn mwwnum.” 

25Hoo bulug kaaya yaag namgub bulv kaayanum. Hvbmabde hwdlo mwv hvraqb 
pwqlw viyap pam mvko kuma yin, bulv viyap yeqko nan sabingam naanum hoo 
bulv mvkonum, hoo bulug bir atv deela ho sit kul dooknum. 

26Bulv kaaya yodul dooi yikho Ehud keleq kunum, hoo mwv murty tulug lvvgwb 
kenum hoo Seira gvdab kenum. 

27Hwdlo mwv haaikun, mwv Iprayim diisw gvdaho tuuly miqnum. Ho Israel 
nyiilungv mwwg lvgab diisw gvda hoqgv ibanum, hoo mwv bulug nyig bob 
nyiknum. 

28Hoo mwv bulam benum, “Ngoqg kokwb wmin gvto, hoggab At Sw nulug ceebio 
tulu Moab nyi tulungam nulug alaqho jilwq pakun.” Ho bulv mwwg lvgab imin 
gvknv Moab nyi tulug Jordon pobungam rvbyi-rabca ko saam mam naareq 
kunum hoo nyi akkam hoqb wpeq mvk maanum. 

29Hoo bulv Moab nyi tulungam 10,000 gob mengknum, atorl lengleqbo nyi 
tulungam, nyilaq-nyipaqbo nyi tulungam akkam kelin mvmab mengnum. 

30Hoqgab hoq aalho Moab nyi tulungam Israelwg alaq uraho jilwq kunum. Hoo 
gvdangv nyob pakmab vnyw cam piin gob doonu kunum. 

Samgar 

31Mwwg kokwb Anatwg ko tuup Samgar hvvsiqnum, hiyv svv hvvb coqlo hoqgv 
Palistan nyiam 600 gob mengnum, hoo mwv kam Israelam ywwlinum. 

Nyegam 4 

Debora la Barak 

1Hoo Ehud sixo kokw so lokta Israel nyiilungv hoggv almadwn ham At Swg 
kaagaho nyinum. 

2Hoo At Sw bulam Hajorho pvvb bwwl doogbo Kanaanwg lvpw at Jabinwg 
alaqho puqlwqnum. Sisera mwwg sipai saab koibo akv, hiyv Haroset-hagoyim 
ho doonum. 

3Ho Israel nyiilungv At Swn svka gab xabnum, hoggab mwv 900 yoqdwr ceriot 
doognum hoo Israel nyiilungam vnyw camnyi gob vcjaqb nyijab-nyiyiql hentwr 
hemnum. 

4Hoq moodho Israelam Lappidotwg nywxw nyiqry benbo nyem Debora 
nyegamb nyil doognum. 

5Mwn Iprayim diisw gvdag Rama gvla Betel pengkog pvng svvn niikumho 
Debora doonum, hoo Israel nyiilungv mwnwn pvvb mwbwq mvdwb hoqho 
svmcw mvcal doonum. 

6Mwn Kedes-naptali hoqg doonbo Abinoamwg ko tuup Baraknvn nyi kanam tvl 
goqa mvnum hoo mwam benum, “Israel Pwnbo At Sw nam wnwk hvl gaml jil 
kanam maai yv, ‘Wno, Naptalig nyiilu ngamla Jebulunwg nyiilungam 10,000 gob 
Tabor Puutu ho goqkum ta. 

7Hoo ngo Jabinwg sipai saab koibo Siseranvn mwwg ceriot la dvpar lvgab Kison 
pobu ho nam wrwql nyob pam dvb jitayin, hoo ngo mwam noqg alaqho jilwq 
tayin’?” 

8Barak mwnwn benum, “No ngoqg lvgab wmin gvb nyiloqkam, ngo wtayin, 
hvbmabde no ngoqg lvgab wma baloqkam, ngo wram.” 

9Hoo mwn benum, “Ngo hoggub nyijaqkam noqg lvgab wmin gvtayin. 
Hvbmabde noqg lamta wlinam niqtuq kam no naadwb nyiram, hoggab At Sw 
Siseranvn dvn akwg alaqhv puqlwq tayin.” Ho Debora Barak lvgab Kedes hoqgv 
wrab mingnum. 

10Hoo Barak Jebulun la Naptali nyob tulungam Kedes ho goqlinum. Hoo nyi 
10,000 gob mwwg lvgab wbanum, hoo Debora mwwg lvgab wmin gvnum. 

11Mojesg at Hobab hotam hoqgv Kenait nyi Heber Kenait nyi tulug hotam hoqgv 
vpwb doonum, hoo mwwg tombungam Kedes bviywrg Jaanannim kora svvn 
dook gvdaho doonum. 

12Hwdlo Sisera Abinoamwg ko tuup Barak Tabor Puutub cao nvba hvl 
betamnam mam tapanum, 

13ho Sisera mwwg ceriot mwlwngam la 900 yoqdwr ceriotam goqlinum, hoo 
Haroset-hagoyim hoqgv Kison pobub wm dvb, mwwg lvgab nyi doonbo nyi 
mwlwngam goqnum. 

14Hoo Debora Baraknvn benum, “Gorabto! Soolo aal so At Sw Siseranvn noqg 
alaqho jilwq pakun. At Sw noqg otuqb wco maad nvi yv?” Ho Barak Tabor Puutu 
hoqgv innum hoo 10,000 nyiingv mwwg lvgab wmin gvnum. 

15Hoo At Sw Siseranvn la mwwg ceriot tulungam Barak agaho hendar-kaapar 
maadwb mvnum hoo Barak lyoqr orioq hoqgv bulam mengnum. Hoo Sisera 
mwwg ceriot hoqgv ipoq layil hoo lvpiab kenum. 

16Hoo Barak ceriot tulungam la sipai tulungam Haroset-hagoyim namgub 
ruqmin gvnum, hoo Siserag sipai mwlwngam lyoqr orioq hoqgv mingtwrnum; 
nyi akkam apaq maanum. 

17Hvbmabde Sisera lvpiab kelayil Jayel tombu ho kilwqnum, Kenait nyi Heberwg 
nywxwngv benum, Hajorwg lvpw at Jabinwg gvla Kenait nyi Heberwg dvparg 
pengko ho swrsob doonum. 

18Hoo Jayel Siseranvn kvvrwqtab lvvgwb lengnum hoo mwam benum, “Soqb 
haat, ngoqg bir at; ngoqg dookub haat; bos maabv.” Hoqgab mwv mwnwg tombu 
urab kilwqnum, hoo mwn mwam xoangv kulubl apnum. 

19Hoo mwv mwnwn benum, “Ngam anya mwwpa gvdwl iss loq miceqgo jila bv, 
hoggab ngo hvngwr jaqdo.” Ho mwn gwwi yooxaqkam puko tvl mwam 
twwmnum hoo mwam kulubl apnum. 

20Hoo mwv mwnwn benum, “Tombu viyap alo daqta, ‘So nyi haama i hvl, nyiv 
nam haal tox baloqkam?’ beta, ‘Ma, so nyi haama.’” 

21Hvbmabde Heberwg nywxw Jayel puqnyw soiyw gola kvnyi pwg mwnwg 
alaqho naanum. Ho hwdlo mwv nyelin kunv yubngaql dooi yikho, mwn cooikab 
mwwg dookub haabnv dumpongam puqnywngv kedho taqpeq maady deedib 
tvqlwqnum. Ho mwv siknum. 

22Hoo kaato, Barak Siseranvn ruqmin gvl ruqdunam, Jayel mwam kvvrwqtab 
lvvgwb lengrwqnum hoo mwam benum, “Soqb haat, noqg meegaqnam nyi ham 
ngo nam kaakin tayin.” Ho mwv mwnwg tombu urab haanum, hoo Siserag 
dumpo ho puqnyw soiyw go tvqlwq tvl sitkul dooknum. 

23Hoq aalho Pwnbov Kanaanwg lvpw at Jabinnvn Israel nyiilug alaq uraho jilwq 
kunum. 

24Hoo Israel nyiilungv Kanaanwg lvpw at Jabinnvn vc looda ceekol bulv 
Kanaanwg lvpw at Jabinnvn twryum maady deedib nyob paknum. 

Nyegam 5 

Debora la Barakwg Bemin Benam 

1Hoq aalho Debora la Abinoamwg ko tuup Barak bemin benum: 

2“Ho nyigbo tulungv Israelam nyil wgnum, ho nyiilungv at jaq nyidwb mwwr 
kunum, ho At Sw lvqcnum! 

3“Tato, Lvpw at tulunga; lvpw atwg ko tuup tulungv, ruucw kwrgab to; At Swn 
ngo bemin betayin; Israelwg Pwnbo At Swn, ngo guuly anyangam liij tayin. 

4“At Sw, hwdlo no Seir hoqgv wknum, hwdlo no Idom swsw-saab sool wi yikho, 
swcwngv tvmdwrnum hoo doa hoqgv nyodongv holnum, vv, doomwq hoqgv 
issam hool mvnum. 

5At Sw agaho puutungv hwqdinum, Sinai puutu ngvkam Israelwg Pwnbo At Swg 
agaho hwqdinum. 

6“Anatwg ko tuup Samgar aalho, Jayelwg swwca yik aalho, lamta paadangam 
apaq kunum, hoo nyiody boon bo tulungv lamta poosub koob wnum. 

7Israel ho nampam nyi dook maanum; ngoqg swwrab namgub bulv nampam nyi 
dook maanum; Debora ngo, Israelwg ann gob swwrab pakun. 

8Hwdlo nitib pwnbo tulungam xuqbwq yukho, ho nyob panamv toggoqho 
doonum. Israelwg lwwyw campy nyi pengko ho nulv setam maalo nwwxo go 
bwwnam mam kaapa nvm yv? 

9Ngoqg hvvjwngv Israelwg sipai tulungam gaml jil wgbo lvgab wmin gvnum, ho 
hiyv nyiilug pengko ho at jaqkv nyidwb mwwr kunum. At Swn paqto. 

10“Nulv hiyv pulu bo svdam tulu ham xarg bo tulungam, nulv hiyv xinam upiq 
tulu ham dootam bo tulungam hoo nulv hiyv lamtab wnbo tulu ham betam mvto. 

11Ho iss kucw tuluho rwwxw-gungga dunam mam, hoqho At Swg jvqtw tuuliam 
bulv miqtin-miqtinl miqdo, Israelv mwwg nampam ho jvqtw tuuliam miqdo. “Ho 
toggoq tuluho At Swg nyiilungv daacamb sool wnum. 

12“Huurabto, huurabto, Debora! Huurabto, huurabto, beminam berab to! 
Gorabto, Barak, noqg nyumwb tulungam bool wgto, Abinoamwg ko tuupa. 

13Ho boumnam xinam tuluhv daacamb soolnum; At Swg nyiilungv ngoqg lvgab 
koibo nyi tulu ham ceeko taab sool mingnum. 

14Bulug soorab kov Iprayim hoqgv bulv lywpab sool kunum, noqg imiq lwkw 
vbw-bor Benjaminnvn no wmin gvnum; sipai tulungam gaml jil nyig bov Makir 
hoqgv innum, hoo dvqsin bo saab tulungv Jebulun hoqgv haanum; 



475 

 

 
Nyishi 

© 2016 Bible society of India. 
 

 
 

 

15Issakarwg lvpw atwg ko tuup tulungv Debora lvgab haamin gvnum, hoo 
Issakar Barak lvgab hingky jaqb haamin gvnum; bulv mwwg lvgab lywpab wmin 
gvnum. Reubenwg nyob tulungv pengko ho bulv vcjaq hangv mwwkanum. 

16Sviya rvky bo tulug sviya yaacam mam koxiol goqnam mam yalam tadwb, 
hoggub no sviya pvtw ho hvraqb doodwn? Reubenwg nyob tulug pengko ho bulv 
vcjaq hangv mwwkanum. 

17Gilead hv Jordon kvtin gonho doonum; hoo Dan nyobv hoggub mwv jaaj tulu 
lvgab doodu dvn? Aserv sa-svlo soiyoq ho hvraqb doodwn, mwwg sugur gvdaho 
doodu do. 

18Jebulunwg nyiilungv bulug swwgab ludum tvl sidwb mwwnum; Naptali 
ngvkam diisw rongo rwqtaqho nyob panum. 

19“Lvpw atv haanum, bulv nyob panum, ho Taanak gvdag, Megiddog pobu ho 
Kanaanwg lvpw at tulungam nyob panum, bulv rup gumn nyob pal naareqnam 
mam naamanum. 

20Doa toloq takar tulungv nyob panum, bulug dook hoqgv bulv Siseranvn ceekol 
nyob panum. 

21Kisonwg diidwr issiv bulam baqpaq gvnkun, kolwg Kisonwg diidwr issiv, 
diidwrb dwrpaq gvnkun. Ngoqg yvjv, koijaqb daacamb soolnum! 

22“Ho svpur tulungv cumal xaranum, mwwg lvpy lvgab cumal haanum. 

23“Merojnvn beeto hvl At Swg gumtwngv bedo, hoqho doonbo mwlwngam 
beeto, hoggab bulv At Swn svka taab haamanum, koibo tulungam ceeko dvb At 
Swn svka maanum. 

24“Kenait nyi Heberwg nywxw, Jayel dvn xinam jaqkv, dvn xinam jaqkv tombu 
ho doonbo akv. 

25Mwv iss konum hoo mwn mwam gwwi jinum; mwn gwwi hoqgv doxi mvnam 
mam mwam xinam pukaqho bwa jinum. 

26Mwn mwnwg alaqho puqnyw soiyw bwwnum hoo mwnwg lvqbwq alaqho 
kvnyi pwg bwwnum; mwn Siseranvn jwwtabnum; mwn mwwg dumpongam 
xidubnum; mwn vmwq yumgub mvtwl hoo mwwg dumpo ho puqnyw 
tvqlwqnum. 

27Mwnwg lvpia pengko ho mwv yoqlwqnum, mwv yoqlnum, mwv hvraqb karl 
doonum; mwnwg lvpia pengko ho mwv yoqlwqnum, mwv yoqlnum; mwv 
hogloq ho yoqlwqnum, hoqho mwv yoqlnum—siknum. 

28“Siserag annv cwqc uko hoqgv kaal nyix-riinum Pupum hoqgv mwn nywcoql 
kaanum: ‘Hoggub mwwg ceriotv hookur kumab oyu nukun? Hoggub mwwg 
ceriot tulug cumal haanamv oyu nukun?’ 

29Mwlwngam cengbin yaan bo lvpw atwg nyem ko tulungv mwnwn betamnam, 
jvqtw jaqb, mwn atam birwq sunam, 

30‘Bulv nyob paiyal gumn nyob pal naareqnam mam mvpin-mvra mata dvn 
yu?— nyega ak gab nyem ak-vnyi gob meegaql miidu dvn yu; Sisera gab nyob 
paiyanam dengky bo vjam xuqdul dood kun yu, alaq hamnam vj tulungam 
xuqdul dood kun yu, lwwpo ho kangam dvb alaq hvmlwqnam vj rumnyi go 
xuqdul dood kun yu?’ 

31“Hoqgab At Swa, noqg ceebio mwlwngam yuupaq mvto! Hvbmabde noqg 
ajinam doonyi caalinam hvb mwam koiyib caalin mvto.” Hoo gvdangv nyob 
pakmab vnyw campy gob doonu kunum. 

Nyegam 6 

Midianv Israelam Nyijab-Nyiyiqnam 

1Israel nyiilungv hoggv almadwn ham At Swg kaagaho nyinum hoo At Sw bulam 
Midian nyi tulug alaqho vnyw kvn gob jilwqnum. 

2Hoo Midian nyi tulungv Israelam bulug uraho doognum, hoo Midian nyi tulug 
hvb nyigam gab Israel nyiilungv bul atgab puutu tuluho lwwpwq mvnum hoo 
diisw nyookho lwwpwq cwwgw ko tulungam mvnum. 

3Hoggab Israel nyiilungv hoglo jaqkam vly liiyikam, Midian nvla Amalek nyi 
tulungv hoo Dou-cagag nyiilungv bulam ceekol nyob pakynum. 

4Bulam ceekol dvb bulv svmcw mvl doonum hoo gvdag vly-axeqkam Gaja 
namgub mvpaqnum, hoo dupum-dvrab pam, sviyangam, ho hvvbam ho svdam 
mam, Israelwg nyiilu gab hog akkam apaq jik maanum. 

5Hoggab bulv bulug tuun-mee lvgab la bulug tombu tulu lvgab haado; bulv kaiya 
poogub takam jaranam hvb haado—bulv la bulug svdam tulungam xila 
maadwn—hoqgab hwdlo bulv haaikam gvdangam bulv mucu-mviya kunum. 

6Hoo Midian nyi tulungv hvb nyigam gab Israel nyiilungv vigo anyo kunum. Hoo 
Israel nyiilungv At Swn svka gab xabnum. 

7Midian nyi tulungv hvb nyiyi kam, Israel nyiilungv At Swn sogoql xabnum, 

8At Sw Israelwg nyiilu gab nyiqry benbo ak kanamnum. Hoo mwv bulam benum, 
“Soq sib Israelwg Pwnbo, At Sw bedo: Ngo nulam Ijipt hoqgv wgnum hoo nyera-
paqn namlog ura hoqgv nulam boolinum. 

9Hoo ngo nulam Ijipt nyi tulug alaq hoqgv naalinum hoo nulam nyijab-nyiyiqbo 
nyi tulug alaq hoqgv naalinum, hoo bulam nulug aga hoqgv ruqlinl ruqpaqnum 
hoo bulug gvdangam nulam jinum. 

10Hoo ngo nulam benum, ‘Ngo nulug Pwnbo At Swv; nulv nulug doogw ko gvdag 
Amor nyi tulug pwnbo tulungam bos maabv.’ Hvbmabde nulv ngoqg yalam tvjwl 
swwma.” 

Gideonnvn Goqnam 

11Sija At Swg gumtwngv Oprag terebin niikum ho doonum, hoqhv Abiejerwg 
nyob Joas nyiilungv, ho mwwg ko tuup Gideon Midian nyi tulu hoqgv kvsil 
cooikab ala raxorl ralinko ho wtw am mam jurpy mvl doonum. 

12Hoo At Swg gumtwngv mwam daqlin banv hoo mwam benum, “Ator bvla 
haakam bo nyi aka, At Sw noqg lvgab dooba dvn.” 

13Hoo Gideon mwam benum, “Kvlv tomswrbo, At Sw ngulug lvgab dooba 
dvloqkam, hoggub soq mwlw sam ngulam nyim pakun? Hoo ngulug ab tulungv 
ngulam mwwg swrdorxeq bon nyinam mam xikin kun mwlw si hogloqb wnkun, 
‘At Sw ngulam Ijipt hoqgv boolin kumanam yv?’ Hvbmabde sija At Sw ngulam 
apaq paku hoo ngulam Midian nyi tulug alaqho jilwq paku.” 

14Hoo At Sw mwwg dookub tobkur banv benum, “Noqg soq ator lvgab wno hoo 
Israel nyi tulungam Midian nyi tulug alaq hoqgv ywwlin ta; ngo nam kanam 
nama pan yv?” 

15Hoo mwv mwam benum, “Kvlv, At Sw, hvb bemabv, hoggub ngo Israel nyiam 
ywwlin nyotayin? Kaato, ngoqg nyob si Manasse hoqgv mwlwngam laanyi 
yaama bov, hoo ngoqg abwg imiq hoqgv ngo mwlwngam ximanam akv.” 

16Hoo At Sw mwam benum, “Hvbmabde ngo noqg lvgab dooba tayin, hoo no 
Midian nyi tulungam nyi akin gon jwwnam hvb jwwtayin.” 

17Hoo mwv mwam benum, “Ngo noqg vnyiqho mwwsw dvb kvvlwq paloqkam, 
no ngoqg lvgab agam goojaq dvloqkam, ngam kaacin dvb hogloq ak kaakin to. 

18Ngoqg hookur namgub anya mwwpa gvdwl soqgv wleq maab dooi ya hoo ngo 
aky bwal hoo noqg agaho ap jitayin.” Hoo mwv benum, “Noqg hookur namgub, 
ngo so dooi ya tayin.” 

19Ho Gideon mwwg nammwb wknv sibin bindongam la opap kiilwq maab 
wtwngam mwx-mvaql mununum. Vdinam huc ho vlwqnum, hoo alangam 
pwcwho toolwq tvl, hoo ham baqalayil jinum. 

20Hoo Pwnbog gumtwngv mwam benum, “Vdinam la opap kiilwq maanam 
wtwngam naato, hoo hoq tulu ham soq wlw so vlwqto, hoo alangam hoq aoho 
toolwq to.” Hoo mwv hvb nyinum. 

21Ho At Swg gumtwngv mwwg alaqho benya bwwnamv vdinam la opap kiilwq 
maanam wtwngam nwqdaqnum. Hoo wlw hoqgv wmv bioqlin banv vdinam la 
opap kiilwq maanam wtwngam guiyumnum. Hoo At Swg gumtwngv mwwg 
kaaga hoqgv niileq kunum. 

22Ho hoqhv At Swg gumtw goknyi hvl Gideon cengknum. Hoo Gideon benum, 
“Mwwdwqnam go, Pwnbo At Swa! Hoggab ngo At Swg gumtw nyuqm mam 
kaapa tukba.” 

23Hvbmabde At Sw mwam benum, “Swrsongv noqg lvgab doon ka. Bos maabv; 
no siram.” 

24Ho Gideon hoqho At Sw gab yugw ak mvnum hoo ham goqnum, At Sw Swrso 
bov. Abiejer nyob tulug pengko ho soolo godab hoqhv daqdwn. 

25Hoq aiho At Sw mwam benum, “Noqg abwg hvvbam naato, hoo dornyi dvb 
vnyw kvn bo hvvb ham naato, hoo noqg abwg Baal yugw ham seetab to, hoo hoq 
bviywrho doonbo Asera ham pageq loto 

26hoo noqg Pwnbo At Sw gab hoq aoho wlw paacal hwngkw dvb yugw loq ak 
mvto. Ho hvvb dornyi deen ham Aserangam noqg pageqnam hoqgv wsw naag 
dvl boyuqnam akiam parg dvl jito.” 

27Ho Gideon mwwg nyera wyw go boolayil At Sw mwam hoggub benum, hvb 
mwv nyiknum. Hvbmabde mwv mwwg imiq dvparam la pamdag nyi tulungam 
vcjaqb bos ko-gab, mwv ham aiho nyinum. 

Gideon Baal Yugwngam Mvpianam 

28Hwdlo pamda nyi tulungv ar gorabl kaanamv, kaato, Baalwg yugwngam mvpia 
paku, hoo hoq bviywrho doonbo Aserangam patab paku, hoo hvvb dornyi deen 
ham hoqg yugw mvpko aoho pwr jipa ku. 

29Hoo bulv akwn-akwn bemin sunum, “Hiyv yu sam nyipa kun?” Hoo kokw so 
bulv meegaql hoo hwwgaqnum, bulv benum, Joas gv ko tuup Gideon soq sam 
nyipa ku.” 

30Ho pamdag nyi tulungv Joasnvn benum, “Noqg ko tuupam boolin to, hoo mwv 
sidwb nyita yi, hoggab mwv Baalwg yugwngam mvpia paku hoo hoq bviywrho 
doonbo Aserangam patab paku.” 

31Hvbmabde hiyv xeq mwam ceeko bo tulungam Joas benum, “Nulv Baal gab ai 
dvn yv? Ma mwam nulv ywwtayin? Hiyv xeq mwam aibo tulungam aaram sidwb 
mvtayin. Mwv pwnbo jaqkv nyiloqkam, mwam atam ai yeem suto, hoggab 
mwwg yugwngam mvpia paku.” 

32Hoqgab hoq aalho Gideon Jerubbaalnvn hvl bedwb goqnum, “Baalam ngam 
ceekol ai mvto,” hoggab mwv mwwg yugwngam mvpia pakun. 

33Midian nyi tulu ngvla Amalek nyi tulungv hoo dou-cagag nyiilungv lvkin gob 
hookumnum, hoo bulv Jordon pobungam rablayil Jejreelwg Lywpa ho svmcw 
mvl doonum. 

34Hvbmabde At Swg Yalv Gideon aoho haanum, hoo mwv tuuly miqnum, hoo 
Abiejer nyi tulungv mwwg kokwb wmin gvnum. 

35Hoo mwv Manasse gvda mwlwho pui baqn boam kanamnum, hoo bulam kam 
mwam wmin gvm dvb goqnum. Hoo mwv Aserb, Jebulunwb, hoo Naptalib pui 
baqn boam kanamnum, hoo bulv bulug lvgab wmin gvnum. 

Xaalyongam Kaacin dvb Muxnam 

36Ho Gideon Pwnbon benum, “Noqg benam hvb, Israelam ngoqg alaq soqgv 
ywwlin mvta yin nyiloqkam, 

37kaato, ngo pwbwb cengdwb jurpy deela so svcaq tan soog aptayin. Ho tan 
aroho gumsiam doom to, hoo ked deela mwlwngam pwtw mvto, ho ngo 
cengtayin, noqg benam hvb Israelam ngoqg alaq soqgv ywwlin tayin.” 

38Hoo hoqhv hvb nyinum. Hwdlo mwv ar komc gorab layil tanam heqxabnum, 
ho mwv tan hoqg gums issam pukaqho naleqgo heqlinum. 

39Ho Gideon Pwnbon benum, “No ngam haaxaq yaamabv; ngo lokta agam goonw 
do. Ngam anya mwwpa yaatwb, ngo lokta sam pwbwb hindy nwwdo. Anya 
mwwpa gvdwl tan aro sam pwtw mvto, hoo ked deela mwlwngam gums doom 
to.” 

40Hoo Pwnbov ai ham nyiknum; hoo tanv aro pwtw tvl doonum, hoo ked deela 
mwlwngv gums tvl dooknum. 

Nyegam 7 

Gideonwg Nyi Lwum 

1Ho Jerubbaal (hoqhv Gideon) la nyiilu mwlwngv mwwg lvgab ar komc gorab 
layil Harod iss buqlin ko bviywrho svmcw mvnum. Hoo Midian nyi tulug 
svmcwngv nyoodum daiyag More diiswg lywpa ho doonum. 

2At Sw Gideonnvn benum, “Midian nyi tulungam bulug alaqho jilwq dvb, noqg 
lvgab wmin gvnbov nyiv ngoqgab vijaqpa, hvbmab lo Israelv larl hvl betayin, 
‘Ngoqg alaqkv ngam ywwlin pakun.’ 

3Hoqgab sija nyiilug nyuru taga ho pui beto, ‘Hiyv xeq bosil hoo tvmdwr dvn, 
mwam nammwb wkur mvtku hoo Gilead Puutub nyebia jaqb xarm tuku.’” Ho 
22,000 gob nyiilungv wkur kunum, hoo 10,000 gob doonum. 

4Hoo At Sw Gideonnvn benum, “Nyiilungv hvraqb naleq pa. Bulam iss dookub 
bool to, hoo ngo bulam alo noqgab pooka tayin, hoo hiyam lajaqkam ngo nam 
betayin, ‘Soq ak si noqg lvgab wba tayin hvnam,’ ak hv noqg lvgab wba tayin, hoo 
hiyam lajaqkam ngo nam betayin, ‘Soq ak si noqg lvgab wba ram hvnam,’ akhv 
nam wba ram.” 

5Ho mwv nyiilungam iss dookub boolwl ignum. Hoo At Sw Gideonnvn benum, 
“Nyiicwr-cwrxiam hiyv issam cumrabl mwwg lyol lvgab iky lyaqnam hvb lyaql 
twwn boam, no bulam vpwb mwbwqto. Hoqhvb kalam nyiicwr-cwrxiv hiyv 
lwbw kumbwl twwn boam vpwb mwbwqto.” 

6Hoo bulug alaqho iss cumrabl twwn bov nyiv 300 gob nyinum, hvbmabde hoqg 
lvvgwg nyiilungv issam lwbw kumbwl twwnum. 

7Hoo At Sw Gideonnvn benum, “Cumrabl twwn bo nyi 300 lvgab ngo nam 
ywwlin tayin hoo nulug alaqho Midian nyi tulungam jitayin, hoo asaq nyi tulu 
ham mwwg at nammwb wwm tuku.” 

8Ho nyiilungv bulug dvs-twwsam la tuuliam naaknum. Hoo mwv lvvt ya nyi tulu 
ham at-atwg tombub wwm dukub kanam kunum, hvbmabde nyi 300 ham doom 
twqnum. Hoo Midian nyi tulug svmcwngv mwwg ako daiyag lywpa ho doonum. 

9Hoq ai yubkin ho At Sw mwam benum, “Gorabto, svmcwngam paiyaq taab ito, 
hoggab ngo hoqham noqg alaqho jilwq pakun. 

10Hvbmabde no svmcwb idwb bos dvnyiloqkam, noqg nyera Pura lvgab svmcwb 
imin gvto. 

11Hoo no tatayin bulv hoggv bedwn, hoo kokwngam no svmcwngam il ceeko dvb 
haakam tayin.” Ho mwv mwwg nyera Pura lvgab svmcw lvvgwg sipai dook 
namgub innum. 

12Hoo Midian nyi tulu ngvla Amalek nyi tulungv hoo Dou-cagag nyiilu mwlwg 
lywpa bviywrho takam pumdu kunam hvb naleqgo doonum, hoo bulug svjinam, 
sa-svlo sugur xuqxiam xinya lamanam hvb xinya nyoma dvb naleqgo doonum. 

13Hwdlo Gideon haanum, kaato, nyi ak mwwg ajinam yuma xwwtam tomdul 
doonum. Hoo mwv benum, “Kaato, ngo yuma ak yuma maanum, hoo kaato, 
tanyeq hoqgv wtw cwwnam ak Midian nyi tulug svmcwngam ngurjabnum hoo 
hv tombu urab haanum hoo tombungam tabto dvb ngurtabnum hoo ham likub-
lexeq dvb mvnum, hoqgab tombungv ajab kunum.” 

14Hoo mwwg ajinv birwqnum, “Soq si asaq deema, hvbmabde Joas gv ko tuup 
Gideonwg lyoqr orioq kvnpv, Israelwg nyi akv nvpv; Pwnbov Midian nyiam la 
svmcw mwlwngam mwwg alaqho jipa ku.” 

15Hwdlo Gideon yuma xwwtamnam mam la yuma niqtuqkam tapa twqda kalam, 
mwv xumnum. Hoo mwv Israelwg svmcwb wkur kunum hoo benum, “Gorabto, 
hoggab At Sw jaqt bo Midian nyi tulungam nulug alaqho jilwq paku.” 

16Hoo mwv nyi 300 ham dvpar oum gob mvnum hoo vxy cwrwg alaqho tuuly ak 
la asarbo uppum uraho mur rwgab tvl gvqlwq jinum. 

17Hoo mwv bulam benum, “Ngam tuugabto, hoo ngoqg nyinam hvb nyito. Hwdlo 
ngo svmcw lvvgho haal nyitayin, ngoqg nyinam hvb nyito. 

18Hwdlo ngo tuuliam miqyikam, ngo la ngoqg lvgab haabo mwlwngv miqtayin, 
ho nulv svmcw taqg-taqsaq hoqgv miqtayin, ‘At Sw gab la Gideon gab.’” 

Gideon Midian Nyiam Mviyanam 

19Ho Gideon la lwwg nyiv mwwg lvgab svmcwg bviywrho haaknum, ho ai 
nywyw ra moodam bulv xil apnum, bulug mood xik jaqho, bulv tuuliam miqnum 
hoo uppum asaram bulug alaqkv xidinum. 

20Ho dvpar oum gon hvvkam tuuliam miqnum hoo uppum tulungam xidubnum. 
Bulug laqc alaqkv muram bwwtwl hoo lvqbwq alaqkv tuuliam miqnum. Hoo 
bulv vcjaqb sogoq goqrabnum, “Lyoqr orioq daag At Sw gab la Gideon gab!” 

21Nyiicwr-cwrxiv svmcwngam doqyum tvl mwwg daqkho daqnum, hoo sipai 
mwlwngv xarnum. Bulv sogoq goql hoo kenum. 

22Hwdlo 300 nyiingv bulug tuuliam miqnum, At Sw nyiicwr-cwrxiam atwg 
ajinam hoo sipai mwlwngam lyoqr orioq hoqgv mengmin sumnum. Hoo sipai 
tulungv Jerera daiyag Bet-sitta, Abel-mehola doorwg Tabbat namgub kenum. 

23Hoo Israel nyiilungv Naptali hoqgv hoo Aser hoqgv hoo Manasse hoqgv nyi 
goqlin layil, hoo bulv Midian nyiam ruqmin gvnum. 

24Gideon Iprayim diisw gvdab nyi kanam tvl pui bilwql begamv, “Midian nyiam 
nyob patab soqb ito hoo Bet-bara iss pobu tulu hoola Jordon pobu hookam 
ceekol doqtum yaato.” Hoqgab Iprayim hoqg nyega mwlwngam goqlinum, hoo 
bulv iss pobungam Bet-bara hoqgv naalayil Jordon namgub naareq kunum. 

25Hoo bulv Midianwg lvpw at ko tuup Oreb nvla Jeebnvn nootu kunum. Bulv 
Orebnvn Orebg wlw ho mengnum, hoo Jeebnvn bulv Jeebwg ala raxor ko lwkw 
ho mengnum. Ho bulv Midian nyiam ruqmin gvnum, hoo bulv Oreb gvla Jeebwg 
peelo bo tulungam Gideonnvn Jordon kvtin gonho boolwq jiknum. 

Nyegam 8 

Gideon Jeba ngamla Jalmunnanvn Mviyanam 

1Ho Iprayim nyi tulungv mwam benum, “Hoggub no ngulam soq sib nyipa kun, 
hwdlo Midian nyi tulungam nyob patab wiyikho ngulam goqmanum?” Hoo bulv 
mwam vcjaqb yolu benum. 

2Hoo mwv bulam benum, “Nulv ngoqg lvgab bon nyiknam ham hoggv ngo 
twiyw-tvc taikun? Abiejerwg roo aaxiam noocumnam sam Iprayimg roo aaxiam 
punamv alyama dvn yv? 

3Midianwg lvpw at ko tuup Oreb nvla Jeebnvn Pwnbov nulug alaqho jilwq 
pakun. Nulv ngoqg lvgab bon nyiknam ham hoggv ngo twiyw-tvc taikun?” Ho 
mwv soq tulu sam bulam betamyin bulv mwam haaxaq xvqngin kunum. 

4Hoo Gideon Jordonb haanv hoqb rabnum hoo mwv la mwwg lvgab nyi 300 mv 
vigo ngaknum hvbsujaqkam ruqmin gvnum. 

5Hoqgab mwv Sukkot nyi tulungam benum, “Anya mwwpa gvdwl ngam wmin 
gvnbo nyiilu sam wtw lo jito, hoggab bulv ngapa ku, hoo Midian lvpw at Jeba 
nvla Jalmunnanvn ngo ruqmin gvl ruqdu dvn.” 

6Hoo Sukkot saab tulungv benum, “Ngulv noqg sipai tulungam wtw jidwb, nulug 
alaqho Jeba la Jalmunnangam nootu pak nvi yv?” 

7Ho Gideon benum, “Hvb paloqkam alv, hwdlo At Sw Jeba nvla Jalmunnanvn 
ngoqg alaq so jilwq yukun, ngo nulug gv aiyaqkam deexa-rarag tonyum taa lvgab 
jwwmin tayin.” 

8Hoo mwv hoqgv wnv Penuelwb caanum, hoo bulam agam akin ham benum, hoo 
Penuel nyi tulungv Sukkot nyi tulug benam hvb mwam birwqnum. 

9Hoo mwv Penuel nyi tulungam benum, “Hwdlo ngo swrsob hookur yukun, ngo 
soq soja sam mvpia lotayin.” 

10Jeba la Jalmunna bulug sipai lvgab Karkorho doonum, dou-caga sipai nyi 
tulungam apaq kunam sipaiyv 15,000 gob dootwq kunum, hvbmabde 120,000 nyi 
gob lyoqr orioq hoqgv mengknum. 

11Hoo Gideon dou-caga Noba la Jogbeha ho tombu doonbo nyi tulug lamtab 
caanum hoo bulv hog mwwmiq maab alv subo hvl mwwl dooi yikho, sipai 
tulungam nyob panum. 

12Hoo Jeba la Jalmunna kenum, hoo mwv bulam ruqmin gvl hoo Midianwg lvpw 
at Jeba nvla Jalmunnanvn nootu kunum, hoo sipai mwlwngam hendar-kaapar 
maadwb mvnum. 

13Ho Joas gv ko tuup Gideon nyob pak hoqgv Heres lamtab wkur kunv iknum. 

14Hoo mwv Sukkot yaapa ak nootunum hoo mwam toxnum. Hoo mwv Sukkot 
saab tulu gvla nyi axa tulug eminam camkvn leq kvn gob mwam xiqj kunum. 

15Hoo mwv Sukkot nyi tulug dookho haanum hoo benum, “Kaato Jeba la 
Jalmunna, hiyam nulv ngam bej-beparl begamv, ‘Ngulv noqg sipai nganbo 
tulungam wtw jidwb, nulug alaqho Jeba la Jalmunnangam nootu pak nvi yv?’” 

16Hoo mwv bopamg nyi axa tulungam nookumnum, hoo mwv deexa-rarag 
tonyum taangam naanum hoo Sukkot nyi tulungam bulam tonyum taa lvgab 
laqm-baqmwl tomswrnum. 

17Hoo mwv Penuel sojangam pageqnum hoo bopamg nyi tulungam mengnum. 

18Ho mwv Jeba la Jalmunnanvn benum, “Tabor ho nulug nyi mengnamv hogloq 
lo?” Bulv birwqnum, “No hoggub nyidwn, bulv hvbkalam nyinum. Nyiicwr-
cwrxiv lvpw atwg ko tuup ak hvb nyinum.” 

19Hoo mwv benum, “Bulv ngoqg vbw-borv, ngoqg annwg ko tuup tulu ngv. At Sw 
swwl doody deedib, nulv bulam swwl doom dvnyiloqkam, ngo nulam mengdy 
ma.” 

20Ho mwv mwwg ko tuup vbw cociq Jeternvn benum, “Gorabto hoo bulam 
mengto!” Hvbmabde yaapa ak hv mwwg lyoqr orioqkam seqlin maanum, hoggab 
mwv himy yaapa ak gob nyixiq ko-gab bosnum. 

21Ho Jeba la Jalmunna benum, “No atv gorab gvdwl ngulam mengt kubv, hoggab 
nyi ak gab bon nyij tanamv nyiingam mood naadwn.” Hoo Gideon gorab kunv 
Jeba nvla Jalmunnanvn mengnum, hoo bulug svjin tulug lwwpo hoqg tvswngam 
mwv naaknum. 

Gideonwg Kamt Vj 

22Ho Israel nyi tulungv Gideonnvn benum, “No la noqg ko tuup tulungv hoo noqg 
ko hosiq tulu ngvkam, ngulam pvvb bwwl doog tvb, hoggab Midian nyi tulug alaq 
hoqgv no ngulam ywwlin paku.” 

23Gideon bulam benum, “Ngo nulug aoho pvvb bwwl doog ram, hoo ngoqg ko 
tuupv nulug aoho pvvb bwwl doog ram; hvbmabde At Sw nulug aoho pvvb bwwl 
doog tayin.” 

24Hoo Gideon bulam benum, “Ngo nulam hognvk lo ak kodwb mwwdo: nul 
nyiicwr-cwrxiv mwwg nyob pal naareqnam gagy tulu ham ngam jitbv.” (Hoggab 
bulv hun gagy tulungv doognum, hoggab bulv Ismaiyel nyi tulungv.) 

25Hoo bulv birwqnum, “Ngulv hoq tulu ham mwwr cikwl jitayin.” Hoo bulv vj 
rumg puuptvl, hoo nyiicwr-cwrxiv mwwg nyob pal naareqnam gagy tulungam 
hurkum jinum. 

26Hoo mwv bul galoqkv hun gagy kokum kunamv 1,700 sikil hun gob nyiknum, 
hoqg lvvgho Midianwg lvpw at tulug lwwpo hoqg muny-tvswngam hoo gaiyam 
hoo lwwsa-lwwma bo vj koonam tulu ham, hoo bulug svjin tulug lwwpo 
xiqlwqnam tulu ham jiknum. 

27Hoo Gideon hoq nookumnam hoqgv kamt vj rumg mvnum hoo ham Opra 
bopam ho apnum. Hoo Israel mwlwngv hoqham ya haal xumn-paqnum, hoo 
hoqhv Gideon gab la mwwg imiq gab pwd-poto gob nyiknum. 

28Hoqgab Midian nyi tulungv Israel nyiilug uraho dooknum, hoo bulug 
dumpongam bulv paarab kumanum. Hoo Gideonwg swwl dood aalho gvdangv 
vnyw campy gob swrsob doonu kunum. 

Gideonwg Sinam 

29Joas gv ko tuup Jerubbaal wknv mwwg atwg namho dooknum. 

30Gideon, mwwg atwg ko tuupv cam kvn go doonum, hoggab mwv naleqgo 
nywxwngv doonum. 

31Hoo mwwg Sekem hoqgv xwwbaq nywxwngv mwam nyega ko ak bwwjnum, 
hoo mwwg eminam mwv Abimelek hvl goqnum. 

32Hoo Joas gv ko tuup Gideon vigo nyekam swwyu peekul siknum hoo Abiejer 
nyob tulug Opraho, mwwg ab Joas gv nyubu ho liiknum. 

33Gideon sileq kalam twqda, Israel nyiilungv Pwnbon apaq pel Baal tulug kokw 
yaab wmin gvnum hoo Baal-berit ngam bulug pwnbo gob mvknum. 

34Hoo Israel nyiilungv bulug Pwnbo At Swn, hiyv lwxiam bulug ceebio tulu 
hoqgv bulam ywwlin boam mwwpa kumanum, 

35hoo mwv Israel nyiilu gab albo bonam nyij sunum, hvbmabde bulv 
Jerubbaalwg imiq nyi tulungam aby kumanum (hoqhv Gideon). 

Nyegam 9 

Abimelek gv Hima Bwwnam 

1Jerubbaalwg ko tuup Abimelek mwwg annwg imiq lwkw nyi tulu dookub 
Sekemb wnum hoo mwwg annwg imiq nyob dvparam bulam benum, 

2“Sekemg nyigbo mwlwg nyuru tagaho beta, ‘Jerubbaalwg ko tuup cam kvn 
mwlw hv nulam pvvb bwwl doognamv al dvi yv ma akin gon nulam pvvb bwwl 
doognamv al dvi yv, hogloq akv nulgab aldo?’ Ho sam kam mwwgab to ngo nulug 
loobu looyaq hoqgv lengn bov.” 

3Hoo mwwg annwg imiq nyi tulungv mwwg bid gab soq gomcwr tulu sam 
Sekemg nyigbo mwlwg nyuru ho betamnum, hoo bulug hangv Abimeleknvn 
nyimin-wmin gvdwb bulug hangv mwwxamnum, hoggab bulv benum, “Mwv 
ngulug vbw-borv.” 

4Hoo mwam rup vjwr cam kvn go Baal-berit nam hoqgv bulv jinum, hoqg twngk 
hoqgv Abimelek nyi almanbo ata mwv goqnum, ho bulam mwam wmin 
gvmnum. 

5Hoo mwwg abwg nam dook Opraho mwv wnum hoo Jerubbaalwg ko tuup cam 
kvn mwwg vbw-boram wlw pwkin aoho mengnum. Hvbmabde Jotam, 
Jerubbaalwg ko tuup anya hv dootwqnum, hoggab mwv atv kvsil doonum. 

6Hoo Sekemg nyigbo mwlw ngvla Bet-millo nyi mwlwngv lvkin gob hookumnv, 
hoo bulv Sekem kora svvn niikum ho Abimeleknvn lvpw at gob mvknum. 

7Hwdlo hoqham Jotamnvn betam yin, mwv Gerijim Puutu aob caonum hoo 
vcjaqb sogoql bulam benum, “Ngam tagabto, Sekemg nyigbo tulunga, Pwnbov 
nulam tapa kamyi nvpv. 

8Lok golo svvn tulungv lvpw atam xuqlinl kuty neetab wnum, hoo bulv olib 
svvnam benum, ‘Ngulam pvvb bwwl doogto.’ 

9Hvbmabde olib svvnv bulam benum, ‘Ngo svvn tulug aoho lvpw at gob swwk 
baloqkam, pwnbo tulungam la xinam nyi tulungam kuty neen mvdwb ngoqg 
kuty jinam mam apaq dvb nyitayin?’ 

10Hoo svvn tulungv taoq svvnam benum, ‘No haag dvl ngulam pvvb bwwl doog 
tvbv.’ 

11Hvbmabde taoq svvnv bulam benum, ‘Ngo svvn tulug aoho lvpw at gob swwk 
baloqkam, ngoqg tiiswr dvb la aldvb aaxy xeeknam sam apaq dvb nyitayin?’ 

12Hoo svvn tulungv roo annam benum, ‘No haag dvl ngulam pvvb bwwl doog 
tvbv.’ 

13Hvbmabde roo annv bulam benum, ‘Ngo svvn tulug aoho lvpw at gob swwk 
baloqkam, ngoqg alangam Pwnbov la nyi tulungv twwtwl hwrcw dvb mvnam 
mam apaq dvb nyitayin?’ 

14Ho svvn mwlwngv taa nwmwngam benum, ‘No haag dvl ngulam pvvb bwwl 
doog tvbv.’ 

15Hoo taa nwmwngv svvn tulungam benum, ‘Nulv ngam mwwjwl nulug aoho 
lvpw at gob xuqlinl mvp nyiloqkam, ngoqg dookub haato hoo ngoqg doonyium 
so cwwgw to, hvb mabaloqkam, taa haataq soqgv wm gulin layil Lebanonwg 
sidar mwlw sam guiyum tayin.’ 

16“Hoqgab sija, nulv jvqtw jaqb hang mwwjwl hoo al mwwpanam mam hwdlo 
nulv Abimeleknvn lvpw at gob mvi yikho, hoo Jerubbaal mwv nulam bon nyij 
kunam mam, nulv mwam la mwwg imiq dvparam alwb hognvkv nyij sanamv 
doonam ham nyijnam yv— 

17hoggab ngoqg ab nulgab nyob panum hoo mwwg atwg swwgam ludum tvl 
nulam Midian nyi tulug alaq hoqgv naalinum, 

18hoo soolo nulv ngoqg abwg imiq dvparam ceekol hoo mwwg ko cam kvnnam 
wlw pwkin aoho mengp paku, hoo mwwg paqn ko tuup Abimeleknvn Sekemg 
nyigbo tulug aoho lvpw at gob mvpa ku, hoggab mwv nulug imiq lwkw nyiib 
nyijpa— 

19nulv al mwwpal hoo mwwjwl layil Jerubbaal la mwwg imiq dvparam soolo soq 
nyinam si al paloqkam, Abimeleknvn hwnyir-hvmar mvto, hoo nulv kam mwwg 
lvgab hwnyir-hvmar to. 

20Hvb madnyiloqkam, Abimelek hoqgv wm gulin gvdwl Sekemg nyigbo 
tulungam la Bet-millo nyi tulungam gux mvto; hoo Sekemg nyigbo tulu hoqgv la 
Bet-millo hoqgv wm gulin gvdwl Abimeleknvn gux mvto.” 

21Hoo Jotam ham bepe kul xal kenv Beerwb wnum hoo hoqho mwv doonum, 
mwwg vbw Abimeleknvn bos ko-gab. 

Abimelek gv Kvl-Jeenam 

22Abimelek Israelam vnyw nywum go pvvb bwwl doognum. 

23Hoo Pwnbov almanbo yalam Abimelek gvla Sekemg nyigbo tulug pengko ho 
kanam nvmlwqnum, hoo Sekemg nyigbo tulungv Abimeleknvn vc loodab ceekol 
xima-paqmab nyinum, 

24ho Jerubbaalwg ko tuup cam kvnnam almab nyinam hv haakam yin pv, hoo 
bulug hijumv bulug vbw-bor Abimelek aoho haanum, hoggab bulam mwv 
mengnum, hoo Sekemg nyi tulug aoho haanum, hoggab bulv mwam haakam dvb 
ator jitwl mwwg vbw-boram mengmnum. 

25Hoo Sekemg nyigbo nyi tulungv mwam ceeko nv puutu aoho nyiingam tooiyal 
doomnum, hoo hoq lamta ho bulv wpeq bo tulungam naalil naareqnum. Hoo 
hoqham Abimeleknvn betamnum. 

26Hoo Ebedwg ko tuup Gaal mwwg imiq dvparam boolayil Sekem urab haanum, 
hoo Sekemg nyigbo tulungv mwam svqgwnum. 

27Hoo bulv rongob wnv roo aaxy pukum layil hoo ham twws alab mvtwl hoo xilo 
soonam mam soonum; hoo bulug pwnbo tulug nammwb bulv wnum hoo dvt-
twwt tvl hoo Abimeleknvn bej-beparl oyumnum. 

28Hoo Ebedwg ko tuup Gaal benum, “Hiyv Abimelek, hoo Sekem nyi tulu ngulv 
hoggub mwam xuml-paql bon nyij dvn? Mwv Jerubbaalwg ko tuup maai yv, hoo 
Jebul mwwg saab maai yv? Sekemg ab Hamorwg nyi tulungam xuml-paql bon 
nyij to; hvbmabde hoggub ngulv mwam xuml-paql bon nyij sutayin? 

29Soq nyiilu si ngoqg alaq so doonyi loqkam, ngo Abimeleknvn mvpaq pan pv. 
Ngo Abimeleknvn hvl bed nvpv, ‘Noqg sipaiyam vigo mvqlw mvtwl hoo agab 
lengto.’” 

30Hwdlo bopam hoqg pvvb bwwl doogbo Jebul Ebedwg ko tuup Gaalwg gomcwr 
tulungam tapa tvl, mwv vc loodab hang lengnum. 

31Hoo mwv pui baqnbo tulungam Abimelek dookub kanam nvms lwql begamv, 
“Kaato, Ebedwg ko tuup Gaal la mwwg imiq nyi dvparv Sekemg ho haapa ku, hoo 
bulv nam ceekol bopam mam hur-marab dvb nyig gvdo. 

32Hoqgab sija, no la noqg lvgab dooba bo nyiilungv soi wgdvl rongo ho tooiyal 
dooto. 

33Ho aaram ar komc doonyiv caalin kalam twqda nyebia jaqb bopamb xara to. 
Hoo hwdlo mwv la mwwg lvgab doomin gvnbo nyiilungv nam ceekol lengyi kam, 
noqg alaq ipanam gotwq bolo bulam mvnam mvto.” 

34Hoqgab Abimelek la mwwg lvgab dooba bo nyi tulungv ai wrab banv dvpar 
vpy gob mvtwl Sekem mam ceeko dvb tooiyanum. 

35Hoo Ebedwg ko tuup Gaal wnv bopamg haagag toggoqho daqyanum, hoo 
Abimelek la mwwg lvgab dooba bo nyiilungv tooiyal dook hoqgv gorabnum. 

36Hoo hwdlo Gaal nyiilungam kaapa yin, mwv Jebulnvn benum, “Kaato, puutu ao 
tolo doonbo nyiilungv hoodul doodo!” Hoo Jebul mwam benum, “No puutu yal 
bobongam nyi gob koomur maas i.” 

37Gaal lokta benum, “Kaato, gvda lvpa ra aloqkv nyiilungv hoodul doodo, hoo 
dvpar akwn Nyiqry kaak Kora daiya hoqgv hoodu do.” 

38Ho Jebul mwam benum, “Sija noqg agamv hoglo, hiyam no benum, ‘Abimelek 
hiyv, ngulv mwam bon nyij dvb?’ Aloq nyiilu vv hiyam no haqpaqnam hvvma i? 
Sija lvvgwb lengdvl bulam nyob pata.” 

39Hoo Gaal Sekemg nyigbo nyi tulungam boolayil bulam nyob pvrwqnum. 

40Hoo Abimelek mwam ruqmin gvnum, hoo mwv mwwg aga hoqgv keleqnum. 
Hoo naleqgo un gvnum, ho bopamg haagag toggoq namgub ruqlwqnum. 

41Hoo Abimelek Aruma ho doonum, hoo Jebul Gaal nvla mwwg imiq nyi 
dvparam ruqpaq kunum, ho bulv Sekem ho doogwl doola kumanum. 

42Aal loogwn so nyiilungv rongob wnum, hoo ham Abimeleknvn betamnum. 

43Mwwg nyiilungam mwv boolayil hoo ham dvpar oum gob mvpin-mvranum 
hoo rongo ho tooiyal doonum. Hoo mwv nyiilug bopam hoqgv lengnam mam 
kaapa yin, mwv toos koob lenglayil hoo bulam mengnum. 

44Abimelek la mwwg lvgab doomin gvnbo nyi tuluhv bopam haagag toggoqb 
nyebia jaqb xaranum, hvbmabde dvpar vnyi gon hv rongob xarnv rongo ho 
yvnbo tulungam bulam mengnum. 

45Hoo Abimelek hoq aal loopw ho bopam mam ceekol nyob panum. Mwv bopam 
mam naareq kunum hoo hoqho doonbo nyiilungam mengnum, hoo mwv bopam 
mam wm tolwqnum hoo ham al lvgab taaiyaqnum. 

46Hwdlo Sekemg Sojag nyigbo nyi tulungv ham tapa yin, ator jaqb cwwgwl dook 
El-berit nam urab bulv haanum. 

47Sekemg Sojag nyigbo nyi tulungv lvkin gob hookumnam mam Abimeleknvn 
betamnum. 

48Hoo Abimelek la mwwg lvgab doonbo nyiilungv Jalmon Puutub caanum. Hoo 
Abimelek mwwg alaqho vxam bwwnum hoo nwmw sengbo agaq gaqg palayil 
ham mwwg gorbw aoho apnum. Hoo mwv mwwg lvgab doonbo nyiilungam 
benum, “No hoggv nyidwb nulv kaanum, hvb nyebia jaqb nulv ngoqg nyinam 
hvb nyito.” 

49Hoqgab nyiicwr-cwrx nyiilungv mwwg agaqkam palayil hoo Abimeleknvn 
wmin gvl hoqham ceekol cwwgwko namho vlwqnum, hoo bulv hoq cwwgwko 

nammam wm tolwq kunum, ho Sekemg Soja hoqg nyiilungam mengnum, hoqho 
sin bov nyem-nyegab 1,000 gob nyiknum. 

50Ho Abimelek Tebejib wnum hoo Tebejab hwwiyuml ham naareq kunum. 

51Hvbmabde bopam uraho cwwgwl dook hwngkw bo soja ak doonum, hoo 
nyem-nyega mwlw ngvla bopamg nyigbo tulungv hoqb kilwqnv hoo bulv atv 
mutum tvl hoq uraho doonum, hoo bulv soja aoho caol doonum. 

52Hoo Abimelek sojab haanum hoo ham ceekol nyob panum hoo sojag viyap 
lwkwb haal wm tolwq taab ogumb haanum. 

53Hoo nyem ak soja ao hoqgv miiriq lwpia ak joogeq lonv Abimelek gv 
dumpongam joodaqnum hoo mwwg dumpongam joodupnum. 

54Ho mwv nyebia jaqb mwwg nyob pananam baqnbo yaapa akam goqanum hoo 
mwam benum, “Noqg lyoqr orioqkam seqlin gvdwl ngam mengt kubv, hvbmaba 
lo bulv ngam hvl betayi, ‘Nyem akv mwam meng nukun.’” Hoo mwwg yaapa akv 
mwam orioqkv nwqlwq kunum, hoo mwv siknum. 

55Hoo hwdlo Israel nyiilungv Abimeleknvn sidwb kaapa peekul, nyiicwr-cwrxiv 
mwwg at nammwb wng-wral wknum. 

56Soq sib Pwnbov Abimelek gv almab nyinam mam mwwg aoho hookur 
mvknum, hoggab mwwg abwg imiqkam mwv ceekol mwwg vbw-bor cam 
kvnnam mengnum. 

57Hoo Pwnbov Sekemg nyi tulug almab nyinam mam rub bulug dumpo aoho 
haam kunum, hoo Jerubbaalwg ko tuup Jotamwg beenamv bulug aoho haaknum. 

Nyegam 10 

Tola la Jair 

1Abimelek kokw so Issakarwg nyob hoqg Dodog ko tuup Pua, ho Puag ko tuup 
Tola Israelam ywwlin taab daqlinum, hoo mwv Iprayimg diisw gvda Samirho 
doonum. 

2Hoo mwv Israelam vnyw camnyi leq nywum gob nyegam pal doognum. Ho 
mwv siknum hoo Samirho liiknum. 

3Mwwg sixo kokw so Gilead hoqgv Jair daqlinum, hiyv Israelam vnyw camnyi 
leq nywnyi gob nyegam pal doognum. 

4Hoo mwv cammum svdam mam xarnbo ko tuup cammum go doonum, hoo bulv 
cammum bopam go doognum, soolo godab hoq bopam tulu ham Habbot-jair hvl 
bedwn, hoqhv Gileadwg gvdaho doodwn. 

5Hoo Jair siknum hoo Kamonho liiknum. 

Bidu-bel Tamab Nyigwqkob Nyijab-nyiyiqnam 

6Israel nyiilungv lokta hoggv almadwn ham At Swg kaagaho nyinum hoo Baal 
tulungam la Astarotam, Siriyag pwnbo tulungam, Sidonwg pwnbo tulungam, 
Moabg pwnbo tulungam, Ammon nyi tulug pwnbo tulungam, hoo Palistanwg 
pwnbo tulungam bon nyijil xumnum. Hoo bulv At Swn ludumnum hoo mwam 
bon nyil xumk maanum. 

7Hoqgab At Sw Israel nyiilungam haaxaqnum, hoo mwv bulam Palistan gvla 
Ammon nyi tulug alaqho puqlwq kunum, 

8hoo hoq vnyw ho bulv Israel nyiilungam dub-dub nyiab-nyiab dvb nyijab-
nyiyiqnum. Hoggab vnyw camleq piin go Jordon lvvgwg Amor nyi tulug gvda, 
Gilead ho Israel nyiilungam bulv nyijab-nyiyiql nyil doognum. 

9Hoo Ammon nyi tulungv Jordon bvkam rablayil Iprayimg nyob dvpar Judangam 
la Benjaminam ceekol nyob panum, hoqgab Israelv vcjaqb hentwr-kaasnum. 

10Hoo Israel nyiilungv At Swn xabl begamv, “Ngulv nam ceekol nyic nyipa ku, 
hoggab ngulug Pwnbon ngulv ludum tukba hoo Baal tulungam bon nyijil xuml 
doot kuba.” 

11Hoo At Sw Israel nyiilungam benum, “Ngo nulam Ijipt nyi tulu hoqgv hoo Amor 
nyi tulu hoqgv, Ammon nyi tulu hoqgv hoo Palistan nyi tulu hoqgv ywwlin maan 
mvi yv? 

12Sidon nyi tulu ngvkam, hoo Amalek nyi tulu hoo Maon nyi tulungv nulam 
nyijab-nyiyiqnum, hoo nulv ngam xabnum, hoo bulug alaq hoqgv ngo nulam 
ywwlinum. 

13Hvbsujaqkam nulv ngam ludum pel asaq pwnbo tulungam bon nyijil xumnum; 
hoqgab ngo nulam ywwlin kuram. 

14Hiyam nulv pwnbo gob daalin pakun hoqb wgdvl xabto; nulug hentwr-kaas 
moodam bulam nulv ywwlin koto.” 

15Hoo Israel nyiilungv At Swn benum, “Ngulv nyic nyit kuba; no hoggv al mwwpa 
dvn ham ngulug aoso nyitku. Soolo gab ngulam anya mwwpa gvdwl naalin tvb.” 

16Hoqgab bulv nyoodo pwnbo tulungam bulug pengko hoqgv apaqnum hoo At 
Swn bon nyijil xumnum, hoo mwv Israel nyi tulug hentwr-kaasam cwql doola 
kumanum. 

17Ho Ammon nyi tulungam nyob padwb goqnum, hoo bulv Gilead ho svmcw mvl 
doonum. Hoo Israel nyiilungv lvkin gob hookumnum, hoo bulv Mijpa ho svmcw 
mvl doonum. 

18Hoo Gileadwg nyi tulungam nyigbo la nyiilungv akwn-akwn bemin sunum, 
“Hiyv nyiip jaqkv Ammon nyi tulungam nyob parab gvco tayin? Mwv Gilead so 
doonbo nyi mwlwg aoho nyigbo gob nyitayin.” 

Nyegam 11 

Jepta Israelam Naalinam 

1Jepta Gilead nyi tulu hoqgv atorb nyob pvxbo nyi akv, hvbmabde mwv meqjo 
bo akwg ko tuupv. Gilead Jeptag abv. 

2Hoo Gileadwg nywxwngv mwam ko tuup tulu gota bwwjnum. Hoo hwdlo 
mwwg nywxwg ko tuupv swwrab yukun, bulv Jeptanvn ruqpaqnum hoo mwam 
benum, “No ngulug abwg imiq soqgv hog otu naanyi ram, hoggab no asaq nyem 
hoqg ko tuupv.” 

3Ho Jepta mwwg vbw-bor tulu hoqgv keknum hoo Tob gvdaho doonum, hoo nyi 
dooxa-daqya bo ata go Jepta goqkuml yvgnum hoo bulv mwwg lvgab wbanum. 

4Meeg kokw so Ammon nyi tulungv Israelam nyob panum. 

5Hoo hwdlo Ammon nyi tulungv Israelam nyob paiyikho, Gileadwg nyi axa 
tulungv Jeptanvn Tob gvda hoqgv boa taab wnum. 

6Hoo bulv Jeptanvn benum, “Haato, ngulam nyig bob nyito, ho ngulv Ammon nyi 
tulungam nyob pvrwq nyotayin.” 

7Hvbmabde Jepta Gileadwg nyi axa tulungam benum, “Ngam nulv oyuml hoo 
ngoqg abwg nam hoqgv ruqlinl ruqpaq maad mvi yv? Sija nulv hentwr-kaasv 
dooi kam ngoqg dookub hog mvtab haai yin?” 

8Hoo Gileadwg nyi axa tulungv Jeptanvn benum, “Hoqgab di sija ngulv noqg 
dookub mwwkurl haai kun, ho no ngulug lvgab wto hoo Ammon nyi tulungam 
nyob patuj hoo Gilead ho doonbo nyi mwlwg nyig bob nyito.” 

9Jepta Gileadwg nyi axa tulungam benum, “Nulv ngam lokta nammwb bookurl 
Ammon nyi tulungam nyob pam baloqkam, hoo At Sw bulam ngam jibaloqkam, 
ngo nulug nyig bob nyitayin.” 

10Hoo Gileadwg nyi axa tulungv Jeptanvn benum, “At Sw ngulug pengko so 
hvvkib swwtayin, ngulv noqg benam ham nyik mabaloqkam.” 

11Hoqgab Jepta Gileadwg nyi axa lvgab wmin gvnum, hoo nyiilungv mwam 
Israelam nyig bob mvnum. Hoo Jepta soq gomcwr tulu sam At Swg agaho Mijpa 
ho goonum. 

12Ho Jepta Ammon nyi tulug lvpw atam pui benbo atag kanaml bilwqnum, 
“Hoggv no ngoqg lvgab yolu doodwn, ho no ngam haal ngoqg gvdangam ceekol 
nyob pata dvn i?” 

13Hoo Ammon nyi tulug lvpw atv Jeptag pui baqn bo tulungam birwqnum, 
“Israel hwdlo Ijipt hoqgv hoodu dooi yikho ngoqg gvdangam Arnon hoqgv 
Jabbok hoo Jordon namgub naapa ku; hoqgab sija ham cooikab jikur tukbv.” 

14Jepta lokta Ammon nyi tulug lvpw at dookub pui baqn bo atag kanamnum 

15hoo mwam benum, “Soq sib Jepta bede hvta: Israelv Moab ho Ammon nyi tulug 
gvdangam naamanum, 

16hvbmabde hwdlo bulv Ijipt hoqgv leng yikho, Israelv deexa-rarab wpeq Swlw 
Sa-svlob hoo Kades ho haanum. 

17Israelv Idomg lvpw atam pui baqn bo atag kanaml begamv, ‘Anya mwwpa 
gvdwl noqg gvdab ngulam wpeq mvla bv,’ hvbmabde Idomg lvpw atv ham 
tamanum. Hoo bulv Moabg lvpw atam toxnum, hvbmabde mwv loorwq 
maanum. Hoqgab Israelv Kades ho doodunum. 

18“Ho bulv deexa-rarab wknv Idom la Moab gvdangam wiyeq layil Arnon 
bviywrho doonum. Hvbmabde bulv Moab dwrbu-dwryab haamanum, hoggab 
Arnonv Moabg gvda vrrwb nyinum. 

19Israelv Amor nyi tulug lvpw at Sihon nvla Hesbonwg lvpw atam pui baqn bo 
atag kanamnum, ‘Anya mwwpa gvdwl ngulam nulam gvdab wpeq mvtbv,’ 

20hvbmabde Sihon Israelam mwwg dwrbu-dwryab wpeq mvmanum, ho Sihon 
mwwg nyiilu mwlwngam lvkin gob goqkum layil Jahaj ho svmcw doal hoo 
Israelam nyob panum. 

21Hoo Israelwg Pwnbo At Sw, Sihon nvla mwwg nyiilu mwlwngam Israelwg 
alaqho jilwq kunum, hoo bulv bulam mviyanum. Ho Israelv Amor nyi tulug dook 
gvdangam otub naaknum. 

22Hoo bulv Amor dwrbu-dwrya mwlwngam naalayil Arnon hoqgv Jabbok hoo 
deexa-rara hoqgv Jordon namgub otu naaknum. 

23Hoqgab Israelwg Pwnbo At Sw Amor nyi tulungam mwwg Israel nyiilug aga 
hoqgv ruqlinl ruqpaqnum; hoo no hoq tulu ham otub naad bvi yv? 

24Noqg pwnbo Kemos nam otu jinam mam no gumn pvvram yv? Hoo ngulug 
Pwnbo At Sw ngulug aga hoqgv ruqlinl ruqpaqnam ham, ngulv otub naatayin. 

25Moabg lvpw at Jippor gv ko tuup Balaknvn no alyad nvi yv? Mwv Israelam 
ceekol ainam yv, ho mwv bulug lvgab nyob patab wn mvi yv? 

26Israel Hesbon gvla hoqg nampam tuluho, hoo Aroyer gvla hoqg nampam 
tuluho, hoo Arnonwg sugurg bopam tuluho vnyw 300 go dooi yikho, hoq 
moodho hoq tulu ham hog nyitwl naalin maanum? 

27Hoqgab nam ngo ceekol nyic nyij ma, hoo no ngam nyimurl nyob podul doodo. 
Soolo aal so At Sw, Israelwg nyiilu ngvla Ammon gv nyiilug pengko so hvvkib 
dootayin.” 

28Hvbmabde Ammon nyi tulug lvpw atv Jeptag gomcwr bilwqnam puiyam 
tamanum. 

Jeptag Dingpup sunam 

29Ho At Swg Yalv Jeptag aoho doonum, hoo mwv Gilead hoqgv Manasseb 
wpeqnum hoo Gileadwg Mijpab wpeqnum, hoo Gileadwg Mijpa hoqgv Ammon 
nyi tulu dookub wpeqnum. 

30Hoo Jepta At Swn dingnam ak dingnv hoo benum, “No Ammon nyi tulungam 
ngoqg alaq so jibaloqkam, 

31ho hwdlo ngo Ammon nyi tulungam nyob paiya peekul hookur yukun, hoggv 
lajaqkam ngam kvvrwqtab ngoqg nam hoqgv lingrwq bov At Swngv, hoo ngo 
ham boyuqnam aky akgob jitayin.” 

32Hoqgab Jepta pobungam rablayil Ammon nyi tulungam nyob panum, hoo At 
Sw bulam mwwg alaqho jiknum. 

33Hoo mwv bulam Aroyer hoqgv meng rablayil Minnit door-doopw namgub, 
bopam camnyi tulungam, hoo Abel-keramim namgub vc loodab mengnum. 
Hoqgab Ammon nyi tulungam Israel nyiilug niikum ho dooknum. 

34Ho Jepta mwwg nammwb Mijpa ho haaknum. Hoo kaato, mwwg nyem kov 
tamborin tulu lvgab noso sool mwam lingrwqnum. Mwn mwwg ko akin 
cwqnyingv; mwnwg lvvg ho mwv nyega ko gokam ho nyem ko gokam 
doomanum. 

35Hoo mwv mwnwn kaapa kalam twqda, mwv mwwg vjam pumwq sul benum, 
“Oa, ngoqg nyem ko nga! No ngoqg hangam pupwq gvn kuba, hoo no ngam vc 
loodab hvvdwq dwqm gvi ku. Hoggab ngoqg agam soqgv At Swn gombwq 
jiknam mam, hoo ngoqg dingr kunam mam ngo nookur nyokram.” 

36Hoo mwn mwam benum, “Ngoqg aba, noqg agamv At Swn gombwq kunam 
mam; hoggab noqg agam beknam hvb ngam mvtkubv, hoggab At Sw noqg ceebio 
tulu, Ammon nyi tulungam ree daqpa ku.” 

37Hoqgab mwn mwnwg abam benum, “Soq pagoq tulu sam ngoqgab nyim tvbv: 
ngam pool bvrnyi go vpwb apaq tvb, ho ngo la ngoqg ajin tulungv puutu tulu tolo 
gaqkar gvdwl mvvngam gob nyitwl xabgaq taden.” 

38Hoqgab mwv benum, “Wn.” Ho mwv mwnwn pool bvrnyi gab kanamnum, hoo 
mwn wknum, hoo mwn la mwnwg ajin tulungv mvvngam gob nyitwl puutu 
tuluho gaqkarl xabnum. 

39Hoo pool bvrnyiv wnya yukun, mwn mwnwg ab dookub hookur kunum, ho 
mwv mwnwn mwwg dingr kunam hvb nyin kunum. Mwn nywywngam nyega 
cengk maab mvvngamb nyinum, hoo hoqhv Israel ho nyicw ak gob nyiknum 

40ho Israelwg nyem ko tulungv vnyw-vnywngam Gilead nyi tulug Jeptag nyem 
ko-gab aal loopy go vnywngam nyix-riiknum. 

Nyegam 12 

Jepta Iprayim lvgab Yolu Dunam 

1Iprayim nyi tulungv nyob padwb goqnum, hoo bulv Japon pobungam rablayil 
hoo Jeptanvn benum, “Hoggab no so rablayil Ammon nyi tulungam nyob panum 
hoo ngulam bepa tvl noqg lvgab nyob paba mvmanum? Ngulv noqg nam mam 
noqg aoho wm toloq tayin.” 

2Hoo Jepta bulam benum, “Ngo la ngoqg nyiilu ngvla Ammon nyi tulungv vc 
loodab yolu dumin sunum, hoo hwdlo ngo nulam goqnum, nulv ngam bulug alaq 
hoqgv ywwlin maanum. 

3Hoo hwdlo ngo kaaknamv nulv ngam ywwlin kuma yin, ngoqg swwgam ngo 
ludum peekul Ammon nyi tulungam nyob patab soq kvtinb rabnum, hoo At Sw 
bulam ngoqg alaq so jilwq kunum. Hvbnyiloqkam hoggab soolo nulv ngam 
ceekol nyob patab soqb caai yin i?” 

4Ho Jepta Gileadwg nyi tulungam goqkumnum hoo Iprayim lvgab nyob panum. 
Hoo Gilead nyi tulungv Iprayim mengnum, hoggab bulv benum, “Gilead nyi tulu, 
nulv Iprayim gvla Manasseg pengko soqgv kelin bov.” 

5Hoo Gilead nyi tulungv Iprayim nyi tulungv Jordon pobungam rabdv ko 
nyookam naareq kunum. Hoo hwdlo kelinbo Iprayim tulungv benum, “Ngam 
kvtinb ram labv,” Gilead nyi tulungv mwam benum, “No Iprayim nyi ngv i?” 
Hwdlo mwv benum, “Ngo Iprayim ma,” 

6bulv mwam benum, “Hvnyiloqkam, Shibbolet hvl beka to,” hoo mwv benum, 
“Sibbolet,” hoggab mwv ham kvtaq jaqb goolaq maanum. Ho bulv mwam nootul 
hoo Jordon pobu ho mengnum. Hvb nyiknv hoq moodho Iprayim nyiam 42,000 
go mengnum. 

7Jepta Israelam vnyw nywx go nyegam pal swwgnum. Ho Gileadwg nyi Jepta 
siknum hoo mwwg Gilead bopamho mwam liiknum. 

Ibjan, Elon, hoo Abdon 

8Mwwg kokwb Betlehamg Ibjan Israelam nyegam pal swwgnum. 

9Mwv ko tuup cammum go doonum, hoo nyem kov cammum go doonum, mwwg 
nyob maanbo nyiam mwv nyem jinum, hoo nyeexw cammum go asaq nyob 
hoqgv mwwg ko tuup tulu gab boanum. Hoo mwv Israelam vnyw kvn go nyegam 
pal swwgnum. 

10Ho Ibjan siknum hoo Betleham ho liiknum. 

11Mwwg kokwb Jebulunwg nyi Elon Israelam nyegam pal swwgnum, hoo mwv 
Israelam vnyw nywyw go swwgnum. 

12Jebulunwg nyi Elon siknum hoo Jebulun gvdag Aijalon ho mwam liiknum. 

13Mwwg kokwb Piratonwg nyi Hillelwg ko tuup Abdon Israelam nyegam pal 
swwgnum. 

14Mwv ko tuup campy go hoo ko siqdag ko tuupv cammum go doonum, bulv 
svdam cam kvn aoho xarl wnum, hoo mwv Israelam vnyw piin go nyegam pal 
swwgnum. 

15Piratonwg nyi Hillelwg ko tuup Abdon siknum hoo Amalek nyi tulug diisw 
gvda urag, Iprayim gvdag Piraton ho mwam liiknum. 

Nyegam 13 

Samsonnvn Ko bwwnam 

1Hoo Israel nyiilungv hoggv almadwn ham At Swg kaagaho nyinum, hoqgab At 
Sw bulam vnyw campy go Palistan alaqho jinum. 

2Danwg nyob hoqgv Jora nyi ak doonum, mwwg eminv Manoa. Hoo mwwg 
nywxwngv twrngumnum hoo ko doomanum. 

3Hoo At Swg gumtwngv nyem akam daqlinv hoo mwnwn benum, “Kaato, no 
twrnguml hoo ko bwwmanum, hvbmabde no ko gvtayin hoo nyega ko ak 
bwwtayin. 

4Hoqgab hengab to hoo opo twwmabv ho twwxum boam twwmabv, hoo dvrwq 
maan boam dvma looda bv, 

5hoggab kaato, no ko gvtayin hoo nyega ko ak bwwtayin. Mwwg dummam 
yoqciq tvdaq maabv, hoggab ko ak ham annwg kepo hoqgv jaq Pwnbo gab 
Najirait akgob mvtayin, hoo mwv Israelam Palistan alaq hoqgv ywwlin tayin.” 

6Ho nyem akv haanv hoo mwnwg nyolam betamnum, “Pwnbog nyi ak ngoqg 
dookub haanum, hoo mwwg gv tojv Pwnbog gumtw hvb nyide, ho luusaq looda 
de. Mwv hogloqkv ham ngo mwam tox kuma, hoo mwwg eminam mwv ngam 
betam ma, 

7hvbmabde mwv ngam benum, ‘Kaato, no ko gvtayin hoo nyega ko ak bwwtayin. 
Hoqgab opo twwmabv ho twwxum boam twwmabv, hoo dvrwq maan boam 
dvma looda bv hvde nv, hoggab ko ak ham annwg kepo hoqgv mwwg sinam aal 
xaqb Pwnbo gab Najirait akgob mvtayin.’” 

8Ho Manoa At Swn swgwl hoo benum, “At Swa, anya mwwpa gvdwl noqg kanam 
kunam Pwnbog nyi ak ham lokta kanam tvbv hoo ko ak bwwtanam mam ngulv 
hoggv nvkv nyiyin dvn ham ngulam tomswr tvbv.” 

9Hoo Pwnbov Manoag swgwnam mam tanum, hoo Pwnbog gumtwngv lokta 
mwn rongo ho dooi yikho haanum. Hvbmabde Manoa mwnwg nyolv mwnwg 
lvgab doomanum. 

10Hoqgab nyem ak hv nyebia jaqb xarbnv hoo mwnwg nyolam benum, “Kaato, 
kenlo loosaq aalho ngoqg dookub haanbo nyi ak hv ngoqg dookub haapa ku.” 

11Hoo Manoa gorab layil mwwg nywxw lvgab wnum hoo nyi ak ham haanv hoo 
mwam benum, “Nooiyam soq nyem sam agam goon bov?” Hoo mwv birwqnum, 
“Ngokv.” 

12Hoo Manoa benum, “Hwdlo noqg gomcwr benam hv jvqtw kuba lo, ko hoqg 
swwj-giijv hoggub nyitayin, hoo hoggv mwwg tuugab nyidy sanamv?” 

13Hoo At Sw gumtwngv Manoanvn benum, “Ngo nyem akam hoggv benum ham 
mwnwn hengab gvdwl nyim to. 

14Mwn roo ter hoqgv lengn boam dvmabv, opo gokam ho twwxum boam 
twwmabv, ho dvrwq maan boam dvma looda bv. Mwnwn ngoqg gaml jinam 
mwlw ham mwnwn vrr rwmto.” 

15Manoa At Swg gumtwngam benum, “Anya mwwpa gvdwl no wleq maabv hoo 
noqgab sibin bindo loq dorg mwx-mvaq jitayin.” 

16Hoo At Swg gumtwngv Manoanvn benum, “No ngam doonu mvbnyiloqkam, 
ngo noqg dvsam dvdy ma. Hvbmabde no ham At Swn boyuqnam aky gob 
jibnyiloqkam jito.” (Hoggab Manoa mwam At Swg gumtw gob cengmanum.) 

17Hoo Manoa At Swg gumtwngam benum, “Noqg eminv hoggv, hwdlo noqg 
gomcwr benam hv jvqtw kuba lo, ngulv nam modu dvb nyitayin?” 

18Hoo At Swg gumtwngv mwam benum, “No ngam swrdorxeq dvb kaas tvl, 
hoggub no ngoqg eminam tox dvn?” 

19Hoqgab Manoa sibin bindo lvgab dvs akiam naalayil hoo ham At Swg wlw 
yugw ho jinum, hiyv akv swrdorxeq nyis tulungam nyinum, hoo Manoa la mwwg 
nywxwngv kaaya yal doonum. 

20Hoo hwdlo yugw hoqgv moiliv doa yaab bioqca yukam, At Swg gumtwngv 
yugw moily lvgab caamin gvknum. Ho Manoa la mwwg nywxwngv koodul 
doonum, hoo bulv bulug nyuqm mam kedwb pvxwnum. 

21At Swg gumtwngam Manoa la mwwg nywxwngv kaapa kumanum. Ho mwv At 
Swg gumtw goknyi hvl Manoa cengknum. 

22Hoo Manoa mwwg nywxwngam benum, “Ngulv hoggub nyijaqkam sita yuku, 
hoggab ngulv Pwnboam kaapa tukba.” 

23Hvbmabde mwwg nywxwngv mwam benum, “At Sw ngulam mengdy bov 
nyiloqkam, mwv boyuqnam akiam la dvs akiam ngulug alaq soqgv loorwq ram, 

ho ngulam soq pagoq tulu sam kaakin ram, ho soq pagoq tulu si nyitayin hvl 
ngulam pui baqkin ram.” 

24Hoo nyem ak hv nyega ko ak bwwnum hoo mwwg eminam Samson hvl 
goqnum. Hoo yaapa ak hv swwrab kunum, hoo At Sw mwam lvqcnum. 

25Hoo At Swg Yalv mwam Mahane-dan gvdag Jora gvla Estaol pengko ho dooi 
yikho ator jinum. 

Nyegam 14 

Samsonwg Nyem Naanam 

1Samson Timna ho innum, hoo Timna ho Palistanwg nyem ko tulug pengko ho 
nyijwr ak kaapanum. 

2Ho mwwg ab-annam mwv cookur layil betamnum, “Ngo Timna ho Palistan 
nyem ko tulug pengko ho nyijwr ak kaalwq pen. Mwnwn ngoqg nywxwb ngam 
nvvj tvb.” 

3Hvbmabde mwwg ab-annv mwam benum, “Noqg nyiin-orum pengko lo, ho 
ngulug nyiilu mwlwg pengko lo nyem nyijwr kvvlwqnam akkam dooma dvn yv, 
ho no pepaql-mux mvmanam Palistan nyi tulu hoqgv noqgab nywxw naata 
dvn?” Hvbmabde Samson mwwg abam benum, “Mwnwn ngoqgab naatbv, 
hoggab ngoqg vnyiqkv mwnwn kvvlwq pa.” 

4Mwwg ab-annv At Swg hoqgv nyigdvn bo hvl cengmanum, hoggab mwv 
Palistan nyiam ceeko dvb albo moodam meegaqnum. Hoq moodho Palistanv 
Israelam pvvb bwwl doognum. 

5Ho Samson la mwwg ab-annv Timnho innum, hoo bulv Timna roo boolu ho 
haanum. Hoo kaato, sony nyot nyopa dorg dugum guml mwwg dookub haanum. 

6Ho At Swg Huqlwngv mwwg aoho haanum, hoo mwwg alaqho mwv hog gokam 
bwwma sunam, mwv sony nyotam sibin bindongam puc-pui mvnam hvb 
mvnum. Hvbmabde mwwg ab-annam mwv hoggv nyinum ham mwv betam 
maanum. 

7Ho mwv hoqb innv nyem lvgab agam goonum, hoo mwn Samsonwg vnyiqho 
kvvlwqnum. 

8Mee aal kokw so mwv mwnwn boota kub wkurnum. Hoo mwwg sony nyot 
mengnum svmangam mwv kaatab ajib wnum, hoo kaato, sony nyot svma ho 
tongngv haal aiyap mvl pumbuml doonum, hoo vtiv doonum. 

9Mwwg alaqho hoqg tongngam pulin layil hoo mwv dvjol wnum. Hoo mwwg ab-
annam mwv meeg bulam jinum, hoo bulv dvnum. Hvbmabde tongngam sony 
nyot svma hoqgv hoqlin panvk hvl mwv bulam betam maanum. 

10Mwwg abv nyem dookub innum, hoo Samson hoqho dvmaq ak dvgnum, 
hoggab hoqhv yaapa tulug nyicwngv. 

11Mwam hwdlo nyiilungv kaapa twqda kalam bulv yaapa cammum go mwwg 
lvgab doomin gvm dvb boanum. 

12Hoo Samson bulam benum, “Ngo nulam nwwtam-bvlam loq ak tox tayin. Hoqg 
niqtuqkam ngam nulv aal kvnwg dvmaq dvde so betam baloqkam, ngo nulam 
pud vj cammum go hoo albo vjam cammum go jitayin, 

13hvbmabde nulv ngam hoqg niqtuqkam betam nyoma baloqkam, nulv ngam 
pud vj cammum go hoo albo vjam cammum go jidwb nyitayin.” Hoo bulv mwam 
benum, “Noqg nwwtam-bvlam ham xwwka to, ho ngulv ham taka tayin.” 

14Hoo mwv bulam benum, “Dvn-twwnbo hoqgv hoqg dvs ak lengdo hoggv. Ator 
jaqn bo hoqgv tiiswrv lengdo hoggv.” Hoo aal loum gob nyis paku bulv nwwtam-
bvlam niqtuqkam belin nyomanum. 

15Aal loopy deenho bulv Samsonwg nywxwngam benum, “Noqg nyolam 
maanyoq gvdwl nwwtam-bvlam hoqg niqtuqkam toxto, hvbmab nyiloqkam 
ngulv nam la noqg abwg imiq dvparam wm toloq tayin. No ngulam so goqanam 
si jwwgw mvpa dvb goqanam yv?” 

16Hoo Samsonwg nywxwngv xabl benum, “No ngam oyum twqdo; no ngam aby 
maado. No ngoqg nyiilungam nwwtam-bvlam ak tox paku, hoo hoqg niqtuqkam 
no ngam bekin ma.” Hoo mwv mwnwn benum, “Kaato, ngoqg abam kam hoo 
annam kam ngo betam ma, hoo ngo nam betam yin do i?” 

17Dvmaq dvnamv aal kvn gob nyil doonam xaqb, mwwg agaho mwn xabl 
doonum, hoo kvn aalho mwv mwnwn betam kunum, hoggab mwn mwam beteq 
tiqtwnum. Ho mwn mwnwg nyiilungam nwwtam-bvlam niqtuqkam bekin 
kunum. 

18Hoo kvn aalwg doonyi haama taab bopamg nyiilungv mwam nwwtam-bvlam 
niqtuqkam betamnum, “Hoggv tong vtiam tiibin yaadwn? Hoggv sony nyot akam 
ator yaadwn?” Hoo mwv bulam benum, “Nulv ngoqg svv lvgab hal beemin gvma 
nyiloqkam, nulv ngoqg nwwtam-bvlam niqtuqkam ceng ram.” 

19Hoo At Swg Huqlwngv mwwg aoho haanum, hoo mwv Askelonwb innv bopam 
hoqg nyi cammum go mengnum hoo bulug vjam naalayil hiyv nwwtam-bvlam 
niqtuqkam belinbo ham jinum. Mwv vcjaqb haaxaq kunv mwwg abwg nammwb 
wkur kunum. 

20Hoo Samsonwg nywxwngam mwwg jimbw paadangam ya jikub kunum. 

Nyegam 15 

Samson Palistan Tulungam Mviyanam 

1Meeg aal kokwg wtw am nvvdy moodho Samson sibin bindo dorg boolayil 
mwwg nywxwngam kaatab haanum. Hoo mwv benum, “Ngoqg nywxw dook 
pwqlw urab ngo haatayin.” Hvbmabde mwnwg abv mwam urab wwm 
mvmanum. 

2Hoo mwnwg abv benum, “Ngo mwwgamv no mwnwn vcjaqb oyum paku 
mwwnum, hoqgab ngo mwnwn noqg jimbw paadangam nyem jitkun. Mwnwg 
bwrm ak si mwnwn kangam yaama yv? Mwnwg kwlib bwrm sam naato.” 

3Hoo Samson bulam benum, “Soq mood so ngo Palistan tulungam hentwr hem 
dvb jitanam tulu ham ngo hog akam gorgy naaram.” 

4Hoqgab Samson wnv siyal 300 go nootunum hoo mur ata go naanum. Hoo mwv 
bulug ami-amiam hiqsiq tvl hoo vnyig ami pengko ho wm tolwqnum. 

5Hoo mwv wm mam tolwq tvl hoo siyal tulungam Palistan tulungam rongo 
rwqtaqb tolwql topaqnum hoo bulug wmv am paal apnam mam la am doqdu 
boam la olib svvnam wm guiyum kunum. 

6Ho Palistan tulungv benum, “Hiyv soq sam nyipa kun?” Hoo bulv benum, 
“Timnag maqb Samson, hoggab mwwg nywxwngam mwv mwwg jimbw paada 
yaangam jikub jinum.” Palistan tulungv haanv mwnwn la mwnwg abam wm 
lvgab gux mvnum. 

7Hoo Samson bulam benum, “Nulv soq sib nyid nyiloqkam, ngo dingr gvi yin, ngo 
nulam kwly naatayin, hoo ngo bulam apaq xiqtayin.” 

8Hoo mwv bulam gvvs hoola xarpongam jwwl naleqgo mengnum, hoo mwv akob 
innv hoo Etamwg wlw lwwraq bwdwho doonum. 

9Ho Palistan tulungv caabnv Judangam hwwiyumnum hoo Lehi ho nyob panum. 

10Hoo Juda nyi tulungv benum, “Hoggab nulv ngulam ceeko taab caaiyin?” Bulv 
benum, “Ngulug soq caanam si Samsonnvn leetab caaiyin, ho mwv ngulam 
hoggub nyinum hvbkalam ngulv mwam nyitayin.” 

11Ho nyi 3,000 go Juda hoqgv Etamwg wlw lwwraq bwdwb innum, hoo 
Samsonnvn bulv benum, “Palistan tulungv ngulam pvvb bwwl doogdvn hvl no 
cengma dvn yv? Hoggv soq sib no ngulam nyipup pakun?” Hoo mwv bulam 
benum, “Bulv ngam hoggub nyinum, hvbkalam ngo bulam nyinum.” 

12Hoo bulv mwam benum, “Ngulug soq inam si nam leetab, ho ngulv nam 
Palistan tulug alaqho jilwqtayin.” Hoo Samson bulam benum, “Nulv ngam 
mengram hvl nulv atv dingr to.” 

13Bulv mwam benum, “Ma, ngulv nam leetwq tayin hoo bulug alaqho jilwqtayin. 
Ngulv hoggub nyijaqkam nam mengram.” Ho bulv mwam nitbo sooxw soonyi go 
leetwl wlw lwwraq bwdw hoqgv mwam boocanum. 

14Hwdlo mwv Lehi ho haai kun, Palistan tulungv goqr rol mwam wrwqnum. Ho 
At Swg Huqlwngv mwwg aoho haanum, hoo mwwg alaqkam raqnan sooxw 
tuluhv takinam wm gugab yin jiqnam hvb, mwwg alaq hoqgv jiqpaq lengnum. 

15Hoo mwv nit kusuqbo svdam coqklo alo ak kaapanum, hoo ham mwwg alaqkv 
naanum, hoo mwv hoq lvgab nyi 1,000 go mengnum. 

16Hoo Samson benum, “Svdam coqklo alo lvgab pvvsiq-pvvsiq paaca dvb, 
svdamg coqklo alo lvgab ngo nyi lwwyw go mengpa kun.” 

17Hwdlo mwv hoqg agam mam benya kalam twqda, mwv coqklo alongam mwwg 
alaq hoqgv hurpaq kunum. Hoo hoq nyookam Ramat-lehi hvl benum. 

18Hoo mwv vcjaqb hvngwrnum, hoo mwv At Swn goql hoo benum, “No ngam 
soq koibo ywwlinam sam noqg nyera alaq hoqgv nyim paku, hoo ngam sija 
hvngwr gab sim tan yv hoo pepaql-mux mvmanam nyi tulug alaqho haam kub 
yv?” 

19Hoo Lehi ho Pwnbov deela nyookam deegoq goqmnum, hoo hoq hoqgv issiv 
tolinum. Hoo hwdlo mwv ham twwi kun, mwwg yalv hookur kunum, hoo mwv 
ator tordar kunum. Hoqgab hoqham En-hakkore hvl eminum; hoqhv soolo 
godab Lehi ho doodwn. 

20Hoo Palistan tulug moodho mwv Israelam vnyw camnyi gob nyegam pal 
doognum. 

Nyegam 16 

Samson la Delila 

1Samson Gajab wnum, hoo mwv meqjo bo nyem ak kaapanum hoo mwv mwnwg 
dookub wnum. 

2Gaja nyi tulungam betamnum, “Samson si haapa.” Hoo bulv nyookam 
gooyumnum hoo bopamg toggoqho ai yupw mwam tooiya yaal doonum. Bulv ai 
yupw ody maab cooikab doonv begamv, “Aaram huto namgub ngulv tooiya tuj; 
ho ngulv mwam mengtuj.” 

3Hvbmabde Samson ai nywyw ra namgub dootwqnum, hoo ai nywyw ra gorab 
kunv bopam toggoq viyap pam la swwrw dvvnyiam gvbwnum, hoo ham 
cuqlinum, yoqdwram la hog mwlwngam, hoo ham mwwg gorbw ho joolayil yorn 
aob jooca nv Hebronwg agaho joopnum. 

4Hoq kokw so mwv Sorek Lywpa ho nyem ak abynum, hoqg eminv Delila. 

5Hoo Palistan tulug bir abv mwnwg dookub haabnv hoo mwnwn benum, 
“Mwam soi puuto, hoo mwwg koibo atorv hogloq ho doodwb ham cengto, hoo 
ngulv hoggub nyiba lo mwam mutu tayin, ho ngulv mwam raql yan dvb mviyin 
dvn. Hoo ngulv nyiicwr-cwrxiv nam 1,100 rup vjwr loq jitayin.” 

6Hoqgab Delila Samsonnvn benum, “Noqg koibo atorv hogloq ho doodwn ngam 
anya mwwpa gvdwl betam tvb, hoo nam nyi akkam mutu nyoma do, ho hoggub 
nyibo lo nam nyiv raqnyi tayin.” 

7Samson mwnwn benum, “Bulv ngam lexa leelaqbo hoqgv kvn go raqb 
nyiloqkam, ho ngo laanyi maab hoo nyi nyiisam hvb nyitayin.” 

8Ho Palistan tulug bir atv mwnwn lexa leelaqbo hoqgv kvn go bwa jinum, hoo 
mwn mwam hoq lvgab raqnum. 

9Sija mwn asaq pwqlw ho nyega ata go toosil dooiya mvnum. Hoo mwn mwam 
benum, “Samson, Palistan tulungv hoodu do!” Hvbmabde mwv lexangam 
jiqkum-jiqlum dvb mvnum, tanam wm lo mvdaq yin jiqkum-jiqlum nam hvb 
nyinum. Ho mwwg kvsil ator doognam mam cengmanum. 

10Ho Delila Samsonnvn benum, “Kaato, no ngam vm mvvl hoo paca dvb mvpa 
ku. Nam hoggub jaq roqtu nyotayin anya mwwpa gvdwl ngam betam tvb.” 

11Hoo mwv mwnwn benum, “Bulv ngam nitbo svxa ata go raqb nyiloqkam, ho 
ngo laanyi maab hoo nyi nyiisam hvb nyitayin.” 

12Hoqgab Delila nitbo svxa ata go naalayil hoq lvgab mwam raqnum hoo mwam 
benum, “Samson, Palistan tulungv hoodu do!” Hoo asaq pwqlw ho nyega ata go 
toosil dooiya mvnum. Hvbmabde mwv svxangam tan hvb mwwg alaqkv 
puriqnum. 

13Ho Delila Samsonnvn benum, “Sija godab no ngam vm mvvl hoo paca dvb 
mvpa ku. Betam tvb nam hoggub nyil roqtu nyotayin.” Hoo mwv mwnwn benum, 
No ngoqg dumpo dum sam kvn go kwqg dvl wswq lvgab hiqtu tvl hoo ham 
vcjaqb rubtinl silo lvgab xubtin baloqkam, ho ngo laanyi maab hoo nyi nyiisam 
hvb nyitayin.” 

14Ho hwdlo mwv yubngaq yikho, Delila mwwg dumpo dum mam pvvkwq kvn 
go kwqtwl hoo ham wsw lvgab rwwtul apnum. Hoo mwn hoq tulu ham vcjaqb 
silo lvgab taqtinl apnum hoo mwam benum, “Samson, Palistan tulungv hoodu 
do!” Hvbmabde mwwg yubnam hoqgv mwv gorabnum hoo silongam la rubtinl 
apnanam, hoo wswqkam pusuql wgnum. 

15Hoo mwn mwam benum, “Hoggub no bela dvn, ‘ngo nam aby dvn,’ hwdlo noqg 
hangv ngoqg lvgab dooma tvl? No ngam loum go pacab mvpa ku, hoo no ngam 
noqg koibo ator doognam mam bekin kuma.” 

16Hoo hwdlo mwn mwam aal-aiyib beteq tiqtwl mwam beikun, mwwg yvjv 
mwwdwq sita kunum. 

17Hoo mwv mwnwn mwwg hvvjw hoqgv betaml hoo mwnwn benum, “Ngoqg 
dumpo dum mam nywywngam yoqciq reqka maapwn, hoggab ngoqg annwg 
kepo hoqgv Pwnbo gab Najiraitwb nyinum. Ngoqg dum mam reqk baloqkam, ho 

ngoqg atorv ngam wleq tayin, hoo ngo laanyi maab hoo nyi nyiisam hvb 
nyitayin.” 

18Hwdlo mwwg hvvjw hoqgv betamnam mam Delila tapa yukun, mwn Palistan 
tulug bir atam pui bilwql goql begamv, “Lokta haato, hoggab mwwg hvvjw hoqgv 
mwv ngam betam paku.” Ho Palistan tulug bir atv mwnwg dookub haanum hoo 
bulug alaqho twngkam bwwlwq jinum. 

19Mwn mwam mwnwg xarpo ho yubdub mvnum. Hoo mwn nyi ak goqanum hoo 
mwwg dumpo dum mam pvvbw kvn go hiqnam mam reqxa mvnum. Ho mwn 
mwam hentwr hemin mvnum, hoo mwwg atorv mwam wleq kunum. 

20Hoo mwn benum, “Samson, Palistan tulungv hoodu do!” Hoo mwwg yubk 
hoqgv mwv huurabnum hoo benum, “Otuq moodho nyinam hvb ngo hoggub 
wnam hvb wtayin hoo ngo atv mwpy sutayin.” Hvbmabde At Sw mwam wleq 
kunam mam mwv cengk maanum. 

21Hoo Palistan tulungv mwam nootu kunum hoo mwwg vnyiqkam harlin xaatwl 
hoo mwam Gaja ho boolnum hoo mwam tama gai lvgab roqtunum. Hoo pvtwq 
uraho mwam dux hunam bonam nyim kunum. 

22Hvbmabde dum mam reqxo kokw so, mwwg dumpo dumv meeg hwrlin 
kunum. 

Samson Siknam 

23Palistan tulug bir at tulungv hookuml bulug pwnbo Dagonnvn koibo pwr aky 
jil hoo hwnyir-hvmarl, hoo bulv benum, “Ngulug pwnbov ngulug ceebio 
Samsonnvn ngulug alaq si jilwq paku.” 

24Hoo hwdlo nyiilungv mwam kaapa yin, bulug pwnboam bulv paqnum. Hoggab 
bulv benum, “Ngulug pwnbov ngulug ceebiongam ngulug alaq si jilwq paku, 
ngulug gvdangam mucu-mviya boam, ho hiyv ngulug nyiam naleqgo mengnum.” 

25Hoo hwdlo bulug hangv hemp yin, bulv benum, “Samsonnvn goqlin to, ho mwv 
ngulam nyinyir-nyimar jitayin.” Ho bulv Samsonnvn pvtwq hoqgv goqlinum, 
hoo mwv bulam nyinyir-nyimar jinum. Bulv mwam swwrw dvvnyig pengko ho 
daqnum. 

26Hoo Samson mwam nootu bo yaapangam benum, “Ngam nam swwrw nootu 
mvdwb jitbv, ho ngo hoqho yiigw tvl daqta yin.” 

27Ho namho nyega ngvla nyemv bwrtvl doonum. Palistan tulug bir at mwlwngv 
hoqho doonum, hoo nam aoho nyem-nyegab nyiingv 3,000 go Samsonwg 
nyinyir-nyimarnam mam kaal doonum. 

28Ho Samson At Swn dvgoql benum, “Pwnbo At Swa, ngam anya mwwpa tvb hoo 
ngam anya mwwpal soq lvkin arro so ator jitwbv, Pwnboa, ho ngoqg vnyiq 
nyiqnyi gab Palistan tulu sam kwly naape kun pv.” 

29Hoo Samson nammam dvqgw bo lvpa raag swwrw dvvnyiam vcjaqb 
gvbwnum, hoo mwwg gv viyam mwv hoqho yiigwnum, mwwg lvqbwq alaqkv 
swwrw daagwn hoo laqc alaqkv swwrw daagwn gvbwnum. 

30Hoo Samson benum, “Palistan tulungam ngo sig mvt kubv.” Ho mwwg ator 
mwlw hoqgv mwv pvxwnum, hoo nammv gaml kunv bir at tulungam la nam 
uraho doonbo nyiilu mwlwngam gamtin kunum. Ho mwwg sid moodho nyi sig 
kunamv mwwg swwl dooi yikho mengnam mam koi yaaknum. 

31Ho mwwg vbw-borv la mwwg imiq nyi mwlwngv iknv hoo mwwg svmangam 
naala yukul hoo mwam baqca kunum hoo Jora gvla Estaol pengkog mwwg ab 
Manoag nyubuho mwam liiknum. Mwv Israelam vnyw camnyi gob nyegam pal 
doognum. 

Nyegam 17 

Maika la Lebi Nyi 

1Iprayimg diisw gvdaho nyi ak doonum, hiyvg eminv Maika. 

2Hoo mwwg annam mwv benum, “Hwdlo noqg hoqgv 1,100 rup vjwr ram 
naaiyikho, no hoq pagoq gab beenum, hoo ham ngoqg nyuru taga so benum, 
kaato, hoq rup hv ngoqg lvgab si doodo; ngo ham naanum.” Hoo mwwg annv 
benum, “At Swg ngoqg ko tuupam lvqc cignvka.” 

3Hoo mwv 1,100 rup vjwr ram mwwg annam jikur kunum. Hoo mwwg annv 
benum, “Ngoqg ko tuup gab, ngoqg alaq soqgv ngo rup sam At Swn darxaqnum, 
svvda guss ak la yoqdwr guss ak mvn mvdwb. Hoqgab sija ngo nam sam jikur 
gvi kun.” 

4Hoqgab hwdlo mwv twngkam mwwg annam jikur yukun, mwwg annv 200 go 
rup vjwr ram naanum hoqham rup yip pwnboam jinum, ho ham hiyv svvda guss 
ak la yoqdwr guss ak mvnum. Hoo hoqhv Maikag namho doonum. 

5Hoo soq nyi Maika si yugw ak doonum, hoo mwv nyub gab kamt vjam la nam 
gab pwnbo tulungam mvnum, hoo mwwg ko tuup tulu hoqgv akwn nyub swwm 
dvb xuqlin kunum. 

6Hoq moodho Israelho lvpw at doomanum. Nyiicwr-cwrxiv atwg vnyiq kvvlwq 
kob nyinum. 

7Juda gvdag Betleham ho doonbo Judag imiq hoqgv nyi yaapa ak doonum, mwv 
Lebi nyi akv, hoo mwv hoqho nyiogy giabov. 

8Hoo nyi ak hv Juda gvdag Betleham hoqgv nyiogy wnv nyook meegaqnum. Hoo 
mwv nyiogy wnv Iprayimg diisw gvda Maikag namho haanum. 

9Hoo Maika mwam benum, “No hogloqkv haai yin?” Hoo mwv mwam birwqnum, 
“Ngo Juda gvdag Betlehamg Lebi nyiingv, hoo ngo nyook meegaql nyiogy wdu 
dvn.” 

10Hoo Maika mwam benum, “Ngoqg lvgab dooba to, hoo ngoqg ab bvla nyubwb 
nyitbv, hoo ngo nam vnywngam rup vjwr camg la vj koosam hoo noqg dvs-
twwsam jitayin.” Hoo Lebi nyi akv hoqb haanum. 

11Hoo nyi lvgab dooba dvb Lebi nyi akv xumt kunum, hoo yaapa ak hv mwwg ko 
tuup akgon hvb nyinum. 

12Hoo Maika Lebi nyi ham darxaql xuqlinum, hoo yaapa ak hv mwwg nyubwb 
nyiknum, hoo Maikag namho doonum. 

13Ho Maika benum, “Ngo sija cengdo At Sw ngam swwm-geem dvb jitayin, 
hoggab Lebi nyi akv ngoqg nyub gob nyipa kun.” 

Nyegam 18 

Dan Nyi Tulungv Lebi Nyiingam la Murtiam Naanam 

1Hoq moodho Israel ho lvpw at doomanum. Hoo hoq moodho Danwg nyob 
nyiilungv doogw ko gvda meegaqnum, hoggab hoq mood namgub bulam 
Israelwg pengko hoqgv gvda otungam jima tanum. 

2Hoqgab Danwg nyiilungv bulug nyob hoqgv nyi pwbw bo ang go Jora la Estaol 
hoqgv gvdangam mvqky-maqlam mvl hoo gvqyiql kaam dvb nyi kanamnum. 
Hoo bulv bulam benum, “Gvdangam wgdvl gvqyiql kaata.” Hoo bulv Iprayimg 
diisw gvdag Maikag namho haanum, hoo hoqho bulv doonum. 

3Hwdlo bulv Maikag namho dooyikho, bulv yaapa Lebi nyi agam yalam tacinum. 
Hoo bulv mwwg dookub haanv hoo mwam benum, “Nam so hiyv boanum? No 
soq nyook so hoggv mudu dvn? Hoggv no so nyis nyidu dvn?” 

4Hoo mwv bulam benum, “Soq sib Maika ngoqg lvgab nyiknum: mwv ngam ree 
goqpa ku, hoo ngo mwwg nyub gob nyipa kun.” 

5Hoo bulv mwam benum, “Ngulug soq nyiody boonam si niqtuq lengyin dvn 
yaabdw, Pwnbog mwwlwqkam tox kvka tvb.” 

6Hoo nyubv bulam benum, “Swrsob wn ka. Nulug nyiody boonam mam At Sw 
kaal doodo.” 

7Ho nyi ang hv wknv hoo Laisho haaknum hoo hoqho doonbo nyiilungam 
kaanum, ho Sidon nyi tulungv cooikab doonam hvb, bulv bos haai maab doonum, 
hoo mwum dvb nyimanum, hog akkam swcw soqgv pvhwq maanum hoo 
naleqgo gumn-ran doognum, hoo bulv Sidon nyiilungam alyab doonum hoo nyi 
asaq lvgab hog akkam lvqry-laqso mvl doomanum. 

8Hoo hwdlo bulv bulug vbw-bor tulu dook Jora la Estaol ho hookur yukho, bulug 
vbw-bor tulungv bulam benum, “Hoggv nulv pui baqtam tadwn?” 

9Bulv benum, “Gorabto, hoo ngulv bulam ceeko taaj, hoggab ngulv gvdangam 
kaape kun, hoo kaato, gvdangv aljaq deen. Hoo nulv hog akkam nyiram yv? 
Gvdangam haal otu naadwb nyinyiaq bviyaqb nyidu maabv. 

10Hwdlo nulv wda kalam, nulv nyi mwum maab nyinbo nyiilug dook ho haatayin. 
Gvdangv koi jaqden, hoggab Pwnbov ham nulug alaqho gvqlwq pakun, swcw 
soqg doonbo hog luucw-luutv nyook ho pvhwq maab doodwn.” 

11Hoqgab Danwg nyob hoqgv nyi 600 go nyob panbov nyob pananam mwx-
mvaq layil Jora la Estaol hoqgv lengnum, 

12hoo caanv Juda gvdag Kiriat-jearim ho svmcw mvl doonum. Hoqgab soolo 
godab hoq nyookam ham Mahane-dan hvl bedwn; kaato, hoqhv Kiriat-jearim 
dou-haaga ho doodwn. 

13Hoo bulv wknv Iprayimg diisw gvdag Maika namho haanum. 

14Ho Lais gvdangam mvqky-maqlam mvnbo nyi ang hv bulug vbw-bor tulungam 
benum, “Soq nam tulu so nyub lolup vjv, nam hoqg pwnbo tulungv, svvda ak la 
yoqdwr guss ak mvnamv doodwn hvl nulv cengs i? Hoqgab sija nulv ham 
mwwka to hoggv nyitayin.” 

15Hoo bulv hoqb ajib wknv Maikag namho doonbo Lebi nyi yaapa dook nammwb 
haanum, hoo mwam mwwg al-korwb doonam mam toxnum. 

16Ho Danwg nyob hoqgv nyi 600 go nyob panbov nyob pananam baqtwl haagag 
toggoqho daqnum. 

17Hoo hwdlo nyub ak hv haagag toggoqho nyob patab haanbo nyi 600 ham agam 
goodu yin, mvqky-maqlam mvnbo nyi ang hv nam urab haanv hoo svvda guss 
sam, nyub lolup pam, nam hoqg pwnbo tulungam, hoo yoqdwr guss sam 
naanum. 

18Hoo hwdlo soq nyi tulu si Maika nam urab haal hoo svvda guss sam, nyub lolup 
pam, nam hoqg pwnbo tulungam, hoo yoqdwr guss sam naaikam, nyub ak hv 
bulam benum, “Hoggv nulv nyidu dvn i?” 

19Hoo bulv mwam benum, “Cooikab dooto; noqg alaqkv noqg agam mam 
momtum to hoo ngulug lvgab haat hoo ngulug ab bvla nyubwb nyito. Nyi akin 
namho nyub swwnamv alyad nvi yv, ma Israelwg nyob akwg pengko ho nyub 
swwnamv alyad nvi yv?” 

20Hoo nyub hoqg hangv hempnum. Mwv nyub lolup pam hoo nam hoqg pwnbo 
tulungam hoo svvda guss sam naanum hoo nyiilu lvgab wmin gvnum. 

21Hoqgab bulv ko anyo tulungam la tuun-meengam hoo dupum-dvrab pam vlwq 
tvl bulug otuqb wco mvknum. 

22Hwdlo bulv Maikag nam hoqgv vigo aadob wikuk ho, Maikag namho doonbo 
nyi tulungam goqlayil, hoo bulv Danwg nyiilungam ruqtinum. 

23Hoo bulv Danwg nyiilungam sogoql benum, ho bulv tobkurnv Maikanvn 
benum, “Hognvk pagoq go, no soq nyi tulu sam boolayil so haai yin?” 

24Hoo mwv benum, “Nulv ngoqg mvnam pwnbo tulungam la nyub naapa, hoo 
wleq paku, hoo hoggv ngoqg lvgab dood ku? Hvnyiloqkam nulv ngam hoggub 
tox dvn, ‘Hognvk pagoq go?” 

25Hoo Danwg nyiilungv mwam benum, “Noqg agam yalam ngulam tapa 
mvmabv, hvbmaba loqkam hang lengn bo nyiv noqg aoho haata do, hoo noqg 
swwgam la ngoqg imiq dvparag swwgam yuupaq gvta do.” 

26Ho Danwg nyiilungv bulug lamtab wknum. Hoo hwdlo Maika mwam ator 
yaadwb bulam mwv kaapa yin, ho mwwg nammwb mwv tobkurl wkur kunum. 

27Hvbmabde Danwg nyiilungv Maika hognvkv mvnum ham bulv naal wg kunum, 
hoo mwwg nyubam kam bool wg kunum, hoo bulv cooikab la mwum maanbo 
nyiilug dook Lais ho haanum, hoo bulam lyoqr orioq hoqgv mengnum hoo 
bopam mam wmv tolwqnum. 

28Hoo bulam nyi akkam ywwlin bo doomanum hoggab Sidon hoqgv vigo 
aadonum, hoo bulv nyi asaqkam lvqry-laqso akkam doomanum. Hoqhv Bet-
rehob lywpa ho nyinum. Ho bulv bopam mam mvdar tvl hoqho doonum. 

29Hoo bulv bopam mam Dan hvl emin kunum, Israelnvn ko bwwjnum, bulug ab 
Danwg eminho mingnum; hvbmabde bopam hoqg otuq eminv Lais hvl 
mingnum. 

30Hoo Danwg nyiilungv svvda guss sam bul atgab mvp kunum, hoo Mojesg ko 
tuup Gersomwg ko tuup Jonatan la mwwg ko tuup tulungv Danwg nyob tulug 
nyub gob nyiknum, ho gvdangam nyumwb boonam aal xaqb bulv doonum. 

31Hoqgab hog hwdgo Pwnbog namlongv Silo ho doonum hwd kalam go, Maikag 
svvda guss mvnam mam bulv doom dvb mvl apnum. 

Nyegam 19 

Lebi Nyi Ak la Mwwg Xwwbaq Nywxw 

1Hoq moodho Israel ho lvpw at doomanum, ho Lebi nyi ak Iprayimg diisw gvda 
nampam ura jaq hoqgv mwwg atgab xwwbaq nywxw ak Judag Betleham hoqgv 
naanum. 

2Hoo mwwg xwwbaq nywxw hv mwam dengkib nyijmanum, hoo mwn mwwg 
hoqgv mwnwg ab nam Judag Betlehamg wkur kunum, hoo hoqho pool bvrpy 
gob doonum. 

3Ho mwnwg nyolv mwnwn maanyoql nammwb bookur dukub mwnwg kokwb 
wmin gvnum. Mwwg nyera ngvla svdam ata go mwwg lvgab wba kunum. Hoo 
mwn mwam mwnwg ab namho boolwq kunum. Hoo hwdlo nyem hoqg abv 
mwam kaapa yin, ho mwv hempwl mwam kvvrwqtab haanum. 

4Hoo nyem hoqg ab, mwwg at akv mwam doonu dvb jinum, hoo mwwg lvgab 
mwv aal loum go doonum. Ho bulv dvl-twwl hoo aiyam ho yubnum. 

5Hoo loopy deen aalho bulv ar komc gorabnv hoo mwv wdkub mwx-mvaqnum, 
hvbmabde nyem hoqg abv mwwg maqb akam benum, “Dwjwl ator dvb dvs-
twwsam dvpe-twwpe kul, hoq kokwb no wt ku.” 

6Hoqgab vnyiv dootwl lvkin gob dvl-twwl doonum. Hoo nyem abv mwam 
benum, “Anya mwwpa gvdwl soi yupe, hoo noqg hangam hwnyir-hvmar mvto.” 

7Hoo hwdlo nyi akv wdkub nyiyin, ho ai yubg ta yupek hvl, mwwg at akv mwam 
hvraqb benum. 

8Hoo loong deen aalho ar komc gorab layil wdkub nyinum. Hoo nyem hoqg abv 
benum, “Dwjwl ator dvb dvs-twwsam dvpe-twwpe, hoo meeg aal namgub kaaya 
to.” Ho bunyiv lvkin gob dvl doonum. 

9Hoo hwdlo mwv la mwwg xwwbaq nywxwngv hoo mwwg nyera tulungv wrab 
dvb nyiyi kam, mwwg at, nyem hoqg abv, mwam benum, “Kaato, aalv wiyuml 
ariyum tadku. Hoqgab anya mwwpa gvdwl soi ta doope hvl benum. Kaato, aalv 
wiyum paku. So doonu pe hoo noqg hangam hwnyir-hvmar mvto, hoo aaram 
mam komcib gorab gvdkul no nyiody bool noqg nammwb wnku.” 

10Hvbmabde nyi ak hv hoq aiho doonu kumanum. Hoqgab mwv gorab kunv 
hoqgv wrab kunum hoo Jebus (hoqhv, Jerusalem) taqcgon ho hvvc kunum. 
Dupum-dvrab baqnbo svdam tulu ngvla mwwg xwwbaq nywxwngv mwwg 
lvgab wnum. 

11Hwdlo bulv Jebus ogum ho haaikun, aalv wnya svtwqb nyiknum, hoo nyerangv 
mwwg atam benum, “Kuj ngulv Jebus nyi tulug bopam taqcib haagdvl soi alo 
yubtaj.” 

12Hoo mwwg at mwam benum, “Ngulv nyoodo nyi tulug bopam taqcib wma 
buju, hoqgab bulv Israelwg nyiilu ma, hvbmabde ngulv Gibea yaab wnuj.” 

13Hoo mwv mwwg yaapa nyi ham benum, “Kuj ngulv Gibea maalo Rama nyook 
ak gon yaab soi doonu taab wnuj.” 

14Hoqgab bulv wtw-kwlwl hoo bulam lamtab wknum. Hoo Benjamin gvdag 
Gibea ogum ho doonyiv bulam hoop kunum, 

15hoo bulv Gibea lamtab haanbob haamin gvnv hoq aiho Gibea ho yubtab 
haanum. Hoo mwv pamda urab haanv bopamg deela ho doonunum, hoqho 
bulam nyi akkam mwwg nam urab aiho haal dootwk hvl boomanum. 

16Hoo kaato, ariyum nyekam ak mwwg rongo hoqgv bon nyipe kul hoodul 
doonum. Nyi ak hv Iprayimg diisw gvda hoqg nyiv, hoo mwv Gibea ho nyiogy 
haal dook bov. Hoq nyook hv Benjamin nyi tulug gvdangv. 

17Hoo mwwg vnyiqkv piorabl kaanamv nyoyw wnbo tulungv bopamg deela ho 
doonam mam mwv kaapanum. Hoo nyekam akv benum, “Nulv hogloqb wdu 
dvn? hoo hogloqkv nulv haai yin?” 

18Hoo mwv mwam benum, “Ngulv Judag Betleham ham wpeq layil Iprayimg 
diisw gvdag nampam ura jaq hoqgv ngo haai yin. Ngo Judag Betlehamb wnum, 
hoo ngo At Swg nammwb wdu dvn, hvbmabde nyi akkam ngam mwwg nam urab 
haatwk hvl boomanum. 

19Ngulug svdam tulu gab ngulv am piil dvsam baqs pan, noqg nyera akwg lvgab 
wtw dvsam la ala twwsam ngoqg paqn gab hoo yaapa nyiilu gab baqs pan. 
Ngulug lvgab hog akkam pwwmab nyima.” 

20Hoo nyekam akv benum, “No swrso nvka; ngo noqg hog mwlwngam koocum 
tayin. Deela jaqho soi doomabv.” 

21Hoqgab mwam mwwg nam urab mwv boolwqnum hoo svdam tulungam dvs 
jinum. Hoo bulug all-alaqkam bulv hurs tvl, hoo dvk-twwknum. 

Gibeag Guunyi 

22Bulv hwnyir-hvmarl soodu-nyirdu yikho, kaato, bopamg dooxa bo nyi tulungv 
nammam gooyum tvl viyap pam jwwdinl benum. Hoo bulv nam at nyekam mam 
benum, “Noqg namho haanbo nyega akam soq boolin to, ho mwv hiyv ngulv 
cengyin do.” 

23Hoo nam at nyekamv lvvgwb lengnv hoo bulam benum, “Ma, ngoqg vbw-bor 
tulu, nyic-nyia nyimabv; soq nyi ak si ngoqg nam so nyiinwb haapa ku, soq almab 
nyinam sam nyimabv. 

24Kaato, soq si ngoqg mvvngam nyem la mwwg xwwbaq nywxwngv doodo. Ngo 
sija bulam boolin jitayin. Bulam hoggv nulv almab nyinw dvn hoo hoqgv nulv al 
mwwpa dvn ham bulug lvgab nyito, hvbmabde soq nyi lvgab soq nyic-nyia 
pagoq sam nyimabv.” 

25Hvbmabde nyi tulungv mwam tamanum. Hoqgab nyi ak hv mwwg xwwbaq 
nywxwngam nootu layil mwnwn bulug alaqho gvqlwqnum. Hoo bulv mwnwn 
tublil nyinum hoo ai hoqgv ar namgub mwnwn bej-beparl benum. Hoo ar dooko 
koar-komar yukho, bulv mwnwn wwm kunum. 

26Hoo ar yukho nyem akv haaknum hoo mwnwg at akwg dook, nyi akwg nam 
viyap ho geqp tvl huto namgub doonum. 

27Hoo mwnwg atv ar komc gorabnum, hoo hwdlo mwv nam hoqg viyap pam 
ciqkonum hoo mwwg lamtab wta kunum, hvbmabde kaato, hoqho mwwg 
xwwbaq nywxw hv, mwnwg alaqkam viyap yiigwngam giigab tvl karl doonum. 

28Mwv mwnwn benum, “Gorabto, kuj wn kuj.” Hvbmabde hog birwq kumanum. 
Ho mwv mwnwn svvda aoho jooca kunum, hoo nyi ak hv cao kunv hoo mwwg 
nammwb wknum. 

29Hoo hwdlo mwv mwwg namho hvvc yukun, mwv orioq daag naanum hoo 
mwwg xwwbaq nywxwg svmangam gvbw tvl camleq cinyi gob twqmwqnum, 
hoo mwnwg vdinam Israelwg dwrbu-dwrya mwlwb kanam kunum. 

30Hoo ham kaanbo mwlwngv benum, “Soq sib nywywngam nyika ma ho kaaka 
kama Israel nyiilungv Ijipt gvda hoqgv lengyik aal hoqgv soolo godab; sam 
mwwka to, tomswr-hony koto, hoo agam gooto.” 

Nyegam 20 

Benjamin Nyobam Israelwg Nyob Panam 

1Ho Israel nyiilungv lvvgwb lengnum, Dan hoqgv Beerseba namgub, Gilead gvda 
ngvkam haataqnum, hoo nyi mwlwngv Mijpa ho nyi akin hookum pan hvb At 
Swg dookho haanum. 

2Hoo Israelwg nyob nyiilu mwlwg peelo bo mwlwngv Pwnbog nyiilug 
hookumko ho bulv atv hookumnum, hoqho 400,000 go lyoqr orioq bwwtwl 
nyiingv lvpiab haanum. 

3(Israel nyiilungv Mijpa xaqb haanam Benjaminwg nyiilungv tapanum.) Hoo 
Israel nyiilungv benum, “Ngulam betam tvb, hoggub soq almab nyinam si 
nyinum?” 

4Hoo nyem mam mengn bo Lebi nyi nyol ak hv birwql hoo benum, “Ngo 
Benjamin gvdag Gibea ho hvvcnum, ngo la ngoqg xwwbaq nywxwngv ai hoqho 
dootab haanum. 

5Hoo Gibea nyigbo tulungv ngam ceekonum hoo aiho ngoqg nam yubgwngam 
ceekol gooyumnum. Bulv ngam mengtanum, hoo bulv ngoqg xwwbaq 
nywxwngam tublil nyinum, hoo mwn siknum. 

6Hoqgab ngo ngoqg xwwbaq nywxw svmangam naaknum hoo mwnwg gv 
apongam twqmwqnum hoo Israelwg otu naaknum gvda mwlwb hort kun, 
hoggab bulv bulum-kac dvb nyic nyiknum hoo Israel uraho vc loodab haaxaq 
dvb nyinum. 

7Kaato, Israel nyiilu nul, nul mwlwngv, nulug mwwnam mam tomswrto hoo so 
tomswr-hony to.” 

8Hoo nyiilu mwlwngv lvkin hvb daqrabnv begamv, “Ngulv akin gokam mwwg 
tombub wkram, hoo ngulv akin gokam mwwg nammwb wkur kuram. 

9Hvbmabde sija soq sib ngulv Gibeangam mvtayin: ngulv tak cingdvl hoqham 
ceeko tayin, 

10hoo lwwg hoqgv nyi wyw go Israelwg nyob mwlw hoqgv naatayin, hoo lwwyw 
hoqgv lwwg, hoo lwwyw camg hoqgv lwwyw nyiilug dvs-twws gab naatayin, ho 
hwdlo bulv haaikam bulv Benjaminwg Gibeangam kwly daqtayin, hoggab bulv 
Israel uraho nyic loodangam nyipa ku.” 

11Hoqgab Israelwg nyi mwlwngv nyi akin hvb hookuml bopam mam ceekonum. 

12Hoo Israelwg nyob hoq nyi mwlwngv nyi kanaml Benjaminwg nyobam pui 
bemwl begamv, Hognvk almanv jaq soq sib nulug pengko ho nyipa kun? 

13Hoqgab sija Gibea ura hoqg dooxa bo nyi tulu ham jilin to, ho ngulv bulam 
sidwb meng tayin hoo almanam Israel soqgv mvpaq tayin.” Hvbmabde Benjamin 
nyi tulungv bulug vbw-bor tulu, Israel nyiilug benam mam tamanum. 

14Ho Benjaminwg nyiilungv lvkin gob bopam hoqgv Gibeab hookumnv Israel 
nyiilungam ceekol nyob patab lengnum. 

15Hoo Benjaminwg nyiilungv hoq aalho bulug bopam hoqgv lyoqr orioq bwwn 
bov 26,000 go goqlinum, hoq lvgab Gibea hoqgv nyiv 700 go daalin kunum. 

16Mwlwg pengko hoqgv laqcib nyinbo nyiv 700 go daalin kunum; nyiicwr-cwrxiv 
dum sookin namkam abxaq maab swwxw-lvqmin ablaq bov. 

17Hoo Benjaminnvn apaqtvl Israel nyiingv 400,000 gob lyoqr orioq bwwn bov 
nyiknum; soq mwlw nyi tulu si nyob paky kunbov. 

18Israel nyiilungv gorabnum hoo Betelwb caanum hoo Pwnbon toxnum, “Hiyv 
ngul gab otuqcob Benjaminwg nyiilungam caal nyob paco tayin?” Hoo At Sw 
benum, Judangv otuqb wco tayin.” 

19Ho Israel nyiilungv ar gorab layil wnv Gibeangam ceekol svmcw mvl doonum. 

20Hoo Israel nyiilungv Benjaminnvn ceekol nyob patab lengnum, hoo Israel 
nyiilungv bulam ceeko kolol nyob patab Gibea ho haanum. 

21Benjaminwg nyiilungv Gibea ho lingrwqnv hoq aalho Israel nyi tulungam 
22,000 go mengnum. 

22Hvbmabde Israel nyiilungv haakamnum, hoo otuq aalho nyob pak nyook ho 
lokta daqal nyob padwb mvnum. 

23Hoo Israel nyiilungv caanv At Swg agaho ariyum namgub bulv xabnum. Hoo 
bulv At Swn toxnum, “Ngulug vbw-bor, Benjaminwg nyiilu sam ngulv lokta 
wgdvl nyob paiyin dvi yv?” Hoo At Sw benum, “Wgdvl bulam nyob pata.” 

24Hoqgab aal loonyi deen so Israel nyiilungv Benjaminwg nyiilu ogum ceeko 
taab haanum. 

25Hoo aal loonyi deen so Gibea hoqgv Benjamin nyiingv bulam nyob pvrwqnum, 
hoo Israel nyi tulungam 18,000 go mengnum. Soq nyi mengnam mwlw si lyoqr 
orioq bwwn bov. 

26Ho Israel nyiilu mwlw ngvla sipai mwlwngv Betelwb caabnv xabnum. Bulv At 
Swg agaho dvma-twwmab vrr rwl ariyum namgub doonum, hoo bulv boyuqnam 
akiam la swrso akiam At Swg agaho jinum. 

27Hoo Israel nyiilungv At Swn toxnum (hoggab hoq moodho Pwnbog pvvb 
uddumv hoqho doonum, 

28hoo Aaron gv ko tuup Eleajar, ho Eleajarwg ko tuup Pinehas hoq moodho pvvb 
uddum agaho bon nyil doonum), begamv, “Ngulug vbw-bor tulu, Benjaminwg 
nyi tulungam ngulv lokta wgdvl nyob pat yv, ma ngulv apaq tai nvi yv?” Hoo At 
Sw benum, “Caan, hoggab aaram mam ngo bulam nulug alaqho jilwq tayin.” 

29Hoqgab Israel nyiilungv Gibeangam tooiyuml doonum. 

30Hoo aal loum deen ho Israel nyiilungv Benjaminwg nyiilungam otuqho hoggub 
nyob panam hvb hvraqb nyob patab caanum. 

31Hoo Benjaminwg nyiilungv nyiilungam ceekol nyob pvrwq taab bopam hoqgv 
lengnum. Hoo otuq mood hoq nyinam hvb bulv nyiilungam mengnum hoo nyi 
tuugin lamta paada tuluho mengnum, ho dvpar gon hv Betelwb wnum hoo dvpar 
asaq gon hv Gibeab wnum, hoo Israel nyi cammumv deela ho kaadar pvla dvb 
wnum. 

32Hoo Benjaminwg nyiilungv benum, “Otuq moodho hoggub bulv ngulam 
hwwiyumnam hvbkalam nyipa ku.” Hvbmabde Israel nyiilungv benum, “Kuj i 
ngulv ketuj hoo bulam bopam hoqgv lamta paada tulug aadob booxartuj.” 

33Hoo Israel nyi mwlwngv bulug dook nyook hoqgv kedwn hvb nyinv wkurnum 
hoo bulv Baal-tamarho lokta hookumnum, hoo Israel nyi tulungv Maare-geba ho 
tooiyal doon bov nyebia jaqb bulug dook hoqgv xarlinum. 

34Hoo Israel mwlw hoqgv daalin kunam nyi 10,000 go Gibea ho nyob pvrwqnum, 
hoo nyobv vc loodab pvgwq minsnum, hvbmabde Benjamin nyi tulungv bulam 
ciqcaq-bviyaq dvb gooyum pakbo hvl cengmanum. 

35Hoo At Sw Benjaminnvn Israel agaho mviyanum, hoo Israel nyiilungv bulam 
hoq aalho 25,100 go Benjaminwg nyiingam mengnum. Soq mengnam nyi mwlw 
si lyoqr orioq bwwn bov. 



511 

 

 
Nyishi 

© 2016 Bible society of India. 
 

 
 

 

36Hoqgab Benjaminwg nyiilungv bulam mviya pakbo hvl kaaknum. Israel nyi 
tulungv Benjaminnvn pagoq ak jinum, hoggab Israel nyiilungv Gibeangam 
ceekol nyob pam dvb tooiya bo tulungam mwwgwnum. 

37Ho tooiya bo nyi tuluhv nyebia jaqb Gibeangam nyob patab xarnum; tooiya bo 
nyi tuluhv bopam urab haanv nyi mwlwngam lyoqr orioq hoqgv mengnum. 

38Sija tooiya bo Israel nyi tulu ngvla mvqlw yaan Israel nyi tulug pengko ho 
kaacin dvb hog ak muxnum, hv hvbaloqkam hwdlo bopam hoqgv wm mwkv 
muqya apob juuca yukun 

39ho Israelwg mvqlw yaan nyi tulungv tobkurl nyobam pvrwq tayin. Hoq 
moodho Benjaminv Israelwg nyi cammum gob meng rabnum. Bulv benum, 
“Otuq nyob panam hvb bulam ngulv hoggub nyijaqkam mviya tayin.” 

40Hvbmabde hwdlo bopam hoqgv wm mwkv piuar tiqnam hvb kaacin dvb juuca 
yukun, Benjamin nyi tulungv langkwb kookurl kaapanum, hoo kaato, bopam 
bumpw hoqgv wm mwk doa aob juuca kunum. 

41Ho Israel nyiilungv tobkurl kunum, hoo Benjaminwg nyi tulungv hang 
hoxanum, hoggab bulug ciqcaq-bviyaqkv hvvnwq pakbo hvl bulv cengknum. 

42Hoqgab bulv Israel nyi tulug aga hoqgv tobkurl deexa-rara gvda daiyab kenum, 
hvbmabde bulam nyob panbov ruqtin kunum. Hoo bopam tulu hoqgv haakbo 
tulungv bulam bulug pengko ho twryumnum. 

43Diis-paapho doonbo Benjamin nyiilungam bulv bulam ruqmin gvl hoo bulam 
Noha hoqgv menglayil Gibeag dou-caga taqc namgub mengnum. 

44Benjaminwg nyiingam camleq piin lwwyw go mengknum, hoq nyi tuluhv nyob 
pvxbo nyiv. 

45Hoo bulv tobkurnv deexa-rarab Rimmonwg lwwtaqb kenum. Lamta paada 
tuluho lwwyw ang go nyiingam mengknum. Hoo bulv bulam ruqtin jin-jinl 
ruqknv Gidom namgub ruqnum, hoo 2,000 vnyi go nyiingam mengknum. 

46Hoqgab lyoqr orioq bwwn bo Benjamin nyiingam hoq aalho 25,000 go 
mengnum, hoq mengnam nyi tuluhv nyob pvx bo nyiv. 

47Hvbmabde nyi 600 go kikur banv deexa-rara Rimmonwg lwwtaqb kenum hoo 
pool bvrpy go Rimmon lwwtaqho doonum. 

48Hoo Israel nyiilungv Benjaminwg nyiilungam ceekol hoo bulam lyoqr orioq 
hoqgv bopam mam, nyi tulungam hoo tuun-mee kaapanam mwlwngam 
mengnum. Hoo bulug kaapanam bopam mwlwngam bulv wm tolwqnum. 

Nyegam 21 

Benjamin Nyob gab Nywxw Tulungam Jinam 

1Sija Israel nyi tulungv Mijpa ho dingr kunum, “Ngulv akin gokam ngulug ko 
nyem mam Benjamin nyobam nyem jikram.” 

2Hoo nyiilungv Betel ho haanum hoo ariyum namgub Pwnbog agaho doonum, 
hoo bulv vcjaqb mwwdwql hoo sogoql xabnum. 

3Hoo bulv benum, “Israelwg Pwnbo At Swa, hoggub soq si Israel so nyipa kun, 
ho soolo Israel ho nyob akwn dook ma?” 

4Hoo aal loogwn so nyiilungv ar komcib gorab layil hoqho yugw ak mvnum hoo 
boyuqnam akiam la swrso aky tulungam jinum. 

5Hoo Israel nyiilungv benum, “Israelwg nyob tulu hoqgv hogloq nyobv At Swg 
dookumko ho caamanum?” Hoggab hiyv At Swg dookub Mijpa ho caama bo gab 
bulv mwwg pagoq gab vc loodab dingl begamv, “Mwv hoggub nyijaqkam sidwb 
nyitayin.” 

6Hoo Israel nyiilungv bulug vbw-bor Benjamin gab hang biil aya mwwpal hoo 
benum, “Soq aal soqgv Israel nyob hoolu hoqgv nyob akwn dookram. 

7Mengro nam nyi tulug nywxw tulu sam, ngulv hoggub mvk buiyu, hoggab bulam 
ngulug nyem ko tulungam bulug nywxwb jima dvb hvl ngulv At Swn dingr 
peekun?” 

8Hoo bulv benum, “At Sw dookub Mijpa ho caaiyikho Israelwg nyob hoqgv hiyvg 
nyobv caamanum?” Hoo kaato, Jabes-gilead svmcw hoqgv nyi akkam hoq 
dookumko ho haamanum. 

9Hoggab hwdlo nyiilungam emin goqka yukho, kaato, Jabes-gilead ho doonbo 
nyi akkam hoqho doomanum. 

10Hoqgab dookum ho haakam kvmtwrbo nyi dvparv 12,000 go gaml jil 
kanamnum, “Wgdvl Jabes-gilead ho doonbo nyi tulungam lyoqr orioq hoqgv 
mengta; nyem dvnam kam hoo ko anyongam kam mengta. 

11Soq sib nulv nyitayin: nyega vxiam hoo nyem mvvngam maanbo vxiam nulv 
mingtwr tayin.” 

12Hoo bulv Jabes-gilead hoqgv nyem mvvngam mam 400 go nyega doog 
maadanam mam kaapanum, hoo bulv bulam Kanaan gvdag Silo ho boanum. 

13Ho nyi dvparv Rimmonwg lwwtaqho doonbo Benjaminwg nyi tulungam swrso 
puiyam benum. 

14Hoo Benjamin hoq moodho wkur kunum. Hoo bulam bulv Jabes-gilead hoqgv 
nyiitwr boolinam nyem tulungam nywxw jiknum, hvbmabde hoqg tuluhv bul 
gab pwwmanum. 

15Hoo nyiilungv Benjamin nyiam hang biil aya mwwpanum hoggab At Sw 
Israelwg nyob tulungam yaqpia mvknum. 

16Ho nyi dvpar hoqg nyi axa tulungv benum, “Nywxw mengronam tulu gab 
hoggub ngulv mvka kub yu, hoggab Benjaminwg nyem tulungam twryum paku?” 

17Hoo bulv benum, “Benjamin hoqgv mengonam nyi hoqgv hoggub nyijaqkam 
hosiq swwlin dvb nyipa, ho Israel nyob hoqgv nyob akwn twryum mvma buj. 

18Hvbsujaqkam ngulv bulug nywxwb ngulug ko nyem mam jinyi ram.” Hoggab 
Israel nyiilungv dingr kunum, “Benjamin nyiam nyem jinbov beenam gob 
nyitayin.” 

19Hoqgab bulv benum, “Kaato, vnywngam At Swg xilo soonamv Silo ho doodwn, 
hoqhv Betelwg nyoodum daiyaho nyidwn, ho hv dou-cagag lamta paadag Betel 
hoqgv Sekem, hoo Lebonag nyooko daiya namgub nyidwn.” 

20Hoo bulv Benjaminwg nyiilungam gaml jil begamv, “Wgdvl roo boolu tol toosil 
doog dvl 

21hoo kaaya ta. Silog nyem ko tulungv noso sook ho soolinl lengyi nyiloqkam, ho 
roo boolu hoqgv nulv lengdvl nyiicwr-cwrxiv mwwg nywxwb Silog ko nyem 
tulungam selayil hoo Benjaminwg gvdab wto. 

22Hoo hwdlo bulug ab tulungv ho bulug vbw-bor tulungv ngulam sora baloqkam, 
ngulv bulam betayin, ‘Bulam anya jaqb jito, hoggab ngulv nyob pak hoqgv bul 
gab nywxw nvvj kuma, ho nulv kam bulam bul gab jima, hvb jinyi loqkam nulv 
sija nyimur bob nyid nvpv.’” 

23Hoo Benjaminwg nyiilungv bulam bilwqkob jaq, nyiicwr-cwrxiv noso soon bo 
nyem tulu hoqgv bulug nywxwb naaknum. Ho bulug otu dookub bulv wkur 
kunum hoo pamda tulungam mvdar tukul hoqho bulv dooknum. 

24Hoo Israel nyiilungv hoq moodho hoq hoqgv wleq kunum, nyiicwr-cwrxiv 
mwwg nyob bvla imiq dvparb wknum, hoo bulv hoq hoqgv at-atwg otu naak 
gvdab wkur kunum. 

25Hoq moodho Israel ho lvpw at doomanum. Nyiicwr-cwrxiv atwg vnyiq kvvlwq 
koob nyinum. 

Rut 

Rut 1 

Xwwmy Naomi 

1Nyegam tulungv pvvb mvl doog yuk aalho gvdaho dwr ak wnum, hoo Juda 
gvdag Betleham hoqgv nyi ak, mwv la mwwg nywxwngv hoo mwwg ko tuup 
vnyiv Moab gvdab nyiogy wnum. 

2Nyi hoqg eminv Elimelek hoo mwwg nywxw hoqg eminv Naomi, hoo mwwg ko 
tuup vnyig eminv Maxlon la Kilion. Bulv Juda gvdag Betlehamg Epratas nyiingv. 
Bulv Moab gvdab wknv hoo hoqho bulv dooknum. 

3Hvbmabde Elimelek, Naomig nyolv sileq kunum, hoo mwnwg ko tuup vnyiv 
mwnwg lvgab dootwq kunum. 

4Bulv Moab nyem hoqgv nywxw naanum; nyem akwn hoqg eminv Orpa hoo 
akwn hoqg eminv Rut. Bulv hoqho vnyw nywyw svqtwqb doonum, 

5hoo Maxlon la Kilion bunyi sinum, hoqgab dvn akam ko tuup vnyiv la mwnwg 
nyolv twrkub sileq kunum. 

Rutwg Naominvn Tumab Nyinam 

6Ho mwn mwnwg nyeexw vnyig lvgab Moab gvda hoqgv wkur dukub nyinum, 
hoggab mwn Moab rongo rwqtaq hoqgv At Sw mwwg nyi tulungam lvqc kunv 
bulam dvs-twwsam jipa ku hvl tapanum. 

7Hoqgab mwnwg nyeexw vnyig lvgab dook nyook hoqgv mwn wrab kunum, hoo 
bulv Juda gvdab wdkub lamta ho wdul doonum. 

8Hvbmabde Naomi mwnwg nyeexw vnyiam benum, “Nunyiv at-atwg annwg 
nammwb wkur nuku. At Sw nunyig lvgab anya jaqb lvqc gvnka, hoggab nunyiv 
sin boam la ngam anya jaqb kvvyw-tada paku. 

9At Sw nunyiam nunyig nyol namho swrsol doonu dvb kaapa mvg nvka!” Ho 
mwn bunyiam moopupnum, hoo bulv sogoql xabnum. 

10Hoo bunyiv mwnwn benum, “Ma, ngulv noqg lvgab noqg nyiilu dookub wkur 
ming tayin.” 

11Hvbmabde Naomi benum, “Ngoqg nyem ko vnyi, nunyiv wkur nuku; hoggab 
nunyiv ngoqg lvgab wmin gvtayin? Sija ngoqg kepo so ko tuupv doot laiyam 
nunyig nyolwb swwtayin? 

12Ngoqg nyem ko vnyi, nunyig lamtab wkur nuku, hoggab ngo vigo xox paku nyol 
ak boonyi kuram. Ngo mwwgwngv doodwn hvl ngo bel soi nyol ak naal hoo ko 
tuup atag doob nyiloqkam, 

13bulv akamb swwnam gob nulv kaaya bviyv? Hoqgab nulv lokta nyol naak ram 
yv? Ma, hvbma, ngoqg nyem ko vnyi, hoggab soq si ngam kacaq bviyaq dvb mvpa 
ku, nunyig pagoq gab At Swg alaqkv ngam ceeko dvb laqlin paku.” 

14Ho bulv lokta sogoql xabnum. Hoo Orpa mwnwg aiyam moopupnum, 
hvbmabde Rut mwnwn cegab tvl doonum. 

15Hoo mwn benum, “Kaato, noqg nyeexw ajinv mwnwg nyiilu la mwnwg pwnbo 
tulu dookub wkur nukba; noqg nyeexw ajin lvgab wkur nuku.” 

16Hvbmabde Rut benum, “Ngam noq galoqkv wleq tvk hvl bemabv ho nam wmin 
gvk yo hvl bemabv. Hoggab no hogloqb wtayin hoqb ngo wmin gvtayin, hoo 
hogloq ho no yubtayin hoqho ngo yubtayin. Noqg nyiilungv ngoqg nyiilungv, hoo 
noqg Pwnbov ngoqg Pwnbov. 

17Hogloq ho no sitayin ngokam sitayin, hoo hoqho ngam liitayin. At Sw ngam soq 
sib nyis kujaqkam hvbmabde sinamv arongv ngam noqg hoqgv mvpin tayin.” 

18Hoo hwdlo mwn Naomi lvgab wmin gvdwb tuuriqnam mam kaatwl, Naomi 
mwnwn hog bek maanum. 

Naomi la Rut Bunyi Wkurnam 

19Hoqgab vnyi Betleham ho wc maady deedib wknum. Hoo hwdlo bulv Betleham 
ho hvvc yukun, bopam ho vnyig haagam gab bopam bumpwngv hur-marab gob 
nyinum. Hoo nyem tulungv benum, “Soq si Naomi kui yv?” 

20Mwn bulam benum, “Ngam Naomi hvl goqmabv; ngam Mara hvl goqto, hoggab 
Mwlwngam koi yaanbo akv ngoqg lvgab kacaq bviyaq dvb bon nyipa ku. 

21Ngo bwwr tvl soqgv lengnum, hoo At Sw ngam asar dvb so bookur paku. 
Hoggab ngam Naomi hvl goqdwn, hwdlo At Sw ngam ceekol pooka-yirka paku 
hoo Mwlwngam koi yaanbo akv ngoqg ao si nyem-nyol cim paku?” 

22Hoqgab Naomi hookurnum, hoo mwnwg lvgab Moabg nyeexw Rut haamin 
gvnum, bulv Moab gvda hoqgv hookurnum. Hoo bulv Betleham ho tanyeq vly 
naarab tai moodho haanum. 

Rut 2 

Rut Boajnvn Wrwqnam 

1Sija Naomig nyol Elimelekwg nyob hoqgv mwnwg imiq lwkw xinam nyi ak 
doonum, hoqg eminv Boaj 

2Hoo Moab nyem Rut, Naominvn benum, “Ngo rongo rwqtaqb wdeen hoo ampa 
paakar taden, ho ngo cengdo ngam nyi tuugin kvvmw maab anya mwwpal 
mwwsw yin pv.” Hoo mwn mwnwn benum, “Ngoqg nyem ko, wn.” 

3Hoqgab mwn rongo rwqtaqb wnum hoo am naanbo naaro kokwb ampa paal 
wnum, hoo Elimelekwg nyob hoqg Boaj rongo ho mwn ampa paakarnum. 

4Hoo kaato, Boaj Betleham hoqgv haanum. Hoo mwv am naanbo tulungam 
benum, “At Sw nulug lvgab dooba nvka.” Hoo bulv birwqnum, “At Sw nam lvqc 
gvnka.” 

5Ho Boaj am naagbo yaapa akam benum, “Soq si hiyvg dvn nyijwrv?” 

6Hoo am naagbo nyera akv birwqnum, “Soq dvn nyijwr si Moab nyemv, hiyv 
Moab gvda hoqgv Naomi lvgab haabanum. 

7Mwn benum, ‘Ngam anya mwwpa gvdwl am naanbo tulug naarongam ngam 
ampa paam tvb. Hoqgab mwn haanum, hoo mwn sor komc hoqgv sija godab 
ampa poodu do, mwn anyo ko go doonu twqnam.” 

8Ho Boaj Rutnvn benum, “Sija, tato, ngoqg nyem ko, asaq rongob ampa 
paakartab wmabv ho soq ak sam apaqmab, hvbmabde ngoqg nyem nyijwr tulug 
ogum ho yvba to. 

9Noqg vnyiqkv rongog am naanbo tulungam tuugab to, hoo bulug kokwb wmin 
gvto. Ngo nyega yaapa tulungam nam ika-hoqra mabwk hvl ngo tomswr maan 
mvi yv? Hoo hwdlo no hvngwr yin, wgdvl yaapa tulug iss bwwpnam uppum 
hoqgv twwto.” 

10Ho mwn mwnwg nyuqm mam kedho pvxwl nywtin banv hoo mwam benum, 
“Hoggub ngam noqg vnyiqho aya kaapa pan, ngo nyoodo nyi akv, ngam no 
hoggub kaapanum?” 

11Hvbmabde Boaj mwnwn birwqnum, “Noqg nyolv sixo kokw so noqg aiyam no 
hog nvkv nyiknum hoqg hog mwlwngam ngam twrkub betamnum, hoo hoggub 
no noqg ab-annam hoo noqg atwg gvdangam apaq pel hoo noqg cengka maanam 
nyiilug pengko ho haanum. 

12No hoggv nyipa kun, ham At Sw nam jirwq gvnka, hoo Israelwg Pwnbo At Sw, 
hiyvg alap niikum ho no cwwgwl doodwb naapa kun, hv nam bumpwb lvqc 
akiam jignvka!” 

13Ho mwn benum, “Ngoqg bir ata, ngam noqg vnyiqkv aya kaapa pa, hoggab ngo 
noqg paqn tulug paqn akwg taqp kaama su, noqg paqnam, no ngam anya jaqb 
agam goopa ku.” 

14Hoo dwd moodho Boaj mwnwn benum, “Soqb haato hoo wtw meeg dvto hoo 
noqg dvsam dvtwl twwbiq to.” Ho mwn am naanbo tulug bviywrho doanum, hoo 
mwv mwnwn wtw cwwnam mam jinum. Hoo mwn dvdeq maady deedib dvnum, 
hoo mwn meeg dvleqkv doonum. 

15Hwdlo mwn ampa paatab wleq yin, Boaj mwwg nyega yaapa tulungam 
tomswrl begamv, “Mwnwn am agaq soqkv kam joomto, hoo mwnwn yolu 
maabv. 

16Hoo am agaq hoqgv meeg seqlin gvdwl mwn gab apaq jito, hoo mwnwn yolu 
maabv.” 

17Hoqgab mwn ariyum namgub rongo ho ampa paakarl yvnum. Ho hoggv mwn 
ampa paaknum ham mwn swql mvxaqnum, hoo tanyeqkv ipa ak gob nyiknum. 

18Hoo mwn ham baqla yukul hoo bopamb wnum. Mwnwg ai akv mwn hoggv 
ampa paakarnum ham kaanum. Mwn mwnwg aiyam mwnwg wtw dvngo 
baqnam mam kam naalin banv aiyam jinum. 

19Hoo mwnwg aiyv mwnwn benum, “Soolo no hogloq ho ampa paakar pen i? 
Hoo hogloq ho no bonam nyipen? Nam kvvmwq maab kaapa bo nyi hv xinam 
jaqkv.” Hoqgab mwn mwnwg aiyam betamnum, mwn hiyvg lvgab bonam 
nyinum. Ngo soolo Boaj hvl eminam nyi akwg lvgab bonam nyinum.” 

20Hoo Naomi mwnwg nyeexw akam benum, “At Sw mwam lvqc cignvka, swwl 
doon boam kam hoo sin boam kam aya mwwpanum!” Naomi mwnwn benum, 
“Nyi ak hv ngulug imiq lwkw nyiv, ngulam pvlyw deenbo akv.” 

21Hoo Moab nyem Rut benum, “Soq lvgab, mwv ngam hvl kam benum, ‘Ngoqg 
nyega yaapa tulu sam bulv ngoqg vliam naanya maady deedib no bulam kaaya 
tvbv.’” 

22Hoo Naomi mwnwg nyeexw Rutnvn benum, “Ngoqg nyem ko, hv aljaqpa, no 
mwwg nyem nyijwr tulu lvgab wmin gvto, hvb nyima baloqkam asaq rongo ho 
nam nyinyi-nyiya kamyi nvpv.” 

23Hoqgab mwn Boajwg nyem nyijwr tulu lvgab hengab jinjinl yvmin gvl 
tanyeqkam la wtw am mam vly naanya maady deedib ampa paakarnum. Hoo 
mwn mwnwg ai lvgab doobanum. 

Rut 3 

Rut la Boaj Jurpy Deela ho 

1Ho Naomi mwnwg aiyv mwnwn benum, “Ngoqg nyem ko, nam pucum-svlaq 
boloq ak ngo mvviyin jima dvn yv, hoqhv noqg lvgab alwb dookam yin pv? 

2Boaj ngulug imiq nyi maai yv, hiyvg nyem nyijwr tulu lvgab no bon nyimin 
gvnum? Kaato, mwv soi aiso tanyeqkam jurpy mvxaq tayin. 

3Hoqgab hurs moomiqto hoo no atv kuty piaqlab to, hoo noqg vjam kooto hoo 
jurpy mvxaqkob in, hvbmabde hwdlo mwv dvnam twwnam mam duiyum 
maady deedib, no atv nyi ak ham kaapa komabv. 

4Hvbmabde hwdlo mwv yuba yin, mwwg yubkam hingkib kaagab ta. Ho jinglwq 
gvdwl mwwg lvpiag vjam puko gvdwl lwsin mingta, hoo mwv nam hoggv 
nyitayin ham betam tayin.” 

5Hoo mwn birwqnum, “No hoggv bepan ham ngo nyitayin.” 

6Hoqgab mwn jurpy mvxaqkob innv mwnwg aiyv hoggv gaml jinum hvbjaq 
mwn nyiknum. 

7Hoo Boaj dvpe-twwpe kul, mwwg hangv hwrcwnum, ho mwv wknv am yaqpko 
vtwrho karknum. Ho mwn cooikab jinglwq banv hoo mwwg lvpia vjam lwqko 
banv lwsinl karranum. 

8Ai nywyw raho nyi ak hv taqcgonwb giqkub yukam, kaato, nyem ak mwwg 
lvpiaho lwsin tvl yubnum! 

9Mwv benum, “No hiyv?” Hoo mwn birwqnum, “Ngo Rut, noqg paqn ak hv. Noqg 
paqnam noqg alapv lobyum tvb, hoggab no ngam pvlyw deen bo akv.” 

10Hoo mwv benum, “Ngoqg nyem ko, At Sw nam lvqc cignvka. Noqg soq anya 
jaqb nyitwr-nyinya nyinam si otuqg nyinam tulu ham koi yaadwb nyipa ku, 
jwwgwbo jaqkam hoo nyet bo jaqkam, no yaapa tulu lvgab wmin gwj kuma. 

11Hoo ngoqg nyem ko, bos maabv. Noqg hog mwlw konam ham ngo noqgab 
nyitayin, hoggab ngoqg pamda tulug nyi mwlwngv no xinam nyem akv hvl 
cengdwn. 

12Hoo soq si jvqtwngv ngo pvlyw deen bo akv. Hvbsujaqkam ngam lwrw yaanbo 
ak nyi ak doodwn. 

13Soi gab so yubto, hoo aaram mam mwv nam pvlyw baloqkam alv; ho mwam 
ham nyim to. Hvbmabde mwv nam pvlyw ram hvbaloqkam, At Sw swwl doody 
deedib, ngo nam pvlyw tayin. Aaram namgub so yubto.” 

14Hoqgab mwn mwam ar namgub lwsin tvl yumin gvnum, hvbmabde nyi 
apongam pwbwb kaadar maatab mwn gorab kunv wknum. Hoo mwv benum, 
“Jurpy mvxaqko ho nyem haan boam tulungam cengm mvmabv.” 

15Hoo mwv benum, “Noqg vj bwanam ham taaborl hoo jeggam yaato.” Hoqgab 
mwn nootul jeggamnum hoo mwv tanyeqkam huc cix go tuqjnum hoo ham 
mwnwn joobaq jinum. Ho mwn bopam urab wknum. 

16Hoo hwdlo mwnwg ai dookub mwn haaknum, mwn benum, “Ngoqg nyem ko, 
no hwdwg aldvb nyipe ba?” Ho mwn mwnwn nyi ak hoqg hog mwlw bek-
nyiknam mam betamnv, 

17begamv, “Soq tanyeq huc cix sam mwv ngam jinum, ho mwv ngam benum, 
‘Noqg ai dookub no alaq asarb wkur kuiyo.’” 

18Mwn birwqnum, “Ngoqg nyem ko, bvrwq toggoqkv hogloq taqc yaab wi 
bwdwq, ham cwql dooiya to, hoggab nyi ak hv roma ram hvbmabde soolo mwv 
bvrwqkam pvvb patayin.” 

Rut 4 

Boaj Rutnvn Pvlywnam 

1Sija Boaj pamdag toggoqb wnv hoqho doonum. Hoo kaato, Boaj Rutnvn agam 
goonum, mwnwn pvlyw deenbo nyi akv haanum. Ho Boaj benum, “Ajin, soqb 
haato; soq so dooto.” Hoo mwv haabnv hoqho doonum. 

2Hoo mwv bopam hoqg nyi axa wyw go boanum, “Hoqho bulam doomnum.” 
Hoqgab bulv doonum. 

3Ho mwv pvlyw deenbo akam benum, “Moab gvda hoqgv hookur kunbo, Naomi, 
ngulug imiq lwkw Elimelekwg gvda ked go puqta do. 

4Hoqgab ngo mwwgamv ngo ham nam betam dvb mwwnum, ‘Ham soq doonbo 
kaaga so hoo ngoqg nyiilug axa tulug dook kaaga so rvtayin.’ No ham pvlyw 
baloqkam, ham pvlyw to. Hvbmabde no nyima baloqkam ngam bepa to, ho ngo 
cengtayin, hoggab noqg lvvg alo ham pvlyw deenbo dooma, hoo noqg kokwb ngo 
hvvxiq dvn.” Hoo mwv benum, “Ngo ham pvlyw tayin.” 

5Ho Boaj benum, “Hwdlo aalam no rongongam Naomig alaq hoqgv rvtayin, sileq 
kunam xwwmy, Moab nyem Rut nvkam no pvlyw dvb nyitayin, hoggab gumn 
nvvsiqbo nyi akv sin bog emin hoqg imiq dvparam doosiq mvdwb nyij dvb 
nyidwn.” 

6Ho pvlyw deenbov benum, “Ngo ham ngoqgab atv pvlyw nyod ma, hoggab 
ngoqg atwg hosiqkv ham gumn bwwnyi deema. Ngoqg pvlyw duam no atv naato, 
hoggab ngo ham pvlyw nyod ma.” 

7Hoq moodho soq sib nyicw-mwcwngv Israelwg nyob uraho pvlyw deenam 
mam naako-naapeqnam mam nyil doonum: hoq hvkam pwbwb cengl nyidwb 
hvb nyiloqkam, nyi akv mwwg samtaqkam pisuql hoo ham asaqkam jinum, hoo 
hoqhvb nyil Israelwg nyob uraho lvqry-laqso mvl pvvb mvnum. 

8Hoqgab hwdlo pvlyw deenbo ak hv Boajnvn benum, “Noqgab atv ham rvto,” 
mwv mwwg samtaqkam pisuqnum. 

9Ho Boaj nyi axa tulungam la nyiilu mwlwngam benum, “Nulv soolo hvvky swwg 
nuk ba ngo Naomi alaq hoqgv Elimelekwg gumn-ranam hoo Kilion gvla 
Maxlonwg gumn-ranam rvpa kun. 

10Maxlonwg xwwmy, Moab nyem Rut nvkam, ngoqg nywxw gob rvpa kun, 
hoggab gumn nvvsiqbo nyi akv sin bog emin hoqg imiq dvparam doosiq mvdwb 
nyij dvb nyidwn ho sin bog eminam mwwg vbw-bor tulug pengko hoqgv hoo 

mwwg atwg toggoq nyook hoqgv mvpaq mvma dvb nyidwb nyij dvn. Nulv soolo 
aal so hvvkib kaag nukba.” 

11Ho toggoqho doonbo nyiilungv la nyi axa tulungv benum, “Ngulv hvvky akwb 
tat kun. Noqg nam ho haata bo nyem akam Rakel la Liya hvb At Sw lvqc cignvka, 
hiyv Israelwg nombungam lvkin gob pwnum. No Iprata ho xinam akam nyig 
nvka hoo Betleham ho yuun ka, 

12hoo noqg nammv Perej nam hvb nyin ka, hiyam Tamar Judanvn ko bwwjnum, 
At Sw nam soq nyem nyijwr soqgv ko hosiqkam jignvka.” 

Rutnvn Boaj Nyem Naanam 

13Hoqgab Boaj Rutnvn naaknum, hoo mwn mwwg nywxwb nyiknum. Hoo mwv 
mwnwn doognum, hoo At Sw mwnwn ko gvmnum, hoo mwn nyega ko ak 
bwwnum. 

14Ho nyem tulungv Naominvn benum, “At Sw xinam jaqgo, hiyv nam soolo godab 
pvlyw dooma bo dvb apaq ma, hoo mwwg eminam Israel ho yuupy mvm to! 

15Mwv noqg swwgam swwdar mvg nuka hoo noqg xox yukam nam cin-hoonbo 
gob nyin ka, hoggab noqg nyeexw akv nam aby dvn, hoo nam tuup kvnv nyinam 
mam koi yaab nyij bo akv, mwam ko bwwpa ku.” 

16Ho Naomi kongam naanum hoo mwam mwnwg xarpo ho joop tvl mwam anya 
jaqb sorabnum. 

17Hoo door-doopw hoqg nyem tulungv mwam emin jil begamv, “Naominvn 
nyega ko bwwj paku.” Bulv mwam Obed hvl eminum. Mwv Jesseg abv, hoo 
Debidg abv. 

Debidg Nwd 

18Soq tulu si Perejwg nwdv: Perej Hejronwg abv, 

19Hejron Ramwg abv, Ram Amminadabg abv, 

20Amminadab Nasonwg abv, Nason Salmonwg abv, 

21Salmon Boajwg abv, Boaj Obedwg abv, 

22Obed Jesseg abv, hoo Jesse Debidg abv. 

1 Samuyel 

1 Samuyel 1 

Samuyelnvn Ko Bwwnam 

1Iprayim diisw gvdaho Ramataim-Jopim mvk hvnam nyi ak doonum mwwg 
eminv Elkana, mwv Iprayimg nyook hoqg Jup gv ko hosiq Tohu, ho Tohug ko 
hosiq Jerohamwg ko tuupv. 

2Mwv nywxw vnyi go doonum. Akwn hoqg eminv Hanna, hoo akwn hoqg eminv 
Peninna. Hoo Peninna kongv doonum, hvbmabde Hanna ko doomanum. 

3Hoglo ho Eli ko tuup Hopni la Pinehas, vnyiv At Swg nyubwb swwl doodu ko 
ho, soq nyi ak si vnyw-vnywngam mwwg bopam hoqgv At Swn pwr jil xumtab 
Silob caanum. 

4Pwr jid aalam Elkana jibwq sanam meegwn mwwg nywxw Peninnanvn hoo 
meegwn mwnwg nyem-nyega ko tulungam jinum. 

5Hvbmabde mwv Hannanvn mvqlw yaagwn jinum, At Sw mwnwg twrngum dvb 
mvsjaqkam, hoggab mwv mwnwn abynum. 

6Hoo mwnwg ceebiongv mwnwn toluq-talaql hang lengdwb biluqnum, hoggab 
At Sw mwnwn twrngum dvb mvnum. 

7Hoqgab hvb vnyw-vnywngam nyil wnum. Hog hwdgo At Swg nammwb 
caatayin, hwdgo Peninna mwnwn hang biluqnum. Hoqgab Hanna vc loodab 
xabnum hoo hog akkam dvkam twwkam maanum. 

8Hoo mwnwg nyol Elkana mwnwn benum, “Hanna, no hog gab xabdwn? Hoo no 
hog gob dvma-twwma dvn? Hoo noqg hangv hog gob mwwdwq dvn? Ko tuup 
wywngam koi yaab ngo noqgab xinam gob nyima dvn yv?” 

9Bulv Silo ho dvxo-twwxo kokw so Hanna gorabnum. Ili At Swg dvrwq namlog 
rwwda bviywrho tuul doonum. 

10Mwn vc loodab mwwdwqnv hoo henc-henyal xabnv At Swn swgwl xumnum. 

11Hoo mwn dingrnam ak dingnv hoo benum, “Nyiit At Swa, noqg paqn akwg 
hvvdwqnam sam no jvqtw jaqb kaapa dvnyiloqkam hoo ngam mwwpa 
dvloqkam hoo noqg paqnam mwwpa maab nyima nyiloqkam, noqg paqn akam 
nyega ko ak jitayin, ho ngo mwam At Swn mwwg swwnam bumpwngam jitayin, 
hoo mwwg dum mam yoqciq akkam tvdaqram.” 

12Mwn hvb At Swg agaho swgw gwwdul doodunam mam Ili mwnwg agam mam 
kaal dooiyanum. 

13Hannag hang urangv agam goodul dootwl mwnwg naborv biil dootwqnum, 
hoo yal tapa maanum. Hoqgab Ili nyem akam twwxum paku mwwnum. 

14Hoo Ili mwnwn benum, “Hog hwdgo no twwxum xuml doota yukun? Noqg 
opongam no apaq tuku.” 

15Hvbmabde Hanna birwqnum, ngo twwxum ma, ngoqg ata, ngo hvvdwq dwql 
doonbo nyem akv. Ngo twwxum kama, ho opo gokam twwma, hvbmabde ngoqg 
swwca lo mwwdwqnam mam At Swg agaho ngo betam tomdu dvn. 

16Noqg paqn akam ximanam nyem akwb mwwmabv, hoggab ngoqg vc loodab 
hvvdwqnam mam la vs-axaqnam mam ngo agam goodu dvn.” 

17Ho Ili birwqnum, “Swrsob wnku, hoo Israelwg Pwnboam no mwam hoggv 
kopa kun ngoqg konam mam jignvka.” 

18Hoo mwn benum, “Noqg vnyiq kaagaho noqg paqnam mwwswnam mam 
kaapa labka.” Ho nyem ak hv mwnwg lamtab wknum hoo dvk-twwknum, hoo 
mwnwg nyuqm ho mwwdwqkv dook maanum. 

19Bulv arkomc gorab layil At Swg agaho xumnum; ho bulug nam dook Ramab 
bulv wkur kunum. Hoo Elkana mwwg nywxw Hannanvn doognum, hoo At Sw 
mwnwn mwwpa kunum. 

20Hoo moodv haaikun Hanna ko gvknum hoo nyega ko ak bwwnum, hoo mwn 
mwam Samuyel hvl emin kunum, hoggab mwn benum, “At Sw hoqgv ngo mwam 
kopa kun.” 

At Swn Samuyelnvn Jinam 

21Elkana la mwwg imiq dvpar mwlwngv vnywngam mwwg dingrnam mam At 
Swn pwr akiam jitab caanum. 

22Hvbmabde Hanna caamin gvmanum, hoggab mwn mwnwg nyolam benum, 
“Ko si dvs dvrab kalam, ngo mwam baqca tayin, ho mwv At Swg agaho daqtayin 
hoo tolo mwv nwrba gob dootayin.” 

23Elkana mwnwg nyolv mwnwn benum, “Hoggv noqgab aldvn ham nyito; mwwg 
dvs dvrab namgub no kaayal doola; At Swn mwwg gomcwr rooxongam nyil 
wwm to.” Hoqgab nyem ak hv doonyu nv hoo mwnwg nyega koam cil-hool 
mwam dvs hoobeq namgub mwn doognum. 

24Hoo hwdlo mwn mwam dvs hoobeq kunum, mwn mwam baqlayil, hoq lvgab 
vnyw nywum bo hvvb dorg, wtw ipa ak hoo roo ala yooxaq xaqg baqlayil At Swg 
nam Silo ho caanum. Hoo kongv vjw xiqnum. 

25Ho bulv hvvbam patabnum, hoo bulv kongam Ilinvn baqal jinum. 

26Hoo mwn benum, “Oa, ngoqg at! No swwl doody deedib, ngoqg ata, ngo lak 
noqg agaho daqtwl At Swn swgw bo nyem ak hv. 

27Hoggab soq ko ak gab ngo swgwl konum, hoo mwam ngoqg konam mam At Sw 
mwv ngam jipa ku. 

28Hoqgab ngo mwam At Swn cwwrwq gviyin. Mwv swwl doody deedib mwam 
At Swn gvqlwq gviyin.” Hoo At Swn mwv hoqho xumnum. 

1 Samuyel 2 

Hannag Swgwnam 

1Hoo Hanna swgwl hoo benum, “Ngoqg hangv At Swn hemp dvn; ngoqg atorv At 
Swn paqdwn. Ngoqg agamv ngoqg ceebiongam benyi-beya dvn, hoggab noqg 
ywwlinam ho ngo hwnyir-hvmar dvn. 

2“At Sw hvb dvrwqbo akkam dooma; noqg lvvg alo akkam dooma; ngulug Pwnbo 
hvb lwwn akkam dooma. 

3Larnam agam mam gook maabv, noqg agam hoqgv kwcwr-kvparnam mam 
lengm kumabv; hoggab Pwnbo At Sw cengbov, hoo mwv bon nyil vgwngam 
jaaka dvn. 

4Atorbo illy tulungam twrtu paku, hvbmabde nyinyiaq boam ator dvb mvpa ku. 

5Hiyv naleqgo doonbo tulungv sija dvs gab bulv atv rwqjo joogaqnum, 
hvbmabde hiyv kano nool doon bov kano noongin paku. Twrngum bov kvn go 
dwrbuq paku, hvbmabde mwn hiyv naleqgo ko doon bov hemp kuma do. 

6At Sw mengd bvkam hoo swwm dvb kam jidwn; mwv Sux-ywlw ho bool dvn 
hoo lokta booca dvn. 

7At Sw jwwgw dvb kam hoo nyet dvb kam mvdwn; mwv akob mvl dvn hoo yuum 
dvb kam mvca dvn. 

8Mwv jwwgw boam diimwr hoqgv swwrab mvdwn; ho mwv pwwma-cwma 
boam mub olum hoqgv joorab layil ho bulam lvpw atwg tuup tulu lvgab doom 
dvn hoo xinam dootam mam otub naam dvn. Hoggab swcw soqg swwrw gwwlv 
At Sw su, hoo hoq aoho mwv gvda gvtam pvvl ap pakun. 

9“Mwwg dengky bo akwg lvpiangam mwv rvky tayin, hvbmabde nyic-nyia boam 
kan twdwq ura lo pvlwq tayin, hoggab nyia kog ator hoqgv mviya nyoram. 

10At Swg ceebio tulungam vmwq yumgub mvtayin; ao tolo bulam ceekol mwv 
doogum gumtayin. At Sw swcw nvg ywwtwr namgub pw-hwwtayin; mwwg 
lvpw atam mwv ator jitayin hoo mwwg xuqnam akam yuunam huqlwngam 
jitayin.” 

11Ho Elkana Rama nammwb wknum. Hoo nyub Ilig agaho nyega ko akv At Swn 
bon nyijnum. 

Dooxa-xaaram bo Ilig Ko Tuup Tulu 

12Sija Ilig ko tuup tulungv dooxa-xaaram bo nyi gob nyinum. Bulv At Swn 
cengmanum. 

13Nyiilu lvgab nyub tulu nyicw ak doonum hwdlo nyiingv pwr aky jiyikam, 
nyubwg nyerangv haadwn, ho hwdlo vdinv xudul dooikam mwwg alaqho 
vdinam xwqgab nan ceexoqnam swwxo soog bwwtayin, 

14hoo mwv hoq lvgab vdin pwcwb xulwq tayin. Ho hog hwdgo xugabl seelin 
tayin, ham nyubv naatayin. Soq sam Silo ho haanbo Israel nyi tulungv nyil 
doonum 

15Hoq lvgab, oxam wm parma taab, nyub tulug nyerangv haadwn hoo pwr jidu 
bo nyi akwn bedwn, “Nyub gab vdin rams loq jito, hoggab xwwnunam vdinam 
mwv noqg hoqgv loorwq ram hvbmabde leelaq arongam loorwq tayin.” 

16Hoo nyi akv mwam bebnyiloqkam, “Otuqcob oxam parco mvto, hoo no hog 
hwdwg nvvnw dvn naato,” ho mwv bedwn, “Ma, no sija da jito, hoo jima 
baloqkam, ngo naalil ham naatayin.” 

17Soq sib yaapa tulu hoqg nyicv At Swg kaagaho koi loodanam, hoggab nyi tuluhv 
At Swn aky jinam mam nyinyi-nyiyanum. 

18Nyega ko Samuyel lolup vjam kootwl At Swg agaho bon nyidul doonum. 

19Hoo mwwg annv mwwg gab anyo-anyo bo vjam mvlayil hoo vnyw nywxiam 
hwdlo mwn mwnwg nyol lvgab vnyw-vnywngam pwr jitab caaikam mwwg gab 
vjam baqca jinum. 

20Ho Ili Elkana nvla mwwg nywxwngam lvqcnum, hoo begamv, “Mwn At Swn 
hoggub kopa kun hvb At Sw soq nyem soqgv nam kongam jignvka.” Ho bulug 
nammwb bulv wkur dukun. 

21Jvqtw jaqb At Sw Hannanvn lvqcnum, hoo mwn ko gvknv nyega ko oum gola 
nyem ko vnyi go ko bwwknum. 

Ili Mwwg Ko Tuupam Yolu ruqnam 

22Ili vigo axa kunum, hoo Israel nyi mwlwngam mwwg ko tuup tulug nyinam 
mam tal doodunum, hoo hoggub bulv kvvrwq mins ko tombu haagaho bon 
nyinbo nyem tulug lvgab yubg-karg gvdwk hvl tapanum. 

23Hoo mwv bulam benum, “Hog gab nulv soq tulu sam nyidwn? Hog gab nulug 
almab nyinam mam ngo nyiilu hoqgv tapa do. 

24Ma, ngoqg ko tulu, hv alma; ho ngo tapa do At Swg nyiilungv puiyam dumw do. 

25Hiyv akgon nyi akam ceekol nyic baloqkam, Pwnbov mwwgab hvvky 
swwtayin, hvbmabde hiyv akgon At Swn ceekol nyic baloqkam mwwg gab hvvky 
swwdy bo si yv?” Hvbmabde bulv bulug ab benam mam tamanum, hoggab 
bulam mengpaq dukub soq si At Swg mwwlwq kunamv. 

26Sija yaapa Samuyel gv vdin nvkam hoo At Swg mwwsw dvb kam hoo nyi tulug 
lvg bvkam kvvlwq dvb swwdul doonum. 

At Sw Ilig Dvparam Haqpaqnam 

27Hoo Pwnbog nyi ak Ili dookub haanum hoo mwam benum, “Soq sib At Sw bepa 
ku, ‘Ngo jvqtw jaqb noqg abwg dvparam hwdlo bulv Ijipt ho Parog nyerab swwl 
dooyikho ngo atv kaakin maan mvi yv? 

28Israelwg nyob hoolu hoqgv ngoqg nyubwb swwm dvb, ngoqg yugwb haam 
dvb, sulum mwwm dvb, dvrwqbo lolup vjam ngoqg agaho koom dvb, ngo mwam 
xuqlin maan mvi yv? Israel nyiilug aky jinam mam noqg ab tulug nombungam 
ngo jinum. 

29Hvnyiloqkam nulv hog nyitwl ngoqg gaml jinam pwr la akiam nyinyi-nyiya 
dvn, hoo ngoqg Israel nyiilug aljaqb aky jinam mam, ngam koi yaadwb noqg ko 
tuup tulungam no atv jwwtw dvb hoon gvdwn?’ 

30Hoqgab Israelwg Pwnbo At Sw bibwqdo: ‘Noqg nombungam la noqg ab tulug 
nombungam ngoqg agaho nwrba gob haagwi hoo lengwi nyim dvb ngo 
dingrnum,’ hvbmabde sija At Sw bibwqdo: ‘Ngoqg soqgv hoqhv aado tuku, 
hoggab hiyv ngam xidwn ham ngo xitayin, hoo hiyv ngam haqpaq dvn ham ngo 
anyo xitayin. 

31Kaato, aal tulungv hoodu do hwdlo ngo noqg atoram hoo noqg abwg nombug 
atoram mvpaq tayin, ho noqg nombu ho nyi akam bo dookram. 

32Israelwg aoho swwm-geem dvb lvqcnam mam noqg hentwr lvgab vnyiqkv 
kaaby tayin, hoo noqg nombu ho nwrba xaqb nyi akam bo dookram. 

33Akin go noqg hoqgv ngoqg yugwngam mwwg xabnam vnyiq hoo 
mwwdwqnam hang hoqgv kaapa mvdwb mvpaqram, hoo noqg hosiqg nombu 
mwlwngam nyi tulug lyoqr orioq niqtuqb sitayin. 

34Hoo soq si kaacin dvb noqg ko tuup vnyig Hopni la Pinehaswg aoho haatayin: 
bunyiv aal lookinam sitayin. 

35Hoo ngo atv dengky bo nyubam ngo swwrab mvtayin, hiyv ngoqg hang 
hengkwb bvla dumpo mwwkwb nyin boam. Hoo mwwgab ngo hoggub 
nyijaqkam nam namg mwjtayin, hoo mwv nwrba xaqb ngoqg xuqlinum agaho 
haagwi lengwi bon nyil dootayin. 

36Hoo noqg nombu ho apaq kunam nyi akv mwwg dookub haal rup anyo gola 
wtw cwwnunam mam kol hoo betayin, “Ngam anya mwwpa gvdwl nyub akwg 
dookho aptvb ka, ngam wtw duduq-dvngaram dvm dvb.’ ” 

1 Samuyel 3 

At Sw Samuyelnvn Goqnam 

1Sija Ili uraho yaapa Samuyel At Swg bonam nyidunam. Hoo At Swg gomcwrv 
hoq moodho viyig tapa maanum; hoqho lwxiam nyiqry kaamanum. 

2Hoq moodho Ili, axa ko-gab mwwg vnyiqkv kaadar kumanum, hoqgab mwwg 
atwg dookho mwv karl doonum. 

3Pwnbog lempv guiyum maatanum, hoo Samuyel At Swg dvrwq namlog Pwnbog 
pvvb uddum mam apko ho gel karnum. 

4Ho At Sw Samuyelnvn goqnum, hoo mwv benum, “Ngo si doodwn!” 

5hoo Ili dookub xaranv benum, “No goqgam gab, ngo si haaiyin.” Hvbmabde mwv 
benum, “Ngo nam goqma; lokta karta ku.” Ho mwv wknv hoo karnum. 

6Hoo At Sw lokta, “Samuyel!” hvl goqnum hoo Samuyel gorabnv hoo Ili dookub 
haanum hoo benum, “No goqgam gab, no si haaiyin.” Hvbmabde mwv benum, 
“Ngoqg ko, ngo nam goqma; Lokta karta ku.” 

7Samuyel At Swn cengma taanum, hoo At Swg gomcwram mwam bekin 
maatanum. 

8Hoo At Sw Samuyelnvn luum dvb goqnum. Hoo mwv gorabnv hoo Ili dookub 
haanum hoo benum, “No goqgam gab, no si haaiyin.” Ho yaapa ak ham At Sw 
goqdu do hvl Ili cengknum. 

9Hoqgab Ili Samuyelnvn benum, “Wgdvl karta, hoo mwv nam goqbaloqkam, no 
hvl beta, ‘At Sw gooto, noqg nyerangv tado.’” Hoqgab Samuyel wknv mwwg kark 
ho karnum. 

10Hoo At Sw hoqho haalayil hoo daqnum, otuqho goqnam hvb, “Samuyel! 
Samuyel!” hvbkalam goqnum. Hoo Samuyel benum, “Gooto, noqg nyerangv 
tado.” 

11Ho At Sw Samuyelnvn benum, “Kaato, ngo Israel ho hog loq ak nyitayin ho ham 
nyuru ruunyi baqn bo nyiicwr-cwrxiv tapa yin hvi-gwri tayin. 

12Hoq aalam ngo Ili nvla mwwg nombu gab agam gooknam ham berab hoqgv 
bitwr-benya namgub bep kunam mam, ngo ceekol niqtuq nyilin tayin. 

13Hoo ngo bibwq gviyin ngo mwwg nombungam nwrba gob laqm-baqm tayin, 
hoggab mwv mwwg ko tuup tulug Pwnboam benyi-beyal nyimurnam mam mwv 
cengnum, hoo mwv bulam mvtur maanum. 

14Hoqgab ngo Ilig nombungam dingr pakun, mwwg nombu hoqg nyimurnam 
mam pwrv la aky jinamv nwrba gob mvxaq lak ram.” 

15Samuyel ar namgub karl doonum; ho mwv At Swg nam viyap pam ciqkonum. 
Hoo Samuyel mwwg nyiqry kaanam mam Ilinvn betam dvb bosnum. 

16Hvbmabde Ili Samuyelnvn goql hoo benum, “Ngoqg ko, Samuyel.” Hoo mwv 
benum, “Ngo si doodwn.” 

17Hoo Ili benum, “Hoggv mwv nam benum? Hoqham ngam kvs maabv. Pwnbov 
nam vcjaqb laqm-baqm tayin mwv nam betam nam hog mwlwngam no ngam 
betam maab kvs baloqkam.” 

18Hoqgab Samuyel hog akkam kvs maab mwam hog mwlwngam betamnum. Hoo 
mwv benum, “Hoqhv At Sw mwv. Hoggv mwwgab aldvn ham mwam nyim to.” 

19Hoo Samuyel swwrab kunum, hoo At Sw mwwg lvgab doobanum hoo mwwg 
gomcwr goonam mwlwngv kvxaqmab nyinum. 

20Hoo Dan hoqgv Beerseba namgub Israel nyi mwlwngv Samuyelnvn At Sw 
nyiqry kaal bem dvb xuqpa ku hvl cengknum. 

21Hoo Silo ho At Sw lokta kaakinum, hoggab At Sw Samuyelnvn Silo ho At Swg 
gomcwr lvgab kaakinum. 

1 Samuyel 4 

Palistan Nyi Tulungv Xumk Pirram Naareqnam 

1Hoo Samuyelg gomcwrv Israel mwlw ho haaknum. Sija Israelv Palistan nyi 
tulungam ceekol nyob patab wnum. Bulv Ebenejar ho svmcw mvl doonum, hoo 
Palistan nyi tulungv Apek ho svmcw mvl doonum. 

2Palistan nyi tulungv Israelam ceeko taab daayob soolinum, hoo hwdlo nyobv 
parab yukun, Israelam Palistan nyi tulungv paiya kunum, hoq nyob pakho 
nyiingv lwwyw vpy gob mengnum. 

3Hoo hwdlo sipai acamv svmcw ho haaikun, Israelwg nyi nyiixa tulungv benum, 
“Hoggub soolo Palistan nyi tulug agaho At Sw ngulam mviya pakun? Kuj ngulv 
At Swg pvvb uddum mam Silo hoqgv so baqa tuj, ho hoqham ngulug pengko so 
baqa tuj hoo ngulug ceebio tulu huqlw hoqgv ngulam ywwlin mvdwb.” 

4Hoqgab nyiilungam kanam tvl Silo hoqgv nyiit At Swg pvvb uddum mam baqa 
mvnum, hoqhv cerubimwg pwqlw aoho doonum. Hoo Ilig ko tuup vnyi Hopni la 
Pinehas bunyiv Pwnbog pvvb uddum dookho doonum. 

5At Swg pvvb uddumv svmcw ho hvvc kalam, Israel mwlwngv vcjaqb sogoql 
goqr ronam, ho swcwngv hwqdinum. 

6Hoo hwdlo Palistan nyi tulungv sogoqnam yalam tapa yin, bulv benum, “Hog yu 
Hibru tulug svmcw alo vcjaqb sogoql goqr rogdvn?” Hoo hwdlo bulv At Swg pvvb 
uddum mam svmcw lo baqa pak hvl cengyi kam, 

7Palistan nyi tulungv bosnum, hoggab bulv benum, “Pwnbo ak svmcw lo haapa 
ku.” Hoo bulv benum, “Ngulv mwwdwqdo! Hoggab otuqho soq sib nyika 
maanum. 

8Ngulv mwwdwqdo! Hiyv yu soq atorbo pwnbog tulug huqlw soqgv ngulam 
ywwlin tayin? Soq pwnbo tulu si Ijipt nyi tulungam deedy luuxib swlin-momin 
lvgab diixa-raraho haalayil mingtwrnum. 

9Haakam to, hoo nyega gvp tulu hvb nyito, Palistan nyi tulunga, hvbmaba 
loqkam nulv Hibru tulug raasur gob nyitayi bulv nulam nyiky kunam hvb; nyega 
gvp tulu hvb nyob pato.” 

10Hoqgab Palistan nyi tulungv nyob panum, hoo Israelam paiyanum, hoo 
nyiicwr-cwrxiv mwwg atwg nammwb bulv kenum. Hoo hoqho vc loodab 
nyiingam mengnum, hoggab lvpia wnbo Israelwg sipaiyam lwwyw cammum go 
mengnum. 

11Hoo Pwnbog pvvb uddum mam naareq kunum, hoo Ilig ko tuup vnyi, Hopni la 
Pinehas bunyiv siknum. 

Ilig Sinam 

12Benjamin nyob hoqgv nyi ak mwwg vjv puceq-puiyeq tvl hoo mwwg dumpo 
ho kac-tanyiaq tvl nyob pak hoqgv Silo ho xaranum. 

13Hwdlo mwv haai yikho, Ili lamta bviywrho dootwl mwv kaaya yaal doonum, 
hoggab Pwnbog pvvb uddum gab mwwg hangv tvmdwrnum. Hoo hwdlo nyi ak 
hv bopam ho hvvcil hoo puiyam betam yukun, bopam hoqg doonbo mwlwngv 
xabnum. 

14Hwdlo mwlwngv cic-rwrwb xabnam mam Ili tapa yin, mwv benum, “Hoggv yu 
soq hur-marab dug dvn si?” Ho nyi ak hv nyebia jaqb Ili dookub haabnv puiyam 
betamnum. 

15Hoq moodho Ili vnyw cam kiya leq piin gob axa kunum hoo mwwg vnyiqkv 
nyiqm ko-gab mwv kaapa kumanum. 

16Hoo nyi ak hv Ilinvn benum, “Ngo nyob pak hoqgv haanbo akv; nyob pak hoqgv 
ngo soolo kelin yukun.” Hoo mwv benum, “Ngo ko, hoggub nyidu de?” 

17Puiyam baqnbo akv birwql hoo benum, “Israelv Palistan nyi tulug aga hoqgv 
keleq paku, hoo nyiilug pengko lo vc looda mviya gvnkun. Noqg ko tuup Hopni 
la Pinehas, vnyiv kam sin kun, hoo Pwnbog pvvb uddum mam naareq gvnkun.” 

18Hwdlo Pwnbog pvvb uddum mam bepa twqda kalam, Ili mwwg dootam langk 
toggoq yaab mwv tabtol geqlnum, hoo mwwg lwwpongam tvbxwq kunv hoo 
mwv siknum, hoggab nyi ak hv nyekam gvi hoo vgw ko-gab hvb nyiknum. Mwv 
Israelam vnyw campy go nyegam pal doognum. 

19Hoq moodho mwwg nyeexw Pinehaswg nywxwngv ko gvl ko bwwsv twqb 
nyinum. Hoo hwdlo mwn Pwnbog pvvb uddum mam naareqnam mam la 
mwnwg at dorv la mwnwg nyolv sinam mam tapa yin, hoo mwn gubxw kunv 
hoo ko bwwnum, hoggab haqmapaq galo mwnwg aoho cincv cia kunum. 

20Hoo mwn sisv twqb nyid moodho mwnwn kaaya bo nyem tuluhv mwnwn 
benum, “Bos maabv, hoggab no nyega ko ak dwrbuqpa ku.” Hvbmabde mwn hog 
birwq maanum ho paarab kamanum. 

21Hoo mwn koam Ikabod hvl eminum, hoo begamv, “Yuunamv Israel hoqgv wleq 
paku!” hoggab Pwnbog pvvb uddum mam naareq paku hoo mwnwg at dorv la 
mwnwg nyolv sigam gab. 

22Hoo mwn benum, “Yuunamv Israel hoqgv wleq paku, hoggab Pwnbog pvvb 
uddum mam naareq paku.” 

1 Samuyel 5 

Palistan Nyi Tulu ngvla Xumk Pirr 

1Hwdlo Palistan nyi tulungv Pwnbog pvvb uddum mam naareq layil hoo ham 
bulv Ebenejar hoqgv Asdod baqanum. 

2Ho Palistan nyi tulungv Pwnbog pvvb uddum mam naalayil hoo ham Dagonwg 
nam uraho baqanum hoo ham Dagonwg bviywrho pvvl apnum. 

3Hoo hwdlo Asdodwg nyiilungv ar rogwn so arkomc gorab layil kaanamv, 
Dagonv bobum sumsum tvl tabto kunv At Swg pvvb uddum deelaho bumptvl 
doonum. Hoqgab bulv Dagonnvn naarab layil hoo mwam mwwg dookho ap 
pvvkurnum. 

4Hvbmabde hwdlo bulv ar rogwn so arkomc gorab kaanamv, Dagonv bobum 
sumsum tvl tabto kunv At Swg pvvb uddum deelaho bumptvl doonum, hoo 
Dagonwg dumpo ngvla mwwg alaqkv deela ho yoqcul yoqp tvl doonum. 
Dagonwg meam arongv doonum. 

5Hoggab Dagonwg nyub tulu ngvkam hoo Dagonwg nam uraho haanbo 
mwlwngv Asdodwg Dagon deela ho soolo godab nyiv dwql wma dvn. 

6At Swg alaqkv Asdod nyiilungam vcjaqb ceekonum, hoo mwv Asdodam la hoqg 
dwrbu-dwryangam bulam un-tarwb nyirab mvnv hoqho vc loodab bos dvb 
hentwr hemnum. 

7Hoo hwdlo Asdodwg nyi tulungv soq hog mwlw nyiknam sam kaatwl bulv 
benum, “Israelwg Pwnbon xumk pirr sam ngulug lvgab doom mvmabv, hoggab 
mwwg alaqkv ngulam vc loodab ceeko do hoo ngulug pwnbo Dagonnvn kam 
ceeko do.” 

8Hoqgab bulv Palistan nyi tulug lvpw at tulungam pui kanam tvl bulv lvkin gob 
hookumnv hoo benum, “Israelwg Pwnbon xumk pirr sam ngulv hoggub mviyin 
duku?” Bulv birwqnum, “Israelwg Pwnbog xumk pirram Gat diingarho baqptuj.” 
Hoqgab bulv Israelwg Pwnbon xumk pirram hoqho baqpnum. 

9Hvbmabde bulv hoqho bvqlwq yikho, At Swg alaqkv bopam mam ceekol vc 
loodab bos dvb nyinum, hoo anyo ge akam ge mwv bopam nyi tulungam hentwr 
hemnum, ho bulug pengko ho un-tarwb nyirab mvnum. 

10Hoqgab bulv Pwnbog pvvb uddum mam Ekronwb kanamnum. Hvbmabde 
Pwnbog pvvb uddum mam Ekron ho bvqc kalam, Ekronwg nyiilungv sogoql 
xabnum, “Bulv Israelwg Pwnbon xumk pirram ngulam la ngulug nyiilungam 
mengm dvb baqa paku.” 

11Bulv Palistan nyi tulug lvpw at tulungam pui kanam tvl bulv lvkin gob 
hookumnv hoo benum, “Israelwg Pwnbon xumk pirram hoq nyookub wkur mvj 
tuku, hoo ngulam la ngulug nyiilungam meng kuma dvb.” Hoggab bopam bumpw 
ho vc loodab bos dvb nyiknum. Pwnbog alaqkv henla kuma dvb ceekonum. 

12Un-tar gvnam hoqgv sima bo nyi tulu ngvla bopam hoqg xabnamv ao lvpwb 
caanum. 

1 Samuyel 6 

Xumk Pirrv Israelho Hookurnam 

1At Swg pvvb uddum mam Palistan nyi tulug gvdaho pool kvn doonum. 

2Hoo Palistan nyi tulungv nyubam la nyoky nyub tulungam goqal hoo benum, 
“At Swg pvvb uddum sam ngulv hoggub mviyin duku? Ngulam betam tvb soq 
sam ngulv hoggub nyil hoqg otuq dookub kanam taikun.” 

3Bulv benum, “Israelwg Pwnbon xumk pirr sam nulv kanam baloqkam asarb 
kanam maabv, hvbmabde sam nyimurnam aky lvgab jikur to. Ho nulam mwp 
jitayin, hoo hoggab mwwg alaqkv nulug hoqgv aadob wleq maanum nulv ham 
cengtayin.” 

4Hoo bulv benum, “Mwam hognvk nyimur akiv ngulv jitwl wkur mvtayin?” Bulv 
birwqnum, “Ang go hun lvgab un-taram mwiyw-mvc tvl hoo ang go hun lvgab 
kubungam mwiyw-mvc tvl, Palistanwg lvpw atv hog hwdgo doodwn hwd kalam 
go mvto, hoggab nulug aoho hoola nulug bir at tulug aoho swlin-mominamv 
nyiknum hvbkalam mvdwb nyitayin. 

5Hoqgab nulv hoggub nyijaqkam nulug un-taram la nulug gvdangam mucu-
mviya bo kubu tulug guss sam mvto, hoo Israelwg Pwnboam yuum dvb jito. Ho 
lokam mwwg alaqkv nulam la nulug pwnbo tulungam la nulug gvdangam mwv 
swrso dvb mvkam yin pv. 

6Ijipt nyi tulu ngvla Parongv bulug hang kamtwrnam hvb nulv hoggub nulug 
hangam kamtwr dvn? Bulam mwv vc loodab hentwr dvb nyixo kokw so bulv 
nyiilungam kanam maan mvi yv, hoo bulv wleq kumanam yv? 

7Ho sija nitbo svv gaari lo mwx-mvaqto hoo nywywngam luuk tuka maanam 
gwwi twwdunam svv hvvn loq dornyi go naato, hoo gaari ham svv dornyi ho 
rublwq jito, hvbmabde hoqg svv koam nammwb bookur gvdwl apto. 

8Hoo At Swg pvvb uddum mam naato hoo ham svv gaari aoho apto hoo mwam 
nyimur gab hun lvgab mwiyw-mvc tvl aky jinam hun gussam hoqg xumk pirr 
bviywrho vlwqtvl nulv wkur mvto. Ho ham kanam to hoo ham atwg mwwkwb 
wwm to 

9hoo kaaya to. Hoqhv hoq atwg gvda, Bet-semes, lamtab caak baloqkam, hoqhv 
mwv nyi hiyv ngulam soq koijaqb hentwr sam hemnum, hvbnyima baloqkam, 
hoqhv mwwg alaq kuma nyi ngulam mengn bov hvl ngulv cengtayin; ngulam soq 
nyinam si mood akin ho nyinum.” 

10Nyi tulungv hoqgv nyinum, hoo gwwi twwdunam svv dornyi go naalayil hoo 
bulam svv gaari ho rublwq jinum hoo bulug koam namho tuml apnum. 

11Hoo bulv At Swg pvvb uddum mam svv gaari ho joolwqnum hoo uddum 
bviywrho bulug un-taram la kubungam hun lvgab guss mvnam mam vlwqnum. 

12Hoo svvngv Bet-semes daiyab wtw-kwlwl bulv liijo-liijonv wnum. Bulv laqc-
lvqbwq wkar-war maanum, hoo Palistanwg lvpw atv bulug kokwb wmin gvnv 
Bet-semes door namgub wnum. 

13Hoq moodho Bet-semes nyiilungv lywpa ho wtw am vly noodul doonum. Hoo 
hwdlo bulv kootul xumk pirram baql hoodu bo svv gaaringam kaapa yin, bulv 
hwnyir-hvmarl ham kaanum. 

14Svv gaaringv Bet-semeswg Josua rongo uraho hvvc layil hoqho doqnunum. 
Hoqho wlw pwtbo pwg doonum. Hoo bulv svv gaari svvdangam wswb 
pvmwqnum hoo svv dornyiam At Swn boyuqnam aky gob jinum. 

15Hoo Lebi nyi tulungv At Swg pvvb uddum mam joopoqnum hoo hoq bviywrho 
doonbo uddum mamkam joopoqnum, hoqho hun guss atag doonum, hoo hoq 
tulu ham wlw pwtbo aoho joopnum. Hoo Bet-semes nyi tulungv boyuqnam 
akiam la pwr jidynam mam At Swg aalho pwr jinum. 

16Hoo Palistanwg lvpw at ang ngv ham kaape kul bulv hoq aalho Ekronwb wkur 
kunum. 

17Hoq hun lvgab un-tar guss tulungam Palistan nyi tulug At Swn nyimur namgab 
aky jilwqnamv: Asdod gab ak, Gaja gab ak, Askelon gab ak, Gat gab ak, Ekron gab 
ak, 

18hoo Palistanwg lvpw at ang gonwg gurum nwqtumnam bopam tulungam la 
nwqtum maanam nampam mam xika nv hun lvgab kubu gussam mvtwl 
jilwqnum. Wlw pwtbo bviywrho At Swg pvvb uddum mam joopoql joop kov 
soolo namgub Bet-semeswg Josuag rongo ho hvvky gob doodwn. 

19Hoo Bet-semes nyiingv At Swg pvvb uddum mam kaagam gab bulug nyi tuugin 
mwv jwwtabnum. Mwv nyi cam kvn go mengnum, hoo nyiilungv nyix-riinum 
hoggab At Sw nyiilungam vc loodab jwwl mengnum. 

20Ho Bet-semes nyi tulungv benum, “Hiyv At Swg agaho daqnyi tayin, soq 
dvrwqbo Pwnbog aga so? Hoo ngulug soqgv aado mvdwb mwam hiyvg dookub 
kanam kub yu?” 

21Hoqgab bulv Kiriat-jearim ho doonbo tulungam nyi kanaml pui bilwqnv 
begamv, “Palistan nyi tulungv At Swg pvvb uddum mam jikur paku. Igdvl 
naalayil ham nulug dookub baqca to.” 

1 Samuyel 7 

1Hoo Kiriat-jearim gv nyi tulungv haanum hoo At Swg pvvb uddum mam 
naanum hoo ham diisw gvdag Abinadab gv namho apnum. Hoo bulv mwwg ko 
tuup Eleajarnvn At Swg pvvb uddum mam rvky mvdwb xuqlinl darxaqnum. 

2Hoq aal hoqgv jaq pvvb xumk pirrv Kiriat-jearim ho vnyw camnyi go doonum, 
hoo Israelwg nombu mwlwngv At Swn nyix-riil xabnum. 

Samuyel Israelam Nyegam Pal Swwgnam 

3Hoo Samuyel Israelwg nombu mwlwngam benum, “Nulug hvvjw lvgab nulv At 
Sw dookub hookur baloqkam, ho nyoodo pwnboam apaq baloqkam hoo 
Astarotnvn nulug pengko hoqgv apaqtvl hoo nulug hangam At Swn aron jipaq 
tvl mwam xum baloqkam, hoo mwv nulam Palistan nyi tulug alaq hoqgv naalin 
tayin.” 

4Hoqgab Israel nyiilungv Baal tulungam la Astarot pwnboam apaq peel, hoo bulv 
At Sw aron xumnum. 

5Ho Samuyel benum, “Israel nyi mwlwngam Mijpa ho goqkum to, hoo nulgab 
ngo At Swn swgw jitayin.” 

6Hoqgab bulv Mijpa ho goqkumnum hoo iss suqlin layil At Swg agaho toonum 
hoo hoq aalho dvma-twwmab vrr rwl dootwl hoo benum, “Ngulv At Swn ceekol 
nyic nyipa ku.” Hoo Samuyel Israel nyiilungam Mijpa ho nyegam pw-hwwnum. 

7Hwdlo Israel nyiilungv Mijpa ho hookumnam mam Palistanwg lvpw at tulungv 
tapanum, ho Palistanwg lvpw at tulungv Israelam ceeko taab wnum. Hoo hwdlo 
Israel nyiilungv ham tapa yin, bulv Palistan nyi tulungam bosnum. 

8Hoo Israel nyiilungv Samuyelnvn benum, “Ngulug Pwnbo At Swnvn ngul gab 
xabngin maab xabt bv, ho mwv ngulam Palistan nyi tulungv alaq hoqgv ywwlin 
kamyi nvpv.” 

9Hoqgab Samuyel gwwi twwdu bo sviya dorg naalayil hoo ham mwlw gab At 
Swn boyuqnam aky gob jinum. Hoo Samuyel Israel gab At Swn xabnum, hoo At 
Sw mwam birwqnum. 

10Hwdlo Samuyel aky jinam ham boyuql aky jidu yukho Palistan nyi tulungv 
Israelam mvtab ogumb hvvnwqnum. Hvbmabde hoq aalho At Sw vc loodab 
doogum duml Palistan nyi tulungam hendar-hempar maadwb mvnum, hoo bulv 
Israel agaho hoqgv keleq kunum. 

11Hoo Israel nyi tulungv Mijpa hoqgv lengknv Palistan nyi tulungam ruqmin 
gvnum hoo bulam Bet-kar ako namgub ruqlwql mengnum. 

12Ho Samuyel wlw pwg naarab layil hoq ham Mijpa gvla Senwg pengko diidaql 
apnum hoo ham Ebenejar hvl eminum; hoggab benum, “Sija xaqb At Sw ngulam 
svka paku.” 

13Hoqgab Palistan nyi tulungam munyiub kunum hoo Israelwg dwrbu-dwrya ho 
lokta haak maanum. Hoo Samuyelg swwd moodho At Swg alaqkv Palistan nyi 
tulungam ceekol doonum. 

14Palistan nyi tulungv Israel hoqgv naaknum bopam tulungam, Ekron hoqgv Gat 
namgub nookur kunum, hoo Israelv bulug gvdangam Palistan nyi tulug alaq 
hoqgv naalin kunum. Ho Israel gvla Amor nyi tulug pengko ho swrsob dooknum. 

15Samuyel Israelam mwwg swwnam bumpw ho nyegam pal doognum. 

16Hoo mwv vnywngam Betel, Gilgal, hoo Mijpa ho wkur-wkur banv vnyw 
nywxiam kaanum. Hoo soq nyook tulu so mwv Israelam nyegam pal doognum. 

17Ho mwv Rama ho hookur kunum, hoggab mwwg nammv hoqho doonum, hoo 
hookam Israelam nyegam pal doognum. Hoo At Sw gab hoqho mwv yugw at 
mvnum. 

1 Samuyel 8 

Israelv Lvpw At Ak Jila Bvk hvl Koteq-kvleqnam 

1Hwdlo Samuyel nyekam yukun, mwwg ko tuup tulungam mwv Israelam 
nyegam pal swwg mvdwb mvnum. 

2Mwwg tuup vbw hoqg eminv Joyel, hoo vnyi deen hoqg eminv Abija; bulv 
Beerseba ho nyegam tulu gob doonum. 

3Hvbsujaqkam mwwg ko tuup tuluhv mwwg lamtangam wmanum hvbmabde 
bulv swwd-geedwb nyikubnum. Bulv kam naatwl hoo jvqtwngam nyik-
nyianum. 

4Ho Israelwg nyiixa mwlwngv lvkin gob hookumnv Samuyelg dook Rama ho 
haanum 

5hoo mwam benum, “Kaato, no nyekam duku hoo noqg ko tuup tulungv noqg 
lamtab wkma. Hoqgab sija asaq nyob tulug nyinam hvb ngul gab lvpw at loq ak 
xuqtbv ngulam nyegam pal doog mvdwb.” 

6Hvbmabde hwdlo “Lvpw at loq ak ngulam nyegam pal doog mvdwb jitbv” hvl 
bulv beiyi kam hoqham Samuyel tvlwq maanum. Hoo Samuyel At Swn 
swgwnum. 

7Hoo At Sw Samuyelnvn benum, “Nam nyiilungv hog mwlw benam mam no 
bulam tvjto, hoggab bulv nam haqpaq ma, hvbmabde bulug aoho ngoqg lvpw at 
gob swwl doognam mam bulv ngam haqpaq paku. 

8Ngo bulam Ijipt hoqgv boolin yuk aal hoqgv jaq soolo namgub bulug hog 
nyinam-mvnam mwlwngv ngam haqpaq poqdu do hoo asaq pwnbo tulungam 
xumdu do, hoqhvb bulv nam kam nyidul doodwn. 

9Ho sija, bulug benam tato; hvbmabde no bulam piwr jwr-jwr dvb beo-belam to 
hoo bulam pvvb bwwl doogbo lvpw atv bulam hoggub nyitayin ham bulam 
kaakin to.” 

Samuyelg Lvpw At Tulungam Ceekol Beo-belamnam 

10Hoqgab mwwg hoqgv lvpw atgab konya bo nyiilungam At Swg gomcwr 
mwlwngam Samuyel bulam betamnum. 

11Mwv benum, “Nulug aoho pvvb bwwl doogbo lvpw atv soq sib nyitayin: mwv 
nulug ko tuup tulungam naatayin hoo bulam mwwg ceriot gab hoo mwwg 
svpuram xarg mvdvb hoo mwwg ceriot otuqb xarm dvb xuqlin tayin. 

12Hoo mwwgab lwwyw sipai saab gob hoo camng sipai saab gob xuqlin tayin, 
hoo tuugin mwwg rongongam mvm dvb hoo mwwg vliam naam dvb, hoo nyob 
panan nwwxo-svtam mvm dvb hoo mwwg ceriotwg dupum-dvrab pam mvm 
dvb xuqlin tayin. 

13Mwv noqg nyem ko tulungam kuty sungam bo mvm dvb hoo vcin mvm dvb 
hoo wtw mvm dvb naatayin. 

14Mwv nulug diibuq bo rongongam hoo albo roo boolungam la olib svvn 
boolungam naatayin hoo hoq tulu ham mwwg nyerangam jitayin. 

15Mwv nulug hoqgv am giiyw go hoo nulug roo boolu hoqgv hvbkalam naatayin 
hoo ham mwwg saabam la mwwg nyera tulungam jitayin. 

16Mwv nulug nyera-paqn tulungam naatayin hoo nulug yaapa paalinam hoo 
nulug svdam tulungam naatayin, hoo bulam mwwg bonam nyim dvb jitayin. 

17Mwv nulug sibin-svv jibwqnam mam naatayin, hoo nulv mwwg nyera raasur 
gob nyitayin. 

18Hoo hiyam nulug at gab nulv daalin kunam ham, hoq aalam nulug lvpw atam 
nulv sogoql xabtayin, hvbmabde hoq aalam At Sw nulam hog birwq kuram.” 

At Sw Israelwg Konam mam Jinam 

19Hvbmabde nyiilungv Samuyelg benam mam haqpaqnum. Hoo bulv benum, 
“Ma, hvbsujaqkam ngulug aoso lvpw at loq ak doom to, 

20ho ngulv kam asaq nyob tulu hvb nyikam yin pv, hoo ngulug lvpw atv ngulam 
nyegam pal swwg yin pv hoo ngulug otuqb wl hoo ngulam nyob pag yin pv.” 

21Hoo hwdlo nyiilu mwlwg gomcwram tapel, mwv hoq tulu ham At Swg nyuru 
lo betin-betinl betamnum. 

22Hoo At Sw Samuyelnvn benum, “Bulug goonam mam tato hoo lvpw at loq ak 
mwjto.” Samuyel Israel nyi mwlwngam benum, “Nyiicwr-cwrxiv mwwg bopamb 
wnku.” 

1 Samuyel 9 

Soulnvn Lvpw At Sw gob Daalinam 

1Benjamin nyob hoqgv Apiag ko tuup Bekorat, Bekoratwg ko tuup Jeror, Jeror 
gv ko tuup Abiel, Abiel gv ko tuup Kis hvl eminam Benjamin nyob hoqgv 
doonum, nyi ak hv nyetnum. 

2Hoo mwv Soul hvl eminam nyega ko ak doonum, yaapa ak hv kangam jaqnum. 
Israelwg nyiilu ho mwam kaap yaanbo nyega akkam doomanum. Mwv nyiilug 
pengko ho nyi mwlwngam ao yaanbo nyi ak gob nyinum. 

3Soulwg ab Kisig svdam tulungv nyiinum. Hoqgab mwwg ko tuup Soulnvn Kis 
benum, “Noqg lvgab nyega yaapa tulungam boolayil svdam nyiinbo tulungam 
wgdvl meegaq ta.” 

4Hoo mwv Iprayimg diisw gvdangam wpeqnum hoo Salisag gvdangam 
wpeqnum, hvbmabde bulv svdam tulungam meepa maanum. Hoo bulv 
Saalimwg gvdangam wpeqnum, hvbmabde bulv svdam tulungv hoqho 
daqmanum. Ho bulv Benjaminwg gvdangam wpeqnum, hvbmabde svdam 
tulungam meepa maanum. 

5Hwdlo bulv Jup gvdaho haaikun, Soul mwwg nyera akam benum, “Kuj ngulv 
wkur nukuj, hvbmab nyiloqkam ngoqg ab svdam tulungam mwwdwq kuram 
hoo ngulam ya mwv mwwdwq tai yi.” 

6Hvbmabde mwv mwam benum, “Kaato, soq bopam so Pwnbog nyi ak doodwk 
hvdo, hoo mwv mwlwg xikumnam nyi ngvk hvdo; mwwg hog mwlw benamv 
jvqtw dvk hvdo. Hoqgab ngulv mwwg dookub wnuj. Ngulv hogloq lamtab wiyin 
dvn ham lokam mwv ngulam bekin kamyi nvpv.” 

7Ho Soul mwwg nyerangam benum, “Hvbmabde ngulv wb nyiloqkam, hoggv 
ngulv nyi ak bwa jitayin? Hoggab ngulug dvs baqnam mam duiyum paku, hoo 
Pwnbo nyi ak ham aky gokam jis dooma. Hoggv ngulug lvgab doodo?” 

8Nyerangv Soulnvn lokta birwqnum, “Ngoqg lvgab rup sikil taqg doodo, hoo 
ngulug lamtangam ngulam betam kudwb ngo Pwnbog nyi ak ham soq sam 
jitayin” 

9(Otuqho Israel ho hwdlo nyi akv Pwnbog pagoqkam cengdwb mwwb 
nyiloqkam, mwv benum, “Haato, kuj ngulv kvvjwql betambo dookub wnuj,” 
swnyw-soolog “nyiqry benboam” otuqho kvvjwql betambo akv hvl benum.) 

10Hoo Soul mwwg nyerangam benum, “Hv kvtaqb bedo; haato, ngulv wnuj.” Ho 
bulv Pwnbog nyi akwg dook bopamb wnum. 

11Bulv diisw bopamb caanum, ho nyem nyijwr ata go iss bwwtab wnbov bulam 
wrwqnum hoo bulam toxnum, “Kvvjwql betam bov so dood yv?” 

12Bulv birwqnum, “Mwv doodo; kaato, mwv nulug otuqb sija da wnwn. Nyebiab 
wn. Mwv sija da bopam so haanum, hoggab nyiilungv soolo guukumko nyook 
pwr jik lo pwr jinum. 

13Mwv guukumko nyook aob dvs dvtab caama taab, nulv bopam mam haada 
kalam mwam kaapa yin pv. Hoggab mwv haama deedib nyiilungv dvlaram, ho 
mwv pwr jinam mam xeexaq dvb nyiky dvn; hoq kokwb goqnam nyi mwlwngv 
dvtayin. Sija da caan, nulv mwam nyebia jaqb kaapa tayin.” 

14Hoqgab bulv bopamb caanum. Ho bulv bopam urab hoodu yukho Samuyel 
guukumko nyookub caadwb mwwg lamta ho bulug daiyab lingrwq rwqdul 
doonam. 

15At Sw Samuyelnvn otuq aal loogwn ho Soulwg pagoqkam bekinnum: 

16“Aaram mam soq mood so ngo Benjamin gvda hoqgv noqg dookub nyi ak 
kanam tayin, hoo mwam no ngoqg Israelwg nyiilu gab lvpw at gob darxaqto. 
Mwv ngoqg nyiilungam Palistan nyi tulug alaq hoqgv ywwlin tayin. Hoggab 
ngoqg nyiilungam ngo kaapa paku, hoggab bulug xabnamv ngoqg dook si hvvc 
paku.” 

17Hwdlo Samuyel Soulnvn kaapa yin, At Sw mwam betamnum, “Soq siilak nam 
ngo agam gooknum nyi akv! Mwv ngoqg nyiilungam pvvb bwwl doog tayin.” 

18Ho Soul Samuyel dookub toggoq hoqgv hvvnwq banv hoo benum, “Ngam 
betam tvb hogloq ho kvvjwql betambo nyi akwg nammv?” 

19Samuyel Soulnvn birwqnum, “Ngo lak kvvjwql betambo akv. Ngoqg otuqb 
guukumko nyookub caato, hoggab soolo nulv ngoqg lvgab dvs dvmin gvtayin, 
hoo aaram mam ngo nulam wwm taikun hoo nulv hog nvkam mwwdwn ham 
ngo betam tayin. 

20Aal loum otuqho nulug svdam nyiinbo tulungam nulv mwwdwq maabv, 
hoggab hoq tulu ham kaapa paku. Hvbmabde Israel mwlwg mwwbynamv hiyv? 
Hoqhv noqg gab maai yv hoo noqg abwg nombu gab maai yv?” 

21Soul birwqnum, “Ngo Benjamin nyob hoqgv maai yv, Israelwg nyob luura lo 
mwlwngam nyob anyo yaanbo maai yv? Hoo Benjaminwg nyob hoqgv ngoqg 
dvparv mwlwngam yan yaama dvn yv? Hoggub no ngam soq sib agam goodwn?” 

22Ho Samuyel Soul nvla mwwg yaapa akam boolayil hoo bulam dookum ko 
uraho boolwqnum hoo goqnam mwlwg otuqho bulam doomnum, hoqho nyiv 
cammum gob nyinum. 

23Hoo Samuyel dvm mvnboam benum, “Nam ngoqg bilwq tvl ‘Vpwb ap tvk hvl 
nam ngoqg jilwqnam ham bwa ta.’” 

24Hoqgab dvm mvnbov hoqho doonbo axar-xarg naarab layil hoo ham Soulwg 
agaho ap jinum. Hoo Samuyel benum, “Kaato, hognvkv pvvnum ham noqg aga si 
ap jipa kun. Xuqnam moodv haama taab dvto, hoggab soq si noqgab pvvj pakun, 
ho no nyiin lvgab dvba dvb nyiyi nvpv.” Hoqgab Soul hoq aalho Samuyel lvgab 
dvnum. 

25Hoo hwdlo guukumko nyook hoqgv bopam urab ipoq yukho, ao ko namho Soul 
gab kartam ak puup jinum, hoo mwv hoqhv yubnum. 

26Ho ar huur-mumur ho Samuyel Soulnvn goqunum, “Gorabto, noqg lamtab ngo 
nam kanam taikun.” Ho Soul gorabnum, hoo mwv la Samuyel bunyiv lyobub 
lengnv wba sunum. 

27Bulv bopam lvvgho wdul dooyikho, Samuyel Soulnvn benum, “Nyerangam 
ngulug otuqb wco nvk hvl beto, hoo hwdlo mwv wdul dooikam, soq so no atv 
meeg doonu to, ho Pwnbog gomcwram nam ngo cengm dvb betam tayin.” 

1 Samuyel 10 

Soulnvn Lvpw At gob Darxaqnam 

1Ho Samuyel kuty yooxaq ak naanum hoo mwwg dumpo ho tooiyaqnum hoo 
mwam moopupl hoo benum, “At Sw nam mwwg nyiilu Israel aoho lvpw at gob 
xuqma pan yv? Hoo At Swg nyiilu aoho no pvvb bwwl doog tayin hoo bulug diis-
paap ceebio tulu alaq hoqgv no ywwlin tayin. Hoo At Sw mwwg gumn aoho nam 
lvpw at gob xuqlin pakun hvl soq kaacinam si nyitayin. 

2Hwdlo no soolo ngoqg dook soqgv wikukam, Benjaminwg dwrbu-dwrya Jelja 
ho nam Rakelg nyubu dookho nyi vnyi go wrwq tayin, hoo bulv nam betayin, 
‘Noqg svdam meegaq kunam tulungam kaapa paku, hoo sija noqg abv svdam 
tulungam mwwdwq kuma hvbmabde noqgab mwwdwql, begamv, “Ngoqg ko 
tuupam hoggub mvtayin?” ’ 

3Ho no meegta wlayil hoo Taborwg kora svvn dookho hvvc tayin. Nyi oum go 
Pwnbo gab Betelwb caadu boam wrwq tayin, akwn hv sibin bindo dorum go 
bootayin, akwn hv cwwnam wtw toqum go baqtayin, hoo akwn hv roo ala 
yooxaq xaqg baqtayin. 

4Hoo bulv nam salam jitayin hoo wtw tvqnyi gon nam jitayin, no ham bulug alaq 
hoqgv nvvrwq tayin. 

5Hoq kokwb no Gibeat-elohim ho, hogloq ho Palistan nyi tulungv svmcw mvl 
dookho haatayin. Hoo bopam ho no haada kalam, guukumko nyook hoqgv ipoq 
kunbo nyiqry benbo nyi acam go rwwxw-gungga lvgab, ludum pup tubnam 
lvgab, piul tabnam lvgab, hoo dumdum-taal dwwnam lvgab nyil nyiqry koodu 
boam no wrwq tayin. 

6Ho At Swg Huqlwngv noqg aoho haatayin, hoo no bulug lvgab nyiqry betam bob 
nyitayin hoo no hoq nyi akgon hvb nyitayin. 

7Ho hwdlo soq kaacinam tulu si nam nyiyi kam, hoggv noqg alaqho hempa tayin 
ham no nyita, hoggab Pwnbov noqg lvgab dooba dvn. 

8Ho ngoqg otuqb no Gilgal ho icon. Hoo kaato, ngo noqg dookub haal boyuqnam 
akiam hoo swrso pwr akiam jitab haatayin. Ngo noqg dookub haalayil no hoggv 
nyitayin ham bekin maad deedy dib no aal kvn go kaayal doota.” 

9Hwdlo mwwg langkwb mwv Samuyel hoqgv tobkur kalam, Pwnbov mwam 
hang pwgta jinum. Hoo soq kaacin dvb nyinam mwlw si hoq aalho nyiknum. 

10Hwdlo bulv Gibea ho haaikun, kaato, nyiqry benbo nyi acam go mwam 
kvvrwqnum, hoo Pwnbog Huqlwngv mwwg aoho haanum, hoo mwv bulug 
pengko ho nyiqry benum. 

11Hoo mwv nyiqry benbo tulu lvgab mwwg nyiqry bemin gvnam mam mwam 
otuqho cengn bo tuluhv kaalaq tvl nyiilungv akwn-akwn bemin sunum, “Hoggv 
yu Kisig ko tuupam haapa kun? Soul kam nyiqry benbo tulu pengko ak gon yv?” 

12Hoo hoq nyook ho nyi ak birwqnum, “Hoo bulug abv hiyv?” Hoqgab soq si 
dootin gob nyiknum, “Soul kam nyiqry benbo tulu pengko ho ak gon yv?” 

13Hwdlo mwv nyiqry kaal betamnam mam benya peekul, mwv guukumko 
nyookub haaknum. 

14Soulwg vkv mwam la mwwg nyerangam benum, “Hogloqb nulv wpen?” Hoo 
mwv benum, “Svdam tulungam meegaq taab. Hoo hwdlo ngulv ham kaapa 
maaikam, ngulv Samuyel dookub wnum.” 

15Hoo Soulwg vkv benum, “Samuyel nam hoggv bede ngam betam tvb.” 

16Hoo Soul mwwg vkam benum, “Mwv bis-beda nv begamv svdam tulungam 
kaapa paku.” Hvbmabde lvpw-hatig pagoqkam Samuyelg benam mam mwv hog 
akkam mwam betam maanum. 

Soulnvn Lvpw At gob Pui Baqnam 

17Ho Samuyel nyiilungam lvkin gob Mijpa ho At Sw gab goqnum. 

18Hoo mwv Israel nyiilungam benum, “Soq sib Israelwg Pwnbo, At Sw bedo, ‘Ngo 
Israelam Ijipt hoqgv boolinum, hoo ngo nulam Ijipt nyi tulug alaq hoqgv hoo 
nulam nyijab-nyiyiq bo lvpw-haty tulug alaq hoqgv naalinum.’ 

19Hvbmabde nulug Pwnboam nulv haqpaq paku, hiyv nulam hentwr-kaas hoo 
vs-axaq hoqgv ywwlin boam, hoo nulv mwam hvl benum, ‘Lvpw at loq ak ngulug 
aoso mvp tvbv.’ Hoqgab At Swg agaho nulv atv nulug nyob tulu lvgab hoo nulug 
lwwyw-lwwywngv nyi lvgab hookum to.” 

20Ho Samuyel ogumb Israelwg nyob mwlwngam haamnum, hoo Benjaminwg 
nyobam tak cinglinum. 

21Benjaminwg nyobwg dvpar-dvparam mwv ogumb haamnum, hoo Matrig nyob 
tulungam tak cinglinum; hoo Kisig ko tuup Soulnvn tak cinglinum. Hvbmabde 
hwdlo bulv mwam meegaq yukho, mwam kaapa maanum. 

22Hoqgab bulv lokta At Swn toxnum, “Nyi haady bov hvraqb dooxiq dvn yv?” hoo 
At Sw benum, “Kaato, mwv atv dupum-dvrab pengko ho kvsil doodo.” 

23Ho bulv xarnv hoo mwam hoq hoqgv boanum. Hoo hwdlo mwv nyiilug pengko 
ho daqyikho, mwv nyiilu hoqg nyi mwlwngam ao yaanum. 

24Hoo Samuyel nyiilungam benum, “Hiyam At Sw xuqlin kunam mam nulv 
mwam kaad yv? Mwwg hvb nyinbo nyiilug pengko so akkam dooma.” Hoo nyiilu 
mwlwngv sogoqnum, “Lvpw at swwiyu nvka!” 

25Ho lvpw at akwg naady nyid sanam mam Samuyel nyiilungam betamnum, hoo 
mwv hoq tulu ham kitap ak xeqtwl ham At Swg agaho ap jinum. Ho nyiicwr-
cwrxiam mwwg nammwb wwm dukub Samuyel nyiilu mwlwngam kanam 
kunum. 

26Soul kam mwwg nam Gibea wknum, hoo haakam bo nyi tulug hangam Pwnbov 
idaqnum hoq tuluhv mwwg lvgab wbanum. 

27Hvbmabde dooxa bo ajin tulu gon benum, “Hoggub soq nyi si ngulam ywwlin 
tayin?” Hoo bulv mwam haqpaqnum hoo mwam hog akkam bwa jimanum. 
Hvbmabde mwv swrsob doonum. 

1 Samuyel 11 

Soul Ammon Nyi Tulungam Mviyanam 

1Ho Ammon nyi tulug Nahas Jabes-gilead caanv ham doqyumnum, hoo Jabeswg 
nyi mwlwngv Nahasnvn benum, “Ngulug lvgab birnam pvvb loq ak mvbam tuj, 
hoo ngulv nam bon nyijtayin.” 

2Hvbmabde Ammon nyi tulug Nahas bulam benum, “Ngo nul lvgab birnam pvvb 
loq mvtayin nul mwlwg nyiqbwq vnyiqkam harpaq dvb, hoo soq sib Israel 
mwlwg aoho hvnyw nyisu dvb.” 

3Jabeswg nyi axa tulungv mwam benum, “Ngulam aal kvn go mood jitbv ho ngulv 
Israelwg dwrbu-dwryab pui baqn bo tulungam kanam tayin. Ho ngulam ywwlin 
bo akkam dooma baloqkam, ngulv atv nam jilwq tayin.” 

4Hwdlo pui baqn bo tulungv Soulwg dook Gibea ho haai kukam, ho bulv puiyam 
nyiilug nyuru ho tapa dvb betamnum, hoo nyiilu mwlwngv vcjaqb sogoql 
xabnum. 

5Ho kaato, Soul rongo mvngo peel svvngam rongo ho apaq peel hoodul doonum. 
Hoo Soul benum, “Hoggv nyimur pan nyiilungam, ho bulv xabdul doodwn?” Ho 
bulv Jabes nyi tulug puiyam mwam betamnum. 

6Hoo hwdlo mwv soq gomcwr tulu sam tapa yin Pwnbog Huqlwngv Soulwg aoho 
haanum, hoo mwwg hang lengnamv wmmwb bioqnum. 

7Mwv hvvb dornyi go naanum hoo ham patabl vmwq yumgub twqtwl pui baqn 
bo tulug alaqho jilwq tvl Israelwg dwrbu-dwryab kanam nv hvl bilwqnum, “Hiyv 
lajaqkam Soul la Samuyel lvgab haama tayin, soq sib mwwg hvvbam mvtayin!” 
Ho At Sw hoqgv vc loodab bosnamv nyiilug aoho haanum, hoo bulv nyi akin hvb 
mwlwngv lengnum. 

8Hwdlo Bejek ho bulam mwv dookum gviyikho, Israel nyiilungv lwum lwwyw 
oum gob nyinum, hoo Juda nyiingv lwwyw cammumnum. 

9Hoo pui baqal haanbo tulungam bulv benum, “Jabes-gilead nyi tulungam nulv 
betayin: ‘Aaram mam doonyiv og maatab, nulam ywwlin tayin.’” Hwdlo pui baqn 
bo tulungv Jabeswg nyi tulungam haal betam yin, bulv hemp kunum. 

10Hoqgab Jabes nyi tulungv benum, “Aaram mam ngulv atv nulam jilwq tayin, 
hoo nulv ngulam hoggub mwwnw dvn, nulug mwwlwq koob mvtku.” 

11Hoo aal loogwn so Soul nyiilungam dvpar oum gob mwbwql apnum. Hoo 
arkomc svmcw urab bulv haanv Ammon nyi tulungam doonyi og maatab 
mengnum. Hoo swwl doonbo tulungam cwrsaq-twqb mvnum, ho hoqho nyi 
vnyiv lvkin gob yvm kumanum. 

Lvpw-hatiam Mvdarnam 

12Ho nyiilungv Samuyelnvn benum, “Hiyv soq sam benum, ‘Soul ngulam pvvb 
bwwl doog nyota yin yv?’ Hoq nyiingam boolin to, ho bulam ngulv mengtayin.” 

13Hvbmabde Soul benum, “Soolo nyi akkam mengmabv, hoggab soolo At Sw 
Israelam ywwlinam bonam nyipa ku.” 

14Ho Samuyel nyiilungam benum, “Haato, kuj ngul Gilgalwb wgdvl hoo tolo 
lvpw-hatiam mvdar taaj.” 

15Hoqgab nyiilu mwlwngv Gilgalwb wnum, hoo Gilgal ho At Swg agaho bulv 
Soulnvn lvpw at gob mvknum. Ho At Swg agaho bulv swrso pwr akiam jinum, 
hoo hoqho Soul la Israel nyi tulungv vcjaqb hwnyir-hvmarl hemp kunum. 

1 Samuyel 12 

Samuyelg Svxin Benam 

1Hoo Samuyel Israel mwlwngam benum, “Kaato, ngo nulug hog mwlw benam 
mam tanv hoo nulug aoho lvpw atam mwj pakun. 

2Hoo sija kaato, lvpw atv nulug agaho wl doodo, hoo ngo nyekaml dumpu duku; 
hoo kaato, ngoqg ko tuup tulungv nulug lvgab dooba do. Ngoqg yaapa hoqgv jaq 
soq aal namgub ngo nulug agaho wpa kun. 

3Ngo si doodwn; At Swg la mwwg xuqlinam agaho ngoqg hog nyixiaqnam dood 
yv. Hiyvg hvvb gon ngoqg naanam dood yv? Ho hiyvg svdam gon ngoqg naanam 
dood yv? Ho hiyam ngo vm mvvnam go dood yv? Hiyam ngo nyijab-nyiyiqnam 
dood yv? Ho ngoqg vnyiqkam nyiqca dvb hiyvg alaq hoqgv ngoqg kam naanam 
dood yv? Ngoqg nyixiaqnam dood nyiloqkam hoo ngo nulam jikur taikun.” 

4Bulv benum, “No ngulam vm mvvma ho ngulam nyijab-nyiyiq ma ho hiyv 
gvkam nyi alaq hoqgv hog akkam nvvj ma.” 

5Hoo mwv bulam benum, “At Sw nulam hvvky kaado, hoo soq aal so mwwg 
xuqlinamv hvvky kaado, nulv ngoqg alaq so hog akkam kaapa ma.” Hoo bulv 
benum, “Mwv hvvkiv.” 

6Hoo Samuyel nyiilungam benum, “At Sw hvvky kaado, hiyv Mojesnvn la 
Aaronnvn xuqnum hoo nulug ab tulungam Ijipt gvda hoqgv boolin lengnum. 

7Hoqgab sija ngo nulam At Swg agaho xuml bedwn At Sw mwv nulgab la nulug 
ab tulu gab jvqtw bon nyinam tulungam mwwgabl dooto. 

8Hwdlo Jakub Ijipt ho wnum, hoo Ijipt nyi tulungv bulam nyijab-nyiyiqnum, ho 
nulug ab tulungv At Swn xabnum hoo At Sw Mojes nvla Aaronnvn kanamnum, 
ho nulug ab tulungam Ijipt hoqgv boolinum hoo soq nyook so doom dvb jinum. 

9Hvbmabde bulug Pwnbo At Swn bulv mwwpa kumanum. Hoo mwv bulam 
Hajorwg sipai saab Siserag alaqho, hoo Palistan nyi tulug alaqho, hoo Moabg 
lvpw at alaqho puqlwqnum. Hoo bulam bulv ceekol nyob panum. 

10Hoo bulv At Swn xabl hoo benum, ‘Ngulv nyic nyipa ku, hoggab ngulv At Swn 
haqpaq paku hoo Baal la Astarot pwnbo tulungam xumpa ku. Hvbmabde sija 
ngulug ceebio alaq hoqgv ngulam naalin tukub, ho ngulv nam xumtayin.’ 

11Hoo At Sw Jerubbaal hoo Barak hoo Jepta hoo Samuyelnvn kanamnum hoo 
nulug ceebio tulug alaq hoqgv nulam ywwlinum, hoo nulv swrsob dood kun. 

12Hoo hwdlo nulug Pwnbo At Sw nulug lvpw at gob nyil swwg yikho, Ammon nyi 
tulug lvpw at Nahas nulam ceekol nyob patab haai yikho, nulv ngam benum, ‘Ma 
taram, hvbmabde hwdlo nulug Pwnbo At Sw nulam lvpw at gob doom sutwl, 
nulv lvpw at loq ak ngulam pvvl bwwl doog jito hvnum. 

13Hoo sija kaato hiyam nulv konum, nulug xuqlin kunam lvpw atv soq si; kaato, 
At Sw nulug aoho lvpw at ak mvp jipa kun. 

14Nulv At Swn bosil hoo mwam xuml hoo mwwg yalam tagabl hoo At Swg 
gamlam ceekol taleqmab nyib nyiloqkam, hoo nulv la lvpw atv nulug Pwnbo At 
Swn tal nyiba baloqkam, hv nulgab altayin. 

15Hvbmabde At Swg yalam nulv tama baloqkam, hoo At Swg gamlam ceekol 
taleq baloqkam, ho At Swg alaqkv nulam la nulug lvpw atam ceeko tayin. 

16Hoqgab hwngkwb daqto hoo nulug vnyiq kaaga lo At Swg koijaqb bon nyinam 
mam kaapa tayin. 

17Soolo wtw am vly nvvd maai yv? Ngo At Swn goqtayin, ho mwv doogum mam 
la nyodongam kanam yin pv. Hoo nul atgab lvpw at ak konamv, At Swg vnyiq 
kaagaho hog hwdwg nulug nyic-nyiangv koi dvn ham nulv cengtayin.” 

18Hoqgab Samuyel At Swn goqnum, hoo hoq aalho At Sw doogum mam la 
nyodongam kanamnum, hoo At Sw nvla Samuyelnvn nyiilungv vcjaqb bosnum. 

19Hoo nyiilu mwlwngv Samuyelnvn benum, “Ho ngulam sim mvma dvb noqg 
nyera tulu gab noqg Pwnbo At Swn swgw tvbv, hoggab ngul gab lvpw at ak 
konam si ngulv almanbo nyicam ngulug aoso vbw supa ku.” 

20Hoo Samuyel nyiilungam benum, “Bos maabv; nulv soq alman sam nyipa ku. 
Hvbsujaqkam At Swn wiyeq maabv, hvbmabde nulug hvvjw-haara lvgab At Swn 
xumto. 

21Hoo niqtuq doomab asarbo pagoq kokwb wmin gvmabv hoqhv niqtuq dooram 
ho ywwlin ram, hoggab bulv asarv. 

22Hoggab At Sw mwwg nyiilungam haqpaq maadwn, hoggab koibo emin gab, ho 
nulam mwwg atwg nyiib mvdwb At Sw hemp dvn. 

23Hoq aoho, ngoqgab nyiloqkam, nulgab swgw maab ngo At Swn ceekol nyic 
nyinam mam ngoqg soqgv aado mvto, hoo ngo nulam alboam la jvqtw 
lamtangam tomswr tayin. 

24At Swn bos twqto hoo mwam nulug dengky bvla jvqtw hvvjw-haara lvgab 
xumto. Hoggab nulgab mwv hognvk koibo pagoqkam nyij pakun ham mwwka 
to. 

25Hvbmabde nulv hvraqb nyic-nyia nyidu baloqkam, nulam la nulug lvpw atam, 
nulam aadob mvpaq tayin.” 

1 Samuyel 13 

Soul Palistan Nyi Tulungam Nyob Panam 

1Soul vnyw gob swwknum hwdlo mwv pvvb bwwl doog dvb swwrab gviyikho, 
hoo mwv Israelam vnyw nywnyi laaleq gob pvvb bwwl doognum. 

2Soul Israel nyiingam lwwyw oum go xuqlinum. Lwwyw vnyi gon Soulwg lvgab 
Betelwg diisw gvdag Mikmas ho doonum, hoo lwwyw gon Benjaminwg Gibea 
gvdaho Jonatan lvgab doonum. Hoq lvvg nyiilungam mwv nyiicwr-cwrxiam 
mwwg at-at nammwb kanam kunum. 

3Geba ho svmcw mvl doonbo Palistan nyi tulug sipai acam mam Jonatan 
mviyanum, hoo ham Palistan nyi tulungv tapanum. Hoo Soul gvda mwlw ho 
tuuly miql begamv, “Hibru tulungv tato.” 

4Hoo Israel mwlwngv ham tapanum hoo benum Soul Palistan nyi tulug sipai 
acam mam mviya paku, hoo Palistan nyi tulu gab Israelv naiya poogwb nyipa ku. 
Hoo Soulwg lvgab nyiba mvdwb Gilgal ho nyiilungam goqlinum. 

5Hoo Palistan nyi tulungv Israelam nyob patab hookumnum, ceriotv lwwyw 
cammum go hoo svpur xarg bo nyiv lwwyw ax go hoo sipaiyv sa-svlo sugurg 
xuqx hvb dumtwq-miilywnum. Bulv dou-cagag Bet-abenwg Mikmas ho haalayil 
svmcw mvl doonum. 

6Hwdlo Israel nyi tulungv hengka kunamv bulv vs-axaq yukun (hoggab 
nyiilungam vc loodab mvcapnum), nyiilungv bulv atv lwwpwq urab hoo ung 
urab hoo wlw urab hoo nyubu urab hoo silam urab kilwqnv kvsnum, 

7hoo Hibru tuugin Jordonam kebo layil Gad gvla Gilead gvdaho kilwqnum. Soul 
Gilgal ho hvraqb dooxiqnum, hoo mwam wmin gvnbo nyiilungv tvmdwrnum. 

Soulwg Jidy Maanam Pwram Jinam 

8Samuyelg mood xuqlinam mam mwv aal kvn gob kaayanum. Hvbmabde 
Samuyel Gilgal ho haak maanum, hoo nyiilungv mwwg hoqgv cwrsaq-twqb 
nyirab kunum. 

9Hoqgab Soul benum, “boyuql aky jidy sanam mam la swrso gab aky pwr jidy 
sanam mam ngoqg dookub bwa to.” Hoo mwv boyuqnam akiam aky jinum. 

10Mwv boyuqnam akiam jinya kalam twqda, kaato, Samuyel haanum. Hoo Soul 
lvvgwb lengnv hoo mwam kvvrwqtab wrwqnum. 

11Samuyel benum, “Hoggv no nyipa kun?” Hoo Soul benum, “Hwdlo ngo 
kaaknamv nyiilungv ngoqg soqgv cwrsaq-twqb nyiyi kun, hoo aal xirnamho no 
haak maaikam, hoo Mikmas ho Palistan nyi tulungv hookum yukun, 

12ngo mwwnum, ‘Sija Palistan nyi tulungv Gilgal ho ngam nyob patab haata yi, 
hvbmabde ngo At Swg mwwswnam mam naama tanum.’ Hoqgab ngo at nyil laql 
boyuqnam akiam aky jinum.” 

13Hoo Samuyel Soulnvn benum, “No paca loodab nyipa ku. Nam ngo gaml jinam 
ngoqg Pwnbo At Swg gamlam no ap kuma. Hoggab At Sw noqg lvpw-hatiam 
Israelwg aoho nwrba gob doom dvb mvkonum. 

14Hvbmabde noqg lvpw-hativ dooyu kuram. At Sw mwwg hang mwwlwqnam 
nyi ak meelin taikun, hoo mwwg nyiilug aoho lvpw at gob swwl doom dvb At Sw 
mwam gaml jitayin, hoggab At Sw hoggv nam gaml jinam ham no ap kuma.” 

15Hoo Samuyel Gilgal hoqgv gorabl wknum. Nyiilungv Soulwg lvgab sipai 
tulungam nyob pvrwqtab wnum; bulv Gilgal hoqgv Benjamin gvdag Gibea ho 
caanum. Hoo Soul mwwg lvgab nyiilu doon boam xikanum, hoqho nyiv lwwx gob 
doonum. 

16Hoo Soul la mwwg ko tuup Jonatan la bulug lvgab nyiilu doon bov Benjamin 
gvdag Geba ho doonum, hvbmabde Palistan nyi tulungv Mikmas ho svmcw mvl 
doonum. 

17Hoo Palistan nyi tulug svmcw hoqgv nyob panbo tulungv dvpar oum gob 
lengnum. Dvpar akwn hv Sual gvdag Opra daiyab wnum; 

18dvpar gon hv Bet-horon daiyab; hoo dvpar akwn hv Jeboim lywpa vrrwg ako 
daiyag deexa-rarab wnum. 

19Israelwg gvda mwlw ho yoqdwr yip pwnbo akkam doom mvma buju, hvl 
Palistan nyi tulungv benum, “Hoqmab nyiloqkam Hibru tulungv bulv atv lyoqr 
orioqkam la nwwxongam yip pwta yi.” 

20Hvbmabde Israelwg nyiicwr-cwrxiv Palistan nyi tulu dookub innv mwwg 
paalam, mwwg xooiyam, mwwg vxam, ho mwwg tagiam pwreqnum, 

21hoo paalam la xooiyam pwreq reqjongv twngk bvrnyi naanum, hoo vxam 
pwreq reqjongv hoo tagiam nal twwjongv twngk borum gob naanum. 

22Hoqgab hoq aalho Soul gvla Jonatan lvgab nyiilu yvba bo tulug alaqho lyoqr 
orioq gokam hoo nwwxo gokam bwwmanum, hvbmabde Soul la mwwg ko tuup 
Jonatan bunyiv aro bwwnum. 

23Hoo Palistan nyi tulug sipai acamv Mikmaswg wpeqko toggoq namgub 
wknum. 

1 Samuyel 14 

Jonatan Palistan Nyi Tulungam Mviyanam 

1Soulwg ko tuup Jonatan aal golo mwwg nwwxo-svtam mam baqya bo yaapa 
akam benum, “Haato, kuj ngulv Palistan sipai tulug taqcgonwb caanuj.” 
Hvbmabde mwwg abam mwv bepa maanum. 

2Soul Gibea lvvgwg Migronwg annar lwwpwqho doodunum. Mwwg lvgab 
nyiilungv lwwx gob doobanum, 

3hoqho Ahitubwg ko tuup Ahija kam doonum, ho Ili ko hog ko siqda Pinehaswg 
ko vbw Ikabod, Silo ho nyub vjam kootwl At Swg nyubwb nyinbov kam doonum. 
Hoo Jonatanwg wnam mam nyiilungv cengmanum. 

4Toggoqho doonbo Palistan sipai tulungam Jonatanwg wbo tanam toggoqho, 
taqg-taqsab wlw bwdw dwraqnum. Taqgwn hoqg eminv Bojej, hoo akwn hoqg 
eminv Sene. 

5Bwdw akwn hv Mikmaswg nyoodum ho, hoo akwn hv Gebag nyooko ho 
doonum. 

6Jonatan mwwg nwwxo-svtam mam baqn bo yaapa akam benum, “Haato, kuj 
ngulv soq pepaql-mux mvmanum sipai tulu dook yaab wnuj. At Sw ngul gab 
bonam nyikam yin pv, hoggab anyo-koi jaqkam At Swg ngulam ywwlin deenam 
mam hiyvkam mvtur nyoram.” 

7Hoo mwwg nwwxo-svtam baqya bov mwam benum, “Noqg hang mwwnam 
mam nyito. Noqg mwwlwq koob nyito. Kaato, noqg lvgab ngo bumpwngv dooba 
dvn.” 

8Ho Jonatan benum, “Kaato, ngulv nyi tulug dook yaab wbo nuj, hoo bulam ngulv 
kaapa kutuj. 

9Bulv ngulam hvl bebnyiloqkam, ‘Nulug dookho ngulv hvvc namgub daqya to,’ 
ho ngulv ngulug daqk ho daqya tuj, hoo ngulv bulug dookub caama buj. 

10Hvbmabde bulv ngulam hvl bebnyiloqkam, ‘Ngulug dookub haato,’ ho ngulv 
caatuj, hoggab At Sw bulam ngulug alaqlo jilwq paku. Hoo soq si ngulam kaacin 
dvb nyitayin.” 

11Hoqgab vnyiv atv Palistan sipai tulungam kaapa dvb wnum. Hoo Palistan sipai 
tulungv benum, “Kaato, Hibru tulungv bulv atv ungho kvsil doope kul lenglayil 
hoodu do.” 

12Hoo sipai tulungv Jonatan nvla mwwg nwwxo-svtam mam baqn boam goql 
hoo benum, “Ngulug dookub caato, hoo ngulv nulam hog ak kaakin tayin.” Hoo 

Jonatan mwwg nwwxo-svtam baqn boam benum, “Ngoqg kokwb caato, hoggab 
At Sw bulam Israelwg alaqho jilwq paku.” 

13Ho Jonatan mwwg all-alaq lvgab ngamcanum, hoo mwwg nwwxo-svtam mam 
baqya bov mwwg kokwb caamin gvnum. Hoo Jonatan bulam patabnum, hoo 
mwwg nwwxo-svtam mam baqya bov mwwg kokwb bulam mengnum. 

14Hoo rongo rvbnyi aado gob otuqcob Jonatan la mwwg nwwxo-svtam baqya bo 
nyi mengnamv nyiv camnyi gob nyinum. 

15Hoo hvb nyiyikam svmcw ho, rongo rwqtaqho, hoo nyiilu mwlwg pengko ho 
vc loodab bosnum. Sipai tulungv hoo nyob pady bo tulu ngvkam tvmdwrnum, 
nyioby hwqnum, hoo hoqhv vc loodab bos dvb nyinum. 

16Hoo Benjaminwg Gibea ho Soulwg rvky bo nyi tulungv kaanamv, nyiitw 
mvqlwngv toloq-boloqb cwrsaq-twqb kenam mam kaapanum. 

17Ho Soul mwwg lvgab dooba bo nyiilungam benum, “Xikal hoo kaaka to, hiyv 
ngulug pengko soqgv wnba.” Hoo hwdlo bulv xika yukun, kaato, Jonatan la 
mwwg nwwxo-svtam mam baqya bov dook maanum. 

18Hoqgab Soul Ahijanvn benum, “Pwnbog pvvb uddum mam soqb baqa to.” 
Hoggab hoq moodho Pwnbog pvvb uddumv Israel nyiilu lvgab wbanum. 

19Hwdlo Soul nyubam agam goodul dooyikho Palistan nyi tulug svmcw lo vi-vi 
yaiya go hur-marab durabnum. Hoqgab Soul nyubam benum, “Noqg alaqkv ikur 
tuku.” 

20Ho Soul la mwwg lvgab nyiilu doonbo mwlwngv nyob patab daayob soolinum. 
Hoo kaato, Palistan nyi tulu nyiicwr-cwrxiv mwwg atwg nyi tulungam pamin sul 
doonum, hoo hoqho vc loodab hendar-kaapar maab nyil doonum. 

21Hibru tuugin otuq mood hoqgv jaq Palistan nyi tulu lvgab nyinum hoo bulug 
lvgab bulv svmcw uraho doobanum, Soul la Jonatan lvgab Israel nyi tulug lvgab 
yvba hoq nyi tulu hvvkam bulug daiyab nyemaq doqkub kunum. 

22Hoq hvbkalam hwdlo Iprayim diisw gvdaho Israel nyi tulungv atv kvsil 
doonyia bov Palistan nyi tulug kenam mam tapa tvl, bulv kam bulam vc loodab 
bulug kokwb nyob pamin gvnum. 

23Hoqgab At Sw Israelam hoq aalho ywwlinum. Hoo Bet-aben namgub nyobam 
panum. 

Soulwg Vnwq-mvdwqb Dingnam 

24Hoo hoq aalho Israel nyi tulungv vcjaqb hentwrnum, hoqgab Soul dingl 
nyiilungam begamv, “Ariyum maatab hiyv nyiv dvs dvn boam beegywn hoo 
ngoqg ceebio tulungam ngo ree daqtayin.” Hoqgab nyiilungv akkam dvs dvka 
jimanum. 

25Hwdlo nyiilungv nyorob haaikukho, kaato, deela ho tongngv doonum. 

26Hoo hwdlo nyiilungv nyorob haaikukho, kaato, tong ngolangv biqdul doonum, 
hvbmabde nyi akkam mwwg alaqkam la mwwg agamv ham dvka maanum, 
hoggab nyiilungv dingnam mam bosnum. 

27Hvbmabde Jonatan mwwg abwg nyiilu lvgab dingrnam mam tapa maanum, 
hoqgab mwwg alaq bwwnam beqnyia niqtuqkv ngolangam nwqbam tvl hoo 
mwwg alaqkv ham naanv agamb vlwql dvnum, hoo mwv ator kunum. 

28Ho nyiilu hoqg nyi ak benum, “Noqg ab nyiilungam cabcab jaqb dingnv 
begamv, ‘Hiyv soq aal so dvs dvn boam beelwql apnum.’” Hoqgab nyiilungv 
ngurs-ngurp do. 

29Ho Jonatan benum, “Ngoqg ab gvdangam vs-axaq dvb mvpa ku. Kaato, ngo 
tong ngola vcwr go dvka kalam ngo ator paku. 

30Soolo nyiilungv bulug mviyanam ceebio tulug dvs-twwsam danyib jaq 
dvnyiloqkam hwdgo alyin pa. Hoggab Palistan nyi tulungam mviyanam si koi 
ma.” 

31Hoq aalho bulv Palistan nyi tulungam Mikmas hoqgv Aijalon namgub 
mengnum. Hoo nyiilungv ngurs-ngurp kunum. 

32Nyiilungv rwdwq paqb juqrab kunv nyob pal naareqnam sviyangam hoo 
hvvbam hoo sibin-svv ko tulungam naanv deela ho patabnum. Hoo nyiilungv 
vdinam uiyv lvgab dvb dvnum. 

33Ho bulv Soulnvn betamnum, “Kaato, uiyam dvtaql dvnv nyiilungv At Swn 
ceekol nyic nyipa ku.” Hoo mwv benum, “Nulv nyic loodab nyipa ku; ngam so 
pwtbo wlw loq pwg ngurlin tvbv.” 

34Hoo Soul benum, “Nyiilug pengko lo nulv atv wpin-wra gvdwl hoo bulam beta, 
‘Nyiicwr-cwrxiv mwwg hvvbam ho mwwg sviyangam soq so boa layil patabl 
dvto, hoo uiyam dvtaql At Swn ceekol nyic nyimab.’” Ho nyiicwr-cwrxiv hoq aiho 
mwwg hvvb boanam mam bulv hoqho boa layil patabnum. 

35Hoo Soul At Sw gab yugw ak mvnum; hoqhv At Sw gab mwv yugw mut-mulul 
mvnum. 

36Ho Soul benum, “Kuj ngulv soi Palistan nyi tulu kokwb ruqmin gvnuj hoo 
aaram ar namgub bulam naareq taaj; kuj nyi akkam doom mvma buj.” Hoo bulv 
benum, “Hoggv xeq noqgab al yindwn ham nyito.” Hvbmabde nyubv benum, 
“Kuj ngulv soq so Pwnbog ogum hvvnwq tuj.” 

37Hoo Soul Pwnbon toxnum, “Ngo Palistan nyi tulungam ruqmin gviyin dvi yv? 
Bulam no Israelwg alaqho jilwq jiyin dvi yv? Hvbmabde hoq aalho mwv mwam 
hog birwq maanum. 

38Hoo Soul benum, “Nyiilungam nyigbo mwlwngv, soqb haato, hoo hoggub soolo 
soq nyic si nyirab pakun ham cengdvl kaaka tuj. 

39At Sw swwl doody deedib Israelam ywwlin bov, ngoqg ko tuup Jonatan 
sukjaqkam, mwv hoggub nyijaqkam sidwb nyitayin.” Hvbmabde nyiilu pengko 
hoqgv nyi akkam mwam birwq maanum. 

40Ho mwv Israel mwlwngam benum, “Nulv taqcgon ho dootayin, hoo ngo la 
ngoqg ko tuup Jonatan taqcgon ho dootayin.” Hoo nyiilungv Soulnvn benum, 
“Hoggv noqgab al yindwn ham nyito.” 

41Hoqgab Soul benum, “Israelwg Pwnbo At Swa, soq aal so noqg nyerangam no 
hog nyitwl birwq maadwn? Soq nyimur sam ngo ma lo ngoqg ko tuup Jonatan 
nyip nyiloqkam, Israelwg Pwnbo, At Swa, Urim mam jito. Hvbmabde soq nyimur 
sam Israel nyiilungv nyip nyiloqkam, Tummim mam jito.” Hoo Jonatan nvla 
Soulnvn tuugabnum, hvbmabde nyiilungv keleqnum. 

42Ho Soul benum, “Ngam la ngoqg ko tuup Jonatanwg pengko so tak cingka to.” 
Hoo Jonatannvn tuugabnum. 

43Ho Soul Jonatannvn benum, “Betam to hoggv no nyiknum.” Hoo Jonatan 
mwam betamnum, “Ngoqg alaq beqnyia niqtuqho ngola anyo go ngo nwqbam 
tvl lyaqkanum. Ngo si doodwn; ngo sitayin.” 

44Hoo Soul benum, “Pwnbo ngam noqg mwwlwqb nyito; Jonatan, no jvqtw jaqb 
sidwb nyiky tayin.” 

45Ho nyiilungv Soulnvn benum, “Jonatannvn sim ram, hiyv koi jaqb bonam 
nyigwl Israelam ywwlinam? Ham aado mvto. At Sw swwl doody deedib, mwwg 
dumpo dum soog nvkam kedho yoql mvram, hoggab soq aal so mwv Pwnbo 
lvgab bonam nyipa kun.” Ho nyiilungv Jonatannvn pvlywnum, hoqgab mwv sik 
maanum. 

46Ho Soul Palistan nyi tulungam ruqmin gvnum, hoo Palistan nyi tulungv bulug 
at nyookub wknum. 

Soul Israelwg Ceebio Tulungam Nyob Panam 

47Hwdlo Soul Israelwg lvpw at gob swwda kalam, mwwg ceebio taqg-loosaq 
mwlwngam mwv ceekol nyob panum, Moabam ceekonum, Ammon nyi 
tulungam ceekonum, Idom mam ceekonum, Jobag lvpw at tulungam ceekonum, 
hoo Palistan nyi tulungam ceekonum. Mwv hogloq xeq mwv wnum bulam 
mviyanum. 

48Hoo mwv haakam jaqb nyinv Amalek nyi tulungam mengnum hoo Israelam 
naareqbo alaq hoqgam bulam naalin kunum. 

49Soulwg ko tuupv Jonatan, Isbi, hoo Malki-sua. Hoo soq tulu si mwwg nyem ko 
vnyig eminv: any ak hoqg eminv Merab, hoo bwrm ak hoqg eminv Mikal. 

50Hoo Soulwg nywxw eminv Ahimaajwg nyem ko Ahinoam. Hoo mwwg sipai 
saab hoqg eminv Nerwg ko tuup Abner, Soulwg vkv. 

51Kis Soulwg abv, hoo Abnerwg ab Ner Abiel ko tuupv. 

52Soulwg swwca aal mwlw ho Palistan nyi tulungam vcjaqb nyob pakynum. Hoo 
hwdlo Soul nyi atorbo, ho haakam bo nyi kaapa yin, bulam mwv mwwg lvgab 
yvg keenum. 

1 Samuyel 15 

At Sw Soulnvn Haqpaqnam 

1Hoo Samuyel Soulnvn benum, “At Sw ngam kanamnum nam mwwg Israelwg 
nyiilu aoho lvpw at gob swwm dvb; hoqgab sija At Swg gomcwr sam tagabto. 

2Soq sib nyiit At Sw bedo, ‘Hwdlo Israelv Ijipt hoqgv lenglayil bulv lamta ho wdu 
yikho Amalek nyiv bulam ceekonam mam, ngo kaagab paku. 

3Sija wgdvl hoo Amalek nyiam nyob pata hoo bulug doognam hog mwlwngam 
twryum ta. Bulam akkam apaq maabv, hvbmabde nyega ge, nyem ge, ko anyo ge, 
ko hoiyin ge, hvvb ge hoo sviya ge, svjin ge hoo svdam ge mwlwngam mingtwr 
ta.’” 

4Hoqgab Soul nyiilungam Telaimho goqkumnv xikanum, lvpiab wnbo nyiv lwwg 
vnyi lwwyw nyi go, hoo Juda hoqgv lwwyw ak nyiingv nyinum. 

5Hoo Soul Amalek bopam ho haanum hoo lywpa uraho tooiya yaal doonum. 

6Ho Soul Kenait nyi tulungam benum, “Wn, Amalek nyi tulu pengko hoqgv 
wleqto, hvbmab nyiloqkam bulug lvgab ngo nulam twrtaq tai. Hoggab hwdlo 
Israel nyiilungv Ijipt hoqgv lenglayil wdu yikho bulam nulv anyanum.” Hoqgab 
Kenait nyi tulungv Amalek nyi tulug pengko hoqgv wleqnum. 

7Hoo Soul Amalek nyi tulungam Ijipt gv duo-caga Habila hoqgv Sur namgub 
mviyanum. 

8Hoo Amalek nyi tulug lvpw at Agagnvn tordwb bool wgnum hoo lyoqr orioq 
hoqgv nyiilu mwlwngam twryumnum. 

9Hvbmabde Soul la nyiilungv Agagnvn la dengky bo sviyangam hoo hvvbam hoo 
jwwtw bo svv kongam hoo sviya yaanam, hoo albo mwlwngam pvvcumnum, hoo 
hoq tulu ham twryum maanum. Haqpaqnam hoo dooxa-daqya bo tulu ham 
twryumnum. 

10At Swg gomcwrv Samuyelnvn haanum: 

11“Ngo Soulnvn lvpw at gob mvknam mam ngo mwwkur duku, hoggab mwv 
ngoqg lvgab wmin gvmab wkur paku hoo ngoqg gaml tulungam nyil wkma.” Hoo 
Samuyel hang lengnum, hoo ai yupw At Swn mwv xabnum. 

12Hoo Soulnvn komcib kvvrwqtab Samuyel ar komc gorabnum. Hoo 
Samuyelnvn hoqhvb betamnum, “Soul Karmel ho haanum, hoo kaato, mwv atv 
mwwg guss ak mvl apnum hoo tobkur banv hoqb wpeqnum hoo Gilgalwb 
iknum.” 

13Hoo Samuyel Soulwg dookub haanum, hoo Soul mwam benum, “At Sw nam 
lvqc cignvka. Ngo At Swg gamlam nyil wpa kun.” 

14Hoo Samuyel benum, “Hoggv yu sviya sogoqnam hvb ngoqg nyuru so tapa dvn 
hoo hvvb liinam hvb ngoqg tapa gvdwn si?” 

15Soul benum, “Bulv soq tulu sam Amalek nyi tulu hoqgv baqanum, hoggab 
nyiilungv noqg Pwnbo At Swn pwr jidwb hvl dengky bo sviyangam hoo hvvbam 
mengmab boa paku, hoo hoq lvvgam ngulv twryumnum.” 

16Ho Samuyel Soulnvn benum, “Ody maab! Soi ai ngam At Sw hoggv benum ngo 
nam betayin.” Hoo mwv mwam benum, “Beto.” 

17Hoo Samuyel benum, “Noqg atwg vnyiqho no atv anyo gob mwwdo, no Israel 
nyob hoolug nyigbo gob nyima dvn yv? At Sw nam Israelwg aoho lvpw at gob 
xuqlinum. 

18Hoo At Sw nam hog nyis ak nyim dvb kanam tvl hoo benum, ‘Wgdvl nyic bo 
Amalek nyi tulungam twryum ta hoo bulam twryum maady deedib ceekol nyob 
pata.’ 

19Hvbnyiloqkam no hog nyitwl At Swg gomcwram tamanum? Hoggub no nyebia 
jaqb nyob pal naareqnam mam naap pakun hoo At Swg kaagaho hoggv al 
maadwn ham no nyipa kun?” 

20Hoo Soul Samuyelnvn benum, “Ngo At Swg gomcwram tvjwnum. At Swg hog 
nyis ak nyitak hvl kanamnam mam ngo wl nyipe kun. Ngo Amalek nyi tulug lvpw 
at Agagnvn tordwb boa pakun, hoo ngo Amalek nyi tulungam twryumnum. 

21Hvbmabde nyiilungv nyob pal naareqnam mam sviyangam la hvvb dengky 
boam twryum maanum, hvbmabde Gilgal lo noqg Pwnbo At Swn pwr jidwb 
boanum.” 

22Hoo Samuyel benum, “At Swg yalam tvjw mabnyiloqkam, At Sw boyuqnam 
akiam la pwr jinam mam hemp mwwpa dvn yv? Kaato, tvjwnamv alyadwn pwr 
jinam mam, hoo tagabnamv alyadwn oxbo yaap tvmwram jinam mam. 

23Hoggab taleqnamv sootu tunam nyic hvb nyidwn, hoo mwwsamnamv nyixiaq 
bvla murty xumnam hvb nyidwn. Hoggab no At Swg gomcwram haqpaq paku, 
mwv kam nam lvpw atwb swwnam hoqgv haqpaq paku.” 

24Soul Samuyelnvn benum, “Ngo nyic nyipa ku, hoggab ngo At Swg gamlam la 
noqg gomcwram pvvb juqbo paku, hoggab ngo nyiilungam bosnum hoo bulug 
benam mam tanum. 

25Hoqgab sija, anya mwwpa gvdwl ngoqg nyicam apaq tukub hoo ngoqg lvgab 
wkur mingtvb ho ngo At Sw xumtayin.” 

26Hoo Samuyel Soulnvn benum, “Noqg lvgab ngo wkur nyoram. Hoggab no At 
Swg gomcwram haqpaq paku, hoo At Sw nam Israelwg aoho lvpw at gob 
swwnam mam haqpaq paku.” 

27Ho Samuyel tobkurl wleq taikam, Soul mwwg vj laqyapam nootunum, hoo vj 
laqyapam pujarnum. 

28Hoo Samuyel mwam benum, “At Sw soq aal soqgv Israelwg lvpw-hatiam 
mvpin supa ku hoo nam hiyv alyad bo noqg door-doopw ham jipa ku. 

29Hoo Israelwg yuunam mvkam dookram ho mwwkur kamram, hoggab mwv 
nyia ko ak ma, mwv mwwkur dvb.” 

30Ho mwv benum, “Ngo nyic nyipa ku; hvbsujaqkam ngoqg nyiixa nyiilug agaho 
hoo Israel agaho ngam modul xitwb, hoo ngoqg lvgab wkur ming tvb, ho noqg 
Pwnbo At Swg agaho ngo pvxwl xumtayin.” 

31Ho Samuyel Soulwg kokwb wmin gvnum, hoo Soul At Swg agaho pvxwl 
xumnum. 

32Hoqgab Samuyel benum, “Amalek nyi tulug lvpw at Agagnvn ngoqg dookub 
boa to.” Hoo Agag mwwg dookub hwrcw mwlwl lengnum. Agag benum, “Jvqtw 
jaqb sigv wleq nukun.” 

33Hoo Samuyel benum, “Noqg lyoqr orioqkv naleqgo nyem mam ko doom 
kumanum, hoq hvbkalam noqg annv kam nyem pengko ho ko dooma nvka.” Hoo 
Gilgal ho Samuyel Agagnvn At Swg agaho patabl vmwq yumgub twqmwqnum. 

34Ho Samuyel Ramab wknum, hoo Soul mwwg nam Gibea caaknum. 

35Hoo Samuyel Soulnvn mwwg sinam aal xaqb kaak maanum, hvbmabde 
Samuyel Soulwg aoho mwwdwqnum. Hoo Soulnvn Israelwg aoho lvpw at gob 
mvknam mam At Sw mwwkur kv lwwywnum. 

1 Samuyel 16 

Debidnvn Lvpw At gob Darxaqnam 

1At Sw Samuyelnvn benum, “Hog hwdgo no Soulwg aoho mwwdwq dwqtayin, 
hoggab Israelwg aoho lvpw at gob swwnam mam ngo mwam haqpaq pakun? 
Noqg soorw ho kuty loq duug dvb toolwq layil, hoo wto. Ngo nam Betleham nyi 
Jesseg dookub kanam tayin, hoggab mwwg ko tuup tulug pengko hoqgv ngo atv 
lvpw at ak xuqlin pakun.” 



552 

 

 
Nyishi 

© 2016 Bible society of India. 
 

 
 

 

2Hoo Samuyel benum, “Hoggub ngo wla tan? Soul ham tapa baloqkam, mwv 
ngam mengta yi.” Hoo At Sw benum, “Svv ko loq dorg noqg lvgab bootwl hoo hvl 
beto, ‘At Swn pwr jitab ngo haaiyin.’ 

3Hoo pwr jikho Jessenvn goqa to, hoo no hoggv nyitayin ham ngo kaakin tayin. 
Hoo hiyam ngo bibwq tayin ham no ngoqgab kuty hoqgv piaqto.” 

4Samuyel At Sw hoggv gaml jinum hvb mwv nyinv hoo Betleham ho haanum. 
Bopamg nyiixa nyi tulungv mwam tvmdwr hwqjol kvvrwqtab haanum hoo 
benum, “No so swrso gab haai nvi yv?” 

5Hoo mwv benum, “Swrso gab; ngo At Swn pwr jitab haaiyin. Nulv atv garxaqto, 
hoo ngoqg lvgab pwr jikwb haato.” Hoo mwv Jesse nvla mwwg ko tuup tulungam 
garxaqtvl hoo bulam pwr jikho goqanum. 

6Hwdlo bulv haai yikho, mwv Eliyabnvn kaatwl hoo mwwnum, “Jvqtw jaqb At 
Swg xuqnamv mwwg aga si haado.” 

7Hvbmabde At Sw Samuyelnvn benum, “Mwwg gv tojam ho mwwg aonam mam 
kaamabv, hoggab ngo mwam haqpaq pakun. Hoggab At Sw nyi kaanam hvb 
kaama dvn: nyiingv gv ao tojam kaadwn, hvbmabde At Sw hangam kaadwn.” 

8Ho Jesse Abinadabnvn goqnum hoo mwam Samuyelg agaho daqmnum, Hoo 
mwv benum, “Soq sam kam At Sw xuqma.” 

9Ho Jesse Sammanvn wpeq mvnum. Hoo mwv benum, “Soq sam kam At Sw 
xuqma.” 

10Hoo Jesse kvn deen mwwg ko tuupam Samuyel agaho wpeq mvnum. Hoo 
Samuyel Jessenvn benum, “At Sw soq tulu sam xuqlin ma.” 

11Ho Samuyel Jessenvn benum, “Noqg ko tuup mwlwngv so dood yv?” Hoo mwv 
benum, “Mwlwg bor honyia ak doodwn, hvbmabde kaato, mwv sija sviya rvkil 
yvdwn.” Hoo Samuyel Jessenvn benum, “Nyi kanam tvl mwam goqa to, hoggab 
mwv so haama deedib ngulv soq so doal doola ram.” 

12Hoo mwv nyi kanam tvl hoo mwam urab boanum. Mwv nyiilw mwwcnum hoo 
vnyiqkv hwrda kvlanum hoo koojub-kaagabl kaap jaqnum. Hoo At Sw benum, 
“Gorabto, mwam darxaqto, hoggab soq si mwv.” 

13Ho Samuyel kuty soorwngam naanv hoo mwwg vbw atag pengko ho mwam 
darxaq kunum. Hoo hoq aal jaq hoqgv At Swg Yalv Debidg aoho haanum. Hoo 
Samuyel gorab kun hoo Ramab wknum. 

Debid Soulnvn Bon Nyijnam 

14At Swg Huqlwngv Soulwg hoqgv wleq kunum, hoo At Swg alman yalv mwam 
hentwr mvnum. 

15Hoo Soulwg nyerangv mwam benum, “Kaato sija, At Swg alman yalv nam 
hentwr hindu mvdo. 

16Ngulug atv, noqg agaho doonbo, noqg nyera tulungam gaml jito, piul tablaq bo 
nyiam meelin mvdwb, hoo hwdlo Pwnbog alman yalv noqg aoho haaikam, mwv 
piul tabtayin, hoo no al tayin.” 

17Hoqgab Soul mwwg nyerangam benum, “Piul aljaqb tablaq bo nyiam ngam jito 
hoo mwam ngoqg dookub boa to.” 

18Yaapa ak birwqnum, “Kaato, Betleham ho doonbo Jesse ko tuup ak piul aljaqb 
tablaqnam mam ngo kaatwn, mwv haakam bo nyiib nyide, mwv nyob paky bo 
nyiib nyide, agam goolaq jaqde, hoo mwv mwwlaqbo nyiib nyide, hoo mwam At 
Sw dooba dvn.” 

19Hoqgab Soul Jesse dookub pui baqnbo atag kanaml hoo benum, “Sviya lvgab 
yvnbo, noqg ko tuup Debidnvn ngoqg dookub kanam tvbv.” 

20Hoo Jesse svdam ho dvsam la roo ala yooxaq xaqg rublwq tvl hoo sibin bindo 
dorg bool wg mvdwb Debidnvn gvqlwqtvl Soulwg dookub kanamnum. 

21Hoo Debid Soulwg uraho bon nyidkub haanum. Hoo Soul mwam vcjaqb 
abynum, hoo mwv mwwg nwwxo-svtam mam baqya jin bob nyiknum. 

22Hoo Soul Jessenvn pui bilwql begamv, “Debidnvn ngoqg bon nyim dvb doom 
to, hoggab ngoqg mwwswl kvvlwq dvb mwv bon nyido.” 

23Hoo Pwnbog alman yalv hwdlo jaqkam Soulwg aoho haaikam, Debid piulam 
naarab banv mwwg alaq lvgab piulam tabnum. Ho Soul nyedar kunv hoo al 
dukun, hoo alman yalv mwwg hoqgv wleq dukun. 

1 Samuyel 17 

Debid la Goliat 

1Palistan nyi tulungv bulug sipai tulungam nyob padwb hookumnum. Hoo bulv 
Soko ho hookumnum, hoqhv Juda gvdaho doonum, hoo bulv Soko gvla Ajeka 
pengkog Epes-dammim ho svmcw mvl doonum. 

2Hoo Soul la Israelv Ela lywpa ho hookumnum hoo hoqho svmcw mvl doonum, 
hoo Palistan nyi tulungam nyob pvrwq dvb mwx-mvaqnum. 

3Hoo Palistan nyi tulungv puutu gonho, hoo Israelv puutu gonho daqnum, bulug 
pengko ho lywpa ak doonum. 

4Hoo Palistan nyi tulug svmcw hoqgv nyiiram tamo bo Gatwg Goliat hvl eminam 
nyi ak lengnum, mwv loqd kiya gob aonum. 

5Mwwg dumpo ho mwv tama bopyangam bengnum, hoo nyob pataqnan kamt 
vjam koonum, hoo kamt vj hoqgv vgwngv tama lwwyw ang sikilnum. 

6Hoo mwwg lvpiangam tama lvgab lup putumnum hoo mwwg langk ho tama 
nwwxongam xwqlwq tvl baqnum. 

7Mwwg nwwxo nwwliv vj cumnan diip hvb nyinum, hoo mwwg nwwxo nwwly 
hoqg vgwngv yoqdwr lwwx sikilnum. Hoo mwwg svtam mam jooiya bov mwwg 
otuqb jool wnum. 

8Mwv daqlinum hoo Israel nyiilo tulungam sogoqnv benum, “Hoggub nulv nyob 
pvrwqtab soq so haaiyin? Ngo Palistan nyi maai yv, hoo nulv Soulwg nyera tulu 
maai yv? Nulv atv nyi loq ak xuqlin to, hoo mwam ngoqg dookub imto. 

9Mwv ngam nyob pvrwql hoo ngam mengb nyiloqkam, ho ngulv nulug nyera 
paqn gob swwtayin. Hvbmabde ngo mwam mviyal hoo mengk baloqkam, ho 
nulv ngulug nyera-paqn gob nyil ngulam bon nyij tayin.” 

10Hoo Palistan nyi tulungv benum, ngo soolo Israelwg nyiilo tulungam bei 
gviyin. Ngam nyi ak jito, ho ngulv lvkin gob nyob paka minstayin.” 

11Hwdlo Soul la Israel mwlwngv soq Palistan nyi tulug gomcwr sam tapa tvl bulv 
mwwdwqnum hoo vcjaqb bosnum. 

12Sija Debid, Juda gvdag Betlehamg Iprat hoqgv, Jesse hvl eminam hoqg ko 
tuupv, hiyv ko tuup piin go doonum. Soulwg moodho nyi ak hv nyekaml hoo vigo 
axa kunum. 

13Jesseg ko tuup vbw oum gon Soulnvn nyob pamin gvtab wmin gvnum. Hoo 
nyob pamin gvtab wnbo mwwg ko tuup oumg eminv Eliyab vbw cociqkv, hoo 
mwwg niqmin gvnbov Abinadab, hoo oum deen hv Samma. 

14Debid mwlwg bor honyia ngv. Vbw oumv Soulnvn wmin gvnum, 

15hvbmabde Debid Soulwg hoqgv sviyangam dvs hootab Betleham ho wkur-
wxeq yvnum. 

16Goliat aal campy go mwwg daqkho daqtwl aram kam hoo ariyum mam kam 
Israelam ai-heel doonum. 

17Hoo Jesse mwwg ko tuup Debidnvn benum, “Noqg vbw gab soq vbin pusum 
sam la wtw cwwnam tvqyw sam baqlayil, hoo nyebia jaqb noqg vbw tulungam 
svmcw alo bvqj ta. 

18Soq ox tvqyw sam bulug lwwyw sipaiyam nyigbo saab akam jita. Noqg vbw 
tulungv al-kordvn yaabdwq kaata, hoo bulug hoqgv hog aky loq baqa ta.” 

19Sija Soul hoo bulv la Israel nyi tulungv Ela lywpa ho Palistan nyi tulungam 
nyob podul doonum. 

20Hoo Jesse hoggub mwam gaml jinum hvb Debid arkomc gorabnum hoo 
sviyangam nyi asaqkam kaaya mvpel hoo dvsam baqlayil wnum. Hoo mwv 

svmcw ho hvvc yukho Israel nyiilungv nyob patab gamt tol goqr rol soolin 
lengdunum. 

21Hoo Israelwg nyiilu ngvla Palistan nyi tulungv nyob patab soorwq minsnum, 
sipai sipaiyv mvmmin sudwb dvqrwq minsnum. 

22Hoo Debid dupum-dvrab kaaya boam mwwg baqnam mam ap jipel hoo nyiilo 
dookub xaranv hoo wnv mwwg vbw tulungam kvvrwqnum. 

23Mwv bulug lvgab agam goodul dooyikho, kaato, nyiiram tamo bo Gatwg 
Palistan Goliat hvl eminam nyi ak hv Palistan nyi tulug nyiilo bo tulug pengko 
hoqgv lengnum hoo otuqho gomcwr goonam hvb goonum. Hoo Debid mwwg 
goonam mam tapanum. 

24Israel nyi mwlwngv hwdlo bulv mwam kaapa yin mwwg hoqgv xaal kenum 
hoo vcjaqb bosnum. 

25Hoo Israel nyi tulungv benum, “Soq daqlin bo nyi sam kaaka i? Jvqtw jaqb mwv 
Israelam ai-heetab daqlin do. Hoo soq nyi sam mengbo nyiam lvpw atv mwam 
vc loodab nyet mvtayin hoo mwwg nyem koam mwam jitayin hoo mwwg abwg 
imiq dvparam nyooga jim mvmab doom tayin.” 

26Hoo mwwg bviywrho daqn bo nyi tulu ham Debid benum, “Soq Palistan nyi 
sam mengtwl hoo Israel hoqgv hvnywngam mvpaq bo hoq nyi akam hoggv 
mvtayin? Hiyv soq pepaql-mux mvmanam Palistan nyi si, hoggab mwv swwl 
doonbo Pwnbog sipai tulungam ai-heedwn?” 

27Hoo nyiilungv mwam benam akinam birwqnum, “Hiyv soq nyi sam mengn 
boam hoqhvb nyim tayin.” 

28Hwdlo Debid nyiam agam goonam mam mwwg vbw Eliyab tapanum. Hoo 
Eliyab vc loodab Debidnvn hang lengnum, hoo mwv benum, “Hog gab no ipan? 
Hoo sviya dorkin-dornyiam nyoro rootaqho hiyam apaq jipen? Noqg mwwnam 
mam hoo noqg sur hangam ngo cengdo, hoggab no so nyob panam mam kaatab 
innum.” 

29Hoo Debid benum, “Hoggv ngo nyipa? Hoqhv agam gomcwr ak gootwqnam 
hvvma yv?” 

30Hoo mwam apaq peel mwv akwg daiyab tobkurnum, hoo agam luukinam 
goonum, hoo otuq nyiilungv betam hvb mwam lokta birwqnum. 

31Hwdlo Debidg gomcwr goonam mam tapanum, bulv ham Soulwg agaho betin-
betinl betamnum, hoo mwam mwwg dookub kanamnum. 

32Hoo Debid Soulnvn benum, “Mwwg begam gab, hiyv nvkam hang hom 
mvmabv. Noqg nyerangv wgdvl hoo soq Palistan nyi lvgab nyob patayin.” 

33Hoo Soul Debidnvn benum, “Soq Palistan nyi lvgab no nyob pvrwq nyiody ma, 
hoggab no himy anyo xiqdo, hoo mwwg yaapa hoqgv mwv nyob paky bo 
nyiingv.” 

34Hvbmabde Debid Soulnvn benum, “Noqg nyerangv mwwg abwg sviyangam 
rvky bov. Hoo hwdlo sony nyotv, ho sutumv sviya pvtw hoqgv sviyangam baql 
wg yukam, 

35ngo mwwg kokwb ruqmin gvnum hoo mwam jwwtabnum hoo mwwg agam 
hoqgv sviyangam ywwlinum. Hoo mwv ngam mvrwq taab daqrab yin, ngo 
mwam mwwg vmho gvbw tvl hoo jwwtab dvn hoo mwam mengnum. 

36Noqg nyerangv sony nyotam la sutum mam vnyi-vnyiam jwwtabl mengnum, 
hoo soq pepaql-mux mvmanam Palistan nyi ak si hoq akwn ham mengnam hvb 
nyitayin, hoggab mwv swwl doonbo Pwnbog sipai tulungam ai-heepa kun.” 

37Hoo Debid benum, “Sony nyot lvqky hoqgv hoo sutum lvqky hoqgv ywwlin bo 
At Sw ngam soq Palistan nyi alaq soqgv ywwlin tayin.” Hoo Soul Debidnvn 
benum, “Wn, At Sw noqg lvgab dooba dvn!” 

38Ho Soul Debidnvn mwwg svtam-soruqkam koomnum. Mwwg dumpo ho mwv 
tama bopyangam tulwq jinum hoo nyob pataqnan kamt vjam mwam koonum, 

39hoo Debid Soulwg lyoqr orioqkam sutum-soruqkam kootwl joorab 
nyomanum. Hoo mwv wkanum hvbmabde wnyi maanum, hoggab mwv hoq tulu 
ham nyika maanum. Hoqgab Debid Soulnvn benum, “Ngo soq lvgab wla deema, 
hoggab ngo soq tulu sam nyika ma.” Ho Debid hoq tulu ham pipaqnum. 

40Ho mwv beqnyiangam mwwg alaqho bwwnum hoo lvliq-mvmiqbo wlw pwng 
go pobu kucw hoqgv naanum hoo ham mwwg sviya rvky yin cuk gvnam ho 
vlwqnum. Ho mwwg swwxw-lvqmin nanam mwwg alaqho bwwtwl, hoo mwv 
Palistan nyi dookub hvvnwqnum. 

41Hoo Palistan nyi hv otuq yaab haanum hoo mwwg svtam mam joon boam wco 
mvtwl Debid ogum ho hvvnwqnum. 

42Hoo hwdlo Palistan nyi hv Debidnvn kaagab jinjinl kaapa tvl, mwam mwv 
benyi-beyanum, hoggab mwv koojub-tagab tvl, kaap albo yaapa akwb nyinum. 

43Hoo Palistan nyi hv Debidnvn benum, “Ngo ikiv yv, no beqnyia lvgab ngoqg 
dookub haaiyin?” Hoo Palistan nyi hv mwwg pwnbo tulungam goql Debidnvn 
beenum. 

44Palistan nyi hv Debidnvn benum, “Ngoqg dookub haato, hoo noqg vdinam ngo 
doag pvtangam hoo nyorog svdin tulungam hootayin.” 

45Ho Debid Palistan nyi ham benum, “No lyoqr orioq lvgab hoo nwwxo lvgab hoo 
cin-panan lvgab ngoqg dookub haanum, hvbmabde noqg dookub ngo noqg ai-
heenam Israelwg sipai tulug Pwnbo nyiit At Swg emin ho haaiyin. 

46Soq aal so At Sw nam ngoqg alaq lo jilwq tayin, hoo nam ngo jwwtab tayin hoo 
noqg dumpongam pvriq tayin. Hoo Palistan nyi tulug nyiit atwg gv svmangam 
soq aal so doa nvg pvtangam hoo gvda nyorog svdin tulungam jitayin, ho 
Israelwg Pwnbov doodwn hvl swcw sam cengm tayin. 

47hoo dookum bo mwlwngam cengm tayin, At Sw lyoqr orioq la nwwxo hoqgv 
ywwlin maadwn. Hoggab nyob panam si At Swngv, hoo ngulug alaq so mwv 
nulam jitayin.” 

48Hwdlo Palistan nyi hv gorablayil hoo Debidnvn wrwqtab ogumb hvvnwqnum, 
ho Debid nyebia jaqb Palistan nyi ham wrwqtab nyob pvrwq minsko daiyab 
xarnum. 

49Hoo Debid mwwg cukub ilwqnv wlw pwg naalin layil hoo ham swwxw-lvqmin 
ho liqlwqtvl abnv Palistan nyiig mwwg tuqt talo jaqb vblwqnum, hoo mwv 
cibum sum-suml deela ho geqpnum. 

50Hoqgab Debid Palistan nyi ham swwxw-lvqmin lvgab wlw liqlwqtvl abnv 
mviyanum, hoo Palistan nyi ham abtab tvl hoo mwam mengnum. Debidg alaqho 
lyoqr orioq doomanum. 

51Ho Debid xaranv Palistan nyi ham caaxoqtvl daqgnum hoo mwwg lyoqr 
orioqkam seqlinv hoo mwam mengnum hoo mwwg dumpongam hoq lvgab 
pvriqnum. Hwdlo Palistan nyi tulungv bulug nyiiram tamo cwwgwnamv siyi 
kun, bulv keknum. 

52Hoo Israel la Judag nyi tulungv gorab kunv goqr rol Palistan nyi tulungam Gat 
gvla Ekronwg toggoq tulu namgub ruqmin gvnum, hoqgab un mvgnum Palistan 
nyi tulungv Saaraim hoqgv Gat hoo Ekron namgub geqs-geqp tvl lamta ho 
doonum. 

53Hoo Israel nyiilungv Palistan nyi tulungam ruqpe kul hookur kunv, hoo bulug 
svmcwngam bulv naareq kunum. 

54Hoo Debid Palistan nyi hoqg dumpongam Jerusalemho baqanum, hvbmabde 
mwwg nwwxo-svtam mam mwwg doogw ko tombu ho mwv apnum. 

55Hwdlo Debid Palistan nyi ham nyob patab wnam mam Soul kaapa yin, mwv 
sipai saab Abnernvn benum, “Abner, soq yaapa si hiyvg ko tuupv?” Hoo Abner 
benum, “Lvpw ata, no swwiyu nvka, ngo mwam cengma.” 

56Hoo lvpw atv benum, “Hwwka tvna hiyvg ko tuupv.” 

57Hoo Palistan nyiam Debid mengpe kul hookurl haaxy kalam, Abner mwam 
bool wgnum, hoo mwwg alaqho Palistan nyi hoqg dumpo mwwg alaqho joodwb 
mwam Soulwg agaho boa jinum. 

58Hoo Soul mwam benum, “Yaapa no, hiyvg ko tuupv? Debid birwqnum, “Ngo 
Betleham hoqg noqg nyera Jesse ko tuupv.” 

1 Samuyel 18 

Debid la Jonatan Bunyi Ajinam 

1Mwv Soulnvn agam goonya kalam, Jonatan Debidnvn hvvjw jaq hoqgv al 
mwwpanum, hoo mwwg atwg gv-ngam abynam hvb Jonatan mwam abynum. 

2Hoo Soul hoq aal hoqgv jaq mwam pvvknum hoo mwwg abwg nammwb mwam 
wkur mvk maanum. 

3Ho Jonatan Debid lvgab pvvb ak mvnum, hoggab mwwg atwg gv-ngam abynam 
hvb mwam abynum. 

4Hoo Jonatan mwwg atwg gv vjam pisuqnv hoo ham Debidnvn jinum, hoo mwwg 
nwwxo-svtam mam, hoo mwwg lyoqr orioqkam hoo mwwg illiam kam hoo 
mwwg soruqkam kam jinum. 

5Hoo hwdlo lajaqkam Soul Debidnvn hog nyim dvb kanam yin mwv niqtuq 
lengkynum, hoqgab Soul mwam nyob panbo nyi tulu saab gob mvpnum. Hoo soq 
si nyiilug vnyiq kaagaho la Soulwg nyera tulug vnyiq kaagaho alnum. 

Soulwg Debidnvn Kaaneqnam 

6Hwdlo Debid Palistan nyi ham mengpe kul, bulv nammwb hoodu dukho, Lvpw 
at Soulnvn kvvrwqtab Israelwg bopam nyem tulungv bemin bel hoo noso sool 
tamborin tulungam jwwl hoo hemp beminam bel, rwwxw-gungga lvgab mvl 
bulv soorwqnum. 

7Hoo nyem tulungv akwn-akwn bemin bel bulv soonum, “Soul mwv lwwyw go 
mengnum, hoo Debid mwv camg lwwyw go mengnum.” 

8Hoo Soul vigo hang lengnum, hoo soq sib benam sam mwv hemp maanum. Mwv 
benum, “Bulv Debidnvn lwwyw camg nyi menglv bo gob bedo, hoo ngam lwwyw 
go nyi mengtwq bo gob bedo, hoo hoq lvvgho mwv hoggv naatayin hvbmabde 
lvpw-hatiam?” 

9Hoo Soulwg vnyiqkv hoq aal hoqgv Debidnvn tuugabnum. 

10Aal loogwn so Pwnbog almanbo yalv Soulwg aoho haanum, hoo mwwg nam 
uraho mwv rugaq pan hvb agam bel doonum hwdlo Debid gungga twqdul 
dooyikho, hoqhvb mwv aal looxiam twqnum. Soul mwwg nwwxongam mwwg 
alaqho bwwnum. 

11Hoo Soul nwwxongam cinum, hoggab mwv mwwnum, “Ngo Debidnvn cwqc 
ho citin tayin.” Hvbmabde Debid lwnyi go keleqnum. 

12Soul Debidnvn bosnum hoggab At Sw mwwg lvgab doobanum hvbmabde 
Soulwg hoqgv wleqnum. 

13Hoqgab Soul mwam mwwg kaaga hoqgv mvpaqnum hoo mwam lwwyw sipai 
saab gob mvknum. Hoo mwv lengknum hoo nyiilug agaho haaknum. 

14Hoo Debid mwwg hog nyinam mwlwngv niqtuq lengnum, hoggab At Sw 
mwwg lvgab doobanum. 

15Hoo hwdlo mwwg hog mwlw nyinamv niqtuq lengyikam, ho Soul mwam 
kaatwl bos soma vrram sonum. 

16Hvbmabde mwlwngv Israel la Judangv Debidnvn abynum, hoggab mwv wl 
nyig peekul hoo bulug agaho haanum. 

Debid Mikalnvn Nyem Naanam 

17Ho Soul Debidnvn benum, “Soq si ngoqg nyem ko any Merab. Ngo mwnwn 
noqg nywxwb jitayin. Ngoqgab twqb haakam bo akwb nyigdvl hoo At Swg 
nyobam pato.” Hoggab Soul mwwnum, “Ngoqg alaqkv mwam mengram, 
hvbmabde mwam Palistan nyi tulug alaqho mengm tayin.” 

18Hoo Debid Soulnvn benum, “Ngo hiyv, hoo Israel nyob hoqgv ngoqg abwg 
lvqry-laqsongv hiyv, ho ngo lvpw atwg maqb gob nyita dvn?” 

19Hvbmabde hwdlo Soulwg nyem ko Merabnvn Debid gab nyem jidy moodv 
haaikun, mwnwn Meholat nyi Adriel nywxw ak gab ya jiknum. 

20Soulwg nyem ko Mikal Debidnvn abynum. Hoo bulv Soulnvn benum, hoo 
hoqham mwv tatwl hempnum. 

21Soul mwwnum, “Ngo mwam mwnwn jitayin, ho mwn mwwgab pwd-poto gob 
nyim tayin hoo Palistan nyi tulug alaqho mwam mengm tayin.” Hoqgab Soul 
Debidnvn lwnyi dvb benum, “Sija no ngoqg maqbwb nyitayin.” 

22Hoo Soul mwwg nyera tulungam gaml jinum, “Debidnvn vpwb agam gooto hoo 
beto, ‘Kaato, lvpw atv nam hemp do, hoo mwwg nyera mwlwngv nam abydvn. 
Ho sija lvpw atwg maqbwb swwto.’” 

23Hoo Soulwg nyera tulungv soq gomcwr tulu sam Debid nyuruho goonum. Hoo 
Debid benum, “Lvpw atwg maqbwb swwtanam si no anyo bvrwq gob kaad nvi 
yv, hoggab ngo jwwgwbo nyiv hoo xinam paqnam nyi ma?” 

24Hoo Soulwg nyera tulungv mwam betamnum, “Soq sib Debid agam goode.” 

25Ho Soul benum, “Soq sib Debidnvn no beta, ‘Lvpw at soor koram hvde, 
hvbmabde Palistan nyi tulug nyiilaqlo lwwgwb baqa twqta hvde, ho mwv 
mwwnum lvpw atwg ceebiongam hoqhvb nyil ree daqdwb mwwnum.’” So Soul 
mwwnamv Debidnvn Palistan nyi tulug alaqho mengpaq mvdwb budy 
bwwnum. 

26Hoo hwdlo mwwg nyera tulungv soq gomcwr tulu sam Debidnvn betam yin, 
hoqhv Debidnvn lvpw atwg maqbwb swwnw dvb hemp mvnum. Nyem naad 
moodam xibwq maatab sam nyidwb nyinum. 

27Debid gorab layil mwwg nyi tulu lvgab wnum, hoo Palistan nyi lwwnyi go 
mengnum. Hoo lvpw atwg bek jaqb Debid bulug nyiilaqkam baqa jinum, ho mwv 
lvpw atwg maqb gob swwkam twqto mwwnum. Hoo Soul mwwg nyem ko 
Mikalnvn mwwg nywxw jitayi mwwnum. 

28Hvbmabde At Sw Debid lvgab doobanam mam, hoo mwwg nyem ko Mikal 
mwam abynam mam Soul kaanum hoo cengnum, 

29Soul Debidnvn bos sogwq yaiyanum. Ho Soul Debidg ceebiob swwky kunum. 

30Ho Palistan lvpw atwg ko tuup tulungv nyob patab lengkynum, hoo hog hwdgo 
bulv nyob patab lengnum hwdgo Debid Soulwg nyera tulug pengko hoqgv 
niqtuq nyilin yaanum, hoqgab mwwg eminv koijaqb yuupynum. 

1 Samuyel 19 

Soul Debidnvn Mengdwb Pwrnam 

1Hoo Soul mwwg ko tuup Jonatan nvla mwwg nyera mwlwngam, Debidnvn 
mengtwk hvl benum. Hvbmabde Soulwg ko tuup Jonatan Debidnvn hingjub 
alnum. 

2Hoo Jonatan Debidnvn benum, “Ngoqg ab Soul nam mengdwb meegaq do. 
Hoqgab no atv soram hengab to. No atv cumciq golo kvsil dooto. 

3Hoo ngo lvvgwb lengtayin hoo ngoqg abwg rongog noqg kvsil dook bviywrho 
ngo daqtayin, hoo ngo abam ngo noqg pagoqkam agam gootayin. Hoo ngo hog 
cengb nyiloqkam ngo ngam betam tayin.” 

4Hoo Jonatan Debidg dengkynam mam mwwg ab Soulnvn agam gool hoo mwam 
benum, “Lvpw atv mwwg nyera Debidnvn mengl nyic nyimabv, hoggab mwv 
nam hog nyic nyil ceeko jima, hoo mwwg bon nyinam tulungv noqg algab 
nyinum. 

5Hoggab mwv mwwg swwgam ludum peel hoo mwv Palistan nyi ham mengnum, 
hoo Israel mwlw gab At Sw koibo ywwlinam bonam ak nyinum. No ham kaanum, 
hoo hemp-hvnyirnum. Hoggub no nyiisam nyiingam Debidnvn pagoq doomab 
mengl nyic nyita tadwn?” 

6Hoo Soul Jonatanwg goonam mam tanum. Soul dingrnum, “At Sw swwl doody 
deedib, mwam mengram.” 

7Hoo Jonatan Debidnvn goqnum, hoo Jonatan hog mwlw nyinam puiyam mwam 
betamnum. Hoo Jonatan Debidnvn Soulwg dookho boanum, hoo mwwg dookho 
mwam otuqho doonam hvbkalam doomnum. 

8Hoo hoqho lokta nyob panum. Hoo Debid wnum hoo Palistan nyi tulungam 
nyob panum hoo bulam vc loodab mengnum, hoqgab bulv mwwg agaho hoqgv 
keknum. 

9Ho At Sw gwr-sony ak Soulwg aoho haamnum, mwwg alaqho mwwg 
nwwxongam bwwtwl mwwg namho mwv doonum. Hoo Debid gungga twqdul 
doonum. 

10Hoo Soul Debidnvn cwqc ho nwwxo hoqgv citin tanum, hvbmabde mwv 
Soulnvn keleqnum, hoqgab mwv nwwxongam cwqc ho cilwqnum. Hoo Debid 
hoq aiho keknv hoo keleq kunum. 

11Mwv soram mwam mengdwb, Soul mvqky-maqlam mvnbo tulungam Debidg 
nammwb mwam kvvs mvdwb kanamnum. Hvbmabde Mikal, Debidg nywxw hv 
mwam betamnum, “No soi noqg swwgab kema baloqkam, aaram mam nam 
mengta yi.” 

12Hoqgab Mikal Debidnvn pupum hoqgv ipoq mvnum, hoo mwv keknv hoo 
keleqnum. 

13Mikal guss ak naanum hoo ham kartamho joopnum hoo hoqg sibin vm 
dumtam ak dumpo ho apnum hoo ham vj hoqgv tomlupnum. 

14Hoo hwdlo Soul mvqky-maqlam tulungam Debidnvn bootak hvl kanam yukho, 
mwn benum, “Mwv vc do.” 

15Ho Soul mvqky-maqlam tulungam kanaml begamv Debidnvn kaaka ta, “Mwam 
mwwg kartamnan lvgab joa ta, ho ngo mwam meng tayin.” 

16Hoo hwdlo mvqky-maqlam tuluhv haai yikho, kaato, guss ak kartamho 
doonum, hoqg dumpongam sibin vm hoqgv dumtam mvtwl doonum. 

17Soul Mikalnvn benum, “Hoggub no ngam vm mvvxa pakun hoo ngoqg 
ceebiongam wwmnum, ho mwam keleq mvnum?” Hoo Mikal Soulnvn 
birwqnum, “Mwv ngam benum, ‘Ngam wwm tvb. Hog gab ngo nam meng tayin?’” 

18Ho Debid keknv hoo keleqnum, hoo mwv Samuyel dook Rama ho haanum hoo 
Soulwg mwam hog mwlw nyiknam mam mwam betamnum. Hoo mwv la 
Samuyel wknum hoo Naiot ho dooknum. 

19Hoo hoqham Soulnvn betamnum, “Kaato, Debid Rama gvdag Naiot ho doodo.” 

20Ho Soul Debidnvn bootak hvl pui baqnbo tulungam kanamnum, hoo hwdlo 
bulv nyiqry benbo acam go nyiqry bidunam mam kaapanum, hoo Samuyel bulug 
otuqho daqnum, ho Pwnbog Yalv Soulwg kanamnam pui baqn bo tulug aoho 
haanum, hoo bulv kam nyiqry benum. 

21Hwdlo hoq puiyam Soulnvn betam yin, mwv asaq pui baqnbo tulu go 
kanamnum, hoo bulv kam nyiqry benum. Hoo Soul pui baqn bo tulungam lokta 
luum dvb kanamnum, hoo bulv kam nyiqry benum. 

22Ho mwv atv Ramab wnum hoo koibo sokum dook Seku ho haanum. Hoo mwv 
toxnum, “Hogloq ho Samuyel la Debid doodo? Hoo nyi ak benum, “Kaato, bulv 
Rama gvdag Naiot ho doodo.” 

23Hoo mwv Rama gvdag Naiotwb wnum. Hoo Pwnbog Yalv mwam kam haanum, 
hoo mwv Rama gvdag Naiot ho hvvc namgub nyiqry benum. 

24Hoo mwwg vjam mwv kam pipaqtvl, hoo mwv kam Samuyelg agaho nyiqry 
benum hoo mwv talo tvl hoq aal loopw hoola hoq ai yupwho doonum. Ho soq 
sib benum, “Soul kam nyiqry benbo tulug pengko ho dood nvi yv?” 

1 Samuyel 20 

Jonatan Debidnvn Beo-belamnam 

1Ho Debid Rama gvdag Naiot hoqgv kelayil hoo Jonatan dookho haanum hoo 
Jonatanwg agaho benum, “Hoggv ngo nyipa kun? Hoggv ngo nyimurv? Hoo mwv 
ngoqg swwgam meegaq dvb, noqg abwg agaho ngo hoggv nyic nyipa kun?” 

2Hoo mwv mwam benum, “Hv hog nyiram! No siram. Kaato, ngoqg ab hog anyo 
jaqkam ho koi jaqkam ngam bepa maab hog nyima dvn. Hoo hoggub ngoqg abv 
ngam soq sam kvs tayin? Hoqhvb nyiram.” 

3Hvbmabde Debid lokta pvxwnv begamv, “Ngo noqg vnyiq kvvlwql mwwswnam 
ak hvl noqg abv anya jaqb cengdwn, hoo mwv mwwdo, ‘Soq sam Jonatannvn 
cengm mvmabv, hvbaloqkam mwv mwwdwq tai.’ Hvbmabde jvqtw jaqb, At Sw 
doody deedib hoo noqg yvjv swwl doody deedib, ngoqg gvla sig pengkongv 
korkin go dootwq do.” 

4Ho Jonatan Debidnvn benum, “Hoggv xeq no betayin, ngo noqgab nyitayin.” 

5Debid Jonatannvn benum, “Kaato, Aaram mam nit poolv ku, hoo ngo hoggub 
nyijaqkam lvpw atwg tebol ho kvxaqmab doomin gvdwb nyidwn. Hvbmabde 
ngam wwm tvb, ho atv atam nyoro uraho aal loumg ariyum namgub kvsil doota 
deen. 

6Noqg ab ngoqg doomanam mam kaapa baloqkam, ho beto, ‘Debid mwwg 
Betleham bopam ho bul mwlwg nyob dvparv vnyw-vnywngam pwr jidy moodv 
haagam gab mwv ngam wde nvk hvl xaateqnum.’ 

7Mwv ‘Alpa hvl’ bebnyiloqkam, hoqhv noqg nyera gab altayin, hvbmabde mwv 
hang lengb nyiloqkam, ho cengto mwv almanam nyidwb mwwbwq pakun. 

8Hoqgab noqg nyerangam anya mwwpa gvdwl mwwsw labv, hoggab noqg 
nyerangam no At Swg lvgab pvvb birnam mam mwr pakun. Hvbmabde ngo 

nyimur paloqkam, no ngam atv mengto, hoggab noqg abwg dookub no ngam boa 
tadwn i?” 

9Hoo Jonatan benum, “Hoqham noqg hoqgv aado mvto! Ngoqg abv nam almab 
nyitanam mam ngo cengb nyiloqkam, ngo nam betam maab nyikin dvi yv?” 

10Ho Debid Jonatannvn benum, “Noqg abv nam hang lengl benam mam ngam 
hiyv betam tayin?” 

11Hoo Jonatan Debidnvn benum, “Haato, kuj ngulv rongob wnuj.” Ho bunyi vnyiv 
rongo urab wnum. 

12Hoo Jonatan Debidnvn benum, “Israelwg Pwnbo At Swn, hvvkib nyimto! 
Aaram mam soq mood so ma lo loum deen aalam ngoqg abam ngo tox tayin, ho 
kaato, mwv Debid daiyab mwwxam baloqkam, ngo hoqham noqg dookub 
kanaml hoo ngo betam ram yv? 

13Hvbmabde ngoqg abv nam almab nyidwb mwwb nyiloqkam, At Sw 
Jonatannvn mengto hoo hoq lvvgho ngo nam hog mwlwngam betam maab hoo 
nam cumciqbo nyookub kanam maab mvvs baloqkam ngam vi yaiya go laqm-
baqm to. Noqg abam doobanam hvb, At Sw noqg lvgab dooba nvka. 

14Ngo swwl doob nyiloqkam, ngam At Swg tumab abynam mam kaakin laka, hoo 
ngo siram; 

15hoo hwdlo At Sw Debidg ceebio tulungam swcw soqgv twryum yukun, noqg 
tumab abynam mam ngoqg imiq dvparam kuiyum namgub apaq mabka.” 

16Hoo Jonatan pvvb birnam ak Debidg imiq dvpar lvgab mvnv begamv, “At Sw 
Debidg ceebiongam ree daqg nvka.” 

17Hoo Jonatan pvvb birnam sam Debid lvgab lokta dingrnum mwv mwam aby 
ko-gab, hoggab mwwg atwg yvjam mwv abynam hvb mwam abynum. 

18Ho Jonatan mwam benum, “Aaram mam nit poolv ku, hoo noqg doomanam 
mam kaapa tayi, hoggab noqg dootamv asar tvl dootayi. 

19Aal loum deenam hwdlo bvrwqkv hvvnwq yukun noqg kvsil dook nyookub 
nyebia jaqb wto, hoo wlw lwwpum ura lo kvsil dooto. 

20Hoo ngo uppuq lo soum go hoq daiyab abtayin, swwga abdwn hvb abtayin. 

21Hoo kaato, ngo yaapa loq ak kanaml betayin, ‘Wgdvl uppuqkam meepa ta.’ Ngo 
yaapa akam betayin, ‘Kaagabto, uppuqkv soq daiyab wnwn, uppuq tulu ham 
naata,’ ho hoq moodam no lengta, hoggab At Sw doody deedib, ho nam hog akam 
hog nyiram hoo noqgab sig-dorg dooram. 

22Hvbmabde ngo yaapa akam betayin, “Uppuqkam noqg taqcgon yaab meeta 
hvbnyiloqkam,’ ho no keto, hoggab At Sw nam kanam nampaq paku. 

23Hoo ngunyig pvvb birnam bvrwqkam mwwpa laka, kaato, At Sw ngunyig 
pengko si nwrba xaqb doodwn.” 

24Hoqgab Debid mwv atv rongo ho kvsnum. Hoo hwdlo nit poolv haaikun, lvpw 
atv dvtab doanum. 

25Otuq moodho doocw hvb cwqc daiya ho lvpw atv mwwg dook ho doonum. 
Jonatan taqcgon ho doonum, hoo Abner Soulwg bviywrho doonum, hvbmabde 
Debidg dookv asarnum. 

26Hvbsujaqkam hoq aalho Soul hog bemanum, hoggab mwv mwwgamv, “Mwam 
hog ak nyip de mwwnum. Mwv dvrwq maap de; jvqtw jaqb mwv dvrwq maap 
de.” 

27Hvbmabde nit pool aal loonyi deen so, Debidg dookv asarnum. Hoo Soul 
mwwg ko tuup Jonatannvn benum, “Hoggub Jesse ko tuupv moiyo kam ho soolo 
kam dvs dvk so haama pan?” 

28Jonatan Soulnvn birwqnum, “Debid ngam Betlehamg wde nvk xaateql belayil 
wnwn. 

29Mwv benum, “Ngam wwm tvb, hoggab bopam ho ngulug nyob dvparv pwr jid 
moodv, hoo ngoqg vbwngv ngam haat jaqk hvl gaml jilwq pa. Hoqgab sija ngo 
noqg vnyiq kaagaho kvvlwq dvb mwwsw paloqkam, ngam wwm tvb hoo ngoqg 
vbw-boram ngo kaatayin.’ Hoggab mwv lvpw atwg tebol so haanyi kuma.” 

30Ho Soul Jonatanwg aoho vc loodab hang lengnum, hoo mwv mwam benum, 
“Dooxa-xaaram bo hoo taleqbo nyem akwg ko tuup is, no Jesse ko tuupam 
mwwsw ko-gab no atv hvnyw sutayin, hoo noqg annwg talonam kam hvnyw 
tayin, ngo cengma dvn yv? 

31Jesse ko tuup swcw nvg aoso doody deedib no la ho noqg lvpw-hativ 
doonyiram. Hoqgab nyi kanam to hoo mwam ngoqg dookub boato, hoggab 
hoggub nyijaqkam mwam simtayin.” 

32Ho Jonatan mwwg ab Soulnvn birwqnum, “Hog gab mwam sim tayin? Hoggv 
mwv nyipa kun?” 

33Hvbmabde Soul mwwg nwwxo lvgab mwam cilwql mengl mengpaq dvb 
mwwnum. Ho mwwg abv Debidnvn mengpaq dvb mwwr kunam mam Jonatan 
cengknum. 

34Hoo Jonatan vc loodab hang lingtwrnv tebol hoqgv gorab kunum hoo poolwg 
aal loonyi deen so dvs dvk maanum, hoggab mwv Debid gab mwwdwqnum, 
hoggab mwwg abv mwam haqpaq paku. 

35Ar Jonatan Debidnvn rongo ho kvvrwqtab wnum, hoo mwwg lvgab nyega ko 
ak wgnum. 

36Hoo mwv mwwg nyega koam benum, “Xarg dvl ngoqg uppuq abnam tulu ham 
meepa ta.” Nyega ko akv xardu yukho, mwv mwam uppuq soog toobonum. 

37Hoo hwdlo nyega ko akv Jonatanwg uppuq abk ho hvvc yin, Jonatan nyega ko 
akam goqmin gvnv benum, “Uppuqkv noqg otuq ya ho dooma yv?” 

38Hoo Jonatan nyega ko akam goqmin gvnum, “Ari bv! Nyebia jaqb! Doodu 
maabv!” Jonatanwg nyega ko akv uppuqkam dorkum layil hoo mwwg nyiit atwg 
dookub haanum. 

39Hvbmabde nyega ko akv ham cengmanum. Jonatan la Debid aro bvrwqkam 
cengtwqnum. 

40Hoo Jonatan mwwg illy-uppuqkam nyega ko akam jitwl hoo mwam benum, 
“Sam baqlayil bopamb wiya to.” 

41Hoo ko akv wleq kalam Debid wlw lwwpum hoqgv lengnum hoo mwwg 
nyuqm mam kedhv patin tvl loum go xumnum. Hoo akwn-akwn moopup 
minsnum hoo xabnum, Debid vcjaqb xabin yaanum. 

42Ho Jonatan Debidnvn benum, “Swrsob wnka, hoggab At Swg eminho ngunyiv 
dingrwl betkun, ‘At Sw nwrba xaqb ngunyig pengko so dootayin, hoo ngunyig ko 
hosiq pengko ho dootayin’” Hoo mwv gorab kunv hoo wleqnum, hoo Jonatan 
bopamb wknum. 

1 Samuyel 21 

Debid la Darxaqnam Wtw 

1Ho Debid Nobwg nyub Ahimelek dookho haanum. Hoo Ahimelek tvmdwr 
hwqjonv Debidnvn kvvrwqtab haanum hoo mwam benum, “Hog gab no vp-
cwkwb haaiyin, hoo noqg lvgab nyi akam haama yv?” 

2Hoo Debid nyub Ahimeleknvn benum, “Lvpw atv ngam hog ak bilwqnv hoo 
ngam benum, ‘Nam ngo hog ak nyim dvb kanamnam pagoq ham nyi akkam 
cengm mvmabv. Ngo yaapa tulungam nyook golo kvvrwq mins dvb mood xip 
pakun. 

3Ho sija, hoggv noqg alaqho doodo? Ngam wtw taqang go jito, ho maalo soq so 
hoggv doodo.” 

4Hoo nyubv Debidnvn birwqnum, “Ngoqg alaq so danyi wtw dooma, hvbmabde 
darxaq wtwngv doodo—yaapa tuluhv bulv atv nyem bwwka nyiloqkam no sam 
naala yi.” 

5Hoo Debid nyubam birwqnum, “Jvqtw jaqb nyemv ngul galoqkv aado dvn 
hwdlo ngo soq sib nyiody boorab yin. Yaapa tulug dupum-dvrab pv dvrwqdvn 
hwdlo bulv wsam-wiyaml nyiody wsjaqkam. Hvnyiloqkam soolo hog hwdgo 
bulug dupum-dvrab pv dvrwq sud yv?” 

6Hoqgab nyubv mwam darxaq wtwngam jinum, hoggab hoqho wtw doomanum 
hvbmabde Dooky bo wtwngv doonum, hogloq ham At Swg aga hoqgv naapaq 
kunum, hoq aalho hoqham naapaq tvl ogbo wtwngam kwlib apnum. 

7Sija At Swg agaho parl apnum Soulwg nyera tulu hoqg nyega ak gon hoq aalho 
hoqho doonum. Mwwg eminv Doeg, mwv Idom nyiingv, mwv Soulwg sibin-
sviyangam rvkybo peelo akv. 

8Ho Debid Ahimeleknvn benum, “Noqg alaqho sija nwwxo maalo lyoqr orioq 
daag dooma yv? Hoggab ngoqg lyoqr orioqkam ho ngoqg nwwxo-svtam mam 
bwwk ma, hoggab lvpw atwg bon nyis si nyebia jaqb nyidwb nyinum.” 

9Hoo nyubv benum, “Hiyam no Ela lywpa ho mengnam, Palistan Goliatwg lyoqr 
orioqkv doodo, kaato, kamt lvvg vv hoqham vjv hwwbum tvl ap pan. No ham 
naabnyiloqkam, ham naalayi, hoggab so daasaq dooma hvbmab vvtwq.” Hoo 
Debid benum, “Hoqhvb nyinbo dooma nyiloqkam; ngam ham jitbv.” 

Debid Gatwb Kenam 

10Hoo Debid gorabnum hoo Soulwg hoqgv hoq aalho keleqnum hoo Gatwg lvpw 
at Akis dookub wnum. 

11Hoo Akiswg nyera tulungv mwam benum, “Soq si gvda soqg lvpw at Debid 
maai yv? Bulv mwwgab bemin bel noso sooma nam yv, ‘Soul mwv lwwyw go 
mengnum, hoo Debid mwv camg lwwyw mengnum’?” 

12Hoo soq gomcwr tulu sam Debidg hangho tagabnum hoo Gatwg lvpw at 
Akisnvn vigo bosnum. 

13Hoqgab mwwg nyij-mujam mwv bulug agaho luusaqb nyinum hoo bulug 
agaho dumpo almanbo hvb nyinum hoo toggoq viyap tulungam tiboq-tisoql 
mvgaqnum hoo mwwg coqyum ho tacorv yorlnum. 

14Ho Akis mwwg nyera tulungam benum, “Kaato, nulug kaanam nyi si ruqgaq bo 
go. Hog gab nulv mwam ngoqg dook so boanum? 

15Ngoqg dook so rugaq bo nyi dook maad nvi yv, ho nulv so nyi sam ngoqg agaho 
so boa tvl rugaq gaqm gvdwn? Svkwg nyiingv ngoqg nam uraso haaiyin dvn yv?” 

1 Samuyel 22 

Debid Adullam Lwwpwqho Doonam 

1Debid hoqgv wleq kunv hoo Adullam lwwpwqb kenum. Hoo hwdlo mwwg vbw 
tulu ngvla mwwg abwg imiqkv ham tapa yukun, bulv mwwg dookub innum. 

2Hoo nyiicwr-cwrxiv hiyv hentwr-kaas bov, hoo nyiicwr-cwrxiv hiyv dod doon 
bov, hoo nyiicwr-cwrxiv hiyv kacaq bviyaq dvb swwl doon bov mwwg dook ho 

hookumnum. Hoo mwv bulug pengko kepten akwb nyinum. Hoo mwwg lvgab 
nyiingv lwwpy gob doobanum. 

3Hoo Debid hoqgv Moabg Mijpeb wnum. Hoo mwv Moabg lvpw atam benum, 
“Pwnbov ngam hoggv ngoqg aoso nyita dvn ham cengnam xaqb, anya mwwpa 
gvdwl ngoqg abam la ngoqg annam noqg lvgab dooiya mvtbv.” 

4Hoo mwv bulam Moabg lvpw at lvgab doomnum, hoo bulv mwwg lvgab dooba 
yaanum Debid hingwnam cwwgw lwwpwqho doonam mood xaqb. 

5Ho nyiqry betambo Gad Debidnvn benum, “Lwwpwqho doodu kumabv; lengto, 
hoo Juda gvda urab wn.” Ho Debid lengk nv hoo Heret nyoro urab wnum. 

Soul Nob ho Nyub Tulungam Mengnam 

6Debidg la mwwg lvgab dooba bo nyi tulug cwwgwl dookam kaapa paku hvl Soul 
tapanum. Gibea ho Tamarisk svvn niikum ho Soul mwwg alaqho nwwxongam 
tvqbw tvl doodunum, hoo mwwg nyera tulungv mwam doqyumnum. 

7Hoo mwwg bviywrho daqnbo nyera tulungam Soul benum, “Sija tagabto, 
Benjaminwg nyiilu nul; Jesse ko tuup ak hv nulam nyiicwr-cwrxiam rongo 
rwqsaq bvla roo boolu rwqsaqb jitayin, mwv nulam lwwyw aoho hoo lwwg aoho 
saab gob mvta yin yv, 

8ho nul mwlwngv ngam ceekol hima bwwdwn i? Hwdlo ngoqg ko tuupv Jesseg 
ko tuupam pvvb birnam mam mviyin ho, nulv ngam akkam betam ma. Nulv ak 
jijaqkam ngoqgab oa yo mwwma ho ngoqg ko tuupv ngoqg nyerangam nwqduq 
tvl ngam ceeko mvnum, ho soolo namgub ngam mengdwb tooiya yaal doodo.” 

9Ho Soulwg nyera tulu lvgab daqnbo Idomg Doeg birwqnum, “Ngo Jesse ko 
tuupam Nob ho Ahitubwg ko tuup Ahimelek dookho haadwb kaapanum, 

10hoo mwv At Swn mwwgab toxnum hoo mwam dvs-twwsv jinum hoo mwam 
Palistan Goliatwg lyoqr orioqkam jinum.” 

11Ho lvpw atv Ahitubwg ko tuup nyub Ahimeleknvn la mwwg abwg imiq 
dvparam, Nob ho nyubwb swwl doonbo mwlwngam nyi kanam tvl goqa mvnum, 
hoo bul mwlwngv lvpw at dookub haanum. 

12Hoo Soul benum, “Tagabto sija, Ahitubwg ko tuup.” Hoo mwv birwqnum, 
“Ngoqg bir at, ngo si.” 

13Hoo Soul mwam benum, “Hog gab no la Jesse ko tuupv ngam ceekol hima bwwl 
almab nyita dvn, no mwam wtw ngamla lyoqr orioqkam jitwl hoo mwwgab 
Pwnbon tox jinum, hoqgab mwv ngam ceekol daqrab paku, ho soolo namgub 
ngam mengdwb tooiya yaal doom gvdwn?” 

14Ho Ahimelek lvpw atam birwqnum, “Hoo noqg nyera tulug pengko hoqgv 
Debid hvb hiyv dengky bo ak doodo, hiyv lvpw atwg maqbv, hoo nam rvkil 
kaanbo sipai tulug keptenv, hoo noqg namho xinam nyi akv? 

15Soolo xeq ngo mwwgab Pwnbon tox jin mviyv? Hvbma! Lvpw atv mwwg 
nyerangam ho ngoqg abwg imiq dvparam hog akkam mwum maabv, hoggab 
noqg nyerangv soq sam koi gokam ho anyo gokam hog akkam cengma.” 

16Hoo lvpw atv benum, “Ahimelek, no la noqg abwg imiq dvparv hoggub 
nyijaqkam sitayin.” 

17Hoo lvpw atv mwam rvkil daqn boam benum, “Tobkur gvdwl At Swg nyubam 
mengto, hoggab bulv Debid lvgab nyemaq ceeba do, hoo bulv cengnum mwv 
ngoqg hoqgv kenum hvl hoo ngam hoq pagoqkam betam maanum.” Hvbmabde 
lvpw atwg nyera tulungv At Swg nyub tulungam bulug alaq lvgab mingnw 
maanum. 

18Ho lvpw atv Doegnvn benum, “No tobkur gvdwl nyub tulungam mengto.” Hoo 
Idomg Doeg tobkur banv hoo nyub tulungam mengnum, hoo mwv hoq aalho 
nyub kamt vjam koon boam campiin leq ang go mengnum. 

19Hoo Nob, bopamg nyub tulungam, mwv lyoqr orioq hoqgv mengnum; 
nyegangam hoo nyem mam kam, ko anyongam kam hoo ko hoiyinam kam, 
hvvbam kam, svdam mam kam hoo sviyangam kam, mwv lyoqr orioq hoqgv 
mengnum. 

20Hvbmabde Ahitubwg ko tuup Ahimelek gv ko tuup Abiyatar hvl eminam ak hv 
Debidg kokwb keknum. 

21Hoo Soul At Swg nyub tulungam mengp ku hvl Abiyatar Debidnvn betamnum 

22Hoo Debid Abiyatarnvn benum, “Hoq aalho ngo cengnum, hwdlo Idomg Doeg 
hoqho dooyikho, ho mwv hoggub nyijaqkam Soulnvn betam keetai mwwkynum. 
Ngo vcib mwwdwq do, ngoqg pagoq gab noqg abwg imiq dvpar mwlwngv sinba. 

23Ngoqg lvgab dooba to; bos maabv, hoggab hiyv ngam mengdwb meegaq bov 
nam kam mengdwb meegaq do. Ngoqg dook so nam hog gokam nyiram.” 

1 Samuyel 23 

Debid Keilag Bopam mam Ywwlinam 

1Ho “Kaato, Palistan nyi tulungv Keila gvdangam ceekol nyob pal hoo vly-
axeqkam naareq do hvl, bulv Debidnvn betamnum.” 

2Hoqgab Debid At Swn takanum, “Ngo wgdvl Palistan nyi tulu sam nyob paiyin 
dvi yv?” Hoo At Sw Debidnvn benum, “Wn hoo Palistan nyi tulungam nyob 
pagdvl hoo Keilangam ywwlin ta.” 

3Hvbmabde Debidg nyi tulungv mwam benum, “Kaato, ngulv Juda uraso bosdo; 
hvnyi loqkam hwdlo ngulv Keila ho wl Palistan sipai tulungam ceekol nyob 
pvrwq taab wb nyiloqkam hog hwdgo ngulv bos yin do?” 

4Ho Debid lokta At Swn toxnum. Hoo At Sw mwam birwqnum, “Gorabto, Keilab 
in, hoggab Palistan nyi tulungam noqg alaqho ngo jilwqtayin.” 

5Hoo Debid la mwwg nyi tulungv Keilab wnum hoo Palistan nyi tulu lvgab nyob 
panum hoo bulug tuun-meengam naareql wgnum hoo bulam vc loodab 
mengnum. Hoqhvb Keila ho doonbo nyi tulungam Debid ywwlinum. 

6Hwdlo Ahimelek gv ko tuup Abiyatar Debid lvgab Keilab kenum, mwwg alaqho 
nyub lolup vj rumg bwwl ignum. 

7Soulnvn Debid Keila ho haanam mam betamnum. Hoo Soul benum, “Pwnbov 
mwam ngoqg alaq si jilwq paku, hoggab aljaqb yoqdwr lvgab gurum 
nwqtumnam pamda uraho toggoq tuluho mwv atv atam mutum ap supa ku.” 

8Hoo Debid nvla mwwg nyi tulungam hwwiyuml Keila ho il nyob pam dvb, Soul 
nyiilungam goqkumnum. 

9Soulwg hang baql mwam mengta tanam mam Debid cengnum. Hoo mwv nyub 
Abiyatarnvn benum, “Nyub lolup vj soqb bwa to.” 

10Ho Debid benum, “Israelwg Pwnbo, At Swa, noqg nyerangv tapa do Soul Keila 
so haal bopam mam ngoqg pagoq gab twryum tado. 

11Mwwg alaqho ngam Keilag nyi tulungv jilwq laiyin dvi yv? Noqg nyerangv 
tapanam hvb Soul bopam so haata yin yv? Israelwg Pwnbo, At Swa, anya mwwpa 
gvdwl noqg nyerangam betam tvb.” Hoo At Sw benum, “Mwv haata yv.” 

12Ho Debid benum, “Keilag nyi tulungv ngam la ngoqg nyi tulungam Soulwg 
alaqho jilwq tan yv?” Hoo At Sw benum, “Bulv nulam jilwq tai.” 

13Ho Debid la lwwx gob mwwg nyiv gorab kunv hoo bulv Keila hoqgv at-at 
mwwlwqkob wleqnum. Hwdlo Debid Keila hoqgv kelin nukbak hvl tapa yin Soul, 
mwwg nyob patab wtanam mam apaq kunum. 

14Hoo Debid diisw gvdag, Jipwg Nyoro roodw ho, mwv kvsil doogwl doonum. 
Hoo Soul aal looxiam mwam meegaqnum, hvbmabde Pwnbov mwam mwwg 
alaqho jilwq maanum. 

Soul Debidnvn Ruqmin Gvnam 

15Soul mwwg swwgam meelin dvb meegaqnam mam Debid kaapanum. Debid 
Jipwg Nyoro roodw Hores ho doonum. 

16Hoo Soulwg ko tuup, Jonatan gorab layil Debid dook Hores ho wnv, hoo mwam 
Pwnbov ator jitayin hvl haak bepanum. 

17Hoo mwv mwam benum, “Bos maabv, hoggab ngoqg ab Soulwg alaqkv nam 
nootu nyoram. No Israelwg lvpw atwb nyitayin, hoo noqg bviywrho ngo 
dootayin. Ngoqg ab Soul kam sam cengl doodo.” 

18Hoo vnyiv At Swg agaho pvvb birnam mam mvba sunum. Debid Hores ho 
doonum, hoo Jonatan nammwb wkurnum. 

19Ho Jip nyi tulungv Soulwg dookub Gibea ho caanv begamv, “Jesimonwg nyooko 
daiyag Hakilag diisw nyook Hores ho Debid ngulug pengko lo kvs sigwl doomas 
i? 

20Sija ito lvpw ata, noqg hang mwwlwq koob ito, hoo ngulv mwam lvpw atwg 
alaqho jitayin.” 

21Hoo Soul benum, “Nulam At Sw lvqc cignvka, hoggab nulv ngam anya mwwpa 
paku. 

22Wn, lokta hingky jaqb mwnwqta. Hogloq nyook hooxeq mwv wi-wca dvn, hoo 
hiyv mwam kaanum ham cengdvl hoo kaata, hoggab mwv vc loodab surdo hvl 
ngo tapa do. 

23Hoqgab kaata hoo cengta hogloq nyook hooxeq tooiya yaal hoo mwv kvsil 
doodwn, hoo ngam hookur gvdwl pwbw jaqb puiyam bekin to. Ho ngo nulug 
lvgab wtayin. Hoo mwv gvdaho dood nyiloqkam, ngo mwam lwwyw-lwwywg 
Judag nyi pengko hoqgv meelin tayin.” 

24Hoo bulv gorabnv hoo Soulwg otuqb Jipwb wnum. Debid la mwwg nyi tulungv 
Maon nyoro roodwg, Jesimonwg nyooko daiyag Araba gvdaho doonum. 

25Hoo Soul la mwwg nyi tulungv mwam meegaqtab wnum. Hoo Debidnvn betam 
yin, ho mwv ako daiya wlw bwdw urab innum hoo Maonwg deexa-raraho 
doonum. Hoo hwdlo Soul ham tapa yin, mwv Debidnvn Maonwg deexa-raraho 
ruqmin gvnum. 

26Ho Soul puutu taqgwn gob wnum, hoo Debid la mwwg nyi tulungv puutu 
taqgwn gob wknum. Hoo Debid nyebia jaqb Soulwg hoqgv keleqdvb kenum. Soul 
la mwwg nyi tulungv Debid nvla mwwg nyi tulungam ruqtinl nootu dvb nyinum, 

27hoq moodho pui baqn bo ak Soulnvn haal begamv, “Nyebiab haato, hoggab 
Palistan nyi tulungv gvdangam nyob paal naata gvdku.” 

28Hoqgab Soul Debidnvn ruqngo peekul wkur kunum hoo Palistan nyi tulungam 
nyob pvrwqtab wknum. Hoqgab hoq nyookam Keleqko Wlwngv hvl eminum. 

29Hoo Debid hoqgv caaknv Engedi hingwnam cwwgwko ho doonum. 

1 Samuyel 24 

Debid Soulwg Swwgam Apaq Jinam 

1Hwdlo Soul Palistan nyi tulungam ruqmin gvpe kul hookur yukho, mwam 
betamnum, “Kaato, Debid Engedig nyoro roodw lo doodo hvl tapanum.” 

2Ho Soul Israel hoqgv nyi lwwyw oum go daalin layil hoo Debid nvla mwwg nyi 
tulungam meelin taab Sijiq Lwwtaq daiyab wnum. 

3Hoo mwv sviya doqkum ko lamta bviywrb haanum, hoqho lwwpwq ak doonum 
hoo Soul mwv atv hoq uraho usum paqtab haanum. Hvbmabde Debid la mwwg 
nyi tulungv hoq lwwpwq ura jaqho doonum. 

4Hoo Debidg nyi tulungv mwam benum, “Soq aal sam kunyi At Sw nam benum, 
‘Kaato, noqg ceebiongam ngo noqg alaqho jilwq tayin, hoo no hognvkam al 
kaapa dvn ham no nyitayin.’” Ho Debid cooikab jingrab layil Soulwg kamt vj 
laqyapam peel wgnum. 

5Hoo kokw so Debidg hangv vcjaqb duqnum, hoggab mwv Soulwg kamt vj 
laqyapam peel wgnum. 

6Mwv mwwg nyi tulungam benum, “At Sw, ngam sam ngoqg bir atwg aoho nyim 
mvmabv, ho At Swg xuqlinam akam ngoqg alaqkv ceekol mengram, hoggab mwv 
At Swg xuqlinam akv.” 

7Hoqgab Debid mwwg nyi tulungam soq gomcwr tulu sam goonv bulam 
binyubnum hoo bulam Soulnvn mengm mvmanum. Hoo Soul gorab kunv hoo 
lwwpwq hoqgv wknv hoo mwwg lamtab wknum. 

8Kokw so Debid gorabnum hoo lwwpwq hoqgv lvvgwb lengnv, hoo Soulwg 
kokwb goqmin gvnum, “Ngoqg lvpw ata!” Hoo hwdlo Soul mwam kookur yin, 
Debid mwwg nyuqm mam ked ho pvxwl hoo mwam modul xumnum. 

9Hoo Debid Soulnvn benum, “‘Kaato, Debid nam mengdwb meegaq do’ hvl, noqg 
nyi tulug gomcwr goonam mam hoggub no tvjw dvn? 

10Kaato, soolo aal so noqg vnyiqkv kaag nukba hoggub At Sw lwwpwq uraho 
nam ngoqg alaq so jilwqnum. Hoo nyi tuugin nam mengtwk hvl ngam benum, 
hvbmabde ngo nam apaq jinum. Ngo benum, ‘Ngoqg bir at aoho ngoqg alaqkv 
idaqram, hoggab mwv At Swg xuqlinam akv.’ 

11Kaaka to, ngoqg ab, kaaka to noqg kamt vj laqyapv ngoqg alaq si doodo. 
Hoggab ngo noqg kamt vj laqyapam peelinum hoo nam mengnw maanum, ho 
ngoqg alaq so hog nyimur ho nyipinam dooma dvn ham no cengdvl hoo kaato. 
No ngam mengdwb ruqgaq sujaqkam, ngo nam ceekol nyic nyimanum. 

12At Sw ngunyig pengko lo nyegam akwb doodwn, noqg ngam ceekol nyinam 
mam At Sw nam ree daqg nvka, hvbmabde ngoqg alaqkv nam ceeko jiram. 

13Hoqgab ab apag niitinv hvl tindwn, ‘Nyic-nyia hoqgv nyic-nyiangv lengdwn.’ 
Hvbmabde ngoqg alaqkv nam ceekol hog nyiram. 

14Israelwg lvpw atv hiyvg kokwb wmin gvdwn? Hiyvg kokwb ruqmin gvdwn? 
Sinbo iky kokwb! Dooxa bo kokwb! 

15Hoqgab At Sw nyegam gob nyito hoo ngunyig pengko so pvvb mvto, hoo ham 
kaaka to hoo ngoqg bvrwqkam bvt bv hoo noqg alaq hoqgv ngam naalin tvb.” 

16Hwdlo Debid soq gomcwr tulu sam agam goonya kalam, twqda Soul benum, 
“Ngoqg ko Debid, soq si noqg agam yalv yv?” Hoo Soul mwv vcjaqb sogoqnv hoo 
xabnum. 

17Mwv Debidnvn benum, “No ngam alyanbo nyi goknyi, hoggab no ngam alboam 
nyipa ku, hvbmabde ngo nam alman boam nyipa ku. 

18Hoo soq aal so no ngoqg lvgab hoggv nyiknum ham no bibwq paku, hwdlo At 
Sw ngam noqg alaqho jilwq yukho no ngam mengji kuma. 

19Hoggab mwwg ceebiongam nyi akv kaapa yin, mwam swrsob wwm dvn yv? 
Ho noqg ngam soq aal so hoggv nyij kunum ham, At Sw nam albo lvqc cam 
cignvka. 

20Hoo sija kaato, no hoggub nyijaqkam lvpw at gob swwtayin ham ngo cengdo, 
hoo Israelwg lvpw-hativ noqg alaq uraho swwl dooky tayin. 

21Hoqgab no ngoqg ko hosiqkam, hoo no ngoqg eminam ngoq abwg imiq dvpar 
hoqgv twryum ram hvl, At Swg eminho no ngam dingr tvb.” 

22Hoo Debid soq sam Soulnvn dingr jinum. Ho Soul nammwb wknum, hvbmabde 
Debid la mwwg nyi tulungv cwwgw kob caaknum. 

1 Samuyel 25 

Samuyel Siknam 

1Ho Samuyel siknum. Hoo Israel mwlwngv hookumnum hoo mwwg gab nyix-
riinum, hoo bulv mwam mwwg nam dook Ramaho liiknum. 

Debid la Abigail 

Ho Debid gorabnum hoo Paran nyoro roodwb innum. 

2Hoo Maonho nyi ak mwwg kwm-kor mvnam mam Karmel ho mvnum. Nyi ak 
hv vigo nyetnum; mwv sviya lwwyw oum go doonum hoo lwwyw gob sibinv 
daqnum. Mwwg sviya vm mam Karmel ho mwv sabkynum. 

3Nyega hoqg eminv Nabal, hoo mwwg nywxw hoqg eminv Abigail. Nyem ak hv 
mwwlaq-mwwpaql hoo kangamnum, hvbmabde nyega ak hv xutor-xaqtorl hoo 
almab nyijam nyinum; mwv Kaleb nyi akv. 

4Nabal mwwg sviyangam vm sabdunam mam Debid nyoro roodw hoqgv 
tapanum. 

5Hoqgab Debid yaapa wyw go kanamnum. Hoo yaapa tulu ham Debid benum, 
“Karmelwb caan, hoo Nabal dookub wn hoo ngoqg eminho salam jita. 

6Hoo soq sib mwam salam jita: ‘Swrsongv noqg lvgab, hoo noqg nombu ho, hoo 
noqg doognam mwlw ho doon ka. 

7No sviya vm mam sabdunam mam ngo tapa do. Noqg sviya tulungv ngulug 
lvgab yvnum, hoo ngulv bulam hog un-tar mvg maadwn, hoo bulv Karmel ho 
dooikam mood mwlw ho bulv hog akkam dvmanam doomanum. 

8Noqg yaapa tulu ham toxto, hoo bulv nam betam tayin. Hoqgab noqg yaapa 
tulungam noqg vnyiqkv kvvlwql mwwsw tvb, hoggab ngulv durum dwd mood 
so haaiyin. Anya mwwpa gvdwl hoggv noqg alaqho doodwn noqg nyera 
tulungam la noqg ko Debidnvn jila bv.’” 

9Hwdlo Debidg yaapa tulungv haanv bulv soq mwlw sam Nabalnvn Debidg 
eminho benum, hoo bulv dooiyanum. 

10Hoo Nabal Debidg nyera tulu ham birwqnum, “Debid hiyv? Jesseg ko tuupv 
hiyv? Swnyw-soolo naleqgo nyerangv bulug nyiit at hoqgv kelin layil kegaql 
yvnyia do. 

11Ngoqg wtwngam hoo ngoqg issam hoo ngoqg sviya patabnam vdin sam ngoqg 
cengka maanam gvda hoqgv haan boam ngo jidwb nyid nvi yv?” 

12Hoqgab Debidg yaapa tulungv wkur kunum hoo hookur kunv mwam hog 
mwlwngam betamnum. 

13Hoo Debid mwwg nyi tulungam benum, “Nyiicwr-cwrxiv at-atwg lyoqr 
orioqkam buqto.” Hoo nyiicwr-cwrxiv at-atwg lyoqr orioqkam buqnum. Debid 
mwv kam mwwg lyoqr orioqkam buqnum. Hoo Debid lvgab nyiingv lwwpy gob 
caabanum, ho lwwnyi gon naara-paaxa lvgab dooiyanum. 

14Hvbmabde yaapa ak Nabalwg nywxw Abigailnvn betamnum, “Kaato, Debid 
nyoro roodw hoqgv pui baqn boam kanam tvl ngulug nyiit atam salam jinum, 
hoo mwv bulam hvnyw busu dvb benum. 

15Hvbsujaqkam nyi tuluhv ngulam alnum, hoo ngulam hog akkam mwj maanum, 
hoo hwdgo ngulv nyoro ho dooiyin, ho hog hwdgo ngulv bulug lvgab wba yukho, 
ngulv hog akkam pwwma-cimab nyimanum. 

16Ai-aalwb bulv ngulam gurum diiyeq pan hvb ceetorl yvgnum, sviyangam kaajo 
ywl mood mwlw ho ngulv bulug lvgab doobanum. 

17Hoqgab sija sam cengto hoo hoggv no nyitayin mwwka to, hoggab ngulug nyiit 
atam hoo mwwg nombu mwlwngam almanam haam dukub nyipup paku, hoo 
mwv dooxa-xaaram bo nyiv ho mwam nyi akkam goonyi maado.” 

18Ho Abigail nyebia jaqb nyinv wtw seenam lwwnyi go hoo roo ala uppum 
pumnyi go hoo mwx-mvaq kunam sviya dorg go hoo wtw kabnam taqang go hoo 

romnunam roo pumg lwwg hoo taoq aaxy hoqgv wtw mvnam lwwnyi go mwx-
mvaq tvl hoo hoq tulu ham svdam aoho pvvlwq mvnum. 

19Hoo mwn mwnwg yaapa tulungam benum, “Ngoqg otuqb wiya to; Kaato, ngo 
nulug kokwb hoodu dvn.” Hvbmabde mwn mwnwg nyol Nabalnvn betam 
maanum. 

20Hoo mwn svdam aob hoodunum hoo puutungam liqbo yukho, kaato, Debid la 
mwwg nyi tulungv mwnwg daiyab idul doonum, hoo mwn bulam wrwqnum. 

21Debid benum, “Jvqtw jaqb soq nyiig tuun-meengam deexa-rara lo hog akkam 
vs-axaq mvmab mwwg doognam mam ngoqg rvkynam si niqtuq dook maanyi, 
hoo ngoqg alwb nyij kunam mam mwv ngam alman jikur paku. 

22Aaram ar maatab ngo mwwg nyega mwlwngam akkam mengmab apaq 
kubnyiloqkam, Pwnbov Debidg ceebio tulungam soq sib nyito hoo sam kam koi 
yaab nyito.” 

23Hwdlo Abigail Debidnvn kaapa yin, mwn nyebia jaqb svdam hoqgv 
geepoqnum hoo Debidg agaho mwn geqp tvl deela ho xumnum. 

24Mwn mwwg lvpia lwkw ho geqp tvl hoo benum, “Ngoqg ao aro so, ngoqg nyiit 
ata, nyimuram haamto. Anya mwwpa tvb noqg paqnv noqg nyuru tagaho agam 
gootayin, hoo noqg paqnwg gomcwr sam tatbv. 

25Ngoqg nyiit ata soq dooxa-xaaram bo nyi benam mam mwwdwq maabv, 
mwwg eminv Nabal, hoqhvb mwv nyidwn. Nabalv mwwg eminv, hoo pacanamv 
mwwg lvgab doodwn. Hvbmabde noqg paqnv noqg yaapa tulungam ngoqg nyiit 
atv kanamnam tulu ham ngo kaapa maanum. 

26Ho sija ngoqg nyiit ata, At Sw swwl doody deedib, hoo noqg yvjv swwl doody 
deedib, hoggab At Sw nam ywlw twwm mvma dvb hoo noqg alaqkam no atv 
nootu ap ko-gab, noqg ceebio tulungam hoo hiyv ngoqg nyiit atam Nabal nyinam 
hvb almab nyin boam laqm-baqm jima. 

27Hoqgab sija noqg paqn akwg ngoqg nyiit atgab aky baqanam tulu sam ngoqg 
nyiit atam wmin gvnbo yaapa tulungam jim dvb jitbv. 

28Anya mwwpa gvdwl noqg nyera akwg nyicam apaq tvbv. Hoggab At Sw jvqtw 
jaqb ngoqg nyiit atam namlo ak jitayin, hoggab ngoqg nyiit atv At Swg nyobam 
podul doodwn, hoo no swwd deedib noqg uraho almanam kaapa ram. 

29Nyiv nam ceekol ruqmin gvl hoo noqg swwgam meegaq baloqkam, ngoqg nyiit 
atwg swwgam noqg Pwnbo At Swg hoobum ho hoocum gvnka. Hoo noqg ceebio 
tulug swwgam mwv swwxw-lvqmin abxianam hvb asar dvb mvgnvka. 

30Hoo hwdlo At Sw ngoqg nyiit atam albo pagoqkam beknam mwlw ham nyiyum 
yukun hoo nam Israelwg aoho lvpw at gob xuqlin tayin, 

31ho ngoqg nyiit atv mwv ree daql kwly naaikun, ngoqg nyiit atv hog mwwdwq 
ram, ho pagoqkam doomab ywlw twwnam mam mwwdwq mwwpa ram. Hoo 
hwdlo At Sw ngoqg nyiit atam dengkib nyiyikun, ho noqg nyerangam mwwpa 
yaabka.” 

32Hoo Debid Abigailnvn benum, “Israelwg Pwnbo, At Sw xinam jaqkv, hiyv nam 
soq aal so ngam kvvrwq mvtab kanamnum! 

33Noqg mwwlaqnamv xinam jaqkv, hoo no xinam jaqkv, hiyv ngam soq aal so 
ywlw twwnam hoqgv hoo ngoqg atwg alaq soqgv ngo atv kwly naatanam mam 
mwpy paku! 

34Hoggab Israelwg Pwnbo At Sw jvqtw jaqb swwl doody deedib, nam hentwr-
kaas hemtanam mam hiyv ngam mvturnum, no so nyebiab haal ngam kvvrwq 
manyi loqkam, jvqtw jaqb aaram aram Nabal dookho akin gokam nyega doody 
kuma.” 

35Ho Debid mwnwg alaq hoqgv hoggv mwn mwwg gab baqa jinum ham 
loorwqnum. Hoo mwv mwnwn benum, “Noqg nammwb swrsob wn ku. Kaato, 
noqg gomcwram ngo tvjw pakun, hoo noqg modul konam mam ngo nam jipa 
kun.” 

36Hoo Abigail Nabal dookho haaknum, hoo kaato, mwv mwwg namho lvpw atv 
durum dvnam hvb durum dudul doonum. Hoo Nabalwg hangv mwv vcjaqb 
hwrcwnum, hoggab mwv twwxum xumjuq kunum. Ho mwn mwam ar namgub 
hog akkam betam maanum. 

37Ar ho hwdlo Nabal nyedar yukun, mwwg nywxwngv mwam hog mwlwngam 
betamnum, hoo mwv hoopuq-taqcnum, hoo mwv wlw hvb biik-tabk maanum. 

38Hoo aal looiyw gob nyiyik kokw so At Sw Nabalnvn jwwtab kunum, hoo mwv 
siknum. 

39Hwdlo Debid Nabal siknam mam tapa yin, mwv benum, “At Sw xinam jaqkv 
hiyv ngam hvnyw busu dvb benbo Nabalnvn kwly naapa ku, hoo mwwg 
nyerangam alman nyitanam hoqgv mvtur ap jinum. Nabalwg almab nyinam 
mam mwwg at dumpo ho At Sw jikur paku.” Ho mwwg nywxwb mwnwn 
naatayin hvl, Debid nyi kanam tvl Abigailnvn agam goomnum. 

40Hwdlo Debidg nyera tulungv Abigail dook Karmel ho haanum, bulv mwnwn 
benum, “Debid ngulam nam mwwg nywxwb boota hvl kanam pa.” 

41Hoo mwn gorabnum hoo mwnwg nyuqmv kedho pvxwl hoo benum, “Kaato, 
noqg paqn akv ngoqg nyiit atwg nyera tulug lvpiangam hurs jitayin.” 

42Hoo Abigail nyebia jaqb gorabnum hoo svdam aoho caanaq-caaxaql caonum, 
hoo mwnwg paqn ang ngv mwnwn vx-aq jinum. Mwn Debidg pui baqn bo lvgab 
wmin gvknv hoo mwwg nywxwb nyiknum. 

43Debid Jejreelwg Ahinoam nvkam naanum, hoo bunyiv mwwg nywxwb 
nyiknum. 

44Soul mwwg nyem ko Mikal, Debidg nywxwngam, Lais gv ko tuup Paltinvn 
jiknum, mwv Gallim hoqg nyiingv. 

1 Samuyel 26 

Debid Lokta Soulwg Swwgam Apaq Jinam 

1Ho Jip nyi tulungv Soulwg dookub Gibea ho caanv begamv, “Jesimonwg duo-
caga daiyag Hakilag diisw nyook ho Debid ngulug pengko lo kvs sigwl doomas 
i?” 

2Hoqgab Soul gorab layil Israel nyi tulu hoqgv lwwyw oum go nyi daalin layil 
Debidnvn Jip nyoro roodw ho meegaq taab Jip nyoro daiyab innum. 

3Hoo Soul Jesimonwg dou-caga daiya lamta bviywr Hakila diisw ho svmcw mvl 
doonum. Hvbmabde Debid nyoro roodw ho doonum. Hwdlo Soul mwwg kokw 
nyoro roodw urab haanam mam mwv kaapanum, 

4Debid mvqky-maqlam mvnboam kanam tvl hoo Soulwg haanam mam 
cengknum. 

5Ho Debid gorab layil hoo Soulwg svmcw mvl dookho haanum. Hoo Soul mwwg 
sipai saab Nerwg ko tuup Abner lvgab gel karkam Debid kaanum. Soul svmcw 
uraho yubnum, hoo sipai tulungv mwam hwwiyum tvl doognum. 

6Ho Debid Hittait nyi Ahimeleknvn la Joabg vbw-bor Jeruiyag ko tuup Abisainvn 
benum, “Soulwg svmcwb hiyv ngoqg lvgab imin gvtayin?” Hoo Abisai benum, 
“Ngo noqg lvgab imin gvtayin.” 

7Hoqgab Debid la Abisai bunyiv ai sipai dookub wnum. Hoo Soul svmcw ura 
jaqho mwwg nwwxongam mwwg dumpo lwkw kedho xudaq tvl yubdul 
doonum, hoo Abner la sipai tulungv mwam hwwiyum tvl yubnum. 

8Ho Abisai Debidnvn benum, “Pwnbov soq aal so noqg ceebiongam noqg alaqhv 
jilwq paku. Kvl jijaq bol ngo mwam nwwxo lvgab ukin ciqnyi ho kedho xutinl 
nwqxtayin, hoo ngo unyi gokam mwam nwqram.” 

9Hvbmabde Debid Abisainvn benum, “Mwam mengmabv, hoggab hiyv At Swg 
xuqlinam ham mwwg alaqkv ceekol idaq yin hoo nyic nyima hvla tayin?” 

10Hoo Debid benum, “At Sw swwl doody deedib, At Sw mwam mengtayin, ho 
maalo mwwg sid aalv haatayin, ho maalo mwv nyob patab wtayin hoo yuupaq 
tai. 

11At Sw vrka, ngoqg alaqkv At Swg xuqlinam mam idaq dvb. Hvbmabde mwwg 
dumpo lwkw ho nwwxo ham la iss pvtaq ham naalayil, hoo ngulv wn kuj.” 

12Hoqgab Debid nwwxongam la iss pvtaqkam Soulwg dumpo lwkw hoqgv 
naanum hoo bulv wleq kunum. Nyi akkam ham kaapa, ho ham cengkam 
maanum, ho nyi akkam huurab kamanum, hoggab bul mwlwngv yubl doonum, 
hoggab At Sw bulam vc loodab yubngaq mvdwb mvnum. 

13Ho Debid taqcgonwb wknum hoo diisw nyookwg puutu aob caanum, bulug 
pengkongv vigo aado mins kunum. 

14Hoo Debid sipai saab Nerwg ko tuup Abnernvn goqnum hoo begamv, “Abner, 
no ngam birwq ram yv? Ho Abner birwqnum, “No hiyv lvpw atam goqdwn?” 

15Hoo Debid Abnernvn benum, “No nyega maai yv? Noq hvb nyinbo Israel ho 
hiyv doodwn? Hoggub noqg nyiit at lvpw atam no rvkil kaol doog maadwn? 
Hoggab nyiilu nyi ak noqg nyiit at lvpw atam twrtab haanum. 

16Soq sib noqg nyinam si alma. At Sw swwl doody deedib, no sidwb jaq nyipa ku, 
hoggab At Swg xuqlinam mam no hingkib rvkil kaol doogma. Hoo kaaka to 
hogloq ho doodo lvpw atwg dumpo lwkw ho nwwxongam la iss pvtaqkam 
apnamv.” 

17Soul Debidg agam yalam tacin tvl hoo benum, “Ngoqg ko tuup Debid, soq sib 
noqg agam yalv yv? Hoo Debid benum, “Ngoqg nyiit at, lvpw ata, vv ngoqg yalv.” 

18Hoo mwv benum, “Hog gab ngoqg nyiit atv mwwg nyera kokwb ruqmin 
gvdwn? Hoggv ngo nyipa ku? Hoggv ngoqg alaq so almanv doodo? 

19Hoqgab sija ngoqg nyiit at lvpw atv mwwg nyera gomcwr goonam sam tato. 
Soq si At Sw nam nwqduq tvl ngam ceeko mvd nyiloqkam, mwv akiam loorwq 
yin pv, hvbmabde soq si nyia ko nwqduq ko-gab nyid nyiloqkam, hoq aky jinam 
tuluhv At Swg agaho beenam gob nyiyi nvpv, hoggab bulv ngam soq aal namgub 
ruqpaq paku, ho ngam At Sw hoqgv otu naady sanam mam begamv, ‘Wn, asaq 
pwnbo tulungam xumta.’ 

20Hoqgab sija, At Swg agaho hoqgv aado yukam ngoqg uiyam kedho digkam dip 
mvmabv, hoggab Israelwg lvpw atv dooxa bo nyi akin kokwb meegaql haamin 
gvdo, hiyv puutu lo pvta meegaql ab gaqnam hvb nyido.” 

21Ho Soul benum, “Ngo nyic nyipa ku. Ngoqg ko tuup Debid hookur tuku, hoggab 
ngo nam hog nyij kuram, hoggab soolo ngoqg swwgv noqg vnyiq kaagaho xinam 
gob nyipa ku. Kaato, ngo paca looda nyinam hvb nyit kuba, hoo koijaqb nyixiaq 
tukba.” 

22Hoo Debid birwql hoo benum, “Lvpw ata, soq si noqg nwwxongv! Noqg yaapa 
lo ak soqb caag dvl hoo nwwxo sam naam tuku. 

23At Sw nyiicwr-cwrxiam mwwg jvqtw bvla dengkil haagabl nyin boam lvqc dvn, 
hoggab At Sw soolo ngoqg alaq so nam jinum, hoo hvbmabde At Swg xuqlinam 
mam ngoqg alaqkv ceekol idaq maanum. 

24Kaato, soolo noqg swwgv ngoqg kaagaho xinam gob nyinum, hoq hvbkalam At 
Swg kaagaho ngoqg swwgv xinam gob nyidwn, hoo mwv ngam soq vs-axaq 
mwlw soqgv ywwlin tayin.” 

25Ho Soul Debidnvn benum, “Ngoqg ko tuup Debid, no xinam jaqkv! No naleqgo 
nyis pagoqkam nyitayin hoo hoq mwlwho niqtuq lengtayin.” Ho Debid mwwg 
lamtab wknum, hoo Soul mwwg nyookub wkur kunum. 

1 Samuyel 27 

Debid Palistan Gvdab Kenam 

1Ho Debid mwwg hang ho benum, “Aal loog ngo Soulwg alaqho sitayi. Hoqgab 
ngo Palistan gvdab kenam si hog mwlwngam al yaatayi. Ho Soul ngam Israelwg 
gvda door tuluho meegaq kuram, hoo ngo mwwg alaq hoqgv keleq tayin.” 

2Hoqgab Debid la mwwg lvgab dooba bo nyi lwwxv gorab layil Maok gv ko tuup 
Akis, Gat gv lvpw at dookub wnum. 

3Hoo Debid mwv la mwwg nyi tulungv, mwwg imiq dvpar nyi mwlwngv, hoo 
Debid mwwg nywxw vnyiv kam, Jejreel hoqgv Ahinoam, hoo Karmelwg Abigail, 
Nabalwg xwwmiv, Akis lvgab Gat ho doobanum. 

4Hoo hwdlo Soulnvn Debid Gatwb ken kuba hvl betam yukun, mwv mwam 
meegaq kumanum. 

5Ho Debid Akisnvn benum, “Noqg vnyiqkv ngam mwwswl kvvlwq paloqkam, 
ngam noqg gvda pamda golo jitbv ho ngo hoqho dootayin. Hoggub noqg 
nyerangv noqg xinam bopam so noqg lvgab dooba tayin?” 

6Hoqgab hoq aalho Akis mwam Jiklag gvdangam jinum. Hoqgab soolo namgub 
Jiklag gvdangv Judag lvpw atgab doodwn. 

7Hoo Debid Palistan gvdaho doonam aalv vnyw nywg la pool bvrpynum. 

8Debid la mwwg nyi tulungv Gesur nyi tulungam, Girji nyi tulungam, hoo Amalek 
nyi tulungam nyob pacanum, hoggab bulv hoqg gvda tuluho kol gv doodu bo 
nyiib nyinum. Mwv Ijipt gvdag Sur namgub nyob pacanum. 

9Hoo Debid gvdag nyiam nyega ge ho nyem ge akkam turm maanum, hvbmabde 
sviyangam, hvvbam, svdam tulungam, svjin tulungam, hoo vjam tulungam 
naalayil, hoo Akis dookho hookur kunum. 

10“Soolo no hogloq ho nyob papen hvl?” Akis tox yukam, Debid betam dvn, 
“Judag Negeb ho,” ho “Negeb gv Jerameel nyi tulungam,” ho “Negeb gv Kenait nyi 
tulungam nyob papen.” 

11Hoo Gat ho pui baqa bo akkam doom mvmab dvb Debid nyega ge hoo nyem ge 
mwlwngam mingtwrnum, ho mwwgamv, “Bulv ngulam betam tayi, ‘Debid sulak 

so mwlw sam nyinbov.’” Ho Palistan gvdaho mwv dooyikho soq si mwwg 
nyicwngv hvl betayi. 

12Hoo Akis Debidnvn mwwjwnv, mwwgamv, “Mwv mwwg Israel nyiilungam vc 
loodab oyum paku; hoqgab mwv ngoqg nyerab lwxiam dooi kude.” 

1 Samuyel 28 

Soul la En-dorwg Nyoky Nyub 

1Hoq moodho Palistan nyi tulungv, Israelam ceekol nyob padwb bulug sipai 
tulungam goqkumnum. Hoo Akis Debidnvn benum, “Mwwgab to no la noqg nyi 
tulungv ngoqg lvgab sipaib wmin gvtayin” 

2Debid Akisnvn benum, “Aljaqpa, no cengyi nvpv hoggv noqg nyerangv nyila 
dvn.” Hoo Akis Debidnvn benum, “Aljaqpa, ngoqg swwgam rvky bo gob nam ngo 
mvtayin.” 

3Hoq moodho Samuyel siknum, hoo Israel mwlwngv mwwg gab nyix-riinum hoo 
mwwg atwg bopam Rama ho mwam liiknum. Hoo Soul nyoky nyubam la sootu 
nyub tulungam gvda hoqgv ruqpaqnum. 

4Palistan nyi tulungv hookumnum hoo Sunem ho svmcw mvnum. Hoo Soul 
Israel mwlwngam goqkumnum, hoo bulv Gilboa ho svmcw mvl doonum. 

5Hwdlo Soul Palistan nyi tulug sipaiyam kaapa tvl mwv bosnum, hoo mwwg 
hangv vcjaqb tvmdwrnum. 

6Hoo hwdlo Soul At Swn toxyin, At Sw mwam yuma hookam, ho Urim hookam, 
ho nyiqry benbo tulu lvgab bvrwqkam birwq maanum. 

7Ho Soul mwwg nyera tulungam benum, “Nyem nyoky nyub loq ak ngoqgab 
meelin to, ho ngo mwnwg dookub wgdvl mwnwn tox kvka tayin.” Hoo mwwg 
nyera tulungv mwam benum, “Kaato, En-dor ho nyem nyoky nyub ak doodo.” 

8Hoqgab Soul mwv atv asaq nyiib nyilayil hoo asaq vjam kootwl hoo wnum, mwv 
la mwwg lvgab nyi vnyi go wmin gvnum. Hoo bulv aiho nyem dookho haanum. 
Hoo mwv benum, “Ngoqgab nyoky hiqka tvb hoo ngo hiyvg oram eminam 
goqtayin no ngoqgab ham goqca tvb.” 

9Nyem mwam benum, “Jvqtw jaqb no cengdo Soul hoggv nyipa kun, ho hoggub 
mwv nyoky nyubam la sootu nyub tulungam gvda hoqgv ruqpaqnum. Hog gab 
no ngam sig dakap ho haam tadwn?” 

10Hvbmabde Soul At Swg eminho dingnum, “At Sw swwl doody deedib, soq 
pagoq gab noqg aoho laqm baqnam mam haamram.” 

11Ho nyem akv benum, “Hiyvg oram mam ngo noqgab goqca yin do?” Mwv 
benum, “Samuyelnvn ngoqgab goqca tvb.” 

12Hwdlo nyem akv Samuyelnvn kaapa yin, mwn vcjaqb sogoql xabnum. Hoo 
nyem akv Soulnvn benum, “Hog gab no ngam sur yaagub nyipa kun? No Soul 
suknyi.” 

13Lvpw atv mwnwn benum, “No bos maabv. Hoggv no kaat ba?” Hoo nyem akv 
Soulnvn benum, “Swcw ura hoqgv pwnbo ak lengdunam mam ngo kaapa do.” 

14Mwv mwnwn benum, “Mwwg apongv hoggub nyido?” Hoo mwn benum, 
“Nyekam bo nyi ak lingdu do, hoo mwam kamt vj lvgab hwwbum paku.” Hoo 
Soul cengnum hoqhv Samuyel hvl, hoo mwv mwwg nyuqm mam ked deela ho 
pvxwl hoo mwam modul xumnum. 

15Ho Samuyel Soulnvn benum, “Hog gab no ngam so haam dvb goqcal nyikwq-
swq dvn?” Soul birwqnum, “Ngo vc loodab mwwdwq do, hoggab Palistan nyi 
tulungv ngam ceekol beo-belam bidul doodo, hoo Pwnbov ngoqg hoqgv aado 
nukba hoo ngam agam nyiqry benbo tulug lvgab la yuma lvgab hog birwql betam 
kuma. Hoqgab hoggv ngo nyitayin ham ngam betam kodwb, ngo nam goqca 
pakun.” 

16Hoo Samuyel benum, “Hog gab no ngam toxdvn, hoggab At Sw noqg hoqgv 
wleq paku hoo noqg ceebio gob nyipa ku? 

17Ngam mwv agam goonam hvb At Sw nam nyipa ku, hoggab At Sw lvpw-hatiam 
noqg alaq hoqgv tvqnyi gob mvl hoo ham noqg door-doopw Debidnvn jipa ku. 

18Hoggab no At Swg gomcwr yalam tvjw maanum hoo Amalek nyi tulungam 
ceekol twryum mvdwb benam mam nyimanum, hoqgab soq aal so soq sib At Sw 
ngoqgab nyim pakun. 

19Hoq lvg-lvgab, At Sw Israelam la nam Palistan nyi tulug alaqho jilwq tayin, hoo 
aaram mam no la noqg ko tuupv ngoqg lvgab dooba to. At Sw Israelwg sipai 
tulungam kam Palistan nyi tulug alaqho jilwqtayin.” 

20Ho Samuyel hoqhvb gomcwr googam gab Soul bos kunv kedho sortwql 
karnum. Hoo aal-aiywb mwv hog dvma ko-gab, mwv ator dook maanum. 

21Hoo nyem akv Soulwg dookub haanum, hoo mwwg vc loodab bosnam mam 
mwn kaapa yin, mwn mwam benum, “Kaato, noqg paqnv noqg benam mam 
loorwq tvba. Ngoqg swwgam ngo atv ngoqg alaqho bwwtwl hoo no hoggv ngam 
benum ham loorwql nyitkun. 

22Hoqgab sija, noqg paqnam no kam loorwqto. Ngo wtw dvs loq noqgab mwx-
mvaq tayin; hoo dvto, ho no ator tai hwdlo noqg lamtab ngo wikun.” 

23Mwv loorwq maanum hoo benum, “Ngo dvram.” Hvbmabde mwwg nyera 
tulungv nyem lvgab lvkin gob mwam dvm dvb xaateqnum, hoo mwv bulug 
goonam mam tanum. Ho mwv ked hoqgv gorabnum hoo kartam aoho doonum. 

24Nyemv mwnwg namho jwwtw bo svv hvvdo dorg daqgnum, hoo mwn nyebia 
jaqb ham patab mvnum, hoo mwn wtwngam naalayil hoo ham nunyiaqnv 
mununum hoo opap kiilwq maab wtw ngamkam kabnum, 

25hoo mwn ham Soul la mwwg nyera tulug agaho joop jinum, hoo bulv dvnum. 
Ho bulv gorab kunv hoo hoq aiho wleq kunum. 

1 Samuyel 29 

Palistan Nyi Tulungv Debidnvn Haqpaqnam 

1Palistan nyi tulug bulug sipai tulungv Apek ho hookum kunum. Hoo Israel nyi 
tulungv Jejreel iss buqlin ko ho svmcw doonum. 

2Palistanwg lvpw at tulungv lwwgwb hoo lwwyw gob nyob patab soolin 
lingdunam, hoo Debid la mwwg nyi tulungv Akis kokwb soolin mingnum, 

3Palistan nyi tulug sipai saab tulungv benum, “Hibru nyi tulungv so hoggv nyidu 
dvn?” Hoo Akis Palistan nyi tulug sipai saab tulungam benum, “Soq si Debid maai 
yv, Israelwg lvpw at, Soulwg nyera akv, hiyv ngoqg lvgab vnyw-aalwb doodwn, 
hoo mwv ngoqg dookub haaiyik hoqgv jaq soolo namgub ngo mwam hog 
almanbo akkam kaapa ma.” 

4Hvbmabde Palistan nyi tulug sipai saab tuluhv mwwg lvgab vcjaqb hang 
lengnum. Hoo Palistan nyi tulug sipai tuluhv mwam benum, “Nyi akam rookur 
mvto, ho mwam noqg nyook kaakin koob wkur mvto. Mwv ngulug lvgab nyob 
patab imin gvdwb nyiram, hoggab nyob pak ho mwv lokam ngul gab vs-axaq gob 
nyitayi. Hoggab hoggub yu soq nyi ak si mwwg nyiit at lvgab hoopu-haabia 
puurwq mins tayin? Hoqhv soq nyi tulu dumpo so haaram yv? 

5Soq si bulug bemin bel noso soognam Debid maai yv, ‘Soul mwv lwwyw go nyi 
mengnum, hoo Debid camg lwwyw gob nyi mengnum’?” 

6Hoo Akis Debidnvn goqnum hoo mwam benum, “At Sw swwl doody deedib, no 
lootwbo nyiingv, hoo ngo mwwlwq-hinglwqnum no ngoqg lvgab nyob pakho 
wmin gvdwb kvtaqdvn. Hoggab no ngoqg dookub haaiyik aal hoqgv jaq soolo 
namgub ngo nam hog nyimurnam kaapa ma. hvbsujaqkam, lvpw at tulungv nam 
wmin gvm dvb loorwq ma. 

7Hoqgab sija wkur nuku; hoo swrso alwb wn, hoq mabnyiloqkam Palistanwg 
lvpw at tulungam hempram.” 

8Hoo Debid Akisnvn benum, “Hvbmabde ngo hoggv nyipa? Noqg bonam nyitab 
ngo haaiyik aal hoqgv jaq soolo xaqb hoggv no noqg nyerangam kaapa pa, ho 
ngoqg nyiit atwg ceebio tulungam ngam wl nyob pamin gvm mvma dvn?” 

9Hoo Akis Debidnvn birwql hoo benum, “Ngo cengdo no ngoqg kaaga hoola 
Pwnbog gumtw kaagaho timb dvb nyima dvn. Hvbsujaqkam, Palistanwg sipai 
saab tulungv benum, ‘Mwv ngulug lvgab nyob pamin gvtab caala ram.’ 

10Ho komcib aaram gorab gvdwl noqg nyiit atwg nyera tulu hiyv noqg lvgab 
haan bov aaram huto kalam twqda komcib nulv wrab nuku.” 

11Hoqgab Debid mwwg nyi tulu lvgab ar komcib gorab laikul bulam doom dvb 
jiknam Palistan gvdab wkur kunum. Hvbmabde Palistan nyi tulungv Jejreelwb 
caanum. 

1 Samuyel 30 

Debidg Nywxw Tulungam Nootunam 

1Hwdlo Debid la mwwg nyi tulungv aal loum deen ho Jiklag ho hvvc kunum, 
Amalek nyi tulungv Negeb la Jiklag gvdangam ceekol nyob pvlwqnum. Bulv 
Jiklagngam nyob paiyanv hoo ham wm rwlwq tvl gupaq mvnum 

2hoo nyem tulungam hoo hoqho doonbo mwlwngam anyo ge hoo koi ge 
mwlwngam nootunum. Bulv nyi akkam mengmanum, hvbmabde bulam boolayil 
hoo bulug lamtab wnum. 

3Hoo hwdlo Debid la mwwg nyi tulungv bopam ho hvvc yukho, bulv kaaknamv 
wm rwpaq tukul dooknum, hoo bulug nywxwngam hoo ko tuupam hoo nyem ko 
tulungam nyumwb booknum. 

4Ho Debid la mwwg lvgab dooba nyiilungv vcjaqb sogoq kunv hoo bulv ator 
akkam dooma daqdwb nyix-riil xabnum. 

5Debidg nywxw vnyi, Jejreelwg Ahinoam nvla Karmelwg Nabalwg xwwmy 
Abigailnvn nyumwb booknum. 

6Hoo Debid vcjaqb hentwrnum, hoggab nyiilungv mwam wlw hurx dvb agam 
goonum, hoggab nyiilu mwlw nyiicwr-cwrxiv mwwg ko tuup gab la nyem ko gab 
vcjaqb mwwdwqnum. Debid mwv atv mwwg Pwnbog At Sw ho atoram 
kaapanum. 

7Hoo Debid Ahimelek ko tuup, nyub Abiyatarnvn benum, “Nyub lolupam ngam 
bwa tvb.” Hoqgab Abiyatar nyub lolupam Debidnvn bwa jinum. 

8Hoo Debid At Swn toxnum, “Soq nyemaq acam kokwb ngo ruqmin gviyin dvi 
yv? Ngo bulam ruqtin kind yv?” Mwv birwqnum, “Ruqmin gvto, no hoggub 
nyijaqkam bulam ruqtin tayin hoo jvqtw jaqb bulam pvpy tayin.” 

9Hoqgab Debid la mwwg lvgab lwwx go nyiingv wrabnum, hoo bulv Besor kucw 
ho hvvcnum, hoqho nyi tuugin dooxiqnum. 

10Hvbmabde Debid la mwwg lvgab nyi lwwpy go ruqmin gvnum. Besor 
kucwngam rabnyi kumab swnyiq-svnyiaq bov lwwnyi go dookur kunum. 

11Bulv Ijipt nyi ak nyoro lvpa ho kaapanum hoo mwam Debid dookub boa jinum. 
Hoo bulv mwam wtw jinum hoo mwv dvnum. Bulv mwam issam twwm dvb 
jinum, 

12hoo bulv mwam taoq aaxy hoqgv wtw cwwnam ak jinum hoo roo losinam 
piumnyi go jinum. Hoo hwdlo mwv hoq tulu ham dvi kam, mwv lokta saqrab 
kunum, hoggab mwv aal loum gola ai yubum go hog dvma twwmanum. 

13Hoo Debid mwam benum, “No hiyvg hoqgv? Hoo no hogloqkv? Mwv benum, 
“Ngo Ijipt yaapa akv, Amalek nyi akwg nyerangv, hoo ngoqg nyiit atv ngam 
apaqnum hoggab ngo aal loum otuqho vcnum. 

14Ngulv Keretwg Negeb ho nyob panum hoo Juda gvdag Kalebg Negeb nyob 
panum, hoo ngulv Jiklag bopam mam wm rwlwqnum.” 

15Hoo Debid mwam benum, “No ngam hoqg nyemaq acam dookub ig yin yv?” 
Hoo mwv benum, “No ngam mengram hvl ngoqg nyiit at alaqho jilwq kuram hvl 
Pwnbo eminb no dingr to, hoo ngo nam soq nyemaq acam dookub igtayin.” 

Debid Amalek Nyi Tulungam Mviyanam 

16Hoo hwdlo mwv mwam boolayil ig yukho, kaato, bulv rooto malo ko gvdaho 
cwrsaq-bvraqb dvl-twwl hoo noso soominl doodunam, hoggab bulv naleqgo 
Palistan gvda hoqgv la Juda gvda hoqgv nyob pal naareq kunum. 

17Hoo Debid aal loogwn ho ar jij-mam kalam nyob parabnv ariyum namgub 
bulam nyob panum, hoo svjin lvgab yaapa lwwpy go keco kunboam apaq tvl nyi 
akkam kelin mvmab mengknum. 

18Amalek nyi tulug naaknam hog mwlwngam Debid nookur kunum, hoo mwwg 
nywxw vnyiam rub ywwlin kunum. 

19Anyo ge ho koi ge, ko tuup ge ho nyem ko ge, nyob pal naareqnam hog 
mwlwngam akkam niim mvmab nookurnum. Debid hog mwlwngam boqkur 
kunum. 

20Debid sibin-svv tuun-mee mwlwngam naareq kunum, hoo nyiilungv tuun-mee 
tulungam mwwg otuqb ruql wgnum, hoo benum, “Soq tulu si Debidg nyob 
paareq kunamv.” 

21Ho Debidnvn wmin gvla kumab nyi lwwnyi gon la swnyiq-svnyiaq bo nyi tulug 
dooiya ko Besor kucw ho haaknum. Hoo bulv Debidnvn lingrwqnum hoo 
nyiilungv mwam kvvrwqnum. Hoo hwdlo Debid nyiilu ogum ho hvvnwq yukun 
bulv mwam salam jirwqnum. 

22Ho nyic-nyia bvla dooxa bo nyi tulungv hiyv Debid lvgab wba bov benum, 
“Hiyv ngulug lvgab wmin gvma bo, nyiicwr-cwrxiv mwwg nywxwngam la ko 

tulungam arongam naagdvl hoo wleq mvto, hoggab bulv ngulug lvgab wmin 
gvma, ngulug nyob pal naareq kunam dupum-dvrab soqgv bulam ngulv hog 
akkam jiram.” 

23Hvbmabde Debid benum, “Ngoqg vbw-bor tulu, hoggv At Sw ngulam jipa kun, 
nulv soq sam hvb nyimabv. Mwv ngulam hoocum paku hoo ngulam ceekol nyob 
panbo nyemaq acam mam ngulug alaq lo jilwq pakun. 

24Hiyv kam soq bvrwq sam nulam taram? Hoggab nyob patab in bov la ho hiyv 
naara-paaxangam kaal doog yaan bov homyin gob naaiyin do. Bulv aiyin lvkin 
dvb naaiyin do. 

25Hoo mwv hoqham pvvb akwb mvnum hoo hoq pvvb hv hoq aal jaq hoqgv soq 
aal namgub Israel ho nyil doodwn. 

26Hwdlo Debid Jiklag ho haaikun, mwwg ajin tulungam, ho Judag nyiixa 
tulungam naareqnam tuugin mwv kanam tvl begamv, “Soq si nulgab At Swg 
ceebio tulu hoqgv pareq kunam akiv.” 

27Hoqham Betel ho doon boam, Negebg Ramot ho doon boam, Jattir ho doon 
boam, 

28Aroyer ho doon boam, Sipmot ho doon boam, Estmeoa ho doon boam, 

29Rakal ho doon boam, Jerameel nyi tulug bopam tulu ho doon boam Kenait nyi 
tulug bopam tulu ho doon boam, 

30Horma ho doon boam, Bor-asan ho doon boam, Atak ho doon boam, 

31Hebron ho doon boam, hoggab hogloq ho Debid la mwwg nyi tulungv gaql yvk 
nyook mwlwngam jinum. 

1 Samuyel 31 

Soulwg Siknam 

1Palistan nyi tulungv Israelam ceekol nyob panum, hoo Israel nyi tulungv 
Palistan nyi tulug agaho hoqgv kenum hoo Gilboa puutu ho vigo Israelam 
mengnum. 

2Hoo Palistan nyi tulungv Soul nvla mwwg ko tuup tulungam ruqtinum, hoo 
Palistan nyi tulungv Jonatannvn hoo Abinadabnvn hoo Malki-sua Soulwg ko 
tuup tulungam mengnum. 

3Ho Soulnvn vc loodab nyob pvlwqnum, hoo mwam uppuqkv vblwq kunum, hoo 
mwam vc loodab uppuqkv un abg kunum. 

4Ho Soul mwwg nwwxo-svtam baqya boam benum, “Noqg lyoqr orioqkam 
seqlin to, hoo ngam hoq hoqgv nwqx to, hvbmab nyiloqkam soq pepaql-mux 
mvmanum nyi tulu si ngam nwqx tai, hoo ngam nyinyi-nyia tai.” Hvbmabde 

mwwg nwwxo-svtam baqya bov hvb nyimanum, hoggab mwv vcjaqb bosnum. 
Hoqgab Soul mwwg atwg lyoqr orioqkam naanum hoo hoqho mwv atv tvblwq 
sunum. 

5Hoo hwdlo mwwg nwwxo-svtam baqya bov Soulwg sinam mam kaapa yin, 
mwv kam mwwg lyoqr orioqho tvblwql mwwg lvgab sibanum. 

6Hoqhvb nyil Soul siknum, hoo mwwg ko tuup oum mvla mwwg nwwxo-svtam 
baqya bo, hoo mwwg nyi tulungv hoq aal lookin ho lvkin gob sinum. 

7Hoo hwdlo lywpa taqg ho doonbo Israel nyi tulu ngvla hoo Jordon kvtin ho 
doonbo Israel nyi tulungv Soul la mwwg ko tuup tulug sinam mam kaapa peel, 
bulug bopam tulungam bulv apaq peel keleqnum. Hoo Palistan nyi tulungv hoq 
tulu ho haanv doonum. 

8Aal loogwn ho, hwdlo Palistan nyi tulungv mengnam tulungam twqbin taab 
haanum, bulv Soul la mwwg ko tuup oum mam Gilboa puutuho sidwb 
kaapanum. 

9Hoqgab bulv mwwg dumpongam pvrwqnum hoo mwwg nwwxo-svtam mam 
naanum hoo hoqham tugu pui gob bulug murty tulug namho hoo nyiilug pengko 
ho pui baqn boam Palistan gvda mwlw ho kanam kunum. 

10Bulv mwwg nwwxo-svtam mam Astarot xumk namho apnum, hoo bulv mwwg 
gv apongam Bet-san gurumho paqyinl apnum. 

11Hvbmabde hwdlo Jabes-gilead ho doonbo nyi tuluhv Palistan nyi tulungv 
hoggub Soulnvn nyiknam mam tapanum, 

12haakam bo nyi mwlwngv gorabnum hoo ai yupw wiyinum hoo Soul la mwwg 
ko tuup tulug svmangam Bet-san gurum hoqgv naanum, hoo bulv Jabes ho 
haaknv hoo bulam hoqho wm parnum. 

13Hoo bulug alongam bulv naanum hoo hoq tulu ham Jabeswg tamarisk svvn 
niikum ho liiknum hoo aal kvn go dvma-twwmab vrr rwl doonum. 

2 Samuyel 

2 Samuyel 1 

Debid Soulwg Sinam mam Tapanam 

1Soulwg sixo kokw so, hwdlo Debid Amalek nyi tulungam meng peekul 
hookurnum, Debid Jiklag ho aal loonyi go doonum. 

2Hoo loum deen aalho kaato, Soulwg svmcw hoqgv nyi ak mwwg vjam pujar-
puiyiq tvl hoo mwwg dumpo ho kac-tanyiaq tvl haanum. Hoo hwdlo mwv Debid 
dookho hvvc yin, mwv kedho geqp tvl hoo mwam modul xumnum. 

3Debid mwam benum, “No hogloqkv haai yin?” Hoo mwam mwv benum, “Ngo 
Israel svmcw hoqgv kelin yukun.” 

4Hoo Debid mwam benum, “Hoggub hoqhv nyin kun? Ngam betam to.” Hoo mwv 
birwqnum, “Nyiilungv nyob pak hoqgv kenya nukun, hoo nyiilungam naleqgo 
meng nukun hoo sin kun hoo Soul la mwwg ko tuup Jonatan kam sin kun.” 

5Ho Debid mwam betam bo yaapa ak ham benum, “Soul la mwwg ko tuup 
Jonatan sin kun hvl, hoggub no cengnum?” 

6Hoo yaapa ak hv mwam benum, “Ngo haqma paq golo Gilboa puutu ho yvnum, 
hoo Soul mwwg nwwxo ho yeedaq tvl doonum, hoo kaato, ceriot tulungv la 
svpur xarn bo tulungv mwam hvvnwqnum. 

7Hoo hwdlo mwv kookur yukho, mwv ngam kaapanum, hoo ngam goqnum. Hoo 
ngo birwqnum, ‘Ngo si doodwn.’ 

8Hoo mwv ngam benum, ‘No hiyv?’ Ngo mwam birwqnum, ‘Ngo Amalek nyiingv 
hvnum.’ 

9Hoo mwv ngam benum, ‘Ngoqg bviywr so daqto hoo ngam siriq dvb mengpaq 
tvb, hoggab hentwr-kaasv ngam mviya paku, hoo hvbsujaqkam ngo sija godab 
siriq maab vs-alo gob nyidu dvn.’ 

10Hoqgab ngo mwwg bviywrho daqnum hoo mwam siriq dvb mengknum, 
hoggab mwv geqp kuba lo swwkram hvl ngo cengnum. Hoo ngo mwwg dumpo 
hoqgv ywr dumtupam hoo mwwg laqpo hoqgv rup koojam pilin yukun, hoo ngo 
hoq tulu ham ngoqg nyiit at dook si baqa yukun.” 

11Ho Debid mwwg vjam gvbw tvl pujarnum, hoo mwwg lvgab doonbo nyi 
mwlwngv hvb nyinum. 

12Hoo Soul gab la mwwg ko tuup Jonatan gab hoo At Swg nyiilu gab hoo Israel 
nombu gab bulv ariyum namgub dvma-twwmab nyix-riil hoo xabnum, hoggab 
bulv lyoqr orioq niqtuqb haaknum. 

13Hoo Debid mwam betam bo yaapa akam benum, “Hogloqkv no haai yin? Hoo 
mwv birwqnum, “Ngo nyiogy gilwqbo, Amalek akwg ko tuupv.” 

14Debid mwam benum, “Hoggub noqg alaqkv At Swg xuqlinam akam mengdwb 
no bos maanum?” 

15Ho Debid nyega yaapa ak goqa banv hoo benum, “Wn, mwam mengta.” Hoo 
mwv mwam patab kunum ho mwv siknum. 

16Hoo Debid mwam benum, “Noqg hijumv noqg atwg dumpo ho doon ka, hoggab 
noqg atwg agam hoqgv no atv yolungam bipup sugnukun, hoo begamv, ‘Ngo At 
Swg xuqnam akam mengknum.’” 

Soul gab la Jonatan gab Debidg Nyix-riinam 

17Hoo Debid vcjaqb xabnv soq nyix-riinam sam Soul gab la mwwg ko tuup 
Jonatan gab nyix-riinum, 

18hoo mwv benum soq sam Juda nyiilungam tomswr dvb nyipa ku; kaato, soq 
sam Jasarwg Kitap ho xeqp pakun. Mwv benum: 

19“Oa Israela, noqg yuunam mam ngulug diisw nyook tulu ho mengnukba! 
Hoggub yu atorl haakam bo tulungv yoql nukun! 

20Gatho ham betam maabv, Askelon lamta ho ham xeqlin maabv, hvbnyibalo 
Palistanwg nyem ko tulungv hemp-hvnyir tai, hvbnyibalo pepaql-mux 
mvmanum nyem ko tulungv larmin-xaamin tai. 

21“Gilboa puutunga, noqg aoho gumsiv la nyodongv dooma nuka, ho rongo tulu 
ho hog swwma nuka! Hoggab atorl haakam bo akwg svtam mam hoqho musum-
mviyam paku, Soulwg svtam mam, kuty neexaql neelap kumanum. 

22“Ywlw twwnam hoqgv, ho atorl haakam bog oxam, Jonatanwg uppuqkv abxaq 
maanum, hoo Soulwg lyoqr orioqkv asarb wkur maanum. 

23“Soul la Jonatan mwlwg tumab abynamv la anya bov! Swwjaqkam hoo 
sijaqkam bulv hang pwsaq maanum; bulv xookum mam nyebia yaab jarnum; 
bulv sony nyot tulungam ator yaanum. 

24“Israelwg nyem ko tulunga, Soul gab xabto, hiyv nulam kangam bo lwwsa-
lwwma vjam koomnum, hiyv nulam hun ojam gvmnum. 

25“Hoggub yu atorl haakam bov nyob pak pengko ho yoql pakun! “Jonatannvn 
noqg diisw nyook lo meng nukba. 

26Ngoqg bor Jonatan, ngo noqgab vc loodab mwwdwq do; no ngoqg hemp-
hvnyirb tumanam akgob nyinum; noqg ngam abynamv luusaq loodanum, nyem 
abynam mam kam koi yaab abynum. 

27“Hoggub yu atorl haakam bov yoql pakun, hoo nyob panan dvrab tulungv 
yuupaq nukba!” 

2 Samuyel 2 

Debidnvn Judag Lvpw At gob Xuqlinam 

1Soq kokw so Debid At Swn toxnum, “Judag bopam tuluho ngo caadwb mwwdo? 
Hoo At Sw mwam benum, “Caan.” Debid benum, “Hogloq bopam ak ho ngo 
caadwb nyido?” Hoo mwv benum, “Hebron ho.” 

2Hoqgab Debid la mwwg nywxw Jejreelwg Ahinoam la Karmelwg Nabalwg 
xwwmy Abigail vnyiv kam hoqb caamin gvnum. 

3Hoo Debid la mwwg lvgab dooba bo nyi mwlwngam hoo mwwg imiq dvpar 
hoqg nyiicwr-cwrxiam caagnum, hoo bulv Hebron pamda tuluho doonum. 

4Hoo Judag nyi tulungv haanum, hoo bulv Debidnvn Judag nombu ho lvpw at gob 
xuqlinum. Ho bulv Debidnvn benum, “Jabes-gilead nyi tulungv Soulnvn liinum,” 

5Debid pui baqn boam Jabes-gilead nyi tulu dookub kanaml hoo bulam benum, 
“At Sw nulam lvqc cignvka, hoggab nulug nyiit at Soulnvn nulug modunam mam 
kaakin kunv hoo mwam liipa ku. 

6Hoqgab At Sw nulam mwwg tumanam abiam la dengkynam mam kaakin gvnka. 
Hoo ngo nulam alboam nyij tayin hoggab nulv soq sam nyipa ku. 

7Hoqgab sija nulug alaqkv atorto, hoo haakam to, hoggab nulug nyiit atv sin 
kuba, hoo Judag nombungv ngam bulug lvpw at gob xuqlin paku.” 

Is-bosetnvn Israelwg lvpw at gob mvknum 

8Hvbmabde Soulwg sipai saab Nerwg ko tuup Abner, Soulwg ko tuup Is-
bosetnvn boolayil mwam Mahanaim ho boorabnum, 

9hoo mwam Gilead la Asur hoo Jejreel la Iprayim hoo Benjamin la Israel gvda 
mwlw gab lvpw at gob mvknum. 

10Soulwg ko tuup Is-boset vnyw campy kunum hwdlo mwv Israelam pvvb bwwl 
doog dvb swwrab yukho, hoo mwv vnyw nywnyi gob swwl doognum. 
Hvbmabde Judag nombungv Debidnvn nyimin gvnum. 

11Hoo Debid Hebron ho dootwl Judag nombungam lvpw atwb swwl doognam 
moodv vnyw kvn gola pool barx go nyinum. 

Gibeon ho Nyob Panam 

12Nerwg ko tuup Abner la Soulwg ko tuup Is-boset nyera tulungv Mahanaim 
hoqgv Gibeon ho wnum. 

13Hoo Jeruiyag ko tuup Joab la Debidg nyera tulungv wnv Gibeon sviyin ho 
wrwqnum. Hoo bulv doonum, dvpar gonhv sviyin kvtin gon ho hoo dvpar gonhv 
sviyin taqgwn ho doonum. 

14Hoo Abner Joabnvn benum, “Yaapa tulungam gorab gvdwl ngulug aga so mvka 
mins mvto.” Hoo Joab benum, “Bulam gorab mvto.” 

15Ho bulv gorabnum hoo homyin dvb nyiingv xuqlinum, Benjamin nyob hoqgv 
Soulwg ko tuup Is-boset hoqgv cam leq vnyi go, hoo Debid nyera tulu hoqgv cam 
leq vnyi go xuqlinum. 

16Hoo nyiicwr-cwrxiv mwam mwrwqbo nyi dumpongam gvbw tvl mwwg lyoqr 
orioq lvgab mwam mwrwq boam nwqlwqnum, ho bulv lvkin gob tabtonum. 
Hoqgab hoq nyook ham Helkat-hajjurim hvl eminum, hoqhv Gibeon ho doodwn. 

17Hoo hoq aalho vc looda bos dvb nyob pamin sunum. Hoo Abner la Israel nyi 
tulungam Debidg nyera tulungv mviyanum. 

18Hoo Jeruiyag ko tuup oum hoqg eminv, Joab, Abisai, hoo Asael. Asael sudum 
xarnam looda hvb nyebia jaqb xarn bov. 

19Hoo Asael Abnernvn ruqmin gvnum, hoo mwv laqc-lvqbwqb wwm maab 
Abnernvn ruqtw kwlwl ruqmin gvnum. 

20Ho Abner mwam kookurnv hoo benum, “Asael, soq si nooi yv?” Hoo mwv 
birwqnum, “Vv ngo.” 

21Abner mwam benum, “Noqg laqc maalo lvqbwqb yaapa akwn ruqmin gvto hoo 
mwwg baqnam mam naareqto.” Hvbmabde Asael laqc-lvqbwqb wmab mwam 
ruqtw kwlwl ruqmin gvnum. 

22Hoo Abner lokta Asaelnvn benum, “Ngam ruqmin gvmabv. Hoggub yu ngo nam 
deela ho patab tayin? Hoggub ngoqg nyuqmv noqg vbw Joabnvn kvvrwq 
nyotayin?” 

23Hvbmabde mwv tamab hvraqb ruqmin gvnum. Hoqgab Abner mwam mwwg 
nwwxongv kepo ho nwqlwqnum, ho nwwxongv mwwg langk taqc ho xupeq 
lengnum. Hoo mwv hogloq ho daqnum ho dara tabto kunv hoo siknum. Hoo 
Asaelwg geqpwl sik nyook ho mwlwngv haalayil doqdunum. 

24Hvbmabde Joab la Abisai Abnernvn ruqmin gvnum. Hoo doonyiv haasv twqb 
nyiyikho bulv hvvcnum Ammag diisw ho, hoqhv Gia otuqg Gibeonwg deexa-
rarangam haama taab doonum. 

25Hoo Benjaminwg nyiilungv Abner kokwb lvkin gob hookumnum hoo dvpar 
akin gob nyitwl bulv yorn akwg aoho daqnum. 

26Ho Abner Joabnvn goqnum, “Lyoqr orioq lvgab nwrba gob nyob paky bvi yv? 
Vtwr-anyangv kacaq tayin hvl no cengma dvn yv? Hog hwdgo noqg agaho noqg 
nyiilungam bulug vbw-boram ruqmin gvma bvk hvl beta yukun?” 

27Hoo Joab benum, “Pwnbo swwl doody deedib, no agam gooma nyiloqkam, 
jvqtw jaqb nyi tulungv bulug vbw-bor tulungam aaram namgub ruqngo tvl 
apaqram.” 

28Hoqgab Joab tuuliam miqnum, hoo nyi tulungv romonum hoo Israelam ruqmin 
gvk maanum, ho bulv nyob pak maanum. 

29hoo Abner la mwwg nyi tulungv ai yupw Arabangam wpeql wknum. Bulv 
Jordonam rabknum, hoo ar ropw daayob sooknv bulv Mahanaim ho haaknum. 

30Joab Abnernvn ruqngo peel wkur kunum. Hoo hwdlo mwv nyiilu mwlwngam 
lvkin gob hookum mvnum, ho Asael lvgab Debidg nyerangv cam leq kiya go 
niiknum. 

31Hvbmabde Debidg nyera tulungv Benjamin nyob hoqg Abnerwg wgnam mam 
360 go mengnum. 

32Hoo bulv Asaelnvn naaknum hoo Betleham ho mwwg abwg nyubu ho mwam 
liiknum. Hoo Joab la mwwg nyi tulungv ai yupw wiyin kunum, hoo bulv Hebron 
ho hvvc yukun huto kunum. 

2 Samuyel 3 

Abner Debid gab Haaknam 

1Soulwg nombu ngvla Debid nombungv oyu go nyob pal doonum. Hoo Debid 
ator-ator yaab swwknum, hvbmabde Soulwg nombungv ako-ako yaab laanyi 
kumanum. 

2Hoo Hebron ho Debidnvn ko tuupv dwrbuqjnam tuluhv: Jejreelwg Ahinoam 
hoqgv Amnon, mwwg tuup vbw cociqkv; 

3hoo Karmelwg Nabalwg xwwmy Abigail hoqgv, mwwg vnyi deenv tuupv 
Kileab; hoo Gesurwg lvpw at Talmai gv nyem ko Maaka hoqgv, mwwg oum deen 
tuupv Absolom; 

4hoo vpy deenv Adonija, hiyvg annv Haggit; hoo ang deenv Sepatiya, hiyvg annv 
Abital; 

5hoo ax deenv Itream, hiyvg annv Egla, soq tulu si Debidg nywxwngv. Soq ko 
tuup sam Debidnvn Hebron ho dwrbuqjnum. 

6Hwdlo Soulwg nombungv la Debidg nombungv nyob paiyikho, Soulwg nombu 
hoqgv Abner mwv atv atam ator dvb mvsnum. 

7Hoo Soul xwwbaq nywxw ak doonum hiyvg eminv Rijpa, Aiayag ko nyemv. Hoo 
Is-boset Abnernvn benum, “Hoggub no ngoqg abwg xwwbaq nywxw dookub 
wnum?” 

8Ho Is-bosetwg agam benam ham Abner vc loodab hang lengnv hoo benum, “Ngo 
Judag iky dumpo ngvi yv? Soq aal namgub noqg abwg nombungam, mwwg vbw-
bor tulungam, hoo mwwg ajin tulungam ngo tumanam abiam kaakinum, hoo 
nam kam Debidg alaq lo jilwq maapan. Hoo hvbsujaqkam no ngam nyem akwg 
pagoq gab yolu ruqdwn. 

9At Sw hoggv Debidnvn dingr kunam ham ngo mwam niqtuq nyilin gvma 
baloqkam, Pwnbov Abnernvn kaaya to hoo mengla jaqkam mengto, 

10lvpw-haty sam Soulwg nombu hoqgv jilin taikun hoo Debidnvn Israel la Judag 
lvpw pwqlwngam, Dan hoqgv Beerseba namgub jitayin.” 

11Hoo Is-boset Abnernvn lokta agam birwq maanum, hoggab mwv mwam 
bosnum. 

12Hoo Abner mwwg duub pui baqn boam Debid dookub kanam tvl hoo begamv, 
“Gvda si hiyv gv? No pvvb loq ak ngam mwr tukub, hoo kaato, Israel mwlw sam 
nam naam dukub ngoqg alaqkv noqg lvgab doomin gvtayin.” 

13Hoo mwv benum, “Alpa; ngo noqg lvgab pvvb birnam mam mvtayin. 
Hvbmabde no otuqcob soq nyis ak sam nyito; hoqhv, hwdlo no ngoqg nyuqm 
mam kaapa taab haaikam, otuqcob no ngoqg nyuqm mam kaapa taab Soulwg 
nyem ko Mikalnvn boa to.” 

14Ho Debid Soulwg ko tuup Is-bosetnvn pui baqn boam kanaml begamv, “Ngoqg 
nywxw Mikalnvn ngam jitku, hoggab mwnwn ngo Palistan nyi tulug nyiilaq 
lwwg hoqgv soor rvl ap pakun.” 

15Hoo Is-boset nyi kanam tvl mwnwn mwn nyol Lais gv ko tuup Paltiyel hoqgv 
naaknum. 

16Hvbmabde mwnwg nyolv mwnwg lvgab Bahurim namgub xabjo mingwl 
wnum. Ho Abner mwam benum, “Wkur nuku.” Hoo mwv wkur kunum. 

17Hoo Abner Israelwg nyiixa tulug lvgab pwbwb cengm dvb betamnv begamv, 
“Otuq moodho nulv Debidnvn nulug lvpw at gob mvdwb nulv meegaqnum. 

18Sija hoqham haam tuku, hoggab At Sw Debidnvn dingrwl begamv, ‘Ngoqg 
nyera Debidg alaq hoqgv ngoqg Israel nyiilungam ngo Palistan nyi tulug alaq 
hoqgv, hoo bulug ceebio tulug alaq hoqgv ywwlin tayin.’” 

19Abner Benjaminam kam goonum. Hoo Israel mwlwngv la Benjaminwg nombu 
mwlwngv mwwnamv hv alpa hvl benam mam Abner Debidnvn Hebron ho 
betam taab wnum. 

20Hwdlo Abner la mwwg lvgab nyi camnyi go Debid dook Hebron ho haanum, 
Debid Abner la mwwg lvgab wba bo nyi tulu gab durum dvdwb jinum. 

21Hoo Abner Debidnvn benum, “Ngo wg dukul hoo Israel nyi mwlwngam ngoqg 
nyiit at lvpw atgab goqkum tade, ho noqg lvgab bulv pvvb birnam mam mvtayin, 
hoo noqg hang mwwlwq koob no mwlwg aoho pvvb bwwl doogto.” Ho 
Abnernvn wwm kunum, hoo mwv swrsob wknum. 

22Oyu maadab Debidg nyera tulungv la Joab nyob pak hoqgv naleqgo naareq 
kunam mam bulug lvgab baqlayil haanum. Hvbmabde Abner Debid lvgab 
Hebron ho dook maanum, hoggab mwv mwam kanam tukul wwm kunum, hoo 
mwv swrsob wknum. 

23Hwdlo Joab la mwwg lvgab sipai tulungv hvvc yukho, Joabnvn betamnum, 
“Nerwg ko tuup Abner lvpw at dookub haanum, hoo mwv mwam wwm gvnkun, 
hoo mwv swrsob wnkun.” 

24Ho Joab lvpw at dookub wnum hoo benum, “Hoggv no nyit kun? Kaato, Abner 
noqg dookub haat banyi. Hoggub no mwam kanam tukun, ho mwv wn kubanyi? 

25No cengdo Nerwg ko tuup Abner nam vm mvvpaq taab hoo noqg lengnam 
haanam mam, hoo noqg hog mwlw nyinam wnam mam cengtab mwv haanum.” 

Joab Abnernvn Sony Mengnam 

26Hwdlo Joab Debid dook hoqgv lenglayil mwv Abner kokw pui baqn boam 
kanamnum, hoo bulv mwam Sirag sookam hoqgv bookur kunum. Hvbmabde 
Debid hoqham mwv cengmanum. 

27Hoo hwdlo Abner Hebron ho hookur yukun, Joab mwam toggoq bviywrho 
mwwg lvgab vpwb goos ak doodo hvl boobwq layil, hoo hoqho mwv mwwg 
kepongam nwqlwq kunum, ho mwv siknum, hoggab mwwg bor Asaelwg hijum 
kwliam naaknum. 

28Kokw so hwdlo Debid ham tapa yin, mwv benum, “Ngo la ngoqg lvpw-hativ 
nwrba gob At Swg agaho Nerwg ko tuup Abnerwg hijum gorgiam baqram. 

29Hvbmabde hoqhv Joab gvla mwwg abwg nombu aoho haai nvpv, hoo Joabg 
nombungv doola sarnamv, ho tviyiq nyinamv ho svmeq meqnamv ho lyoqr orioq 
niqtuqb wnamv ho dvpa maanamv nywywngam apaqram!” 

30Hoqgab Joab la Abisai mwwg bor Asaelnvn mengn bo Abnernvn mengnum, 
hoggab mwv bulug bor Asaelnvn Gibeon nyob pakho mengnum. 

Debid Abner gab Nyix-riinam 

31Ho Debid Joab nvla mwwg lvgab yvba bo nyiilungam benum, “Nulug vj koonam 
mwlwngam pujarto hoo tuila vjam kooto hoo Abnerwg agaho nyix-riito.” Hoo 
Lvpw at Debid hulungam wmin gvnum. 

32Bulv Abnernvn Hebron ho liiknum. Hoo lvpw atv vcjaqb sogoqnv Abnerwg 
nyubu ho xabnum, hoo nyiilu mwlwngv xabnum. 

33Hoo lvpw atv Abner gab nyix-riil begamv, “Abner paca bo sinam hvb siyin nam 
yv? 

34Noqg alaqkam raql ap maanum; noqg lvpiangam tag kartin maanum; nyic-nyia 
bo akv yoql nam hvb no yoql paku.” Hoo nyiilu mwlwngv mwwg gab lokta 
xabnum. 

35Ho nyiilu mwlwngv Debidnvn aal deeda so dvs dvtwk hvl xaateqnum. 
Hvbmabde Debid dingrwl begamv, “Doonyiv haama deedib ngo hog dvs-twws 
dvka twwka baloqkam Pwnbo ngam jwwtab to hoo sim dvb mvto!” 

36Hoo nyiilu mwlwngv ham cengt kul hoo bulv ham hempnum, hoggab lvpw 
atwg hog mwlw nyinam hv nyiilu gab hemp dvb nyinum. 

37Hoqgab hoq aalho nyiilu mwlw ngvla Israel mwlwngv cengknum lvpw atv 
Nerwg ko tuup Abnernvn mengdwb mwwlwq maai banyi. 

38Hoo lvpw atv mwwg nyera tulungam benum, “Soq aal so lvpw atv la koibo 
nyiingv Israel ho yoqlnam mam nulv cengma yv? 

39Hoo lvpw at xuqlin namgob nyisjaqkam, soolo ngo nyum-nyum dvn. Soq nyi 
tulu si, Jeruiyag ko tuup tulungv ngam ya mwwdwq dwqbin yaado. At Sw almab 
nyin boam mwwg nyic-nyia nyinam kalam hvb kwly daqg nvka!” 

2 Samuyel 4 

Is-bosetnvn Sony Mengnam 

1Hwdlo Soul ko tuup, Is-boset Hebron ho Abnerwg sinam mam tapa yin, mwv 
haakam kumanum, hoo Israel mwlwngv mwwdwqnum. 

2Soulwg ko tuup hv nyob pagbo sipai saab vnyi go doonum; akwn hoqg eminv 
Baana, hoo akwn hoqg eminv Rekab, Benjamin nyob hoolu hoqg Rimmonwg ko 
tuupv, mwv Beerot hoqgv (hoggab Beerot ham kam Benjamin dvpar gob xitaq 
dvn; 

3Beerot nyi tulungv Gittaimb kenum hoo soq aal namgub hoqho bulv doodwn). 

4Soulwg ko tuup, Jonatan lukum bo ko tuup ak doonum. Mwv vnyw nywng 
yukho Soul la Jonatannvn meng nukba hvl Jejreel hoqgv puiyv haaikam, hoo 
mwam sonbo akv mwam naalayil kegnum, hoo hwdlo mwn nyebia jaqb kegtak 
ho mwv yoqlnum hoo lukum kunum. Hoo mwwg eminv Mepiboset. 

5Ho Beerot hoqg Rimmonwg ko tuup tulungv Rekab la Baana aal lvpa doonyi og 
rusuq yukho wnv Is-boset namho haanum hoo Is-boset aal lvpa ho doonul 
doodunum. 

6Hoo bulv wtw kotab haanam hvb nam urab haanum, hoo bulv mwam kepo ho 
nwqlwqnum. Ho Rekab la mwwg bor Baana bunyiv hoqgv keleqnum. 

7Hwdlo bulv nam urab haanum, mwv mwwg yubk wrwg kartam aoho geqp tvl 
doonum, bulv mwam patabnum hoo mwam mengtwql hoo mwwg dumpongam 
pvriqnum. Bulv mwwg dumpongam bwwlayil ai yupw Araba lamtab wiyinum, 

8hoo Is-boset dumpongam Debid dook Hebron ho baqanum. Hoo bulv lvpw atam 
benum, “Soq si Is-boset dumpongv, Soulwg ko tuup, noqg ceebiongv hiyv noqg 
swwgam meegaqnum. At Sw Soul la mwwg hosiqkam ngoqg nyiit at lvpw atgab 
soq aal so ree daqpa ku.” 

9Hvbmabde Debid Beerotwg Rimmonwg ko tuup Rekab nvla mwwg bor 
Baananvn benum, “At Sw swwl doody deedib, hiyv ngoqg swwgam aal looxig vs-
axaq hoqgv pvlyw pakun, 

10hwdlo nyi ak ngam betamnum, ‘Kaato, Soul sipa ku,’ hoo mwv tugu puiyam 
baqa sunum, hvbmabde ngo mwam nootunum hoo mwam Jiklag ho mengnum, 
ngo mwam tugu puiyam baqjo akiam hoqhvb jitkun. 

11Hvbnyiloqkam hog hwdgo almab nyiyin do, hwdlo nyic-nyia bo nyiingv nyedar 
bo nyiam mwwg atwg nam kartam ho mengn boam laqm-baqm yin do, hoqgab 
sija ngo mwwg hijum gab nulug alaq hoqgv naadwb nyitayin hoo nulam swcw 
nvg ao soqgv twrm dvb mvram yv?” 

12Hoo Debid mwwg yaapa tulungam gaml jinum hoo bulv bulam mengnum hoo 
bulug all-alaqkam papaq tvl hoo bulam Hebronwg sviyin bviywrho paqyinl 
apnum. Hvbmabde bulv Is-bosetwg dumpongam naaknum hoo Hebron ho ham 
Abnerwg nyubu ho liiknum. 

2 Samuyel 5 

Debidnvn Israelwg Lvpw At gob Xuqknam 

1Ho Israel nyob mwlwngv Hebron ho haal Debidnvn benum, “Kaato, ngulv noqg 
loobu-looyaqkv. 

2Otuq moodho hwdlo Soul ngulug lvpw at gob swwyikho no su ngulam boolin 
bo hoo Israel uraho boolwqnum. Hoo At Sw nam benum, ‘Ngoqg Israel 
nyiilungam no sviya rvky tayin hoo Israelwg aoso lvpw atwg ko tuup gob 
swwtayin.’” 

3Hoqgab Israelwg nyiixa tulungv lvpw atwg dook Hebron ho haanum, hoo At 
Swg agaho Lvpw at Debid lvgab bulv pvvb birnam mam mvnum, hoo bulv 
Debidnvn Israel aoho lvpw at gob xuqnum. 

4Hwdlo pvvb bwwl doorab gviyikho Debid vnyw cammum kunum, hoo mwv 
vnyw campy go pvvb bwwl doognum. 

5Hebron ho mwv Judangam vnyw kvn gola pool barx go pvvb bwwl doognum, 
hoo Jerusalemho mwv Israelam la Juda mwlwngam vnyw cammum leq nywum 
go pvvb bwwl doognum. 

6Hoo lvpw atv la mwwg nyi tulungv Jerusalemho nyiidu nyi doodu bo Jebus nyi 
tulungam ceeko taab wnum, hiyv Debidnvn benum, “No so haala deema, 
hvbmabde nyiqca bov la lukum bov nam soqgv ruqpaq tayin”—mwwgamv, 
“Debid hoqho haala ram mwwnum.” 

7Hvbmabde Debid Jaiyonwg cwwgwnanam naaknum, hoqhv Debidg bopamv. 

8Hoo Debid hoq aalho benum, “Hiyv xeq Jebus nyi tulungam mingnw bov, mwam 
iss silam dookub caag dvl ‘lukum boam hoo nyiqca boam mengto,’ hiyam Debidg 
yvjv oyum pakun.” Hoqgab hoqho benum, “Nyiqca bov hoo lukum bov nam urab 
haala kuram.” 

9Hoo Debid hoq cwwgw nanho doonum hoo ham Debidg bopamv hvl eminum. 
Hoo Debid Millo ura hoqgv mvrab layil bopam taqg-loosaq mwlw ho bopam 
mam mvnum. 

10Hoo Debid koi-koi yaiyab swwknum, hoggab Pwnbo nyiit At Sw mwam 
doobanum. 

11Hoo Taiyarg lvpw at Hiram Debid dookub pui baqn boam, hoo sidar svvnam, 
svvda mistri-ngam la simit mistri-ngam kanam tvl Debidg gab nam namg mvm 
jinum. 

12Hoo At Sw mwam Israelwg aoho lvpw at gob mvko jipa kun hvl Debid 
cengnum, hoo mwv lvpw-hatiam mwwg Israel nyiilug emin gab yuumnum. 

13Hoo Debid Hebron hoqgv Jerusalemb haaxo kokw so mwv naleqgo xwwbaq 
nywxw ngvla hoo nywxw loodangv Jerusalem hoqgv naanum. 

14Hoo soq ko tulu sam Jerusalem dwrbuqnum: Sammua, Sobab, Natan, Solomon, 

15Ibar, Elisua, Nepeg, Japia, 

16Elisama, Eliyada, hoo Elipelet. 

Debid Palistan Nyi Tulungam Mviyanam 

17Hwdlo Palistan nyi tulungv Debidnvn Israelwg lvpw at gob xuqpa ku hvl 
puiyam tapa yin, Palistan nyi mwlwngv Debidnvn meegaql nootu taab caanum. 
Hvbmabde Debid ham tapa tvl hoo mwv cwwgwl dookub ileq kunum. 

18Palistan nyi tulungv haanum hoo Repaim Lywpa bumpw ho cwrsaq-twqb 
yvnum. 

19Hoo Debid At Swn toxnum, “Palistan nyi tulungam ngo nyob patab caaiyin dvi 
yv? Bulam no ngoqg alaq so jilwq bvi yv?” Hoo At Sw Debidnvn benum, “Caan, 
hoggub nyijaqkam ngo Palistan nyi tulungam noqg alaqho jilwq tayin.” 

20Hoo Debid Baal-perajim ho haanum, hoo Debid bulam hoqho mviyanum. Hoo 
mwv benum, “At Sw ngoqg ceebio tulungam diidwr iss buqpurnam hvb ngoqg 
agaho mvnum.” Hoqgab hoq nyookam Baal-perajim hvl eminum. 

21Hoo Palistan nyi tulungv bulug murty tulungam hoqho apaq peel wleqnum 
hoo Debid la mwwg nyi tulungv hoq tulu ham baqpaqnum. 

22Hoo Palistan nyi tulungv lokta hvraqb haanum hoo Repaim Lywpa bumpw ho 
cwrsaq-twqb yvnum. 

23Hoo hwdlo Debid At Swn tox yin, mwv benum, “No caamabv; hvbmabde bulug 
taqg-loosaqb wiyiql yvto, hoo balsam svvn tulug dook taqcgon hoqgv nyob 
pvlwqto. 

24Hoo hwdlo no balsam svvn tulug niqtuqho nyi sool wnam yalam tapa yin, ho 
no atv gorab to, hoggab At Sw noqg otuqb wco kunv Palistanwg sipai tulungam 
mingyum pakun. 

25Hoo Debid At Swg gaml jinam hvb mwv nyinum, hoo Palistan nyi tulungam 
Geba hoqgv Gejer namgub mengnum. 

2 Samuyel 6 

Xumk Pirram Jerusalemho Baqanam 

1Debid lokta Israelwg xuqlinam nyi lwwyw cammum go goqkumnum. 

2Hoo Debid la mwwg lvgab dooba nyiilu mwlwngv gorab layil Baale-juda hoqgv 
Pwnbog pvvb uddum mam baqa taab wnum, hoqham nyiit At Sw hvl eminum ho 
ham cerubim alap aoho doodwb mvnum. 

3Hoo bulv Pwnbog pvvb uddum mam nitbo svv gaari ho baqnum hoo hoqham 
diisw nyookwg Abinadab gv nam hoqgv baqlinum. Hoo Abinadab gv ko tuupv 
Ujja la Ahio gaari-ngam mvl wgnum, 

4Pwnbog pvvb uddum otuqb Ahio wco-wcol wgnum. 

Ujja la Xumk Pirr 

5Hoo Debid la Israelwg nombungv At Swg agaho hemp-hvnyirl bemin lvgab 
rwwxw-gunggangam, tamborin tulungam jwwl hoo dum-dum jwwl hoo tal 
dwwl soomin nyirminum. 

6Hoo hwdlo bulv Nakonwg jurpy deela ho hvvc yukho Ujja mwwg alaqkv 
Pwnbog pvvb uddum mam joodarnum, hvvbv dwqtub ko-gab. 

7Hoo At Swg hang lengnamv Ujjag aoho haanum, hoo mwwg nyimur ko-gab 
Pwnbov mwam hoqho jwwtabnum, hoo mwv Pwnbog pvvb uddum bviywrho 
siknum. 

8Hoo Debid vcjaqb hang lengnum hoggab At Sw Ujjanvn ceekol sidwb laqm-
baqmnum. Hoo soolo godab hoq nyook ham Perej-ujja hvl emin gvdwn. 

9Hoo Debid hoq aalho At Sw bosnum, hoo mwv benum, “Hoggub yu At Swg pvvb 
uddum si ngoqg dookub haanyi tayin?” 

10Hoqgab Debid At Swg pvvb uddum mam Debidg bopam urab bvqlwq 
nwwmanum. Hvbmabde Debid ham asaq yaab baqnv Gittitwg Obed-edomwg 
nammwb bvqlwqnum. 

11Hoo At Swg pvvb uddum mam pool borum gob Gittitwg Obed-edom ho 
doonum, hoo At Sw Obed-edom nvla mwwg nombu mwlwngam lvqc cinum. 

12Hoo lvpw at Debidnvn betamnum, “Pwnbog pvvb uddum mam doog ko-gab, 
At Sw Obed-edomwg nombungam la mwwg doognam mwlwngam lvqc cigdo hvl 
tapanum.” Hoqgab Debid wknv hoo Pwnbog pvvb uddum mam Obed-edomwg 
nam hoqgv Debidg bopam ho hemp-hvnyir lvgab baqa kunum. 

13Hoo hwdlo At Swg pvvb uddum mam joonbo tulungv korx go korl wxy kalam, 
mwv hvvb dorg la jwwtw bo svdin dorg pwr jinum. 

14Hoo Debid At Swg agaho mwwg ator mwlwg lvgab noso soonum. Hoo Debid 
topum vj lolupam koonum. 

15Hoqgab Debid la Israelwg nombungv At Swg pvvb uddum mam hemp goqr rol 
hoo tuuly miql baqal haagnum. 

Debid la Mikal 

16Hwdlo At Swg pvvb uddum mam Debidg bopam ho hvvc yukun, Soulwg nyem 
ko Mikal pupum hoqgv nywcoql kaanamv Lvpw at Debid At Swg agaho pojuq 
jaal hoo noso soonum, hoo mwnwg hang uraho mwn mwam oyumnum. 

17Hoo bulv At Swg pvvb uddum mam baqanum hoo ham pvvdwb hvl Debidg 
tombu mvpnam uraho hoqham pvvk namho pvvnum. Hoo Debid boyuqnam 
akiam la swrso gab pwr jinam akiam At Swg agaho jinum. 

18Hoo hwdlo Debid boyuqnam akiam la swrso gab pwr jinam akiam jinya tvl, 
mwv nyiilungam nyiit At Swg emin ho lvqcnum 

19hoo nyiilug pengko ho, Israelwg dumtwq-miilyw ko pengko ho, nyem ge hoo 
nyega ge seenam wtw gola vdin cwrg la hoo roo aaxy romnunam seenam 
wtwngam nyiicwr-cwrxiam jinum. Ho nyiilu mwlwngv mwwg at-at nammwb 
wpin-wra kunum. 

20Hoo Debid mwwg nombungam lvqc citab hookur kunum. Hvbmabde Soulwg 
nyem ko Mikal Debidnvn wrwqnv hoo benum, “Hoggub yu Israelwg lvpw atv 
soolo atv atam koi gob mvs dvn, soolo atv atam mwwg nyera-paqn tulug vnyiq 
kaagaho hog mwlwngam kaam dvb nyij paku, ho almanbo nyi akv hvnyw maab 
atv atam kaakinam hvb nyipa ku!” 

21Hoo Debid Mikalnvn benum, “Hoqhv At Sw agaho nyinum, hiyv ngam noqg 
abam hoo mwwg imiq dvpar mwlwngam koi yaadwb xuqnum, ngam Israelwg 
aoho lvpw at gob xuqlinum, At Swg nyiilungv—hoo At Swg agaho ngo hemp-
hvnyirl sooky tayin. 

22Ngo soq sam dooxa yaadwb atv atam hvraqb mvs tayin, hoo noqg vnyiq 
kaagaho ngo anyo bob nyitayin. Hvbmabde noqg goonam paqn tulug lvgab ngam 
vigo yuum tayin.” 

23Hoo Soulwg nyem ko Mikal mwnwg sinam xaqb ko doomanum. 

2 Samuyel 7 

Pwnbog Pvvb Birnamv Debid lvgab Doonam 

1Hwdlo lvpw at Debid mwwg namho doonu yukun hoo At Sw mwam mwwg diis-
paap ceebio tulu hoqgv nyob pam kumab swrsob doonu dvb jiknum, 

2lvpw atv nyiqry betam bo Natannvn benum, “Kaaka to sija, ngo sidar svvda nam 
mvnam si doogw do hvbmabde Pwnbog pvvb uddumv tombu lo doogw do.” 

3Hoo Natan lvpw atam benum, “Wn, noqg hangv hoggub nyinw dvn ham nyita, 
hoggab At Sw noqg lvgab dooba dvn.” 

4Hvbmabde hoq ai daraho At Swg gomcwrv Natannvn haanum, 

5“Wn hoo ngoqg nyera Debidnvn betam ta, ‘Soq sib At Sw bedo: No ngam nam 
doogw ak namlo pooj bvi yv? 

6Israel nyiilungam Ijipt hoqgv boolin yuk aal hoqgv soq aal namgub ngo nam 
uraho doogw kvka ma, hvbmabde ngoqg doogwngv tombu ho hoo ngo wdul 
doonum. 

7Israelwg nyiilu lvgab nyook mwlw ho ngo wmin gviyikho, ngo Israelwg nyegam 
tulungam agam gamg goon mvi yv, hiyam ngo gaml jinum ngoqg Israel 
nyiilungam sviya koocum mvdwb benam tulu ham hvl ben mvi yv, “Hoggub nulv 
ngoqgab sidar svvda lvgab namlo pooj maadwn?” ’ 

8Hoqgab sija, no soq sam ngoqg nyera Debidnvn beta, ‘Soq sib nyiit At Sw soq 
sib bedo, ngoqg Israelwg nyiilu aoho lvpw atwg ko tuup gob nam swwm dvb, 
ngo nam ww hwwtaqho sviya kaal yvnboam naanum. 

9Hoo no hogloq xeqb wnum ngo nam doobanum hoo noqg ceebio mwlwngam 
noqg aga hoqgv meng paqnum. Hoo ngo noqg eminam koi dvb mvtayin, swcw 
nvg aoso koibo emin tulu hvbkalam nam mvtayin. 

10Hoo ngoqg Israel nyiilu gab nyookam xuqlin jitayin hoo bulam hoqho pvvtayin, 
ho bulug atwg nyookho bulam doom tayin hoo nywywngam nyi asaqkv vs-axaq 
gob nyikram. Hoo otuqho nyinam hvb kwdwr-kodwrbo nyi tulungv bulam 
hentwr-kaas dvb mvkram, 

11ho ngoqg Israel nyiilu aoho ngo nyegam tulungam xuqlin dvk mood hoqgv jaq 
hvb nyiknum. Hoo nulug ceebio mwlwngam nyob pam kumab ngo nulam doonu 
mvtayin. Hoq aoho, At Sw noqgab bibwqdo At Sw noqgab nam ak mwj tayin. 

12Hwdlo noqg aalv wnya yukun hoo noqg abwg lvgab no karta yukun, noqg hosiq 
hoqgv noqg kokwb ngo swwrab mvtayin, hoqhv noqg gv apo hoqgv lengtayin, 
hoo mwwg lvpw-hatiam ngo mvko jitayin 

13Mwv ngoqg emin lo namlo ak pooj tayin, hoo mwwg lvpw-haty pwqlw dootam 
mam ngo nwrba xaqb mvko jitayin. 

14Ngo mwwg abwb nyitayin, hoo mwv ngoqg ko tuup gob nyitayin. Hwdlo mwv 
nyimur baloqkam, ngo mwam abv ko tuup akam dvvcw lvgab gwrnyiaqnam hvb 
ngo mwam gwrnyiaq tayin, 

15hvbmabde ngoqg tumab abynam mam mwwg hoqgv wleq mwjram, ngo 
hoggub ham Soulwg hoqgv naapaq kunam hvb, ngo noqg agaho hoqgv mvpaq 
tayin. 

16Hoo nombu ngvla noqg lvpw-hativ kuiyum namgub ngoqg agaho dootayin. 
Noqg pwqlwngam nwrba xaqb mvp jitayin.’ ” 

17Soq gomcwr tulu lvgab, hoo soq nyiqry kaanam lvgab Natan Debidnvn agam 
goonum. 

Debidg Paqyalinco Paql Swgwnam 

18Ho Lvpw at Debid wnum hoo At Sw agaho dootwl hoo benum, “Pwnbo At Swa, 
ngo hiyv, hoo ngoqg imiqkv hoggv doonum, ho no ngam soq namgub boa pakun? 

19Hoo hvbsujaqkam noqg vnyiq kaagaho, Pwnbo At Swa soq tulu si anyo dvn. 
Noqg nyera nombu hoqgv koibo nyiv lengtayin hvl no agam goopa ku, hoo soq 
si nyia koam tomswrnam go, Pwnbo At Swa! 

20Hoo Debid soq aoso hoggv nam agam gook bui yu? Hoggab Pwnbo At Swa, 
noqg nyerangam no cengdwn! 

21Hoggab noqg dingrnam gab, hoo noqg hang mwwlwq koob, no soq koibo 
mwlw sam haam paku, hoo noqg nyerangam ham cengm dvb jipa ku. 

22Hoqgab Pwnbo At Swa, no koibov. Hoggab noqg hvb nyinbo nyi dooma, hoo 
noqg hvb Pwnbo noqg lvvgho dooma, ngulug atwg nyuru soqgv ngulv tapa 
tukun. 

23Hoo noqg Israel nyiilu hvb hiyv doodwn, swcw soqgv nyob akin gon Pwnbov 
wnv mwwg nyiilu gob nyim dvb pvlyw pan, mwv atv eminam yuumnum hoo bul 
gab koi bvla swrdorxeq pagoqkam nyinv noqg nyiilu aga hoqg nyob tulungam 
ruqpaq jinum, ho Ijipt hoqgv no atv bulam nyob asaq hoqgv la pwnbo tulu hoqgv 
pvlyw maan mvi yv? 

24Hoo no atv noqg Israel nyiilungam noqg nyiilu gob nwrba gob doom dvb mvp 
kunum. Hoo At Swa, no bulug Pwnbob nyiknum. 

25Hoqgab sija, Pwnbo At Swa, noqg nyerangam la mwwg imiq gab noqg gomcwr 
gooknam ham nwrba xaqb biim mvmab nyim tvbv, hoo noqg goonam hvbjaq 
hog mwlwngam nyim tvbv. 

26Hoo noqg eminam nwrba xaqb yuumwl hoo betayin, ‘Nyiit At Sw, Israelwg 
Pwnbov,’ hoo noqg nyera Debidg imiqkam noqg agaho mvko jitayin. 

27Hoggab no, Israelwg Pwnbo, nyiit At Swv soq nyiqry kanam sam noqg 
nyerangam betaml hoo begamv, ‘Noqgab ngo nam loq ak mwj tayin.’ Hoqgab 
noqg nyerangv soq swgwnam sam nam swgw dvb haaknum. 

28Hoo sija, Pwnbo At Swa, no Pwnbov, hoo noqg gomcwrv jvqtw dvn, hoo noqg 
nyerangam no soq albo bvrwq sam dingr paku. 

29Hoqgab sija no anya mwwpa gvdwl noqg nyerag imiqkam lvqc citbv, ho 
hoqham nwrba xaqb noqg agaho doom tvbv. Noqgab, Pwnbo At Swa, agam 
goopa kun, hoo noqg lvqc cinam mam noqg nyerag imiqkam nwrba xaqb lvqc 
citayin.” 

2 Samuyel 8 

Debidg Mviyanam 

1Soq kokw so Debid Palistan nyi tulungam mviyanum hoo bulam mwwg uraho 
doomnum, hoo Debid Meteg-ammangam Palistan nyi tulug alaq hoqgv naareq 
kunum. 

2Hoo mwv Moab nyi tulungam mviyanum hoo mwv bulam hib-hibib deela ho 
geqp mvtwl hoo bulam xinum. Hib biinyi go mengdwb xilinum hoo bumpw bo 
hib biigwn apaqdvb. Hoo Moab nyi tulungv Debid nyerab swwknum hoo nyooga 
jinam mam boqkum jinum. 

3Jobag lvpw at Rehobwg ko tuup Hadadejer, hwdlo mwv mwwg pvvb bwwl 
doognam Iupratas pobu durbungam nookur taakub wdu yikho Debid mwam 
kam mviyanum. 

4Hoo Debid mwwg hoqgv 1,700 go svpur xarg bo nyiingam, hoo 20,000 go lvpia 
wnbo sipai tulungam naareq kunum. Hoo Debid lwwgwb ceriot svpuram ap tvl 
hoo mwlwngam lukum-laqca dvb mvtwl apaqnum. 

5Hoo hwdlo Damaskaswg Siriya nyi tulungv Jobag lvpw at Hadadejernvn svka 
taab haan boam 22,000 go Siriya nyi tulungam Debid mengnum. 

6Ho Debid Damaskaswg Aram ho sipai svmcwngam mvl ap kunum, hoo Siriya 
nyi tulungv Debidg nyerab swwknum hoo nyoogangam boqkum jinum. Hoo 
Debid mwv hogloq-hogloqb wjaqkam At Sw mwam mviya mvdwb ator jinum. 

7Hoo Debid Hadadejerwg nyera tulug hun svtam baqnam mam naareqnum hoo 
hoq tulu ham Jerusalemho baqanum. 

8Hoo Hadadejerwg bopam tulu Beta hoqgv hoo Berotai hoqgv Lvpw at Debid 
naleqgo tamangam naaknum. 

9Hwdlo Hamatwg lvpw at Toi, Hadadejerwg sipai tulungam Debidg mviyanam 
mam tapa yin, 

10Toi mwwg ko tuup Joramnvn Lvpw at Debid dookub kanam tvl, ho mwwg al-
kornam mam tox mvnum hoo mwam aljaqb nyipa hvl paqnum hoggab mwv 
Hadadejernvn nyob paiya paku, hoggab Hadadejer lwxiam Toinvn nyob paky 
twqnum. Hoo Joram mwwg lvgab rup, hun hoo tama dupum-dvrab pam baql 
haagnum. 

11Hoq tulu ham kam Lvpw at Debid At Swn gvqlwqnum, hoqg lvgab nyob asaq 
tulungam mwv mviya tvl rupam la hunam naanam mwlwngam lvkin gob 
darxaqnum, 

12hoqhv Idom hoqgv, Moab hoqgv, Ammon hoqgv, Palistan hoqgv, Amalek 
hoqgv, hoo Jobag lvpw at Rehobwg ko tuup Hadadejer hoqgv. 

13Hoo Debid mwv hwdlo Al Lywpa ho Idom nyi tulungam 18,000 go mengpe kul 
wkur yukho mwv atam emin tapa dvb nyinum. 

14Ho mwv sipai svmcwngam Idomho mvp kunum; Idom gvda mwlw ho sipai 
dook svmcw tulungam mvp kunum, hoo Idom nyi tulungv Debidg nyerab 
swwknum. Hoo Debid mwv hogloq-hogloqb wjaqkam At Sw mwam mviya 
mvdwb ator jinum. 

Debidg Saab Tulu 

15Hoqgab Debid Israel mwlwngam pvvb bwwl doognum. Hoo Debid lootw bvla 
homyin dvb mwwg nyiilu mwlwngam kvvyw-tadal doognum. 

16Jeruiyag ko tuup Joabnvn sipai tulungam kaam dvb jinum, hoo Ahiludwg ko 
tuup Jehosapat xiqtu yaan bov, 

17hoo Ahitubwg ko tuup Jadok la Abiyatarwg ko tuup Ahimelek bunyiv nyubv, 
hoo Seraiya svkretvri ngv 

18hoo Jehoiadag ko tuup Benaia Keret nyi tulungam la Pelet nyi tulungam kaaya 
bov, hoo Debidg ko tuup tulungv nyubv. 

2 Samuyel 9 

Debidg Mepibosetnvn Anyanam 

1Hoo Debid benum, “Jonatanwg eminho ngo mwam anyangam kaakin dvb, 
Soulwg imiq hoqgv sija nyi akkam dook maai yv?” 

2Soulwg nyera Jiba hvl eminam ak doonum, hoo bulv mwam Debid dookub 
goqanum. Hoo lvpw atv mwam benum, “No Jiba yv?” Hoo mwv benum, “Vv, ngo 
noqg nyerangv.” 

3Hoo lvpw atv benum, “Soulwg imiq hoqgv nyi akkam sija dook maai yv, ho 
Pwnbog emin gab ngo mwam anyangam kaakin tayin?” Jiba lvpw atam benum, 
“Jonatanwg ko tuup ak dooxiq do; mwwg lvpiangv lukum dvn.” 

4Ho lvpw atv mwam benum, “Mwv hogloq ho doodo?” Hoo Jiba lvpw atam 
benum, “Mwv Lo-debar ho Ammielwg ko tuup Makir namho doodo.” 

5Ho lvpw at Debid nyi kanam tvl mwam Lo-debar ho Ammielwg ko tuup Makir 
namho hoqgv baqa mvnum. 

6Hoo Soulwg ko tuupwg, Jonatanwg ko tuup Mepiboset Debid dookub haanum 
hoo mwwg nyuqm mam pvxwtvl hoo mwam modul xumnum. Hoo Debid benum, 
“Mepiboset!” Hoo mwv birwqnum, “Kaato, ngo noqg nyerangv.” 

7Hoo Debid mwam benum, “Bos maabv, hoggab noqg ab Jonatanwg emin gab 
ngo nam anyangam kaakin tayin, hoo noqg ab Soulwg gvdangam nam ngo jikur 
taikun, hoo lwxiam no ngoqg tebol so dvmin gvtayin.” 

8Hoo mwv modul xumnv hoo benum, “Ngo nyiloqkam iky sinbo homyin nwtwq 
su, noqg nyerangv hog hvvtwngv i?” 

9Ho lvpw atv Soulwg nyera Jibanvn goqnum hoo mwam benum, “Soulwg gumna 
hvnam mam la mwwg imiq mwlwngam ngo noqg nyiit atwg ko hosiqkam jig 
yukun. 

10Hoo no la noqg ko tuup tulungv hoo noqg nyera tulungv mwwg gvdangam 
rongo mwjto hoo dvsam noqg nyiit atwg ko hosiqkam dvm dvb jito. Hvbmabde 
Mepiboset noqg nyiit atwg ko hosiqkv lwxiam ngoqg tebol so dvmin gvtayin.” 
Jiba ko tuup cam leq ang go hoo nyerangv camnyi go doonum. 

11Ho Jiba lvpw atam benum, “Ngoqg nyiit at lvpw atv mwwg nyerangam gaml 
jinam hvb, noqg nyerangv nyitayin.” Hoqgab Mepiboset, lvpw atwg ko tuup ak 
hvb nyitwl Debidg tebol ho dvmin gvnum. 

12Hoo Mepiboset ko tuup anyo bo ak doonum, mwwg eminv Mika. Hoo Jiba 
namho doonbo mwlwngv Mepibosetwg nyera tulub nyiknum. 

13Hoqgab Mepiboset Jerusalemho doonum, hoggab mwv lwxiam lvpw atwg 
tebol ho dvnum. Mwwg lvpia dvvnyi-dvvnyiv lukumnum. 

2 Samuyel 10 

Debid Ammonam la Siriyangam Mviyanam 

1Soq kokw so Ammon gv lvpw atv siknum, hoo mwwg ko tuup Hanun mwwg 
kwlib pvvb bwwl doognum. 

2Hoo Debid benum, “Mwwg abv ngam anyanam hvb, Nahaswg ko tuup 
Hanunnvn ngoqg anyangam kaakin tayin. Hoo Debidg nyera tulungv Ammon nyi 
tulug gvdaho haanum. 

3Hvbmabde Ammon gv nyi nyiilo tulungv bulug nyiit at Hanunnvn benum, “No 
hvb mwwd yv Debid nam bet-bela boam kanaml ho mwv noqg abam xid-
paqdwb nyid nvi yv? Debid mwwg nyera tulungam noqg bopam mam kvvi 
kaamil kaam dvb hoo ham mvqky-maqlam mvl hoo ham mviya dvb nyima yv?” 

4Hoqgab Hanun Debidg nyera tulungam nootunum hoo bulug nvm taqcgon 
reqpaq tvl hoo bulug hwwpog vjam lvpa ra ho peeko tvl, hoo bulam kanam tvl 
wwm kunum. 

5Hwdlo hoqham Debidnvn betam yin, mwv bulam kvvrwq dvb mwwnum, 
hoggab nyi tuluhv vcjaqb hvnywnum. Hoo lvpw atv benum, “Nulug nvmv buqlin 
maad deedib Jeriko ho doonu to hoo hookur to.” 

6Hwdlo Ammon nyi tulungv bulv Debidg ceebio gob nyipa ku hvl cengyi kukam, 
Ammon nyi tulungv Bet-rehobwg Siriya nyi tulungam la Jobag Siriya nyi tulu 
hoqgv 20,000 go lvpia wnbo sipaiyam, hoo Maakag lvpw at hoqgv 1,000 go 
nyiingv, hoo Tobwg hoqgv 12,000 go nyiingv ree goqnum. 

7Hoo hwdlo hoqham Debid tapa yin, mwv Joabnvn la nyiit atwg atorbo nyi 
mwlwngam kanamnum. 

8Hoo Ammon nyi tulungv nyob pvrwq mins ko haagag toggoqho hvvnwqnum, 
hoo Jobag Siriya nyi tulungv la Rehobwg la Tobwg nyi tulungv la Maakag nyi 
tulungv nyoro lvpa ho dooiyanum. 

9Hwdlo Joab kaaknamv mwam nyob pvrwq deenbov haabo hoola laqc-lvqbwqb 
dooiyikam, ho mwv mwlwngam alyanbo Israel nyi tulungam xuqlinv hoo bulam 
Siriya nyi tulungam nyob pam dvb dvqrwq mvnum. 

10Ho hvb xuqngo mwwg nyi tulungam mwv mwwg bor Abisainvn nyig mvdwb 
jitwl, hoo mwv Ammon nyi tulungam nyob padwb dvqrwqnum. 

11Hoo mwv benum, “Siriya nyi tulungv ngoqgab vigo ator baloqkam nulv ngam 
svka laka, hvbmabde Ammon nyi tulungv nulgab vigo ator baloqkam ngo nulam 
haal svka tayin. 

12Ator gvdwl haakam to, hoo ngulug nyiilu gab ngulv atorb haakam tuj, hoo 
ngulug Pwnbo bopam tulu gab, hoo At Sw hoggv mwv al kaapa dvn ham nyiyi 
nvpv.” 

13Hoqgab Joab la mwwg lvgab dooba bo nyiilungv Siriya nyi tulungam nyob 
pvrwq taab ogumb hvvnwqnum, hoo bulv mwwg aga hoqgv keknum. 

14Hoo hwdlo Ammon nyi tulungv Siriya nyi tulug kenam mam kaapa yin, bulv 
kam Abisaiywg aga hoqgv keknv hoo bopam urab haanum. Ho Joab Ammon nyi 
tulungam nyob pak hoqgv Jerusalemb hookurnum. 

15Hvbmabde hwdlo Siriya nyi tulungv bulam Israelv mviya yin, bulv atv-atv 
lvkin gob hookumnum. 

16Hoo Hadadejer nyi kanam tvl Iupratas lvvg hoqg Siriya nyi tulungam goqa 
mvnum. Hadadejerwg sipai saab Sobak bulam wco-wco gvl bulv Helam ho 
haanum. 

17Hoo hwdlo ham Debidnvn betam yin, mwv Israel mwlwngam goqkumnum hoo 
Jordonam rabnum hoo Helam ho haanum. Siriya nyi tulungv Debidnvn nyob 
pvrwq dvb soorwqnum hoo mwwg lvgab nyob panum. 

18Hoo Siriya nyi tulungv Israel aga hoqgv kenum, hoo Debid Siriya nyiingam 
mengnum, ceriot xarg boam 700 go, svpur xarg boam 40,000 go mengnum, hoo 
bulug sipai saab Sobaknvn un mvgnum, hoqgab mwv hoqho siknum. 

19Hoo hwdlo Israelv bulam mviya kunam mam saab Hadadejerwg nyera tulungv 
kaapa yukun, bulv Israel lvgab swrso pvvbam mvnum hoo bulug nyera-paqn gob 
swwknum. Hoqgab Siriya nyi tulungv Ammon nyi tulungam lokta ywwlin dukub 
bosnum. 

2 Samuyel 11 

Debid la Betseba 

1Vnywg dug moodam lvpw atwg nyiilo bo tulungv nyob patab wd moodam, 
Debid Joab nvla mwwg nyera tulungam Israel lvgab kanamnum. Hoo Bulv 
Ammon nyi tulungam nyob paiyal hoo Rabbangam naareqnum. Hvbmabde 
Debid Jerusalemho doodunum. 

2Soq sib nyinum, doonyi itoq dvk aal golo hwdlo Debid mwwg kartam hoqgv 
gorab layil lvpw atwg nam aoho wl yvnum, ho mwv nyem ak gv hurs sudunam 
mam kaapanum; hoo nyem ak hv kangam jaqnum. 

3Hoo Debid nyi kanam tvl nyem ak ham pooiyeq mvnum. Hoo nyi ak benum, 
“Hoqhv Hittait nyi Uriyag nywxw Eliyam nyem ko, Betseba maas i?” 

4Ho Debid pui bilwq tvl mwnwn goqa mvnum hoo mwn mwwg dookub haanum, 
hoo mwv mwnwn doognum. (Mwn hoqg moodho namc doopel atv atam 
xeexaqnum.) Ho mwn mwnwg nammwb wkur kunum. 

5Hoo nyem ak hv ko gvrab kunum, hoo mwn Debidnvn pui bilwql betamnum, 
“Ngo ko gvpa ku.” 

6Hoqgab Debid Joabnvn pui bilwql benum, “Hitttait nyi Uriyanvn ngoqg dookub 
kanam to.” Hoo Joab Uriyanvn Debid dookub kanam jinum. 

7Hwdlo Uriya mwwg dookho haai yikho, Debid toxnum Joab hoggub nyidu do 
hoo nyiilungv hoggub nyidu do hoo nyob panamv hoggub podu do hoq tulu ham 
toxnum. 

8Ho Debid Uriyanvn benum, “Noqg nammwb inku hoo noqg lvpiangam hursta.” 
Hoo Uriya lvpw atwg nam hoqgv lvvgwb lengknum, hoo mwwg kokwb lvpw atv 
lvqc ak kanam nvmlwqnum. 

9Hvbmabde Uriya lvpw atwg viyap bviywrho mwwg nyiit atwg nyera tulu lvgab 
yubnum, hoo mwwg nammwb ik maanum. 

10Ho bulv Debidnvn betamnum, “Uriya mwwg nammwb ik ma,” Debid Uriyanvn 
benum, “No nyiody boa maan mvi yv? Hoggub noqg nammwb no ik maanum?” 

11Uriya Debidnvn benum, “Xumk pirram la Israel nyi tulungv hoo Judangv nyob 
pakhv doodo, hoo ngoqg nyiit at Joab la nyiit atwg nyera tulungv nyoro lvpa lo 
nyob padwb svmcw mvgaql yvdo. Soq sib nyidu mvtwl ngoqg nammwb ngo iyin 
do i, dvmin-twwminl hoo ngoqg nywxw lvgab yumin-karmin gviyin do i? No 
swwdy deedib, hoo noqg yvjv doody deedib, ngo soq tulu sam nyiram.” 

12Ho Debid Uriyanvn benum, “Soolo kam so dooto, hoo aaram mam ngo nam 
kanam nookur tayin.” Ho Uriya Jerusalemho hoq aal hoola hoo loogwn hookam 
doonum. 

13Hoo Debid mwam goqnum, hoo mwv mwwg kaagaho dvn-twwnum, ho mwv 
mwam twwxum dvb hooxumnum. Hoo ariyum ho mwv wknv mwwg nyiit atwg 
nyera tulug yubk ho yubnum, hvbmabde mwv mwwg nammwb ik maanum. 

14Ar ho Debid pota taqg xeqtwl Joab gab Uriya alaqho jilwqnum. 



606 

 

 
Nyishi 

© 2016 Bible society of India. 
 

 
 

 

15Pota ho mwv hvb xeqnum, “Uriyanvn vs-axaq jaqb nyob pak diigarho 
roolwqto, hoo mwwg hoqgv tobkurl wleqto, ho mwam patab yin pv hoo mwv 
sitayin.” 

16Hoo Joab bopam mam naareq reqdul doonum, mwv Uriyanvn hogloq ho vs-
axaq jaqb nyob pak diigarb kanamnum. 

17Hoo bopam hoqg nyi tulungv lenglayil hoo Joab lvgab nyob pabanum, hoo 
Debidg nyera tuugin nyiilu pengko siknum. Hittait nyi Uriya kam siknum. 

18Ho Joab nyob podunam puiyam nyi kanaml Debidnvn betam mvnum. 

19Hoo mwv pui baqn boam tomswrl bilwqnum, “Hwdlo no nyob podunam pui 
mwlwngam lvpw atam betaml benya yin, 

20ho lvpw atv hang lengl, hoo mwv nam soq sib bebnyiloqkam, ‘Hoggub nulv 
bopam ogumho wnwql nyob panum? Bulv gurum uko hoqgv ab tayin hvl nulv 
cengma namyv? 

21Hiyv Jerubbeset gv ko tuup Abimeleknvn mengnum? Nyem ak miiriq lwpiangv 
mwam gurum ao hoqgv joojab tvl ho mwv Tebej ho sima namyv? Hoggub nulv 
gurum ogumho wnwqnum?’ ho no betam ta, ‘Noqg nyera Hittait nyi Uriya kam 
sin kuba.’” 

22Hoqgab pui baqn bov wnum hoo Joab bilwqnam hog mwlwngam Debidnvn 
betamnum. 

23Pui baqn bov benum, “Nyi tulungv ngulug aoho hampeqnum hoo deela ho 
ngulam pvrwq taab lengnum, hvbmabde ngulv bulam haagag toggoq namgub 
ruqkurnum.” 

24Ho uppuq abn bov noqg nyera tulungam abnum. Lvpw atwg nyera tuugin sipa 
ku, hoo noqg nyera Hittait nyi Uriya kam sipa ku.” 

25Debid pui baqn boam benum, “Soq sib Joabnvn beta, ‘Soq pagoq gab no 
mwwdwq maabv, hoggab nyob pak lo hiyv sitayin hoo tortayin ham cengma dvn. 
No bopam mam ator loodab ceekol nyob pag dvl hoo ham naareq tvk hvta.’ Hoo 
mwam haakam bepa ta.” 

26Hwdlo Uriyag nywxwngv mwnwg nyol Uriyag sinam mam tapa yin, mwnwg 
nyol gab mwn mwwdwql nyix-riinum. 

27Hoo hwdlo nyix-riinamv wiyum yukun, Debid nyi kanam tvl mwnwn mwwg 
namho boolwq mvnum, hoo mwn mwwg nywxwb nyiknum hoo nyega ko ak 
bwwnum. Hvbmabde Debidg hoqg nyiknam ham At Sw hemp maanum. 

2 Samuyel 12 

Natan Debidnvn Yolu-ruqnam 

1Hoo At Sw Natannvn Debid dookub kanamnum. Mwv mwwg dookub haanum 
hoo mwam benum, “Bopam golo nyi vnyig doonum, akwn hv nyetnum hoo akwn 
hv jwwgwnum. 

2Nyetbo nyi hv naleqgo sviya gvla sibin-svvngv doonum, 

3hvbmabde jwwgwbo nyi akv hog akkam doomanum, hvbmabde sviya ko dorkin 
go daqgnum. Hoo mwv ham sorabnum, hoo hoqhv mwwg lvg bvla ko tulug lvgab 
swwrabnum. Hoqhv mwwg duduq-dvngaram dvnum hoo mwwg twwnan pvtaq 
hoqgv twwnum hoo mwwg laqpo ho karminum, hoo hoqhv mwwg nyem ko hvb 
jaq nyinum. 

4Aal golo nyetbo dookub nyiin akam haanum, hoo mwwg sviya ho sibin-
svvngam mwv mwwg dookub haanbo nyiin gab dwm gab patab nwwmanum, 
hvbmabde mwv jwwgwbo nyi akwg sviyangam naalayil mwwg dookub haanbo 
nyiin ak gab patabl mwx-mvaq jinum.” 

5Ho Debid vc loodab hoq nyi ak ham hang lengnum, hoo mwv Natannvn benum, 
“At Sw swwl doodo, hiyv hoqhvb nyinbo nyi ak hv siyin do, 

6hoo mwv sviyangam dorpy gooiya jikur dvb nyitayi, hoggab mwv soq sib 
nyigam gab, hoo mwv aya mwwpa ma.” 

7Natan Debidnvn benum, “No lak hoqg nyi hv! Soq sib Israelwg Pwnbo, At Sw 
bedo, ‘Ngo nam Israelwg aoho lvpw at gob xuqlinum, hoo Soulwg alaq hoqgv 
nam ngo naalinum. 

8Hoo noqg nyiit atwg nombungam hoo noqg nyiit atwg nywxw tulungam nam 
ngo jinum hoo Israelwg nombu ngamla Judangam nam jinum. Hoo soq tulu 
noqgab anyo nyiloqkam, ngo nam sam viyago vbw jispaco. 

9Hoggv mwwg kaagaho al maadwn, hoggub no At Swg gomcwram tamab nyipa 
kun? Hittait nyi Uriyanvn no lyoqr orioq lvgab patab paku hoo mwwg 
nywxwngam noqg nywxwb naapa ku hoo mwam Ammon nyi tulug lyoqr orioq 
lvgab mengm paku. 

10Hoqgab sija lyoqr orioqkv noqg nombu hoqgv nywywngam wleq kuram, 
hoggab no ngam haqpaq paku hoo Hittait nyi Uriyag nywxwngam noqg nywxwb 
naapa ku.’ 

11Soq sib At Sw bedo, ‘Kaato, noqg atwg nombu hoqgv nam almab ceeko boam 
lengm tayin. Hoo noqg vnyiq kaaga hoqgv noqg nywxw tulungam ngo naatayin 
hoo bulam noqg door-doopwngam jitayin, hoo noqg nywxw tulungam mwv aal 
lvpangam kaad lalab bwwtayin. 

12Hoggab no soq sam kvsil nyinum, hvbmabde ngo soq tulu sam Israelwg mwlw 
kaaga hoola aal lvpangam kaad lalab nyitayin.’” 

13Debid Natannvn benum, “Ngo At Swn ceekol nyic nyipa ku.” Hoo Natan 
Debidnvn benum, “At Sw noqg nyic apaq jipa; no siram. 

14Hvbsujaqkam, noqg soq nyinam si At Swn vc loodab nyij-nyipar pa, hoqgab 
noqgab ko bwwtanam hv sitayin.” 

15Ho Natan mwwg nammwb wknum. 

Debidg Kov Sinam 

Hoo Uriyag nywxw hv Debid gab ko ak bwwnam ham At Sw hentwr-kaas dvb 
mvnum hoo mwv vcnum. 

16Hoqgab Debid ko gab Pwnboam meegaqnum. Hoo Debid dvma-twwmab vrr 
rwl doonum hoo lwxiam mwwg cwwrw urab wnv hoo deela ho ai yupwngam 
karl doonum. 

17Hoo mwwg nombu hoqgv nyiixa tulungv mwwg bviywrho daqnum, mwam 
deela hoqgv tuurab dvb hvl, hvbmabde mwv tuurab kumanum, ho bulug lvgab 
mwv dvs gokam dvmanum. 

18Kvn deen aalho kongv siknum. Hoo Debidg nyera tulungv kongv sin kuba hvl 
betam dvb bosnum, hoggab bulv benum, “Kaato, ko torl dooyikho ngulv mwam 
goonum, hoo mwv ngulug benam mam tamanum. Hoggub sija ngulv mwam 
kongv sin kuba hvl betam tayin kun yu? Mwv atv lokam un-tar mvg suta maaco.” 

19Hvbmabde hwdlo mwwg nyera tulungv jebs-japeq minsnam mam Debid 
kaapanum, kongv sipa ku hvl Debid cengknum. Hoo Debid mwwg nyera 
tulungam benum, “Kongv sipa ku i?” Bulv benum, “Mwv sipa ku.” 

20Ho Debid ked hoqgv gorabnum hoo hurs moomiq tvl hoo mwv atv kuty paql 
hoo mwwg vjam koolynum. Hoo mwv At Swg nam urab haanum hoo xumnum. 
Ho mwwg atwg nammwb mwv wkurnum. Hoo hwdlo mwv dvs-twws koikam, 
bulv mwwg agaho dvsam ap jinum, hoo mwv dvnum. 

21Ho mwwg nyera tulungv mwam benum, “Hoggub no soq sib nyidwn? Hwdlo 
kongv swwl dooyikho no dvma-twwmab xabl-riil ator konum; hvbmabde hwdlo 
kongv siyi kun, no gorab layil hoo dvsam dvrab dvkun.” 

22Mwv benum, “Hwdlo kongv dooyikho ngo dvma-twwmab vrr rwl xabn-riinum 
hoqgab ngo benum, ‘Hiyv cengdwn At Sw lokam ngam anya mwwpal, ho kongv 
swwkam twqto mwwnum?’ 

23Hvbmabde mwv sin kuba. Hoggub ngo dvma-twwmab vrr rwl doos bv? Ngo 
mwam turkur dvb mvnyi tai nvi yv? Ngo mwwg dookub wtayin, hvbmabde mwv 
ngoqg dookub hookur nyokram.” 

Solomonwg Dwrbuqnam 

24Ho Debid mwwg nywxw Betsebanvn bet-belanum, hoo mwnwg dookub wnv 
mwnwn doognum, hoo mwn nyega ko dwrbuqnum, hoo mwwg eminam mwv 
Solomon hvl pvvnum. Hoo At Sw mwam abynum 

25hoo nyiqry benbo Natannvn pui bilwqnum. Ho At Sw gab, mwwg eminam mwv 
Jedidiya hvl goqnum. 

Rabbangam Naareqnam 

26Ho Joab Ammon gv Rabbangam ceekol nyob panum hoo xinam bopam mam 
naareq kunum. 

27Hoo Joab Debidnvn pui bilwql benum, “Ngo Rabbangam ceekol nyob papa kun; 
hoq lvg-lvgab ngo iss bopam mam naareq pakun. 

28Hoqgab sija nyiilungam lvkin gob goqkum to hoo bopam mam nyob pal hoo 
ham naato, hvbmab nyiloqkam ngo bopam mam naatayin hoo hoqham ngoqg 
eminb mingta dvn.” 

29Hoqgab Debid nyiilungam lvkin gob goqnum hoo Rabba ho wnum hoo ham 
ceekol nyob pal hoo ham naaknum. 

30Hoo bulug lvpw at hoqg ywr dumtupam mwwg dumpo hoqgv mwv naanum. 
Hoqg vgwngv hun telent akgob nyinum, hoo hoqhv xinam wlwngv, hoo hoqham 
Debidg dumpo ho tulwqnum. Hoo mwv bopam mam nyob pareqnam dupum-
dvrab pam naleq jaqg baqlinum. 

31Hoo hoq uraho doonbo nyiilungam mwv boolinum hoo bulam svvda peem dvb 
hoo yoqdwr darm dvb hoo wsw pam dvb hoo bulam hita pwm dvb nyera-paqn 
gob mvknum. Hoo soq sib mwv Ammon nyi tulug bopam mwlwngam nyim 
kunum. Ho Debid la nyiilungv Jerusalemb wkur kunum. 

2 Samuyel 13 

Amnon la Tamar 

1Debidg ko tuup Absolom kangam bo bwrm ak doonum, mwnwg eminv Tamar. 
Hoo kokw so Debidg ko tuup Amnon mwnwn kaabil abynum. 

2Hoo Amnon mwwg bwrm tamarnvn mwv kaabil aby ko-gab mwv vc loodab 
hentwrnum, hoggab mwn mvvngam ak gob nyinum, hoo Amnon gab hoq hv vs-
axaql mwnwn hog gokam nyik doomanum. 

3Hvbmabde Amnon ajin ak doonum, mwwg eminv Jonadab, mwv Debidg bor 
hoqg Simeag ko tuupv. Hoo Jonadab gwwlyw loodanum. 

4Hoo mwv mwam benum, “Lvpw atwg ko tuupa, hoggub ar rog-ya rog-ya no 
mwwdwq dwqdwn? No ngam betam ram yv?” Amnon mwam benum, “Ngoqg 
vbw Absolom gv bwrm Tamarnvn ngo kaabil aby dvn.” 

5Jonadab mwam benum, “Swkkwl noqg kartamho vc karl dooto. Hoo hwdlo noqg 
ab nam kaatab haaikam hoo mwam beto, ‘Ngoqg bwrm Tamarnvn kanam tvl hoo 
ngam wtw dvs loq jim tvbv, hoo ngoqg vnyiq kaagaho dvs-twwsam mwx-mvaq 
mvtbv hoo ngo ham mwnwg alaq hoqgv dvtayin.’” 

6Ho Amnon swkkwl mwwg kartamho vc karl doonum. Hoo hwdlo mwam lvpw 
atv kaatab haadwk ho, Amnon lvpw atam benum, “Anya mwwpa gvdwl ngoqg 
bwrm Tamarnvn kanam taab hoo ngoqg kaaga so seenam wtw loq munu mvtbv, 
ho ngo mwnwg alaq hoqgv dvtayin.” 

7Ho Debid Tamarnvn nammwb kanaml begamv, “Noqg vbw Amnon nammwb 
wgdvl hoo mwwg gab dvs-twws mwx-mvaq jita.” 

8Ho Tamar mwnwg vbw Amnonwg nammwb wnum, hogloq ho mwv kordul 
doonum. Hoo mwn wtw naalayil hoo ham nwrnyiaq tvl hoo ham seenam 
wtwngam mwwg kaagaho kabl hoo kobnu jinum. 

9Hoo mwn cvvkaq hoqgv naalin layil mwwg agaho ap jinum, hvbmabde mwv 
dvramk hvl benum. Hoo Amnon benum, “Mwlwngam ngoqg dook soqgv wleq 
mvto.” Ho mwlwngv mwwg dook hoqgv lvvgwb lengleqnum. 

10Ho Amnon Tamarnvn benum, “Dvsam ngoqg pwqlwho bwa tvb, ho ngo noqg 
alaq hoqgv dvtayin.” Hoo Tamar mwnwg seenam wtw tulungam mwn ham 
naalayil mwnwg vbw Amnonwg pwqlw urab bwa jinum. 

11Hvbmabde hwdlo mwn wtwngam mwam dvm dvb mwwg ogum ho bwwnwq 
yin, mwv mwnwg alaqkam nootunum hoo mwnwn benum, “Ngoqg bwrm, ngoqg 
lvgab karba to.” 

12Mwn mwam birwqnum, “Ma, ngoqg vbw, ngam soq nyil laqlaqb nyinam sam 
nyimabv, hoggab Israel lo soq sam nywywngam nyima dvn; soq al looda maan 
nyinam sam nyimabv. 

13Ngoqg gab hoglo yu ngoqg hvnyw sam ngo baqp tayin? Hoo noq gab, no Israel 
uraho mwlwngam al looda maab nyinbo paca ak gob nyitayi. Hoqgab sija, anya 
mwwpa gvdwl lvpw atam agam gooto, hoggab mwv noqg hoqgv mwpyram.” 

14Hvbmabde mwv mwnwg benam mam tamanum, hoo mwnwn mwv ator 
yaagam gab mwv mwnwn nyilil nyiknv hoo mwnwn doognum. 

15Ho Amnon mwnwn vc loodab oyumnum, ho mwwg mwnwn oyum kunamv 
mwnwn abynam ham ya koi yaanum. Hoo Amnon mwnwn benum, “Gorabto! No 
wnku!” 

16Hvbmabde mwn mwam benum, “Ma, ngoqg vbw, soq sib no ngam almab 
nyitwl ngam roopaqnam si no nyic-nyia loodab nyipa.” Hvbmabde mwv mwnwg 
benam mam tamanum. 

17Mwam kvi-kanam tanbo yaapangam goqanum hoo mwam benum, “Soq nyem 
sam ngoqg dook soqgv boolin to hoo viyap pam xwrtum to.” 

18Sija mwn vj aaso bo ak lobor-laqsur dvb koonum, hoggab hoqhv lvpw atwg 
mvvngam tulug vj koocwngv. Ho mwwg nyerangv mwnwn boolin tvl hoo viyap 
pam xwrtumnum. 

19Hoo Tamar mwnwg dumpo ho mubam taaiyaqnum hoo mwnwg aaso dvb vj 
koonam mam swrtunum. Hoo mwnwg alaqkam mwn dumpo ho gwrgab tvl mwn 
vc jaq xabjol wleq kunum. 

20Hoo mwnwg vbw Absolom mwnwn benum, “Noqg vbw Amnon nam doognam 
yv? Ngoqg bwrm swrso to. Mwv noqg vbwngv; soq sam noqg hang ho paamabv.” 
Ho Tamar, mwnwg vbw Absolom gv namho haqpaq kunam nyem akwb 
swwknum. 

21Hwdlo Lvpw at Debid hoq mwlwham tapa yukho, mwv vc loodab hang 
lengnum. 

22Hvbmabde Absolom Amnonnvn al bvkam ho kor bvkam agam goomanum, 
hoggab Absolom Amnonnvn oyumnum, hoggab mwv mwwg bwrm Tamarnvn 
doolil doognum. 

Absolom Amnonnvn Mengnam 

23Vnyw nywnyi bumpw kokw so Absolom Iprayim ogumg Baal-hajor ho sviya 
vm mam reql doonum, hoo Absolom lvpw atwg ko tuup mwlwngam 
goqkumnum. 

24Hoo Absolom lvpw at dookub haanum hoo benum, “Kaato, noqg nyerangv 
sviya vm reqdul doodwn. Anya mwwpa gvdwl lvpw atv la noqg nyera tulungv 
ngoqg lvgab wba tvb.” 

25Hvbmabde lvpw atv Absolomnvn benum, “Ma, ngoqg ko tuup, ngul mwlwngv 
wyoju, hoggab ngul mwlwngv wb nyiloqkam noqgab vs-axaq tai.” Mwv mwam 
xaateqnum, hvbmabde mwv wma, hvbsujaqkam mwwg lvqcam mwam aky gob 
jinum. 

26Ho Absolom benum, “Hvbnyiloqkam, anya mwwpa gvdwl ngoqg bor 
Amnonnvn ngulug lvgab wwm tvb.” Hoo lvpw atv mwam benum, “Hoggub mwv 
noqg lvgab wtayin?” 

27Hvbmabde Absolom mwam xaateq tiqtwl hwdlo Amnon la lvpw atwg ko tuup 
tulungam mwwg lvgab wma deedib bel doonum. 

28Ho Absolom mwwg nyera tulungam gaml jinum, “Hwdlo Amnon opo twwxum 
dvb twwiyin kaagab yaato, hoo hwdlo ngo nulam beiyi kam, ‘Amnonnvn patab 
to,’ ho mwam mengto. Bos maabv; ngo nulam gaml jima nvm yv? Haakam jaqto 
hoo vnywjaq laka.” 

29Ho Absolom gv nyera tulungv Absolom gv gaml jinam hvb Amnonnvn 
nyiknum. Ho lvpw atwg ko tuup tulungv at-atwg svdam ho cao kunv hoo 
keknum. 

30Hwdlo bulv lamta ho wdul dooyikho puiyv Debid dookho hvvcnum, “Absolom 
lvpw atwg ko tuup mwlwngam akam apaq maab meng nukba hvl betamnum.” 

31Ho lvpw atv gorab layil hoo mwwg vjam puc-puiywl mvnum hoo kedho 
geqpwl doonum. Hoo mwwg bviywrho daqn bo mwwg nyera mwlwngv bulug 
vjam puc-puiywl mvmin gvnum. 

32Hvbmabde Debid bor Simeag ko tuup Jonadab benum, “Ngoqg nyiit atv, lvpw 
atwg ko tuup mwlwngam mengnam hvl mwwmabv, hoggab Amnon aro sipa ku. 
Hoggab Absolom gaml jigam gab soq si nyipa, mwv soq sam soq sib nyidwb 
hwdlo mwwg bwrm Tamarnvn mwv gumlil doog yuk aal hoqgv jaq mwwr 
kunum. 

33Hoqgab sija ngoqg nyiit atv, lvpw atwg ko tuup mwlwngv sinya nukba hvl 
mwwmabv, hvbmabde Amnon aro sin kuba.” 

Absolom Gesurho Kenam 

34Hvbmabde Absolom kenum. Hoo rvkil dooiya bo yaapa ak hv mwwg vnyiqkv 
nywrabl kaanum, hoo kaato, nyiilungv naleqgo mwwg langk daiya puutu lamta 
hoqgv hoodul doonum. 

35Hoo Jonadab lvpw atam benum, “Kaato, lvpw atwg ko tuup tulungv haapa ku; 
noqg nyera akwg bekjaqb, hog mwlwngv nyipa ku.” 

36Hoo mwv agam goonya kalam, kaato, lvpw atwg ko tuup tulungv haaknum hoo 
bulv vcjaqb sogoql xabnum. Hoo lvpw atv la mwwg nyera tulungv xabtwr 
kamangam xabnyanum. 

37Hvbmabde Absolom kenv Gesurwg lvpw at Ammihudg ko tuup Talmai dookub 
wnum. Hoo Debid mwwg ko gab aal vigo nyix-riil doonum. 

38Ho Absolom kenv hoo Gesur ho wnum, hoo hoqho vnyw nywum go doonum. 

39Hoo lvpw atwg yalv Absolomnvn kvvnwl hoo mwwg dookub wnwnum, 
hoggab mwv Amnonwg sinam pagoqkam mwwtv-saqla kunum. 

2 Samuyel 14 

Absolom Jerusalemho Hookurnam 

1Jeruiyag ko tuup Joab lvpw atwg hangv Absolomnvn kvvnwnam mam cengnum. 

2Hoo Joab nyi kanam tvl Tekoa hoqgv mwwlaqbo nyem ak boanum hoo mwnwn 
benum, “Nyix-riitaqnan vjam kootwl, nyix-riinbo hvb nyito. No atv kuty 

paqmabv, hvbmabde oyu mood go nyi sigam gab nyix-riil doonbo nyem nyinam 
hvb nyito. 

3Lvpw at dookub wgdvl hoo mwam soq sib agam goota.” Ho Joab mwnwg agam 
goosam mwnwn gookinum. 

4Hwdlo Tekoag nyem ak hv lvpw atwg dookub haanum, mwnwg nyuqm mam 
mwn kedho nywbab tvl hoo modul benum, “Oa lvpw ata ngam ywwlin tvb.” 

5Hoo lvpw atv mwnwn benum, “Hoggv noqg vs-axaqkv?” Mwn birwqnum, “Oa, 
ngo xwwmy akv; ngoqg nyolv sin kun. 

6Hoo noqg paqnv ko tuup vnyi go doonum, hoo bulv rongo ho akwn-akwn yolu 
dumin sunum. Ho bulam yolu nvvpy bo doomanum, hoo akwn hv akwn 
patabnum hoo mwam mengknum. 

7Hoo sija nyob mwlwngv noqg paqn akam ceekol bulv begamv, ‘Mwwg boram 
mengbo nyi akam ngulam jito, ho mwwg boram mwv meng gam gab ngulv 
mwam sidwb mengtayin.’ Hoo bulv hosiqkam twrm tayin hvdo. Soq sib nyil bulv 
ngoqg akin cwqnyi mwcw doonbo hamkam toomiq tado hoo ngoqg nyolwg 
eminam ho boum gokam doom mvmab swcw nvg ao soqgv twrm tado.” 

8Ho lvpw atv nyem ak ham benum, “Noqg nammwb wnku, hoo noqg bvrwq 
pagoq gab ngo gamlam mvl jilwq tayin.” 

9Hoo Tekoag nyem akv lvpw atam benum, “Ngoqg bir lvpw at, nyimuram ngoqg 
aoso la ngoqg abwg nombu ho haam to; lvpw at la mwwg pwqlwngv dvrwq jin 
ka.” 

10Lvpw atv benum, “Nam nyiingv hog bebnyiloqkam, mwam ngoqg dookub boa 
ta, hoo mwv nam nywywngam idaq kuram.” 

11Ho mwn benum, “Anya mwwpa gvdwl noqg Pwnbo At Swn ator kotbv, ho ree 
daql minglwq tanboam minglwq mvma dvb, hoo ngoqg ko tuupam twrm mvma 
dvb.” Mwv benum, “At Sw swwl dood deedib, noqg ko tuupwg dum soog nvkam 
kedho yoqp ram.” 

12Ho nyem akv benum, “Anya mwwpa tvb noqg paqn akv ngoqg bir lvpw atam 
agam loq gamg gootayin.” Mwv benum, “Gooto.” 

13Hoo nyem akv benum, “Hoggub no Pwnbog nyiilungam ceekol almab nyidwb 
mwwdwn? Lvpw atv nyiinbo imiq akam lokta boa kuma dvb, hoggab lvpw atv 
no atv soq pvvb sam mvpa kun. 

14Ngul mwlwngv aal loog gol sitayin; ngulv deela lo iss toopnam hvb nyidwn, 
hoqham lok dorcum nyok maadwn. Hvbmabde Pwnbov swwgam naapaq 
maadwn, hoo mwwg mwwjv niikbo akam xima-paqmab niipaq mvdwb mwwma 
dvn. 

15Ngam nyiingv bos dvb mvgam gab ngo ngoqg bir lvpw at dookub haal agam 
goodwn, hoo noqg paqn akv mwwnum, ‘Ngo lvpw atam agam gootayin; ho 
hoqham lvpw at mwwg paqn akwg modul konam ham nyikam yin pv mwwnum. 

16Hoggab lvpw atv ham tatwl hoo mwwg paqn akam la mwnwg ko tuupam lvkin 
gob Pwnbog otungam nvvsiq mvmab twrta bo alaq hoqgv naalin yinpv 
mwwnum.’ 

17Hoo noqg paqn akv mwwnum, ‘Ngoqg bir lvpw atwg gomcwrv ngam swrso 
mvi nvpv,’ hoggab ngoqg bir lvpw at Pwnbog gumtw hvb al-koram cengdwn. 
Noqg Pwnbo At Sw noqg lvgab dooba dvn!” 

18Ho lvpw at nyem akam birwqnum, “Nam ngo toxnam hog mwlwngam kvs 
maab ngam betam to.” Hoo nyem akv benum, “Ngoqg bir lvpw at beto.” 

19Lvpw atv benum, “Soq mwlw sam Joab nam bilwqnam yv?” Nyem akv 
birwqnum hoo benum, “Jvqtw jaqb no swwl doodo, ngoqg bir lvpw at, nyi akkam 
lvqbwq bvkam ho laqc bvkam bikwq-swq dvb nyima ngoqg bir lvpw at benam 
hvvjaq. Soq mwlw sam noqg nyera Joab ngam gaml jinum; mwv soq gomcwr tulu 
sam ngoqg paqnwg agam lo bilwqnum. 

20Bvrwq pagoqkam tulu sam kwly mvdwb noqg nyera Joab soq sam nyinum. 
Hvbmabde ngoqg bir at Pwnbog gumtwngv mwwlaql swcw nvg aoso hog mwlw 
pagoqkam cengnam hvb cengnum.” 

21Ho lvpw at Joabnvn benum, “Sija kaato, ngo sam loorwq gviyin; wno, yaapa 
Absolomnvn bookurl boa ta.” 

22Hoo Joab mwwg nyuqmv kedho pvxwl hoo modul xumnum hoo lvpw atam 
lvqcnum. Hoo Joab benum, “Soolo noqg nyerangv cengpa ku ngoqg bir lvpw at, 
noqg kaagaho ngam mwwswnam mam, ho lvpw atv mwwg nyerag xumnam 
mam loorwq paku.” 

23Ho Joab gorab layil Gesurb wnum hoo Absolomnvn Jerusalemb boanum. 

24Hoo lvpw atv benum, “Mwam mwwg at namho doogw mvto; mwam ngoqg 
kaaga so haam mvmabv.” Ho Absolom mwwg atwg namho doonum hoo lvpw 
atwg kaagaho haamanum. 

25Israel mwlwg pengko ho Absolomnvn kangam pak hvl paqnam hvb nyi 
paqnam akkam doomnum. Mwwg lvc koro hoqgv naarab dumrwq tvqyw 
namgub hog mwlwngv pwp xiipu pan hvb nyinum. 

26Hoo hwdlo vnywngam mwwg dum mam reqyikam (hoggab vnyw vtwr-anya 
aalam mwv dum sabkynum; hwdlo hoqhv vgw yin, mwv ham sapaqnum), mwwg 
dumpo hoqg dum vgwngv lvpw atwg xikanan xika yin lwwnyi sikil gob nyinum. 

27Absolomnvn ko tuup oum go dwrbuqjnum, hoo nyem ko ak doonum mwnwg 
eminv Tamar. Mwn kangam bo nyem gob nyinum. 

28Ho Absolom Jerusalem vnyi nywnyi bumpw go lvpw atwg kaagaho haamab 
doonum. 

29Ho Absolom Joabnvn nyi bilwq tvl, mwam lvpw atwg dookub kanam tvbwk hvl 
benum, hvbmabde Joab mwwg dookub haamanum. Hoo mwv lwnyi dvb 
kanamnum, hvbmabde Joab haamanum. 

30Ho mwv mwwg nyera tulungam benum, “Kaato, ngoqg rongo dvqsinv Joabg 
rongongv, hoo mwwg tanyeqkv doodo; wno hoo hoqham wm tolwqta.” Ho 
Absolom gv nyera tulungv rongongam wm tolwqnum. 

31Ho Joab gorab layil Absolom gv nammwb wnum hoo mwam benum, “Hoggub 
noqg nyera tulungv ngoqg rongongam wm tolwqnum?” 

32Absolom Joabnvn birwqnum, “Kaato, ngo nam agam bilwqnum, ‘Soq haatwk 
hvl, ho ngo nam lvpw atwg dookub kanam tvl hog tox mvdwb mwwnum, 
“Hoggub ngo Gesur hoqgv so haanum? Ngo alo doonamv al yaat ba.” Hoqgab sija 
ngo lvpw atwg dookub wtayin, hoo ngo nyimur paloqkam, ngam sidwb mwam 
mengm to.’” 

33Ho Joab lvpw atwg dookub wnum hoo mwam betamnum, hoo mwv 
Absolomnvn goqanum. Ho mwv lvpw atwg dookho haanum hoo lvpw atwg 
agaho mwwg nyuqm mam kedho pvxwnum, hoo lvpw atv Absolomnvn 
moopupnum. 

2 Samuyel 15 

Absolomwg Hima Bwwnam 

1Soq kokw so Absolom mwv atv ceriot ak la svpur tulu go naanum, hoo nyi 
camng go mwwg otuqb xarl wwmnum. 

2Hoo Absolom ar komcam gorabnv hoo toggoqg lamta bviywrho daqnum. Hoo 
hwdlo hiyv lajaqkam yolu doon bov lvpw at dookub pw-hwwbwq kutab haan 
boam, Absolom mwam goql hoo toxnum, “No hogloq bopam hoggv?” Hoo hwdlo 
mwv benum, “Noqg nyerangv hvk-hvkwg gvda hoqgv hoo hvk-hvkwg Israelwg 
nyobv hvl betam yin,” 

3Absolom mwam bedwn, “Kaato, noqg benam si aldo hoo jvqtw do, hvbmabde 
noqg bvrwq sam tam dvb lvpw atv hvvky xuqlin ma.” 

4Ho Absolom bedwn, “Oa ngo gvda so nyegam gob nyinyiloqkam al hitba! Ho 
nyiicwr-cwrxig bamy-taiyam ngoqg dookub haag dvn pv, hoo ngo mwam 
lootwngam pvvbam jid nvpv.” 

5Hoo hwdlo jaqkam nyi akv ogum hvvnwql mwam modul xumn boam, mwwg 
alaqkv mwam nootul hoo mwam cegab tvl hoo mwam moopupnum. 

6Soq sib Absolom lvpw atwg dookub pw-hwwbwq kota haanbo mwlwngam 
nyinum. Hoqgab Absolom Israel nyi tulug hangam dvco kunum. 

7Vnyw nywpy kokw so Absolom lvpw atam benum, “Ngam anya mwwpa gvdwl 
Hebron ho At Swn, ngoqg dingrnam mam, ngam jitab wwm tvb. 

8Hoggab noqg nyerangv Aramwg Gesur ho dooyikho dingrnam ak dingl benum, 
‘At Sw ngam Jerusalem lokta bookur kuba lo, ho ngo At Swn xumnam akiam 
jitayin.’” 

9Lvpw atv mwam benum, “Swrsob wn.” Hoqgab mwv gorab layil Hebronwb 
wnum. 

10Hvbmabde Absolom kvsil pui baqn boam pui bilwqtvl Israelwg nyob vxiam 
begamv, “Hwdlo nulv tuuly miqnam yalam tapa twqda kalam ho beto, ‘Absolom 
Hebronwg lvpw atv!’” 

11Absolom lvgab nyiingv lwwnyi go Jerusalem hoqgv mwwg nyiin goqgam gab 
mwwg lvgab wmin gvnum, hoo bulv nyiisam nyiib nyitwl hoo hog cengmab 
wnum. 

12Hoo hwdlo Absolom pwr akiam jidul dooyikho, mwv Debidg tomswr-hony bob 
Gilonvn hoqg Ahitopelnvn, mwwg bopam Gilo hoqgv goqa mvnum. Hoo hima 
bwwnamv gogwq yaiya kunum, hoo nyiilungv Absolom lvgab mvqlw kunum. 

Debid Jerusalemb Kenam 

13Hoo pui baqn bo ak Debid dookub haanv begamv, “Israelwg nyi tulug hangv 
Absolom gab ya mwwxam duku.” 

14Ho Debid mwwg nyera tulungam mwwg lvgab Jerusalem doon boam benum, 
“Gorabto hoo ngulv kenuj, ho hvbmab nyiloqkam ngulv Absolom hoqgv keleqko 
dooram. Nyebia jaqb wto, hvbmab nyiloqkam mwv ngulam nyebia jaqb ruqtin 
tayi hoo ngulam yuupaq dvb damgeq tai hoo bopam mam lyoqr orioq hoqgv 
mengtai.” 

15Hoo lvpw atwg nyera tulungv lvpw atam benum, “Kaato, ngoqg bir lvpw at hog 
bvxeq nyitwk hvl bepa kun, noqg nyera tulungv mwx-mvaqpa.” 

16Hoqgab lvpw atv lengleqnum, hoo mwwg imiq nyi mwlwngv mwwg kokwb 
wnum. Hoo lvpw atv xwwbaq nywxw wyw gon namho ap peel wleqnum. 

17Hoo lvpw atv lengleqnum, hoo nyiilungv mwwg kokwb wnum. Hoo bulv nam 
vtwr-anya ho doonunum. 

18Hoo mwwg nyera tulu mwlwngv mwam wbol wiyeqnum, hoo Keret nyi tulu 
mwlwngv, hoo Pelet nyi tulu mwlwngv, hoo Gat hoqgv Gittit nyi tulu lwwx go 
haamin gvnbo tuluhv lvpw atwg otuqb wconum. 

19Ho lvpw atv Gittitwg Ittainvn benum, “Hoggub no ngulug lvgab wmin gviyin? 
Wkur no hoo lvpw atwg lvgab doomin gvta, hoggab no nyoodo nyi akv hoo noqg 
nam hoqgv nyumwb boonam akv. 

20No moiyo dara haanum, hoo soolo ngo nam ngulug lvgab gaqm nwwma, 
hoggab ngo hogloqb wdu dvn ham ngo cengma? Wkurto hoo noqg vbw-bor 
tulungam noqg lvgab naato, hoo At Swg tumanam abiam la dengkynam mam 
nam kaakin gvnka.” 

21Hvbmabde Ittai lvpw atam birwqnum, “At Sw swwl doody deedib, hoo ngoqg 
bir lvpw at swwl doody deedib, hoglo noqg bir lvpw at dootayin, sijaqkam ho 
torjaqkam, hoqho noqg nyerangv doomin gvtayin.” 

22Hoo Debid Ittainvn benum, “Hvb panyiloqkam wto.” Hoqgab Gittwg Ittai 
mwwg nyi mwlw ngvla mwwg lvgab dooba ko anyo mwlwngv wmin gvnum. 

23Hoo nyiilungv hvb wikam gvdag nyiilungv vcjaqb xabnum, hoo lvpw atv 
Kidron kucwngam rabknum, hoo nyiilu mwlwngv diixa-rarab wknum. 

24Hoo Abiyatar caanum, hoo kaato, Pwnbog pvvb uddum mam joolayil, Jadok 
Lebi nyi mwlw lvgab haanum. Hoo nyiilungv bopam hoqgv lingyum maady 
deedib, bulv Pwnbog pvvb uddum mam joop tvl doonum. 

25Hoo lvpw atv Jadoknvn benum, “Pwnbog pvvb uddum mam bopam urab joa 
gvnku. At Swg vnyiqho ngam kvvlwq baloqkam, mwv ngam lokta bookur tayin 
hoo ngam lokta soq sam la mwwg doogw nyookam kaapa mvi nvpv. 

26Hvbmabde mwv ngam nam ngo hemp ma hvl bebnyiloqkam,’ kaato, ngo si 
doodwn, hoggv mwwg gab al kaapa dvn ham ngam nyin to.” 

27Lvpw atv nyub Jadoknvn hvl kam benum, “No nyiilo bo nyub maai yv? Noqg 
ko tuup Ahimaaj, hoo Abiyatarwg ko tuup Jonatan vnyig lvgab Bopamb swrsob 
wkur nuku. 

28Kaato, pobu kvtinwg diixa-rara alo noqg hoqgv ngam gomcwrv haama deedib 
ngo kaaya yaal dootayin. 

29Hoqgab Jadok la Abiyatar Pwnbog pvvb uddum mam Jerusalemb jookur 
kunum, hoo bulv hoqho dooknum. 

30Hvbmabde Debid mwv lvpia asarv hoo mwwg dumpongam putum tvl mwv 
xabjo nv Olib Puutu aob caanum. Hoo mwwg lvgab wba bo nyiilungv bulug 
dumpongam putum tvl, hoo bulv xabjo ywwl caanum. 

31Hoo hoqham Debidnvn betamnum, “Ahitopel Absolom gv lvgab hima bwwmin 
gvnbo akv.” Hoo Debid benum, “Oa, At Swa, Ahitopelwg tomswr-honynamv paca 
gob ya nyikub mvto.” 

32Pwnboam xumk nyookho, hwdlo Debid xumtab hoodu yukho, kaato, Arkit 
hoqg Husai mwwg kamtv puc-pui tvl hoo mwwg dumpo ho kac-tanyiaq tvl 
mwam kvvrwqtab haanum. 

33Debid mwam benum, “No ngoqg lvgab wba baloqkam, no ngam vdwq-ak gob 
nyita yi. 

34Hvbmabde no bopamb wkurl hoo Absolomnvn beta, ‘Lvpw ata, ngo noqg 
nyerangv; otuqho noqg abwg nyerab ngo swwnum, ho sija ngo noqg nyerab 
swwtayin,’ ho no ngoqgab Ahitopelwg tomswr-honynamv mviya tayin. 

35Nyub Jadok la Abiyatar noqg lvgab dooba maai yv? Hoqgab lvpw atwg nam 
hoqgv hoggv xeq no tapa tayin ham nyub Jadok la Abiyatar bunyiam betam ta. 

36Kaato, bulug ko tuup vnyiv bulug lvgab doodwn, Ahimaaj, Jadokg ko tuupv, hoo 
Jonatan, Abiyatarwg ko tuupv, hoo bulug lvgab noqg hog mwlw tapanam mam 
ngam pui kanam ta.” 

37Hoqgab Husai Debidg ajin ak hv bopam urab haanum, hoq moodho Absolom 
Jerusalem urab hoodul doonum. 

2 Samuyel 16 

Debid la Jiba 

1Hwdlo Debid puutungam anyo go wbo yukho, Mepibosetwg nyera Jiba mwam 
wrwqnum, hoq lvgab svdam tulu golo kabnam wtw lwwnyi go, romnunam roo 
aaxy lwwg opium gob, leelaq bo aaxy hoqgv lwwgwb, hoo roo ala vpin yooxaq 
xaqgwb baqa jinum. 

2Hoo lvpw atv Jibanvn benum, “Hoggub no soq tulu sam baqa yin?” Jiba 
birwqnum, “Svdam tulu sam lvpw atwg imiqkam wn mvdwb, wtwngam la leelaq 
bo aaxy sam yaapa tulungam dvm dvb, hoo roo ala sam deexa-raraho swnyiq-
svnyiaq boam twwm dvb.” 

3Hoo lvpw atv benum, “Hoo noqg nyiit atwg ko tuupv hoglo?” Jiba lvpw atam 
benum, “Kaato, mwv Jerusalemho doodu de, hoggab mwv benum, ‘Soolo 
Israelwg nombungv ngoqg abwg lvpw-hatiam ngam jikur taiku.’” 

4Ho lvpw atv Jibanvn benum, “Kaato, Mepibosetwg hog mwlw doognamv noqg 
gvku.” Hoo Jiba benum, “Ngo xumdwn; noqg kaagaho ngam mwwsw labka, 
ngoqg bir lvpw ata.” 

Simei Debidnvn Beenam 

5Hwdlo Lvpw at Debid Bahurim ho haaikam, hoqho Soulwg imiq dvpar hoqgv 
nyi ak lengnum mwwg eminv Simei, mwv Gerag ko tuupv, hoo mwv haanum hoo 
beedul doonum. 

6Hoo mwv Debid nvla Lvpw at Debidg nyera tulungam wlw hurnum, hoo nyiilu 
ngvla hoo ator bo nyi tulungv mwwg lvqbwq-laqcib mwam doqyumnum. 

7Hoo Simei beenv mwv benum, “Wn ku, wn ku, no ywlw twwn bo nyiv, no dooxa-
xaaram bo nyiv! 

8Soulwg imiqkam ywlw twwgam gab At Sw nam ree daqpa ku, ho hiyvg kwlib 
no pvvb bwwl doogdvn, hoo At Sw lvpw-hatiam noqg ko tuup Absolom alaqho 
jilwq paku. Kaato, noqg almab nyinamv noqg aoho haapa kun, hoggab no sony 
mengn bo nyiingv.” 

9Ho Jeriuyag ko tuup Abisai lvpw atam benum, “Hoggub yu soq sinbo iky bis 
ngoqg bir lvpw atam beedwn? Ngo aloqb rabg dvl hoo mwwg dumpongam pvriq 
taden.” 

10Hvbmabde lvpw atv benum, “Jeruiyag ko tuup tulu, ngo nulug lvgab hoggv 
mvtayin? At Sw mwam begam gab mwv beed nyiloqkam, ‘Debidnvn beem to,’ ho 
hiyam bijtayin, ‘Hoggub no soq sam nyipa kun?’” 

11Hoo Debid Abisainvn la mwwg nyera tulungam benum, “Kaato, ngoqg at ko 
tuupv ngam mengdwb meegaq do; hvnyiloqkam soq Benjamin nyi tulu si hog 
nyitwl nyima tayin! Mwam vpwb apaqto, hoo mwam beem to, hoggab At Sw 
mwam bem dvb jipa ku. 

12At Sw ngam almab nyinam mam lokam mwv kaakam yin pv, hoo mwwg soolo 
beenam soqgv At Sw ngam alboam jikur tayin.” 

13Hoqgab Debid la mwwg nyi tulungv lamtab wnum, hvbmabde Simei taqgon 
yorn bviywrho wmin gvl hoo mwam beenum hoo mwam wlw hurl hoo diimwr 
taaiyaqnum. 

14Hoo lvpw atv la mwwg lvgab wba bo nyiilu mwlwngv Jordon ho nyelin tukul 
hvvcnum. Hoo hoqho mwv atv hurs-moomiql doodunum. 

Absolom Jerusalemb Haanam 

15Absolom la Israel nyi tulungv hoo nyiilu mwlwngv Jerusalemho haanum, hoo 
Ahitopel mwwg lvgab haanum. 

16Hoo hwdlo Arkit hoqg Husai, Debidg ajin akv Absolom dookub haanum, Husai 
Absolomnvn benum, “Lvpw atv swwiyu nvka! Lvpw atv swwiyu nvka!” 

17Hoo Absolom Husainvn benum, “Soq si noqg ajinam noqg xidwb nyinam mvi 
yv? Hoggub noqg ajin lvgab no wmin gvmanum?” 

18Hoo Husai Absolomnvn benum, “Ma, hiyam At Sw la soq nyiilu si hoo Israelwg 
nyi tulungv xuqlin kunam ak gab ngo doodwn, hoo mwwg lvgab ngo dootayin. 

19Hoo lokta, ngo hiyam bon nyij tayin? Mwwg ko tuup ak ham maai yv? Noqg 
abam ngo hoggub bon nyijnum, hoqhvb nam ngo bon nyij tayin.” 

20Ho Absolom Ahitopelnvn benum, “No tomswr-hony to. Hoggv ngulv nyitayin?” 

21Ahitopel Absolomnvn benum, “Hiyam namho apaq peel wleq kunam, noqg 
abwg xwwbaq nywxw tulu dookub wn, hoo Israel mwlwngv tapa tayin no atv 
noqg abam ceebio dvn hvl, hoo noqg lvgab dooba mwlwngv vigo ator tayin.” 

22Hoqgab bulv nam aoho Absolom gab tombu ak mwjnum. Hoo Israel mwlwngv 
kaadwb Absolom mwwg abwg xwwbaq nywxw tulug dookub wnum. 

23Hoq moodho Ahitopelwg tomswr-honynamv Pwnbog gomcwram toxul 
takanam hvb nyinum; Ho Debid pagoq gab la Absolom gab Ahitopelwg tomswr-
hony bo gob nyitwl tomswrnamv vc loodab xinam gob nyinum. 

2 Samuyel 17 

Husai Debidnvn Ywwlinam 

1Hoq aoho, Ahitopel Absolomnvn benum, “Ngam nyi loq cam leq vnyi lwwyw go 
xuqlin mvtbv, hoo ngo wgdvl hoo soi Debidnvn ruqmin gvta deen. 

2Hwdlo mwv agartvl hoo hang hopaqtvl dooikam ngo mwwg dookho haatayin, 
hoo mwam bos dvb mvtayin, hoo mwwg lvgab dooba bo nyiilu mwlwngv keleq 
tayin. Ngo lvpw at aro ham patab tayin, 

3hoo nyemv mwnwg nyol nammwb haanam hvb nyiilu mwlwngam ngo bookurl 
boatayin. No nyi akinwg swwgam meegaq do, hoo nyiilu mwlwngv swrso yin 
pv.” 

4Hoo Absolom gvla Israel nyiixa tulug vnyiq kaagaho tomswrnam si al 
kaapanum. 

5Ho Absolom benum, “Arkit hoqg Husai nvkam goqa to, hoo ngulv taka tuj mwv 
soq pagoq so hog hvl bedwn.” 

6Hoo hwdlo Husai Absolom dookho haaikam, Absolom mwam benum, “Ahitopel 
soq sib agam goopa; ngulv mwwg benam hvb nyib yv? Kvtaq maaloqkam, no 
beka to.” 

7Ho Husai Absolomnvn benum, “Soq mood so Ahitopel tomswr-honynamv 
alma.” 

8Husai benum, “Noqg ab la mwwg nyi tulungv atorbo nyiingv, hoo sutum annv 
mwnwg kongam nyoro lo naalil kegnam hvb bulv ator loodab nyob padwn. Hoq 
lvg-lvgab, noqg abv nyob pvx looda bov; mwv ai yubg kam nyiilu lvgab doonyi 
ram. 

9Kaato, sija kam mwv atv ung golo maalo nyook asaq golo dood nvpv. Hoo hwdlo 
nyiilungam nyob pat-palwl paiyikam, hiyv xeq ham tapa bov betayin, 
‘Absolomnvn wmin gvnbo nyiilug pengko lo mengmin sun kuba.’ 

10Ho mwlwngam haakam yaan bov hiyvg hangv sony nyot akwg hang hvb baqn 
bov kam bosil jiqpaq tayin, hoggab Israel mwlwngv cengdo noqg abv atorbo 
nyiingv, hoo mwwg lvgab dooba bo nyi tulu hvvkam atorl haakam bo nyiingv. 

11Hvbmabde ngo hvl tomswr-hony dvn sa-svlog xuqx hvb, Israel nyi mwlwngam 
Dan hoqgv Beerseba namgub rvkil daqg mvto, hoo no atv jaq apongv nyob patab 
wto. 

12Hoqgab ngulv mwam meepa deek nyook tuugin ho mwam ngulv meegaq taab 
haatayin, gumsiv kedho dil kalam ngulv mwam wm tolwq tayin, hoo mwam la 
mwwg lvgab dooba boam akkam peqlin-peqa mvmab mengtayin. 

13Mwv bopam urab kilwq baloqkam, ho Israel nyi mwlwngv oso bwa layil 
bopam mam oso hoqlwqtvl, hoo ngulv ham wlw pwgkam kaapa maadwb lywpa 
urab namgub seea tayin.” 

14Hoo Absolom la Israel nyi mwlwngv benum, “Arkitwg Husai tomswr-honynam 
si Ahitopel gam alyado.” Hoggab At Sw xuqbwq paku Ahitopelwg tomswr-
honynam si nyob paiya mvdwb tomswr-hony do, hoqgab At Sw Absolomnvn hog 
nyim mvma dvb soq sam bekin pa. 

15Ho Husai nyub Jadok nvla Abiyatarnvn benum, “Soq sib Ahitopel Absolom nvla 
Israelwg nyiixa tulungam tomswr-honynum, hoo soq sib ngo tomswr-hony 
pakun. 

16Hoqgab sija nyebia jaqb nyi kanam tvl hoo Debidnvn betam mvto, ‘Soi hoggub 
nyijaqkam deexa-rara pobu sugurho dooma bvk hvl betam mvto, hvbmabde 
hoggub nyijaqkam pobungam rabtwk hvl betamto, hvbmab nyiloqkam lvpw atv 
la nyiilu mwlwngv mwam dvmeq tayi.’” 

17Ho Jonatan la Ahimaaj En-rogel ho kaaya yaal doonum. Paqn ak wlayil bulam 
betam keenum, hoo bulv wlayil hoo lvpw at Debidnvn betam dvb nyinam, 
hoggab bulug bopam urab haanam mam nyi kaapa mvmab wdwb nyinum. 

18Hvbmabde yaapa ak bulam kaapanum hoo Absolomnvn betamnum. Ho vnyiv 
nyebia jaqb wleq kunum hoo Bahurim ho nyi ak nam uraho doodu ko baagwb 
haanum. Hoo bulv ura jaqb haanum. 

19Hoo nyem akv ung gambam anya jaqb piucwngv piutum tvl am mam hoqho 
yaqp tvl ham hingky jaqb mwrs-mwrtwr tvl apnum, hoo ham akkam 
cengmanum. 

20Hwdlo Absolom gv nyera tulungv nyem akwg namho haanv, bulv benum, 
“Hogloq Ahimaaj la Jonatan?” Hoo nyem akv bulam benum, “Bulv pobu kucw 
kvtinb rabnwn.” Hoo bulv meegaqnum hoo bulam meepa maanum, bulv 
Jerusalemb wkur kunum. 

21Bulv wxo kokw so nyi vnyiv ung hoqgv lengknum, hoo lvpw at Debid dookub 
wknv betamnum. Bulv Debidnvn benum, “Gorabto, nyebia jaqb pobu kvtinb 
rabto, hoggab Ahitopel nam nyob pam dvb tomswr-hony paku.” 

22Ho Debid la mwwg lvgab wba bo nyiilu mwlwngv gorabnum, hoo bulv Jordon 
pobungam rabknum. Ar huto namgub Jordon pobungam rama bo nyi akkam 
dook maanum. 

23Hwdlo Ahitopel mwwg tomswr-honynam mam tama yin, mwwg svdamho 
mwv cao nv hoo mwwg atwg bopam nammwb wnum. Mwwg nammam mwv 
dengky jaqb mucum-mvp pel hoo mwv atv pvqswrl sinum, hoo mwv siknum hoo 
mwwg abwg nyubu ho mwam liiknum. 

24Ho Debid Mahanaim ho haanum. Hoo Absolom la mwwg lvgab Israel nyi 
mwlwngv Jordon pobungam rabknum. 

25Absolom Joabnvn tuugabnam mam apaq pel Amasanvn ya sipai tulungam 
gaml jitwl tuugab mvnum. Amasa Itra gv ko tuup Ismaiyel nyob hoolungv, hiyv 
Nahaswg nyem ko Abigalnvn nyem naanum, Joabg ann, Jeruiyag bwrmv. 

26Hoo Israel rvla Absolom Gilead gvdaho svmcw mvl doonum. 

27Hwdlo Debid Mahanaim ho haai yikho, Ammon nyi tulug Rabba hoqgv 
Nahaswg ko tuup Sobi, hoo Lo-debar hoqgv Ammielwg ko tuup Makir, hoo 
Rogelim hoqgv Gilead nyi tulug Barjillai, 

28kartam nannam, peekaram, deekam pwcwngam, wtw am mam, tanyeqkam, 
wtw xunam mam, am ramknam mam, peerinam hoo xaqyangam, 

29ngolangam hoo doxingam hoo sviya ngamla oxam, Debid gab la mwwg lvgab 
wba bo tulungam dvm dvb baqa jinum, hoggab bulv benum, “Deexa-raraho 
nyiilungv kano hvngwrl hoo nyelin paku.” 

2 Samuyel 18 

Absolomnvn Mengnam 

1Ho Debid mwwg lvgab dooba bo nyi mwlwngam dvpar-dvpar gob mvnum hoo 
lwwyw aoho nyigbo saab ak hoo lwwg aoho nyigbo saab mvl apnum. 

2Hoo Debid sipai tulungam joqum gob rool kanamnum, dvpar gon Joabg nyigko 
saab uraho, dvpar gon Jeruiyag ko tuup Abisaiywg nyigko saab uraho, hoo dvpar 
gon Gittwg Ittai nyigko saab uraho kanamnum. Hoo lvpw atv bulam benum, “Ngo 
atv kam nulug lvgab wmin gvtayin.” 

3Hvbmabde nyi tulungv benum, “No wlin maabv. Hoggab ngulv kebaloqkam, 
bulv ngulam haajaqb hvvmin ram. Ngulv papo gon sijaqkam bulv ngulam 
haajaqb hvvmin ram. Hvbmabde no ngulug lwwyw cam kam xibin yaanamv. 
Hoqgab no bopam so dootwl ngulam svkangam kanamnamv alyado.” 

4Lvpw atv bulam benum, “Hoggv xeq nulgab al kaapa dvn ngo ham nyitayin. Ho 
hwdlo sipai tulungv lwwg gogaqb hoo lwwyw gogaqb sool wiyikho, lvpw atv 
toggoq bviywrho daqnum. 

5Hoo lvpw atv Joab hoo Abisai hoo Ittainvn gaml jinum, “Yaapa Absolomnvn 
ngoqgab mwwgdvl un-tar mvg maabka.” Hoo hwdlo lvpw atv nyigbo saab 
tulungam Absolom pagoq gab gaml jiyik ho nyiilu mwlwngv tapanum. 

6Hoqgab Sipai tulungv Israelam ceekol nyob patab nyoro bvbinb lengl wnum, 
hoo Iprayim nyoro ho nyobam panum. 

7Hoo Israelwg nyi tulungam Debidg nyera tulungv paiyanum, hoo hoq aalho vc 
loodab yuupaq-caapaq namgub nyinum, lwwyw camnyi go nyiingam mengnum. 

8Nyob panamv gvda mwlw ho pvmw kunum, hoo hoq aalho nyiilug lyoqr orioq 
mengnam mam koi yaab nyoro ya ho siknum. 

9Hoo Absolom haqmapaq golo Debidg nyera tulungam wrwqnum. Absolom 
svdam ao golo wnum, hoo svdamv terebin svvn nwwtaqg haqb kan twdwqko 
nyoro roodw urab wnum, hoo mwwg dumpongam kora svvn haqb ho 
haqxeqnum, hoo mwv doa gvla swcwg pengko ho boobiq biql doonum, 
hvbmabde mwwg wnam svdamv mwam boiyol doom peel wleqnum. 

10Hoo nyi ak ham kaapa peel hoo Joabnvn betamnum, “Kaato, ngo Absolomnvn 
kora svvn ho paqyinl doodwb kaapa peen.” 

11Joab mwam betam bo nyi akam benum, “Hoggv lv, no mwam kaapa peen lv! 
No hog nyitwl mwam kedho pageq lomanum? Ngo nam hempwl rup tvqyw gola 
soruq ak jib nvpv.” 

12Hvbmabde nyi ak hv Joabnvn benum, “Ngoqg alaq so rup vjwrv lwwyw gob 
vgw dvb jis jaqkam, ngoqg alaqkv lvpw atwg ko tuupam ngo idaqram, hoggab 
ngulug tapa dvb lvpw atv nam la Abisainvn hoo Ittainvn gaml jinum, ‘Ngoqgab 
mwwg dvl yaapa Absolomnvn roa tvk hvl benum.’ 

13Gamgwn si hvbnyiloqkam, ngo mwwg swwgam ceekol mengc-mengyal meng 
nyiloqkam (hoo lvpw atwg hoqgv hog akkam kvs ko dooram), ho no jijaqkam 
atv aado ho daqgin ban pv.” 

14Joab benum, “Noqg lvgab soq sib mood-mooma bepaqram.” Hoo mwwg alaqho 
nwwxo soum go mwv naanum hoo hwdlo mwv hvraqb kora svvn ho torl dooxiq 
yin soum-soum mam Absolom gv hang ho cilwqnum. 

15Hoo yaapa wyw, Joabg nwwxo-svtam mam baqya bo tuluhv Absolomnvn 
doqyumnum hoo mwam pageqnum hoo mwam mengnum. 

16Ho Joab tuuliam miqnum, hoo sipai acamv Israelam ruqmin gvpe kul hookur 
kunum, hoggab Joab bulam ruqmin gvk maanum. 

17Hoo bulv Absolomnvn naanum hoo mwam nyoro uraho ung ut jaqn bo ho 
joolwqnum hoo koi jaqb wlw cuudin dvb poolupnum. Hoo Israel mwlwngv 
mwwg at-at nammwb nyiicwr-cwrxiv keknum. 

18Absolom mwwg swwl dood moodho mwv atv Lvpw atwg Lywpa ho wlw 
soogw ak diipnum, hoo mwv benum, “Ngoqg eminam mwwpa mvky dvb ngo ko 
tuup dook ma.” Mwv soogw ham mwwg at eminb mingnum, hoo hoqham soq aal 
namgub Absolom gv soogwngv hvl goqdwn. 

Debid Absolom gv Sinam mam Tapanum 

19Ho Jadokg ko tuup Ahimaaj benum, “Ngo lvpw atam xarg dvl puiyam betam 
taden, At Sw mwam mwwg ceebio tulug alaq hoqgv naalin paku.” 

20Hoo Joab mwam benum, “Soolo no puiyam baqmabv. Aal loosaq golo no 
puiyam baqto, hvbmabde soolo no puiyam baqmabv, hoggab lvpw atwg ko 
tuupv sin kuba.” 

21Ho Joab Kus nyi ak ham benum, “Hoggv nulv kaapa kun ham wgdvl lvpw atam 
betam ta.” Kus nyi ak hv Joabg agaho dumpo pvxw peel hoo xarnum. 

22Ho Jadokg ko tuup Ahimaaj Joabnvn lokta benum, “Hog nyidy maak, ngam kam 
Kus nyi kokwb xarm gvm tvb.” Hoo Joab benum, “Ngoqg ko, hoggub no xartayin, 
kaato soq pui baqjo gab no hog lvqc kaapa ram?” 

23Mwv benum, “Hoggv haajaqkam, “Ngo xardeen.” Ho mwam mwv benum, 
“Xarn.” Ho Ahimaaj haapa lamtab xarnum hoo Kus nyi ak ham xaryanum. 

24Debid toggoq goqnyig pengko ho doodunum, hoo rvkybo nyiingv toggoqg 
gurum aob geecanum, hoo hwdlo mwwg vnyiqkv nywrabl kaaikam kaato mwv 
nyi vp-cwkwb xardunam mam kaapanum. 

25Rvkybo nyi ak hv lvpw atam goqnv betamnum. Hoo lvpw atv benum, “Mwv vp-
cwkw dvnyi loqkam, mwwg agam ho puiyam baqa yin pv.” Hoo mwv ogum-
ogumb yaiyab hvvnwq kunum. 

26Rvky bov nyi asaq akta xardunam mam kaapanum. Hoo rvky bov toggoqkam 
goql hoo benum, “Kaato, nyi asaq akta vp-cwkwb xardu do!” Lvpw atv benum, 
“Mwv kam puiyam baqa yin pv.” 

27Rvkybo nyi ak hv benum, “Otuqb xarco bo ak hv Jadokg ko tuup Ahimaaj 
hvbjaq nyido.” Hoo lvpw atv benum, “Mwv albo nyiingv hoo tugu pui lvgab 
hoodu dvn pv.” 

28Ho Ahimaaj sogoql lvpw atam xabnum, “Hog mwlwngv aldo.” Hoo lvpw atwg 
agaho mwwg nyuqm mam kedho pvxw nv hoo benum, “Noqg Pwnbo At Sw 
xinam jaqkv, ngoqg bir lvpw atam ceeko bo nyi akam mviya paku.” 



625 

 

 
Nyishi 

© 2016 Bible society of India. 
 

 
 

 

29Hoo lvpw atv benum, “Yaapa Absolom al deen yv?” Ahimaaj birwqnum, 
“Hwdlo lvpw atwg nyera Joab ngam kanam yukho, noqg nyerangv ngo koi jaqb 
hur-matab namgo kaapa peen, hvbmabde hoqhv hoggv yu ham ngo cengma.” 

30Hoo lvpw atv benum, “Bviywrho daqyeq gvdwl hoqho daqto.” Ho mwv 
bviywrho daqyeql hoqho doqdunum. 

Debidg Mwwdwqnam 

31Hoo kaato, Kus nyi ak hv haanum, “Ngoqg bir lvpw atgab tugu puiyv! Hoggab 
At Sw soq aal so nam ceekol daqrab bo mwlwg alaq hoqgv nam naalin paku.” 

32Lvpw atv Kus nyiam benum, “Yaapa Absolom al deen yv?” Hoo Kus nyi ak hv 
birwqnum, “Ngoqg bir lvpw atwg ceebio tulungam hoo hiyv nam ceekol daqrab 
bo mwlwngam hoq yaapa akam almab nyinam hvb nyim to.” 

33Hoo lvpw atv vc loodab hvvdwqnum hoo pwqlw cwwrwg toggoqho caalayil 
vcjaqb xabnum. Hoo mwv wjo ywwtwl, mwv benum, “Oa ngoqg ko tuup 
Absoloma, ngoqg ko tuup, ngoqg ko tuup Absoloma! Ngo noqg kwlib sinyi 
loqkam al tvba, Oa Absoloma, ngoqg ko tuup, ngoqg ko tuupa!” 

2 Samuyel 19 

Joab Debidnvn Yolu Ruqnam 

1Hoqham Joabnvn betamnum, “Kaato, lvpw atv xabl hoo Absolom gab nyix-riidu 
do.” 

2Ho mviyanam aalv nyiilu gab nyix-riinam gob ya nyikubnum, hoggab hoq aalho 
nyiilungv tapanum, “Lvpw atv mwwg ko tuup gab hvvdwq dwql doonum.” 

3Hoo nyiilungv hoq aalho bopam urab dvco bo nyiilungv jinga namhvb hoo nyob 
pak hoqgv paiya kotwl hvnyw layil keanam hvb haanum. 

4Lvpw atv mwwg nyuqm mam pulupnum, hoo lvpw atv vcjaqb sogoql xabnum, 
“Oa, ngoqg ko tuup Absoloma, Oa Absoloma, ngoqg ko tuupa, ngoqg ko tuupa!” 

5Ho Joab lvpw atwg nam urab haanum hoo benum, “Hiyv soq aal namgub noqg 
ko tuup tulug swwgam hoo noqg nyem ko tulug swwgam hoo noqg nywxw tulug 
swwgam hoo noqg xwwbaq nywxw tulug swwgam ywwlin boam, soolo noqg 
nyera tulug nyuqm mam no hvnyw lvgab pulup paku, 

6hoggab hiyv nam oyum boam no aby paku hoo hiyv nam aby boam no oyum 
paku. Hoggab soolo pwbw paku sipai saab tulungv hoo nyera tulungv noqgab 
hog hvvtw kuma nyi, hoggab soolo ngo cengpa ku Absolom swwl dootwl hoo 
ngul mwlwngv sinyi loqkam, ho no vigo hemp dvde. 

7Hoqgab sija gorabto, wgdvl noqg nyera tulungam anya agam mam gooto, 
hoggab ngo At Swg eminho dingdwn, no hvb nyima baloqkam soi noqg lvgab nyi 

akin gokam doomin gvkram, hoo hoqhv noqg yaapa swwca yuk hoqgv sija 
namgub mwlwngam alyama bo alman gob nyitayin.” 

8Ho lvpw atv gorabnum hoo toggoqho mwv doonum. Hoo nyiilu mwlwngam 
betamnum, “Kaato, lvpw atv toggoqho doodu do.” Hoo nyiilu mwlwngv lvpw 
atwg agaho haanum. 

Debid Jerusalemb Wkurnam 

Israelwg nyiicwr-cwrxiv mwwg atwg nammwb keknum. 

9Hoo Israelwg nyob nyiilu mwlwngv yolu paiyaq minsul begamv, “Lvpw atv 
ngulam ngulug ceebio tulug alaq hoqgv hoo Palistan nyi tulug alaq hoqgv 
ywwlinum, hoo mwv Absolomnvn keleqdvb gvda soqgv kelin kunum. 

10Hvbmabde Absolomnvn, hiyam ngulv xuqlinum akv nyob pakho sin kuba. 
Hoqgab sija nulv hog nyitwl lvpw atam boal bookur dukub hog bema dvn i?” 

11Hoo hwdlo Israelwg gomcwr tuluhv lvpw atwg dookho hvvc yin, Lvpw at 
Debid soq pui sam nyub Jadok nvla Abiyatarnvn kanamnum, “Judag nyiixa 
tulungam beto, ‘Hoggub yu nulv lvpw atam mwwg namho bookur dvb dugub 
pakun? 

12Nulv ngoqg vbw-borv; nulv ngoqg loobungv hoo ngoqg soodinv. Hoggub yu 
nulv lvpw atam bookur dukub dugub pakun?’ 

13Hoo Amasanvn beto, ‘No ngoqg loobu maai yv hoo ngoqg soodin maai yv? Joab 
kwlib ngo nam sipai saab gob mvma baloqkam, Pwnbov ngoqg aoso almab nyito 
hoo sid bvkam mvto.’” 

14Hoo mwwg agam goonamv Juda nyi tulug hangam tvlwq dvb mvneqnum, ho 
bulv lvpw atam gomcwr bilwqnum, “No la noqg nyera tulu mwlwngv hookur 
tuku.” 

15Hoqgab lvpw atv Jordon ho hookur kunum, hoo Judangv Gilgal ho lvpw atam 
wrwqtab haanum hoo lvpw atam Jordon ho rabg kunum. 

Debid Mwwg Ceebio Tulungam Apaq Jinam 

16Hoo Benjamin nyob hoqg Gerag ko tuup Simei Bahurim hoqgv Juda nyi tulu 
lvgab Lvpw at Debidnvn kvvrwqtab nyebia jaqb innum. 

17Hoo mwwg lvgab Benjamin nyiingv lwwyw go haanum. Hoo Soulwg nam hoqg 
nyera Jiba mwwg ko tuup cam leq ang ngam la mwwg nyera tulu camnyiam 
boolayil lvpw atwg otuqb Jordon ho nyebia jaqb innum, 

18hoo bulv pobu ho lvpw atwg nombungam boorab dvb la mwam hemp dvb 
nyidwb haal dooiyanum. Hoo lvpw atv hwdlo mwv Jordonam rabsv twqb 
nyiyikho, Gerag ko tuup Simei lvpw atwg agaho geqpnum, 

19hoo lvpw atam benum, “Ngoqg bir ata ngoqg nyimuram mwwg gab mabka ho 
ngoqg bir lvpw at Jerusalem mam wleq yuk aal so noqg nyerag nyimur kunam 
mam mwwpa jijaq mabka. Lvpw ata hoqham noqg hang ho pvvma bvka. 

20Hoggab noqg nyerangv cengdo ngo nyic nyit kuba. Hoqgab, kaato, ngo soq aal 
so haaikun, Josapg nombu hoqgv mwlwg otuqcob ngoqg bir lvpw atam 
kvvrwqtab iyin.” 

21Jeruiyag ko tuup Abisai birwqnum, “At Swg xuqlinam akam been boam, 
Simeinvn mengdwb nyima dvn yv?” 

22Hvbmabde Debid benum, “Jeruiyag ko tuup hoggv ngo nulug lvgab nyisv 
doodwn, ho soq aal so ngam vs-axaqkam haam dvb nyita dvn i? Soq aal so Israel 
ho nyi mengdwb nyid yv? Hoggab soq aal so ngo Israelwg aoho lvpw at gob nyid 
kul hvl ngo cengma dvn yv?” 

23Hoo lvpw atv Simeinvn benum, “No siram.” Hoo lvpw atv mwam dingrnum. 

24Hoo Mepiboset Soulwg ko tuupv lvpw atam kvvrwqtab innum. Hwdlo lvpw atv 
wleq yuk hoqgv mwv swrsob hookurnam aal godab, mwv mwwg lvpiangam 
hvvmin kumanum ho mwwg nvm mamkam samanum ho mwwg vjam kam 
niixaq kumanum. 

25Hoo hwdlo mwv Jerusalemho lvpw atam kvvrwqtab haai yikho, lvpw atv 
mwam benum, “Mepiboset, hog nyitwl no ngoqg lvgab wmin gvmanum?” 

26Mwv birwqnum, “Ngoqg bir lvpw ata, ngoqg nyerangv ngam vm mvvpaqnum, 
hoggab noqg nyerangv mwam benum, ‘Ngam svdam golo jooca tvb ho ngo atv 
wgdvl hoo lvpw atwg lvgab wtayin hvnum.’ Hoggab noqg nyerangv lukum pa. 

27Mwv noqg nyerangam ngoqg bir lvpw atam bec-beyal vm mvvpaqnum. 
Hvbmabde ngoqg bir lvpw atv Pwnbog gumtw hvb nyidwn; hoqgab hoggv 
noqgab al kaapa dvn ham ngam nyito. 

28Hoggab ngoqg abwg nombu buupwngv ngoqg bir lvpw atwg agaho sidwb 
nyinbo dvparv, hvbmabde noqg nyerangam noqg tebol dvnbo pengko ho no 
ngam dvba bo ak gob mvnum. Hoq aoho hoggv ngo nam nyit bvk sija, lvpw atam 
xabtayin?” 

29Hoo lvpw atv mwam benum, “Hoggub noqg pagoqkam no vi jaqg agam 
goodwn? Ngo mwwbwq pakun: no la Jiba nunyi kedam mvpin baas to.” 

30Hoo Mepiboset lvpw atam benum, “Kv, mwam mwlwngam naam to, hoggab 
ngoqg bir lvpw at swrsob nammwb hookur paku.” 

31Gilead nyi Barjillai Rogelim hoqgv innum hoo mwv lvpw atwg lvgab Jordon 
namgub wmin gvnum, ho mwam Jordonam wo gvnum. 

32Barjillai nyekam konguq bo akv, mwv vnyw cam piin kunum. Hwdlo lvpw atv 
Mahanaim ho dooyikho, mwv mwam dvs-twws jinum, hoggab mwv koiyib 
nyetbo nyiib nyinum. 

33Hoo lvpw atv Barjillainvn benum, “Ngoqg lvgab haamin gvto, hoo ngo nam 
Jerusalemho kvvyw-tada tayin.” 

34Hvbmabde Barjillai lvpw atam benum, “Hog hwd vnyw go ngo swwsv dootwl, 
ho ngo lvpw atwg lvgab Jerusalem caamin gvdwb nyidwn? 

35Soq aal so ngo vnyw cam piin dukun. Hoggv hempv hoo hoggv hemp maanv 
ham ngo cenglaq yin yv? Hoggv mwv dvdwn ho hoggv mwv twwdwn noqg 
nyerangv ham dvka twwka yin yv? Sija kam ngo dvn-tuup tulug bemin benam 
mam tvxiq kin yv? Hoggub noqg nyerangv ngoqg bir lvpw atam vs-axaq vgw dvb 
mvtayin? 

36Noqg nyerangv lvpw atwg lvgab meeg Jordon lamta namgub wtayin. Hoggub 
yu lvpw atv ngam swd jaqgo lvqcam jilwq tayin? 

37Anya mwwpa tvb noqg nyerangv wkur deekun, ho ngoqg ann-ab nyung nyubu 
ogumho ngoqg atwg bopam ho ngo sitayin. Hvbmabde soq si noqg nyera 
Kimham. Mwam ngoqg bir lvpw atwg lvgab wmin gvm tvb, hoo hoggv xeq no al 
kaapa dvn ham mwam nyij taab.” 

38Hoo lvpw atv birwqnum, “Kimhamnvn ngoqg lvgab wmin gvm to, hoo hoggv 
xeq noqgab al dvn ham ngo mwam nyij tayin, hoo ngoqg galoqkv noqg 
mwwbynam mwlwngam ngo mwam nyij tayin.” 

39Ho nyiilu mwlwngv Jordonam rabknum, hoo lvpw atv kam rabknum. Hoo lvpw 
atv Barjillainvn moopupnum hoo mwam lvqcnum, hoo mwwg atwg nammwb 
mwv wkur kunum. 

40Lvpw atv Gilgal namgub wnum, hoo Kimham mwwg lvgab wmin gvnum. Juda 
nyiilu mwlwngv hoo Israelwg nyiilu papo gon lvpw atam mwwg lamtab 
boolwqnum. 

41Ho Israelwg nyi mwlwngv lvpw at dookub haanum hoo lvpw atam benum, 
“Hoggub ngulug vbw-bor tulu Judangv nam dvcol baql wleq gvnum hoo lvpw 
atam la mwwg imiq dvparam, hoo Debid lvgab nyi dooba bo tulungam Jordon 
kvtinb baqrabnum?” 

42Juda nyi tulungv Israel nyi tulungam birwqnum, “Hoggab lvpw atv ngulug imiq 
lwkwngv. Hoggub nulv soq pagoq gab hang lengdwn? Ngulv lvpw at hoqgv hog 
bwqm-yaqm dvb dvp-twwp yv? Ho mwv ngulam hog lvqc cipa yv?” 

43Hoo Israel nyi tulungv Juda nyi tulungam birwqnum, “Lvpw at ho ngulv wyw 
go naasam pvvl ap pan, hoo Debid nvkam ngulv nulam koi yaab naadwb nyidwn. 
Hoggub nulv ngulam vm mvvpaq pan? Lvpw atam bookur dukub ngulv otuqcob 

agam gooma bov yv?” Hvbmabde Israel nyi tulug agam goonam mam Juda nyi 
tulug gomcwr goonam tuluhv jarpeq-jaryeq yaadwb benum. 

2 Samuyel 20 

Sebag Taleqnam 

1Hoqho dooxa bo nyi ak doonum, mwwg eminv Seba, Benjamin nyob hoqg Bikrig 
ko tuupv. Hoo mwv tuuly miql hoo benum, “Debid ho ngulam hog jibwq sanam 
dooma, hoo Jesse ko tuup ho ngulv hog otu nvvsiq sanam dooma; Israela, 
nyiicwr-cwrxiv mwwg tombub wtku!” 

2Hoqgab Israelwg nyi tulungv Debid hoqgv lengla yukul Bikrig ko tuup Sebanvn 
wmin gvnum. Hvbmabde Judag nyi tulungv lvpw atam anya jaqb Jordon hoqgv 
Jerusalem namgub wmin gvnum. 

3Hoo Debid Jerusalemho mwwg namho haanum. Hoo lvpw atv nammam kaal 
doog mvdwb apnum xwwbaq nywxw wyw ham naaknum hoo bulam rvkil daqg 
ko namho doomnum hoo bul gab dvs-twwsam jinum, hvbmabde bulug dookub 
wmanum. Ho bulug sinam aal xaqb bulam mutum tvl apnum, bulv xwwmy hvb 
swwl doonum. 

4Ho lvpw atv Amasanvn benum, “Aal loum uraho Juda nyi mwlwngam goqkum 
to, hoo no kam hoqho doola ka.” 

5Hoqgab Amasa wnv Juda nyi tulungam goqnum, hvbmabde mwam mood jinam 
ho mwv goqkum nyok maanum. 

6Hoo Debid Abisainvn benum, “Bikrig ko tuup Seba Absolomnvn kam alyamab 
ngulam nyipa ku. Noqg bir lvpw atwg nyera tulungam naalayil hoo mwam 
ruqmin gvta, hvbmab nyiloqkam mwv atv gurum nwqtumnam bopam urab 
haatayi hoo ngulug hoqgv keleq tai.” 

7Hoo bulug lvgab Joabg nyi tulu ngvla Keret nyi tulu ngvla Pelet nyi tulungv, hoo 
atorl haakam bo nyi mwlwngv wmin gvnum. Bulv Jerusalem hoqgv Bikrig ko 
tuup Sebanvn ruqmin gvtab wnum. 

8Hwdlo bulv wlw pwt dook Gibeon ho hvvc yin, Amasa bulam kvvrwqtab 
haanum. Hoq moodho Joab sipai vjam koonum, hoo mwwg hwwpo ho lyoqr 
orioqkam buqxa ho xwqlwq tvl soruq lvgab kartinum, hoo hwdlo mwv otuqb 
wikam hoqhv yoqlinum. 

9Hoo Joab Amasanvn benum, “Ngoqg vbw-bor no al sud yv?” Hoo Joab mwwg 
lvqbwq alaq lvgab Amasag coqyum mam gvbw tvl mwam moopupnum. 

10Hvbmabde Joabg alaqho lyoqr orioq bwwnam mam Amasa kaapa maanum. Ho 
Joab mwam hoq lvgab kepo ho nwqlwql mwwg vx-aiyeqkam kedho yaqs-yaqp 



630 

 

 
Nyishi 

© 2016 Bible society of India. 
 

 
 

 

dvb nwqnum, ho mwam lwnyi nwqtin kumab hoo mwv siknum. Ho Joab la 
mwwg vbw-bor Abisai Bikrig ko tuup Sebanvn ruqmin gvnum. 

11Hoo Joabg yaapa ak Amasag bviywrho daqtwl hoo benum, “Hiyv xeq Joabnvn 
mwwsw dvn, hoo hiyv xeq Debid gab doodwn, Joabnvn wmin gvto.” 

12Hoo Amasag svmangv ui rooxo tvl lamta paada ho doonum. Hoo hiyv hoqb 
wpeq bo nyi vxiv mwam kaapa yin, doqnunum. Hoo nyiilu mwlwngv doqnul 
kaanam mam nyi akv kaapanum, ho mwv Amasag svmangam lamta paada hoqgv 
nyorob baqpaqnum hoo mwam vj pomlupnum. 

13Hwdlo mwv ham lamta paada hoqgv naapaq yukun, nyiilu mwlwngv Joab 
kokwb Bikrig ko tuup Sebanvn ruqmin gvtab wnum. 

14Hoo Seba Israel nyob mwlwngam wpeq laikul Bet-maaka Abel ho haaknum, 
hoo Bikrig nyob mwlwngv hookum layil hoo mwam wmin gvnum. 

15Hoo Joab lvgab wmin gvnbo nyi mwlwngv bulam Bet-maakag Abel ho nyob 
pvlwql doqyum kunum. Bulv bopam mam ceekol nwqtumnum, hoo hoqg gurum 
nwqtumnam mam mvpia dvb mvnum, hoo bulv gurum tabto mvdwb kvnyi 
jwwnum. 

16Ho mwwlaqbo nyem dvn ak bopam hoqgv goqnum, “Tato! Tato! Joabnvn 
betam to, ‘Soqb mwam haam to, ho ngo mwam agam gootayin.’” 

17Hoo mwv mwnwg ogumb hvvnwqnum, hoo nyem dvn hv mwam benum, “No 
Joab yv?” Mwv birwqnum, “Ngo lak.” Ho mwn mwam benum, “Noqg paqnwg 
gomcwr sam tato.” Hoo mwv birwqnum, “Ngo tal doodu dvn.” 

18Ho mwn benum, “Otuq moodho bulv bekynum, ‘Hvbnyis jaqkam hvbmabde 
bulam Abel wgdvl tomswr-hony mvka to,’ hoo bulv pagoqkam pvvb mvknum. 

19Ngo Israel ho swrso bvla dengky bo akv. Israelwg bopam hoqg annam no 
mvcaq-mviyaq dvb meekar dvn. Hoggub no At Swg otungam dvmeq tadwn?” 

20Joab birwqnum, “Ngo dvmeq tanam mam la twrtanam mam, ngoqg hoqgv ham 
aado mvto, ham aado mvto! 

21Hoq hv jvqtw ma. Hvbmabde Iprayimg diisw gvda hoqgv Bikrig ko tuup Seba 
mwwg alaqkam Lvpw at Debidnvn irab paku. Mwam jilin twqto, hoo ngo bopam 
soqgv lengde kun.” Hoo nyem dvn ak hv Joabnvn benum, “Kaato, mwwg 
dumpongam nam gurum lvvgwb hurlin jitayin.” 

22Ho nyem dvn ak hoqg mwwlaq ko-gab nyiilu mwlwngv mwnwg dookub 
wnum. Hoo bulv Bikrig ko tuup Sebag dumpongam pvriqnum hoo ham Joabnvn 
gurum lvvgwb hurlin jinum. Ho mwv tuuly miqnum, hoo bulv bopam hoqgv 
mwwg at nammwb nyiicwr-cwrxiv wknum. Hoo Joab lvpw at dook Jerusalemb 
wkur kunum. 

23Joab Israelwg sipai mwlwngam saab nyiilo nyig bob nyinum; hoo Jehoiadag ko 
tuup Benaia Keret nyi tulungam la Pelet nyi tulungam saab nyiilo nyig bob 
nyinum; 

24hoo nyera-paqn tulug bon nyinam mam Adoramnvn kaaya mvdwb jinum; hoo 
Ahiludwg ko tuup Jehosapat hog mwlwngam xiqtu yaanbo gob nyinum; 

25hoo Seba svkretvri gob nyinum; hoo Jadok la Abiyatar nyub gob nyinum; 

26hoo Jairait hoqg Ira kam Debidg nyub ak gob nyinum. 

2 Samuyel 21 

Debidg Gibeon Nyi Tulungam Ree-daqnam 

1Debidg pvvb bwwl doog dvk moodho vnyw nyw-nyw kokwb nywum go dwr 
wnum. Hoo Debid At Swg nyuqm mam meegaqnum. Hoo At Sw benum, “Soul la 
mwwg nombungv ywlw twwpa, hoggab mwv Gibeon nyi tulungam mengnum.” 

2Hoqgab lvpw atv Gibeon nyi tulungam goqnum hoo bulam goonum. Gibeon nyi 
tuluhv Israelwg nyiilu ma hvbmabde Amor hoqg boumnamv. Israel nyiilungv 
bulam ceetorl hoocuml doog dvb dingrnum, hvbmabde Soul mwv Israel la Juda 
nyiilungam kaaneq ko-gab bulam mengpaqnum. 

3Hoo Debid Gibeon nyi tulungam benum, “Hoggv ngo nulgab nyitayin? Hoo 
hoggub ngo nyic pwram jitayin, ho nulv At Swg otungam lvqc citayin?” 

4Gibeon nyi tulungv mwam benum, “Ngul gvla Soul ho mwwg imiq dvparwg 
pengko so rupv la hunv hog hvvtw ma; ho hoq pagoq gab ngulv Israel nyi gotwq 
bol mengdwb nyima.” Hoo mwv benum, “Ngam nulgab hog ak nyim dvb, hoggv 
nulv bedwn?” 

5Bulv lvpw atam benum, “Hiyv ngulam dvmeqnum hoo ngulam mingtwr dvb 
mwwnum, hoqgab ngulv Israelwg dwrbu-dwrya mwlw ho nyook akkam dook 
maanum, 

6hoqgab mwwg ko tuup kvn gon ngulam jitbv, ho ngulv At Sw xuqlin kunam, 
Soulwg Gibea ho At Swg agaho bulam paqyin tayin.” Hoo lvpw atv benum, “Ngo 
bulam jitayin.” 

7Hvbmabde lvpw atv Soulwg ko tuup Jonatanwg ko tuup Mepibosetnvn 
jimanum, hoggab At Swg eminho Debid la Soulwg ko tuup Jonatan bunyi 
dingrnum. 

8Lvpw atv Aiaywg nyem ko Rijpag ko tuup vnyi gon naanum, mwn Soulnvn 
Armoninvn la Mepibosetnvn dwrbuqjnum; hoo Soulwg nyem ko Merabg ko tuup 
ang gon naanum, Mehola hoqg Barjillaiywg ko tuup Adrielnvn mwn 
dwrbuqjnum; 

9hoo bulam mwv Gibeon nyi tulug alaqho jilwqnum, hoo bulam bulv At Swg 
agaho puutu aoho paqyin kunum, hoo bul kvnv lvkin gob siknum. Bulam vly 
naarab dvk otuq aalho mengnum, hoqhv tanyeq vly naarab dvk moodwb 
nyinum. 

10Ho Aiaywg nyem ko Rijpa tuila vjam naanum hoo hoqham mwn atv wlw aoho 
puutwl, vly naarab yuk hoqgv doorab layil bulam nyodo poolwg nyodo hoiyaq 
namgub doonum. Hoo bulug svmangam doa pvtangam aalam dvm mvmab ho 
dwr-pee-ngam aiyam dvm mvmab mwn rvkil doognum. 

11Hwdlo Debidnvn Aiaywg nyem ko Rijpa, Soulwg xwwbaq nywxw hv hoggv 
nyiknum ham betam yin, 

12Debid wnum hoo Soul la mwwg ko tuup Jonatanwg alo tulungam Jabes-gilead 
nyi tulu hoqgv naanum, hogloq ho Palistan nyi tulungv, Soulnvn Gilboa ho 
mengtwl hoq aalho bulam paqyin ko hoqgv, alo tulungam bulv Bet-san nyi tulug 
deela hoqgv dvconum. 

13Hoo Soul la mwwg ko tuup Jonatanwg alo tulungam mwv hoq hoqgv baqanum; 
hoo hiyam paqyinum hoq alo tulungam bulv doorkum kunum. 

14Hoo bulv Soul la mwwg ko tuup Jonatanwg alo tulungam Benjaminwg gvda Jila 
ho mwwg ab Kisig nyubu bviywrho liiknum. Hoo lvpw atwg gaml jinam 
mwlwngam bulv nyiknum. Hoo hoq kokwb Pwnbov gvda gab xumnam mam 
birwq xiqnum. 

Palistan Nyi Tulungam Nyob Panam 

15Hoqho lokta Palistan nyi tulu ngvla Israel nyi tulungv nyob panum, hoo Debid 
la mwwg nyera tulungv lvkin gob wnum, hoo bulv Palistan nyi tulungam nyob 
panum. Hoo Debid vigo nyelinum. 

16Hoo nyiiram tamo hotam hoqgv lengn bo Isbi-benob eminam nyi ak doonum, 
hiyvg nwwxo vgwngv tama lwum sikil gob nyinum hoo hiyv nitbo lyoqr 
orioqkam poobw tvl Debidnvn mengdwb mwwnum. 

17Hvbmabde Jeruiyag ko tuup Abisai mwam svka taab haanum hoo Palistan nyi 
tulungam nyob pvlwqnum hoo mwam mengnum. Ho Debidg nyi tulungv mwam 
dingrnum, “Soolo galoqkv no ngulug lvgab nyob patab wmin gvk yo, hvbnyima 
baloqkam Israelwg lempam mwmiq tado.” 

18Soq kokw so lokta Gob ho Palistan nyi tulungam nyob panum. Ho Husa hoqg 
Sibbekai nyiiram tamo bo hotam hoqg Sapnvn mengnum. 

19Hoo Gob ho lokta Palistan nyi tulungam nyob panum, hoo Betleham hoqg 
Jaare-oregim gv ko tuup Elhanan Gittwg Goliatnvn mengnum, mwwg nwwxo 
nwwliv vj cumn bog tvvp hvb nyinum. 

20Hoo Gat ho lokta nyob panum, hoqho nyi nyiiram tamo bo ak doonum, hiyvg 
lwcw-lvqcwngv taqcgon cwx hoo taqcgon cwx kalam doonum, hoo ham odum-
suikam camnyi leq cipy go doonum, hoo mwv kam nyiiram tamo bo hotam 
hoqgv dwrbuqlinum. 

21Hoo mwv Israelam benyi-beyanum, Debidg bor Simeig ko tuup Jonatan mwam 
patabnum. 

22Soq nyi vpy si Gat hoqg nyiiram tamo bo hotam hoqgv lengnum, hoo bulv 
Debid gvla mwwg nyera tulug alaqho haaknum. 

2 Samuyel 22 

Ywwlin ko-gab Debid Bemin Benam 

1Hoo hwdlo At Sw Debidnvn mwwg ceebio tulug alaq hoqgv la Soulwg alaq 
hoqgv ywwlin yukho, mwv At Swnvn soq bemin lvgab gomcwr goonum. 

2Mwv benum, “At Sw ngoqg lwwnv hoo ngoqg cwwgw gurumv hoo ngam 
ywwlin bov, 

3ngoqg Pwnbov, ngoqg lwwnv, hiyam ngo cwwgw dvn, ngoqg svtamv, hoo ngam 
ywwlin bo tuuliv, ngoqg mwwgwl cwwgw kov hoo ngoqg cwwgwngv, ngam 
ywwlin bov; no ngam vs-axaq hoqgv ywwlin do. 

4Ngo At Swn goqdwn, hiyv paqdwb nyidwn, hoo ngoqg ceebio tulu hoqgv ngam 
ywwlinum. 

5“Hoggab sigwg issiv ngam toyumnum, diidwr issiv ngam tolupnum; 

6Sux-ywlwg osongv ngam hoqtunum; sigwg pwd-potongv ngam wrwqnum. 

7“Ngoqg vs-axaqho ngo At Swn goqnum; ngoqg Pwnboam ngo goqnum. Mwwg 
dvrwq namlo hoqgv mwv ngoqg yalam tapanum, hoo ngoqg xabnam yalv mwwg 
nyuru ho haanum. 

8“Ho swcwngv tvmdwrl hoo hwqdinum; doa nvg gwwlv tvmdwrnum hoo 
hwqdinum, hoggab mwv hang lengnum. 

9Mwwg nyupum hoqgv mwkv juulinl juucanum, mwwg agam hoqgv lyomeq bo 
wmv; hwrn bo mopiongv mwwg hoqgv lengnum. 

10Mwv doangam mvko layil hoo ipoqnum; kan twdwq bov mwwg lvpia niikum 
ho doonum. 

11Mwv cerub aoho dootwl xarl hoo jarnum; mwam alap gvtwl dooiho jardwb 
kaapanum. 

12Mwwg taqg-loosaqkam mwv kan twdwqkam xwryum mvl mwwg pulup nan 
gob mvnum, kan twdwq bo doomwqkv issam boqkum doognum. 

13Mwwg aga hoqgv kwlwq-kvlaqbo hutongv lengnum hwrl moily bioqlin bov 
lengnum. 

14At Sw doa ao hoqgv doogum gumdwn, hoo Pwnbov mwwg yalam dulinum. 

15Hoo mwv uppuqkam ablinum hoo hoq tulu ham cwrsaq-bvraq mvdwn; taiyam 
mam bioqlin mvl hoo ham bioqkeq-bioqyeq mvdwn. 

16Ho At Swg yolu ruqyikam, mwwg nyupum hoqgv saqlin yin; sa-svlog silam 
mam kaapanum; gvda gvtwg gwwlam asar dvb kaapanum. 

17“Mwv aoho hoqgv haanv hoo mwv ngam naanum; mwv ngam iss ura hoqgv 
seelinum. 

18Ngoqg ator bo ceebio hoqgv, ho hiyv ngam oyum bo hoqgv mwv ngam 
pvlywnum, hoggab bulv ngoqgab vc loodab atorbo gob nyinum. 

19Ngoq vs-axaq moodam bulv ngam nyob panum, hvbmabde At Sw ngam 
tornum. 

20Mwv ngam rooto ko nyook ho boolin pakun; mwv ngam pvlywnum, hoggab 
mwv ngoqg aoso hemp mwwpa dvn. 

21Ngoqg nyedar lootwb nyigam gab At Sw ngam anya jaqb nyinum; ngoqg alaqkv 
dvrwq ko-gab mwv ngam lvqcnum. 

22Hoggab ngo At Swg lamtangam pvvnum hoo nyic-nyia nyil ngoqg Pwnbo 
hoqgv ngo wleq maanum. 

23Hoggab mwwg pvvb mwlwngv ngoqg agaho doonum, hoo mwwg pvvb hoqgv 
ngo wi maanum. 

24Mwwg agaho ngo timb dvb nyimanum, hoo nyimur hoqgv ngo atv atam aado 
sunum. 

25Hoo ngoqg nyedar lootw ko-gab, mwwg kaagaho ngoqg dvrwq ko-gab At Sw 
ngam lvqcnum. 

26“Aya mwwpa boam no atv aya mwwpanam mam kaakin dvn; timb dvb nyima 
bo nyiam no atv timb dvb nyimanam mam kaakin dvn; 

27dvrwq boam no dvrwqkam nyil wdwn, hoo nyic-nyia boam no atv kwr-kor gob 
kaakin dvn. 

28No yanbo nyiilungam ywwlin dvn, hvbmabde noqg vnyiqkv larn boam akob 
mvgeq dvb tuugab dvn. 

29Hoggab At Swa, no ngoqg lempv, hoo ngoqg Pwnbov ngoqg kanam huto huuj 
dvn. 

30Hoggab noqg ator hoqgv ngo sipai acam mam ceeko nyodwn, hoo ngoqg 
Pwnbo ho ngo dvgw layil gurum mam juqbo nyodwn. 

31Soq Pwnbo si lak—mwwg lamtangv kvtaq-mvlaq dvn; At Swg gomcwr 
jvqtwngam kaakin dvn; mwam hiyv cwwgw dvn mwv hoq mwlw gab svtamv. 

32“Hoggab Pwnbov hiyv, hvbmabde At Sw? Hoo ngulug Pwnboam apaq tvl, hiyv 
lwwn pw si? 

33Soq Pwnbo si ngoqg atorb cwwgwngv hoo timb dvb nyima dvb ngoqg 
lamtangam mwj pakun. 

34Mwv ngoqg lvpiangam sudum lvpia hvb mvnum hoo ngam ao ko cumciq 
gvdaho pvvl ap pakun. 

35Mwv ngoqg alaqkam nyob pvswrnum, ho ngoqg laqpongv tama illiam seea 
latayin. 

36Noqg ywwlinam svtam mam no ngam jipa kun, hoo noqg nyum-nyumnamv 
ngam koi dvb mvnum. 

37Ngoqg lvpia dwql wkwb no ngam rooto bo nyookam jinum, hoo ngoqg 
lvpiangv duleq maanum; 

38ngoqg ceebio tulungam ngo ruqmin gvnum hoo bulam twryumnum, hoo 
bulam mingtwr maady deedib wkur maanum. 

39Ngo bulam dvmeqnum; ngo bulam nwqlwqnum, ho bulv gorab kumanum; 
bulv ngoqg lvpia niikum ho geqp kunum. 

40Hoggab nyob panan atoram no ngam tomswr-honynum; ho hiyv ngam ceekol 
daqrab boam no ngoqg urab yoqlwq mvnum. 

41Ngoqg hoqgv xaal kem dvb no ngoqg ceebio tulungam mvnum, ho hiyv ngam 
oyumnum, hoo ngo bulam twryumnum. 

42Bulv kaanum, hvbmabde ywwlin bo akkam doomanum; bulv At Swn xabnum, 
hvbmabde mwv bulam birwq maanum. 

43Ngo bulam ked diimwr hvb jwwmwqnum; ngo bulam kiimwql mvnum hoo 
lamtag suiyu hvb caajab-caaiyabnum. 

44“Ngoqg taleqbo nyiilu hoqgv no ngam naalinum; nyob tulungam pvvb bwwl 
doog mvdwb no ngam nyiilo gob mvnum; ngoqg cengka maanam nyiilungv 
ngam bon nyijnum. 

45Nyoodo nyi tulungv dumpo pvxwl ngoqg agaho haanum; hwdlo bulv ngam 
tapa kalam, bulv ngam tvjwnum. 

46Nyoodo nyi tulungv hang honum hoo bulug gurum ura hoqgv tvmdwrl 
haanum. 

47“At Sw swwl doody deedib, hoo ngoqg lwwnv xinam jaqkv, hoo ngoqg 
Pwnboam koiyib yuumto, ngam ywwlin bo lwwnv, 

48Pwnbov hiyv ngam ree daqm dvb jinum hoo nyiilungam ngoqg ura lo doom 
dvb mvnum, 

49ngoqg ceebio tulu hoqgv hiyv ngam boolinum; ngam ceekol daqrab boam no 
ngam mviya mvdwb ator jinum; kwr-korbo nyi hoqgv no ngam naalinum. 

50“Hoggab soq sib nyigam gab, nyob tulug pengko ho, At Swa, nam ngo paqtayin, 
hoo noqg eminam bemin bel paqtayin. 

51Mwwg lvpw atam mwv koiyib ywwlinam mam baqa jidwn, hoo Debid nvla 
mwwg hosiqkam nwrba xaqb mwwg xuqlinam mam, tumanam abiam kaakin 
tayin.” 

2 Samuyel 23 

Debidg Svxin Benam 

1Soq tulu si Debidg svxin benam gomcwrv: Jesse ko tuup Debidg gamt tonamv, 
nyi akwg gamt tonamv hiyam koi dvb mvcanum, Jakubg Pwnbog xuqlinam akv, 
Israelwg tiiswr dvb mwmin nwswr swrnamv: 

2At Swg Yalv ngam agam goog dvn; mwwg gomcwram ngoqg lyol lo jilwqnum. 

3Israelwg Pwnbov goonum; Israelwg lwwnv ngam benum: Hwdlo nyiingv jvqtw 
pvvbam bwwl doog yin, hv Pwnboam bosil pvvb bwwl doogdvn, 

4bulug aoho mwv ar huto hvb huua jidwn, aram doomwq putum yin doonyi 
huulinam hvb nyidwn, kedho nyodo hoiyaq tvl nwmw jurab mvnam hvb 
nyidwn. 

5Hoggab ngoqg nombungv Pwnbo lvgab daqma dvn yv? Hoggab ngoqg lvgab 
mwv kuiyum xaqb pvvb birnam mam pvvb mvpa kun, hog mwlw pagoqkv swrso 
dukun. Hoggab mwv swwm-geem dvb mvdwn ho ngoqg mwwbynam hog mwlw 
pagoqho ngam svka maad nvi yv? 

6Hvbmabde dooxa bo nyi tulungv hurpaq kunam taa tulu hvb nyidwn, hoggab 
hoq tulu ham alaq lvgab nvvjiq maadkun; 

7hvbmabde hiyv ham ika bo nyiv mwv atwg alaqkam lyoqdwr la nwwxo nwwliv 
nwqlwq dvn, hoo hoq tulu ham wm lvgab guiyum dukun.” 

Debidg Atorbo Nyi Tulu 

8Soq nyi emin tulu si Debidg doognam atorbo nyiv: Takemon hoqgv Joseb-
bassebet; mwv dvpar oumg saab gob nyinum. Nyob lok nyob paiyikho, mwwg 
nwwxo hoqgv mwv lvkin ciqnyi ho nyi lwwg piin go mengnum. 

9Atorbo oumg pengko hoqgv mwwg dvqsinv Ahohig ko tuupwg Dodog ko tuup 
Eleajar. Mwv Debid lvgab doonum hwdlo bulv nyob pakho Palistan nyi tulungam 
benyi-beyanum, hoo Israel nyi tulungv tobkurl wnum. 

10Mwv gorab layil Palistan nyi tulungam mwwg alaqkv loqsum-loqyum daqdwb 
mengnum, hoo mwwg alaqkv lyoqr orioqho geetaqnum. Hoo At Sw hoq aalho 
koi jaqb mviya mvdwb jinum, hoo mwwg kokwb haanbo nyi tuluhv mengnam 
nyi tulug dumpum-dvrab pam nvvtwqnum. 

11Mwwg dvqsinv Harar hoqgv Ageeg ko tuup Samma. Lehi ho Palistan nyi 
tulungv lvkin gob hookumnum, hoqho peerin rongo rwqg doonum, hoo nyi 
tulungv Palistan nyi tulu hoqgv kenum. 

12Hvbmabde mwwg daqkho mwv daqtwl hoo ham ceetornum hoo Palistan nyi 
tulungam mengnum, hoo At Sw koi jaqb bonam nyinv mviya mvnum. 

13Hoo hwdlo Palistan nyi tulungv Repaim Lywpa ho svmcw mvl dooyikho, 
cammum peelo bo ura hoqgv oum gon vly nvvd moodho Debidg Adullam 
lwwpwq dookub innum. 

14Hoq moodho Debid cwwgw ko ho doonum, hoo Palistanwg sipai tulungv 
Betleham ho doonum. 

15Hoo Debid nammam mwungul benum, “Oa, ngam Betlehamg toggoq sookam 
iss hoqgv twwdwb jinbo nyi loq ak doonyi loqkam alpa!” 

16Ho atorbo nyi oum hv Palistan nyi tulug svmcwngam damko layil hoo 
Betlehamg toggoqg sookam issam suqnum hoo ham baqlayil hoo Debidnvn 
bvqlwq jinum. Hvbmabde mwv ham twwmanum. Mwv ham At Swn toojnum 

17hoo benum, ngoqg hoqgv ham aado mvto, At Swa, ho ngo sam nyiram. Hiyv 
bulug swwgam ludum peel iss bwanam mam ngo twbnyiloqkam bulug hijum 
mam twwnam hvb nyima yv?” Hoqgab mwv hoq ham twwmanum. Soq tulu sam 
atorbo sipai saab oumv nyinum. 

18Jeruiyag ko tuup Abisai, Joabg borv, cammum hoqg peelo bob nyinum. Hoo 
mwwg nwwxo lvgab mwv nyi lwum mam nwqtabl hoo bulam mengnum hoo soq 
oum lvvgho mwam kam emin tapanum. 

19Cammum ura hoqgv mwam yuubin yaanum hoo bulug saab gob nyinum, 
hvbmabde mwv oum mam juqc kumanum. 

20Hoo Kabjeel hoqg haakam bo nyi ak Jehoiadag ko tuup Benaia, koibo bonam 
naleqgo nyinum. Mwv Moabg yuunam koibo nyi vnyiam mengnum. Hwdlo 
tapamv yoqdu yukho mwv ungngwb haanv sony nyot dorg patabl mengnum. 

21Hoo mwv kangam bo Ijipt nyi ak mengnum. Ijipt nyi ak hv mwwg alaqho 
nwwxongv doosnum, hvbmabde Benaia mwwg dookub wnv beqnyia lvgab Ijipt 

nyi alaq hoqg nwwxongam naareqnum hoo mwwg atwg nwwxo hoqgv mwam 
mengnum. 

22Jehoiadag ko tuup Benaia soq tulu sam nyinum hoo soq nyi oum lvvgho mwam 
kam emin yuumnum. 

23Mwv cammumwg pengko ho yuunum, hvbmabde sipai saab oum mam mwv 
juqc kumanum. Hoo mwam Debid mwwg rvky bob mvknum. 

24Joabg bor Asael cammum pengko hoqg akwn; Betleham hoqgv Dodog ko tuup 
Elhanan, 

25Harod hoqgv Samma, Harod hoqgv Elika, 

26Paltite hoqgv Helej, Tekoa hoqgv Ikkeswg ko tuup Ira, 

27Anatot hoqgv Abiejer, Husa hoqgv Mebunnai, 

28Ahohi hoqgv Jalmon, Netopa hoqgv Maharai, 

29Netopa hoqgv Baanag ko tuup Heleb, Benjaminwg nyiilug Gibea hoqgv Ribai 
gv ko tuup Ittai, 

30Piraton hoqgv Benaiai, Gaas kucw hoqgv Hiddai, 

31Arbat hoqgv Abi-albon, Bahurim hoqgv Ajmabet, 

32Saalbon hoqgv Jonatanwg hosiq Jasen gv ko tuup Eliyaba, 

33Harar hoqgv Samma, Harar hoqgv Sararag ko tuup Ahiyam, 

34Maaka hoqgv Ahasaiywg ko tuup Elipelet, Gilo hoqgv Ahitopel ko tuup Eliyam, 

35Karmel hoqgv Hejro, Arbit hoqgv Paarai, 

36Joba hoqgv Natanwg ko tuup Igal, Gad hoqgv Bani, 

37Ammon hoqgv Jelek, Beerot hoqgv Naharai, Jeruiyag ko tuup Joabg nwwxo-
svtam mam baqya boogub nyinum, 

38Itrait hoqgv Ira, Itrait hoqgv Gareb, 

39Hittait Uriya hoqgv: mwlwngam okum yin cammum leq kvn go nyinum. 

2 Samuyel 24 

Debidg Hwlw Xikanam 

1Lokta At Sw Israelam hang lengnum, hoo bulam ceeko mvdwb mwv Debidnvn 
bilwq begamv, “Wn, Israel la Juda nyi hwlwngam xika ta.” 

2Hoqgab lvpw atv mwwg lvgab doonbo Joab, sipai saab ham benum, “Israelwg 
nyob mwlwg pengko ho wn, Dan hoqgv Beerseba namgub nyiilungam xika ta, ho 
ngo nyiilug hwlwngam cengnw do.” 

3Hvbmabde Joab lvpw atam benum, “Noqg Pwnbo At Sw nyiilungam lwwg aoho 
lwwg ya naleqgo bulam vbw jipan, ham ngoqg bir lvpw atwg vnyiqkv kaal doos 
do, hvbmabde hoggub yu ngoqg bir lvpw at soq pagoq sam nyidwb hemp dvn?” 

4Hvbmabde lvpw atwg gomcwram Joab la sipai saab tuluhv tatwl nyidwb 
nyitwqnum. Ho Joab la sipai saab tuluhv lvpw atwg kaaga hoqgv Israel 
nyiilungam xika taab lengl wknum. 

5Bulv Jordonam rabknum hoo Aroyer hoqgv xirabnum, hoo bopam hoqgv 
lywpag ra lvpa namgub, ho Gad daiya hoqgv Jajer namgub xiknum. 

6Ho bulv Gilead ho haaknum, hoo Hittait nyi tulug gvda Kades namgub; hoo bulv 
Dan ho haanum, hoo Dan hoqgv bulv Sidon gvdangam wiyiqnum, 

7hoo Taiyarg gurum namgub haanum, hoo Hibait nyi tulu gvla Kanaan nyi tulug 
bopam tulu ho haanum; hoo bulv Judag Negeb hoqgv wknv Beerseba ho 
haanum. 

8Hoqgab bulv gvda mwlwngam wiyiq kunum, bulv Jerusalemho pool kiya golo 
aal camnyi deen vtwrho haaknum. 

9Hoo Joab nyiilu hwlwngam xikanam mam lvpw atam jinum: Israel ho lyoqr 
orioq bwwtwl nyob palaq deen bo nyiingv 800,000 go doonum hoo Judaho 
500,000 go doonum. 

Debidg Nyicam At Sw Pw-hwwnam 

10Hvbmabde nyiilu hwlwngam xika kokw so Debidg hangv al mwwpa maanum. 
Hoo Debid At Swn benum, “Hoggv ngo nyiknum hoqho ngo koi jaqb nyic nyipa 
ku. Hvbmabde sija, At Swa, anya mwwpa gvdwl noqg nyera nyixiaqkam naapaq 
tvbka, hoggab ngo paca loodab nyit kuba.” 

11Hoo hwdlo arkomc Debid gorab yin, At Swg gomcwrv nyiqry betam bo Gadnvn 
benum, Debidg nyiqry betam bov begamv, 

12“Wgdvl Debidnvn beta, ‘Soq sib At Sw bedo, Pagoq goqoum go ngo nam jitayin. 
Oum hoqgv akwn xuqto, ho noqgab ngo ham nyitayin.’” 

13Hoqgab Gad Debid dookub haanum hoo mwam betamnum hoo mwam benum, 
“Noqg gvdaho vnyw nywum go dwr-kanongam no haam tan yv? Ma, hvbmab 
noqg ceebio tulug aga hoqgv no pool borum go keleq bvi yv? Ma, hvbmab noqg 
gvdaho aal loum gob iicw-tobum dooiyam haam bvi yv? Sija mwwka to, hoo 
birwq deenam mam hwwbwqto ho ngam kanam boam ngo wkur gvdkul betam 
taden.” 

14Ho Debid Gadnvn benum, “Ngo vcjaqb mwwdwq duku. Kuj ngulv At Swg alaq 
uraho haanuj; hvbmabde nyia koog alaq urab ngo hvvnw ma.” 

15Hoqgab At Sw iicw-tobum dooiyam Israel aoho ar hoqgv sooyiq yiqpnam 
mood namgub kanamnum. Hoo Dan hoqgv Beerseba namgub nyiilu sin bov 
70,000 go siknum. 

16Hoo hwdlo gumtwngv mwwg alaqkam Jerusalem daiyab laqlin twrm dvb nyita 
taikam, hvbmabde At Sw hoqg hentwr hemnam hoqgv mwwkurnum hoo nyiilu 
pengko ho twrm dvb bonam nyidul doonbo gumtwngam benum, “Hootwq ku; 
sija noqg alaqkam loqtum tuku.” Hoo At Swg gumtwngv Jebus nyi akwg Arauna 
jurpiq deela ho doonum. 

17Ho hwdlo Debid gumtwngv nyiilungam mingdunam mam kaapa yin mwv At 
Swn agam gool hoo benum, “Kaato, ngo nyic nyipa ku, hoo ngo nyic-nyia loodab 
nyipa ku. Hvbmabde soq sviya tulu si bulv hoggv nyijnum? Anya mwwpa gvdwl 
noqg alaqkam ngam la ngoqg abwg imiq dvparam laqm-baqmto.” 

Debid Yugw Ak Mvnam 

18Hoo Gad hoq aalho Debid dookub haanum hoo mwam benum, “Caagdvl, Jebus 
nyi akwg Arauna jurpy deela ho At Sw gab yugw lo ak mvta.” 

19Hoqgab At Sw gaml jitwl Gadwg agam googam gab Debid caanum. 

20Hoo hwdlo Arauna kaabab yukho, mwv lvpw atam la mwwg nyera tulungam 
mwwg daiyab hoodu dvb kaanum. Hoo Arauna lvvgwb lengnv hoo mwwg 
nyuqm mam kedho pvxw tvl lvpw atam xumnum. 

21Hoo Arauna benum, “Hoggub yu ngoqg bir lvpw atv mwwg nyera dookub 
haadwn?” Debid benum, “Soq iicw-tobum dooi sam nyiilu galoqkv wpaq mvdwb, 
At Sw gab yugw loq ak mvdwb noqg jurpy deelangam rvtab caadwn.” 

22Ho Arauna Debidnvn benum, “Ngoqg bir lvpw at naato hoo hoggv mwwg gab 
aldvn ham aky jito. Soq si boyuq dvb aky jidy sanam hvvbv hoo jurpy riinnan 
pvtaqkv hoo hvvb hal tuqn nan svvda tulu sam wsw gab naato. 

23Soq mwlw sam, lvpw atam Arauna jinum.” Hoo Arauna lvpw atam benum, 
“Noqg Pwnbo At Sw, nam loorwq gvnka.” 

24Hvbmabde lvpw atv Araunanvn benum, “Ma, ngo danyib naaram, hvbmabde 
ngo ham noqg hoqgv kor rvtayin. Ngo hog bwqma-yaqmab ngoqg Pwnbo At Swn 
ngo boyuqnam akiam jila ram.” Hoqgab Debid jurpy deelangam la hvvbam rup 
sikil camng go rvnum. 

25Hoo Debid hoqho At Sw gab yugw ak mvnum hoo boyuqnam akiam la swrso 
akiam jinum. Hoqgab At Sw gvda gab mvnyi-moiyunam mam birwqnum, hoo 
iicw-tobum dooiyam Israel hoqgv mvpaq kunum. 

1 Lvpw Atwg 

1 Lvpw Atwg 1 

Debid Nyekam Konguq Kunam 

1Lvpw at Debid nyekam kunum hoo vnywngv wlar kunum. Hoo bulv mwam vjv 
pvmj sunum, hvbmabde mwv og hempa maanum. 

2Hoqgab mwwg nyera tulungv mwam benum, “Ngoqg bir lvpw atgab nyem 
nyijwr lo meegaq to, hoo mwnwn lvpw atam kaal doog mvto hoo mwwg bonam 
nyimto. Noqg laqpo ho mwnwn karm to, ho ngoqg bir lvpw at og tayin.” 

3Hoqgab bulv Israel dwrbu-dwrya mwlw ho nyem nyijwr anya ak meegaqnum, 
hoo Sunam hoqgv Abisagnvn meepanum, hoo mwnwn lvpw at dookub boanum. 

4Nyem nyijwr ak hv anya jaqnum, hoo mwn lvpw atam kvvi-kaacal hoo bon 
nyijnum, hvbmabde lvpw atv mwnwn hog cengmanum. 

Adonija Mwv Atv Lvpw At gob Mvsnam 

5Haggitwg ko tuup Adonija atv-atam jooiyin-joorab sul begamv, “Ngo lvpw atwb 
swwtayin.” Hoo mwv atv ceriot tulungam la svpur xarl wgbo tulungam mwv 
mwx-mvaqnum, hoo mwwg otuqb nyi camng go xarco mvdwb mvnum. 

6Mwwg abv nywywngam mwam hemp maab nyimanum hoo hvl tox kvka 
maanum, “Hoggub no soq sib nyipa kun?” Mwv kam kaapbo nyega ak gob 
nyinum, hoo Absolom kokwb mwam dwrbuqnum. 

7Jeruiyag ko tuup Joab la nyub Abiyatar lvgab goobwq kunum. Hoo bulv 
Adonijanvn nyimin gvnum hoo mwam svkanum. 

8Hvbmabde nyub Jadok la Jehoiadag ko tuup Benaia hoo nyiqry benbo Natan 
hoo Debidg atorbo nyi Simei la Rei Adonija lvgab doomanum. 

9Adonija sviyangam hvvbam, hoo jwwtw bo svv-ngam Wlw Hvreqbo lvgab En-
rogel bviywrho pwr jinum, hoo lvpw atwg ko tuup tulu mwwg vbw-bor 
mwlwngam hoo Judag xinam saab mwlwngam mwv goqnum, 

10hvbmabde mwv nyiqry benbo Natan ho Benaia ho atorbo nyi tulungam ho 
mwwg bor Solomonnvn goqmanum. 

Natan la Betseba Debidg Agaho Haanum 

11Ho Natan Solomonwg ann Betsebanvn benum, “Haggitwg ko tuup Adonija 
lvpw at gob nyipa ku, no ham tapa dvi yv hoo ngulug bir at Debid ham hoqg 
cengma ta? 

12Hoqgab sija soqb haato, ngo nam tomswr tayin ho no atv noqg swwgam hoo 
noqg ko tuup Solomonwg swwgam ywwlin tayin. 

13Sija da lvpw at Debid dookub wn hoo mwam beta, ‘Ngoqg bir lvpw ata, noqg 
paqnam no hvl bel dingr maan mvi yv, “Noqg ko tuup Solomon ngoqg kokwb 
pvvb bwwl doog tayin, hoo mwv ngoqg pwqlw so dootayin”? Hoggub sija 
Adonija lvpw atwb nyipa kun?’ 

14Ho hwdlo no hoqhvb lvpw atwg lvgab goodul dooikam, ngo kam noqg kokwb 
haatayin hoo noqg gomcwr benam tulu ham twwswl betayin.” 

15Hoqgab Betseba lvpw atwg mwwg pwqlwb haanum (hoq moodho lvpw atv 
nyekam konguq kunum, hoo Sunam hoqgv nyem nyijwr Abisa lvpw atam kvvi-
kaacal doonum). 

16Betseba lvpw atam dumpo pvxwl xumnum, hoo lvpw atv benum, “Hoggv noqg 
mwwbynamv?” 

17Mwn mwam benum, “Ngoqg bir at, noqg Pwnbo At Swg eminho noqg paqnam 
no dingrwl begamv, ‘Noqg ko tuup Solomon ngoqg kokwb pvvb bwwl doog 
tayin, hoo mwv ngoqg pwqlw ho dootayin. 

18Hoo sija kaato, Adonija lvpw at gob nyipa ku, ngoqg bir lvpw at no hoqham hog 
cengma yv. 

19Mwv hvvbam, jwwtw bo svv-ngam, hoo sviyangam naleqgo pwr jinum, hoo 
lvpw atwg ko tuup mwlwngam, nyub Abiyatarnvn, hoo sipai saab Joabnvn 
goqnum, hvbmabde noqg nyera Solomonnvn mwv goqmanum. 

20Hoo sija ngoqg bir lvpw at, Israel mwlwg vnyiqkv nam tuugab do, ngoqg bir 
lvpw atv bulam betam jito noqg kokwb hiyv pwqlw ho dootayin. 

21Hvbmab hoqhv wleq kubnyiloqkam, hwdlo ngoqg bir lvpw at mwwg ab tulug 
lvgab yubyi kun, ho ngo la ngoqg ko tuup Solomonnvn alman gob xita yuku.” 

22Hwdlo mwn lvpw at lvgab agam goodu yukho, nyiqry benbo Natan urab 
haanum. 

23Hoo lvpw atam bulv betamnum, “Soq si nyiqry benbo Natan.” Hoo hwdlo mwv 
lvpw atwg agaho haanum, ho mwwg nyuqm mam kedwb nywbabl pvxwl 
xumnum. 

24Hoo Natan benum, “Ngoqg bir lvpw at, no ben mvi yv, ‘Noqg kokwb Adonijanvn 
pvvb bwwl doog mvdwb, hoo noqg pwqlw ho mwam doom dvb’? 

25Hoggab mwv soq aal so ilayil hvvbam, jwwtw bo svv-ngam, hoo sviyangam 
naleqgo pwr jipa kun, hoo lvpw atwg ko tuup mwlwngam, sipai saab tulungam, 
hoo nyub Abiyatarnvn goqnum. Hoo kaato, bulv dvl-twwl mwwg agaho begamv, 
‘Lvpw at Adonija swwiyu nvka!’ 

26Hvbmabde ngam, noqg nyera nyub Jadok, hoo Jehoiadag ko tuup Benaia, hoo 
noqg nyera Solomonnvn mwv goqmanum. 

27Soq pagoq sam ngoqg bir lvpw atam cengm nvm yv hoo hiyv ngoqg bir lvpw 
atwg kokwb mwwg pwqlw ho dootayin noqg nyera tulungam no betam maan 
mvi yv?” 

Solomonnvn Lvpw At gob Xuqknam 

28Ho Lvpw at Debid birwqnum, “Betsebanvn ngoqg dookub goqa tvb.” Ho lvpw 
atwg agaho mwn haanum hoo lvpw atwg otuqho daqnum. 

29Hoo lvpw atv dingnv begamv, “At Sw swwl doody deedib, hiyv ngoqg yvjam 
vs-axaq hoqgv pvlyw naalin bov, 

30Israelwg Pwnbo At Swg eminho nam ngo dingl begyin, ‘Noqg ko tuup Solomon 
ngoqg kokwb pvvb bwwl doog tayin, hoo ngoqg pwqlw ho ngoqg kwlib mwv 
dootayin,’ soq sam ngo soq aal so kam nyim tayin.” 

31Ho Betseba mwnwg nyuqm mam deela ho pvxwl hoo lvpw atam xuml benum, 
“Ngoqg bir lvpw at Debid nwrba gob dooky nvka!” 

32Lvpw at Debid benum, “Nyub Jadok nvla nyiqry benbo Natannvn, hoo 
Jehoiadag ko tuup Benaianvn goqto.” Ho bulv lvpw atwg agaho haanum. 

33Hoo lvpw atv bulam benum, “Noqg bir atwg nyera tulungam noqg lvgab boola 
yi hoo ngoqg ko tuup Solomonnvn ngoqg atwg svdam aoho caol wwm to, hoo 
mwam Gihon ho boal igto. 

34Hoo nyub Jadok nvla nyiqry benbo Natannvn hoqho mwam Israelwg aoho 
lvpw at gob xuqlin mvto. Ho tuuly miql dvl hoo beto, ‘Lvpw at Solomon swwiyu 
nvka!’ 

35Mwwg kokwb nulv ho caamin gvta, hoo ngoqg pwqlw ho mwv dootayin, 
hoggab ngoqg kwlib mwv lvpw at gob nyitayin. Hoo mwam ngo Israel la Judag 
aoho pvvb bwwl doog mvdwb xuqlin pakun.” 

36Hoo Jehoiadag ko tuup Benaia lvpw atam birwqnum, “Hvbjaq nyimto! Ngoqg 
bir lvpw atwg Pwnbo At Swa, soq sib nyimto. 

37Ngoqg bir lvpw atwg lvgab At Sw doonum, hoq hvbkalam mwv Solomonwg 
lvgab doon ka, hoo ngoqg bir Lvpw Debidg pwqlwngam mwwg pwqlwngv koi 
yaan ka.” 

38Hoqgab nyub Jadok, nyiqry benbo Natan, hoo Jehoiadag ko tuup Benaia hoo 
Keret nyi tulungv hoo Pelet nyi tulungv ilayil hoo Solomonnvn Lvpw at Debidg 
svdam ho cao mvtwl hoo mwam Gihon ho boanum. 

39Nyub Jadok hoqho kuty uddu duug tombu hoqgv naalayil hoo Solomonnvn 
kuty paql xuqlinum. Ho bulv tuuliam miqnum, hoo nyiilungv benum, “Lvpw at 
Solomon swwiyu nvka!” 

40Hoo nyiilungv mwwg kokwb piul tabl, hoo vcjaqb hwnyir-hvmarl rumd goqrwl 
wmin gvnum, ho bulug yal dugam gab swcw gv tvqnyi gob taqcnum. 

41Adonija la mwwg lvgab nyiin dooba bo mwlwngv bulug durum dvnam mam 
dvnyia yukho bulv hoqham tapanum. Hoo hwdlo tuuly miqnam yalam Joab tapa 
yin, mwv benum, “Hoggv yu bopam ura bolo hur-marab dug dvn bv?” 

42Hwdlo mwv agam goodu yukho, kaato nyub Abiyatarwg ko tuup Jonatan 
haanum. Hoo Adonija benum, “Urab haato, hoggab no xinam nyiingv hoo tugu 
puiyam baqa panv.” 

43Jonatan Adonijanvn birwqnum, “Ma, ngulug bir Lvpw at Debid Solomonnvn 
lvpw at gob mvg nukba, 

44hoo lvpw atv nyub Jadok, nyiqry benbo Natan, hoo Jehoiadag ko tuup Benaia, 
Keret nyi tulu ngvla Pelet nyi tulug lvgab mwam kanam gvnkun. Hoo mwam bulv 
lvpw atwg svdam ho caol wwm gvnkun. 

45Hoo nyub Jadok la nyiqry benbo Natan mwam Gihon ho lvpw at gob kuty paql 
xuqlin gvnkun, hoo bulv hoq hoqgv hvnyir-hvmarl caan kun, hoqgab bopam ura 
lo hur-marab dudu dvn. Hoq yalam sulak nulv tapa pakun. 

46Solomon xinam pwqlw ho dood ku. 

47Hoq aoho lvpw atwg nyera tulungv ngulug bir Lvpw at Debidnvn haalayil 
aljaqb nyipa hvl poqkumnv begamv, ‘Noqg Pwnbov Solomonwg eminam nam 
yuubin yaadwb mvg nvka, hoo mwwg pwqlwngam noqg pwqlwngam koi 
yaadwb mvg nvka.’ Hoo lvpw atv mwv atv mwwg kartam nanho siknum. 

48Hoo lvpw atv hvlkam benum, ‘Israelwg Pwnbo At Sw xinam jaqkv, hiyv soq aal 
so ngoqg pwqlw lo nyi ak doom dvb jilin paku, ho ham ngoqg atwg vnyiqkv 
kaapa paku.’” 

49Ho adonijag nyiin mwlwngv tvmdwrnum hoo bulv gorab laikul hoo mwwg at 
atwg lamtab wknum. 

50Hoo Adonija Solomonnvn bosnum. Ho mwv gorab layil hoo yugw cwwrwho 
cwwgwl doonum. 

51Ho hoqham Solomonnvn betamnum, “Kaato, Adonija Lvpw at Solomonnvn 
bosnum, hoggab kaato, mwv yugw cwwrwho cwwgwl doodo, ho begamv, ‘Lvpw 
at Solomonnvn otuqcob mwwg nyerangam lyoqr orioq lvgab sim dvb mvram hvl 
mwam dingr mvto.’” 

52Hoo Solomon benum, “Mwv atv xinam nyi gob kaakin baloqkam mwwg dum 
soog nvkam gvdaho yoql ram, hvbmabde nyic-nyiangam mwwg ho kaapa 
baloqkam, mwv sitayin.” 

53Hoqgab Lvpw at Solomon pui bilwqtvl hoo bulv mwam yugw cwwrw cwwgw 
ko hoqgv boal boolnum. Hoo mwv haanum hoo Lvpw at Solomonnvn xumnum, 
hoo Solomon mwam benum, “Noqg nammwb wn ku.” 

1 Lvpw Atwg 2 

Debid Solomonnvn Tomswrnam 

1Hwdlo Debid sid moodv ogumb hvvnwq yukho, mwwg ko tuup Solomonnvn 
mwv gaml jil hoo begamv, 

2“Ngo swcw soqgv wta dukun. Hoqgab ator to, hoo no atv nyega gob mwwto, 

3hoo noqg Pwnbo At Swg benam mam pvvg dvl hoo mwwg lamtab wto, hoo 
mwwg pvvb tulungam, mwwg gaml tulungam, mwwg nyij-mujam, hoo mwwg 
swwi-swwcangam Mojesg pvvb ho xeqpnam hvb nyil wto, ho noqg nyinam hog 
mwlwngv hoo no hogloq bvxeq wjaqkam niqtuq lengtayin, 

4ho At Sw mwv ngam agam goonam mam nyim tayin, ho begamv, ‘Noqg ko tuup 
tulungv tagabl bulug lamta wkam hengabl ngoqg agaho dengky jaqb bulug hang 
lvgab hoo yvj lvgab wb nyiloqkam, noqg hoqgv Israel pwqlwngam doog bongv 
nywywngam xooram.’ 

5“Hoq aoho, Jeruiyag ko tuup Joab ngam hoggv nyiknum, ho hoggub mwv 
Israelwg sipai saab vnyiam, Nerwg ko tuup Abner, hoo Jeterwg ko tuup 
Amasanvn mwwg mengnam hamkam no cengtayin. Swrso moodho nyob pal nyi 
mengnam mam kwly naanum, hoo nyob pal ywlw twwnam mam mwwg hwwpo 
soruqlo hoo mwwg lvpia samtaq nanho tulwqtayin. 

6Hoqgab noqg mwwlaq hoqgv nyito, hvbmabde mwwg dumpongam dumpu layil 
swrsob Sux-ywlwb im mvmabv. 

7Hvbmabde Gilead hoqgv Barjillaiywg ko tuup tulu lvgab hingkib nyila ka, hoo 
bulam noqg tebol ho dvmin gvnbo pengko ho doom laka, hoggab hwdlo ngo 
noqg vbw Absolom hoqgv keginl dooyikho ngo bul galoqkv hvbjaq xinam mam 
kaapanum. 

8Hoo Bahurim hoqgv Benjamin nyobwg Gerag ko tuup Simei kam doon kun, 
hwdlo ngo Mahanaim ho haai yikho hiyv ngam beec-beyangam beenum. 
Hvbmabde Jordon ho mwv ngam kvvrwqtab innum, At Swg emin ho ngo mwam 
dingrwl benum, ‘Lyoqr orioq lvgab ngo mwam mengram.’ 

9Hoqgab sija mwv nyixiaq dooma pan mwwma bvka, hoggab no mwwlaq bo nyi 
akv. Mwam hoggv no nyitayin ham no cengdwn, hoo mwwg dumpu bo 
dumpongam no ywlw-twwl Sux-ywlw ho im laka.” 

Debidg Siknam 

10Ho Debid mwwg ab tulu lvgab yubknum hoo Debidg bopam uraho liiknum. 

11Hoo Debidg vnyw campy gob Israel aoho pvvb bwwl doog kunam moodv wnya 
kunum. Mwv Hebron ho vnyw kvn go hoo Jerusalemho vnyw cammum leq 
nywum go pvvb bwwl doognum. 

12Hoqgab Solomon mwwg ab Debidg pwqlw ho doonum, hoo mwwg lvpw-
hatiam hwngkw dvb mvp kunum. 

Solomonwg Pvvb Bwwl Doognam mam Mvkonam 

13Ho Haggitwg ko tuup Adonija Solomonwg ann Betsebag dookub haanum. Hoo 
mwn benum, “So no swrso gab haad nvi yv?” Mwv benum, “Swrso gab.” 

14Ho mwv benum, “Ngo nam hog bes ak doodo.” Mwn benum, “Gooto.” 

15Mwv benum, “No cengdo lvpw-hativ ngoqgv su, hoo Israel mwlwngv ngam 
pvvb bwwl doog mvdwb mwwnum. Hvbsujaqkam, lvpw-hativ luusaq gob 
nyiknum hoo ngoqg bor gab ya dooknum, hoggab hoqham mwam At Sw jinum.” 

16Hoo sija ngo nam kos loq ak kodwb mwwdo; ham ngam maak hvmabv.” Mwn 
mwam benum, “Gooto.” 

17Hoo mwv benum, “Anya mwwpa gvdwl Lvpw at Solomonnvn toxto—mwam 
nam haqpaq mvmabv—Sunam nyi Abisagnvn ngoqg nywxwb jim tvbv.” 

18Betseba benum, “Hv aljaqpa; noqgab ngo lvpw atam agam gooj tayin.” 

19Hoqgab Betseba Adonijag bidub Lvpw at Solomonwg dookub gootab wnum. 
Hoo lvpw atv gorabl mwnwn kvvrwqnum hoo mwnwn pvxwl xumnum. Ho mwv 
mwwg pwqlw ho doonum hoo lvpw ann gab dootam ak bwa jinum, hoo mwwg 
lvqbwq taqc ho mwn doonum. 

20Ho mwn benum, “Ngo nam anyo ko kosloq ak kotab haaiyin; ngam maak 
hvmabv.” Hoo lvpw atv mwnwn benum, “Ngoqg ann, noqg kosam koka tvna, 
hoggab nam ngo maak hvram.” 

21Mwn benum, “Sunam nyi Abisagnvn noqg bor Adonijanvn mwwg nywxwb 
jito.” 

22Lvpw at Solomon mwwg annam birwqnum, “Hoggub no Sunam nyi Abisagnvn 
Adonija gab kodwn? Mwwg gab lvpw-hatiam kam kot ke, hoggab mwv ngoqg 
vbwngv, hoo mwwg lvgab nyub Abiyatar hoo Jeruiyag ko tuup Joab doodwn.” 

23Ho Lvpw at Solomon At Sw ho dingrwl begamv, “Pwnbov ngam laqm-baqm to 
hoo sid bvkam mvto, soq gomcwr si Adonijag swwgam naama yinyiloqkam! 

24Hoqgab sija At Sw swwl doody deedib, hiyv ngam hwngkw dvb mwjnum hoo 
ngoqg ab Debidg pwqlw ho doom dvb jinum, hoo mwwg dingrnam hvb hiyv 
ngam nammam mwjnum, soq aal so Adonijanvn sidwb mengtayin.” 

25Hoqgab Lvpw at Solomon Jehoiadag ko tuup Benaianvn kanamnum, hoo mwv 
mwam patabnum, hoo mwv sinum. 

26Hoo nyub Abiyatarnvn lvpw atv benum, “Noqg at gvda Anatotwb wno, hoggab 
no sidwb nyido. Hvbmabde soq mood so ngo nam sidwb mvram, hoggab ngoqg 
ab Debidg otuqb no Pwnbo At Swg pvvb uddum mam jool wnum, hoo ngoqg 
abwg hentwr yukho no kam hemba jinum.” 

27Hoqgab Solomon At Swg nyubwb swwn bo Abiyatarnvn roopaqnum, Silo ho 
mwv Ilig imiq dvpar gab agam gooknam mam At Swg gomcwram niqtuq lengm 
kunum. 

28Ho puiyv Joab dookho hvvcnum—hoggab Joab Absolom gab nyemaq daqma 
sunum hvbmabde Adonija gab mwv nyemaq daqnum—Joab At Swg tombub 
kenum hoo yugw cwwrwho cwwgwl doonum. 

29Hoo hoq puiyam Lvpw at Solomonnvn betamnum, “Joab At Swg tombub kepa 
ku, hoo kaato, mwv yugw bviywrho doodo,” Solomon Jehoiadag ko tuup 
Benaianvn kanaml begamv, “Wn, mwam patab lota.” 

30Ho Benaia At Swg tombu ho haanum hoo mwam benum, “Lvpw atv gaml jido, 
‘agwb lengto.’” Hvbmabde mwv benum, “Ma, ngo so sitayin.” Ho Benaia 
gomcwram lvpw atam lokta baqa jinum begamv, “soq sib Joab benum, hoo soq 
sib mwv ngam birwqnum.” 

31Lvpw atv mwam birwqnum, “Mwv hoggub bepan hvb nyita, mwam patab ta 
hoo mwam liita, hoo pagoq doomab Joabg ywlw twwnam hijum gorgiam ngoqg 
soqgv la ngoqg abwg nombu soqgv naapaqto. 

32Mwwg ywlw twwnam gorgiam At Sw mwwg dumpo ho haam dvb jikur gvnka, 
hoggab ngoqg ab Debidg cengma dvb mwwg lyoqr orioq lvgab mwv nyi vnyi go 
mwam lootw yaab la al yaan boam, Nerwg ko tuup Abner, Israelwg sipai saabam 
hoo Jeterwg ko tuup Amasa, Judag sipai saabam mengnum. 

33Hoqgab bulug hijum mam Joabg dumpo hoola mwwg hosiq tuluho nwrba gob 
haam tayin. Hvbmabde Debid gab la mwwg hosiq tulu gab hoo mwwg pwqlw 
gab At Swg swrsongam nwrba gob dootayin.” 

34Ho Jehoiadag ko tuup Benaia wnum hoo mwam patabl hoo mengnum. Hoo 
deexa-rara mwwg atwg nam uraho mwam liiknum. 

35Lvpw atv Jehoiadag ko tuup Benaianvn Joab kwlib sipai saab gob mvknum, hoo 
lvpw atv nyub Jadoknvn Abiyatar kwlib mvknum. 

36Ho lvpw atv pui kanam tvl Simeinvn goqa mvnum hoo mwam benum, “Noqgab 
no atv Jerusalemho nam loq namg mvgdvl hoqho doogw to, hoo hoqgv 
hogloqkam asaq nyookub wlin maabv. 

37Hogloq aalam no Kidron kucw hoqgv korbo baloqkam ho cengto no sitayin. 
Noqg hijumv noqg atwg dumpo ho haatayin.” 

38Hoo Simei lvpw atam benum, “Hoggv no bedwn hv aldo; ngoqg bir lvpw at 
hoggub benum, noqg nyerangv hvb nyitayin.” Ho Simei Jerusalemho oyu mood 
gob doonum. 

39Hvbmabde soq sib nyinum, vnyw nywum vtwr-anya moodho Simeig nyera 
vnyi go Gatwg lvpw at Makkag ko tuup Akis dookub kenum, “Kaato, noqg 
nyerangv Gat ho doodo,” 

40Simei gorab layil hoo svdamb caonum hoo mwwg nyera tulungam meegaq 
taab Gatwg Akis dookub wnum. Simei wnum hoo mwwg nyera tulungam Gat 
hoqgv boanum. 

41Hoo hwdlo Solomonnvn Simeig Jerusalem hoqgv Gatwb wpel hoo hookurnam 
mam betam yin, 

42lvpw atv Simeinvn goqanum hoo mwam benum, “At Swg emin ho ngo nam 
dingl hingky jaqb beo-belam begamv, ‘Hogloq aalam no soqgv lvvgwb leng 
nyiloqkam hoo hogloq nyook bvjaqkam wb nyiloqkam ho cengto no sitayin’? 
Hoo no ngam benum, ‘Hoggv no bedwn hv aldo; ho ngo tvjw tayin.’ 

43Hoggub no At Swg emin ho noqg dingrnam mam pvvmanum hoo nam ngoqg 
gaml jinam mam no tamanum?” 

44Lvpw atv Simeinvn benum, “Noqg atwg hang ho no cengdo ngoqg ab Debidnvn 
noqg almab nyinam mwlwngam. Hoqgab At Sw noqg almab nyinam mam noqg 
atwg dumpo ho hookur mvtayin. 

45Hvbmabde Lvpw at Solomonnvn lvqc citayin, hoo Debidg pwqlwngam At Swg 
agaho nwrba gob mvl aptayin.” 

46Ho lvpw atv Jehoiadag ko tuup Benaianvn gaml jinum, hoo mwv lengnv hoo 
mwam patabnum, hoo mwv sinum. Hoqgab lvpw-hativ Solomonwg alaqho 
dooknum. 

1 Lvpw Atwg 3 

Solomon Mwwlaq gab Swgwnam 

1Solomon nyem naal Ijipt gv lvpw at Paronvn lvqry-laqso mvnum. Mwv Parog 
nyem koam naanum hoo mwwg atwg nam dookam hoo At Swg dvrwq 
namlongam hoo Jerusalemwg bvliam mvnya namgub, mwnwn Debidg bopam 
uraho boal doognum. 

2Nyiilungv gvda puutu ho pwram jidwb nyinum hoggab At Sw gab dvrwq namlo 
mvma taanum. 

3Solomon At Swn abynum, mwwg ab Debidg tomswrnam hvb nyil wdunam, 
mwv gvda puutu aoho aro ho pwr jinam mam la aky tulungam jinum. 

4Hoo lvpw atv Gibeon ho pwr jitab wnum, hoggab hoqho gvda puutu aobov 
doonum. Solomon lwwyw gogab yugw ho boyuqnam akiam jinum. 

5At Sw Gibeon ho ai yuma golo ho Solomonnvn kaakinum, hoo Pwnbov benum, 
“Koto hoggv ngo nam jitayin.” 

6Hoo Solomon benum, “Noqg nyera ngoqg ab Debidnvn noqg tumab abynam 
mam no koi jaqb kaakin paku, hoggab noqg agaho mwv dengky jaqb, lootw jaqb, 
hoo dvrwq hangam baqtwl noqg daiyab wnum. Hoo mwwg gab no koibo la 
tumanam abiam pvvjnum hoo mwam ko tuup ak mwwg pwqlw ho doosiq 
mvdwb soq mood so jipa ku. 

7Hoo sija ngoqg Pwnbo At Swa, noqg nyerangam ngoqg ab Debidg kwlib no 
mvpa ku, ngo anyo sujaqkam ngam jipa ku. Hoggub nyig wg tan ngo cengma. 

8Hoo hiyam no nyiilu pengko hoqgv nyiilu koi dvb, ho dwmtwq-miilyw mvdwb 
xuqlinum noqg nyerangv doodwn. 

9Hoqgab noqg nyerangam noqg nyiilungam cenglaql pvvb bwwl doognan lo, ho 
ngam al-koram mwwlaqnan lo jitbv, hvbmab nyiloqkam hiyv soq noqg koibo 
nyiilu sam pwbwb pvvb bwwl doog nyoj tayin?” 

10Solomon hoggv konum hoqham At Sw hempnum. 

11Hoo Pwnbov mwam benum, “Hoggab no soq sam kopa ku, hoo no atv swwiyu 
dvb ho nyet dvb ho noqg ceebiog swwgam gab koma, hvbmabde no atv al-koram 
cenglaqnanam kopa ku, 

12kaato, noqg gomcwr gook jaqb ngo nyitayin. Kaato, ngo nam mwwlaqkam la 
cenglaqnan puqnyiam jitayin, ho noqg hvb mwwlaqbo otuqho doomanum hoo 
noqg hvb mwwlaqbo kokwngam swwlin ram. 

13Ngo noqg komanam nyetam la xinam mamkam ngo jigyin, ho noqg swwnam 
bumpw ho noqg singp hvb swwnbo lvpw at swwlin ram. 

14Hoo ngoqg lamta tulub no wb nyiloqkam, ngoqg nyij-mujam la ngoqg gaml 
tulungam noqg ab Debidg nyinam hvb nyil paab nyiloqkam, ho noqg swwnam 
aalam swwiyu mvtayin.” 

15Hoo Solomon huurabnum, hoo kaato, hoqhv yuma ak gos kunyi. Ho mwv 
Jerusalemho haanum hoo At Swg pvvb uddum agaho daqnum, hoo boyuqnam 
akiam hoo swrso akiam jinum, hoo mwwg nyera mwlw gab durum mam 
dvgnum. 

Solomonwg Mwwlaqnam 

16Ho meqjo bo vnyig lvpw atwg dookub haanum hoo mwwg agaho daqnum. 

17Nyem akwn hv benum, “Oa, ngoqg bir at, soq nyem si la ngo nam namkin ho 
doodwn, hoo hwdlo mwn namho dooyikho ngo ko ak bwwnum. 

18Ho ngoqg aal loum dvn bwwxo kokw so soq nyem siikam ko ak bwwnum. Hoo 
ngulv vpwb doonum. Ho ngulug lvgab namho nyi akkam doomin gvma dvn; 
ngunyiv aro namho doodwn. 

19Hoo soq nyem soqg ko tuupv aiho sinum, hoggab mwn mwam karjabl 
karxnum. 

20Hoo hwdlo noqg paqn akv yubdu dooyikho mwn ai nywyw ra ho gorab layil 
ngoqg bviywr hoqg ngoqg ko tuupam naanum, hoo mwam mwnwg oc ho twlwql 
apnum, hoo mwnwg sinbo ko tuupam ngoqg oc ho twlwql ap jinum. 

21Hwdlo ngo ar ho gorab layil ngoqg kongam gwwi twwm dvb nyitanum, kaato, 
mwv sitwl dooknum. Hvbmabde hwdlo ar yukho ngo mwam kvvdy lalal 
kaanum, kaato, mwv ngoqg ko bwwnam hvvmanum.” 

22Hvbmabde nyem asaq akwn benum, “Ma, swwl doonbo ko hv ngoqgv, hoo 
sinbo ko si noqgv.” Otuq ak hv benum, “Ma, hvbma, sinbo si noqgv, hoo tornbo 
ko si ngoqgv.” Soq siib bulv lvpw atwg agaho goonum. 

23Hoo lvpw atv benum, “Akwn hv bedo, ‘Swwnbo si ngoqg kov, hoo noqg ko 
tuupv sinbo si’; hoo asaq ak hv bedo, ‘Ma, hvbma; hvbmabde noqg kongv sinum, 
hoo ngoqg ko tuupv tornbo ak si.’” 

24Hoo lvpw atv benum, “Ngam lyoqr orioq lo daag bwa tvb.” Ho lyoqr orioqkam 
lvpw atwg agaho bwanum. 

25Hoo lvpw atv benum, “Swwl doonbo koam tuunyi gob mvto, hoo patu gon 
akwn hoo patu gon akwn jito.” 

26Ho ko tuup swwl doonbo nyem ak hv lvpw atam benum, hoggab mwnwg hangv 
mwnwg ko tuupam abynum, “Oa, ngoqg bir ata, mwnwn torl doonbo koam jito, 
hoo mwam hoggub nyijaqkam mengmabv.” Hvbmabde akwn hv benum, “Mwv 
ngoqg kamram ho noqg kamram; mwam tuunyi gob mvto.” 

27Ho lvpw atv birwql hoo benum, “Torl doonbo ko ham otuq nyem ak ham jito, 
hoo mwam mengmabv; mwn mwwg ann go.” 

28Hoo lvpw atwg pvvb mvnam mam Israel mwlwngv tapanum, hoo bulv lvpw 
atam vcjaqb modunum, hoggab Pwnbog mwwlaqkv mwwg ura lo dootwl jvqtw 
pvvb mvnam mam bulv cengnum. 

1 Lvpw Atwg 4 

Solomonwg Saab Tulu 

1Lvpw at Solomon Israel mwlwg lvpw atwb nyinum, 

2hoo soq tulu si mwwg saab koibob nyinum: nyub Jadokg ko tuup Ajariya; 

3Sisag ko tuup Elihorep la Ahija svkretvri gob nyinum; Ahiludwg ko tuup 
Jehosapat xiqtubo gob nyinum; 

4Jehoiadag ko tuup Benaia sipai saab gob nyinum; Jadok la Abiyatar nyub tulu 
gob nyinum; 

5Natanwg ko tuup Ajariya saab tulungam kaaya bob nyinum; Natanwg ko tuup 
Jabud lvpw atwg nyub bvla ajinb nyinum; 

6Ahisar lvpw namlongam kaaya bob nyinum; hoo Abdag ko tuup Adoniram bon 
nyinbo nyera-paqn tulungam kaaya bob nyinum. 

7Solomon Israel aoho saab camleq vnyi go doognum, hiyv lvpw atwg la mwwg 
imiq dvparag dvgam jinum. Nyiicwr-cwrxiv vnywngam pool barg dvgam jidwb 
nyikynum. 

8Soq tulu si bulug eminv: Iprayimg diisw gvda hoqgv Ben-hur; 

9Ben-deker, Makaj hoqgv Saalbim, Betsemes, hoo Elonbet-hanan; 

10Arubbot hoqgv Ben-hesed (mwv Soko la hoq gvda hoqg Svka bo mwlwngv); 

11Napat-dor hoqgv Ben-abinadab (mwv Solomonwg nyem ko Tapat mwwg 
nywxwngv); 

12Taanak, Megiddo, hoo Jejreel akog Jaretan bviywrg Betsean mwlwngam, hoo 
Betsean hoqgv Abel-mehola, ho taqcgon Jokmeam namgub Ahilud ko tuup 
Baana kaanum; 

13Ramot-gilead hoqgv Ben-geber (mwv Manasseg ko tuup Jair nampam mam 
doognum, hoqhv Gilead ho doonum, hoo mwv Argob swsw-sangam doognum, 
hoqhv Basan ho doonum, mwwg uraho bopam tulu ngam gurum mutuml hoo 
tama lvgab viyap mvnam camx go doonum); 

14Mahanaim hoqgv Iddog ko tuup Ahinadab; 

15Naptali hoqgv Ahimaaj (mwv Solomonwg nyem ko Basematnvn mwwg 
nywxwb naanum); 

16Aser la Bealot hoqgv Husaiywg ko tuup Baana; 

17Issakar hoqgv Paruag ko tuup Jehosapat; 

18Benjamin hoqgv Elag ko tuup Simei; 

19Gileadwg gvda hoqgv Urig ko tuup Geber, hoqhv Amor nyi tulug lvpw at Sihon 
la Basanwg lvpw at Og gvdangv. Hoo hoq gvda gab ho nyiit rad ak pvvnum. 

Solomonwg Gumn-ranv la Mwwlaqnam 

20Juda la Israelwg nyiilungv sa-svlog xuqx hvb dumtwq-miilywnum. Bulv dvl-
twwl hoo hempnum. 

21Solomon Iupratas hoqgv Palistan gvda hoo Ijipt gv door namgub lvpw-hatiam 
mwlwngam pvvb bwwl doognum. Bulv nyoogangam bwal jinum hoo 
Solomonwg swwnam bumpw xaqb mwam bon nyijnum. 

22Aal loo-ngam Solomonnvn dvsam cammum koor gob wtwngam hoo camx koor 
gob dvgam jidwb nyinum, 

23sudum, svcar, bemb, hoo ox xupiabo poroq lvvg ho, hvvb oxbo doryw go, hoo 
svv camnyi go, sviya lwwgwb jidwb nyinum. 

24Hoggab mwv Iupratas hoqgv Gajag Tipsa dou-haaga namgub pvvb bwwl 
doognum. Dou-haagag lvpw mwlwngv mwwg uraho doognum. Hoo mwwg taqg-
loosaq mwlwngam mwv swrsob doognum. 

25Hoo Juda ngvla Israelv swrsob doonum. Dan hoqgv Beerseba namgub nyiicwr-
cwrxiv mwwg roo boolungam la taoq svvn boolungam swrsob Solomonwg 
swwd mood mwlw ho rongo mvl doonum. 

26Solomon mwwg ceriot svpur gab taabongv 40,000 go mvnum, hoo svpur 
xargbo gab 12,000 go mvnum. 

27Hoo soq saab tulu si Lvpw at Solomonnvn la mwwg tebol ho dvba bo mwlw 
gab at-atwg jid poolam nyiicwr-cwrxiv dvgam jinum. Bulv hog akkam pwwma-
cwma dvb nyim mvmanum. 

28Tanyeqkam hoo svpur tulu gab amro ngam hoo hogloq ho nwmw-nwsin 
bvqlwq dvb nyinum hoqho bulv at-atwg bonam nyil bvqlwq jinum. 

29Hoo Pwnbov Solomonnvn mwwlaqkam la cenglaqkam xila maadwb jinum, 
hoo mwwg dumpo mwwnamv sa-svlog xuqxiam xila maanam hvb mwwnum, 

30hoqgab Solomonwg mwwlaqkv dou-cagag nyiilungam hoo Ijipt mwlw hoqg 
mwwlaqkam mwwbin yaanum. 

31Hoggab mwv nyi asaq mwlwngam mwwlaq yaanum, Ejra nyi hv Etannvn kam, 
hoo Mahol gv ko tuup tulu Hemannvn kam, Kalkolnvn kam, hoo Dardanvn, hoo 
diis-paap gvda mwlw ho mwam yuunum. 

32Mwv dootin 3,000 go goonum, hoo mwwg beminv beknamv 1,005 go nyinum. 

33Mwv Lebanon sidar svvn tulungam goolayil gurum lvvgho swwnbo hissop 
svvn namgub goonum. Mwv svdin tulu pagoqkam, hoo pvta tulug pagoqkam, 
hoo tvb-tapeq tulu pagoqkam, hoo ngui tulug pagoqkam kam agam goonum. 

34Hoo gvda gvt hoqg nyiilungv Solomonwg mwwlaqkam haal tanum, hoo mwwg 
mwwlaqkam tapa bo swcw soqg lvpw at mwlwngv haal tanum. 

1 Lvpw Atwg 5 

Dvrwq Namlo gab Mwx-mvaqnam 

1Hwdlo Taiyarg lvpw at Hiram Solomonnvn mwwg ab kwlib lvpw at gob xuqpa 
hvl tapa yin mwwg nyera tulungam mwwg dookub kanamnum, hoggab Hiram 
Debidnvn lwxiam abynum. 

2Hoo Solomon Hiramnvn pui bilwqnum, 

3“No cengdo ngoqg ab Debid mwwg Pwnbo At Swg emin gab dvrwq namlongam 
mvnyi kuma hoggab mwam hwwiyuml doonbo mwwg ceebio tulungam nyob 
pal doonum, hwdlo At Sw bul mwlwngam mwwg lvpia niikum ho haama deedib 
nyob pamnum. 

4Hvbmabde ngoqg Pwnbo At Sw ngam taqg-loosaq gvda mwlw hoqgv swrso 
mvdwb jipa ku. Ngo sija ceebio gokam ho beo-belam lakam nyob pady bo dooma. 

5Hoqgab ngoqg Pwnbo At Sw emin gab dvrwq namlo loq ak ngo mvdwb mwwdo, 
At Sw hoggub ngoqg ab Debidnvn benum, ‘Noqg ko tuupam, hiyam noqg kwlib 
ngo noqg pwqlw ho pvvtayin hv ngoqg emin gab dvrwq namlongam mvtayin.’ 

6Hoqgab sija Lebanonwg sidar svvn tulungam ngoqgab peem dvb gaml jito. Hoo 
ngoqg nyera tulungv noqg nyera tulug lvgab nyimin gvtayin, hoo noqg nyera 
tulug nyijongam noqg nyijo mvp kojaqb ngo nam jitayin, hoggab no cengdo 
ngulug pengko so Sidon nyi tulug svvtaq peenam hvb peelaqbo dooma.” 

7Hwdlo Hiram Solomonwg puiyam tapa twqda tvl mwv vcjaqb hwrcwl hoo 
benum, “Soq mood so At Swn paqdwb nyipa, hiyv Debidnvn mwwlaqbo ko tuup 
ak jitwl soq koibo nyiilug aoso lvpw at gob nyim paku.” 

8Hoo Hiram Solomonnvn pui bilwql begamv, “Noqg ngam pui bilwqnam mam 
ngo tapa paku. Sidar la saipres svvtaq gab noqg konam mwlwngam ngo nyidwb 
mwx-mvaq dvn. 

9Ngoqg nyera tulungv Lebanon hoqgv sa-svlo namgub baqa jitayin, hoo ngo ham 
swpwb raqm tvl noqg bekjaq nyook ho sa-svlo lvgab baqa mvtayin. Hoo ngo hoq 
tulu ham hoqho taapur mvtayin hoo no svvtaqkam nvvrwq laka. Hoo ngoqg 
nombu gab no ngoqg mwwbynam dvs-twwsam jiyi nvpv mwwdo.” 

10Hoqgab Solomonwg mwwbynam sidar la saipres svvtaqkam Hiram mwam 
baqa jinum, 

11ho Solomon Hiramnvn wtwngam kor 20,000 go mwwg nambungam jinum, 
hoo jwwmwqnam kutiam kor 20,000 go jinum. Solomon soq sam vnyw-
vnywngam Hiramnvn jinum. 

12Hoo At Sw Solomonnvn mwwg dingrnam hvb mwwlaqkam jinum. Hoo Hiram 
la Solomonwg pengko ho swrsob doonum, hoo vnyiv birnam pvvb ak mvba 
sunum. 

13Lvpw at Solomon Israel hoqgv nyera hvb bon nyim dvb nyiingv 30,000 gob 
xuqlinum. 

14Hoo mwv bulam Lebanonwb pool-poolam 10,000 ak gogab kwly-kwlil wwm 
dvb kanamnum. Bulv pool bargwb Lebanonho hoo pool bvrnyi gob namho 
doonum. Adoniramnvn soq nyera hvb bon nyim dvb xuqlinam nyi tulungam 
kaaya mvnum. 

15Solomon diisw gvdaho wlw pam dvb 80,000 gob xuqlinum hoo 70,000 gob 
wlwngam baqya boam xuqlinum, 

16hoq lvvg ho Solomon 3,300 gob saab tulungam bonam kaal nyig boam 
doognum, ho bulv nyiilungam bonam nyim dvb tomswrl nyig-wgnum. 

17Lvpw atwg gaml jigam gab, dvrwq namlog gwwlam ywrab nvdwb bulv xinam 
wlw pwt boam taqlinum. 

18Hoqgab Solomonwg la Hiram hoo Gebalwg nam mvlaqbo nyi tulungv svvtaq 
wlwngam taql porl dvrwq namlongam mvdwb mwx-mvaq kunum. 

1 Lvpw Atwg 6 

Solomon Dvrwq Namlongam Mvnam 

1Vnyw lwwpy la cam piin go Israelwg nyiilungv Ijipt gvda hoqgv lengxo kokw 
so, Solomon Israelwg aoho vnyw nywpy go pvvb bwwl dooiyik Jib poolwg, 
hoqhv pool bvrnyi deenv, ho mwv At Sw dvrwq namlongam mvrabnum. 

2Lvpw at Solomon At Sw gab dvrwq namlongam camx kiubit go aaso dvb, 
camnyi kiubit go taqt dvb, hoo cammum kiubit go ao dvb mvnum. 

3Haaga hoqg cwwrwngv camnyi kiubit go aasonum hoo nam hoqg taqtv nam 
hwdgo hom yinum, hoo nam haaga hoqg urangv camg kiubitnum. 

4Hoo mwv nam pupum tulungam cibul taqnyo dvb la koc dvb mvnum. 

5Mwv nam lvvgwg cwqcam dvqrwq dvb nam nvmpwngam xvryiq dvb nam ak 
dvrwq namlog xumkumko ura jaqg hoqgv mvcanum. Hoo taqg-loosaq mwlw ho 
mwv pwqlw rooxo dvb mvnum. 

6Ako jaq hoq nammv ang kiubit taqt dvb, lvpa ak hv ax kiubit taqt dvb hoo oum 
deen ham kvn kiubit taqt dvb mvnum. Hoggab odum ao hoqg doopy caatam 
vnyiv mwlwngam ako yaanbo ham bocor yaadwb mvnum hoqgab cwqc hoqgv 
hog kwtw torcal torgw maanum. 

7Hwdlo nammam mviyikho wlw lwwru hoqg taqlinam mam mvnum, hoqgab 
kvnyi jwwnam gokam ho vx panam gokam ho yoqdwr taqnam yal gokam tapa 
maadwb hwdlo nammam mviyikho mvnum. 

8Nam ako jaqg haagangv nam namko daiya ho doonum, hoo hoq hoqgv lvpa nam 
bvla hoo oum deen ho caadwb vbiangv mvcanum. 

9Ho mwv nammam mvnyanum, hoo mwv nam hoqg naaxangam sidar xaapo 
hoqgv la svvtaqkv mwlwqnum. 

10Mwv nam nvmpwngam ang kiubit ao dvb mvsiq-mvsiql mvcanum, hoo 
nammam sidar svvtaq hoqgv tvqsiq-taqmeql mvcanum. 

11Ho At Swg gomcwrv Solomonnvn haanum, 

12“No ngoqg nyij-mujam nyil wb nyiloqkam hoo ngoqg pvvb tulungam tvjw 
baloqkam hoo ngoqg gaml tulungam pvvl hoo ham nyil wb nyiloqkam, noqg ab 
Debidnvn ngoqg agam goonam mam, noqg soq nam mudu gvdwn pagoq sam, 
noqg lvgab ngoqg gomcwr gooknam mam mvko jitayin. 

13Hoo Israelwg ko tulug pengko ho ngo doogw tayin hoo ngoqg Israelwg 
nyiilungam ngo ludum ram.” 

14Ho Solomon nammam mvknv hoo ham mvnya kunum. 

15Mwv nam urangam sidar svvda taqt bo hoqgv cwqcam hib-hibib tvqlwqnum. 
Nam doopy hoqgv naaxa namgub nam urangam mwv svvtaq taqt bo lvgab 
tvqlwqnum, hoo nam doopiam saipres svvtaq taqt bo hoqgv piulwqnum. 

16Mwv nam uraho sidar svvtaq taqt bo hoqgv camnyi kiubit aaso dvb doopy 
hoqgv cwqc namgub taqg-loosaqb toqtumnum, hoo mwv ham nam urag ra lvpa 
jaqho mvnum, ham Dvrwq Kwrwqbo Dook gob eminum. 

17Dvrwq kwrwqbo xumk nam ura ngv campy kiubit go aasonum. 

18Nam urangam sidar svvtaq lvgab taql aaxy-amar hoo opu tulungam oj 
mwlwqnum. Wlwngam kaapa maadwb mwlwngam sidar svvtaq lvgab 
toqtumnum. 

19Dvrwq namlog nam ura jaqho At Swg pvvb uddum joop koam mwx-mvaqnum. 

20Dvrwq namlog ura jaqho camnyi kiubit aaso dvb, camnyi kiubit taqt dvb, hoo 
camnyi kiubit ao dvb mvnum, hoo mwv ham loodwr jaqnbo hun lvgab 
pioqlupnum. Mwv yugwngam kam sidar svvtaq lvgab piulupnum. 

21Hoo Solomon loodwr jaqnbo hun lvgab nam urangam pioqlupnum, hoo dvrwq 
kwrwqbo nam urag haagangam mwv hun gai lvgab rwwl apnum, hoo ham hun 
lvgab pioqlupnum. 

22Hoo nam nvmpwg urangam mwv hun lvgab pioqlupnum, nam nvmpwngam 
piaqnya maady deedib piaqnum. Dvrwq kwrwqbo nam urag yugwngam kam 
hun lvgab pioqlupnum. 

23Dvrwq kwrwqbo nam uraho mwv olib svvda hoqgv cerubim vnyi go mvtwl 
apnum, vnyi-vnyiam camg kiubit ao dvb mvnum. 

24Cerub akwnwg alap daayarv ang kiubitnum, hoo cerub akwn hoqgv alap 
daayarv ang kiubitnum; hoqg alap labgwn hoqgv alap labgwn xaqb camg 
kiubitnum. 

25Asaq cerub hvvkam camg kiubitnum; cerubim vnyi-vnyiv otu-aasongv hoo 
poongv aiyin lvkinum. 

26Cerub akwn hoqg aongv camg kiubitnum, hoo asaq akwn cerub hvvkam 
hwdkalam go aonum. 

27Mwv cerubim mam dvrwq kwrwqbo nam ura jaqg ra lvpa ho apnum. Hoo 
cerubim hoqgv alap labgwn nam hoqg cwqc akgon labdaqnum hoo asaq cerubg 
alap labgwn kalam taqcgon cwqcam labdaqnum; bulug alap tulungv nam lvpa ra 
ho lvbrwq minsnum. 

28Hoo cerubim mam mwv hun lvgab pioqlupnum. 

29Nam nvmpwg ura la lvvg cwqc cam cerubim la pvng svvnam la opu puulin dvb 
mwiyw-mvcnam ojam pilwqnum. 

30Nam doopy urangam la lvvgam hun lvgab pioqlupnum. 

31Dvrwq kwrwqbo nam urag haagangam mwv olib svvda lvgab mvnum; viyap 
hoqg xaapo ngvla tvrgwngv taqang gob bubdwr-bubarnum. 

32Olib svvdag viyap yvbnyiam mwv cerubim mam, pvng svvn tulungam, hoo opu 
puulin dvb mwiyw-mvcnam ojam pilwqnum. Mwv hoqg cerubim mam la pvng 
svvn aoho hun lvgab pioqlupnum. 

33Hoqgab mwv haagag viyap tvrgw tulungam poop-daayar aiyin lvkin dvb olib 
svvda lvgab diilwqnum, 

34hoo viyap yvbnyiam saipres svvtaq hoqgv mwlwqnum. Viyap yabg ham yvbnyi 
gob kuqpin sudub mvnum, hoo viyap yvbnyi kalam gon kuqpin sudub mvnum. 

35Viyap tulug aoho mwv cerubim mam hoo pvng svvn tulungam hoo opu puulin 
dvb mwiyw-mvcnam ojam pilwqnum, hoo mwv hoq svvda taqnam tulu ham hun 
lvgab pioqlupnum. 

36Mwv urag baagam taqnam wlw tommum go paacanum hoo sidar svvtaqkam 
tamkin go piulwqnum. 

37Vnyw nywpig Jib pool ho At Swg dvrwq namlog gwwlam diilwq kunum. 



657 

 

 
Nyishi 

© 2016 Bible society of India. 
 

 
 

 

38Hoo vnyw camleq nywkinwg Bul pool ho, hoqhv pool piin gob nyinum, nam 
nvmpwngam hoggv xeq mvsv doonum ham muiyum cumcuml mvnya kunum. 
Mwv soq nam sam vnyw kvn go mvnum. 

1 Lvpw Atwg 7 

Solomon Mwwg Lvpw Namlongam Mvnam 

1Solomon mwwg atwg doogw nammam vnyw camleq nywum go mvnum, hoo 
mwwg nam nvmpwngam mwv muiyumnum. 

2Mwv Lebanonwg nyoro hoqgv nammam mvn nanum. Hoqg aasongv lwwg 
kiubitnum hoo hoqg taqtv camng kiubit hoo hoqg aongv cammumnum, hoo 
hoqham sidar tvrgw lvgab tvmpy go diical hoo sidar xaapo daag-daagwb 
tvrgwho joolwqnum. 

3Hoo hoqham sidar lvgab pwqlw tulug tam-tamho camleq daang go diilwql, 
campy leq daang go tvrgwngam diilwqnum. 

4Cwqc taqc-loosaqb pupum mam tommum gob mvcanum, hoo taqc-loosaq 
pupum mam tommum gogaqb mvcanum. 

5Mwlw viyap pam la pupum toggoq goqt-goqnyongam homyin lvkin dvb 
mvnum, hoo cwqc taqc-loosaqb pupum tommum go mvcanum. 

6Hoo mwv nam hoqg tvrgw tulungam mvknum; hoqg aasongv camng kiubitnum, 
hoo hoqg taqtv cammum kiubitnum. Hoqg otuqho tvrgw tulu lvgab baagam 
mvnum, hoo hoq tulu ham tomlupnum. 

7Hoo mwv pw-hwwdy ko Pwqlw Cwwrwngam mwv mvnum, hoqho mwv pw-
hwwl pvvb mvdwb nyinum. Hoqham sidar lvgab doopy hoqgv xaapo namgub 
mvnya kunum. 

8Mwv hogloq ho mwwg atwg doody koam mwv pwqlw haagag langk ho mvnum, 
hoqhv bon nyikumko hvb nyinum. Solomon hoqhvb nyita bo pwqlw nam namg 
mwwg nyem naanam Parog nyem ko gab mwjnum. 

9Soq tulu sam xinam wlw hoqgv mvnum, xika-xikal taqnam hoqgv, taqg-taqsab 
mvlapnam, hoqgv, nam gwwlam mvnum, hoo aga hoqgv koibo cwwrw namgub 
mwlwqnum. 

10Gwwlam vcjaqb xinam wlw tulungam, wlw pwt bo tulungam, hoo wlw tuugin 
aasongv piin gola camg kiubitnum. 

11Hoo hoq aoho vcjaqb xinam wlw tulungam, xika-xikal taqnam wlwngam la 
sidar svvdangam mwlwqnum. 

12Koibo cwwrwngam wlwngv tommum go pvvywql paacanum hoo sidar 
svvtaqkv tamg paacanum; At Swg dvrwq namlo uraho mvnam hvbjaq hoq koibo 
cwwrw ham mvnum. 

Dvrwq Namlongam Kwlwq-kvlaq dvb Mvlapnam 

13Hoo Lvpw at Solomon pui kanam tvl hoo Taiyar hoqgv Hiramnvn haamnum. 

14Mwv Naptali nyob hoqg xwwmy ko tuupv, hoo mwwg abv tama bonam 
nyinbov, Taiyar hoqg nyiingv. Hoo mwv naleqgo mwwlaqkv, cenglaqkv, hoo 
hoolu luuxig tama bonam nyilaq dvb pwbwnum. Mwv Lvpw at Solomonwg 
dookub haanum hoo mwwg nyis mwlwngam nyinum. 

15Mwv tama tvrgw dvvnyi go joolwqnum. Tvrgw daakinv camleq piin kiubit go 
aonum hoo camleq vnyi kiubit go pootnum. Hoqhv raaroqnum, hoo hoqg 
jwwkamv lvqcw hvqpy gob nyinum. Dvvnyi deen hvvkam aiyinum. 

16Mwv tvrgw dvvnyig niqtuq tulu jaqho vlwq dvb tama dumtup purlwqnam vnyi 
go mvnum. Hoq dumtup purlwq tanam daagwn hv ang kiubit go aonum, hoo 
asaq dumtup purlwq tanam daagwn hvvkam ang kiubitnum. 

17Tvrgw tulug niqtuq jaqho dumtup purlwq tanam tulu ham gai kvrlwq pan hvb 
hamko-hampeql hvmlwqnam mam dumtup purlwq tanam akwn hookam hoo 
asaq dumtup purlwq tanam hookam ojam pilwqnum. 

18Hoqhvb kalam dumtup purlwq tanam akwn ho mwv annar aaxiam hib biinyi 
go mwiyw-mvc tvl tvrgw niqtuqho vlwqnum, hoo mwv dumtup purlwq tanam 
akwn haam kam aiyin dvb oj mvnum. 

19Tvrgw tulug niqtuq jaqho dumtup purlwqnam tuluhv lili opu tulu hvb nyinum, 
hoqhv vpy kiubit go aonum. 

20Tvrgw dvvnyi niqtuqho dumtup purlwqnam tuluhv doonum hoo aoho gaiyam 
soryiq dvb mwlwqnum. Hoqho annar aaxiam mwiyw-mvcnam mam lwwnyi gob 
mwlwq tvl tvmnyi gob soryiqnum, hoo asaq dumtup purlwqnam ak hamkam 
hvb mvnum. 

21Mwv hoq tama tvrgw dvvnyi ham dvrwq namlog haaga daiya ho diipnum. 
Nyooko daiyag tvrgw ham mwv Jakin hvl eminum, hoo nyoodum daiyag tvrgw 
ham Boaj hvl eminum. 

22Hoo tvrgw tulug niqtuqho vlwqnam hv lili opu hvb nyinum. Soq sib nyil tvrgw 
tulug bonam nyinya kunum. 

23Ho mwv iss hingkum nannam tama hoqgv mvnum. Hoqham camg kiubit ura 
dvb, ang kiubit aodvb ho cammum kiubit poot tvl obu dvb mvnum. 

24Hoqg gambv obunum, hoggab iss hingkum koob mvnam hv camg kiubit 
rootonum. Gambam tvmnyi gob yirnum, ham iss hingkum ko mwlw ham 
soryiqnum. 

25Hoqham hvvb camleq dornyig tama lvgab mwiyw-mvc tvl apko aoho joopnum, 
oum gon nyoodum daiyab tuunum, oum gon dou-haaga daiyab tuunum, oum 
gon nyooko daiyab tuunum, hoo oum gon dou-caga daiyab tuunum. Iss hingkum 
koam hoq aoho pvvnum, hoo hoq tulug loqjum mam urab juurwq minsnum. 

26Hoqhv lvqcw cwrum gob jwwkamnum, hoo hoqg gambv pvtaq gamb hvb la lili 
opu hvb nyinum. Hoq iss hingkum ko hv lwwyw vnyi bat gob nyinum. 

27Mwv tama hoqgv dvqgwnan dvviyw go mvnum. Dvvx cwr hv vpy kiubit go 
aasonum, taqtv vpy kiubitnum hoo aongv oum kiubitnum. 

28Soq sib dvqgw tulungam mvnum: hoqho twgwnan svvtaqkv doonum, hoo 
twgwnan svvtaq tulungam twlwqko ho apnum, 

29hoo twgwnam svvtaq tuluho sony nyot tulungam, hvvbam, hoo cerubim mam 
mwiyw-mvcnam mam mwlwq tvl twgwko ho tvpnum. Twgwl twlwqko ura aob 
sony nyot tulungam la hvvbam mwlwqnum, hoqham guusiq-guumeq dvb mvtwl 
apnum. 

30Hoq aoho dvqgwnan dvvx cwrho tama kookwr kwrpy gola tama dvvp dvvpy 
go mwlwqnum, hoo hoqhv pukaqg cwwrw rwwpiam torl daqgnum. Tvrgw tulu 
ham guusiq-guumeqnam lvgab oj pilwqnum. 

31Pukaq aoho ywr dumtup kookwr mwlwqnam ak doonam hv kiubit aknum. 
Hoq pukaq ak hv kookwrnun, lamta ngam mvnam hvb mvnum, kiubit akla papo 
gob uranum. Hoqg gambv obunum, hoo hoqg twgwnan svvtaqkv cuurw 
vpynum. 

32Hoo kookwr kwrpy hv twgwnan niikum ho doonum. Tama dvvpv daag-
daagwb dvqgwnan dvvx cwrho doonum, hoo kookwr hv kiubit akla papo go 
aonum. 

33Kookwr tuluhv ceriot kookwr hvb nyinum; hoqg tama dvvp tuluhv, hoqg gamb 
tuluhv, hoqg swwxo tuluhv, hoo hoqg dvvp tulu mwlw hv tama hoqgv mvnum. 

34Dvqgwnan dvvx cwrwg cwwrw rwwpy ho torgwngv dvvpy gogaqb 
mwlwqnum. Torgwngam daag-daagwb dvqgwnan ho mwlwqnum. 

35Hoo dvqgwnan dvvx cwrwg niqtuq aoho kiubit ak twrku tvl haqgab nannam 
aodvb mwlwqnum; hoo hoq tulu ham dvqgwnan aoho apnum hoo hoqg 
twgwnan svvtaqkv akin go hoq lvgab doonum. 

36Hoo hoqg torgw ao hoola hoqg dvqgwnan aoho mwv cerubim mam, sony nyot 
tulungam, hoo pvng svvn tulungam pagoq-pagoqho mwiyw-mvcil mwsiq-
mvmeql mwlwql apnum. 

37Soq sib mwv dvqgwnan dvviywngam mwlwqnum. Mwlwngam aiyin lvkin dvb 
mvnum, hoqg daat-daanyongv hoo poo-ngv aiyinum. 

38Hoo mwv tama pukaq kvqywngam mvnum. Pukaq kvqxv campy bat go 
rootonum, pukaq kvqxam xinamv vpy kiubitnum, ho pukaq kaqg-kaqgwb 
dvqgw dvvyw ho doonum. 

39Hoo dvqgwnan daang gon namwg nyooko daiya ho mwv mvnum, hoo daang 
gon namwg dou-cagag nyooko daiyag cuurw ho mwv mvnum. 

40Hiram pwcw tulungam, tuqn nan tulungam, hoo pukaq tulungam kam mvnum. 
Hoqgab Hiram Lvpw at Solomon gab At Swg namho bon tulungam mwv nyinya 
jiknum: 

41tvrgw dvvnyi ho, dumtup purlwqnam pukaq kvqnyiv tvrgw tulug niqtuq jaqho 
apnum, hoo tvrgw tulug niqtuq jaqho dumtup purlwqnam pukaq vnyiam, 
gaiyam soonyi go hvmsiq-hameq tvl siilupnum; 

42hoo lwwpy go annar aaxiam mwiyw-mvcnam mam hib biinyi gob mvtwl tvrgw 
tulug niqtuqho dumtup purlwq tanam pukaq vnyiam gaiyam hvmsiq-hameq tvl 
siilupnum; 

43dvqgwnan dvvyw go, hoo pukaq kvqyw go dvqgwnan ho tvpnum; 

44hoo iss hingkum ko ak, hoo iss hingkum koam hvvb camleq dornyi go mwiyw-
mvcnam niikum ho doomnum. 

45Pwcw tulungam, tuqn nan tulungam, hoo pukaq tulungam, ho At Swg namho 
hog mwlw pwcw uddungam, Hiram Lvpw at Solomon gab kwlwq-kvlaqbo tama 
hoqgv pwj kunum. 

46Sukkot gvla Jaretanwg deekam deelag Jordon haapa ho lvpw atv hoq tulu ham 
joopnum. 

47Hoo Solomon pwcw-uddu tulug vgwngam jaaka maanum, hoggab hoqho 
naleqgo doonum; tama hoqgv vgwngam jaaka nan doomanum. 

48Ho Solomon At Swg nam hoqg pwcw-uddu mwlwngam mvknum: hun 
yugwngam, hun tebolam Pwnbon wtw jiigwnan dvb mvnum, 

49dvrwqbo hun hoqgv lemp twgwnanam daang gon nyooko daiya ho hoo daang 
gon nyoodum daiyag dvrwq kwrwqbo nam uraho; opu tulungam, lemp 
tulungam, hoo sabku tulungam hun lvgab mvnam mam pvvnum; 

50pvtaq tulungam, suunan tulungam, pukaq tulungam, sulum mwwnan 
tulungam, cvvkaq tulungam loodwr jaqnbo hun hoqgv mvnam mam; hoo Dvrwq 
Kwrwqbo nam ura jaqg viyap tulungam mwgwnanam, hoo dvrwq namlog lvvg 
hoqg viyap tulungam hun hoqgv mwlwqnum. 

51Soq siib Lvpw at Solomon At Swg nam hoqg bonam mwlwngam nyiyum 
kunum. Hoo Solomon mwwg ab Debidg darxaq kunam rupam, hunam, hoo 
pwcw-uddu tulungam At Swg nam gumn uddum uraho hoq tulu ham vlwql ap 
kunum. 

1 Lvpw Atwg 8 

Xumk Pirram Dvrwq Namlo urab Bvqlwqnam 

1Ho Solomon Israelwg nyiixa tulungam hoo nyob tulug nyiilo bo tulungam, 
Israelwg nyiilug nombu hoqg ab tulug dvparam nyigbo tulungam Lvpw at 
Solomon Jerusalemho, At Swg pvvb uddum mam Debidg bopam, Jaiyon hoqgam 
baqlin mvdwb goqkumnum. 

2Hoo Israel nyi mwlwngam Lvpw at Solomon vly naal durum dvmin dvk pool 
kvnwg, Etanim pool ho goqkumnum. 

3Hoo Israelwg nyi mwlwngv hookumnum, hoo nyub tulungv Xumk Pirram 
joorabnum. 

4Hoo bulv kvvrwq minsko tombu hoqgv At Swg pvvb uddum mam joorab 
kunum, hoo dvrwqbo dupum-dvrab mwlwngam tombu hoqgam nyub tulu ngvla 
lebi nyi tulungv naarabl wgnum. 

5Hoo Lvpw at Solomon la Israelwg nyiilu mwlwngv mwwg agaho hookum bov 
mwwg lvgab Xumk Pirr agaho naleqgo sviyangam hoo hvvbam bulv xinya lama 
dvb pwr jinum. 

6Ho nyub tulungv At Swg pvvb uddum mam dvrwq namlog nam ura jaqg, Dvrwq 
Kwrwqbo dookwg cerubim alap niikum ho baqanum. 

7Hoggab cerubim tulug alapv Xumk Pirr dookam lobyumnum, ho cerubim 
tulungv Xumk Pirram la hoqg lyvxar tulungam lobyuml doognum. 

8Hoo lyvxarv aaso ko-gab Dvrwq Kwrwqbo urag haaga ho lyvxar niqtuq akwn 
kaapanum; hvbmabde lvvg hoqgv hoq tulu ham kaapa maanum. Hoo soq aal 
namgub hoq tuluhv doodwn. 

9Xumk Pirram Mojesg Horeb ho wlw tvqnyig xeqtwl jinam aro hv doonum, 
hwdlo bulv Ijipt gvda hoqgv leng yikho, hogloq ham At Sw Israelwg nyiilu lvgab 
pvvb mvnum. 

10Hoo hwdlo nyub tulungv Dvrwq Kwrwqbo dook hoqgv leng yikho At Swg 
dvrwq namlongam haapamv juulup tvl doonum, 

11Haapamv vcjaqb juugam gab, hoqgab nyub tulungv hoqho daqtwl bon nyijiq 
maanum, hoggab At Swg yuunamv At Swg dvrwq namlongam juulup tvl 
doonum. 

Solomon At Swn Paqnam 

12Ho Solomon benum, “At Sw benum mwv doomwq kan twdwqko ho doogw 
dvn. 

13Ngo noqgab yuunam dvrwq namlongam jvqtw jaqb mvp pakun, noqg nwrba 
gob doogw nyookam mvp pakun.” 

14Ho hwdlo hookumbo Israelwg nyiilungv doqdul dooyikho, lvpw at tobkur 
banv hookumbo Israelwg nyiilungam paqnum. 

15Hoo mwv benum, “Israelwg Pwnbo At Sw xinam jaqkv, hoggv mwwg agam 
lvgab ngoqg ab Debidnvn mwv dingrwl benam mam mwwg alaqkv niqtuq nyilin 
mvpa ku, hoo begamv, 

16‘Ngoqg Israelwg nyiilungam ngo hwdlo aalho Ijipt hoqgv boolin yukho, 
Israelwg nyob mwlwg bopam uraho ngoqg dvrwq namlongam mvm dvb xuqlin 
maanum, hoqho ngoqg eminam doom dvb xuqmanum. Hvbmabde ngoqg 
Israelwg nyiilu aoho Debidnvn ngo xuqlinum.’ 

17Ngoqg ab Debidg hang ura lo Israelwg Pwnbo At Swg emin gab dvrwq namlo 
ak mvdwb mwwnum. 

18Hvbmabde At Sw ngoqg ab Debidnvn benum, ‘Noqg hang ura lo ngoqg emin 
ho dvrwq namlongam mvdwb mwwdo, noqg hang mwwnamv aljaqdo. 

19Hvbsujaqkam, no dvrwq namlongam mvnyiram, hvbmabde nam ko tuup 
bwwjnam noqg ko tuupv ngoqg emin ho dvrwq namlongam mvtayin.’ 

20Hoqgv sija At Sw mwwg dingr kunam mam mwv niqtuq nyilin paku. Hoggab 
ngoqg ab Debidg kwlib swwrab pakun, hoo At Swg dingrnam hvb Israelwg 
pwqlw aoho doodwn, hoo Israelwg Pwnbo At Swg emin ho ngo dvrwq 
namlongam mvpa kun. 

21Hoo ngulug ab tulungam At Swg pvvb birnam mam jinum, hwdlo mwv bulam 
Ijipt gvda hoqgv boolin yukho, hoq Xumk Pirram pvvk nyookam ngo jipa kun.” 

Solomonwg Darxaq dvb Swgwnam 

22Ho Solomon Israel nyi mwlwg hookumbo kaagaho At Swg yugw agaho daqtwl 
hoo mwwg alaqkam doa aob icanum, 

23hoo benum, “Israelwg Pwnbo At Swa, swcw nyodo so noq hvb nyinbo Pwnbo 
dooma dvn, pvvb birnam mam pvvdwn hoo hiyv noqg agaho bulug hvvjw lvgab 
mwwjwl wnbo noqg nyera tulungam noqg tumanam abiam kaakin dvn, 

24ho noqg nyera ngoqg ab Debidnvn hoggv no bibwq kunam ham pvvl ap jipa 
ku. Noqg agam hoqgv goonam mam noqg alaqkv soq aal so niqtuq nyilin paku. 

25Hoqgab sija, Israelwg Pwnbo At Swa, noqg nyera ngoqg ab Debidnvn hoggv no 
dingr kunum ham no pvvj paku, begamv, ‘Noqg ko tuup tulungv bulug nyij-
mujam hengabl nyib nyiloqkam, ngoqg agaho noqg nyinam wnam hvb bulv nyib 

wb nyiloqkam, ngoqg agaho Israelwg pwqlw ho doody bo nyiingv nywywngam 
xooram.’ 

26Hoqgab sija, Israelwg Pwnboa, noqg nyera ngoqg ab Debidnvn noqg gomcwr 
gooknam ham pwbw jaqb niqtuq lengm tukbv. 

27“Hvbmabde Pwnbov jvqtw jaqb swcw so doota yin yv? Kaato, doa aongv hoo 
ao nyookv kam nam dook doog dvb jila maadwn; ngoqg soq namlo sam mvnam 
si vcjaqb anyo dvn! 

28Hvbsujaqkam noqg nyerag swgwl hoo mwwg xumnam sam, ngoqg Pwnbo At 
Swa mwwka tvbv, soq aal so noqg nyerangv noqg agaho xabnam mam la 
swgwnam mam tatbv, 

29ho noqg bepko nyookub, noqg vnyiqkv ai-aalwb soq namlo daiyab tuury 
tuuiya tvbv, ‘Ngoqg eminv hoqho dootayin hvnum,’ ho soq namlo daiyab noqg 
nyerangv nam swgw baloqkam no tatayin. 

30Hoo hwdlo bulv soq nyook daiyab noqg nyera tulungv la noqg Israelwg 
nyiilungv swgw yikam no tatayin. Hoo noqg doogw ko ao nyookho tapa dvn, hoo 
hwdlo no tapayin, ngulam hwwmab apaq paqnyi jitan. 

31“Nyi ak mwwg door-doopwngam ceekol nyic nyipel hoo soqg namlog noqg 
yugw agaho mwwg dingnam mam dingb nyiloqkam, 

32ho ao nyookv tapa dvn hoo noqg nyera tulungam pw-hwwdwn, mwwg 
nyixiaqkam mwwg atwg dumpo ho haam dvn, hoo mwwg nyedar nyiib nyigam 
gab mwam jvqtwngv ywwlin dvn. 

33“Bulv nam ceekol nyic nyigam gab, hwdlo noqg Israelwg nyiilungam ceebio 
tulug agaho mviya yin, hoo bulv noqg dookub tobkurl hoo noqg eminam bepa 
yin hoo soq namlo soqgv swgwl hoo noqg lvgab xuml koikam, 

34ho ao nyookho tapa dvn hoo noqg Israelwg nyiilug nyicam hwwmab apaq 
paqnyi jidwn hoo bulug ab tulungam gvda jinam ho bulam lokta boa dvn. 

35“Hwdlo doangam mutum yin hoo nyodo homa dvn hoggab bulv nam ceekol 
nyic nyipa ku, ho bulv soq nyook daiyab pwrarl swgw baloqkam hoo noqg 
eminam bepal hoo bulug nyic hoqgv wkur baloqkam, hwdlo bulam no hentwr 
hem yin, 

36hoo ao nyookv tapa dvn hoo noqg Israelwg nyiilu, noqg nyera tulug nyicam 
hwwmab apaq paqnyi jidwn, hwdlo no bulam albo lamtangam bulam wwm dvb 
tomswr dvn, hoo hogloq ham noqg nyiilungam otu gob jiknam, noqg gvda aoho 
nyodongam hom dvn. 

37“Gvda ho dwr-kano wikam, iicw-tobum dooiyv nyiyikam, ho vly-aaxeqkv 
yaaikam, ho takam-yorup pv wikam, ho liilungv piiyikam, bulug ceebiongv 

bulam bulug gvda toggoq tulu namgub naareq yin, hoolu luuxy swlin-momin 
nyiyikam, ho hoqho hoolu luuxy vc-apiv ciyikam, 

38noqg Israelwg nyiilu ngvla nyiicwr-cwrxiv, at atwg hentwr-kaasam mwwg 
atwg hang ho mwwgab tvl hoo mwwg alaqkam soq namlo daiyab ijin tvl, hoggv 
xeq swgw dvn, hoggv xeq kodwn, 

39ho noqg doogw ko ao nyookv tapa dvn hoo hwwmab paqnyi dvn hoo hiyvg 
hangam no cendwn, mwwg nyicw-wcwb jaqb nyiicwr-cwrxiam nyij to (hoggab 
no, no aro twq nyia ko mwlwg hangam cengdwn), 

40ho ngulug ab tulungam noqg gvda jinam ho bulv doody deedib bulam nam bos 
mvm to. 

41“Hoq hvbkalam, hwdlo nyoodo nyi akv, hiyv Israelwg nyiilu maanbov, noqg 
emin gab aado gvda hoqgv haalayil 

42(hoggab bulv noqg yuunam eminam hoo noqg atorbo alaqkam, hoo noqg laqpo 
laqtornam mam tapa tayin), hwdlo mwv haalayil hoo soq namlo daiyab swgw 
yin, 

43noqg doogw ko ao nyookho tapa dvn hoo nyoodo nyi ak hv nam kok jaqb nyij 
dvn, ho noqg Israelwg nyiilungv nyinam hvb, noqg eminam swcw soqg nyiilu 
mwlwngv cengtayin hoo nam bos tayin, hoo soq namlo sam ngoqg mvnam si 
noqg eminam goqknamv hvl bulv cengtayin. 

44“Noqg nyiilungv bulug ceebiongam ceekol nyob patab lengyikam, no bulam 
hogloq lamta bvxeq kanam jaqkam, hoo bulv noqg xuqlin ko bopam daiya bvla 
noqg emin gab ngoqg namlo mvpko daiyab At Swn swgw baloqkam, 

45ho ao nyookho bulug swgwnam mam la bulug konam mam tapa dvn hoo bulug 
pagoq gab svka dvn. 

46“Bulv nam ceekol nyic nyiba loqkam—hoggab nyic nyima bo nyi akkam 
dooma—hoo no bulam hang lengnum hoo bulam ceebio alaqb jinum, ho bulam 
ogum bvla aadob ceebio tulug gvdab nyumwb booknum, 

47hvbsujaqkam bulam nyumwb book gvda hoqgv bulug hangv mwwdil hoo 
mwwkurl hoo bulam nyumwb boop ko gvda hoqgv nam xuml begamv, ‘Ngulv 
nyic nyipa ku hoo nyic-nyia looda nyixiaq tukba hvl beikam,’ 

48bulug mwwnam lvgab hoo bulug hang lvgab bulam nyumwb boop ko ceebio 
tulug gvda hoqgv bulv mwwkurl, bulug ab tulungam noqg xuqlin layil bopam 
jinam ho, hoo noqg emin gab ngoqg namlo mvnam bulug gvda daiyab swgw 
baloqkam, 

49ho noqg doogw ko ao nyook hoqgv bulug swgwnam mam la bulug konam mam 
tapa dvn, hoo bulug pagoq gab svka dvn 

50hoo nam ceekol nyic nyinbo noqg nyiilungam, hoo bulug nam ceekol nyic 
nyiknam mwlwngam, no hwwmab apaq paqnyi jidwn, hoo bulam nyumwb boon 
boam bulug aoho anya kaapa mvto, ho bulv bulam anya kaapa tayin 

51(hoggab bulv noqg nyiilungv, hoo noqg gumnv, hogloq ham no yoqdwr xvwr 
jwr-jwrko pengko hoqgv Ijipt gvda hoqgv boolinum). 

52Noqg nyera ngvla noqg Israelwg nyiilug konam sam noqg vnyiqkv tuugab 
yaatwb, ho hogloq gvjaqkam bulv nam goqyi nyiloqkam bulam no tvmw maabv. 

53Hoggab Pwnbo At Swa, hwdlo no ngulug ab tulungam Ijipt hoqgv boolin yukho, 
noqg nyera Mojes lvgab no bibwq kunv bulam swcw soqg nyiilu pengko hoqgv 
noqg gumn gob no xuqxubl xuqlinum.” 

Solomonwg Xumcumnam 

54Solomon soq sib At Swn swgwnam mam la konam akiam nyinya peekul, 
hogloq ho mwv lwbw kumbw tvl ao nyookub alaq yamjinl xuml dook hoqgv 
mwv At Swg yugw agaho hoqgv gorabnum. 

55Hoo mwv daqtwl hoo Israel nyi hookum bo mwlwngam vcjaqb goql lvqc cil 
hoo begamv, 

56“At Sw xinam jaqkv, hiyv mwwg Israelwg nyiilungam mwwg dingr ko jaqb 
doonu dvb jipa ku. Mwwg nyera Mojesnvn mwwg alboam dingr kunam gomcwr 
gamg kam kvxaqmab niqtuq lengm paku. 

57Ngulug ab tulu lvgab mwv doobanam hvb ngulug Pwnbo At Sw ngulug lvgab 
dooba dvn, 

58ho ngulug ab tulungam mwwg gaml jinam ham, mwwg nyij-mujam nyil swwm 
dvb hoo mwwg gaml tulungam, mwwg mwwj-hingjam, hoo mwwg pvvb 
tulungam, ngulug hangam tvjwl swwm dvb mwv mvdwn. 

59At Swg agaho ngoqg soq gomcwr tulu sam, ngulug Pwnbo At Swg ogum ho aal-
aiyib doomto, hoo aal looxiam daagabnam mam mwwg nyerangam la mwwg 
Israelwg nyiilug pagoqkam mwv svka dvn, 

60hoo swcw soqg nyiilu mwlwngv cengtayin At Sw Pwnbov; mwwg lvvg ho asaq 
pwnbo dooma dvn. 

61Hoqgab soq aal so hoggub nyidwn hvb nulug hangam jvqtw jaqb ngulug 
Pwnbo At Swg, mwwg nyij-mujam nyigdvl hoo mwwg gaml tulungam pvvt ju.” 

Solomonwg Pwr Jinam 

62Ho lvpw atv la mwwg lvgab dooba bo tulungv At Swg agaho pwr jinum. 

63Solomon At Swn swrso aky gab hvvbam 22,000 go hoo sviyangam 120,000 go 
aky jinum. Ho lvpw atv la Israelwg nyiilu mwlwngv At Swg dvrwq namlongam 
darxaqnum. 

64Hoq aal lookin ho lvpw atv At Swg dvrwq namlog lvpa ra dookum ko baagam 
garxaqnum, hoggab mwv boyuqnam akiam hoo dvs-twws akiam hoo swrso gab 
ox akiam hoqho jinum, hoggab At Swg agaho tama yugw hv boyuqnam akiam la 
dvs-twws akiam hoo swrso gab ox akiam jikgab anyonum. 

65Lebo-hamat hoqgv Ijipt gv kucw namgub ngulug Pwnbo At Swg agaho, aal kvn 
go, Solomon la mwwg lvgab mvqlw jaqb hookum layil dooba bo Israel mwlwngv 
hoq moodho durum dvnum. 

66Aal piin deen ho mwv nyiilungam kanam tvl wwm kunum, hoo bulv lvpw atam 
paqnum hoo bulug nammwb hwnyir-hvmarl wknum hoo mwwg nyera Debid 
nvla mwwg Israelwg nyiilungam At Swg alboam kaakinam mam bulug hangv 
vcjaqb hemp-hvnyirnum. 

1 Lvpw Atwg 9 

At Sw Solomonnvn Kvvrwqnam 

1Hwdlo Solomon At Swg dvrwq namlongam la lvpw atwg dook nammam mwwg 
mwwby ko jaqb mvnya yukho, 

2Gibeon ho mwam kvvrwqnam hvb, At Sw Solomonnvn lwnyi dvb kvvrwqnum. 

3Hoo At Sw mwam benum, “Ngoqg agaho noqg swgwnam mam la noqg konam 
mam ngo tapa paku. Ngoqg eminam nwrba gob doom dvb noqg nam mvnam sam 
ngo darxaq pakun. Ngoqg vnyiq kvla hangv hoqho lwxiam dootayin. 

4Hoo no, noqg ab Debidg nyinam hvb no ngoqg agaho wb nyiloqkam, ho lootw 
bvla jvqtw hangv, ngoqg nam gaml jinam jaqb nyib nyiloqkam, hoo ngoqg nyij-
mujam la ngoqg pvvb tulungam pvvbnyiloqkam, 

5hoggub ngo noqg ab Debidnvn dingrwl begamv, Israelwg pwqlw aoho noqg 
hoqgv doody bo nyiv nywywngam doomab nyiram, ho noqg xinam pwqlwngam 
ngo nwrba xaqb Israel aoho mvko jitayin.’ 

6Hvbmabde no la noqg ko tulungv ngam wmin gvma baloqkam, hoo ngoqg gaml 
tulungam hoo ngoqg nyij-mujam nam jinam mam pvvmab asaqb wl hoo asaq 
pwnboam bon nyijil hoo bulam xumb nyiloqkam, 

7ho ngo Israelam gvda jinam hoqgv bulam mvpaq tayin, hoo ngoqg kaaga soqgv 
ngoqg emin gab ngoqg soq darxaqnam namlo sam apaq tayin, hoo Israelv nyiilu 
mwlwg pengko ho dootin tingnam gob la gomcu pui gob nyitayin. 

8Hoo soq nam si yuupaqbo hwwpum gob nyitayin. Hoqb wpeq bo nyiicwr-
cwrxiv ham lomtayin hoo bulv tacor curpaql betayin, ‘Hoggub yu soq gvda sam 
la soq nam sam soq siib At Sw mvpa kun?’ 

9Ho bulv betayin, ‘Hiyv bulug ab tulungam Ijipt gvda hoqgv boolin boam bulug 
Pwnbo At Swn bulv apaq ko-gab hoo asaq pwnboam swgwl hoo hoq tulu ham 

xuml hoo hoq tulu ham bon nyij ko gab. Hoqgab soqg ciqcaq-bviyaq sam bulug 
aoho At Sw haamnum.’” 

Solomonwg Asaq Bon Nyinam 

10At Swg dvrwq namlongam la lvpw atwg nammam, Solomon soq nam nvmnyi 
sam vnyw camnyi gob mvnum, 

11hoo Taiyarg lvpw at Hiram Solomonnvn sidar hoo saipres svvtaqkam la 
hunam mwwg mwwbynam mam jil dooiyanum, ho Lvpw at Solomon Galili 
gvdaho Hiramnvn bopam camnyi go jinum. 

12Hvbmabde hwdlo Hiram Taiyar hoqgv Solomon mwam bopam jinam tulu ham 
mwv kaatab haai yikho, ho hoq tulu ham mwv kvvlwq maanum. 

13Hoqgab mwv benum, “Ngoqg vbw-bor, noqg ngam jinam bopam tulu si hoggv 
yu?” Hoqgab soq aal namgub bulv ham Kabul hvl emin dvn. 

14Hiram lvpw atam hunv 120 telent go jilwqnum. 

15Hoo soq sib nyil Lvpw at Solomon At Swg dvrwq namlongam hoo mwwg atwg 
doogw nammam hoo Millongam hoo Jerusalemwg gurum mam hoo Hajor la 
Megiddo hoo Gejer nyi tulungam nwwteq tvl bon nyimnum 

16(Ijipt gv lvpw at Paro Gejer caanv hoo ham naareqnum hoo ham wm tolwqnum 
hoo bopam ho doonbo Kanaan nyi tulungam mengnum, hoo hoq ham mwwg 
nyem ko Solomonwg nywxwngam gujgob jinum; 

17ho Solomon Gejerngam mvdarnum) hoo ako daiyag Bet-horon namgub 
mvnum 

18hoo Baalat la Tamar Juda gvdag deexa-rara uraho doonum, 

19hoo Solomon dis silko noosu bopam mam, hoo mwwg ceriot bopam mam, hoo 
mwwg svpur xarnbo tulug doogw bopam mam, hoo Jerusalem, Lebanon, hoo 
mwwg pvvb bwwl doog ko gvda mwlw ho Solomon bopam tulungam mvnum. 

20Amor nyi tulu, Hittait nyi tulu, Perijj nyi tulu, Hibitait nyi tulu, hoo Jebus nyi 
tulu hoqgv nyiilu mwlwngam apaq kunam Israelwg nyiilu maan nyi tulungam- 

21bulug hotam mam gvdaho apaq peel wleqnam mam, ho hiyam Israelwg 
nyiilungv twryum maanum mam—hoq nyi tulu ham Solomon nyera-paqn hvb 
bon nyim dvb gaml jiknum, hoo soq aal xaqb bulv hvb nyil doodwn. 

22Hvbmabde Solomon Israelwg nyiilungam nyera raasur gob mvmanum. Bulv 
sipai gob nyinum, bulv mwwg saab gob, mwwg sipai saab gob, mwwg kepten 
gob, mwwg ceriot sipai saab gob hoo mwwg svpur xargbo nyi tulu gob mvnum. 

23Soq tulu si Solomonwg peelo saab gob nyil bon kvvyw-tadanum: Nyiilungam 
bonam nyim dvb la nyig dvb saabv 550 go nyinum. 



668 

 

 
Nyishi 

© 2016 Bible society of India. 
 

 
 

 

24Hvbmabde Parog nyem kov Debidg bopam hoqgv Solomon mwn gab nam mvp 
jik mwnwg at nammwb caanum. Ho mwv Millo ho nammam mvpnum. 

25Solomon vnywngam luum go At Sw gab mwwg yugw mvpnam ho boyuqnam 
akiam la swrso akiam At Swg agaho jinum. Ho mwv dvrwq namlongam mvnya 
kunum. 

26Lvpw at Solomon Swlw-Sag sugurg Elot ogumg Ejion-geber ho iss jaaj ak mvl 
apnum. 

27Hoo Hiram mwwg nyera tulungam hiyv sa-svlongam pwbwb cengn boam 
Solomonwg nyera tulu lvgab lvkin gob bon nyibam mvdwb kanamnum. 

28Hoo bulv Opir gvdab wnum hoo hunam 420 telent go baqanum, hoo bulv 
hoqham Lvpw at Solomonnvn baqa jinum. 

1 Lvpw Atwg 10 

Vi-Koory Seba 

1Hwdlo Sebag vi-kooriv At Swg eminho Solomonnvn yuunam tapa yin, mwn 
mwam vc loodab vs-axaqbo toxnam mam pooiyeql tox taab haanum. 

2Mwn Jerusalemho koi jaqb nyera-paqnam, hoo duiyub-dvgabnan la hunam hoo 
xinam wlwngam svjin tulu lvgab baqlayil haanum. Hoo hwdlo mwn Solomon 
dookho haaikam, mwn mwam mwnwg hog mwlwngam mwwnam mam 
betamnum. 

3Hoo Solomon mwnwg toxnam mwlwngam birwqnum; lvpw atv hog akkam 
biyum doomab mwnwn hog mwlwngam pvvs maab betamnum. 

4Hoo hwdlo Sebag vi-kooriv Solomonwg mwwlaqnam, mwwg nam mvnam 
mam, 

5mwwg tebol ho dvs-twws doonam mam, mwwg saab tulug doonam mam, hoo 
mwwg nyera-paqn tulungam, bulug vjam, mwwg dvs-twws bwiya jin tulungam, 
hoo At Swg dvrwq namlo ho mwwg boyuqnam aky jinam tulungam kaatwl, 
mwnwg lamngaq kunamv saqs doomanum. 

6Hoo mwn lvpw atam benum, “Ngoqg atwg gvda lo noqg gomcwr tulungam hoo 
noqg mwwlaqkam ngo jvqtw pui gob tapanum, 

7hvbmabde ngo puiyam mwwjw maanum hwdgo ngo so haal hoo ngoqg atwg 
vnyiq hoqgv ham kaanam xaqb. Hoo kaato, papo gon ngam betam maanum. 
Noqg mwwlaq kvla nyetnamv ngoqg tapanam mam laabo yaapa ku. 

8Xinam jaqkv noqg nyi tulungv! Xinam jaqkv noqg nyera-paqn tulungv, hiyv 
noqg agaho daqtwl hoo noqg mwwlaql goonam mam tan bov! 

9Xinam jaqkv noqg Pwnbo, At Sw, hiyv nam hempnum hoo nam Israelwg 
pwqlwho doom dvb jin bov! Hoggab At Sw Israelam nwrba xaqb aby dvn, mwv 
nam lvpw at gob mvpa ku, ho nam jvqtwngam la lootwngam nyil swwg mvdwb.” 

10Ho mwn lvpw atam hun 120 telent go, hoo vijaqg duiyub-dvgab pvla xinam 
wlwngam jinum. Lvpw at Solomonnvn vi-koory Sebag duiyub-dvgab jinam hvb 
nywywngam hiyvkam jika maanum. 

11Hoq aoho, Hiram Opir gvda hoqgv iss jaajho hunam baqa jinum, Opir gvda 
hoqgv hun lvgab almug svvdangam la xinam wlwngv vigo baqnum. 

12Hoo lvpw atv At Swg dvrwq namlongam la lvpw atwg nam hoqg tvrgw 
tulungam almug svvda hoqgv mvnum, hoq lvg-lvgab bemin benbo tulu gab 
rwwxw tulungam la gungga tulungam mvnum. Hoqhvb almug svvda aljaqn 
boam soolo godab kaapa maata. 

13Hoo Lvpw at Solomon vi-koory Sebag mwwbynam hog mwlwngam jinum, 
Lvpw at Solomonwg jinam lvvg hoqgv hoggv xeq mwn mwam toxnum hog 
mwlwngam betamnum. Ho mwn mwnwg nyera-paqn tulug lvgab atwg gvdab 
wkurl wknum. 

Solomonwg Koijaqb Nyetnam 

14Vnyw nywkin ho Solomon gab hun haan bov 666 telent go nyinum, 

15hoq lvvg ho nyook kaagaqbo tulu hoqgv hoo kwr-kom mvgaqbo tulu hoqgv, 
hoo dou-haagag lvpw at tulu hoqgv hoo gvdag nyiit rad tulu hoqgv kam 
jikumnum. 

16Lvpw at Solomon hun svtam koibo 200 go mvnum; svtam akin ho hunv 600 
sikil go mwlwqnum. 

17Hoo mwv hun svtam anyo boam 300 go mvnum; svtam vxho hunv oum minas 
go mwlwqnum. Hoo lvpw atv hoq tulu ham Lebanonwg Nyoro Namho apnum. 

18Lvpw atv svt vrrw hoqgv pwqlw dootam mam mvnum hoo hoq ham hun aljaqn 
bo lvgab pioqlupnum. 

19Pwqlw dootam mam baakap kabx go mvnum, hoo pwqlw dootam langk ho svv 
ko dumpo ak mwlwqnum, hoo pwqlw dootam taqc-loosaq ho laqpo tunu koam 
mvpnum hoo laqpo tunu ko bviywrho sony nyot dornyi go daqdwb mwlwqnum, 

20baakap kabxig tuur-tuusaqho sony nyot dorg-dorgwb daqdwb mwlwqnum, 
hoqho sony nyotv camleq dornyi go daqnum. Hoq hvb mvnam ham nywywngam 
hiyvg lvpw-haty ho mvka maanum. 

21Lvpw at Solomonwg twwnan ujuq pvtaq mwlwngv hun hoqgv mvnumv, hoo 
Lebanon Nyorog Namho dupum-dvrab doonbo mwlw hv loodwr hun hoqgv 

mvnumv. Akkam rup hoqgv doomanum; Solomonwg swwd aalho rupam hog 
hvvtw gob ximanum. 

22Hoggab lvpw atv Hiram lvgab Tarsisig iss jaajv sa-svlo ho doonum. Vnyw 
nywum kokw-kokwngam Tarsis hoqgv hunam, rupam, svt vrrwngam, nyiima 
sorxaqkam, hoo tvvi-taaxongam baqanum. 

23Soq sib Lvpw at Solomon swcw soqg lvpw at mwlwngam nyet bvla 
mwwlaqkam pwbwb doobin yaanum. 

24Hoo Pwnbov Solomonnvn mwwg mwwlaqkam jinam mam, swcw soqg nyi 
mwlwngv Solomonwg dookho haal mwwg mwwlaql nyijwq-nyegam gamnam 
mam tvnwnum. 

25Nyiicwr-cwrxiv mwwg aky jisam rupam hoo hunam, vjam, mirram, duiyub-
dvgab nannam, svpuram, hoo svdam tulungam vnyw-vnywngam vigo jinum. 

26Hoo Solomon ceriot tulungam la svpur xargbo nyi tulungam lvkin gob 
bookumnum. Mwv 1,400 ceriotam hoo 12,000 svpur xarg bo nyi tulungam 
doognum, hoq tulu ham mwv ceriot tulug dook bopam hoola lvpw at lvgab 
Jerusalemho doomnum. 

27Hoo lvpw atv Jerusalemho rupam wlw hvb mvnum, hoo sidar svvdangam 
Sepelag taoq svvda tulu hvb mvnum. 

28Hoo Solomon Ijipt la Kue hoqgv svpur tulungam boanum, hoo lvpw atwg kwm-
kor mvnbo tulungv kor rvlayil Kue hoqgv bulam nvvrwqnum. 

29Ceriotam dorkinam Ijipt hoqgv rup 600 sikil go hoo svpuram 150 go rvnum, 
hoo lvpw atwg kwm-kor mvnbo tulungv Hittait lvpw atam la Siriyag lvpw at 
mwlwngam bulv naleqgo dupum-dvrab pam puqlinl bulam puqnum. 

1 Lvpw Atwg 11 

Solomon At Sw hoqgv Aadonam 

1Lvpw at Solomon Parog nyem ko lvgab naleqgo nyoodo nyem tulungam 
abynum: Moab nyem mam, Ammon nyem mam, Sidon nyem mam, hoo Hittait 
nyem tulungam, 

2hogloq nyob dvpar tulu ham At Sw Israel nyiilungam benum, “Nulv bulug lvgab 
nyem naama bvka, ho bulam kam nul galoqkv naam mvmabv, hoggab bulv bulug 
hangam bulug pwnboam mwwjw mvta yi.” Solomon soq tulu sam vcjaqb 
abynum. 

3Mwv vi-koory nywxwngv 700 go, hoo xwwbaq nywxwngv 300 go doonum. Hoo 
mwwg nywxw tuluhv mwwg hangam aadob booxar kunum. 

4Hoggab hwdlo Solomon nyekam yukho mwwg nywxw tulungv mwwg hangam 
asaq pwnbo tulungam xum dvb booxar kunum, hoo mwwg ab Debidg jvqtwnam 
hvb mwwg hangv mwwg Pwnbo At Swn jvqtw kumanum. 

5Hoggab Solomon Sidon nyi tulug Astoret pwn annvn, hoo Ammon nyi tulug 
bulum-kacnam Milkomnvn xumnum. 

6Hoqgab Solomon At Swg kaagaho almanam nyinum hoo mwwg ab Debidg At 
Swn wmin gvnam hvb wmin gvk maanum. 

7Ho Solomon Moabg bulum-kacnam Kemos gab puutu aoho xumk nammam 
mwjnum, hoo Ammon nyi tulug bulum-kacnam Molek gab dou-cagag Jerusalem 
puutu ho mwjnum. 

8Hoo mwwg nyoodo nywxw tulu gab mwv soq mwlw sam mwjnum, ho bulug 
pwnbo tulungam akiam la pwr jinam mam jimnum. 

At Sw Vs-axaqkam Lengmnam 

9Hoo At Sw Solomon lvgab hang lengnum, hoggab mwam lwnyi go kaakin bo, 
Israelwg Pwnbo At Sw hoqgv mwwg hangv aado kunum 

10hoo mwam asaq pwnbo tulug kokwb wma bvk hvl soq pagoqkam mwam gaml 
jinum. Hvbmabde mwv At Swg gaml jinam mam pvvk maanum. 

11Hoqgab At Sw Solomonnvn benum, “Soq sam no nyil doopa ku hoo nam ngoqg 
gaml jil ngoqg birnam pvvbam hoo ngoqg nyij-mujam no pvvk ma, jvqtw jaqb 
lvpw-hatiam noqg hoqgv mvpin tayin hoo ham noqg nyerangam jitayin. 

12Hvbsujaqkam noqg ab Debidg emin gab noqg swwl dood mood so ham ngo 
nyiram, hvbmabde noqg ko tuup alaq hoqgv ham tvqnyi gob mvpin tayin. 

13Hvbsujaqkam, ngo lvpw-haty mwlwngam mvpin ram, hvbmabde ngoqg nyera 
Debidg emin gab hoo Jerusalem mam ngo xuqlin ko-gab, noqg ko tuup lvgab ngo 
nyob akwn jitayin.” 

14Hoo At Sw Solomonnvn vs-axaqb ceeko mvdwb Idom hoqg Hadadnvn mvnum. 
Mwv Idom hoqg xinam imiq dvpar gob nyinum. 

15Hoggab hwdlo Debid Idom ho dooyikho, hoo Joab sipai saab odumb caanv 
mengnam nyi tulungam svma liinum, mwv Idom ho nyega mwlwngam 
patabnum 

16(hoggab Joab la Israel mwlwngv hoqho pool barx gob doonum, mwv Idom 
nyega tulungam mingtwr maady deedib doonum). 

17Hvbmabde hwdlo Hadad ko anyo xiqyikho, Hadad la mwwg abwg nyera tulu 
gon la Idom nyi tulu go Ijiptwb kenum. 

18Bulv Midian hoqgv lenglayil hoo Paran ho haanum hoo Paran hoqgv nyi meeg 
boolayil Ijipt lvpw at Parog dook Ijipt ho haanum, ho mwam nam namg la dvsv 
la gvdangam mwam jinum. 

19Hoo Hadadnvn Paro vcjaqb vnyiq kvvlwql hoo mwwswnum, hoqgab mwv 
mwam mwwg nywxw, vi-koory Tapeneswg bwrm mam nyem jinum. 

20Hoo Tapneswg bwrm hv mwam mwwg ko tuup Genubatnvn dwrbuqjnum, 
hiyam Tapnes Parog namho sokamnum. Hoo Genubat Parog namho Parog ko 
tuup tulug pengko ho doonum. 

21Hvbmabde hwdlo Hadad Debid sitkul mwwg abwg lvgab svma liiknam mam 
hoo sipai saab Joabg sinam mam tapa yin, Hadad Paronvn benum, “Ngam wwm 
tukub, ho ngoqg gvdab ngo wdwb mwwdku.” 

22Hvbmabde Paro mwam benum, “Hoggv no ngoqg lvgab dootwl pwwma-cwma 
tvl noqg atwg gvdab no wde kul hvl bedwn?” Hoo mwv mwam benum, “Ngam 
wwm dvb jila bv.” 

23Hiyv mwwg nyiit at Jobag lvpw at Hadadejer hoqgv kelin bo, Eliyadag ko tuup 
Rejonnvn Pwnbov mwam vs-axaql ceeko mvdwb mvnum. 

24Hoo Debid nyiam mengxo kokw so, mwv nyi tuugin goqkum layil hoo mwv 
taleqbo dvpar akam nyig bob nyinum. Hoo bulv Damaskaswb wnum hoo bulv 
hoqho doonum hoo mwam Damaskaswg lvpw at gob mvnum. 

25Solomonwg moodho mwv Israelam Hadadwg nyinam hvb lwxiam vs-axaq dvb 
nyil doonum. Hoo mwv Israel hoqgv lenglayil hoo Siriyangam pvvb bwwl 
doognum. 

26Iprayimg Jereda hoqgv Nebat gv ko tuup Jeroboam, Solomonwg nyerangv, 
mwwg ann eminv Jerua, xwwmy akv, hvvkam lvpw atam ceeko dvb nyirabnum. 

27Hoo mwv hoggub lvpw atam ceeko koorabnam si hvbnyiloqkam, Solomon 
Millo ho nam mvnum, hoo mwwg ab Debidg bopam yaqko bo tulungam 
mutumnum. 

28Jeroboam hog mwlwngam nyilaqbo nyi gob nyinum, hoo hwdlo Solomon 
yaapa akam kwr jaqb bon nyinam mam kaapa yin mwv mwam Josapg nombu ho 
nwwteql nyera-paqn hvb bon nyinbo tulungam nyig mvdwb xuqlinum. 

29Hoo hoq moodho, hwdlo Jeroboam Jerusalem hoqgv lvvgwb lengyikam, nyiqry 
benbo Silon hoqg Ahija mwam lamta ho kaapanum. Ahija mwv atv nitbo vjam 
koonum, hoo vnyiv vp-cwkwb rooto ko gvdaho yvnum. 

30Ho Ahija mwwg nit vj koonam mam gvbw tvl, hoo ham camleq vnyi gob 
swrmwqnum. 

31Hoo mwv Jeroboamnvn benum, “No atv wyw gon naato, hoggab soq sib 
Israelwg Pwnbo, At Sw bedo, ‘Kaato, Solomonwg alaq hoqgv ngo lvpw-hatiam 
tvqnyi gob mvpin tayin hoo nam nyob wyw gon jitayin 

32(hvbmabde ngoqg nyera Debidg emin gab la Jerusalem bopam mam ngo 
Israelwg nyob tulu hoqgv xuqlin ko-gab, mwv nyob akin gon naatayin), 

33hoggab bulv ngam haqpaq paku hoo Sidon nyi tulug Astoret pwn annvn, 
Moabg pwnbo Kemosnvn, hoo Ammon nyi tulug Milkom pwnboam xumnum, 
hoo mwwg ab Debidg nyinam hvb bulv ngoqg lamtab wma, ngoqg kvvlwq koob 
nyima hoo ngoqg nyij-mujam la ngoqg pvvb tulungam pvvma. 

34Hvbsujaqkam, mwwg alaq hoqgv ngo lvpw-haty mwlwngam naareqram, 
hvbmabde mwwg swwnam xaqb ngo mwam pvvb bwwl doog mvtayin, hoggab 
ngoqg nyera Debidg emin gab, hiyam ngo xuqlinum, hoo hiyv ngoqg gaml 
tulungam la ngoqg nyij-muj tulungam pvvnum. 

35Hvbmabde mwwg ko tuup alaq hoqgv ngo lvpw-hatiam naatayin hoo hoqg 
nyob wyw gon nam ngo jitayin. 

36Hvbsujaqkam mwwg ko tuupam ngo nyob akin gon jitayin, ho ngoqg eminam 
doom dvb ngoqg daalinam bopam ho, ngoqg nyera Debid lwxiam Jerusalemho 
ngoqg agaho lemp akwb nyinum. 

37Hoo nam ngo naatayin, hoo noqg mwwby koob no pvvb bwwl doog tayin, hoo 
no Israel ho lvpw at gob nyitayin. 

38Hoo ngoqg nyera Debidg nyinam hvb, nam ngoqg benam mwlwngam 
tabnyiloqkam, hoo ngoqg lamta tulungam wb nyiloqkam, hoo ngoqg nyij-mujam 
la ngoqg gaml tulungam pvvl ngoqg vnyiq kaagaho hoggv jvqtw dvn ham 
nyibnyiloqkam, ngo noqg lvgab dooba tayin hoo Debidnvn lvpw at gob mvnam 
hvb nam ngo mvtayin, hoo nam ngo Israelam jitayin. 

39Hoo ngo Debidg hosiqkam vs-axaq dvb mvtayin, hvbmabde nwrba xaqb nyiyu 
ram.’” 

40Hoqgab Solomon Jeroboamnvn mengdwb meegaqnum. Hvbmabde Jeroboam 
gorabl Ijipt gv lvpw at Sisak dookub Ijipt urab kilwqnum, hoo Solomonwg sinam 
xaqb Ijipt ho doonum. 

41Solomonwg asaq nyinam mwlwngam, hoo mwwg hoolu-deed nyinam mam, 
hoo mwwg mwwlaql nyijwq-nyegam gamnam mam Solomonwg Bon nyinam 
mam xeqp ko Kitap ho xeqp maap nvi yv? 

42Hoo Solomon Jerusalem hoqgv Israel mwlwngam pvvb bwwl doognamv vnyw 
campy gob nyinum. 

43Hoo Solomon mwwg ab lvgab siknum hoo mwwg ab Debidg bopam ho 
liiknum. Hoo mwwg kwlib mwwg ko tuup Rehoboam pvvb bwwl doognum. 

1 Lvpw Atwg 12 

Rehoboamwg Pacanam 

1Rehoboam Sekemb wnum, hoggab mwam lvpw at gob mvdwb Sekem ho Israel 
mwlwngv hookumnum. 

2Hoo Nebatwg ko tuup Jeroboam tapa twqda kalam (hoggab mwv Lvpw at 
Solomon hoqgv keleqlayil Ijipt ho mwv dooxiqnum), ho Jeroboam Ijipt hoqgv 
hookur kunum. 

3Hoo bulv nyi kanam tvl mwam goqa mvnum, hoo Jeroboam la Israel nyi 
mwlwngv hookuml hoo Rehoboamnvn benum, 

4“Noqg abv ngulam vigo vgw dvb mvnum. Hoqgab sija noqg ab ngulam vcjaqb 
vgw dvb bon nyimnam sam hvrab dvb mvto, hoo ngulv nam bon nyij tayin.” 

5Mwv bulam benum, “Aal loum gob nulv soqgv wnku, ho lokta ngoqg dookub 
hookur ta.” Ho nyiilungv hoqgv wleqnum. 

6Ho Lvpw at Rehoboam nyiixa tulu hoqgv tomswr-honyam naanum, hiyv mwwg 
ab Solomonwg swwl dooyikho mwwg agaho daqm tvl mwv begamv, “Soq nyiilu 
sam hoggub ngo birwq tayin ham ngam tomswrl bekin tvbv?” 

7Hoo bulv mwam benum, “No soolo soq nyiilu sam bon nyij baloqkam hoo bulam 
albo agam mam birwql gooba loqkam, ho bulv noqg nyera-paqnwb nwrba xaqb 
swwtayin.” 

8Hvbmabde mwv nyiixa bo tulug tomswr-honynam mam apaqnum hoo mwwg 
agaho yaapa acam go daqn bo hoqgv mwv tomswr-honynam mam naanum. 

9Hoo mwv bulam benum, “Noqg abwg vgw dvb bon nyimnam sam ngulam hvrab 
dvb mvtbv hvl, ‘Ngam benbo nyiilug benam sam hoggv ngulv birwq tan nulv 
tomswr kaaka to’?” 

10Hoo mwwg swwtam yaapa tuluhv mwam soq sib benum, “Noqg ab ngulam 
vgw dvb mvpa ku, hvbmabde no ngulam hvrab dvb mvtbv hvl, nam benbo nyiilu 
sam, no soq sib soq nyiilu sam beto, ‘Ngoqg lvqcw cwwnyia ri si ngoqg abwg 
gvvsam jwwkam yaadwn. 

11Hoo sija ngoqg abv nulam vgw dvb mvpa loqkam, ngo nulug vgwngam vbw 
yaiya tayin. Ngoqg ab nulam xoociq lvgab gwrnyiaq paloqkam, hvbmabde ngo 
nulam pooxu-yvs lvgab gwrnyiaq tayin.’” 

12Hoqgab “Aal loum kokwngam ngoqg dookub lokta haata hvl benam hvb,” 
Jeroboam la nyiilungv aal loum kokw so lvpw at Rehoboam dookub haanum. 

13Hoo lvpw atv mwam nyiixa tulug tomswr-honynam mam apaqtvl, mwv 
nyiilungam tac-taya dvb birwqnum, 

14mwv bulam yaapa tulug tomswr-honynam hvb agam gool begamv, “Ngoqg abv 
nulam vgw dvb mvnum, hvbmabde ngo nulug vgwngam vbw tayin. Ngoqg ab 
nulam xoociq lvgab gwrnyiaq paloqkam, ngo nulam pooxu-yvs lvgab gwrnyiaq 
tayin.” 

15Hoqgab lvpw atv nyiilu benam mam tamanum, hoggab hoqhv At Sw Silon hoqg 
Ahijanvn Nebatwg ko tuup Jeroboamnvn mwwg agam gooknamv niqtuq lengm 
dvb nyinum. 

Lvpw-hatiam Mvpinam 

16Hoo hwdlo Israel mwlwngv kaaknamv lvpw atv bulug benam mam tama yin, 
nyiilungv lvpw atam birwqnum, “Debid ngul gab hoggv? Ngulv Jesse ko tuup 
hoqgv otu naas dookma. Israel nyi tulungv nulug tombu doogwb wtku! No Debid 
nombungam atv kaato.” Ho Israelv bulug tombu doogwb wknum. 

17Hvbmabde Juda bopam ho doonbo Israelam Rehoboam nyiilungam pvvb bwwl 
doognum. 

18Ho Lvpw at Rehoboam, nyera-paqn hvb nwwteq tvl bon nyin boam kaaya bo 
Adoramnvn kanamnum, hoo Israel nyiilungv mwam wlw lvgab hurxnum. Hoo 
Lvpw at Rehoboam nyebia jaqb mwwg ceriot ho caolayil Jerusalem keknum. 

19Hoqgab soq aal namgub Israelv Debidg nombungam ceekol taleqnum. 

20Hoo hwdlo Israelv Jeroboam hookur pak hvl tapa yin, bulv pui kanam tvl hoo 
mwam dookumko ho goqanum hoo mwam Israelwg lvpw at gob mvnum. Hoqho 
Debidg nombungam nyimin gvnbo akkam dook maanum hvbmabde Juda nyob 
arongv doomin gvknum. 

21Hwdlo Rehoboam Jerusalemho hvvc yukho, mwv Judag nombungam la 
Benjaminwg nyobam goqkumnum, ho Israelwg nombungam ceekol nyob pam 
dvb, nyob panbo nyi tulungam 180,000 go xuqlinum, Solomonwg ko tuup 
Rehoboam lvpw-hatiam nookur dukub nyinum. 

22Hvbmabde Pwnbog gomcwrv Pwnbog nyi Semaiyanvn haanum: 

23“Judag lvpw at Solomonwg ko tuup Rehoboamnvn la Judag nombungam hoo 
Benjaminwg nyobam la nyiilungam beto, 

24‘Soq sib At Sw bedo, Nulv caamabv ho nulug atwg imiq dvpar Israel nyiilungam 
nyob pamabv. Nyiicwr-cwrxiv mwwg nammwb wkur kunum, hoggab soq si 
ngoqg hoqgv haadwn.’” Hoqgab bulv At Swg gomcwram tape kul At Swg gomcwr 
bekjaqb lokta nammwb wkur kunum. 

Jeroboamwg Hun Svv Ko Tulu 

25Ho Jeroboam Iprayimg diisw gvdag Sekem ho pamdangam mvtwl hoo 
doonum. Hoo mwv hoqgv lenglayil Penuel pamdangam mvnum. 

26Hoo Jeroboam mwwg hangho benum, “Sija lvpw-hativ Debidg nombub wkur 
tai yi. 

27Hoggab soq nyiilu si At Swg dvrwq namlo Jerusalemho caalayil pwr aky 
jibnyiloqkam, ho soq nyiilug hangv lokta bulug nyiit at Judag lvpw at Rehoboam 
dookub wkur tai yi, hoo bulv ngam mengta yi hoo Judag lvpw at Rehoboam 
dookub wkur tai ku.” 

28Hoqgab lvpw atv tomswr-honyam naanum hoo hun hoqgv svv ko dornyi go 
mvnum. Hoo mwv nyiilungam benum, “Nulv Jerusalemb wdwb vigo aado jaqdo. 
Israela, kaato nulug pwnbo tulu sam, hiyv nulam Ijipt gvda hoqgv boolin 
kunbov.” 

29Hoo mwv akwn Betel ho mvpnum, hoo akwn ham mwv Dan ho pvvnum. 

30Ho soq si nyic gob nyiknum, hoggab nyiilungv Dan ho namgub wnv hoq akwg 
agaho bulv xumnum. 

31Mwv puutu aoho dvrwq namlongam mvnum hoo Lebi nyob dvpar maanbo 
nyiilu hoqgv mwv nyubam xuqlinum. 

32Hoo Judaho durum dvnam hvb, Jeroboam pool piinwg camleq loong aalam 
durum dvdwb aalam xuqlinl apnum, hoo mwv yugw ho pwr tulungam aky jinum. 
Hoqgab mwv Betel ho mwwg mvnam hun svv ko tulungam pwr jinum. Hoo 
puutu aog dvrwq namlo gab mwv nyub xuqlinam tulu ham mwv Betel ho 
pvvnum. 

33Pool piinwg camleq loong aalam mwwg hang mwwlwq koob mvpnam Betel 
urag yugw lwkw ho mwv caanum. Hoo mwv Israelwg nyiilu gab durum aalam 
xuqbwql xuqlinum hoo yugw ho aky jitab caanum. 

1 Lvpw Atwg 13 

Pwnbog Nyi Ak Jeroboamnvn Haqyaql Ceekonam 

1Hoo kaato, Pwnbo nyi ak Juda hoqgv At Swg gomcwram baqlayil Betel ho 
haanum. Jeroboam yugw lwkw ho aky jidwb doqdul doonum. 

2Hoo nyi ak hv sogoql yugwngam ceekol At Swg gomcwram benum, “Yugwnga, 
yugwnga, soq sib At Sw bedo: ‘Kaato, Josiya eminam ko tuup ak Debidg nombu 
ho dwrbuq tayi, hoo nam aky jinya bo puutu tulug nyub tulungam mwv nam pwr 
jitayin, hoo noqg aoho nyia ko alongam wm partayin.’” 

3Hoo aal lookin ho mwv kaacinam ak jilwl hoo begamv, “Soq si At Swg kaacin 
dvb agam goonamv: ‘Kaato, yugwngv yaqpia tayin, hoo hoqho mui doon boam 
tooiyiql toopaq tayin.’” 

4Hoo hwdlo lvpw atv Pwnbog nyi ak Betelwg yugwngam sogoql ceekol benam 
mam tapa yin, Jeroboam mwwg alaqkv yugw hoqgv ijin banv benum, “Mwam 

nootu to.” Hoo nyi akam ceekol alaq ijin nanv mwwg alaqkv sengl laqyanum, ho 
mwwg alaqkam mwv atv siqkur nyok maanum. 

5Pwnbog nyi akwg At Swg gomcwram benam hvbjaq, yugwngv yvqmwqnum, 
hoo yugw hoqg muiyam tooiyiql toopaqnum. 

6Hoo lvpw atv Pwnbog nyi akam benum, “Ngoqg alaqkam ngam al mvdkub, sija 
noqg Pwnbo At Swg mwwswnam mam kotbv, hoo ngoqgab swgw tvbv.” Hoo 
Pwnbog nyi ak hv At Swn konum, hoo lvpw atwg alaqkv lokta otuq hvb alkunum. 

7Hoo lvpw atv Pwnbog nyi akam benum, “Ngoqg lvgab nammwb haato, hoo no 
atv meeg doonul vjin-ata to, hoo ngo nam lvqc citayin.” 

8Hoo Pwnbog nyi ak hv lvpw atam benum, “Noqg nam papo gon no ngam jis 
jaqkam, ngo noqg lvgab wmin gvram. Hoo soq nyook so ngo dvs gokam dvram 
ho iss gokam twwram, 

9hoggab At Swg gomcwrv ngam gaml jil begamv, ‘No dvs gokam dvmabv ho iss 
gokam twwmabv ho noqg lamta haakwb no wkur kumabv.’” 

10Hoqgab mwv lamta baasaqb wknum hoo Betel urab haak lamtab mwv wkur 
kumanum. 

Nyiqry Benbog Tvjwmanam 

11Nyiqry benbo nyekam ak Betel ho doonum. Hoo mwwg ko tuup tulungv mwwg 
dookub haalayil Betel ho Pwnbog nyi akv hoggv nyinam ham betamnum. Mwv 
hoggv lvpw atam gomcwr goonam hamkam bulv bulug abam betamnum. 

12Hoo bulug abv bulam benum, “Hogloq lamtab mwv wnkun?” Hoo Pwnbog nyi 
ak hv Juda hoqgv haanum, mwwg ko tuup tulungv mwam hoqg lamtangam 
kaatamnum. 

13Hoo mwwg ko tuup tulungam mwv benum, “Ngoqgab svdam mam mwx-
mvaqto.” Hoqgab bulv mwwg gab svdam mam mwx-mvaqnum hoo mwv hoqb 
wnum. 

14Hoo Pwnbog nyi akwg kokwb wmin gvnum hoo mwam kora svvn niikum ho 
doodu dvb kaapanum. Hoo mwv mwam benum, “No Juda hoqgv haanbo Pwnbog 
nyi ak hvvi yv?” Hoo mwv benum, “Ngo maab hoggv.” 

15Ho mwv mwam benum, “Ngoqg lvgab nammwb haato hoo dvs loq dvto.” 

16Hoo mwv benum, “Ngo noqg lvgab wkur lady ma, ho noqg lvgab wba dvb kam 
nyiram, ho soq nyok so ngo noqg lvgab dvs dvba dvb kam hoo iss twwba dvb 
nyiram, 

17hoggab At Swg gomcwrv ngam benum, ‘No alo dvs gokam dvmabv ho iss 
gokam twwmabv, ho noqg haak lamtab no wkur kumabv.’” 

18Hoo mwv mwam benum, “Ngo kam noqg hvb nyiqry benbo nyi akv, hoo At Swg 
gomcwram ngam gumtw begamv, ‘Mwam noqg nammwb bookur to ho mwam 
noqg namho dvsam dvm to hoo issam twwm to.’” Hvbmabde mwv mwam vm 
mvvnum. 

19Hoqgab mwwg lvgab mwv wkurnum hoo mwwg namho dvsam dvnum hoo 
issam twwnum. 

20Hoo bulv tebol ho doonum, At Swg gomcwrv mwam bookur bo nyiqry benbo 
akam haanum. 

21Hoo mwv sogoql Juda hoqgv haal Pwnbog nyi akam benum, “Soq sib At Sw 
bedo, ‘Hoggub no At Swg gomcwram tvjw maanum hoo noqg Pwnbov nam At 
Swg gaml jinam mam no pvvma pakun, 

22hvbmabde no hookur layil hoo dvsam dvpa ku hoo issam twwpa ku, mwv nam 
benum hoq nyookho, “Dvs dvmabv hoo iss twwmabv,” noqg gv apongam noqg 
ab tulug nyubu dookho hvvc kuram.’” 

23Hoo nyiqry benbo ak hv dvs-twwsam dvxo-twwxo gvpe kul, mwv mwwg 
bookurnam nyiqry benbo akam svdam ho caol wwm kunum. 

24Hoo mwv mwam wleq kunv lamta ho wdu yukho sony nyot dorg mwam 
wrwqnum hoo mwam cexnum. Hoo mwwg gv apongam lamta ho joopaq tvl 
doonum, hoo svdamv hoq bviywrho daqnum; ho sony nyotv svma bviywrho 
daqnum. 

25Hoo kaato, hoqb wpeq bo nyiingv gv apongam lamta ho joop tvl hoo sony nyotv 
svmangam daqdu gvnam mam kaapanum. Hoo nyiqry benbo nyekam dookwg 
bopam ho bulv haal hoqham betamnum. 

26Hoo hwdlo mwam bookur bo nyiqry benbo akv ham tapa yin mwv benum, 
“Soq si Pwnbog akv hiyv At Swg gomcwram tvjw maanum; hoqgab At Sw sony 
nyotho mwam jipa ku, ho At Sw mwam gomcwr gooknam hvb sony nyotv mwam 
cexwl hoo vmwq gob mvknum.” 

27Hoo mwv mwwg ko tuup tulungam benum, “Ngoqgab svdam mam mwx-
mvaqto.” Hoo bulv ham mwx-mvaq jinum. 

28Hoo mwv wnum hoo mwwg gv apongam lamta ho joop tvl hoo svdam mvla 
sony nyotv svma bviywrho daqdu gvnam mam kaapanum. Sony nyot svmangam 
dvmanum hoo svdam mam cex maanum. 

29Hoo nyiqry benbo ak hv Pwnbog svmangam joorab layil hoo ham svdamho 
joop tvl hoo ham bopam urab boqkurl hoo xabl-riil mwam svma liinum. 

30Hoo mwv svmangam mwwg atwg nyubu ho joopnum. Hoo bulv mwwg gab 
xabl-riil begamv, “Oa, ngoqg bora!” 

31Hoo kokw so mwam mwv liiknum, mwv mwwg ko tuup tulungam benum, 
“Hwdlo ngo siyi kun ngam Pwnbog nyi akam liik nyubu ho liila ka; ngoqg alo 
tulungam mwwg alo tulu bviywrho pvvla ka. 

32Hoggab Betel urab yugwngam la Samariya bopam tulug puutu aog xumk nam 
tulungam mwv ceekol At Swg gomcwr goonamv niqtuq lengtayin.” 

33Soq tulu si nyixo sujaqkam Jeroboam mwwg alman lamta hoqgv wkur 
maanum, hvbmabde puutu aog xumk nam tulu gab nyiilu hoqgv nyubam xuqlinl 
mvnum. Hiyv lajaqkam nyub swwnw boam mwv puutu aog xumk nam tulu gab 
nyubwb darxaqnum. 

34Hoo Jeroboamwg nombungv soq sib nyic nyigam gab, swcw nvg ao soqgv 
mwwg dvparam twrkiq-twrmal twrpaqnum. 

1 Lvpw Atwg 14 

Jeroboamnvn Ceekol Nyiqry Benam 

1Hoq moodho Jeroboamwg ko tuup Abija vcnum. 

2Hoo Jeroboam mwwg nywxwngam benum, “Gorab to, hoo no atv gwwly to, ho 
no Jeroboamwg nywxwngv hvl nyi akkam cengm mvmabv, hoo Silob wn. Kaato, 
alo nyiqry kaal benbo Ahija doodwn, hiyv ngam benum ngo soq nyiilug aoso 
lvpw at gob swwta yi hvl. 

3Noqg lvgab kabnam wtw lo tvqyw go, cwwnam wtw lo meeg, hoo tong ngola lo 
pvtaq go bwwlayil, hoo mwwg dookub wn. Ko si hoggv nyitayin mwv nam betam 
tayin.” 

4Jeroboamwg nywxwngv hvb nyinum. Mwn gorabnum hoo Silob wnum hoo 
Ahijag namho haanum. Ho Ahija mwwg nyekam ko-gab mwwg vnyiqkv kaapa 
kumanum. 

5Hoo At Sw Ahijanvn benum, “Kaato, Jeroboamwg nywxwngv noqg dookub haal 
mwnwg ko tuup vcbo pagoqkam nam tox tayin. Soq sib jaq no mwnwn beto.” 
Hwdlo mwn haai yikho mwn nyem asaq hvb nyinum. 

6Hvbmabde hwdlo mwn viyap lwkw ho hvvnwq yin, Ahija mwnwg lvpia yal 
dunam mam tapanum, mwv benum, “Jeroboamwg nywxw haato. Hoggub no 
asaq nyem hvb nyitwl haadwn? Hoggab noqgab ngo cwqla maanam pui ak 
doodo. 

7Wn, Jeroboamnvn betam ta, ‘Soq sib Israelwg Pwnbo, At Sw bedo: “Ngo nam 
nyiilug pengko hoqgv yuumnum hoo ngoqg nyiilu Israel aoho ngo nam nyigbo 
peelo gob mvnum 

8hoo Debidg nombu hoqgv lvpw-hatiam mvpin hoo ham nam jinum, hoo 
hvbsujaqkam no ngoqg nyera Debid hvb nyikma, hiyv ngoqg gaml tulungam 

pvvnum hoo mwwg hvvjw lvgab ngoqg lvgab wmin gvnum, ho ngoqg vnyiq 
kvvlwqnam tulungam aro nyinum, 

9hvbmabde noqg otuqho swwnbo mwlwngam no alman boam nyilv yaapa ku 
hoo ngam hang lengm dvb no atv asaq pwnbo tulug lvgab hoo yoqdwr guss tulu 
lvgab wpa ku, hoo ngam noqg langkwb hurpaq paku, 

10hoqgab kaato, ngo Jeroboamwg nombungam vs-axaqkam haam tayin hoo 
Israel ho nyet ge hoo nyera ge nyega mwlwngam mvpaq tayin, hoo nyi akv kac-
kanyiaqkam rvmtwrl rampaqnam hvb Jeroboamwg nombungam rampaq tayin. 

11Bopam uraho Jeroboamwg dvpar hoqgv nyi sib nyiloqkam ham iky tulungv 
dvtayin, hoo hiyv gon bvbin ho sib nyiloqkam doag pvtangv ham dvtayin, hoggab 
soq sam At Sw agam goopa kun.” ’ 

12Hoqgab gorab to, noqg nammwb wn. Hwdlo noqg lvpiangv bopam ho korlwq 
kalam kongv sitayin. 

13Hoo Israel mwlwngv mwwg gab xabl-riil hoo mwam svma liitayin, hoggab 
mwam aro Jeroboamwg dvpar hoqgv nyubu ho liitayin, hoggab Israelwg Pwnbo 
At Sw mwwg aoho hog hempnam ak doonum, Jeroboamwg nombu uraho. 

14Hoq aoho, At Sw mwv atv Israelwg aoho lvpw at ak swwrab mvtayin, hiyv 
Jeroboamwg nombungam soolo galoqkv kol namgub twryum tayin. Hoo hoqgab, 

15tvtwq nwwbungam iss lo hwqdinam hvb At Sw Israelam jwwtayin, hoo bulug 
ab tulungam albo gvdangam jinam hoqgv Israelam buusuq xaatayin hoo bulam 
Iupratas lvvg alo cwrsaq-twqb mvtayin, hoggab bulv Aserim mam mvtwl At Swn 
haaxaq dvb hang nyiluq paku. 

16Hoo Jeroboamwg nyic nyigam gab Israelam mwv apaq tayin, mwv nyic nyinum 
hoo Israelam nyic nyim dvb mvpa ku.” 

17Ho Jeroboamwg nywxwngv gorabnum hoo wknv Tirjaho haanum. Hoo mwn 
nam deela ho hvvc kalam kongv siknum. 

18Hoo At Sw mwwg nyera nyiqry benbo Ahijanvn gomcwr gooknam hvb, Israel 
mwlwngv mwam svma liinum hoo mwwg gab nyix-nyemar xabnum. 

Jeroboamwg Sinam 

19Jeroboamwg asaq bon nyinam mwlwngam, hoggub mwv nyob panum hoo 
hoggub mwv pvvb bwwl doognum, kaato, hoq mwlw ham Israelwg Lvpw at 
tulug Nwd Kitap lo xiqtul ap pakun. 

20Hoo Jeroboam vnyw camnyi leq nywnyi go pvvb bwwl doognum. Hoo mwam 
mwwg ab tulug lvgab liiknum, hoo mwwg kwlib mwwg ko tuup Nadab pvvb 
bwwl doognum. 

Judaho Rehoboam Pvvb Bwwl Doognam 



681 

 

 
Nyishi 

© 2016 Bible society of India. 
 

 
 

 

21Solomonwg ko tuup Rehoboam Judangam pvvb bwwl doognum. Hwdlo mwv 
pvvb bwwl doorab yikho, Rehoboam vnyw campy leq nywkin go akam kunum, 
ho mwv Jerusalemho vnyw camleq kvn go pvvb bwwl doognum, hogloq bopam 
ham At Sw Israelwg nyob pengko ho mwwg eminam pvvdwb xuqlinum. Mwwg 
ann hoqg eminv Naama, Ammon hoqgv. 

22Hoo Judangv At Swg kaagaho alman nyinum, hoo bulug ab tulungam koi 
yaadwb bulv nyicam nyinv bulv mwam kaaneq dvb hang nyiluqnum. 

23Hoggab bulv yorn yorxy ho hoo jeeneqbo svvn nwwxy niikum ho bulug atgab 
puutu aoho xumk nammam hoo pwlw soogwngam hoo Aserim mvnum, 

24hoo gvdag xumk nam tuluho nyega meqjo jookarbov doonum. Israelwg nyiilu 
aga hoqgv At Swg nyob tulungam ruqpaqnam tulug bulum-kac dvb nyinam mam 
bulv nyinum. 

25Lvpw at Rehoboam vnyw nywng go swwyikho, Ijipt gv lvpw at Sisak Jerusalem 
mam ceeko taab caanum. 

26Mwv At Swg dvrwq namlog gumnam la lvpw atwg nam hoqg gumnam naal 
wgnum. Mwv hog mwlwngam naal wgnum. Mwv Solomonwg hun svtam mvnam 
mwlwngam naal wgnum, 

27hoo Lvpw at Rehoboam hoq tulu kwlib tama svtam mam mvnum, hoo hiyv 
lvpw atwg yabgab kaaya bo, saab tulug alaqho hoq tulu ham gvqlwql apnum. 

28Hoo hog hwdgo lvpw atv At Swg dvrwq namlob wnum, rvky bo tulungv ham 
baql wgnum hoo ham hvrab pvvcum tvl rvkyko wrw ho boqkur kunum. 

29Rehoboamwg asaq bon nyinam mam la mwwg hog mwlwngam nyinam mam, 
Judag Lvpw at tulug Nwd Kitap lo xiqtul ap map nvi yv? 

30Hoo Rehoboam la Jeroboam bunyig pengko ho lwxiam nyob pal dookynum. 

31Hoo Rehoboam mwwg ab tulug hvb siknum hoo mwwg ab tulug lvgab Debidg 
bopam ho liiknum. Mwwg ann hoqg eminv Naama, Ammon hoqgv. Hoo mwwg 
kwlib mwwg ko tuup Ahijam pvvb bwwl doognum. 

1 Lvpw Atwg 15 

Abijam Judaho Pvvb Bwwl Doognam 

1Nebatwg ko tuup lvpw at Jeroboam vnyw camleq piin go swwyikho, Abijam 
Judangam pvvb bwwl doorab gvnum. 

2Mwv Jerusalemho vnyw nywum go pvvb bwwl doognum. Mwwg ann hoqg 
eminv Maaka, Abisalomwg nyem kov. 

3Hoo mwwg abv mwwg agaho nyic nyinam mwlwngam mwv nyic nyil wnum, 
hoo mwwg hangv mwwg Pwnbo At Swn, mwwg ab Debidg nyinam hvb 
nyimanum. 

4Hvbsujaqkam, mwwg Pwnbo At Sw Debidg emin gab mwam Jerusalemho 
lempam jinum, mwwg kokwb mwwg ko tuupam doosiq mvnum, hoo Jerusalem 
mam swrsob doom dvb mvnum, 

5hoggab At Swg vnyiq kaagaho Debid albo bonam nyinum hoo Hittait nyi Uriyag 
nywxwngam naanam lvvg hoqgv mwwg swwn bumpw ho mwam gaml jinam 
tulu ham vcwr gokam nyixiaq maab nyinum. 

6Rehoboam la Jeroboam bunyig pengko ho mwwg swwn bumpw ho nyob pal 
doonum. 

7Abijamwg asaq bon nyinam mam la mwwg hog mwlwngam nyinam mam, Judag 
Lvpw at tulug Nwd Kitap lo xiqtul ap map nvi yv? Hoo Abijam la Jeroboam 
bunyig pengko ho nyob panum. 

8Hoo Abijam mwwg ab tulug sinam hvb siknum, hoo bulv mwam Debidg 
bopamho liiknum. Hoo kwlib mwwg ko tuup Asa pvvb bwwl doognum. 

Asa Judangam Pvvb Bwwl Doognam 

9Israelwg lvpw at Jeroboam vnyw camnyi go swwyikho, Asa Judangam pvvb 
bwwl doorab gvnum, 

10hoo mwv Jerusalemho vnyw campy leq nywkin gob pvvb bwwl doognum. 
Mwwg ann hoqg eminv Maaka, Abisalomwg nyem kov. 

11Hoo Asa mwwg ab Debidg nyinam hvb jvqtwngam At Swg vnyiq kvvlwq dvb 
nyinum. 

12Mwv gvdag xumk nam tuluho nyega meqjo jookarbo tulungam gvda hoqgv 
mvpaqnum hoo mwwg abwg murty mvnam tulungam mvpaqnum. 

13Mwv mwwg ann Maakanvn kam vi-koorib swwn boam mvpaqnum hoggab 
mwn bulum-kac dvb Aserag guss sam mvmnum. Hoo Asa mwnwg guss sam 
pageq lonv hoo ham Kidron kucw ho parpaqnum. 

14Hvbmabde puutu aog xumk nam tulungam mvpaq maatanum. Hvbsujaqkam, 
Asag hangv mwwg swwnam bumpw ho At Swn mwwjwl doonum. 

15Hoo mwv At Swg dvrwq namlo uraho mwwg abwg la mwwg dvrwqbo lvqc 
tulungam, rupam, hoo hunam, hoo dupum-dvrab pam baqanum. 

16Hoo Asa la Israelwg lvpw at Baasa bunyig swwdy aalho nyob paky twql 
doonum. 

17Israelwg lvpw at Baasa Judangam nyob panum hoo Rama ho gurum 
nwqtumnum, ho mwv nyi akkam Judag lvpw at Asag dookub haam kama ho 
lengm kamanum. 

18Ho Asa rupam la hunam, At Swg dvrwq namlo ho gumn doon boam la lvpw 
atwg namho gumn vkiq-amaq doon boam naanum hoo hoq tulu ham mwwg 
nyera tulug alaqho jilwqnum. Hoo lvpw at Asa hoq tulu ham Damaskas ho 
doonbo Siriyag lvpw at, Hejionwg ko hosiqg Tabrimmonwg ko tuup Ben-
hadadnvn kanaml begamv, 

19“Kuj ngunyig pengko lo no la ngo birnam pvvb loq ak mvtuj, hoggub ngoqg ab 
la noqg ab pvvb mvnam hvb mvtuj. Kaato, noqgab ngo rupam hoo hunam kanam 
nvmlwq pan. Wn, noqg Israelwg lvpw at Baasa lvgab birnam pvvb mvnam ham 
mvpia to, ho mwv ngoqg soqgv wkur taikun.” 

20Hoo Ben-hadad Lvpw at Asag benam mam tanum hoo mwwg sipai tulungam 
Israel bopam tulungam nyob pamnum hoo Ijon, Dan, Abel-bet-maaka, hoo 
Kinnerot gvda lvgab Naptali gvda mwlwngam naaknum. 

21Hoo hwdlo Baasa hoq ham tapa yin, mwv Rama gurum mam mvk maanum, 
hoo mwv Tirjaho doonum. 

22Ho Lvpw at Asa Juda mwlwho puiyam jinum, hoo Baasag Rama ho gurum mvn 
nan wlw tulungam la hoqg svvtaqkam bulv Rama hoqg baqnum, hoo hoq tulu 
hoqgv Lvpw at Asa Benjaminwg gvda Gebangam la Mijpangam gurum 
nwqtumnum. 

23Asag asaq bon nyinam mam la mwwg atornam la mwwg hog mwlwngam 
nyinam mam, hoo mwwg bopam tulu mvnam mam, Judag Lvpw at tulug Nwd 
Kitap lo xiqtul ap map nvi yv? Hvbmabde mwwg nyekam dvk aalho mwwg lvpia 
ho vc ak cinum. 

24Hoo Asa mwwg ab tulug sinam hvb siknum hoo mwwg ab tulug svma liik 
mwwg ab Debidg bopam ho liiknum, hoo mwwg kwlib mwwg ko tuup Jehosapat 
pvvb bwwl doognum. 

Nadab Israelho Pvvb Bwwl Doognam 

25Lvpw at Asa Judaho vnyw nywnyi go swwyikho Jeroboamwg ko tuup Nadab 
Israelwg aoho pvvb bwwl doognum, hoo mwv Israelam vnyw nywnyi go pvvb 
bwwl doognum. 

26Mwwg abwg nyinam hvb mwv At Swg kaagaho almanam nyinum, hoo mwwg 
nyic nyigam gab Israelv nyic nyinum. 

27Issakarwg nombu hoqgv, Ahijag ko tuup Baasa, mwam hima bwwnum. Hoo 
Palistan nyi tulug gvda Gibbeton ho Baasa mwam patabnum, hoggab Nadab la 
Israel mwlwngv Gibbetonam naareql doognum. 

28Hoqgab lvpw at Asa Judaho vnyw nywum go swwdu yukho Baasa Nadabnvn 
mengnum hoo mwwg kwlib mwv pvvb bwwl doognum. 

29Mwv lvpw atwb swwda kalam, mwv Jeroboamwg nombungam mingtwrnum. 
At Sw mwwg nyera Silon hoqg Ahijanvn agam gooknam hvb mwv Jeroboamwg 
nombungam akkam swwm kumanum, mwv bulam twrkiq-twrmal twryumnum. 

30Jeroboamwg nyic nyigam gab hoo mwv Israelam nyic nyim dvb mvnum, hoo 
hoggab Israelwg Pwnbo, At Swn mwv hang nyiluqnum. 

31Nadabwg asaq bon nyinam mam la mwwg hog mwlwngam nyinam mam, 
Israelwg Lvpw at tulug Nwd Kitap lo xiqtul ap map nvi yv? 

32Hoo Asa la Israelwg lvpw at Baasa bunyig swwdy aalho nyob paky twql 
doonum. 

Baasa Israelho Pvvb Bwwl Doognam 

33Lvpw at Asa Judaho vnyw nywum go swwyikho Ahijag ko tuup Baasa Tirjaho 
dootwl Israelwg aoho pvvb bwwl doorab gvnum, hoo mwv camnyi leq nywpy 
go pvvb bwwl doognum. 

34Mwv At Swg kaagaho almanam nyinum hoo Jeroboamwg nyicw-mwwcwngam 
nyinum hoo mwwg nyic nyinamv Israelam nyic nyimnum. 

1 Lvpw Atwg 16 

1Hoo Baasanvn ceeko mvdwb At Swg gomcwrv Hananig ko tuup Jehunvn 
haanum hoo begamv, 

2“Ngo nam diimwr hoqgv joorabnum hoo ngoqg Israelwg nyiilu aoho nam ngo 
xilo gob nyig mvdwb mvnum, hoo no Jeroboamwg lamta wkwb wpa ku hoo 
ngoqg Israel nyiilungam nyic nyim paku, ho bulug nyic nyinamv ngam haaxaq 
dvb hang nyiluq paku, 

3kaato, ngo twrkub Baasa la mwwg nombungam mvpaq tayin, hoo noqg 
nombungam Nebatwg ko tuup Jeroboamwg nombu hvb ngo mvtayin. 

4Baasag dvparv hiyv lajaqkam bopam uraho sib nyiloqkam ham iky tulungv 
dvtayin, hoo hiyv lajaqkam rongo ho sitayin ham doag pvtangv dvtayin.” 

5Baasag asaq bon nyinam mam la mwwg hog mwlwngam nyinam mam, hoo 
atornam mam Israelwg Lvpw at tulug Nwd Kitap lo xiqtul ap map nvi yv? 

6Hoo Baasa mwwg ab tulug sinam hvb siknum hoo Tirjaho liiknum, hoo mwwg 
kwlib mwwg ko tuup Ela pvvb bwwl doognum. 

7Hoq aoho, Baasanvn la mwwg nombungam ceeko mvdwb At Swg gomcwrv 
Hananig ko tuup nyiqry benbo Jehunvn haanum, mwam la mwwg nombu gab 
haanam si hvb nyiloqkam, bulv At Swg kaagaho almab mwwg alaq bonam 

nyinam hoqgv mwam haaxaq dvb hang nyiluqnum, hoqgab Jeroboamnvn 
twrmnam hvb mwwg nombungam twryumnum. 

Ela Israelam Pvvb Bwwl Doognam 

8Judag lvpw at Asa camnyi leq nywx go swwyikho, Baasag ko tuup Ela Tirja 
hoqgv Israelam pvvb bwwl doorab gvnum, hoo mwv vnyw nywnyi go swwnum. 

9Hvbmabde mwwg ceriot papo gon kaal nyigbo sipai saab Jimri hima bwwl 
mwam mengnum. Hwdlo mwv Tirjaho Arjag namho, hiyv Tirjag nombungam 
kaaya bo dookho twwxum yukho, mwwg nyera Jimri, 

10Jimri urab haanum hoo mwam patabl hoo mwam mengnum, hoo mwwg kwlib 
mwv pvvb bwwl doognum, ho Judaho lvpw at Asa vnyw camnyi leq kvn go 
swwnum. 

11Hwdlo mwv pvvb bwwl doorab gvda kalam, mwwg pvlw doolwq kalam mwv 
Baasag nombungam mingyumnum. Mwwg imiq lwkwngam ho mwwg ajinam 
nyega akkam apaqmab mingtwrnum. 

12Nyiqry benbo Jehu Baasanvn ceekol At Swg agam mam goonam hvb, Jimri 
Baasag nombungam twryumnum, 

13hoggab Baasag nyinam mvla mwwg ko tuup Elag nyic nyinamv hoo bulug 
murty tulu lvgab Israelam nyic nyimnamv Israelwg Pwnbo At Swn hang haaxaq 
dvb nyiluqnum. 

14Elag asaq bon nyinam mam la mwwg hog mwlwngam nyinam mam, Israelwg 
Lvpw at tulug Nwd Kitap lo xiqtul ap map nvi yv? 

Jimri Israelam Pvvb Bwwl Doognam 

15Judag lvpw at Asa vnyw camnyi leq kvn go swwyikho, Jimri Tirjaho aal kvn go 
pvvb bwwl doognum. Palistan gvdag Gibbetonam nyob padwb sipai tulungv 
svmcw mvl doonum, 

16hoo hoqho svmcw mvl doonbo sipai tulungv ham tapanum, “Jimri hima 
bwwnum, hoo mwv lvpw atam mengnum.” Hoqgab Israelwg mwlwngv sipai 
saab Omrinvn Israelwg lvpw at gob svmcw ho mvnum. 

17Hoqgab Omri Gibbeton hoqgv caanum, hoo Israel mwlwngv mwwg lvgab 
doonum, hoo bulv Tirjangam naareqnum. 

18Hoo Jimri hwdlo bopam mam naareqnam mam kaapa yukun, mwv lvpw atwg 
nam uraho haalayil hoo lvpw atwg nammam wm rwlwql hoo mwv siknum, 

19hoggab mwv At Swg kaagaho almanam, mwwg nyic nyigam gab, ho 
Jeroboamwg lamtab wggam gab, hoo mwwg nyic nyinamv Israelam nyic 
nyimnum. 

20Jimrig asaq bon nyinam mam la mwwg hima bwwl nyinam mwlwngam, 
Israelwg Lvpw at tulug Nwd Kitap lo xiqtul ap map nvi yv? 

Omri Israelam Pvvb Bwwl Doognam 

21Ho Israel nyiilungv jvqnyi gob nyinum. Papo gon nyiilungv Ginatwg ko tuup 
Tibninvn lvpw at gob mvdwb loonum, hoo papo gon Omrinvn loonum. 

22Hvbmabde Omrinvn loomin gvnbo nyiilungv Ginatwg ko tuup Tibninvn 
loomin gvnbo nyiilungam mviyanum. Ho Tibni siknum, hoo Omri lvpw at gob 
swwknum. 

23Judag lvpw at Asa vnyw cammum leq nywkin go swwyikho, Omri Israelwg 
aoho pvvb bwwl doorab gvnum, hoo mwv vnyw camleq nywnyi go pvvb bwwl 
doognum; Tirjaho mwv vnyw nywx gob pvvb bwwl doognum. 

24Mwv Semer hoqgv Samariya yornam rup telent vnyi go rvnum, hoo mwv 
yornam gurum nwqtumnum hoo mwwg gurum nwqtumnam bopam ham yorn 
atwg Semerwg eminam naal Samariya hvl eminum. 

25Omri At Swg kaagaho almanam nyinum, hoo mwwg otuqho swwnbo 
mwlwngam mwv almab nyinam mam nyilvnum. 

26Hoggab mwv Nebatwg ko tuup Jeroboamwg nyinam hvb nyinum, hoo mwwg 
nyic nyinamv Israelam nyic nyimnum hoo bulug murty tulu lvgab Israelwg 
Pwnbo At Swn hang haaxaq dvb nyiluqnum. 

27Omrig asaq bon nyinam mam la mwwg hog mwlwngam nyinam mam, hoo 
atoram kaakinam mam, Israelwg Lvpw at tulug Nwd Kitap lo xiqtul ap map nvi 
yv? 

28Hoo Omri mwwg ab tulug sinam hvb siknum hoo Samariya ho liiknum, hoo 
mwwg kwlib mwwg ko tuup Ahab pvvb bwwl doog kunum. 

Ahab Israelho Pvvb Bwwl Doognam 

29Judag lvpw at Asa vnyw cammum leq piin go swwyikho, Omrig ko tuup Ahab 
Israelwg aoho pvvb bwwl doorab gvnum, hoo Omrig ko tuup Ahab Samariya 
hoqgv Israelam vnyw camnyi leq nywnyi go pvvb bwwl doognum. 

30Ahab At Swg kaagaho almanam nyinum, hoo mwwg otuqho swwnbo 
mwlwngam mwv almab nyinam mam nyilvnum. 

31Hoo Nebatwg ko tuup Jeroboamwg nyic nyinam mam mwv hog gob kam 
mwwmanum, mwwg nywxw gab Sidonwg lvpw at Etbaalwg nyem ko Jejebelnvn 
mwv naanum, hoo mwv Baal kokwb wmin gvnum hoo mwam xumnum. 

32Mwv Samariya ho Baalam xumk nammam mvtwl hoo mwv Baal gab yugw ak 
mvnum. 



687 

 

 
Nyishi 

© 2016 Bible society of India. 
 

 
 

 

33Hoo Ahab Asera ak mvnum. Ahab Israelwg Pwnbo, At Swnvn, mwwg otuqho 
Israelwg lvpw at swwnbo mwlwg pengko hoqgv, mwv vc loodab At Swn haaxaq 
mvdwb hang nyiluqnum. 

34Mwwg moodho Betel hoqg Hiel Jerikongam mvnum. Nunwg ko tuup Josua At 
Swg gomcwram goonam hvb, mwv hoq gwwlam mvrab yukho mwwg ko tuup 
vbw cociq Abiram sinum, hoo hoqg toggoq tulug gwwlam mvrab yukho mwwg 
ko tuup honyia Segub sinum. 

1 Lvpw Atwg 17 

Ilija Jwwxa Xaadynam mam Beo conam 

1Ilija Tisbe nyiingv, Gileadwg Tisbe hoqgv, Ahabnvn benum, “Israelwg Pwnbo At 
Sw swwl doody deedib, hiyvg agaho ngo daqdwn, ngoqg gomcwr gooma deedib, 
soq vnyw tulu so gums gokam ho nyodo gokam horam.” 

2Hoo At Swg gomcwrv mwam haanum, 

3“Soqgv no wgto hoo Jordonwg dou-caga daiyag, Kerit kucwb no atv tobkurl 
wgdvl dou-caga daiya ho kvsil dooto. 

4No kucw hoqgv iss twwtayin, hoo ngo poaqkam kanam tvl nam dvs jim jitayin.” 

5Hoqgab At Swg gomcwr goonam hvb mwv wnv hoo nyinum. Mwv Jordonwg 
dou-caga daiyag Kerit kucwb wnum hoo hoqho mwv doonum. 

6Hoo poaqkv mwam wtwngam la vdinam aram baqa jinum, hoo wtwngam la 
vdinam ariyum mam baqa jinum, hoo mwv kucw hoqgv iss twwnum. 

7Hoo meeg kokw so kucwngv xooknum, hoggab gvdaho nyodo homanum. 

Jarepatwg Xwwmy 

8Ho At Swg gomcwrv mwam haanum, 

9“Gorabto, Sidon gvdag Jarepatwb wto, hoo alo doogw to. Kaato, nam dvs-twws 
jim dvb ngo xwwmy ak gaml jipa kun.” 

10Hoqgab mwv gorabnum hoo Jarepatwb wnum. Hoo hwdlo mwv bopamg 
toggoqho hvvc yukho, kaato, xwwmy ak wsw xoociq doorkuml yvnum. Hoo 
mwnwn mwv goqnum hoo benum, “Ngam iss twws loq, pvtaq gol anyo go iss loq 
bwa taab.” 

11Hoo mwn issam bwwtab wdu yukho, mwv mwnwn goqnum hoo benum, 
“Noqg alaqho ngoqgab wtw dvs loqkam anyo go bwa taab.” 

12Hoo mwn benum, “Noqg Pwnbo At Sw swwl doody deedib, ngo cwwl apma, 
duutup ho wtwngv alaq pvvgwb hoo pvtaqho kutiv rwkwq-rvlaq go dootwq dvn. 

Hoo ngo sija soq wsw xoociq doorkum gvdwn sam joolayil hoo wl ham munu tvl 
ngo la ngoqg ko tuupv dwtwr-dvnyiab dvtkul, ho ngulv ham dvpel hoo sitayin.” 

13Hoo Ilija mwnwn benum, “Bos maabv; wgdvl noqg benam hvb nyita. 
Hvbmabde otuqcob ngoqgab anyo ko go wtw loq ak cwwg dvl hoo ham ngam 
bwa taab, hoo kokwngam noqgab la noqg ko tuup gab hog dvs loq ak mvl dvto. 

14Hoggab soq sib Israelwg Pwnbo At Sw bedo, ‘At Sw swcw nvg aoso nyodongam 
lokta kanam de aal namgub, wtw duutupam dvnyia nyoram, hoo kuty pvtaqngv 
lokam asar tvl dooram.’” 

15Hoo mwn wnum hoo Ilijag benam hvb nyinum. Hoo mwn la mwv la mwnwg 
imiq dvparv naleq aal gob dvl doonum. 

16At Swg gomcwram Ilijag agam gook jaqb, wtw duutupam dvnyia maanum, ho 
kuty pvtaqkv asar maanum. 

Ilija Xwwmy Akwg Ko Tuupam Turab Mvnam 

17Soq sib nyixo kokw so, nam hoqgv dvn akwg, nyem hoqg ko tuupv vcnum. Hoo 
mwwg vcv vcjaqb cigwq kunv mwv siknum. 

18Hoo mwn Ilijanvn benum, “Pwnbog nyi aka, hoggv no ngam ceeko gvdwn? 
Noqg soq haanam si ngoqg nyicam mwwpal hoo ngoqg ko tuupam sim dvb yv 
haanum!” 

19Hoo mwv mwnwn benum, “Noqg ko tuupam ngam jito.” Hoo mwam mwnwg 
alaq hoqgv naalayil hoo mwwg dook pwqlw cwwrwb mwv joocanum, hoo 
mwam mwv mwwg atwg kartamho joopnum. 

20Hoo mwv At Swn sogoql xabnum, “Ngoqg Pwnbo At Swa, hiyvg namho ngo 
hvvgwl dook hoqg xwwmy akwg ko tuupam sim dvb no meng yin yv?” 

21Ho mwv atv mwwg alaqkam ko aoho luum go idaq tvl hoo At Swn sogoql 
xabnum, “Ngoqg Pwnbo At Swa, soq ko soqg swwgam lokta jikur tukbv.” 

22Hoo At Sw Ilijag swgwnam mam tanum. Hoo ko akwg swwgv lokta hookur 
kunum, hoo mwv saqrab kunum. 

23Hoo Ilija kongam joorab laikul hoo mwam mwwg dook pwqlw hoqgv nam urab 
joolwq kunv hoo mwam mwwg annam jiknum. Hoo Ilija benum, “Kaato, noqg ko 
tuupv turdku.” 

24Hoo nyem ak hv Ilijanvn benum, “No Pwnbog nyi goknyi, sija ngo ceng paku, 
hoo noqg agam ho At Swg gomcwram goonamv jvqtw duku.” 

1 Lvpw Atwg 18 

Ilija Ahabnvn Ceekonam 

1Aal vigo kokw so At Swg gomcwrv Ilijanvn vnyw nywum deenho haanum, hoo 
begamv, “Wn, no atv Ahabnvn kaatam suta, hoo swcw nvg aoso ngo nyodongam 
kanam tayin.” 

2Hoqgab Ilija wnv mwv atv Ahabnvn kaatamnum. Ho Samariya ho dwr-kanongv 
dwqdwq loodab wnum. 

3Hoo nammam kaaya bo Obadiyanvn Ahab goqnum (Obadiya At Swn vc loodab 
bosnum, 

4hoo hwdlo Jejebel At Swg nyiqry benbo tulungam mengpaq yukho, Obadiya 
nyiqry benbo tulungam lwwg boolayil hoo bulam camng-camng gob lwwpwq ho 
kvsil apnum hoo bulam wtwngam la issam jinum.) 

5Hoo Ahab Obadiyanvn benum, “Gvda mwlwg iss subuq buqlin koob hoo haapa 
mwlwg dwaqb wn. Lokam ngulv nwmw kaapa twqto hoo svpur tulungam la 
svdam tulungam dvtwl swwm dvb, hoo svdin tulungam yuupaq mvma dvb.” 

6Hoqgab bulv gvdangam mvpin sulayil hoqb wnum. Ahab mwv atv taqcgonwb 
wnum, hoo Obadiya asaq taqcgonwb mwv atv wnum. 

7Hoo Obadiya lamta ho wdu yikho, kaato, Ilija mwam kaapanum. Hoo Obadiya 
mwam kaalaqnum hoo mwwg nyuqmv pvxwl tvl hoo benum, “No yv, ngoqg nyiit 
at Ilija?” 

8Hoo mwv mwam birwqnum, “Vv ngo lak. Wn, noqg nyiit atam, ‘Kaato, Ilija si 
doodo hvta.’” 

9Hoo mwv benum, “Hoggv ngo nyic nyinum, ho noqg nyerangam no Ahab alaqho 
jilwq tvl ngam mengm tagdvn? 

10Noqg Pwnbo At Sw swwl doody deedib, ngoqg nyiit atv gvda mwlwngam ho 
lvpw-haty mwlwngam nam meepa dvb meemanam dooma. Hoo hwdlo bulv 
benum, ‘Mwv so yvma hvikam,’ bulam nam kaapa ma hvl, mwv lvpw-hatiam la 
gvdangam dingnum. 

11Hoo no sija bedo, ‘Wn, noqg nyiit atam, “Kaato, Ilija si doodo hvta.” ’ 

12Hoo ngo noqg hoqgv wleq kalam twqda, At Swg Yalv nam cengma ko nyook 
golo baqp tayin. Hoo hwdlo ngo haal hoo Ahabnvn betam yin hoo mwv nam 
kaapa maaiyin, ngoqg yaapa hoqgv jaq At Swn noqg nyerangv bosil swws 
jaqkam, mwv ngam mengtayin. 

13Ngoqg nyiit ata, nam soq sam betam maai yv, hoggv ngo nyinum hwdlo Jejebel 
At Swg nyiqry benbo tulungam mingtwr dvb mengyikho, ngo At Swg nyiqry 
benbo tulungam lwwgwb boolayil camng-camng gob lwwpwqho kvsil apnum 
hoo bulam wtwngam la issam dvd-twwdwb jima nam yv? 

14Hoo no sija bedo, ‘Wn, noqg nyiit atam, “Kaato, Ilija si doodo hvta” ’; hoo ngam 
mwv mengtayin.” 

15Hoo Ilija benum, “Nyiit At Sw swwl doody deedib, hiyvg agaho ngo daqdwn, 
ngo atv soolo jvqtw jaqb mwam kaatam tayin.” 

16Hoqgab Obadiya wknv Ahabnvn kvvrwqnum, hoo mwam betamnum. Hoo 
Ahab Ilijanvn kvvrwqtab wnum. 

17Hwdlo Ahab Ilijanvn kaapa yin, Ahab mwam benum, “No i, no yv Israelam vs-
axaq gob nyim bov?” 

18Hoo mwv birwqnum, “Ngo Israelam hog vs-axaq dvb nyima, hvbmabde no lak, 
noqg ab tulug nombu ngvlak, hoggab no At Swg gaml tulungam apaq paku hoo 
Baal tulug lvgab wmin gvdku. 

19Hoqgab sija ngoqg dookub Karmel Puutu ho Israel nyi mwlwngam hookum 
mvto, hoo Baalwg nyiqry benbo 450 tulungam la Aserag nyiqry benbo 400 tulu, 
hiyv Jejebelwg tebol ho dvmin gvnum hoq tulu ham kanamta.” 

Baalwg Nyub tulungam Mviyanam 

20Hoqgab Ahab Israel nyiilungam kanamnum hoo nyiqry benbo tulungv lvkin 
gob Karmel puutu ho hookumnum. 

21Hoo Ilija nyiilu dookub ogum hvvnwqnv hoo benum, “Nulv hog hwdgo 
mwwdar maab lwwnyig pengko ho lvca dvn hvb wl dootayin? At Sw Pwnbo 
gonyiloqkam, mwam wmin gvto; hvbmabde Baal nyiloqkam ho mwam wmin 
gvto.” Hoo nyiilungv mwam agam gamg kam birwq maanum. 

22Ho Ilija nyiilungam benum, “At Swg nyiqry benbo tulungv ngo aro twq doodku, 
ngo twqku, hvbmabde Baalwg nyiqry benbov 450 go nyiingv doonum. 

23Ngulam hvvb lo dornyi go jitbv, hoo bulam atam dorgwn nvvbwq gvdwl hoo 
patabl haam vmwq gob twqtwl wsw aoho joop mvto, hvbmabde hoqho wm 
parlwq maabv. Hoo ngo dorgwn ham hvb mwx-mvaq tayin hoo ham wsw aoho 
aptayin hoo wm parlwqram. 

24Hoo nulv pwnboam nulv goqto, hoo ngo At Swg eminho goqtayin, hoo hiyvg 
Pwnbov wm lvgab birwqtayin, mwv Pwnbov.” Hoo nyiilu mwlwngv birwqnum, 
“Hv aljaqb bedo.” 

25Ho Ilija Baalwg nyiqry benbo tulungam benum, “Nulv atv hvvb dorgwn xuqto 
hoo ham otuqb nulv mwx-mvaq mvto, hoggab nulv nyiingv mvqlw do, hoo nulug 
pwnbog eminam goqto, hvbmabde hoqho wm parlwq maabv.” 

26Hoo bulv bulam hvvb jinam ham naanum, hoo bulv ham mwx-mvaqnum hoo 
ar hoqgv aal lvpa namgub Baalwg eminam goql begamv, “Oa Baala, ngulam 

birwq tvbka! Hvbmabde hoqho yal dumanum, hoo akkam birwq maanum. Hoo 
bulug yugw mvnam ho bulv pojuq-lvbeql juql yvnum. 

27Hoo aal lvpa yukho Ilija bulam bej-beparnum bulam begamv, “Vcib sogoq to, 
hoggab mwv pwnbov. Lokam mwv tangaql dookam pade, ho mwv atv doonul 
dookam dvn pv, ho mwv nyiody bookam pade, ho mwv lokam yubkam pade hoo 
mwam goqul goqrab mvto.” 

28Hoo bulv vcjaqb xabnum hoo bulug ab apa tulug nyicwb bulv lyoqr orioq lvgab 
bulv atwg gv-ngam uiyv lengma deedib bulv peegin-peeyin sunum. 

29Hoo aal lvpangv wleq yukho, bulv pwr jid mood namgub sogoq goqdul 
doonum, hvbmabde hoqho yal akkam tapa maanum. Nyi akkam birwq maanum; 
nyi akkam ruucw kwrgab maanum. 

30Ho Ilija nyiilu mwlwngam benum, “Ngoqg ogumb hvvnwqto.” Hoo nyiilu 
mwlwngv mwwg ogumb hvvnwqnum. Hoo At Swg yugwngam mvpianam mam 
mwv mvdarnum. 

31Ilija Jakubg ko tuup tulug nyob camleq vnyig eminb wlw camleq pwnyi go 
naanum, hiyam At Swg gomcwrv haal begamv, “Noqg eminam Israel hvl 
goqtayin,” 

32hoo wlw tulu lvgab mwv At Swg emin ho yugw ak mvnum. Hoo mwv yugw 
bviywr mwlwngam uppum pupy go iss tool biql wjaqkam wg namgub silam 
mam joqnum. 

33Hoo mwv wswngam anya jaqb pvvlwqnum hoo hvvbam vmwq-vmwq gob 
pvmwq tvl hoo ham wsw aoho joopnum. Hoo mwv benum, “Pvtaq tvqpy gob iss 
loq bwa to hoo ham boyuqnam aky hoola wsw aoho tooiyaq to.” 

34Hoo mwv benum, “Ham lwnyi dvb nyito.” Hoo bulv lwnyi dvb nyinum. Hoo 
mwv benum, “Ham luum dvb nyito.” Hoo bulv ham luum dvb nyinum. 

35Hoo issiv yugwngam hwwiyumnum hoo issiv silam joqnam hookam 
bwwrnum. 

36Hoo pwr aky jid moodv haaikun, nyiqry benbo Ilija ogumb hvvnwqnv hoo 
benum, “At Swa, Abraham gv, Aisakwg, hoo Israelwg Pwnboa, soq aal so no 
Israelwg Pwnbov hvl cengm to, hoo ngo noqg nyerangv, hoo noqg gomcwr ho 
ngo soq mwlw sam nyipa kun. 

37Ngam birwq tvb, At Swa, ngam birwq tvb, ho soq nyiilu si At Swa, no Pwnbov 
hvl nam ceng dvb, hoo bulug hangam no lokta mwwkur mvtku.” 

38Ho At Swg wmv yoqlnum hoo boyuqnam akiam hoo wswngam hoo wlw 
tulungam hoo diimwram dvmeqnum, hoo silam ho iss doon boam rub wm oggv 
xaml xvmtwrnum. 

39Hoo hwdlo nyiilungv hoq ham kaaiyikho, bulug nyuqm mam bulv pvxwl hoo 
benum, “At Sw, mwv Pwnbov; At Sw, mwv Pwnbov.” 

40Hoo Ilija bulam benum, “Baalwg nyiqry benbo tulungam nootu to; akkam 
bulam keleq mvmabv.” Hoo bulam bulv nootunum. Hoo Ilija bulam Kison kucw 
ho boolayil hoo bulam hoqho mengnum. 

At Sw Lokta Nyodongam Homnam 

41Hoo Ilija Ahabnvn benum, “Gorabto, dvto hoo twwto, hoggab nyodo honam 
yalv dua duku.” 

42Hoqgab Ahab caanv dvk-twwknum. Hoo Ilija Karmel puutu aob caanum. Hoo 
mwwg nyuqm mam mwwg lwbw pwnyi pengko hoo mwv atv ked namgub 
pvxwnum. 

43Hoo mwv mwwg nyerangam benum, “Sija aob caag dvl, sa-svlo daiyab kaaka 
ta.” Hoo mwv caanv hoo kaanum hoo benum, “Hog dooma.” Hoo mwv benum, 
“Lokta caan,” ho kvn mood go hvb nyigdvl kaato. 

44Hoo kvn deen moodho mwv benum, “Kaato, nyi alaq hwiyw go sa-svlo hoqgv 
anyo go doomwqkv caalin lingdo.” Hoo mwv benum, “Ahab dookub wgdvl beta, 
‘Noqg ceriotam mwx-mvaq layil hoo ipoq tuku, hvbmab nyiloqkam nyodongv 
nam hotum tai yi.’” 

45Hoo oyu maadab doa hoqgv kaiya poogub nyirab banv doomwq kvla dooiyv 
nyinv, hoo hoqho vc loodab nyodo honum. Hoo Ahab xarl Jejreelwb wknum. 

46Hoo At Swg alaqkv Ilijag aoho doonum, hoo mwwg vjam nookum layil hoo 
mwv Ahab otuqb Jejreel haagab xarknum. 

1 Lvpw Atwg 19 

Ilija Jejebel hoqgv Keleqnam 

1Ahab Jejebelnvn Ilijag hog mwlw nyiknam mam, hoo hoggub mwv nyiqry benbo 
tulungam mengnum ham betamnum. 

2Ho Jejebel pui baqn boam Ilijanvn kanaml begamv, “Aaram soq mood so no 
hoggub bulug swwgam mvnum hoq akwg kwlib ngo noqg swwgam mvma 
baloqkam, pwnbo tulungv ngam laqm-baqm to hoo sid bvkam mvto.” 

3Hoo mwv bosnum, hoo mwv gorabnum hoo mwwg swwgab kenum hoo Juda 
gvdag Beerseba ho haanum, hoo hoqho mwwg nyerangam apaqnum. 

4Hvbmabde mwv atv aal loog wnam gob nyoro roodwb nyiody wnum hoo haanv 
mwv taja jvvrw niikum golo doonum. Hoo mwv atv benum mwv sik nyiloqkam 
alpa hvl begamv, “Hwd gotwq kumab; sija At Swa, ngoqg swwgam naatku, 
hoggab ngoqg ab tulungam ngo alyama.” 

5Hoo mwv doanum hoo taja jvvrw niikum ho yubnum. Hoo kaato, gumtw ak 
mwam idaq banv hoo mwam benum, “Gorabto hoo dvto.” 

6Hoo mwv kaanum, hoo kaato, mwwg dumpo dookho wtw cwwnam ak la iss 
pvtaq taqg doonum. Hoo mwv dvk-twwknum hoo lokta yubkurnum. 

7Hoo At Swg gumtwngv lokta haanv mwam lwnyi dvb idaqnum hoo benum, 
“Gorabto hoo dvto, hoggab noqgab nyodo wnamv vijaq paku.” 

8Hoo mwv gorabnum hoo dvk-twwknum, hoo mwv hoq dvn-twwnam hoqgv 
ator kaapa layil Pwnbog puutu Horeb mwv aal-ai campy go wnum. 

At Sw Ilijanvn Agam Goonam 

9Hoqho mwv lwwpwq golo haanv hoo doonum. Hoo kaato, At Swg gomcwrv 
mwam haanum, hoo mwv mwam benum, “Ilija, no so hoggv mudu dvn?” 

10Mwv benum, “Nyiit At Sw Pwnbo gab ngo vigo mwwi lalal bon nyiknum. 
Hoggab Israel nyiilungv noqg birnam pvvbam haqpaq paku, noqg yugwngam 
papia paku, hoo lyoqr orioq hoqgv noqg nyiqry benbo tulungam mengpa ku, hoo 
ngo, ngo aro twq doodku, hoo bulv ngam kam mengdwb, bulv ngoqg swwgam 
naaxa dvb meegaqdo.” 

11Hoo mwv benum, “Agwb lengdvl puutu ho At Swg agaho daqto.” Hoo kaato, At 
Sw ator jaqb pwd dooiyib heqanv puutungam vmwq yumgub mvnum hoo wlw 
mwlwngam At Swg agaho vmwq-vmwq gob mvnum, hvbmabde At Sw hoq ywt 
dooi ho doomanum. Hoo dooi yikho kokw so nyiobiv hwqnum, hvbmabde At Sw 
nyioby hwqnam hookam doomanum. 

12Hoo nyioby hwqxo kokw so wmmwb bioqnum, hvbmabde At Sw wmho 
doomanum. Hoo wm kokw so tama-taja dvb jebs-jipeqnam yal ak tapanum. 

13Hoo hwdlo Ilija ham tapayin, mwwg nyuqm mam mwwg vj lvgab mwv 
putumnum hoo lwwpwq haagag gamb ho lenglayil daqnum. Hoo kaato, hoqho 
yal dual hoo mwam benum, “Ilija, no so hoggv mudu dvn?” 

14Mwv benum, “Nyiit At Sw Pwnbo gab ngo vigo mwwi lalal bon nyiknum. 
Hoggab Israel nyiilungv noqg birnam pvvbam haqpaq paku, noqg yugwngam 
papia paku, hoo lyoqr orioq hoqgv noqg nyiqry benbo tulungam mengpa ku, hoo 
ngo, ngo aro twq doodku, hoo bulv ngam kam mengdwb, bulv ngoqg swwgam 
naaxa dvb meegaq do.” 

15Hoo At Sw mwam benum, “Noqg lamtab no Damaskas nyoro roodwb wkur 
nukun. Hoo hwdlo no hvvc yin, no Siriyag lvpw at Hajaelnvn kuty neel darxaq 
tayin. 

16Hoo Nimsig ko tuup Jehunvn no Israelwg lvpw at gob kuty neel darxaq tayin, 
hoo noqg kwlib Abel-mehola hoqg Sapatwg ko tuup Ilisanvn nyiqry benbo gob 
kuty neel darxaq tayin. 

17Hoo hiyv ak gon Hajaelwg lyoqr orioq hoqgv keleq boam Jehu mengtayin, hoo 
hiyv ak gon Jehug lyoqr orioq hoqgv keleq boam Ilisa sim tayin. 

18Hvbsujaqkam hiyv Baalnvn lwbw kumbwl xumanum, hoo mwam moopup 
maanbo nyiicwr-cwrxiam, ngo Israelho lwwyw kvn go nyiam doom tayin.” 

Ilisanvn Goqnam 

19Hoqgab mwv hoqgv wleqnum hoo Sapatwg ko tuup Ilisanvn kaapanum, 
mwwg agalo hiyv hvvb camleq dornyi go acam caml rongo tuql yvnum, hoo mwv 
camleq vnyi deenho yvnum. Ilija mwwg dookub wpeq layil hoo mwwg kamt 
vjam mwam koomnum. 

20Hoo mwv hvvbam apaq peel hoo Ilija kokwb xarmin gvnv hoo benum, “Ngoqg 
abam la annam ngam moopup dvb jila bv, hoo ngo nam wmin gvtayin.” Hoo mwv 
mwam benum, “Lokta wkur nuku, hoggab ngo hoggv nam nyijpa.” 

21Hoo mwv mwam wmin gvnam hoqgv wkurnum hoo hvvb tulungam naalayil 
hoo ham pwr jinum hoo hvvb tulug vdinam hal beennan svvda hoqgv xeenu 
nanum hoo vdinam nyiilungam jinum hoo bulv dvnum. Hoo mwv gorabnum hoo 
Ilija kokwb wnum hoo mwam nyibanum. 

1 Lvpw Atwg 20 

Ahabg Siriya lvgab Nyob Panam 

1Siriyag lvpw at Ben-hadad mwwg sipai mwlwngam lvkin gob goqkumnum. 
Mwwg lvgab lvpw atv cammum leq vnyi go, svpurv hoo ceriotv doonum. Hoo 
mwv caanum hoo Samariyangam nyob pal doqyumnum hoo hoqham ceekol 
nyob panum. 

2Hoo mwv Israelwg lvpw at Ahabnvn bopam uraho pui kanam tvl hoo mwam 
benum, “Soq sib Ben-hadad bedo: 

3‘Noqg rupv hoo noqg hunv ngoqgv; noqg dengky bo nywxw ngvla ko tulu 
hvvkam ngoqgv.’” 

4Hoo Israelwg lvpw atv birwqnum, “Noqg benam hvb, ngoqg nyiit at, Lvpw ata, 
ngo noqgv, hoo ngoqg doognam hog mwlwngv noqgv.” 

5Pui baqn bov lokta hookurnv benum, “Soq sib Ben-hadad bedo: ‘Ngo nam bilwq 
gvi yin, “Noqg rupam hoo noqg hunam, noqg nywxw-ko tulungam ngam jilwqto.” 

6Hoq aoho aram mam soq mood so ngoqg nyera tulungam ngo kanam tayin, hoo 
noqg nammam hoo noqg nyera tulug nammam bulv hubyiq tayin hoo nulug 
tumanam mwlwngam bulv ham naal wgleq gvtayin.’” 

7Ho Israelwg atv gvda hoqg nyiixa mwlwngam goqkuml hoo benum, “Sija 
mwwka to, hoo kaato hoggub soq nyi si vs-axaq nyidwb meegaq dvn, hoggab 

mwv ngoqg nywxwngam la ngoqg ko tulungam, hoo ngoqg rupam la ngoqg 
hunam jito hvl pui bilwql kanamnum, hoo mwam ngo ham vvk hvl loonum.” 

8Hoo nyiixa tulu ngvla nyiilu mwlwngv mwam benum, “Ham vcwr gokam 
tamabv ho jikam maabv.” 

9Hoqgab mwv Ben-hadadwg pui baqa bo tulungam benum, “Ngoqg nyiit at lvpw 
atam betam ta, ‘Noqg nyerangam noqg otuqb koconam ham ngo nyitayin, 
hvbmabde konyunam pagoq sam ngo nyila ram.’” Hoo pui baqn bov wknv hoo 
mwam lokta gomcwram baqa jinum. 

10Ben-hadad mwam pui bilwql hoo benum, “Ngam wmin gvnbo nyiilungv 
Samariyangam diimwr yumgub mvtwl bulug alaqho bwwl wma yinyiloqkam, 
pwnbo tulungv ngam laqm-baqm tvbv hoo sid bvkam mvto.” 

11Hoo Israelwg lvpw atv birwqnum, “Mwam betam ta, ‘Nyob paka mins maatab, 
atv atam koi gob lardwb nyima dvn.’” 

12Hwdlo Ben-hadad lvpw atwg opo twwk cwwrwho twwdul dooyikho soq pui 
sam mwv tapayin, mwwg nyi tulungam mwv benum, “Nulv mwx-mvaqto.” Hoo 
bopam mam ceeko dvb bulv at-atv mwx-mvaqnum. 

Ahab Ben-hadadnvn Mviyanam 

13Hoo kaato, nyiqry benbo ak Israelwg lvpw at Ahab dookub haanum hoo 
benum, “Soq sib At Sw bedo, soq dumtwq miilyw bo nyi tulu bvlam kaapa dvi 
yv? Kaato, soq aal so bulam noqg alaqho jilwq tayin, hoo ngo At Swv hvl no 
cengtayin.” 

14Hoo Ahab benum, “Hiyv hvl benum?” Mwv benum, “Soq sib At Sw bedo, 
dwrbug nyiit rad tulug nyera tulungv nyidwb nyitayin.” Ho mwv benum, “Hiyv 
nyob sam parab gvtayin?” Mwv birwqnum, “No lak.” 

15Ho mwv dwrbug nyiit rad tulug nyera tulungam goqkumnum, hoo bulv 232 go 
doonum. Hoo bulug kokwb mwv Israel nyiilungam goqkumnum, ho hv lwwyw 
kvn go nyinum. 

16Hoo hwdlo Ben-hadad mwv la cammum leq vnyi lvpw at tulungv mwwg lvgab 
opo twwk cwwrwho twwl hoo twwxum tvl dooiyik aal lvpaho bulv lvvgwb 
lengnum. 

17Otuqcob dwrbug nyiit rad tulug nyera tulungv wconum. Hoo Ben-hadad rusil 
kaaya mvdwb kanamnam tulungv mwam pui baqanum, “Nyi acam go Samariya 
hoqgv lvvgwb hoodul doodo.” 

18Mwv benum, “Bulv swrso gab lengd nyiloqkam bulam tordwb nootu to. Ho 
bulv nyob patab lengd nyiloqkam bulam tordwb nootu to.” 

19Hoqgab dwrbug nyiit rad tulug nyera tulu ngvla sipai tulungv bopam ura 
hoqgv lvvgwb lengnum. 

20Hoo nyiicwr-cwrxiv mwwg nyiam mengnum. Siriya nyi tulungv keleqnum, hoo 
bulam Israelv ruqmin gvnum, hvbmabde Siriyag lvpw at Ben-hadad svpur xarn 
bo lvgab svpur hoqgv keleqnum. 

21Hoo Israelwg lvpw atv lvvgwb lengb nv svpuram la ceriot tulungam mengnum, 
hoo Siriya nyi tulungam nyob paiyanum. 

22Ho nyiqry benbo akv Israelwg lvpw at ogum ho haanum hoo mwam benum, 
“Haato, no atv noqg atoram hwngkw dvb mvto, hoo noqg nyitanam hog 
mwlwngam hengab jaqb mwwka gvdwl nyito, hoggab dug poolam Siriyag lvpw 
atv lokta nam ceekol nyob patab haatayin.” 

23Hoo Siriyag nyera tulungv mwam benum, “Bulug pwnbov yorn tulug pwnbov, 
hoqgab bulv ngulam ator yaado. Hvbmabde kuj ngulv bulam haapa ho ceekol 
nyob patuj, hoo jvqtw jaqb ngulv bulam ator yaatayin. 

24Hoo soq sam nyito: lvpw at tulungam apaqto, bulug kwlib bulug sipai saab 
tulungam vlwqto, 

25hoo noqg sipaiyv hog hwdwg siknum hwdkalam go goqkum to, svpur gab 
svpur kalam loq, hoo ceriot gab ceriot kalam loq haam to. Ho ngulv bulam haapa 
ho ceekol nyob patayin, hoo jvqtw jaqb ngulv bulam ator yaatayin.” Hoo bulug 
benam mam mwv tanum hoo hoqhvb nyinum. 

Ben-hadadnvn Nootunam 

26Dug pool ho Ben-hadad Siriya nyi tulungam goqkumnum hoo Israelam ceekol 
nyob patab Apek ho caanum. 

27Hoo Israel nyiilungam goqkumnum hoo nwwxo-svtam mam jinum hoo bulam 
ceekol nyob padwb wnum. Israel nyiilungv bulug agaho sibin dornyi go daqn bo 
hvb nyinum, hvbmabde Siriya nyi tulungv gvdangam pumlup tvl doonum. 

28Hoo Pwnbog nyi ak hv ogumb hvvnwqnv Israelwg lvpw atam benum, “Soq sib 
At Sw bedo, ‘Siriya nyi tulungv bedo, “At Sw yornwg pwnbov hvbmabde mwv 
haapag pwnbo ma hvdo,” hoqgab soq dwmtwq-miilyw nyi mwlw sam noqg 
alaqho ngo jilwq tayin, hoo ngo At Swv hvl no cengtayin.’” 

29Hoo bulv kvvrwq-kaataq dvb aal kvn gob svmcw mvl doonum. Ho aal kvn deen 
ho nyob patab wrwq minsnum. Hoo aal lookin ho Israel nyiilungv Siriya nyi 
tulug lvpiab wnbo sipai tulungam 100,000 go mengnum. 

30Hoo doonyu bo tulungv Apek bopam urab kilwqnum, hoo doonyu bo nyiam 
gurumv 27,000 nyi go tabjabnum. 

Ben-hadadnvn Tolinam 

Ben-hadad kam kenum hoo bopam urab jaqg pwqlw urab haanum. 

31Hoo mwwg nyera tulungam mwv benum, “Sija kaato, ngulv tapanum Israel 
nombug lvpw at tulungv aya mwwpa bo lvpw at tulungv hvl tapanum. Kuj ngulv 
tuila vjam ngulug hwwpo so hwwlwq tvl hoo lwwpo so osongam tulwq tvl hoo 
Israelwg lvpw at dookub wnuj. Lokam mwv ngulug swwgam swwm dvb jikam 
yin pv.” 

32Hoqgab bulug hwwpo ho bulv tuila vjam hwwlwq tvl hoo bulug lwwpo ho bulv 
osongam hoqlwq tvl hoo Israelwg lvpw at dookub wnv hoo benum, “Noqg nyera 
Ben-hadad bedo, ‘Anya mwwpa gvdwl ngam swwm dvb jitbvk hvl bedo.’” Hoo 
mwv benum, “Mwv hvraqb swwl dooxiq do i? Mwv ngoqg vbw-bor hvb nyidwn.” 

33Sija ho nyi tulungv muxnam mam kaagab peel, hoo bulv mwwg hoqgv nyebia 
jaqb naanum hoo benum, “Vv, Ben-hadad noqg vbw-borv.” Ho mwv benum, 
“Wgdvl hoo mwam boa ta.” Ho Ben-hadad mwwg dookub lvvgwb lengnum, hoo 
mwv mwam ceriot aoho cao mvdwb mvnum. 

34Hoo Ben-hadad mwam benum, “Noqg abwg hoqgv ngoqg abwg bopam tulu 
naaknam ham ngo nam jikur taikun, hoo no atv Damaskas ho kwm-kor 
mukumko nyookam mvs to, ngoqg ab Samariya ho hoggub hvb no nyito.” Hoo 
Ahab benum, “Ngo nam soq pagoq tulu gab wwm gvi kun.” Ho mwv mwwg lvgab 
birnam pvvbam mvtwl hoo mwam wwm kunum. 

35Hoo At Sw gaml jinam hoqgv nyiqry benbo ko tuup tulu akgon, mwwg ajinam 
benum, “Anya mwwpal, ngam jwwtwb.” Hvbmabde nyi ak hv mwam jwwramk 
hvl benum. 

36Ho mwv mwam benum, “No At Swg agam yalam tvjw ma, kaato, ngoqg soqgv 
no wleq kalam sony nyot dorg nam cextayin.” Hoo mwwg hoqgv mwv wleq 
kalam sony nyot dorg mwam wrwqnum hoo mwam cetabl hoo cexnum. 

37Ho mwv nyi akta kaapanum hoo benum, “Anya mwwpal, ngam jwwto.” Hoo 
nyi ak hv mwam jwwknv-jwwknv hoo mwam un jwwgnum. 

38Hoqgab nyiqry benbo ak hv hoqgv wleqnum hoo mwwg vnyiqkam un baqn bo 
hvb vm-akaqb vj puucw tvl lvpw atam lamta ho kaaya yaal doonum. 

39Hoo lvpw atv wpeq yin, mwv lvpw atam sogoql xabl benum, “Noqg nyerangv 
nyob padu koob wnum, hoo kaato, sipai ak hookurnum hoo ngoqg dookub nyi 
ak boa layil hoo benum, ‘Soq nyi sam hvvminl rvkil doogto; mwv nyiib 
nyiloqkam, mwwg swwg kwlib noqg swwgam naatayin, ho hvb mabnyiloqkam 
no rup telent ak jidwb nyitayin.’ 

40Hoo noqg nyerangv toloq-boloqb nyomab nyidu yukho, mwv keleqnum.” 
Israelwg lvpw atv mwam benum, “Nam pw-hwwnam mam hvb hwwm to; hoq 
ham no atv pvvb mwbwq suknum.” 

41Ho mwv nyebia jaqb mwwg vnyiq hoqg puucwnam mam pupaqnum, hoo 
Israelwg lvpw atv mwam nyiqry benbo tulug pengko hoqgv ak gon kunyi hvl 
kaacin kunum. 

42Hoo mwv mwam benum, “Soq sib At Sw bedo, ‘Hiyam ngo twrkiq-twrmal 
twryum tvk hvl benam nyi ak ham noqg alaq hoqgv tolin paku, hoqgab mwwg 
swwg kwlib gab noqg swwgam, hoo mwwg nyiilu kwly gab noqg nyiilungam 
naatayin.’” 

43Hoo Israelwg lvpw atv mwwg nammwb hang lengl hoo mwwdwql wknum hoo 
Samariya ho haanum. 

1 Lvpw Atwg 21 

Nabotwg Roo Boolu 

1Sija Samariyag lvpw at Ahabwg dook bviywrho, Jejreel hoqg Nabot, Jejreel ho 
roo boolu ak doonum. 

2Hoo soq kokw so Ahab Nabotnvn benum, “Noqg roo boolungam ngam jitbv, ho 
hoq ham ngo oo boolub mvtayin, hoggab hoqhv ngoqg nam ogum si doodo, hoo 
hoq kwlib ngo nam alyan bo roo boolungam jitayin; ho no al mwwpa baloqkam, 
hoqg koram ngo twngkwb jitayin.” 

3Hvbmabde Nabot Ahabnvn benum, “Ngoqg ab tulug gumnam nam jima bvk hvl 
At Sw bedo.” 

4Hoo “Ngoqg ab tulug gumnam ngo nam jiram.” hvl Jejreel hoqg Nabot mwam 
begam gab, Ahab mwwg nam urab hang lengl hoo mwwdwqnv haanum. Hoo 
mwwg kartam ho mwwg nyuqm mam moopaq tvl mwv karl doonum hoo dvs 
dvmanum. 

5Hvbmabde mwwg nywxw Jejebel mwwg dookub haanum hoo mwam benum, 
“Hoggub noqg yalv mwwdwql ho no dvs dvma dvn?” 

6Hoo mwv mwnwn betamnum, “Ngo Jejreel hoqg Nabotnvn agam gool hoo 
mwam benum, ‘Noqg roo boolungam ngam jitbv ngo twngk jitayin, ho hvbmab 
no mwwlwq baloqkam, hoq kwlib ngo nam asaq roo boolu loq ak jitayin hvnum.’ 
Hoo mwv birwqnum, ‘Ngoqg roo boolungam ngo nam jiram.’” 

7Hoo mwwg nywxw Jejebel mwam benum, “No sija Israelam pvvb bwwl 
doogdvn yv? Gorabto hoo wtw dvto hoo noqg hangv hemp-hvnyir to; Jejreel 
hoqg Nabotwg roo boolu ham ngo nam jitayin.” 

8Hoqgab mwn Ahabwg emin ho pota tulungam xeqtwl hoo hoq tulu ham mwwg 
morxtubnam mam tubnum, hoo mwwg lvgab bopam ho doonbo nyiixa tulu 
ngamla nyiilo bo nyi tulungam mwn pota tulungam jilwqnum. 

9Hoo mwn pota tuluho hvl xeqnum, “Dvma-twwmab aal loog vrr rwl doodwb 
puiyam baqm to, hoo Nabotnvn nyiilug koibo akwb mvto. 

10Hoo mwwg taqcgon ho dooxa bo nyi vnyi go doorwql doom dvb mvto, hoo 
mwam bulam ceekol hvl bem dvb jito, ‘No Pwnboam la lvpw atam beenum.’ Ho 
mwam lvvgwb boolinl hoo sidwb wlw hurx mvto.” 

11Hoo mwwg bopamho doonbo nyiixa tulu ngvla nyiilo tulungv Jejebel hoggub 
bulam gomcwr bel jilwqnum hvb nyiknum. Pota tuluho mwn hoggub bulam 
nyim dvb xeqtwl jilwqnum hvb, 

12bulv dvma-twwmab aal loog vrr rwl doodwb puiyam baqnum hoo Nabotnvn 
nyiilug pengko ho koibo gob mvnum. 

13Hoo dooxa bo nyi vnyi go haamnum hoo mwam doorwq mvnum. Hoo dooxa 
bo nyi vnyi hv Nabotnvn nyiilu mwlwg kaagaho ceekol begamv, “Nabot 
Pwnboam la lvpw atam beenum.” Ho bulv mwam bopam lvvgwb boolinum hoo 
mwam wlw lvgab sidwb hurx kunum. 

14Ho bulv Jejebelnvn pui kanaml begamv, “Nabotnvn wlw hurx paku; mwv sipa 
ku.” 

15Jejebel Nabotnvn wlw hurl hoo hurx paku hvl ham tapa kalam twqda, Jejebel 
Ahabnvn benum, “Gorabto, Jejreel hoqg Nabot, mwv hogloq ham nam twngk 
jijaqkam jiram hvnam mwwg roo boolu ham gumn naato, hoggab Nabot swwl 
dook ma, hvbmabde sin kuba.” 

16Hoo hwdlo Ahab Nabot sin kuba hvl tapa twqda kalam, Ahab Jejreel hoqg 
Nabotwg roo boolu ham gumn naadwb gorabnum. 

At Sw Ahabnvn Haqpaqnam 

17Ho At Swg gomcwrv Tisbeg Ilijanvn haanv begamv, 

18“Gorabto, Samariya ho doonbo Israelwg lvpw at Ahabnvn igdvl kvvrwqta; ho 
kaato, mwv Nabotwg roo boolungam gumn naanum uraho mwam kaapa tayin. 

19Hoo no mwam hvl betayin, ‘Soq sib At Sw bedo, “No nyiingam mengtwl hoo 
mwwg gumnam rub noqgab naap ku i?” Hoo no mwam hvl betayin, ‘Soq sib At 
Sw bedo: Ikiv hogloq ho Nabotwg uiyam lyal dvnum hoqho noqg uiyam kam 
lyaql dvtayin.” ’ ” 

20Ahab Ilijanvn benum, “Oa, ngoqg ceebiongv, no ngam kaapanum i?” Mwv 
birwqnum, “Ngo nam kaapanum, hoggab no atv atam almanam nyidwb At Swg 
kaagaho puqpaq sunum. 

21Kaato, noqg aoho ngo ciqcaq-bviyaqkam haam tayin. Ngo nam twrkiq-twrmal 
twryum tayin, hoo nyera ge ho danyib swwn bo Israel urag Ahabwg nyegam 
mwlwngam twrkub mengpaq tayin. 

22Hoo noqg ngam vc loodab hang lengdwb nyiluq ko-gab, noqg nombungam ngo 
Nebatwg ko tuup Jeroboamwg nombu hvb, hoo Ahijag ko tuup Baasag nombu 
hvb mvtayin, hoo hoggab no Israelam nyic nyim dvb mvpa ku. 

23Hoo At Sw Jejebelnvn kam benum, ‘Jejreelwg gurum uraho iky tulungv 
Jejebelnvn dvtayin.’ 

24Ahab dvpar hoqgv hiyv lajaqkam bopam uraho sib nyiloqkam iky tulungv 
dvtayin, hoo mwwg gv hiyv lajaqkam deela bvbin ho sib nyiloqkam doag 
pvtangv dvtayin.” 

Ahabwg Mwwkurnam 

25(Hiyv kam atv atam almanam nyidwb At Swg kaagaho Ahab hvb atam 
puqmanum, hiyv mwwg nywxw Jejebelnvn bilwq kotwl nyinam hvb nyinbo 
doomanum. 

26Hiyam At Sw Israel nyiilug agaho hoqgv ruqpaqnam Amor nyi tulug nyinam 
hvb mwv bulum-kac looda dvb murty tulungam xumnum.) 

27Hoo hwdlo soq gomcwr tulu sam Ahab tapa yukho, mwwg vjam mwv 
pumwqnum hoo mwwg gv-ngam tuila vj hoqgv koolupnum hoo dvma-twwmab 
vrr rwl hoo tuila vj hoqgv karnum hoo vc loodab mwwdwqnum. 

28Hoo At Swg gomcwrv Tisbeg Ilijanvn haanv begamv, 

29“Ahab atv mwv hoggub ngoqg agaho yannam mam no kaapa dvi yv? Hoggab 
mwv ngoqg agaho yan ko-gab, ngo mwwg swwl dood mood so ngo ciqcaq-
bviyaqkam haam jiram; hvbmabde mwwg ko tuup swwl dood moodam ngo 
mwwg nombu ho ciqcaq-bviyaqkam haam tayin.” 

1 Lvpw Atwg 22 

Ahab la Xaalyo bo Nyiqry Benbo tulu 

1Vnyw nywum go Siriya ngvla Israelv nyob pamin sumab doonum. 

2Hvbmabde vnyw nywum deenho Judag lvpw at Jehosapat Israelwg lvpw at 
dookub haanum. 

3Hoo Israelwg lvpw atv mwwg nyera tulungam benum, “Ramot-gilead gvdangv 
ngulug nyookv, hoo ngulv cooikab doodo hoo Siriyag lvpw atwg alaq hoqgv ham 
ngulv nookur kuma, nulv ham cengs i?” 

4Hoo mwv Jehosapatnvn benum, “No ngam Ramot-gilead ho nyob pamin gvb 
yv?” Hoo Jehosapat Israelwg lvpw atam benum, “Ngo noqgv, ngoqg nyiilungv 
noqg nyiilu hvb nyidwn, ngoqg svpur tulungv noqg svpur tulu hvb nyidwn.” 

5Hoo Jehosapat Israelwg lvpw atam benum, “Otuqcob At Swg gomcwram hwwka 
coot ju.” 

6Ho Israelwg lvpw atv nyiqry benbo tulungam lwwpy gob nyiingv lvkin gob 
goqkumnum, hoo bulam benum, “Ngo Ramot-gileadam nyob paiyin dvi yv, ma 
ngo apaq hind yv?” Hoo bulv benum, “Wn, hoggab At Sw ham lvpw atwg alaqho 
jilwq tayin.” 

7Hvbmabde Jehosapat benum, “Hiyam ngulv taka dvb soq so At Swg nyiqry 
benbo asaqkv dooma dvn yv?” 

8Hoo Israelwg lvpw at Jehosapatnvn benum, “Nyi ak doodwn, Imlag ko tuup 
Mikaiya, hiyv ngul gab At Swn hwwka jidwb nyila dvn, hvbmabde ngo mwam 
oyum dvn, hoggab mwv nywywngam ngoqgab alboam nyiqry bema dvn, alman 
boam twq.” Hoo Jehosapat benum, “Soq sib lvpw atv bema bv.” 

9Ho Israelwg lvpw atv saab ak goqanum hoo benum, “Imlag ko tuup Mikaiyanvn 
nyebia jaqb soqb boa ta.” 

10Sija Israelwg lvpw atv la Judag lvpw at Jehosapat bulug xinam vjam kootwl 
Samariyag haagag toggoqg deela ho bulv pwqlw ho doodunum, hoo bulug agaho 
nyiqry benbo tulungv nyiqry bidul doodunum. 

11Hoo Kenaanag ko tuup Jedekiya mwv atv yoqdwr hoqgv vrrw ata go mvnum 
hoo benum, “Soq sib At Sw bedo, ‘Soq tulu soqgv nulv Siriya nyi tulungam bulam 
twryum maady deedib ruqtayin.’ ” 

12Hoo nyiqry benbo tuluhv nyiqry benum, “Ramot-gilead ho caan hoo mviya ta; 
At Sw lvpw atwg alaqho soq sam jilwq tayin.” 

Mikaiya Ahabnvn Ceekol Nyiqry Benam 

13Hoo pui baqn bov Mikaiyanvn goqa taab wnv hoo mwam benum, “Kaato, lvpw 
atgab nyiqry benbo tulungv lvkin gob mwv altai hvl bedo. Hoqgab noqg 
gomcwram kam bulam ak gon benam hvb bijto, hoo mwwg tvlwq dvb agam 
gooto.” 

14Hvbmabde Mikaiya benum, “At Sw swwl doody deedib, hoggv At Sw ngam beto 
hvtayin, ngo ham betayin.” 

15Hoo hwdlo mwv lvpw atwg dookho hvvc yukho, lvpw atv mwam benum, 
“Mikaiya, ngulv Ramot-gileadam nyob patab wiyin dvi yv, ma ngulv apaq hind 
yv?” Hoo mwv birwqnum, “Caan hoo mviya tayin; lvpw atwg alaqho hoq ham At 
Sw jilwq tayin.” 

16Hvbmabde lvpw atv mwam benum, “Hog hwdgo ngo nam dingl benum hwdlo 
no agam gooikam asaq goomabv hvbmabde At Swg eminho jvqtwngam gootam 
twqto?” 

17Hoo mwv benum, “Sviya rvky bo dooma yin sviyangv cwrsaq-twqb nyinam 
hvb, Israelv cwrsaq-twqb puutu aoho doodwb ngo kaapanum. Hoo At Sw 

benum, ‘Soq so nyiit at dooma; nyiicwr-cwrxiam mwwg atwg nammwb swrsob 
wkur mvto.’ ” 

18Hoo Israelwg lvpw atv Jehosapatnvn benum, “Ngo nam betam maan mviyv, 
mwv ngoqgab alboam nyiqry bema dvn, alman boam twq.” 

19Hoo Mikaiya benum, “Hoqgab At Swg gomcwram tato: At Swn mwwg pwqlw 
ho doodu dvb, hoo mwwg laqc-lvqbwqho ao gumtwngv mwwg bviywrho doqdu 
dvb, ngo kaapanum; 

20hoo At Sw benum, “Ho Ahabnvn Ramot-gilead ho caal sim dvb, hiyv mwam 
benyioql bela tayin i?’ Hoo akwn-akwn pagoq benum, hoo asaq akv kam asaq 
pagoqb benum. 

21Ho yalv ak agab haanum hoo At Swg agaho daqtwl hoo begamv, ‘Ngo mwam 
benyioq tayin.’ 

22Hoo At Sw mwam benum, ‘Hognvk hoqgv nyin tayin?’ Hoo mwv benum, ‘Ngo 
wtayin, hoo mwwg nyiqry benbo tulungam xaalyo yal hoqgv agam goom dvb 
mvtayin.’ Hoo mwv benum, ‘No mwam benyioq ta, hoo no niqtuq lengtayin; wn 
hoo nyita.’ 

23Hoqgab sija kaato, At Sw nyiqry benbo tulungam xaalyo bo yalam agam goom 
dvb jilwq paku; At Sw noqgab soq ciqcaq-bviyaqkam haam dvb bibwq paku.” 

24Ho Kenaanag ko tuup Jedekiya ogumb hvvnwqnv hoo Mikaiyanvn nyuqm 
mam pitaql hoo benum, “Hoggub At Swg Yalv ngoqg hoqgv wlayil nam agam 
goonam?” 

25Hoo Mikaiya benum, “Kaato, hwdlo no atv noqg pwqlw urab haal kvsil 
dooikam, hoq aalam no kaapa tayin.” 

26Hoo Israelwg lvpw atv benum, “Mikaiyanvn nootu to, hoo mwam bopamg nyiit 
rad Amon, lvpw atwg ko tuup Joas gv dookub bookur gvno, 

27hoo beto, ‘Soq sib lvpw atv bedo, “Soq nyi sam pvtwqho tumlwqto hoo hwdlo 
ngo swrsob hookur maady deedib, mwam dvs-twwsam anyo go jil dvl doogto.’” 

28Hoo Mikaiya benum, “No swrsob hookur kuba lo, At Sw ngoqg hoqgv agam 
gooma.” Hoo mwv benum, “Nul nyiilu mwlwngv tato!” 

Ahabnvn Nyob Pakho Mengnam 

29Hoqgab Israelwg lvpw atv Judag lvpw at Jehosapat Ramot-gilead ho caanum. 

30Hoo Israelwg lvpw atv Jehosapatnvn benum, “Ngo atv oksub gwwkub tayin 
hoo nyob pak urab wtayin, hvbmabde noqg kamtam no kooto.” Hoo Israelwg 
lvpw atv oksub gwwkub layil hoo nyob pak urab wnum. 

31Hoq moodho Siriyag lvpw atv mwwg ceriot cammum leq vnyi kepten 
tulungam gaml jinum, “Anyo jaqkam ho koi jaqkam nyob pato, hvbmabde 
Israelwg lvpw at aro lvgab nyobam pato.” 

32Hoo hwdlo ceriot tulug kepten tuluhv Jehosapatnvn kaapayin, bulv benum, 
“Soq si jvqtw jaqb Israelwg lvpw at go mwwnum.” Ho bulv mwwg daiyab 
tobkurnv mwam ceekol nyob patanum. Hoo Jehosapat sogoq goqlinum. 

33Hoo hwdlo ceriot tulug kepten tuluhv hoqhv Israelwg lvpw at kuma hvl 
kaapayin, bulv mwam ruqngo peel wkurnum. 

34Hvbmabde nyi ak mwwg uppuqkam absam-abyam banv hoo Israelwg lvpw 
atwg soruq gvla nwwxo pengkob mwam vblwqnum. Hoqgab mwwg ceriot ham 
wgbo akam mwv benum, “Tobkur tuku hoo ngam nyob pak soqgv baqlin tuku, 
hoggab ngo wn gvpa ku.” 

35Hoo hoq aalho nyobam podul doonum, hoo Siriya nyi tulungam tuurwq tvl 
lvpw atv mwwg ceriot ho hiigw tvl ariyum namgub dooknv hoo mwv sinum. Hoo 
un hoqgv uiyv ceriotwg niikum ura namgub tolnum. 

36Hoo doonyiv haasv twqb nyiyikho sipai mwlwngam sogoql benum, “Nyiicwr-
cwrxiv mwwg bopamb, hoo nyiicwr-cwrxiv mwwg gvdab wkur tuku!” 

37Hoqgab lvpw atv sinum, hoo mwam Samariya ho baqa kunum. Hoo lvpw atam 
Samariya ho bulv liiknum. 

38Hoo ceriot hoqgv uiyam bulv Samariyag iss sviyin hoqgv hwrxaqnum, hoo iky 
tulungv mwwg uiyam lyal dvnum, hoo At Sw mwwg gomcwr gooknam hvb 
jaqkam, meqjo bo tulungv bulv atv hoqho hursnum. 

39Ahabwg asaq bon nyinam mam la mwwg hog mwlwngam nyinam mam, hoo 
svt vrrw hoqgv nam mvnam mam la bopam tulungam mvnam mam Israelwg 
Lvpw at tulug Nwd Kitap lo xiqtul ap map nvi yv? 

40Hoqgab Ahabnvn mwwg ab tulungam svma liik ho liiknum, hoo mwwg kwlib 
mwwg ko tuup Ahajiya pvvb bwwl doognum. 

Judaho Jehosapat Pvvb Bwwl Doognam 

41Israelwg lvpw at Ahab vnyw nywpy go swwyikho Asag ko tuup Jehosapat 
Judaho pvvb bwwl doorab gvnum. 

42Jehosapat vnyw cammum leq nywng go akam yukho mwv pvvb bwwl doorab 
gvnum, hoo mwv Jerusalemho vnyw camnyi leq nywng go pvvb bwwl doognum. 
Mwwg ann hoqg eminv Ajuba, mwn Silhig nyem kov. 

43Mwv mwwg ab Asag lamta wnam hvb wnum. Hoggv jvqtw dvn ham At Swg 
kaagaho mwv nyixiaq maab ham nyidul doonum. Hvbsujaqkam puutu aog xumk 

nyook tulu ham mvpaq maanum, hoo nyiilungv hvraqb pwr jinam mam la aky 
jinam mam puutu aog xumk ho jidul doonum. 

44Jehosapat Israelwg lvpw at lvgab swrsob doodwb pvvb mvnum. 

45Jehosapatwg asaq bon nyinam mam la mwwg atoram kaakinam mam, hoo 
hoggub mwv nyob panam hoq tulu ham, Judag Lvpw at tulug Nwd Kitap lo xiqtul 
ap map nvi yv? 

46Hoo mwwg ab Asag moodho xumk namho meqkar bo nyega tulu boumnam 
mam mwv gvda hoqgv twryum xaanum. 

47Idomho lvpw at doomanum; hvbmab lvpw at dvqsin bov lvpw at gob nyinum. 

48Jehosapat Tarsisig iss jaajam Opir gvdag hun gab mvnum, hvbmabde bulv 
wmanum, hoggab iss jaajv Ejion-geber ho yoqlwq kunum. 

49Ho Ahabwg ko tuup Ahajiya Jehosapatnvn benum, “Ngoqg nyera tulungam 
noqg nyera tulu lvgab iss jaajho wwm tvb,” hvbmabde Jehosapat ham mwwlwq 
maanum. 

50Hoo Jehosapat mwwg ab tulug sinam hvb siknum hoo mwwg ab Debidg bopam 
ho mwwg ab tulu lvgab liiknum, hoo mwwg kwlib mwwg ko tuup Jehoram pvvb 
bwwl doognum. 

Ahajiya Israel ho Pvvb Bwwl Doognam 

51Judag lvpw at Jehosapat vnyw camleq kvn go swwyikho Ahabwg ko tuup 
Ahajiya Israelam Samariya hoqgv pvvb bwwl doorab gvnum, hoo mwv Israelwg 
aoho vnyw nywnyi gob pvvb bwwl doognum. 

52Mwv At Swg kaagaho hoggv almadwn ham nyinum hoo mwwg abwg lamtab 
wnum hoo mwwg annwg lamtab wnum hoo Nebatwg ko tuup Jeroboamwg 
lamtab wnum, ho Israelam nyic nyimnum. 

53Mwv Baal gab bon nyijnum hoo mwam xumnum hoo Israelwg Pwnbo At Swn 
hang lengdwb nyiluqnum, mwwg abv hoggub nyitaq mwlw ho At Swn haaxaq 
dvb nyinam hvb mwv nyinum. 

2 Lvpw Atwg 

2 Lvpw Atwg 1 

Ilija Ahajiyanvn Haqpaqnam 

1Ahab sixo kokw so, Moabv Israelam ceekol taleqnum. 

2Samariya ho Ahajiya mwwg odum pwqlwg baag hoqgv yoqlnum, hoo mwv vc 
cil doonum; ho mwv pui baqn bo tulungam kanaml hvl bulam benum, “Wn, ngo 
soq vc soqgv al hind yv hvl, Ekronwg pwnbo, Baal-jebubnvn taka ta.” 

3Hvbmabde At Swg ao gumtwngv Tisbeg Ilijanvn benum, “Gorabto, wgdvl 
Samariyag lvpw atwg pui baqn bo tulungam wrwq gvdwl hoo bulam beta, ‘Israel 
ho Pwnbo dooma tvl yam nulv Ekronwg pwnbo Baal-jebub dookub wl tox 
taden?’ 

4Hoqgab sija soq sib At Sw bedo, noqg caol kartam hoqgv no ipoq nyokram, 
hvbmabde no hoggub nyijaqkam sitayin.’” Ho Ilija wknum. 

5Pui baqn bo tulungv lvpw at dookub hookurnum, hoo mwv bulam benum, 
“Hoggub nulv hookur yin?” 

6Hoo bulv mwam benum, “Ngulam nyi ak wrwqnum, hoo ngulam benum, ‘Nulam 
kanam bo lvpw at dookub wkur nuk hvl benum, hoo mwam soq sam beta hvnum, 
soq sib At Sw bedo, ‘Israelho Pwnbo dooma tvl yam nulv Ekronwg pwnbo Baal-
jebub dookub taka mvdwb kanam nomdu dvn?’ Hoqgab noqg caol kartam hoqgv 
no ipoq nyokram, hvbmabde no hoggub nyijaqkam sitayin.’” 

7Mwv bulam benum, “Hoggub nyinbo nyi go nulam wrwql hoo soq pagoq tulu 
sam betamnum?” 

8Bulv mwam birwqnum, “Mwv vm-rvsab bo vj ak koode, ho mwwg hwwpo ho 
vpin soruqkam gvde.” Hoo mwv benum, “Hoqhv Tisbeg Ilija.” 

9Ho lvpw atv Ilija dookub kepten ak la nyi camng go kanamnum. Mwv Ilijag yorn 
puutu aoho doodu kob caanum, hoo mwam benum, “Pwnbog nyi aka, lvpw atv 
bedo, ‘Akob Ito.’” 

10Hvbmabde Ilija camng hoqg kepten akam birwqnum, “Ngo Pwnbog nyi 
baloqkam, ao toloqkv wmv bioqal hoo nam la noqg nyi camngam guiyum xaato.” 
Ho wmv ao hoqgv bioqanv kepten ham la mwwg nyi camngam guiyumnum. 

11Lvpw atv lokta camngwg kepten akam la mwwg lvgab nyi camng go 
kanamnum. Hoo mwv mwam birwql hoo benum, “Pwnbog nyi aka, soq si lvpw 
atwg gaml jinamv, ‘Akob nyebia jaqb ito!’” 

12Hvbmabde Ilija bulam birwqnum, “Ngo Pwnbog nyi akv baloqkam, wm mam 
ao toloqkv bioqal hoo nam la noqg nyi camngam guiyum xaato.” Ho Pwnbog 
wmv ao hoqgv bioqanv mwam la mwwg nyi camngam guiyumnum. 

13Camng hoqg oum deen kepten akam la mwwg lvgab camng go Lvpw atv lokta 
kanamnum. Hoo oum deen kepten ak si nyi camngam boolayil caanum hoo Ilijag 
agaho mwwg lwbwngv kump tvl hoo mwam modul xuml benum, “Pwnbog nyi 
aka, anya mwwpa gvdwl ngoqg swwgam, hoo noqg nyera tulug nyi camngwg 
swwgam noqg kaagaho xinam gob mvt bvka. 

14Kaato, ao toloqkv wmv bioqanv otuq kepten vnyiam la bulug lvgab nyi camng 
gogab wmin gvnboam guiyumnum, hvbmabde sija noqg swwgam noqg kaagaho 
xinam gob nyim tvbv.” 

15Ho At Swg ao gumtwngv Ilijanvn benum, “Mwwg lvgab imin gvn; mwam bos 
maabv.” Hoqgab mwv gorabnum hoo mwwg lvgab lvpw at dookub imin gvnum 

16hoo mwam benum, “Soq sib At Sw bedo, ‘Hoggab no Ekronwg pwnbo, Baal-
jebub dookub pagoqkam tox mvdwb nyi tulungam kanamnum—mwwg 
gomcwram taka dvb, Israelho Pwnbo dooma dvn yv? —hoqgab noqg caol 
kartam hoqgv no ipoq nyokram, hvbmabde no hoggub nyijaqkam sitayin.’” 

17Hoqgab At Swg gomcwram Ilijag gook jaqb mwv sinum. Judag lvpw at 
Jehosapatwg ko tuup Jehoram vnyw nywnyi go Judaho lvpw at gob swwknum, 
Ahajiya ko tuup dooma ko-gab Jehoram mwwg kwlib lvpw at gob swwnum. 

18Ahajiyag asaq bon nyinam mam la mwwg hog mwlwngam nyinam mam, 
Israelwg Lvpw at tulug Nwd Kitap lo xiqtul ap map nvi yv? 

2 Lvpw Atwg 2 

Ilijanvn Ao Gvdab Booknam 

1At Sw hwdlo Ilijanvn cwkeq-lvmeq dooi lvgab ao nyookub booca tayikho, Ilija 
la Ilisa bunyiv Gilgal hoqgv lamta ho wdunum. 

2Hoo Ilija Ilisanvn benum, “Kv, no soq so dooiya ka, hoggab At Sw ngam Betel 
namgub kanam paku.” Hvbmabde Ilisa benum, “At Sw swwl doody deedib, hoo 
no kam swwl doody deedib, ngo nam apaqram.” Ho bulv Betel namgub iknum. 

3Hoo Betel ho doonbo nyiqry benbo ko tuup tulungv Ilisanvn lingrwqnv hoo 
mwam benum, “No cengd yv noqg nyiit atam soolo noqg hoqgv At Sw naal wg 
taiku?” Hoo mwv benum, “Vv, ngo ham cengdwn; cooikab dooto.” 

4Ilija mwam benum, “Ilisa no soq so dooiya ka, hoggab At Sw ngam Jeriko 
namgub kanam paku.” Hvbmabde Ilisa benum, “At Sw swwl doody deedib, hoo 
no kam swwl doody deedib, ngo nam apaqram.” Ho bulv Jeriko namgub haanum. 

5Hoo Jeriko ho doonbo nyiqry benbo ko tuup tulungv Ilisa ogumb haanum hoo 
mwam benum, “No cengd yv noqg nyiit atam soolo noqg hoqgv At Sw naal wg 
taiku?” Hoo mwv benum, “Vv, ngo ham cengdwn; cooikab dooto.” 

6Ho Ilija mwam benum, “Kv no soq so dooiya ka, hoggab At Sw ngam Jordon 
namgub kanam paku.” Hvbmabde mwv benum, “At Sw swwl doody deedib, hoo 
no kam swwl doody deedib, ngo nam apaqram.” Ho bunyi vnyiv wba sunum. 

7Nyiqry benbo ko tuup camng go wnum hoo bulug hoqgv meeg aado ho daqnum, 
hoggab bunyiv Jordon kvtin ho doqdul doonum. 

8Ho Ilija mwwg pobaqkam naanum hoo ham tiqtwl hoo iss pobungam jwwnum, 
hoo iss pobungv taqg-loosaqb topin sunum, bunyi vnyiv ked pwtwb pobungam 
robyum maady deedib issiv xaapin-xaara tvl doonum. 

9Hwdlo bulv rabxo yukam, Ilija Ilisanvn benum, “Ngam noqg galoqkv naal wleq 
maatab no ngam hoggv kotayin koto.” Hoo Ilisa benum, “Anya mwwpa gvdwl 
noq hvkwg yal loq ngam tomnyi yaago koi dvb jitbv.” 

10Hoo mwv benum, “No nyila maanam pagoqkam kodo; hvbsujaqkam, noqg 
hoqgv ngam naanam mam no kaapa baloqkam, hoqhv noqgab dootayin, 
hvbmabde no kaapa kuma baloqkam, hoqhv noqgab dookram.” 

11Hoo bulv hvraqb wdul dootwl hoo agam goonum, kaato, wmmwg ceriot 
tulungv hoo wmmwg svpur tulungv vnyiam mvpin sunum. Hoo Ilijanvn cwkeq-
lvmeq dooi lvgab ao nyookub caagnum. 

12Hoo Ilisa ham kaapanum hoo mwv sogoqnum, “Ngoqg aba, ngoqg aba! 
Israelwg ceriot tulu ngamla hoqg svpur xarg bo nyi tulungam kaapanum!” Hoo 
oyu maadab mwv kaapa kumanum. Ho mwv atwg vjam nootul sul hoo hoq tulu 
ham tvqnyi gob pucnum. 

13Hoo mwv Ilija hoqgv yoql kunbo pobaqkam naarabnum hoo wkur kunum hoo 
Jordonwg sviyam ho daqnum. 

14Ho mwv Ilija hoqgv pobaq yoql boam naanam ham bwwlayil wnum hoo iss 
pobungam jwwdin banv begamv, “Hogloq ho Ilijag Pwnbo At Sw?” Hoo hwdlo 
mwv iss pobungam jwwdin yin, iss pobungv taqg-loosaqb topin sunum, hoo Ilisa 
ham rabdv kunum. 

Ilisa Ilijanvn Swsinam 

15Hwdlo Jeriko ho doonbo nyiqry benbo ko tuup tulungv mwwg taqcgon ho 
daqtwl hoo kaanum hoo bulv benum, “Ilija yalv Ilisag aoho hodaqnum.” Hoo 
mwam bulv kvvrwqtab wnum hoo ked namgub bulv mwwg agaho dumpo 
pvxwnum. 

16Hoo bulv mwam benum, “Sija kaato, soq so ator bo nyi camng go noqg nyera 
tulu lvgab doodo. Bulam wgdvl noqg nyiit atam meegaq mvt bvka. Lokam hoqhv 
At Swg Yalv nvpv mwam nootunum hoo mwam puutu ao golo maalo haapa dwaq 
golo joop pan pv.” Hoo mwv benum, “Bulam kanam maabv.” 

17Hvbmabde hwdlo bulv mwam hvnyw bepa namgub bel dooikam, mwv benum, 
“Kanam to.” Hoqgab bulv nyi camng go kanamnum. Hoo bulv aal loum gob 
mwam meegaqnum hvbmabde mwam meepa maanum. 

18Hoo mwv Jeriko ho doodu yukho bulv mwwg dookub hookur kunum, hoo mwv 
bulam benum, “Wma bvk hvl, ‘Ngo nulam bema namyv’?” 

19Bopam hoqg nyi tulungv Ilisanvn benum, “Kaato, bopam si doongam jaqdo, 
nyiit at kaado, hvbmabde iss si alma, hoo gvda si hog vly-axeq swwma do.” 

20Mwv benum, “Nitbo pukaq lo ak bwa to, hoo hoqho al loq apto.” Ho bulv ham 
mwwg dookub bwa jinum. 

21Ho mwv iss subuq buqlin koob wnum hoo hoqho alam hurlwqnv hoo benum, 
“Soq sib At Sw bedo, soq issam ngo mwp pakun; soq soqgv sinam mvla ko 
jaqxanamv dookram.” 

22Hoqgab Ilisag agam goonam hvb soq aal namgub hoq issam mwp pakun. 

23Mwv hoqgv Betel ho caanum, hoo mwv lamta ho caadu yukho nyega ko anyo 
ata go bopam hoqgv lenglayil hoo mwam bej-beparnv begamv, “Tuqliq bo, no 
caan! Tuqliq bo, no caan!” 

24Hoo mwv tobkurl kaanum, hoo hwdlo mwv bulam kaapa yin, mwv bulam At 
Swg eminho beenum. Hoo sutum tumn dornyig svvn hoqgv lengnum hoo nyega 
ko campy leq vnyiam pumwql mvnum. 

25Hoq hoqgv mwv Karmel puutub caanum, hoo hoq hoqgv mwv Samariyab wkur 
kunum. 

2 Lvpw Atwg 3 

Israelam Moabv Ceekol Taleqnam 

1Judag lvpw at Jehosapat vnyw camleq piin go swwyikho, Ahabwg ko tuup 
Jehoram Samariya ho dootwl Israel aoho lvpw at gob swwnum, hoo mwv vnyw 
camleq nywnyi go pvvb bwwl doognum. 

2Mwwg ab-ann nyinam hvb nyima sujaqkam, At Swg kaagaho hoggv almadwn 
ham mwv nyinum, hoggab mwwg abwg Baalwg emin gab daapo diilwqnam 
mam mwv mvpaqnum. 

3Hvbsujaqkam, mwv Nebatwg ko tuup Jeroboamwg nyic nyinam mam nyil 
doonum, hoqgab mwv Israelam nyic nyimnum; mwv hoq nyic hoqgv wleq 
maanum. 

4Hoq moodho Moabg lvpw atv sviya sonbo gob nyinum, hoo mwv Israelwg lvpw 
atam 100,000 go sviya yaan tulungam hoo yaap tvmwr hoqg vmmam 100,000 go 
jidwb nyinum. 

5Hvbmabde hwdlo Ahab sinum, Moabg lvpw atv Israelwg lvpw atam ceekol 
taleqnum. 

6Hoqgab Lvpw at Jehoram mood golo Samariya hoqgv lengnv hoo Israel 
mwlwngam hookum mvnum. 

7Hoo mwv wnum hoo Judag lvpw at Jehosapatnvn gomcwr bilwqnum, “Moabg 
lvpw atv ngam ceekol taleqdo. No ngoq lvgab Moabam nyob pamin gvb yv?” Hoo 
mwv benum, “Ngo pamin gvtayin. Ngo noqgv, ngoqg nyiilungv noqg nyiilungv, 
ngoqg svpur tulungv noqg svpur tulungv.” 

8Ho mwv benum, “Hogloq lamtab ngulv wiyin do?” Jehoram birwqnum, “Idomg 
deexa-rara lamtab wtayin.” 

9Hoqgab Israelwg lvpw atv Juda gvla Idomg lvpw at lvgab wnum. Hoo hwdlo 
bulv doonu mabjaq aal kvn gob wdul dooi yikho, ho bulam wmin gvnbo sipai 
tulu gab la svdin tulu gab iss dook maanum. 

10Ho Israelwg lvpw atv benum, “Oa! At Sw soq lvpw at oum sam Moabg alaqho 
jilwq tad nvi yv.” 

11Hoo Jehosapat benum, “Soq so At Swg nyiqry benbo dooma dvn yv, hiyv hoqgv 
ngulv At Swn taka dvb?” Ho Israelwg lvpw atwg nyera tulungv birwqnum, “Hiyv 
Ilijag alaqkam iss pwiya jinbo, Sapatwg ko tuup Ilisa soq so doodo.” 

12Hoo Jehosapat benum, “At Swg gomcwrv mwwg lvgab doodwn.” Hoqg 
Israelwg lvpw atv la Jehosapat hoo Idomg lvpw atv mwwg dookub innum. 

13Hoo Ilisa Israelwg lvpw atam benum, “Hoggv ngo noqg lvgab nyisv doodwn? 
Noqg abam nyiqry benbo tulug dookub hoo noqg annam nyiqry benbo tulug 
dookub wn.” Hvbmabde Israelwg lvpw atv mwam benum, “Ma, hvb ma; At Sw 
soq lvpw at oum sam Moabg alaqho jilwq dvb hvl goqnum.” 

14Hoo Ilisa benum, “Nyiit At Sw swwl doody deedib, ngo mwwg agaho daqdwn, 
hoqho ngo Judag lvpw at Jehosapatnvn ximab nyiknum, hoqgab ngo nam rogab 
kamram hoo nam kaakam ram. 

15Hvbmabde ngam rwwxw-gungga mvlaq boloq ak boa taab.” Hoo hwdlo 
rwwxw-gungga mvlaqbo hv rwwxw-gunggangam mvikam, At Swg alaqkv 
mwwg aoho haanum. 

16Hoo mwv benum, “Soq sib At Sw bedo, ‘Soq pwtw bo iss kucw sam iss bwwr 
bo sviyin gob mvtayin.’ 

17Hoggab soq sib At Sw bedo, ‘Nulv dooi go hoo nyodo go kaapa ram, hvbmabde 
pobu kucwngv iss lvgab bwwr tayin, ho nulv twwtayin, no, hoo noqg tuun-mee 
tulungv, hoo noqg svdin tulungv twwtayin.’ 

18Soq sib At Swg kaagaho anyo ko pagoqkv. Moab nyi tulungam kam mwv nulug 
alaqho jitayin, 

19hoo nulv gurum nwqtumnam vxiam hoo xuqbwql apnam bopam mam nyob 
patayin, hoo nulv albo svvn mwlwngam patab tayin hoo iss subuq buqlinko 
mwlwngam mutum tayin hoo albo gvda mwlwngam wlw lvgab muiyu-mvca 
tayin.” 

20Ar rogwn so akiam la pwr jid mood jaqho, kaato Idom daiya hoqgv issiv 
tolnum, gvdangam bwwr namgub tolnum. 

21Hwdlo Moab nyi tulungv lvpw at tulug bulam ceekol nyob patab caanam mam 
tapayin, nwwxo-svtam bwwlaqbo mwlwngv anyo hoqgv naarab layil nyekam 
konguq namgub goqkumnum, hoo wlayil bulug gvda doorho doonum. 

22Hoo hwdlo bulv ar komc gorab yukho issam doonyi lvlaqkv dudaqyin, Moab 
nyi tulungv issam ui gob ya kooknum. 

23Hoo bulv benum, “Soq si ui go; lvpw at tulungv akwn-akwn pamin sul 
mengmin supa de. Ho sija, Moab nyi tulu nyob naareqnam mam naataj!” 

24Hvbmabde hwdlo bulv Israelwg svmcw ho haaikam, Israel nyi tulungv 
gorabnum hoo bulv bulug dook hoqgv kitwr namgub Moab nyi tulungam 
mengnum. Hoo bulv otuqb wnum, ho bulv hog hwdwg wnum hwdgo Moab nyi 
tulungam mengnum. 

25Hoo bulv bopam tulungam twryumnum, hoo albo gvda mwlwngam wlw lvgab 
muiyu-mvcanum. Kir-hareset ho wlw arongam doom dvb bulv iss subuq 
buqlinbo mwlwngam mutumnum hoo albo svvn mwlwngam patabnum, hoo 
swwxw-lvqmin abn bo tulungv ham doqyum tvl abnum. 

26Hwdlo Moabg lvpw atv mwam ceekol nyob podunam mam kaapayin, mwwg 
lvgab mwv lyoqr orioq palaqbo 700 go nyiingam boolayil Idom taqcgon ho 
nyobam papiaq dvb pakanum, hvbmabde bulv pala kumanum. 

27Ho mwwg kwlib swsiq deenbo mwwg ko tuup vbw cociqkam mwv boolayil 
mwam gurum aoho boyuqnam aky gob jinum. Hoo hoqho Israelam vcjaqb 
ceekol vs-axaqkv haanum. Hoo bulv mwwg hoqgv wkur kunum hoo bulug at 
gvdab bulv wkurnum. 

2 Lvpw Atwg 4 

Ilisa la Xwwmy Akwg Kuty 

1Nyiqry benbo ko tuup hoqg nywxw akwn Ilisanvn sogoql benum, “Noqg nyera 
ngoqg nyolv sin kuba, hoo noqg nyerangv At Swn bosnum ham no cengdo, 
hvbmabde ceegonam nyi ak hv haapa ku, ngoqg ko vnyiam naalayil mwwg 
raasurb mvdwb.” 

2Hoo Ilisa mwnwn benum, “Hoggv ngo noqgab nyijtayin? Ngam betam to; hoggv 
noqg lvgab namho doodo?” Hoo mwn benum, “Noqg paqnv hog akkam namho 
doog ma, hvbmabde kuty uppum pumg dootwq dvn.” 

3Ho mwv benum, “Lvvgwb wgdvl noqg door-doopw mwlw hoqgv uppum asar 
booloqkam meeg naleqgo ceegaql apto. 

4Ho no atv la noqg ko tuupv haagdvl hoo viyap pam ciqtum tvl hoo kutiam hoq 
asarbo uppum tuluho toolwqto. Hoo hwdlo pumgwn hv bwwr yin ham bviywrho 
jooginl apto.” 

5Hoqgab mwn mwwg hoqgv wknum hoo mwn atv la mwnwg ko tuupv viyap 
pam ciqtumnum. Hoo uppum asar dvb bwwlwqnam tuluho mwn kutiam 
toolwqnum. 

6Hwdlo uppumv bwwr yin, mwnwg ko tuupam mwn benum, “Uppum pumgta 
ngoqg dookub bwato.” Hoo mwv mwnwn benum, “Uppum dookma.” Ho kutiv 
tongngin kunum. 

7Mwn wknv hoo Pwnbog nyi akam betamnum, hoo mwv benum, “Wgdvl kutiam 
puqta hoo noqg ceegongam hiqta ku, hoo no la noqg ko tuupv swrsob swwl 
dootayin.” 

Ilisa la Sunam hoqg Nyem Dvn 

8Aal golo Ilisa Sunem ho wnum, hogloq ho nyet bo nyem dvn ak doonum, hiyv 
mwam dvs-twws dvtwk hvl benum. 

9Hoo mwn mwnwg nyolam benum, “Sija kaato, soq nyi ak si Pwnbog dvrwq bo 
nyi akv hiyv ngulug lamta wpeql wdul doodo. 

10Kuj ngulv ngulug nam so mwwg gab kartam nan loq ak, tebol loq ak, dootam 
loq ak, hoo lemp loq ak mvp jituj, ho hwdlo jaqkam mwv ngulug dook so 
haaikam, hoqho mwam haal doonu mvtju.” 

11Aal loog mwv hoqb haanum, hoo mwv hoq pwqlwb wnv hoo hoqho 
doonunum. 

12Hoo mwwg nyera Gehajinvn mwv benum, “Soq Sunam nyem dvn ham goqto.” 
Hwdlo mwnwn mwv goqanum, mwn mwwg agaho daqnum. 

13Hoo mwv mwam benum, “Mwnwn sija beto, ‘Kaato, no soq hog mwlw sam ngul 
gab hentwr jaqb nyipa ku; hoggv noqgab nyij kubyu? Lvpw atam maalo sipai 
saabam noqg bid gab agam bem dvb no hog bes dood yv’” Mwn birwqnum, 
“Ngoqg nyiilug pengko lo ngo doogw dvn.” 

14Hoo mwv benum, “Hoggv mwn gab nyij sv doodo?” Gehaji birwqnum, “Mwn 
ko tuup dooma, hoo mwnwg nyolv nyekam dukun.” 

15Mwv benum, “Mwnwn goqa to.” Hoo hwdlo mwnwn mwv goqnum, mwn viyap 
yabtam ho daqnum. 

16Hoo mwv benum, “Haata bo vnywg soq mood so, no ko tuup ak cegabl 
jootayin.” Hoo mwn benum, “Ma, ngoqg nyiit at, Pwnbog nyi aka; noqg paqnam 
vm mvvmabv.” 

17Hvbmabde nyem ak hv ko gvnum, hoo mwnwn Ilisag benam hvb, mwn dug 
poolwg hoq moodho nyega ko ak bwwnum. 

Ilisa Sunam Nyem Dvn hoqg Ko Tuupam Turab Mvnam 

18Hwdlo ko ak hv akam yukho, aal golo mwwg abwg vly naanbo tulug lvgab mwv 
wnum. 

19Hoo mwwg abam mwv benum, “Aiya, ngoqg dumpo si, ngoqg dumpo si! Abv 
mwwg nyerangam benum, “Mwam mwwg annam bvqj ta.” 

20Hoo mwv mwam joorab layil hoo mwam mwwg ann dookho baqanum, ho ko 
akv mwnwg xarpo aoho aal lvpa namgub doonum, hoo mwv siknum. 

21Hoo mwn mwam Pwnbog nyi akwg kartam ko ho jooca layil joopnum hoo 
mwam viyap xwrtum peel hoo lvvgwb lengleqnum. 

22Ho mwn mwnwg nyolam goqnum hoo benum, “Ngam nyera lo ak la svdam lo 
ak kanam tvb, ho ngo Pwnbog nyi akwg dookub nyebia jaqb wtayin hoo lokta 
hookur tayin.” 

23Hoo mwv benum, “No hoggub soolo mwwg dookub wjwq tayin? Soq mood si 
nit pool kama ho Doonu aal kama.” Mwn benum, “Hog mwlwngv al sudo.” 

24Hoo mwn svdamb caonum, hoo mwn mwnwg nyerangam benum, “Svdin sam 
nyebia jaqb rooduql wgto; ngo betam deedib vcwr gokam nyinyiaqb wwm 
mvmabv.” 

25Hoqgab mwn wknv hoo Pwnbog nyi akwg dook Karmel puutu ho haanum. 
Hwdlo Pwnbog nyi ak hv mwnwg haanam mam kaapayin, mwwg nyera 
Gehajinvn mwv benum, “Kaato, aloq v Sunam nyem dvn ak hv. 

26Mwnwn wrwq dvb nyebia jaqb xarn hoo mwnwn beta, ‘Noqg hog mwlwngv al 
sud yv? Noqg nyolv al sud yv? Noqg kongv al sud yv?’” Hoo mwn birwqnum, “Hog 
mwlwngv al sudo.” 

27Hoo mwn Pwnbog nyi akwg dook puutu ho hvvc yin, mwn mwwg lvpiangam 
gwrgabnum. Hoo Gehaji mwnwn tuugin taab haanum. Hvbmabde Pwnbog nyi 
ak hv benum, “Mwnwn vpwb apaqto, hoggab mwn vc loodab mwwdwq do, hoo 
At Sw ham ngoqg hoqgv kvsil ap pa hoo ngam betam ma.” 

28Ho mwn benum, “Ngoqg nyiit atam ngo ko tuup kon mvi yv? Ngo bema namyv, 
‘Ngam xaalyo maab ka.’” 

29Mwv Gehajinvn benum, “Noqg vjam kooto hoo noqg alaqho ngoqg 
beqnyiangam naalayil hoo wn. Nam nyi kvvrwq yin loqkam. No mwam salam 
jimabv, hoo nam nyi gon salam jiyi nyiloqkam, birwqmabv. Hoo ngoqg benya 
sam ko nyuqm aoho tvdaql apta.” 

30Ho koog annv benum, “At Sw swwl doody deedib hoo no atv swwl doody 
deedib, ngo nam apaq peel wram.” Ho mwv gorabnum hoo mwnwn wmin 
gvnum. 

31Gehaji otuqb wnum hoo koog nyuqm ho beqnyiangam tvdaql apnum, 
hvbmabde hoqho swwg doomanum. Hoqgab mwv mwam kvvrwqtab wkurnum 
hoo mwam betamnum, “Kov huurab ma.” 

32Hwdlo Ilisa nam urab haai yikho, kongam mwwg kartam ho sidwb joopnam 
mam mwv kaapanum. 

33Hoqgab mwv urab haanum hoo viyap pam ciqtum tvl hoo bunyiv At Swn 
swgwnum. 

34Ho mwv caonum hoo mwv ko aoho bumpnum, mwwg agam mam mwwg agam 
aoho habgabnum, mwwg vnyiqkam, mwwg vnyiqkam aoho, mwwg alaqkam 
mwwg alaq aoho gagabnum. Hoo mwv atv ko aoho humtam yin koog gv-ngv og 
gurabnum. 

35Ho mwv lokta gorabnum hoo nam uraho wkur-wxil yvpel, hoo caonum hoo 
mwv atv mwwg aoho humtamnum. Kongv kvn go kvj jinum, hoo kongv mwwg 
vnyiqkv nyiqbionum. 

36Ho mwv Gehajinvn goqanum hoo benum, “Sunam nyem dvn ham goqta.” Ho 
mwv mwnwn goqanum. Hoo hwdlo mwn mwwg dookub haai yikho, mwv 
benum, “Noqg ko tuupam joorabto.” 

37Mwn haanum hoo mwwg lvpia lwkw ho ked namgub nywtin tvl xumnum. Ho 
mwn mwnwg ko tuupam joorab kunum hoo lvvgwb wknum. 

Ilisa Dwdwq Deenbo Dvsam Xeexaqnam 

38Hoo hwdlo gvdaho dwr-kano wiyikho Ilisa lokta Gilgal ho haanum. Hoo nyiqry 
benbo ko tuup tulungv mwwg agaho doodu yukho, mwv mwwg nyerangam 
benum, “Pwcw cwwt loq hvlwq tvl, hoo nyiqry benbo ko tuup tulu gab swcwr 
loq mwjto.” 

39Bulug hoqg akgon nyorob wj-oo naatab wnum, hoo nyoro ter ak kaapanum 
hoo hoqho naleqgo nyoro aaxiv doonum, hoo ham mwv naalayil baqanum, hoo 
ham dwdwq dvnbo hvl cengmab, bulv piimwq tvl swcwr pwcw ho vlwqnum. 

40Hoo bulv meeg toolin banv nyi meegwn dvka mvnum. Hvbmabde hwdlo bulv 
meeg dudu yukho, bulv sogoqnum. “Pwnbog nyi aka, pwcw vv sigv doodo!” Hoo 
bulv hoqham dvnyi kumanum. 

41Mwv benum, “Ho wtw loq bwato.” Hoo mwv ham pwcw urab hurlwq tvl hoo 
benum, “Nyi tulungam dvm dvb meeg toolin to.” Hoo pwcw ho dwdwqbo dook 
maanum. 

42Baal-salisa hoqgv nyi ak haanum, hoo Pwnbog nyi gab otuqcob vly axeq lengn 
bo hoqgv tanyeq wtw kabnam camnyi go hoo leelaq busur dvb am geqnam mam 
mwwg tuila ho baqa jinum. Hoo Ilisa benum, “Nyi tulungam jito, ho bulam ham 
dvm to.” 

43Hvbmabde mwwg nyerangv benum, “Hoggub ngo soq sam nyi lwwg agaho 
joop tayin?” Hoqgab mwv lokta benum, “Nyi tulungam jito, ho bulam ham dvm 
to, hoggab soq sib At Sw bedo, ‘Bulv dvtayin hoo meeg dvleqkv dootayin.’” 

44Hoqgab mwv bulug agaho ham joopnum. Hoo At Swg gomcwr gook jaqb, bulv 
dvnum hoo meeg dvleqkv doonum. 

2 Lvpw Atwg 5 

Naamanwg Tviyiqkam Mwpnam 

1Naaman, Siriya lvpw atwg sipai saabv, mwwg nyiit at lvgab mwv koibo nyi gob 
la mwwswnam gob nyinum, hoggab At Sw mwwg hoqgv Siriyangam mviya 
mvdwb jinum. Mwv ator jaql hoo haakam bo nyi akgob nyinum, hvbmabde mwv 
tviyiq nyinum. 

2Siriya nyi tulungv lok Israelwg gvdangam nyob paiyikho nyem ko anyo bo ak 
baql wgnum, hoo mwn Naamanwg nywxwngam bonam nyijil doonum. 

3Mwn mwnwg aiyam benum, “Ngoqg nyiit at, Samariya ho nyiqry benbo dookub 
wnyiloqkam, mwwg tviyiqkam mwv mwp jitayin.” 

4Hoqgab Naama mwwg nyiit at dookub wnv hoo betamnum, “Soq sib Israel 
hoqgv paqn gab nyem ko ak boanamv agam goodo.” 

5Hoo Siriyag lvpw atv benum, “Sija wn, hoo ngo Israelwg lvpw atam pota taqg 
xeqtwl jilwq tayin.” Hoqgab mwv rup hoqgv camg telent go, hunv lwwyw ax sikil 
go, hoo vj kooliv rumyw go mwwg lvgab baqlayil mwv wnum. 

6Hoo mwv Israel lvpw atam potangam baqa jinum, hoqho hvl xeqnum, “Hwdlo 
soq pota si nam wc yin, ngoqg nyera Naamannvn ngo noqg dookub kanam pan 
hvl cengto, ho mwwg tviyiqkam no mwam mwp jito.” 

7Hoo hwdlo Israelwg lvpw atv potangam poory peel, mwwg vjam mwv pumwq 
sul hoo benum, “Ngo Pwnbov yv, nyiingam meng gvi hoo pwrab gvi mvdwn, ho 
soq nyi ak si ngam mwwg tviyiq nyinbo nyiam mwp mvdwb kanam pan? Kaaka 
tvna, mwv ngoqg lvgab yolu doodwb soq si pagoq meegaq dvn.” 

8Hvbmabde hwdlo Ilisa, Pwnbog nyi akv Israelwg lvpw atv mwwg vj 
pumwqnam mam tapayin, mwv lvpw atam pui bilwql begamv, “Hoggub noqg 

vjam no pumwqnum? Mwam sija ngoqg dookub haam to, ho Israel so nyiqry 
benbo ak doodwn hvl mwam cengm to.” 

9Hoqgab Naaman mwwg svpur tulu ngamla ceriot tulu hoqgv haanum hoo Ilisag 
nam viyap yabtam ho daqnum. 

10Hoo Ilisa mwwg gab pui ak bilwql begamv, “Jordon pobub wgdvl lw-kvn hurs 
ta, hoo noqg gv aiyaqkv al tayin, hoo no dvrwq taikun.” 

11Hvbmabde Naaman hang lengl hoo wleqnum, hoo begamv, “Kaato, ngo 
mwwnum mwv hoggub nyijaqkam ngoqgab lvvgwb lenglayil hoo daqtwl hoo 
mwwg Pwnbo At Swg eminam goql, hoo mwwg alaqkv miiyiq-meexeql hoo 
tviyiqkam mwp yin pv mwwnum. 

12Israelwg pobu tulungam issam, Abana la Parpar, hoo Damaskaswg iss pobu 
tulungv alyama dvn yv? Bulug hoqgv ngo hursil hoo dvrwq lama dvn yv?” 
Hoqgab mwv vc loodab hang lengl hoo tobkurl wleqnum. 

13Hvbmabde mwwg nyera tulungv ogumb haanum hoo mwam benum, “Ngoqg 
ab, nam nyiqry benbo koi jaqn bo agam mam goopa ku; no ham nyiram yv? Mwv 
nam hvl bema namyv, ‘Hurs to hoo dvrwq to’?” 

14Hoqgab Pwnbog nyi akwg gomcwr bekjaqb, mwv Jordon pobub ilwq kunv 
mwv atv lw-kvn go doa-daqrabl nyinum, hoo mwwg gv aiyaqkv ko anyo bo gv 
aiyaq hvb hookur kunum hoo mwv dvrwq kunum. 

Gehajig mwwbynam hoo Laqm-baqnam 

15Ho mwv Pwnbog nyi akwg dookub, mwv la mwwg wgnam dvpar tuluhv 
hookurnum, hoo mwv haanum hoo mwwg agaho daqnum. Hoo mwv benum, 
“Kaato, swcw nyodo mwlw so Pwnbo dooma hvbmabde Israel si doodo; hoqgab 
noqg nyera hoqgv aky loq nvvrwq tvbv.” 

16Hvbmabde mwv benum, “At Sw swwl doody deedib, hiyv agaho ngo daqdwn, 
ngo hog akkam noqg akiam nvvrwq ram. Hoo mwam mwv naat jijaqk hvl benum, 
hvbmabde mwv haqpaqnum. 

17Ho Naaman benum, “Hvbnyiloqkam, anya mwwpa gvdwl noqg nyerangam ked 
loq svdam vnyig baqg namgub jila bv, hoggab sija soqgv noqg nyerangv asaqkam 
pwnboam boyuqnam akiam la pwram jikram hvbmabde At Swn jitayin. 

18Noqg nyerangam At Sw soq pagoq so apaq jila bv: hwdlo ngoqg nyiit atv 
Rimmon nam urab haal hoo hoqho ngoqg laqpo so yiigw tvl mwv xumdwn, hoo 
ngo kam Rimmon uraho pvxw dvb nyidwn, hwdlo ngo Rimmon nam uraho ngo 
atv pvxwl xumanam mam, noqg nyerangam At Sw soq pagoq so apaq jila bv.” 

19Mwv mwam benum, “Swrsob wnku.” Hvbmabde hwdlo Naaman mwwg hoqgv 
meeg aado dvb wleq yukun, 

20Pwnbog nyi akwg, Ilisag nyera Gehaji benum, “Kaato, ngoqg nyiit atv Siriya nyi 
Naaman, mwwg baqanam mam mwwg alaq hoqgv hog aky naamab apaq paku. 
At Sw swwl doody deedib, ngo mwam ruqmin gvden hoo mwwg hoqgv hog aky 
loq meeg naatayin.” 

21Hoqgab Gehaji Naamannvn wmin gvnum. Hoo hwdlo Naaman mwwg kokwb 
nyi ak xarmin gvnam mam kaapayin, mwv ceriot hoqgv ipoqnv hoo mwam 
kvvrwqnum hoo benum, “Hog mwlwngv al dvi yv?” 

22Hoo mwv benum, “Hog mwlwngv aldo. Ngoqg nyiit at ngam nam agam goom 
dvb kanam pan, ‘Sija da Iprayimg diisw gvda hoqgv nyiqry benbo ko tuup vnyi 
go haapa. Anya mwwpa gvdwl bulam telent akwb rup loq hoo vj kooly loq 
rumnyi jitbv.’” 

23Hoo Naaman benum, “Anya mwwpa gvdwl akiam telent vnyi go loorwq tvb.” 
Hoo mwv mwam benum hoo telent vnyi go rupam naara rvvnyi go puucw jinum, 
ho hoq lvgab vj kooly rumnyi go putaq jinum, hoo hoq tulu ham mwwg nyera 
vnyi go baqm dvb jinum. Hoo bulv hoq tulu ham Gehaji otuqb baqcol wgnum. 

24Hoo hwdlo mwv diisw gvdaho haaikun, bulug alaq hoqgv mwv naaknum hoo 
hoq tulu ham nam uraho apnum, hoo nyi tulungam mwv wwm kunum, hoo bulv 
wleqnum. 

25Mwv wknum hoo mwwg nyiit atwg agaho daqnum, hoo Ilisa mwam benum, 
“Gehaji, no hogloqb wpen?” Hoo mwv benum, “Noqg nyerangv hogloqkam 
wma.” 

26Hvbmabde mwam mwv benum, “Hwdlo nyi ak hv mwwg ceriot hoqgv tobkurl 
nam kvvrwqtab ipoq yukho ngoqg hangv dooma nam yv? Hoq mood hv 
twngkam hoo vjam, olib boolungam hoo roo boolungam, sviyangam hoo svv 
hvvbam, nyerangam hoo paqnam aky nvvrwq de moodv yv? 

27Hoqgab Naamanwg tviyiq nyinam hv nam la noqg hosiqkam nwrba gob 
nyoqsiq tayin.” Hoqgab mwwg kaaga hoqgv mwv tviyiq nyil, tapam hvb puulu 
tukul lvvgwb wknum. 

2 Lvpw Atwg 6 

Vx Xwpam Naalin Kunam 

1Sija nyiqry benbo ko tuup tulungv Ilisanvn benum, “Kaato, noqg ngulam doom 
dvb jinam dook si ngul gab anyo jaqpa. 

2Ngulam Jordonb wwm dvb jitbv hoo ngulv nyiicwr-cwrxiv svvda loq naata 
deen, hoo ngulam ngulug doogw ko sam koi dvb mvm dvb jitbv.” Hoo mwv 
birwqnum, “Wn.” 

3Ho bulug akwn benum, “Anya mwwpa gvdwl noqg nyera tulug lvgab wba tvb.” 
Mwv birwqnum, “Ngo wtayin.” 

4Hoqgab mwv bulug lvgab wnum. Hoo bulv Jordon ho hvvcnum, ho bulv svvn 
tulungam panum. 

5Hvbmabde ak gon hv svvda podu yukho mwwg vx xwpv iss pobub yoqlwqnum, 
hoo mwv sogoqnum, “Oa, ngoqg nyiit at hoggub mvtayin! Hoqhv ceenamv.” 

6Ho Pwnbog nyi akhv benum, “Hogloq jaqb yoqlwqnvn i?” Hwdlo mwv yoqlwq 
koam mwam kaakin yin, mwv svvda daag panv hoo ham hoqb hurlwqnum hoo 
dvvcw vx xwpv jaalinum. 

7Hoo mwv benum, “Vxam naarab to.” Hoqgab mwwg alaqkv ilwq banv hoo 
hoqham mwv naanum. 

Svpur tulu ngvla Ceriot tulug Wm 

8Lok golo Siriyag lvpw atv Israelam nyob panum, mwwg nyera tulu hoqgv mwv 
tomswr-hony kunum, hoo begamv, “Nyook-nyook ho ngoqg svmcwngam 
mvtayin.” 

9Hvbmabde Pwnbog nyi ak hv Israelwg lvpw atam pui kanamnum, “Soq nyook 
lamtab wdwb no hvvmin to, hoggab Siriya nyi tulungv soqb ita do.” 

10Hoo Pwnbog nyi akv mwam betamnam, Israelwg lvpw atv hoq nyook hoqg 
nyiingam pui bilwqnum. Hoqgab mwv at atam hoq hoqgv lok maal lwnyi go 
ywwlin mvs dvb, soq sib mwam mwv beo-belamnum. 

11Hoo Siriyag lvpw atv vc loodab soq pagoq gab mwwdwqnum, hoo mwwg 
nyera tulungam mwv goqnum hoo bulam benum, “Nulv ngam kaatam ram yv 
hiyv Israel lvpw atgab nyemaq daqdwn?” 

12Hoo mwwg nyera tulug ak gon benum, “Akkam dooma, ngoqg nyiit at, Lvpw 
ata; Ilisa twq, Israel ho nyiqry benbov, Israelwg lvpw atam noqg cwwrw uraho 
gomcwr tulungam betam dvn.” 

13Hoo mwv benum, “Wn hoo meegaqta mwv hogloq ho doodwn, ho ngo nyi 
kanam tvl hoo mwam nootu mvtayin.” Mwam betamnum, “Kaato, mwv Dotanho 
doodo.” 

14Hoqgab mwv hoqb svpur tulungam la ceriot tulungam la koi jaqg sipaiyam 
kanamnum, hoo ai bulv haalayil bopam mam doqyumnum. 

15Hwdlo Pwnbog nyi akwg nyerangv ar komc gorab layil hoo lvvgwb lengnum, 
kaato, sipaiyv la svpur ngvla ceriot tulungv bopam bumpwngam doqyum 
kunum. Hoo nyerangv benum, “Kv, ngoqg nyiit at! Hoggv ngul mvtayin?” 

16Mwv benum, “Bos maabv, hoggab ngulug lvgab dooba bov bulug lvgab dooba 
boam koi yaadwn.” 

17Ho Ilisa swgwl hoo benum, “At Swa, anya mwwpa gvdwl mwwg vnyiqkam 
mvko to ho mwam kaam to.” Hoqgab At Sw yaapa akwg vnyiqkam mvkonum, 
hoo mwv kaanum, hoo kaato, puutu ho wmmwg svpur ngvla ceriot tulungv 
jopwb Ilisanvn doqyumnum. 

18Hoo hwdlo Siriya nyi tulungv mwam nyob patab ipoq yin, Ilisa At Swn swgwl 
hoo benum, “Anya mwwpa gvdwl soq nyiilu sam nyiqca mvto.” Hoqgab Ilisag 
swgw koojaqb mwv bulam nyiqca dvb mvnum. 

19Hoo Ilisa bulam benum, “Soq si hoq lamta hvvma, hoo soq si hoq bopam 
hvvma. Ngam wmin gvto, hoo hiyam nulv meegaqnam nyi dookub ngo nulam 
bool wgtan.” Hoo mwv bulam Samariya ho haagnum. 

20Bulv Samariya haada kalam, Ilisa benum, “At Swa, soq nyi tulug vnyiqkam 
mvko tuku, ho bulam kaam to.” Hoqgab At Sw bulug vnyiqkam mvkonum hoo 
bulv kaanum, hoo kaato, bulv Samariyag pengko dooknum. 

21Israelwg lvpw atv bulam kaapa kalam da, mwv Ilisanvn benum, “Ngoqg aba, 
bulam ngo mengt yv? Bulam ngo mengt yv?” 

22Mwv birwqnum, “No bulam mengmabv. Noqg lyoqr orioq hoqgv la uppuq 
hoqgv nyumwb boanam mam no mengka dvn yv? Bulug agaho dvs-twwsam joop 
jito ho bulv dvpe kul bulug nyiit at dookub wwm tuku.” 

23Hoqgab mwv bul gab koi jaqgo durum mam mwx-mvaq jinum, hoo hwdlo bulv 
dvxo-twwxo yukun, mwv bulam kanam kunum, hoo bulug nyiit at dookub bulv 
wnum. Hoo Siriya nyi tulungv Israel gvdaho lokta nyob patab hookur kumanum. 

Ben-hadadg Samariyangam Doqyumnam 

24Kokw so Siriyag lvpw at Ben-hadad mwwg sipai mwlwngam goqkum layil hoo 
nyob pvlwql Samariyangam doqyumnum. 

25Hoo bulv bopam mam doqyum kokw so Samariya ho dwr-kano poot jaq ak 
wnum, ho svpur akwg dumpongam cam piin rup sikil gob puqnum, hoo peerin 
yumkinam ang rup sikil gob puqnum. 

26Ho Israelwg lvpw atv gurum bviywrb wpeql wdu yukho, nyem ak mwam 
sogoql begamv, “Ngoqg nyiit at, Lvpw ata, svka tvb!” 

27Hoo mwv benum, “At Sw nam svka maab nyiloqkam, hoggub ngo nam svka 
nyotayin? Jurpy deela hoqgv yv, ho ala raxor ko hoqgv yv nam ngo svka 
nyotayin?” 

28Hoo lvpw atv mwnwn toxnum, “Noqg vs-axa kv hoggv?” Mwn birwqnum, “Soq 
nyem ak si ngam benum, ‘Noqg ko tuupam jito, ho ngulv soolo mwam dvt ju, hoo 
aram mam ngulv ngoqg ko tuupam dvt ju.’ 

29Hoqgab ngulv ngoqg ko tuupam xwwnu tvl hoo mwam dvnum. Hoo aal loogwn 
so ngo mwnwn benum, ‘Noqg ko tuupam jito, ho ngulv mwam dvt ju.’ Hvbmabde 
mwn mwnwg ko tuupam kvsil ap paku.” 

30Hwdlo lvpw atv nyem ak hoqgv gomcwram tapayin, mwwg vjam mwv pumwq 
sunum—mwv gurum mam wpeql wdu yukho—nyiilungv mwam rogabl 
kaanum, hoo kaato, mwwg gv ako ho mwv tuila vjam koonum— 

31hoo mwv benum, “Sapatwg ko tuup Ilisag dumpongv soolo mwwg gorbw ho 
dook baloqkam, Pwnbov ngam laqm-baqm tvbv hoo ngam sid bvkam mvto.” 

32Ilisa mwwg namho doodunum, hoo mwwg lvgab nyiixa tulungv doonum. Lvpw 
atv mwwg dook hoqgv nyi ak kanamnum, hvbmabde nyi kanamnam akv hvvc 
maatab Ilisa nyiixa tulungam benum, “Nulv kaapa dvi yv hoggub soq sony mengk 
bo nyi ak si nyi kanam tvl ngoqg dumpongam pvriq mvta gvdwn? Kaato, hwdlo 
kanamnam nyi hv hvvc kalam, viyap pam ciqtumnum hoo mwam ceekol viyap 
pam rub-rub jaqb gvbw tvl dooto. Mwwg nyiit atwg lvpia yal maai yv mwwg 
kokwb haamin gvdwn hv?” 

33Hoo bulug lvgab mwv goodu dooyikho, kanamnam nyi ak hv mwwg dookub 
ipoqnum hoo benum, “Soq vs-axaq si At Sw goloqkv! Hog hwdgo ngo At Swn 
kaaya yaal doota yukun?” 

2 Lvpw Atwg 7 

Ilisa Dvsam Dingr Jinam 

1Hvbmabde Ilisa benum, “At Swg gomcwr sam tato: soq sib At Sw bedo, Aram 
mam soq mood so Samariyag toggoqho wtw geebwngam sikil akwb, hoo tanyeq 
giinyiam sikil akwb puqtwq tayin.” 

2Ho Lvpw atv hiyvg laqpongam mwwgwnam kepten ak hv Pwnbog nyi akam 
benum, “At Sw mwv atv doangam kuqko sujaqkam soq tulu si nyila tai nvi yv?” 
Hvbmabde mwv benum, “Noqg atwg vnyiq hoqgv no sam kaapa tayin, 
hvbmabde no hoq ham dvparam.” 

Siriya Nyi tulungv Kenam 

3Bopamg haagag toggoqho tviyiq nyinbo nyi vpy go doonum. Hoo bulv akwn-
akwn bemin sunum, “Hoggub ngulv soq so ngulv sinam xaqgub doodu taikun? 

4Bulv bebnyiloqkam, ‘Kuj ngulv bopam urab haanuj,’ bopam uraho dwr-kanongv 
doodo, hoo ngulv alo sita yi. Hoo ngulv soq so doodu baloqkam hookam ngulv 
sita yi. Hoqgab sija kuj, ngulv Siriya nyi tulungv svmcwb wnuj. Bulv ngulam 
swwm dvb jib nyiloqkam ngulv swwtayin, hoo bulv ngulam mengb nyiloqkam 
ngulv sitwq tayin.” 

5Hoqgab bulv ariyum ho gorab layil hoo Siriya nyi tulug svmcwb wnum. 
Hvbmabde hwdlo bulv Siriya nyi tulug svmcw bviywrho haai yikho, kaato, 
hoqho nyi akkam dook maanum. 

6Hoggab At Sw Siriya nyi tulug sipaiyam ceriot hoo svpur, hoo koi jaqb sipai 
haanam hvb yal dunam mam tapa mvdwb mvnum, hoqgab bulv akwn-akwn 
bemin sunum, “Kaato, Israel lvpw atv ngulam nyob padwb Hittaitwg lvpw atam 
hoo Ijipt gv lvpw atam nyemaq twqlayil ngulam ceekol nyob patab haad ku.” 

7Hoqgab bulv ariyum ho bulug tombu doogwngam, bulug svpur tulungam, hoo 
bulug svdam tulungam, svmcw ho cumcumb doom peel, hoo bulug swwgab 
kenum. 

8Hoo hwdlo hoq tviyiq nyinbo tuluhv svmcw bviywrho haai yikho, bulv tombu 
akwg urab haanum hoo dvn-twwnum, hoo bulv rupam hoo hunam hoo vjam 
naal baqlayil ham kvsil apnum. Ho bulv asaq tombu urab haanum hoo hoqg 
dupum-dvrab pam naal baqlayil hoo ham kvsil apnum. 

9Ho bulv akwn-akwn bemin sunum, “Ngulv albo bonam nyima. Soq aal si tugu 
puiyv aalv. Ngulv cooikab dool aram namgub doom nyiloqkam, laqm-baqnamv 
ngulam mviya tai yi. Hoqgab sija haato; kuj ngulv lvpw atwg nombub wgdvl 
betam taaj.” 

10Hoqgab bulv haanum hoo bopamg toggoqkam rvky bo tulungam goql hoo 
bulam betamnum. “Ngulv Siriya nyi tulug svmcw ho haanum, hoo kaato, hoqho 
nyi akkam kaapa maanum hoo yal dunam gokam tapa maanum, hoo svpur 
tulungam la svdam tulungam arongam rwwtu tvl tombungv biimab doonum.” 

11Ho toggoqkam rvky bo tulungv puiyam lvpw atwg nombungam betamnum. 

12Hoo lvpw atv aiho gorabnum hoo mwwg nyera tulungam benum, “Siriya nyi 
tulungv hoggv ngulam nyiknum ham ngo nulam betam tayin. Ngulv kano do hvl 
bulv cengdo. Hoqgab bulv svmcw hoqgv bulv atv nyoro ho kvs taab wnum, 
mwwgamv, ‘Hwdlo bulv bopam hoqgv lvvgwb lengleq yin, ngulv bulam tordwb 
nootu dvb hoo bopam urab haadwb hvl nyido.’” 

13Hoo mwwg nyera tulu ak gon benum, “Bopam soq uraso doonbo nyiilungv nyi 
sikbo tulug kaiyanam hvb kan twdwq tvl doodu do. Hoqgab kuj soq boumnam 
svpur tulu lvgab nyi loq ang go kanam nvmlwq tuj. Kuj ngulv kanam tvl hoo 
kaaka tuj.” 

14Hoqgab bulv svpur xargbo nyi vnyi go naanum, hoo lvpw atv bulam Siriya nyi 
tulug sipai kokwb kanam nvmlwql begamv, “Wgdvl hoo kaaka ta.” 

15Hoqgab bulam bulv Jordon namgub swqmin gvnum, hoo kaato, lamta bvvpw 
ho Siriya nyi tulungv nyebiab kedwb hvl bulv vjam la dupum-dvrab pam hurjoq-
huryoql hurpaql apnum. Hoo pui baqn bo tulungv lvpw atam hookur kunv hoo 
puiyam betamnum. 

16Ho nyiilungv lvvgwb lengb nv Siriya nyi tulug svmcwngam hubyiq-hubxeql 
naaknum. Hoqgab At Swg gomcwr gook jaqb, wtw geebwngam sikil akwb gob, 
hoo tanyeq giinyiam sikil akwb puq twqnum. 

17Toggoq gab lvpw atv mwwg hingwnam kepten akam kaam dvb xuqlinum. Hoo 
hwdlo lvpw atv mwwg dookub ipoq yin, hoggub Pwnbog nyi ak hv bep kunam 
hvb nyiilungv mwam toggoqho caajabnum, hoqgab mwv sinum. 

18Hoggab hwdlo Pwnbog nyi ak hv lvpw atam bedwkho, “Aram mam soq mood 
so Samariyag toggoqho wtw geebwngam sikil akwb, hoo tanyeq giinyiam sikil 
akwb puqtwq tayin.” 

19Pwnbog nyi akam kepten akv birwqnum, “At Sw mwv atv doangam kuqko 
sujaqkam soq tulu si nyila tai nvi yv?” Hvbmabde mwv benum, “Noqg atwg vnyiq 
hoqgv no sam kaapa tayin, hvbmabde no hoq ham dvparam.” 

20Hoo hoqhv mwam nyiknum, hoggab nyiilungv mwam toggoqho caajabnum 
hoo mwv siknum. 

2 Lvpw Atwg 8 

Sunam Nyemwg Gvdangam Jikurnam 

1Ho hiyvg ko tuupam lokta turab dvb mvnam nyem akam Ilisa benum, “gorabto, 
hoo noqg imiq dvpar lvgab hoglo jaqkam no nyoky wto, hoggab At Sw dwr-
kanongam jilwq tagdo, hoo hoqhv gvda so vnyw kvn gob nyil dootayin.” 

2Hoqgab nyem akv gorabnum hoo Pwnbog nyi akwg gomcwr bekjaqb nyinum. 
Mwn mwnwg imiq dvpar lvgab Palistan nyi tulug gvdab vnyw kvn gob nyoky 
wnum. 

3Hoo vnyw kvnwg vtwr-anya moodho hwdlo nyem ak hv Palistan nyi tulug gvda 
hoqgv wkur yukho, mwn lvpw atam mwnwg nammam la mwnwg gvda kedam 
jit kubwk hvl konum. 

4Lvpw atv Pwnbog nyi akwg nyera Gehaji lvgab agam gool hoo begamv, “Ilisag 
koi jaqb bon nyinam tulu ham ngam betam tvb.” 

5Hoo hwdlo mwv lvpw atam hoggub Ilisa sinbo nyiam turkur dvb mvnum ham 
goodul dooyikho, kaato, hiyvg nyem akwg ko tuupam turkur dvb mvnam nyem 
ak hv mwnwg nammam la mwnwg kedam jikur tukbvk hvl lvpw atam konum. 
Hoo Gehaji benum, “Ngoqg nyiit at, Lvpa ata, soq si hoq nyem dvn akv, hoo soq 
si mwnwg ko tuupam Ilisag turkur dvb mvnam akv.” 

6Hoo hwdlo lvpw atv nyem dvn akam toxyin, hoo mwn mwam betamnum. 
Hoqgab lvpw atv saab ak mwn gab xuqlinv begamv, “Mwnwg hog mwlwngam 
jikur mvto, mwn hwdlo vnyw hoqgv sija namgub wleq yukho rongo hoqgv mvlin 
kunam mam jikur mvto.” 

Hajael Ben-hadadnvn Mengnam 

7Ilisa Damaskas ho haanum, Siriyag lvpw at Ben-hadad vcnum. Hoo hwdlo ham 
mwam betam yin, “Pwnbog nyi akv so haado hvikam,” 

8lvpw atv Hajaelnvn benum, “Aky loq noqg lvgab baqlayil Pwnbog nyi akam 
kvvrwqta, hoo mwwg hoqgv At Swn tox mvka ta, begamv, ‘Ngo soq vc soqgv 
alyin yv?’” 

9Hoqgab Hajael wnv mwam kvvrwqnum, hoo mwwg lvgab Damaskas hoqgv hog 
mwlw albo akiam svjin campy go pvvlwq tvl baqnum. Hwdlo mwv haai yikho 
hoo mwwg agaho mwv daqtwl, mwv benum, “Noqg ko tuup Siriyag lvpw at Ben-
hadad ngam noqg dookub kanaml begamv, ‘Ngo soq vc soqgv alyin yv?’” 

10Hoo Ilisa mwam benum, “Wgdvl mwam beta, ‘No hoggub nyijaqkam al tayin,’ 
hvbmabde At Sw ngam kaakin do mwv sidwb nyiky tai.” 

11Hoo Ilisa mwam rogab lalal kaal doonum, hwdlo Hajael hvnyw namgub. Hoo 
Pwnbog nyi akv xabnum. 

12Hoo Hajael benum, “Hoggub ngoqg nyiit at xabdwn?” Mwv birwqnum, 
“Hoggab no Israelwg nyiilungam almab nyitanam mam ngo cengdo. No bulug 
gurum mam wm toloq tai, hoo bulug nyiid-nyiiyo tulungam lyoqr orioq hoqgv 
mengta yi hoo bulug ko anyongam twqmwq yi hoo bulug ko gvnboam padeq-
paiyeql mvta yi.” 

13Hoo Hajael benum, “Noqg nyerangv hoggv, iky twq, ho soq koibo pagoq sam 
mwv nyila yaaram.” Ilisa birwqnum, “At Sw ngam kaakin do, no Siriya aoho lvpw 
at gob swwtayin.” 

14Ho mwv Ilisa hoqgv wknum hoo mwwg nyiit at dookho haanum, mwam mwv 
benum, “Hoggv Ilisa nam bede?” Hoo mwv birwqnum, “Mwv ngam betamnum 
no hoggub nyijaqkam altai hvde.” 

15Hvbmabde aal loogwn so mwv vjam naalayil iss ho swwbam tvl hoo mwv 
sinam xaqgub ham lvpw atwg nyuqm ho pomlupnum. Hoo Hajael mwwg kwlib 
lvpw at swwknum. 

Jehoram Judaho Pvvb Bwwl Doognam 

16Israelwg lvpw at Ahabwg ko tuup Joram vnyw nywng go pvvb bwwl doog 
yukho, hwdlo Jehosapat Judag lvpw atwb swwyikho, Jehosapatwg ko tuup 
Jehoram Judag lvpw atwb nyinum, hoo pvvb bwwl doorab gvnum. 

17Hwdlo mwv lvpw at gob swwrab yukho mwv vnyw cammum leq nywnyi go 
akamnum, hoo Jerusalemho mwv vnyw piin go pvvb bwwl doognum. 

18Hoo mwv Israelwg lvpw at tulu gvla Ahabwg nombu hoqg nyinam wnam hvb 
nyinum, hoggab Ahabwg nyem kov mwwg nywxwb nyinum. Hoo At Swg 
kaagaho hoggv almadwn ham mwv nyinum. 

19Hvbsujaqkam At Sw Judangam twryum dvb mwwlwq maanum, hoggab mwwg 
nyera Debidnvn mwv lempam la mwwg ko tuup tulungam nwrba xaqb jitayin 
hvl dingrnum. 

20Mwwg swwd aalho Idomv Judag pvvb uraho dooram hvl nyob panum hoo 
bulug lvpw atam bulv xuqnum. 

21Ho Joram mwwg ceriot tulungam naalayil hoo ai gorab banv Jair gvdangam 
wbol wleqnum, hoo mwv la mwwg ceriot sipai saab tulungv mwam hwwiyuml 
doonbo Idom nyi tulungam mengnum, hvbmabde mwwg sipai tulungv nammwb 
keleq kunum. 

22Hoqgab soolo namgub Judag pvvb uraho dooram hvl Idomv taleql nyob 
padwn. Ho mood akin ho Libna ngvkam taleql nyob panum. 

23Joramwg asaq nyinam mwlwngam, hoo mwwg hoolu-deed nyinam mam, 
Judag Lvpw at tulug Kitap xeqp ko ho xeqp maap nvi yv? 

24Hoqgab Joram mwwg ab tulug sinam hvb siknum hoo mwwg ab tulu lvgab 
Debidg bopam ho liiknum, hoo mwwg kwlib mwwg ko tuup Ahajiya pvvb bwwl 
doognum. 

Ahajiya Judaho Pvvb Bwwl Doognam 

25Israelwg lvpw at Ahabwg ko tuup Joram vnyw camleq nywnyi go swwyikho, 
Jehoramwg ko tuup Ahajiya Judangam pvvb bwwl doorab gvnum. 

26Hwdlo mwv pvvb bwwl doorab yukho, Ahajiya vnyw camnyi leq nywnyi go 
akamnum, hoo Jerusalemho mwv vnyw nywg pvvb bwwl doognum. Mwwg ann 
hoqg eminv Ataliya; mwn Israelwg lvpw at Omrig ko hosiq hoqg nyem kov. 

27Ahabwg nombu hoq nyinam hvb mwv kam nyinum hoo mwv Ahabwg dvpar 
hoqg maqb gob nyigam gab, At Swg kaagaho Ahabwg nombu hoq nyinam hvb 
almanam nyinum. 

28Mwv Ahabwg ko tuup Joram lvgab Siriyag lvpw at Hajaelnvn Ramot-gilead ho 
nyob patab wmin gvnum, hoo Siriya nyi tulungv Joramnvn un mvgnum. 

29Hoo hwdlo Siriyag lvpw at Hajaelnvn Rama ho ceekol nyob paiyikho Siriya nyi 
tulug mwam un mvgnam mam, unnam geem dvb Lvpw at Joram Jejreel ho 
hookurl doonum. Hoo Judag lvpw at Jehoramwg ko tuup Ahajiya, Ahabwg ko 
tuup Joramnvn kaatab innum, hoggab mwv vc cil doonum. 

2 Lvpw Atwg 9 

Jehunvn Israelwg Lvpw At gob Xuqlinam 

1Ho nyiqry benbo Ilisa nyiqry benbo ko tuup tulu ak gon goqnv hoo mwam 
benum, “Noqg vjam kooto, hoo soq kuty yooxaq sam noqg alaqho bwwlayil, 
Ramot-gilead ho wn.” 

2Hoo hwdlo no hvvc yin, Nimsig ko tuup hosiq hoqg Jehosapatwg ko tuup 
Jehunvn kaagaqta. Hoo nam urab haagdvl hoo mwwg ajin tulug pengko hoqgv 
mwam daqrab mvta, hoo mwam ura pwqlwb haagta. 

3Ho kuty yooxaqkam naalin gvdwl mwwg dumpo aoho tooiyaq tvl hoo beta, “Soq 
sib At Sw bedo, ngo nam Israelwg aoho lvpw at gob darxaq gviyin.” 

4Hoqgab nyiqry benbo nyera yaapa ak hv Ramot-gilead ho wnum. 

5Hoo hwdlo mwv hvvc yin kaato, sipai saab tulungv dookum ho doonum. Hoo 
mwv benum, “Sipai saaba, ngo noqgab gomcwr ak doodo.” Hoo Jehu benum, 
“Ngulug pengko soqgv hiyam?” Hoo mwv benum, “Sipai saab aka, nam kv.” 

6Hoqgab mwv gorabnum hoo nam urab haanum. Hoo yaapa ak hv mwwg dumpo 
aoho kutiam toolupl mwam begamv, “Soq sib Israelwg Pwnbo At Sw bedo, At 
Swg nyiilu aoho, Israelwg aoho ngo nam lvpw at gob mvg yin. 

7Hoo noqg nyiit at Ahabwg nombungam no mengtayin, ngoqg nyiqry benbo 
ngoqg nyera tulug hijum kwliam daqdwb, hoo At Swg nyera tulug hijum kwliam 
ngo Jejebelnvn ree daqtayin. 

8Hoggab Ahabwg nombu mwlwngv yuupaq tayin, hoo Ahabwg nyumwb ge ho 
nyiidu nyi ge nyega mwlwngam Israel hoqgv twryum tayin. 

9Hoo Nebatwg ko tuup Jeroboamwg nombungam, hoo Ahijag ko tuup Baasag 
nombungam mvnam hvb Ahabwg nombungam ngo mvtayin. 

10Hoo Jejebelnvn Jejreel ho iky tulungv dvtayin, hoo mwnwn svma liinbo akkam 
dooram.” Ho mwv viyap pam ciqko layil keleqnum. 

11Hwdlo Jehu mwwg nyiit atwg nyera tulug dookho leng yikho, bulv mwam 
benum, “Hog mwlwngv al sud yv? Hoggub soq rugaqbo nyi ak si noqg dookub 
haanum?” Hoo mwv bulam benum, “Nulv nyi akam la mwwg goonam mam 
cengdo.” 

12Hoo bulv benum, “Hoqhv jvqtw ma; ngulam sija betam to.” Hoo mwv benum, 
“Soq sib mwv ngam agam goonv begamv, ‘Soq sib At Sw bedo, ngo nam Israelwg 
aoho lvpw at gob darxaq gviyin.’” 

13Ho nyebia jaqb nyiicwr-cwrxiv bulug vjam naanv hoo ham puuptvl hoo mwam 
lvpia asarv daqtam mvnum, hoo bulv tuuliam miqnum hoo pui bepornum, “Jehu 
lvpw atv.” 

Jehu Joram nvla Ahajiyanvn Mengpaqnam 

14Nimsig ko tuup hosiqg Jehosapatwg ko tuup Jehu Joramnvn hima bwwl 
ceekonum (Hoq moodho Joram Israel tulu lvgab Siriyag lvpw at Hajaelnvn nyob 
padwb Ramot-gilead ho rvkil doodunum, 

15hvbmabde hwdlo mwv Siriyag lvpw at Hajael lvgab nyob paiyikho Siriya nyi 
tulungv mwam un mvg ko-gab Lvpw at Joram mwv Jejreel ho unnam geem taab 
hookurnum.) Hoqgab Jehu benum, “Soq si noqg mwwlwq gonyi loqkam, hiyv 
gon kam bopam soqgv lvvgwb wl hoo puiyam Jejreel ho betam mvmabv.” 

16Ho Jehu mwwg ceriotam naalayil hoo Jejreelwb wnum, hoggab Joram hoqho 
karl doonum. Hoo Judag lvpw at Ahajiya Joramnvn kaatab hoqho innum. 

17Ho Jejreel soja ho rvkil daqn bo nyi akv mwv Jehu la ajin tulug haanam mam 
kaapanum hoo benum, “Ngo nyi acam go kaapa do.” Hoo Joram benum, “Svpur 
xarg bo nyi loq ak kanam tvl bulam wrwq mvto, hoo mwam bemto, ‘Nulug 
haanam si swrso gab yv?’” 

18Hoqgab svpur aoho doonbo nyi ak hv mwam kvvrwqtab wnum hoo benum, 
“Soq sib lvpw at bedo, ‘Nulug haanam si swrso gab yv?’” Hoo Jehu benum, “Hoggv 
no swrso lvgab mvta dvn? Tobkur gvdwl ngoqg kokwb xarba to.” Hoo rvky bo 
akv betamnum, begamv, “Pui baqn bo hv bulug dookho wcnum, hvbmabde mwv 
hookur kuma.” 

19Ho mwv vnyi deen svpur xarn bo nyiingam kanamnum, mwv hvvcnv bulam 
benum, “Soq sib lvpw at bedo, ‘Nulug haanamv swrso gab yv?’” Hoo Jehu 
birwqnum, “Hoggv no swrso lvgab mvta dvn? Tobkur gvdwl ngoqg kokwb xarba 
to.” 

20Lokta rvky bo akv puiyam baqtamnum, “Mwv bulug dookho hvvcnum, 
hvbmabde mwv hookur kuma. Hoo xarg bo nyi akv Nimsig ko tuup Jehu hvb 
nyido, hoggab mwv hang lingtwr tvl xaral hoodu do.” 

21Joram benum, “Mwx-mvaqto.” Hoo bulv mwwg ceriotam mwx-mvaqnum. Ho 
Israelwg lvpw at Joram hoo Judag lvpw at Ahajiya mwwg at-atwg ceriot ho 
dootwl Jehunvn kvvrwqtab wrabnum, hoo mwam Jejreel hoqg Nabotwg gumn-
ran dookho wrwqnum. 

22Hoo hwdlo Joram Jehunvn kaapayin, mwv benum, “Jehu, no swrso gab haai nvi 
yv?” Mwv birwqnum, “Hwdlo noqg ann Jejebel sootu tunam mam hoo murty 
xumnam mam naleqgo hvraqb nyidul doog baloqkam, hogloqkv swrsongv 
dootayin?” 

23Ho Joram tobkurnv hoo kejo ywwtwl Ahajiyanvn begamv, “Ahajiya nga, 
gwwlyw bogo!” 

24Hoo Jehu mwwg illiam siiliam pucumnv hoo Joramwg vlw vnyig pengko jaqb 
vblwqnum, hoqgab uppuqkv mwwg hangam topeqnum hoo mwwg ceriot ho 
mwv siknum. 

25Jehu mwam svka bo Bidkarnvn benum, “Mwam naarab gvdwl Jejreel hoqg 
Nabotwg rongo ho mwam hurpaqto. Hoggab mwwgabto, hwdlo no la ngo mwwg 
ab Ahabwg taqg-loosaqb xardwkho, hoggub At Sw mwam ceeko dvb birnam 
mam ngulv mwwpa do; 

26‘Hoggub nyijaqkam ngo moiyo Nabot la mwwg ko tuup tulug hijum mam ngo 
kaapanum—At Sw bibwqdo—ngo nam soq deela jaq so ree daqtayin hvnum.’ 
Hoqgab At Swg gomcwr bepa ko jaqb, sija mwam naarabto hoo mwam soq deela 
aoho hurpaqto.” 

27Hwdlo Judag lvpw at Ahajiya ham kaapel, hoo mwv Bet-haggan daiyab kenum. 
Hoo Jehu mwam ruqmin gvnv hoo benum, “Mwam kam abto.” Hoo mwam bulv 
Ibleam lamtag Gur gv ogumho ceriot aoho abnum. Hoo mwv Megiddob kenum 
hoo hoqho mwv sinum. 

28Mwwg nyera tulungv mwam ceriot ho Jerusalemb baqknum, hoo mwam 
mwwg ab tulug Debidg bopam ho liiknum. 

29Ahab ko tuup Joram vnyw camleq nywkin go swwyikho Ahajiya Judaho pvvb 
bwwl doorab gvnum. 

Jehu Jejebelnvn Mengpaqnam 

30Hwdlo Jehu Jejreel ho haaikam ham Jejebel tapanum. Hoo mwn mwnwg 
vnyiqkam toj niilwq tvl hoo mwnwg dum mam mvdar-mvparl tuqlab-tuqcab tvl 
hoo pupum hoqgv rocoql kaanum. 

31Hoo Jehu haagag toggoqho haada kalam, mwn benum, “Soq si swrso gab haad 
nvi yv, Jimri no, noqg nyiit atam sony mengn bov?” 

32Hoo mwwg nyuqm mam pupumb koodu nv hoo benum, “Hiyv ngam nyemaq 
ceemin gvdwn? Hiyv?” Nyiipium nyi vnyi-oum go mwam kaalinum. 

33Mwv benum, “Mwnwn hurgeq loto.” Hoqgab mwnwn bulv hurgeq lonum. Hoo 
mwnwg hijumv gurum aoho hoo svpur tulug aoho xvvs-xaatwrnum, hoo 
mwnwn bulv cumjabnum. 

34Ho mwv urab haanv hoo dvk-twwknum. Hoo mwv benum, “Sija kaato, soq 
biilwqnam nyem svma sam naato hoo mwnwn svma liito, hoggab mwn lvpw 
atwg nyem kov.” 

35Hvbmabde hwdlo bulv mwnwn svma liidwb haai yikho, bulv mwnwg dumklo 
alongam la lvpiangam hoo loqpup arongam kaapa twqknum. 

36Hwdlo bulv hookur layil hoo mwam betam yin, mwv benum, “Soq si At Swg 
gomcwram mwwg nyera Tisbeg Ilijanvn mwv agam gooknamv, ‘Jejreelwg 
dwrbu-dwrya ho Jejebelwg gv vdinam ikiv dvtayin, 

37hoo Jejebelwg svmangv Jejreelwg dwrbu-dwryag rongo tuluho eexa-eeya gob 
nyitayin, hoqgab soq si Jejebelwg svmangv hvl, nyi akkam bela kuram.’” 

2 Lvpw Atwg 10 

Jehu Ahabwg Hotam mam Mengpaqnam 

1Ahab Samariya ho ko tuupv cam kvn go doonum. Ho Jehu pota tulungam xeqtwl 
hoo ham Samariyag bopam tulungam pvvb bwwl doogbo tulungam, nyiixa 
tulungam, hoo Ahabwg ko tuup tulungam doogbo tulungam jilwqnum, 

2“Ho nulug nyiit atwg ko tuup tulungam, hoo nulug lvgab ceriot tulungam la 
svpur tulungam, hoo gurum nwqtumnam bopam tulungam, hoo nwwxo-svtam 
tulungam doog bov, soq pota si nulam hvvc yin ho ham kaapa kalam twqda, 

3nulug nyiit atwg ko tuup tulug hoqgv dengky jaqn boam xuqlin to hoo mwwg 
abwg pwqlw ho doom to hoo nulug nyiit atwg nombu gab nyob pvjto.” 

4Hvbmabde bulv vc loodab bosil hoo benum, “Kaato, lvpw at vnyiv mwwg agaho 
daqrwq nyomanum. Hvnyiloqkam hoggub ngulv dvqrwq nyotayin?” 

5Hoqgab hiyv lvpw pwqlw uraho doon bov, hoo hiyv bopam uraho doon bo 
nyiixa tulu ngvla hoq tulu ham rvkil doog bo tulungv lvkin gob Jehunvn pui 
kanaml begamv, “Ngulv noqg nyerangv, hoo no hoggv betayin hog mwlw ham 
ngulv nyitayin. Ngulv hiyam kam lvpw at gob mvram. Hoggv noqg vnyiqkv 
kvvlwq dvn ham nyis to.” 

6Ho Jehu lwnyi dvb bulam pota xeql begamv, “Nulv ngam nyemaq ceeba 
dvloqkam, hoo ngam tvjw dvb mwwd nyiloqkam, nulug nyiit atwg ko tuup tulug 
dumpongam naalayil aaram mam soq mood so Jejreel ho ngoqg dookub haato.” 
Lvpw atwg cam kvn ko tuup tulungv, bulam soca bog bopam hoqg xinam koibo 
nyi tulu lvgab doonum. 

7Hoo hwdlo potangv bulam hvvc kalam da, bulv lvpw atwg ko tuup tulug, cam 
kvn dumpongam pvriqnum, hoo bulug dumpongam paaxa ho vlwq tvl hoo hoq 
tulu ham mwam Jejreel ho kanamnum. 

8Hwdlo pui baqn bov haanv hoo mwam betamnum, “Bulv lvpw atwg ko tuup 
tulug dumpongam baqa paku,” hoo mwv benum, “Hoq tulu ham haagag 
toggoqho pvmnyi gob paaptvl aaram ar namgub doom to.” 

9Ho arho mwv lvvgwb lengdwkho, hoo mwv daqtwl hoo nyiilu mwlwngam 
benum, “Nulv nyi nyiisam mwji. Soq tulu sam ngo hima bwwlayil ngoqg nyiit 
atam mengnum, hvbmabde hiyv soq mwlw sam mengn bov? 

10Cengto At Swg gomcwr goonamv niqtuq lengmab nyiram, At Sw Ahabwg 
nombu pagoqkam goonum, hoggab At Sw mwwg nyera Ilijag lvgab mwv agam 
goonam ham niqtuq nyilinum.” 

11Hoqgab Jejreelho Ahabwg nombu ho doonyu bo tulungam Jehu mengnum, 
mwwg koibo nyi tulungam hoo mwwg ajin jimbw tulungam hoo mwwg nyub 
tulungam akkam dooma dvb mwv mingtwrnum. 

12Ho mwv wrab kunv hoo Samariyab wknum. Lamta ho hwdlo mwv Sviya 
Rvkybo tulug Bet-eked nyookho haai yikho, 

13Jehu Judag lvpw at Ahajiyag lwrw ata go wrwqnum, hoo mwv benum, “Nulv 
hiyv?” Hoo bulv birwqnum, “Ngulv Ahajiyag lwrwngv, hoo xinam lvpw atwg ko 
tuup tulungam la ko tuup tulug vi-koory ann ham kaatab haaiyin.” 

14Mwv benum, “Bulam tordwb nootu to.” Hoo bulam bulv tordwb nootunum hoo 
campy leq vnyi go nyiingam bulv Bet-ekedwg ungho mengnum, hoo mwv bulam 
akkam apaq maanum. 

15Hoo hwdlo mwv hoqgv wleq yukun, mwam kvvrwqtab hoodu bo Rekab gv ko 
tuup Jehonadabnvn mwv kvvrwqnum. Hoo mwam mwv salam jil hoo mwam 
benum, “Noqg hangv ngoqg hang hvb lootw dvn yv?” Hoo Jehonadab birwqnum, 
“V lootw dvn.” Jehu benum, “Hvbnyiloqkam, noqg alaqkam ngam jito.” Ho mwv 
mwwg alaqkam mwam jinum. Hoo Jehu mwam mwwg ceriot lvgab boocal 
wgnum. 

16Hoo mwv benum, “Ngoqg lvgab haato, hoo At Sw gab ngoqg hwrcwb nyinam 
mam kaaka to.” Hoqgab mwwg ceriot ho mwam mwv xarg mvnum. 

17Hoo hwdlo mwv Samariya ho haanum, hoo mwv Samariya ho Ahabwg lwrw 
doonbo mwlwngam mingyum maady deedib mengnum, At Swg gomcwram 
Ilijag goonam hvb bulam twryumnum. 

Jehu Baal Nyiqry Benbo tulungam Mengnam 

18Ho Jehu nyiilu mwlwngam goqkumnv hoo bulam benum, “Ahab Baal ham anyo 
go xumnum, hvbmabde Jehu mwam vigo xumtayin. 

19Hoqgab sija Baal nyiqry benbo mwlwngam, hoo mwam xumn bo mwlwngam 
hoo mwwg nyub mwlwngam ngoqg dookub goqa to. Akkam haamab nyim 
mvmabv, hoggab ngo Baal ham koi jaqb pwr aky jitayin. Hiyv lajaqkam haama 
bov swwkram.” Hvbmabde Baalnvn xumn bo tulungam twryum dvb Jehu sur 
jaqb nyinum. 

20Hoo Jehu gaml jinum, “Baal gab piwr jwr-jwr dvb garxaq dvb mwlwngam 
hookum mvto.” Hoqgab hoq ham bulv pui beknum. 

21Hoo Jehu Israel mwlw ho puiyam kanamnum, hoo Baalnvn xumn bo mwlwngv 
haanum, hoqho nyi haama bo akkam doomanum. Hoo bulv Baalwg nam urab 

haanum, hoo Baalwg nammv tuur gon hoqgv tuur gon namgub nyiingv 
bwwrnum. 

22Jehu nyub kamt vjam kaaya bo nyub akam benum, “Baalnvn xumn bo tulu gab 
kamt vjam bwa to.” Hoqgab bul mwlw gab mwv kamt vjam bwa jinum. 

23Ho Jehu Rekab gv ko tuup Jehonadab lvgab Baalwg nam urab haanum, hoo 
mwv Baalnvn xumn bo tulungam benum, “Meegaql hoo kaagaqto nulug pengko 
ho At Swg nyera akkam doom mvmabv, hvbmabde Baalnvn aro xumn boam 
doom to.” 

24Ho bulv pwr akiam la boyuqnam aky jitab haanum. Jehu lvvg ho nyi cam piin 
go pvvl apnum hoo bulam benum, “Hiyvg nyi alaqho ngoqg nyi jilwqnam mam 
keleq mvnbov mwwg swwgam kaapa kuram.” 

25Hwdlo mwv mwwg aky jinam mam la boyuqnam akiam jinya kalam, Jehu rvky 
boam la saab tulungam benum, “Urab haan hoo bulam mengta; nyi akkam kelin 
mvmabv.” Hoqgab hwdlo bulv bulam lyoqr orioq hoqgv mengnum, rvky bov la 
saab tulungv bulam lvvgwb joopaqnum hoo Baalwg nam cwwrw ura jaqb 
haanum, 

26hoo Baalwg nam uraho murty doon boam bulv lvvgwb joolinum hoo ham wm 
parnum. 

27Hoo Baalwg murtiam jwwmwqnum, hoo Baalwg nammam sapianum, hoo hoq 
ham usum-ee gumr gob mvtkul soolo namgub doodwn. 

Jehu Israelho Pvvb Bwwl Doognam 

28Soq sib Jehu Israel hoqgv Baalnvn twryuml twrpaqnum. 

29Hvbmabde Nebatwg ko tuup Jeroboamwg nyic tulu hoqgv Jehu wleq 
nyomanum, hogloq hv Israelam nyic nyimnum—hun svv ko tulungam 
xumnamv, hoqhv Betel la Dan ho doonum. 

30Hoo At Sw Jehunvn benum, “Hoggab ngoqg vnyiq kaagaho hoggv aldvn ham 
no aljaqb nyipa ku, hoo ngoqg hang lo Ahabwg nombungam nyidwb mwwk jaqb 
no nyipa ku, hoqgab noqg ko tuup tulungv hotam vpy namgub Israelwg lvpw at 
gob swwl dootayin.” 

31Hvbmabde Jehu Israelwg Pwnbo At Swg pvvb ho mwwg hangv hengab lalal 
wmanum. Jeroboamwg nyic nyinam tulu hoqgv mwv wkur maanum, hoq ham 
mwv Israelam nyic nyimnum. 

32Hoq moodho At Sw Israelwg gvda meegwn mvpaqnum. Israelwg dwrbu-
dwrya mwlw ho Hajael bulam mviyanum: 

33Jordonwg dou-cagag, Gilead gvda mwlwngam, Gad nyi tulungam, hoo Reuben 
nyi tulungam, hoo Manasse nyi tulungam, Aroyer hoqgv Arnon haapa namgub 
naareqnum, hoqhv Gilead la Basan gvdangv haataqnum. 

34Jehug asaq nyinam mwlwngam, hoo mwwg hoolu-deed nyinam mam, hoo 
mwwg ator tornam mwlwngam, Israelwg Lvpw at tulug Nwd Kitap xeqp ko ho 
xeqp maap nvi yv? 

35Hoqgab Jehu mwwg ab tulug sinam hvb siknum, hoo bulv mwam Samariya ho 
liiknum. Hoo mwwg kwlib mwwg ko tuup Jehoahaj pvvb bwwl doognum. 

36Ho Jehu Samariya hoqgv Israelam vnyw camnyi leq piin go pvvb bwwl 
doognum. 

2 Lvpw Atwg 11 

Ataliya Judangam Pvvb Bwwl Doognam 

1Ahajiyag ann Ataliya hwdlo mwnwg ko tuupam mengnam mam tapa yin, mwn 
gorabnum hoo xinam imiq dvpar mwlwngam twryumnum. 

2Hvbmabde, Lvpw at Joramwg nyem ko Jehoseba, Ahajiyag bwrmv, Ahajiyag ko 
tuup Joasnvn lvpw atwg ko tuup tulungam mengta tanam pengko hoqgv boosil 
wgnum, hoo mwn mwam la mwam kaanbo nwbwngam yubk cwwrwho pvvl 
apnum. Soq sib bulv mwam Ataliya hoqgv kvsnum, ho mwam mengm 
mvmanum. 

3Hoo hwdlo Ataliya gvdangam pvvb bwwl doog yukho, mwnwg lvgab mwv vnyw 
nywx go At Swg dvrwq namlo uraho kvsil doognum. 

Joasnvn Judag Lvpw At gob Darxaqnam 

4Hvbmabde vnyw deen kvn yukho Jehoiada sipai saab kepten tulungam hoo 
pwqlwngam rvky bo tulungam pui bilwq tvl, hoo bulam mwwg dookwg At Swg 
dvrwq namlo ho haamnum. Hoo mwv birnam pvvb ak bulug lvgab mvnum hoo 
hoq tulu ham At Swg dvrwq namlo uraho dingnum, hoo mwv hoq tulu ham lvpw 
atwg ko tuupam kaakinum. 

5Hoo mwv bulam gaml jinum, “Nulv soq pagoq sam nyidwb nyitayin: oum hoqgv 
akwn hwdlo nulv Doonu aalam la lvpw atwg nammam rvkil bon nyitab haaikam 

6(asaq oum hoqgv akwn Sur toggoqho hoo oum hoqgv akwn rvkil daqk toggoq 
lvvg ho) lvpw-haty pwqlwngam rvkil daqg tayin. 

7Hoo Doonu aalam la lvpw atwg kwlib At Swg dvrwq namlongam rvky taab bon 
nyitab haan boam jvqnyi gob nulv mvto, 

8ho nyiicwr-cwrxiv mwwg alaqho nwwxo-svtam bwwtwl lvpw atam gooyum 
tayin. Hoo hiyv lajaqkam ogum hvvnwq boam mengto. Hwdlo lvpw atv haagwi 
hoo lengwi nyiyikam nulv mwwg lvgab dooba to.” 

9Kepten tulungv nyub Jehoiadag gaml jinam jaqb nyinum, hoo hiyv Doonu aalho 
bon nyitab haanbo mwlwngam, ho Doonu aalam bon nyitab haady bo 
mwlwngam, bulv nyiicwr-cwrxiv mwwg nyi tulungam boanum, hoo nyub 
Jehoiada dookub haanum. 

10Hoo nyubv At Swg dvrwq namlo ho Debidg nwwxo ngamla svtam doon boam 
kepten tulungam jinum. 

11Hoo nyiicwr-cwrxiv mwwg alaqho mwwg nwwxo-svtam mam bwwtwl 
nammwg nyooko daiya hoqgv nammwg nyoodum daiya namgub, hoo yugw 
bviywr-bvcarho hoo nammam lvpw atwg kwlib rvky bo tulungv daqgnum. 

12Ho mwv lvpw atwg ko tuupam boolwqnum hoo mwam ywr dumtupam 
tulwqnum hoo mwwg swwi-swwcangam pui betamnum. Hoo bulv mwam lvpw 
at gob beknum hoo mwam darxaq kunum, hoo bulug alaqkam bulv cupup kunv 
hoo benum, “Lvpw at swwiyu nvka!” 

13Hwdlo Ataliya rvky bo tulu ngvla nyiilungv hur-marab dunam mam tapayin, 
mwn nyiilug dookub At Swg dvrwq namlo urab haanum. 

14Hoo hwdlo mwn kaanamv, lvpw at ak ab apag nyicw jaqb mvtwl daqnum, hoo 
kepten tulu ngvla tuuly miqnbo tulungv lvpw atwg bviywrho daqnum, hoo gvda 
hoqg nyiilungv hemp-hvnyirl hoo tuuly miqnum. Hoo Ataliya mwnwg vjam 
pumwq sunum hoo sogoqnum, “Nyipin namgo! Nyipin namgo!” 

15Ho nyub Jehoiada sipai kepten tulungam gaml jinum, “Mwnwn pengko ho 
boolin to, hoo hiyv lajaqkam mwnwn wmin gvnboam lyoqr orioq hoqgv 
mengpaqto.” Hoggab nyub akv benum, “At Swg dvrwq namlo uraso mwnwn 
mengmabv.” 

16Hoqgab bulv mwnwn alaq nootu layil; hoo mwnwn svpur haagag lvpw atwg 
nammwb wgnum, hoo hoqho mwnwn mengknum. 

17Hoo Jehoiada bulam At Swg nyiilub nyim dukub, At Sw gvla lvpw at gvla nyiilug 
pengko ho birnam pvvb ak mvnum, hoo lvpw at gvla nyiilug pengko hookam 
birnam pvvbam mvnum. 

18Ho gvda hoqg nyiilu mwlwngv Baalwg nammwb wnum hoo Baalwg nammam 
mviyaqnum; mwwg yugwngam hoo mwwg guss tulungam bulv vmwq yumgub 
mvnum, hoo bulv yugw agaho Baalwg nyub Mattannvn mengnum. Hoo Jehoiada 
At Swg dvrwq namlongam rvky bo nyi tulungam pvvl apnum. 

19Hoo mwv kepten tulungam, saab tulungam, rvky bo tulungam, hoo gvda hoqg 
nyiilu mwlwngam naanum, hoo rvky bo tulug toggoq hoqgv lvpw atwg nam 

namgub bulv lvpw atam At Swg dvrwq namlo hoqgv taqg-loosaqb soolwl bool 
ignum. 

20Hoqgab gvda hoqg nyiilu mwlwngv hemp-hvnyirnum, hoo lyoqr orioq hoqgv 
lvpw atwg namho Ataliyanvn mengxo kokw so bopamv cooikab doonum. 

Jehoas Judaho Pvvb Bwwl Doognam 

21Hwdlo Jehoas pvvb bwwl doorab gviyikho mwv vnyw kvn go akam kunum. 

2 Lvpw Atwg 12 

1Jehu vnyw kvn deen go swwyikho, Jehoas pvvb bwwl doorab gvnum, hoo mwv 
Jerusalemho vnyw campy go pvvb bwwl doognum. Mwwg ann hoqg eminv 
Jibiya, Beerseba hoqgv. 

2Hoo Jehoas mwwg swwnam bumpw ho hoggv jvqtw dvn At Swg vnyiq kaagaho 
nyinum, hoggab nyub Jehoiada mwam tomswrnum. 

3Hvbsujaqkam puutu aoho xumk nam tulungam mvpaq maanum; hoqgab 
nyiilungv hvraqb puutu aoho pwr jinam mam la aky jinam tulungam nyidul 
doonum. 

Jehoas Dvrwq Namlongam Mvdarnam 

4Jehoas nyub tulungam benum, “At Swg dvrwq namlo ho bwanam twngk tulu 
ham, nyi vxiv twngk jidwb nyinam ham jikumnam ham—nyi tulu hoqgv nookum 
dvb nyinam twngkam—hoo nyi akv mwwg mwwlwqb twngk jib mwwnam mam 
At Swg dvrwq namlo ho baqanam mam pvvcuml apto, 

5ho nyiicwr-cwrxig mwwg twngk jikumnam mam, nyub tulungam naamto, hoo 
hwdlo jaqkam nammv mvdar dvb nyiyikam, bulam nammam mvdarl mvn 
mvto.” 

6Hvbmabde Lvpw at Jehoas vnyw camnyi leq nywum go swwnam xaqgub nyub 
tulungv nammam mvdar maanum. 

7Hoqgab Lvpw at Jehoas nyub Jehoiada nvla asaq nyub tulungam goqkumnum 
hoo bulam benum, “Hoggub nulv nammam mvdar maadwn? Hoqgab sija twngk 
jikum bo hoqgv twngk naakmabv, hvbmabde twngkam nam mvdar mvdwb 
gvqlwq tuku.” 

8Hoqgab nyub tulungv bulv nyiilu hoqgv twngk naama dukub, hoo bulv 
nammam mvdar maadkub loor kunum. 

9Ho nyub Jehoiada uddum ak mvnum hoo hoqg putup ho ung ug roqko tvl hoo 
ham At Swg dvrwq namlo yugwg lvqbwq taqc ho joopnum. Hoo haaga rvky 
yaanbo nyub tulungv At Swg dvrwq namlo xumn bo tulug twngk bwal jinam 
mam hoqho vlwq mvnum. 

10Hoo hwdlo lajaqkam uddum ho twngkv vigo dooikam, lvpw atwg svkretvri 
ngvla nyub but akv haal hoo bulv At Swg dvrwq namlo ho twngk jikumnam mam 
pusuml xikal apnum. 

11Ho bulv twngkam xika tvl hoo At Swg dvrwq namlongam kaal bonam nyinbo 
tulug alaqho jidwn. Hoo bulv hoq ham At Swg dvrwq namlo svvtaq jem mvnbo 
tulu ngam la nammam mvnbo tulungam nyijob jidwn, 

12hoo simit bon nyinbo tulungam hoo wlw taqn bo tulungam, hoq lvg-lvgab 
svvtaq rvl hoo wlw rvl hoo At Swg dvrwq namlongam mvdar nandwb, hoo 
nammv hogloq-hogloqho almadwn ham mvdar nvm dvb jinum. 

13Hvbmabde At Swg dvrwq namlog rupwg pukaq tulungam, sulum parnan tulu 
gab, pukaq tulu gab, tuuly tulu gab, ho hun dupum-dvrab pam ho rupam At Swg 
dvrwq namlo ho bwanam hoqg twngkam rvn dvb nyimanum, 

14hoggab hoq tulu ham bonam nyinbo nyi tulungam At Swg dvrwq namlongam 
mvdar mvdwb jinum. 

15Hoo bonam nyinbo tulungam twngk jim dvb jilwqnam nyi ak hoqgv bulv 
twngkam hwwmanum, hoggab bulv jvqtw jaqb nyinum. 

16Nyimur gab aky jinam twngkam la nyic gab aky jinam twngkam At Swg dvrwq 
namlo ho baqa maanum; hoggab hoqhv nyub tulu gab doonum. 

17Hoq moodho Siriyag lvpw at Hajael Gat bopam mam nyob paiyal hoo ham 
naaknum. Hvbmabde hwdlo Hajael mwwg nyuqmv Jerusalem mam ceekol nyob 
patayin, 

18Judag lvpw at Jehoas mwwg ab tulug Jehosapat, Jehoram hoo Ahajiya, Judag 
lvpw at tulug darxaqnum dvrwqbo aky tulungam la mwwg atwg dvrwqbo aky 
tulungam, hoo hun mwlwngam At Swg dvrwq namlog gumn uddum hoqgv la 
lvpw atwg gumn uddum ho doon boam naanum, hoo Siriyag lvpw at Hajaelnvn 
jilwqnum. Ho Hajael Jerusalem hoqgv wleq kunum. 

Joas Sinam 

19Joas gv asaq nyinam mwlwngam, hoo mwwg hoolu-deed nyinam mam, Judag 
Lvpw at tulug Nwd Kitap xeqp ko ho xeqp maap nvi yv? 

20Mwwg nyera tulungv mwam hima bwwrab banv hoo Sillab ik lamtag Millo 
namho Joasnvn mengnum. 

21Mwam mengn bo mwwg nyera tulu Simeatwg ko tuup Jojakar hoo Somerwg 
ko tuup Jehojabad, hiyv mwam patabnum, hoqgab mwv siknum. Hoo bulv 
mwam Debidg bopam, mwwg ab tulug svma lvgab liiknum, hoo mwwg kwlib 
mwwg ko tuup Amajiya pvvb bwwl doognum. 

2 Lvpw Atwg 13 

Jehoahaj Israelho Pvvb Bwwl Doognam 

1Judag lvpw at Ahajiyag ko tuup Joas vnyw camnyi leq nywum go swwyikho, 
Jehug ko tuup Jehoahaj Samariya hoqgv Israelam pvvb bwwl doorab gvnum, hoo 
mwv vnyw camleq kvn go pvvb bwwl doognum. 

2Mwv At Swg kaagaho hoggv almadwb ham nyinum hoo Nebatwg ko tuup 
Jeroboamwg nyic nyinam tulungam nyimin gvnum, hogloq hv Israelam nyic 
nyimnum; mwv hoq tulu hoqgv wleq maanum. 

3Hoo At Swg hang lengnamv Israelwg aoho ceekol bioql doonum, hoo mwv 
bulam Siriyag lvpw at Hajael la Hajaelwg ko tuup Ben-hadadwg alaqho doodu 
mvdwb jinum. 

4Ho Jehoahaj At Swg mwwlwqkam meegaqnum, hoo At Sw mwam birwqnum, 
hoggab mwv Israelam hoggub Siriyag lvpw atv bulam nyijab-nyiyiqnam mam 
kaapanum. 

5(Hoqgab At Sw Israelam ywwlin bo ak jinum, ho bulv Siriya nyi tulug alaq hoqgv 
keleqnum, hoo Israel nyiilungv bulug namho otuqho hoggub doonam hvb 
dooknum. 

6Hvbsujaqkam bulv Nebatwg ko tuup Jeroboamwg nombu hoqg nyic nyinam 
tulu hoqgv wleq maanum, hogloq hv Israelam nyic nyimnum, hvbmabde bulv 
hoq tuluho wnum; hoo Asera ngvkam Samariya ho hvraqb doonum.) 

7Hoggab Jehoahaj camng laleq go svpur xarg bo nyi tulungam hoo ceriot 
wywngam hoo camg lwwyw go lvpiab wnbo sipai tulungv dook maanum, 
hoggab Siriyag lvpw atv hoq tulu ham la bulam deela ho diimwr hvb twryum 
kunum. 

8Jehoahajwg asaq nyinam mwlwngam, hoo mwwg hoolu-deed nyinam mam, 
hoo mwwg atornam mam, Israelwg Lvpw at tulug Nwd Kitap xeqp ko ho xeqp 
maap nvi yv? 

9Hoqgab Jehoahaj mwwg ab tulug sinam hvb siknum, hoo bulv mwam Samariya 
ho liiknum, mwwg kwlib mwwg ko tuup Joas pvvb bwwl doognum. 

Jehoas Israelho Pvvb Bwwl Doognam 

10Judag lvpw at Joas vnyw cammum leq kvn gob swwyikho, Jehoahajwg ko tuup 
Jehoas Samariya hoqgv Israelam pvvb bwwl doorab gvnum, hoo mwv vnyw 
camleq nywx go pvvb bwwl doognum. 

11Mwv kam At Swg kaagaho hoggv almadwn ham nyinum. Mwv Nebatwg ko 
tuup Jeroboamwg nyic nyinam tulu hoqgv wleq maanum, hogloq hv Israelam 
nyic nyimnum, hvbmabde mwv hoq tuluho wnum. 

12Joas gv asaq nyinam mwlwngam, hoo mwwg hoolu-deed nyinam mam, hoo 
mwwg ator jaqb ceekol Judag lvpw at Amajiyanvn nyob panam mam, Israelwg 
Lvpw at tulug Nwd Kitap xeqp ko ho xeqp maap nvi yv? 

13Hoqgab Joas mwwg ab tulug sinam hvb siknum, hoo Jeroboam mwwg pwqlw 
ho doonum. Hoo Joasnvn Samariya ho Israelwg lvpw at tulug lvgab liiknum. 

Ilisag Sinam 

14Ho hwdlo Ilisa vc looda vc kunum, hoqg vc hoqgv mwv sid jaqb vc yukho, 
Israelwg lvpw at Joas mwwg dookub innum hoo mwwg agaho xabnum, ho 
sogoqnum, “Ngoqg aba, ngoqg aba! No Israelwg ceriot tulungv hoo hoqg svpur 
xarg bo tulungv!” 

15Hoo Ilisa mwam benum, “Illy daag la uppuq lo naato.” Ho mwv Eliyam la 
uppuqkam naanum. 

16Ho mwv Israelwg lvpw atam benum, “Illiam seea to,” hoo mwv ham seenum. 
Hoo Ilisa mwwg alaqkam lvpw atwg alaq aoho idaqnum. 

17Hoo mwv benum, “dou-caga pupum mam mvko to,” hoo mwv ham mvkonum. 
Ho Ilisa benum, “Abto,” hoo mwv abnum. hoo mwv benum, “At Swg mviyanan 
uppuqkv, Siriyangam mviyanan uppuqkv! Hoggab Siriya nyi tulungam no Apek 
ho bulam mingtwr maady deedib no nyob patayin.” 

18Hoo mwv benum, “Uppuqkam naato,” hoo mwv uppuq tulu ham naanum. Hoo 
mwv Israelwg lvpw atam benum, “Hoq tulu hoqgv deelangam jwwdin to.” Hoo 
mwv loum go jwwdin tvl hoo heemonum. 

19Ho Pwnbog nyi ak hv mwam hang lengl hoo benum, “No lwng maalo lwx go 
jwwdin nyiloqkam; ho no Siriyangam mingtwr maady deedib mengb nvpv, 
hvbmabde no sija Siriyangam loum gotwq nyob patayin.” 

20Hoqgab Ilisa siknum, hoo bulv mwam liiknum. Moab nyi dvpar go Israel 
gvdangam dug pool moodam nyob pa-a keenum. 

21Hoo nyi akam svma liidu yukho, kaato, naalil naareqbo dvparam kaapanum 
hoo nyi akam Ilisag nyub ho joolwqnum, hoo hwdlo nyi ak hoqg svmangv Ilisag 
alongam mwsiq kalam, mwv lokta turabnum hoo mwv daqrabnum. 

22Ho Israelwg lvpw at Jehoahajwg swwnam bumpw ho Siriyag lvpw at Hajael 
nyijab-nyiyiqnum. 

23Hvbmabde At Sw bulam anya mwwpanum hoo bulam hang biinum, hoo mwv 
bulug daiyab tobkurnum, hoggab mwwg birnam pvvbv Abraham, Aisak, hoo 
Jakubnvn bulam twryum ram hvl birnum, ho mwv bulam sija namgub mwwg 
dook hoqgv roopaq maanum. 

24Hwdlo Siriyag lvpw at Hajael siyi kun, mwwg kwlib mwwg ko tuup Ben-hadad 
lvpw at gob swsiqnum. 

25Ho Jehoahajwg ko tuup Jehoas lokta Hajaelwg ko tuup Ben-hadad hoqgv 
mwwg abam nyob pal bopam naareqnam tulungam mwv nookur kunum. Joas 
mwam loum go mviyanum hoo Israelwg bopam tulungam nookur kunum. 

2 Lvpw Atwg 14 

Amajiya Judaho Pvvb Bwwl Doognam 

1Israelwg lvpw at Joahaj gv ko tuup Joas vnyw nywnyi go swwyikho, Judag lvpw 
at Joas gv ko tuup Amajiya pvvb bwwl doorab gvnum. 

2Hwdlo mwv pvvb bwwl doorab gviyikho, mwv vnyw camnyi leq nywng go 
akamnum, hoo mwv Jerusalemho vnyw camnyi leq kiya go pvvb bwwl doognum. 
Mwwg annwg eminv Jehoaddin, mwn Jerusalem hoqgv. 

3Hoo mwv At Swg vnyiq kaagaho hoggv aldvn ham nyinum, hvbsujaqkam mwwg 
ab Debid hvb nyimanum. Mwwg ab Joas gv nyinam hvb mwv hog mwlwngam 
nyinum. 

4Hvbmabde puutu aoho xumk nam tulungam mvpaq maanum; nyiilungv hvraqb 
pwr aky tulungam la aky jinam mam puutu aog xumk nam tuluho jidul doonum. 

5Hoo mwwg alaqho xinam huqlwngv haaxy kalam twqda, mwwg abam mengn 
bo mwwg nyera tulungam mwv mengnum. 

6Hvbmabde mengn bog ko tulungam mwv mengmanum, hoggab soq sib At Swg 
gamlv Mojesg Pvvb Kitap lo bel appan, “Ko tulug nyigo gab ab tulungam 
mengmabv, ho ab tulug nyigo gab ko tulungam mengmabv. Hvbmabde nyiicwr-
cwrxiv mwwg atwg nyic nyigam gab sitayin.” 

7Mwv Al Lywpa ho Idom nyi tulungam lwwyw camg mengnum, hoo Sela bopam 
mam doogum-dooiyib nyil naanum, hoo ham Jokteel hvl eminum, hoq eminamv 
soolo godab doodwn. 

8Ho Amajiya Israelwg lvpw at Jehu ko tuup hosiq hoqg Jehoahajwg ko tuup 
Jehoasnvn pui bilwql begamv, “Haato, ngunyiv akwn-akwn nyuqm mam kvvrwq 
mins tuj.” 

9Hoo Israelwg lvpw at Jehoas Judag lvpw at Amajiyanvn gomcwr bilwql 
kanamnum, “Lebanon aoho doonbo taa soog Lebanon aoho doonbo sidar akam 
pui bilwql begamv, ‘Noqg nyem koam ngoqg nyega ko nywxw gab jila bv hvl 
benum,’ hoo Lebanonwg nyoro svdin tulungv hoqb sool wpeqnum hoo taa soam 
coiyu-cacanum. 

10Jvqtw jaqb no Idom nyi tulungam mengnum, hoo noqg hangv nam larm gvdo. 
Noqg yuunam ho xumtwl dooto, hoo noqg namho dooto, hoggab no atv la 
Judangam noqg lvgab yoql mvdwb vs-axaqkam hoqpup dvn. 

11Hvbmabde Amajiya tamanum. Hoqgab Israelwg lvpw at wnum, hoo mwv la 
Judag lvpw at Amajiya, Juda gvdag Bet-semes ho akwn-akwn wrwq minsnv nyob 
pamin sunum. 

12Hoo Judangam Israelv mviyanum, hoo nyiicwr-cwrxiv mwwg at nammwb 
keknum. 

13Hoo Israelwg lvpw at Jehoas Judag lvpw at Ahajiyag ko tuup hosiq, Jehoaswg 
ko tuup Amajiyanvn Bet-semes hoqgv nootul nyumwb boonum, hoo mwv 
Jerusalemb haanum hoo Iprayim Toggoq hoqgv Cuukiq Toggoq namgub 
Jerusalem gurum mam lwwpy kiubit go dwwpianum. 

14Hoo mwv At Swg dvrwq namlo ura hoola lvpw atwg nam uraho gumn doonbo 
hog mwlw hunam hoo rupam, hoo dupum-dvrab kaapanam hog mwlwngam 
naanum, hoo mwv Samariyab wkur kunum. 

15Jehoaswg asaq nyinam mwlwngam, hoo mwwg ator jaqb Judag lvpw at 
Amajiyanvn nyob panam mam, Israelwg Lvpw at tulug Nwd Kitap xeqp ko ho 
xeqp maap nvi yv? 

16Hoo Jehoas mwwg ab tulug sinam hvb siknum hoo Israelwg lvpw at tulu liik 
ho Samariya ho liiknum, hoo mwwg kwlib mwwg ko tuup Jeroboam pvvb bwwl 
doognum. 

17Judag lvpw at Joas gv ko tuup Amajiya, Israelwg lvpw at Jehoahajwg ko tuup 
Jehoaswg sixo kokw so vnyw camleq nywng go swwl doonum. 

18Amajiyag asaq nyinam mwlwngam, Judag Lvpw at tulug Nwd Kitap xeqp ko ho 
xeqp maap nvi yv? 

19Hoo Jerusalemho bulv mwam ceekol hima bwwrab yin, hoo mwv Lakiswb 
keleqnum. Hvbmabde bulv mwwg kokwb Lakis namgub nyi kanam tvl hoo 
mwam hoqho mengmnum. 

20Hoo bulv mwam svpur ho baqanum; hoo Jerusalemho mwwg ab tulug lvgab 
Debidg bopam ho mwam liiknum. 

21Hoo Judag nyiilu mwlwngv vnyw camleq nywx bo Ajariyanvn naanum, hoo 
mwwg ab Amajiyag kwlib mwam lvpw atwb mvknum. 

22Lvpw atv mwwg ab tulug sinam hvb sixo kokw so, mwv Elatngam mvdarnum 
hoo Judaho nookurl nvvlwq kunum. 

Jeroboam II Israelho Pvvb Bwwl Doognam 

23Judag lvpw at Joas gv ko tuup Amajiya vnyw camleq nywng go swwyikho, Joas 
gv ko tuup Jeroboam Israelwg lvpw atwb nyirab kunum, ho Samariya hoqgv 
pvvb bwwl doorab gvnum, hoo mwv vnyw campy leq nywg pvvb bwwl 
doognum. 

24Hoo mwv At Swg kaagaho hoggv almadwn ham nyinum. Mwv Nebatwg ko 
tuup Jeroboamwg nyic tulu hoqgv wleq nyomanum, hogloq hv Israelam nyic 
nyimnum. 

25Israelwg Pwnbo, At Sw mwwg gomcwram, Gat-heper hoqg mwwg nyera 
nyiqry benbo Amittaiywg ko tuup Jonanvn goom kunam hvb, mwv Israelwg 
vrram Lebo-hamat hoqgv Araba sa-svlo namgub nookur kunum. 

26Hoggab At Sw Israelwg kacaq bviyaq dvb hentwr henam mam kaanum, hoggab 
hoqho nyumwb ge ho nyiidu ge akkam dook maanum, hoo Israelam nyi akkam 
svka bo doomanum. 

27Hvbmabde At Sw hvl bemanum, Israelwg eminam nyodo nvg niikum soqgv 
niipaq mvdwb, hoqgab mwv Joas gv ko tuup Jeroboamwg alaq hoqgv bulam 
ywwlin mvnum. 

28Jeroboamwg asaq nyinam mwlwngam, hoo mwwg hoolu-deed nyinam mam, 
hoo mwwg ator jaqb nyob panam mam, hoo hoggub mwv Damaskas sam la 
Hamatam Judag Israel uraho, Israelwg Lvpw at tulug Nwd Kitap xeqp ko ho xeqp 
maap nvi yv? 

29Hoo Israelwg lvpw at, Jeroboam mwwg ab tulug sinam hvb siknum, hoo mwwg 
kwlib mwwg ko tuup Jakariya pvvb bwwl doognum. 

2 Lvpw Atwg 15 

Ajariya Judaho Pvvb Bwwl Doognam 

1Israelwg lvpw at Jeroboam vnyw camnyi leq kvn go swwyikho, Judag lvpw at 
Amajiyag ko tuup Ajariya pvvb bwwl doorab gvnum. 

2Hwdlo mwv pvvb bwwl doorab gviyikho, mwv vnyw camleq nywx gob 
akamnum, hoo mwv Jerusalemho vnyw camng leq nywnyi go pvvb bwwl 
doognum. Mwwg annwg eminv Jekoliya, mwn Jerusalem hoqgv. 

3Hoo mwv At Swg vnyiq kaagaho hoggv aldvn ham nyinum. Mwwg ab Amajiyag 
nyinam hvb mwv hog mwlwngam nyinum. 

4Hvbmabde puutu aoho xumk nam tulungam mvpaq maanum. Nyiilungv hvraqb 
pwr aky tulungam la aky jinam mam puutu aog xumk nam tuluho jidul doonum. 

5Hoo At Sw lvpw atam idaqnum, hoqgab mwwg sinam xaqb mwv tviyiq nyinum, 
hoo mwv nam namsaqho doonum. Hoo lvpw atwg ko tuup Jotam nombungam 
la gvdag nyiilungam pvvb bwwl doognum. 

6Ajariyag asaq nyinam mwlwngam, hoo mwwg hoolu-deed nyinam mam, Judag 
Lvpw at tulug Nwd Kitap xeqp ko ho xeqp maap nvi yv? 

7Hoo Ajariya mwwg ab tulug sinam hvb siknum hoo mwwg ab tulug lvgab 
Debidg bopam ho bulv mwam liiknum, hoo mwwg kwlib mwwg ko tuup Jotam 
pvvb bwwl doognum. 

Jakariya Israelho Pvvb Bwwl Doognam 

8Judag lvpw at Ajariya vnyw cammum leq piin go swwyikho, Jeroboamwg ko 
tuup Jakariya Israelam Samariya hoqgv pool barx go pvvb bwwl doognum. 

9Hoo mwv At Swg kaagaho hoggv almadwn mwwg abwg nyinam hvb nyinum. 
Mwv Nebatwg ko tuup Jeroboamwg nyic tulu hoqgv wleq nyomanum, hogloq hv 
Israelam nyic nyimnum. 

10Jabeswg ko tuup Sallum mwam hima baqrabnv hoo mwam Ibleam ho 
patabnum hoo mwam simnum hoo mwwg kwlib pvvb bwwl doognum. 

11Jakariyag asaq nyinam mwlwngam, kaato, Israelwg Lvpw at tulug Nwd Kitap 
xeqp ko ho xeqpwl ap pakun. 

12(Soq dingrnam sam At Sw Jehunvn jinum, “Noqg ko tuupv Israelwg pwqlw ho 
hotam vpy namgub dootayin.” Hoo hoqhv hvb nyil wknum.) 

Sallum Israelho Pvvb Bwwl doognam 

13Judag lvpw at Ujjiya vnyw cammum leq kiya go swwyikho, Jabeswg ko tuup 
Sallum pvvb bwwl doorab gvnum, hoo mwv Samariya ho pool bargwb pvvb 
bwwl doognum. 

14Ho Gadig ko tuup Menahem Tirja hoqgv Samariya ho haal svmcw mvl doonum, 
hoo Jabeswg ko tuup Sallumnvn mwv patabnum hoo mwam simnum hoo mwwg 
kwlib pvvb bwwl doognum. 

15Sallumwg asaq nyinam mwlwngam, hoo mwwg hima bwwnam mwlwngam, 
kaato, hoq tulu ham Israelwg Lvpw at tulug Nwd Kitap xeqp ko ho xeqpwl ap 
pakun. 

16Hoq moodho Menahem Tipsangam hoo hoq uraho doonbo mwlwngam hoo 
Tirja hoqg dwrbu-dwrya mwlwngam twryumnum, hoggab bulv mwam jipaq 
maanum. Hoqgab mwv ham twrnum, hoo ko gvnbo nyem mwlwg kepongam 
mwv padeq-paiyeql mvnum. 

Menahem Israelho Pvvb Bwwl Doognam 

17Judag lvpw at Ajariya vnyw cammum leq kiya go swwyikho, Gadig ko tuup 
Menahem Israelam pvvb bwwl doorab gvnum, hoo Samariya ho vnyw nywyw 
go mwv pvvb bwwl doognum. 

18Hoo mwv At Swg kaagaho hoggv almadwn ham nyinum. Mwwg swwnam 
bumpw ho mwv Nebatwg ko tuup Jeroboamwg nyic tulu hoqgv wleq 
nyomanum, hogloq hv Israelam nyic nyimnum. 

19Assiriyag lvpw at Pul Israel gvdangam nyob paanum, hoo Menahem lwwyw ak 
telent go rupam Pulnvn jinum, mwv lvpw at gob dooky dvb hoo mwwg nyob 
paikam mwam ator svka kodwb jinum. 

20Menahem Israelwg hoqgv twngk jidwb birnum, hoqhv nyetbo nyi tulu hoqgv 
naal jidwb nyinum, nyiicwr-cwrx hoqgv Assiriyag lvpw atam jim dvb camng sikil 
rup nookumnum. Hoqgab Assiriyag lvpw atv gvdaho dookmab mwv atwg gvdab 
wkur kunum. 

21Menahemwg asaq nyinam mwlwngam, hoo mwwg hoolu deedy nyinam 
mwlwngam, Israelwg Lvpw at tulug Nwd Kitap xeqp ko ho xeqp maap nvi yv? 

22Hoo Menahem mwwg ab tulug sinam hvb siknum, hoo mwwg kwlib mwwg ko 
tuup Pekahiya pvvb bwwl doognum. 

Pekahiya Israelho Pvvb Bwwl Doognam 

23Judag lvpw at Ajariya vnyw camng go swwyikho, Samariya ho Israelam pvvb 
bwwl doog dvb Menahemwg ko tuup Pekahiya pvvb bwwl doorab gvnum. 

24Hoo mwv At Swg kaagaho hoggv almadwn ham nyinum. Mwv Nebatwg ko 
tuup Jeroboamwg nyic tulu hoqgv wleq nyomanum, hogloq hv Israelam nyic 
nyimnum. 

25Hoo Remaliyag ko tuup Pekanvn, mwwg keptenv hima bwwrabnv mwwg 
lvgab Gileadwg nyiilu camng go boolayil, hoo mwam lvpw atwg nam pwqlw ura, 
Samariya ho Argob la Arie lvgab patabnum; mwam mwv mengnum hoo mwwg 
kwlib mwv pvvb bwwl doognum. 

26Pekahiyag asaq nyinam mwlwngam, hoo mwwg hoolu deedy nyinam mam, 
kaato, hoq tulu ham Israelwg Lvpw at tulug Nwd Kitap xeqp ko ho xeqpwl ap 
pakun. 

Peka Israelho Pvvb Bwwl Doognam 

27Judag lvpw at Ajariya vnyw camng leq nywnyi go swwyikho, Remaliyag ko 
tuup Peka Samariya ho Israelam pvvb bwwl doorab gvnum, hoo vnyw camnyi 
go mwv pvvb bwwl doognum. 

28Hoo mwv At Swg kaagaho hoggv almadwn ham nyinum. Mwv Nebatwg ko 
tuup Jeroboamwg nyic tulu hoqgv wleq nyomanum, hogloq hv Israelam nyic 
nyimnum. 

29Israelwg lvpw at Pekag moodho Assiriyag lvpw at Tiglat-pileser haanum hoo 
Ijon, Abel-bet-maaka, janoa, Kedes, Hajor, Gilead, hoo Galili, hoo Naptali 
gvdangam, naareqnum, hoo nyiilungam Assiriyab nyumwb bool wgnum. 

30Ho Elag ko tuup Hosiya Remaliyag ko tuup Pekanvn hima bwwrabnv hoo 
mwam patabnum hoo mwam mengnum hoo mwwg kwlib mwv pvvb bwwl 
doognum, Hoq moodho Judag lvpw at Ujjiyag ko tuup Jotam vnyw camnyi go 
swwknum. 

31Pekag asaq nyinam mwlwngam hoo mwwg hoolu deedy nyinam mam, kaato, 
hoq tulu ham Israelwg Lvpw at tulug Nwd Kitap xeqp ko ho xeqpwl ap pakun. 

Jotam Judaho Pvvb Bwwl Doognam 

32Israelwg lvpw at Remaliyag ko tuup Peka vnyw nywnyi go swwyikho, Judag 
lvpw at Ujjiyag ko tuup Jotam pvvb bwwl doorab gvnum. 

33Hwdlo mwv pvvb bwwl doorab gviyikho, mwv vnyw camnyi leq nywng go 
akamnum, hoo mwv Jerusalemho vnyw camleq nywx go pvvb bwwl doognum. 
Mwwg annwg eminv Jerusa, Jadokg nyem kov. 

34Hoo mwv At Swg vnyiq kaagaho hoggv aldvn ham nyinum, mwwg ab Ujjiyag 
nyinam hvb mwv hog mwlwngam nyinum. 

35Hvbmabde puutu aoho xumk nam tulungam mvpaq maanum. Nyiilungv 
hvraqb pwr aky tulungam la aky jinam mam puutu aog xumk nam tuluho jidul 
doonum. Mwv At Swg odum daiyag toggoqkam pwnum. 

36Jotamwg asaq nyinam mwlwngam hoo mwwg hoolu deedy nyinam mam, 
kaato, hoq tulu ham Judag Lvpw at tulug Nwd Kitap xeqp ko ho xeqp maap nvi 
yv? 

37Hoq moodho At Sw Siriyag lvpw at Rejinnvn kanam namrabnam hoo 
Remaliyag ko tuup Peka Judangam ceekol nyob panum. 

38Jotam mwwg ab tulug sinam hvb siknum hoo mwwg ab tulug lvgab Debidg 
bopam ho liiknum, hoo kwlib mwwg ko tuup Ahaj pvvb bwwl doognum. 

2 Lvpw Atwg 16 

Ahaj Judaho Pvvb Bwwl Doognam 

1Remaliyag ko tuup Peka vnyw camleq kvn go swwyikho, Judag lvpw at Jotamwg 
ko tuup Ahaj pvvb bwwl doorab gvnum. 

2Hwdlo mwv pvvb bwwl doorab gviyikho, Ahaj vnyw camnyi go akamnum, hoo 
mwv Jerusalemho vnyw camleq nywx go pvvb bwwl doognum. Hoo mwv At Swg 
vnyiq kaagaho hoggv aldvn mwwg ab Debidg nyinam ham nyimanum, 

3hvbmabde mwv Israelwg lvpw at tulu nyinam wnam hvb nyinum. Hiyvg nyob 
tulungam At Sw Israelwg nyiilu aga hoqgv ruqpaqnam nyob tulug bulum-kac 
dvb nyinam hvb mwv mwwg atwg ko tuupam wm parl aky jinum. 

4Hoo mwv puutu aog xumk nam tuluho hoo yorn yorxho hoo jeenbo svvn 
nywxwg niikum ho pwram la akiam jinum. 

5Ho Siriyag lvpw at Rejin la Israelwg lvpw at Remaliyag ko tuup Peka Jerusalemb 
wnv nyob panum, hoo bulv Ahajnvn doqyumnum hvbmabde mwam mviyal 
munyiub nyomanum. 

6Hoq moodho Siriyag lvpw at Rejin Elatam Siriya gab nookur kunum hoo Juda 
nyi tulungam Elat hoqgv ruqpaqnum, hoo Idom nyi tulungv Elat ho haanum, ho 
soolo xaqb bulv hoqho doodwn. 

7Hoqgab Assiriyag lvpw at Tiglat-pilesernvn Ahaj nyi kanaml pui bilwql begamv, 
“Ngo noqg nyerangv hoo noqg ko tuupv. Siriyag lvpw at gvla Israelwg lvpw atwg 
alaq hoqgv ngam haal hoo ngam ywwlin tvb, hoggab bulv ngam nyob podul 
doodo.” 

8Ahaj At Swg dvrwq namlo hoola lvpw atwg nombu ho rupam hoo hunam gumn 
kaapanam mam mwv Assiriyag lvpw atam akib jilwqnum. 

9Hoo Assiriyag lvpw atv mwam tanum. Assiriyag lvpw atv Damaskasam ceekol 
nyob panum hoo ham naaknum, hoo hoqg nyiilungam Kirwb nyumwb boonum, 
hoo mwv Rejinnvn mengnum. 

10Hwdlo Lvpw at Ahaj Assiriyag lvpw at Tiglat-pilesernvn Damaskas ho wrwq 
yukho, mwv Damaskaswg yugwngam kaapanum. Hoo Lvpw at Ahaj nyub 
Uriyanvn yugwngam mwiyw-mvcnam mam kanamnum, hoo hoqhvb nyin boam 
hoo hog mwlwngam rwmwq twqb betamnum. 

11Hoo nyub Uriya yugwngam Lvpw at Ahajwg Damaskas hoqgv kanam 
nvmlwqnam hvb jaq mvnum, ho ham nyub Uriya, Lvpw at Ahaj Damaskas hoqgv 
hvvc maatab mvnum. 

12Hoo lvpw atv Damaskas hoqgv haanum, lvpw atv yugwngam kvviyiq-
kaaxeqnum. Ho lvpw atv yugw ogumb haanum hoo hoq aob caonum 

13hoo mwwg boyuqnam akiam la mwwg dvs akiam hoo twws akiam hoo mwwg 
swrso gab hijum akiam yugw aoho aky jinum. 

14Hoo mwwg yugw gvla At Swg dvrwq namlo pengko hoqgv At Swg agaho tama 
yugwngam nam haaga hoqgv naaginum, hoo ham nyoodum daiyag mwwg yugw 
ho pvvnum. 

15Hoo Lvpw at Ahaj nyub Uriyanvn gaml jil begamv, “Hoq koibo yugw ho arwg 
boyuqnam akiam hoo ariyumg dvs akiam hoo lvpw atwg boyuqnam akiam hoo 
mwwg dvs akiam nyiilu mwlwg boyuqnam akiam parl dooto, hoo bulug dvs 
akiam hoo bulug twws akiam jito. Hoo hoqho boyuqnam hijum mam hoo pwr 
jinam hijum mam hurp jito, hvbmabde tama yugwngam ngoqg xumk gab doom 
to.” 

16Lvpw at Ahajwg gaml jik jaqb, nyub Uriya soq mwlw sam nyinum. 

17Hoo Lvpw at Ahaj daqtam dvb yarpnam tulungam la moomiq-losuq pagam 
mam mvpaqnum, hoo hvvbam tama lvgab mwiyw-mvc tvl iss hengkum mvdwb 
joopko hoqgv naapaq tvl hoqho wlwngam diilwqnum. 

18Hoo nam uraho Doonu aalam wiyiq ko lamtangam mvpaqnum hoo At Swg 
namlo ho lvpw atwg vpwb haak haagangam mutumnum, hoggab Assiriyag lvpw 
atam paqk dvb hvl soq mwlw sam nyinum. 

19Ahajwg asaq nyinam mwlwngam Judag Lvpw at tulug Nwd Kitap xeqp ko ho 
xeqp maap nvi yv? 

20Ahaj mwwg ab tulug sinam hvb siknum hoo mwwg ab tulug lvgab Debidg 
bopam ho liiknum, hoo kwlib mwwg ko tuup Hejekiya pvvb bwwl doognum. 

2 Lvpw Atwg 17 

1Judag lvpw at Ahaj vnyw camleq nywnyi go swwyikho, Elag ko tuup Hosiya 
Samariya ho Israelam pvvb bwwl doorab gvnum, hoo vnyw kiya go mwv pvvb 
bwwl doognum. 

2Hoo mwv At Swg kaagaho hoggv almadwn ham nyinum, Mwwg otuqho 
Israelwg lvpw at tulug nyimanam mam nyinum. 

3Assiriyag lvpw at Salmaneser mwam ceekol nyob patab haanum. Hoo Hosiya 
mwwg nyerab nyinum hoo mwam nyooga jinum. 

4Hvbmabde Assiriyag lvpw atv Hosiyag xaalyonam mam kaapanum, hoggab 
mwv Ijipt gv lvpw at Sonvn pui baqn bo tulungam kanam tvl hoo vnyw-
vnywngam Assiriyag lvpw atam nyooga jinam mam jik maanum. Hoqgab 
Assiriyag lvpw atv mwam mutum kunum hoo pvtwq uraho tumpnum. 

5Ho Assiriyag lvpw atv gvda mwlwngam nyob panum hoo Samariya ho haanum, 
hoo vnyw nywum go hoq ham mwv doqyuml apnum. 

Israelwg Yuupaqnam 

6Hosiyag vnyw kiya go swwyikho, Assiriyag lvpw atv Samariyangam 
naareqnum, hoo mwv Israelwg nyi tulungam Assiriyab bool wgnum hoo bulam 
Hala ho, hoo Habor ho, Gojan pobu ho, hoo Medes bopam tuluho pvvl apnum. 

Murty Xumgam gab Nyumwb Wnam 

7Hoo soq sib nyinam si hvbnyiloqkam Israel nyiilungv bulam Ijipt gvdag Ijipt gv 
lvpw at Paro hoqgv boolin bo bulug Pwnbo At Swn ceekol nyic nyigam gab 
nyinum, hoo asaq pwnbo tulungam bos sogam gab 

8hoo Israelwg nyiilug aga hoqgv At Sw ruqpaqnam nyob tulug nyij-mujam 
nyigam gab, hoo Israelwg lvpw at tulug nyicwngam nyigam gab nyinum. 

9Hoo Israel nyiilungv hoggv kvtaq maadwn ham kvsil bulug Pwnbo At Swn 
ceekol nyic nyinum. Rvkil dook soja hoqgv bopamg gurum namgub bulv atgab 
koibo xumk nammam bulug pamda tuluho mvnum. 

10Bulv bulug atgab murty tulungam hoo yorn yorxy ho hoo jeen bo svvn nwwxig 
niikum ho Aserim mvl apnum, 

11hoo hiyam At Sw bulug aga hoqgv mvpaqnum nyob tulug nyinam hvb bulv 
puutu aog xumk nam tuluho aky jinum. Hoo bulv nyic-nyia pagoq tulungam nyil 
At Swg haaxaq dvb hang nyiluqnum, 

12hoo bulv murty tulungam xumnum hogloq ham At Sw bulam benum, “Nulv soq 
sam nyimabv.” 

13Hvbsujaqkam At Sw Israelam la Judangam nyiqry benbo tulungam hoo nyig-
wg boam kanam tvl begamv, “Nulug ab tulungam ngo pvvb gaml jinam hvb, 
nulug almab nyinam hoqgv wkur to hoo ngoqg gamlam la pvvb tulungam pvvto, 
hoo ngoqg nyera nyiqry benbo tulungam ngo kanamnum.” 

14Hvbmabde bulv tvjw maanum, bulug ab tulungv bulug Pwnbo At Swn mwwjw 
maab nyinam hvb bulv tamil mwwjw maanum. 

15Bulug ab tulu lvgab mwwg birwl pvvb mvnam mam hoo bulam mwv beo-
belamnam mam hoo mwwg pvvb tulungam haqpaqnum. Bulv xaalyo bo murty 
tulungam wmin gvnum hoo xaalyo bob nyiknum, hoo hiyvg pagoqkam At Sw 
bulam gaml jil bulam bulug nyinam hvb nyima bvk hvl benum, hvbmabde bulug 
diis-paap ho nyob tulug nyinam hvb bulv nyinum. 

16Hoo bulug Pwnbo At Swg gaml tulungam apaqnum, hoo bulv atv dvvcw hoqgv 
svv ko dornyig guss tulungam mvnum; hoo bulv Asera ak mvnum hoo doonyi-
pool takaram xumnum hoo Baal gab bon nyijnum. 

17Hoo bulug ko tuup tulungam hoo bulug nyem ko tulungam bulv boyuql aky 
jinum hoo nyioky hiql hoo pwp-pocu cwwl koql kaanum hoo At Swg kaagaho 
bulv atv puqpaq sunv, mwam haaxaq dvb hang nyiluqnum. 

18Hoqgab At Swg Israelam vcjaqb haaxaqnum hoo bulam mwwg kaaga hoqgv 
mvpaqnum. Akkam apaq maanum hvbmab Judag nyob arongv doonum. 

19Juda ngvkam bulug Pwnbo At Swg gamlam pvvmanum, hvbmabde Israelwg 
nyij-muj nyil wkwb wmin gvnum. 

20Hoo At Sw Israelwg hotam tulungam haqpaqnum hoo bulam hentwr hemnum 
hoo bulam mwwg kaaga hoqgv hurpaq kunv bulam ceebio tulug alaqho 
jilwqnum. 

21Hwdlo mwv Israelam Debidg nombu hoqgv mvpin yukho, bulv Nebatwg ko 
tuup Jeroboamnvn lvpw at gob mvnum. Hoo Jeroboam Israelam At Swn wmin 
gvm mvmab booxar kunum hoo bulam koijaqb nyic nyimnum. 

22Israel nyiilungv Jeroboamwg nyic nyinam tulu ham nyinum. Bulv hoq tulu 
hoqgv wleq maanum, 

23Mwwg nyiqry benbo tulungam mwv bemnam hvb, At Sw Israelam mwwg 
kaaga hoqgv mvpaqnum. Hoqgab Israelam bulug at gvda hoqgv Assiriyab 
nyumwb boomnum, ho soq aal namgub bulv hoqho doodwn. 

Assiriyangv Samariya ho Nvmcw Dookurnam 

24Hoo Assiriyag lvpw atv Bebilon hoqgv, Kuta hoqgv, Abba hoqgv, Hamat hoqgv, 
hoo Separbaim hoqgv nyiilungam boolayil, hoo Israelwg nyiilu kwlib bulam 
Samariya bopam tuluho pvvnum. Hoo bulv Samariyangam gumn naaknum hoo 
hoq bopam tuluho bulv doonum. 

25Hoo bulv hoqho doorab yukho, bulv At Swn bos maanum. Hoqgab At Sw sony 
nyot tulungam kanam tvl bulug pengko hoqgv nyi tuugin mengmnum. 

26Hoqgab Assiriya lvpw atam betamnum, “Noqg nyob tulungam nyumwb 
booronam ho hoo Samariya bopam tuluho gvdag pwnbog pvvbam cengmanum. 
Hoqgab mwv sony nyot tulungam bulug pengko ho kanamnum, hoo kaato, sony 
nyot tulungv bulam mingdu do, hoggab bulv gvdag pwnbog pvvbam cengma ko-
gab.” 

27Ho Assiriyag lvpw atv gaml jinum, “Hiyam nyumwb booknum ak gon nyub ak 
gon kanam to, hoo mwam wwm to hoo hoqho doogw tvl hoo gvdag pwnbog 
pvvbam bulam tomswr mvto.” 

28Hoqgab bulv Samariya hoqgv nyumwb boonam nyub ak haanum hoo Betel hoo 
doonum hoo hoggub At Swn bos tayin ham bulam tomswrnum. 

29Hvbmabde nyob luuxiv hvraqb bulug atwg pwnbo tulungam pwnum hoo 
Samariya nyi tulungv puutu aog xumk nam mam mvnam ho apnum, ho bulug 
bopam dootaq mwlw ho, nyob luuxiv at-atwg murtiam mvnum. 

30Bebilon nyi tulungv Sukkot-benotangam mvnum, Kut nyi tulungv Nergalam 
mvnum, Hamat nyi tulungv Asimangam mvnum, 

31hoo Abba nyi tulungv Nibaj la Tartakngam mvnum; hoo Separbai nyi tulungv 
bulug ko tulungam Adrammelek la Anammelekngam pwr jinum, soq tulu si 
Separbaimwg pwnbov. 

32Bulv At Swn bosnum hoo bulug kwlib puutu aog murty tuluho pwr jim dvb, 
bulug pengko hoqgv bulv atv nyiilu gotwq boolo puutu aog xumk nam tulu gab 
nyubwb xuqnum. 

33Hoqgab bulv At Swn bosnum hvbmabde bulug nyumwb booknam nyob tulug 
nyinam hvb bulug pwnbo tulungam kam xumnum. 

34Soq aal namgub bulv kolwg nyicwb nyil doodwn. Bulv At Swn bos maanum, 
hoo At Sw hiyam Israel hvl eminam Jakubg ko tulungam gaml jinam nyij-mujam 
ho gaml tulungam ho pvvb tulungam bulv nyil wmanum. 

35At Sw bulug lvgab bulam gaml jinum, “Nulv asaq pwnbo tulungam bosmabv 
ho nulv atv bulam xumabv ho bul gab bon nyimabv ho bulam pwr jimabv, 

36hvbmabde nulv At Swn bos tayin, hiyv nulam Ijipt gvda hoqgv mwwg huqlw 
ngvla laqpo atorv naalinum. Nulv atv mwam pvxwl xumtayin, hoo mwam nulv 
pwr jitayin. 

37Hoo nulgab nyij-muj tulungam hoo gaml tulungam hoo pvvb tulungam 
xeqknam ham, nulv lwxiam hengab jaqb nyito. Nulv asaq pwnbo tulungam bos 
maabv. 

38hoo ngoqg nulug lvgab pvvb birnam mam nulv mwwpa maab nyimabv. Nulv 
asaq pwnbo tulungam bos maabv, 

39hvbmabde nulug pwnbo At Swn nulv bos tayin, hoo nulug ceebio tulug alaq 
hoqgam mwv nulam naalin tayin.” 

40Hvbsujaqkam, bulv tamanum, hvbmabde bulug otuqg nyicwb bulv nyinum. 

41Hoqgab soq nyob tulu si At Swn bosnum hoo bulug pwnam guss tulungam kam 
bulv xumnum. Bulug ko tulungv hvbkalam nyinum, hoo bulug koog ko siqdangv 
hvb nyinum—bulug ab tulungv nyinam hvb soq aal namgub bulv nyidu dvn. 

2 Lvpw Atwg 18 

Hejekiya Judaho Pvvb Bwwl Doognam 

1Israelwg lvpw at Elag ko tuup Hosiya vnyw nywum go swwyikho, Judag lvpw 
at Ahajwg ko tuup Hejekiya pvvb bwwl doorab gvnum. 

2Hwdlo mwv pvvb bwwl doorab gviyikho, mwv vnyw camnyi leq nywng go 
akamnum, hoo mwv Jerusalemho vnyw camnyi leq kiya go pvvb bwwl doognum. 
Mwwg ann hoqg eminv Abi, Jakariyag ko nyemv. 

3Hoo mwv At Swg vnyiq kaagaho hoggv aldvn, mwwg ab Debidg nyikjaqb 
nyinum. 

4Mwv puutu aoho xumk nam mvnam tulu ham mvpaqnum hoo murty tulungam 
jwwmwqnum hoo Aserangam pageq lonum. Hoo mwv Mojes tama tvb mvnam 

ham vmwq gob mvnum, hoggab hoq mood namgub Israel nyiilungv hoq ham aky 
jil doonum (hoq ham Nehustan hvl eminum). 

5Israelwg Pwnbo At Swn mwv mwwjwnum, hoqgab mwwg otuq bvla kokwb 
Judaho mwwg hvb nyinbo lvpw atwg pengko ho akam doomanum. 

6Hoggab mwv At Swn toxa maab bugil swwnum. Mwv mwwg galoqkv wleq 
maanum, hvbmabde At Swg Mojesnvn gaml jinam ham pvvnum. 

7Hoo At Sw mwam doobanum; mwwg nyinam hog mwlwngv niqtuq lengnum. 
Mwv Assiriyag lvpw atam ceekol tamanum hoo mwam bon nyij maanum. 

8Mwv Palistan nyi tulungam Gaja namgub hoo hoqg dwrbu-dwryangam, rvky to 
soja hoqgv gurum nwqtumnam bopam namgub mengnum. 

9Lvpw at Hejekiya vnyw nywpy go swwyikho Israelwg lvpw at Elag ko tuup 
Hosiya vnyw kvn deenho, Assiriyag lvpw at Salmaneser Samariyangam ceekol 
nyob panum hoo ham naareqnum, 

10hoo vnyw nywum vtwrho mwv ham mviyal naaknum. Hejekiyag vnyw nywx 
deenho, hoqhv Israelwg lvpw at Hosiya gab vnyw kiyanum, ho Samariyangam 
naaknum. 

11Assiriyag lvpw atv Israelwg nyi tulungam Assiriyab bool wgnum hoo bulam 
Hala ho, hoo Habor ho, Gojan pobu ho, hoo Medes bopam tuluho pvvl apnum, 

12hoggab bulug Pwnbo At Swg yalam tamanum hvbmabde mwwg birnam 
pvvbam, ho At Swg nyera Mojesg gaml jinam mam mvpianum. Bulv takam 
maanum ho tvjw kamanum. 

Sennakerib Judangam Nyob Panam 

13Lvpw at Hejekiya vnyw camleq nywpy deenho, Assiriyag lvpw at Sennakerib 
Judag gurum nwqtumnam bopam mwlwngam ceebio baqrab banv hoo 
naareqnum. 

14Hoo Judag lvpw Hejekiya Assiriyag lvpw atam Lakis hoqgv pui bilwq begamv, 
“Ngo nyimur tukba; ngoqg soqgv wkur nuku. No hog nvkv ngam nyim dvb jitayin 
ham ngo nyitayin.” Hoo Assiriyag lvpw atv Judag lvpw at hoqgv lwum telent rup 
go, hoo cammum telent hun go konum. 

15Hoo Hejekiya At Swg dvrwq namlo hoola lvpw atwg nombu ho rup gumn 
kaapanam mam mwlwngam jinum. 

16Hoq moodho Hejekiya At Swg dvrwq namlog viyap tuluho hun tvqlwqnam 
mam la Judag lvpw at Hejekiyag rwwda ho hun tvqlwqnam mam koolinum. 

17Hoo Assiriyag lvpw atv Tartan, Rab-saris, hoo Rabsakenvn nyemaq mvqlw 
lvgab lvpw at Hejekiya dookub Jerusalemho kanamnum. Hoo bulv wnv hoo 

Jerusalemho haanum. Hwdlo bulv hvvc yukho, bulv haalayil hoo lamta paadag 
swnyiq odum daiyag Nyiixaqko rongog silam ho daqnum. 

18Hoo hwdlo bulv lvpw atam goqyikam, hoqho Hilkiyag ko tuup Eliyakim, hiyv 
imiq dvparam kaaya bov, hoo Sebna svkretvri, hoo Asapwg ko tuup Joa, xiqtu 
yaan bov bulug agab lengnum. 

19Hoo Rabsake bulam benum, “Hejekiyanvn beto, ‘Soq sib Assiriyag lvpw at, 
koibo lvpw at bedo: Hoggv no atam atv mwwgw sudwn? 

20Agam gomcwr tulug goonamv nyob panamg huqlwngv hvl no mwwdo i? No 
sija hiyam mwwgw tvl, no ngam ceebio baql tvjw maadwn? 

21Kaato, no sija Ijiptam mwwgw do, hoqg tvtwq nwwbungv dwrtu paku, ho 
hiyvg alaqkv hoqho nwwdaq boam nwqlwq tayin. Hoqhvb jaq Ijipt gv lvpw at 
Paro mwam mwwgw bo tulungam nyidwn. 

22Hvbmabde nulv ngam bedo, “Ngulug Pwnbo At Swn ngulv mwwjw dvn” 
hvbnyiloqkam, Hejekiya puutu aog xumk nam tulungam la yugw tulungam 
mwwg mvpaqnamv, Judangam la Jerusalem mam begamv, “Nulv Jerusalemho 
soq yugwg aga so xumtayin”? 

23Sija haato, ngoqg nyiit at Assiriyag lvpw at lvgab ai tvs: nulug ho lwwyw vnyi 
go svpur xarlaqbo nyi doobnyiloqkam, ngo nulam lwwyw vnyi go svpur loq 
jitayin. 

24Ngoqg nyiit atwg saab tulug pengko hoqg anyo bo kepten saab taqp kam no, 
hvb sut lakam no Ijipt gv ceriot tulu gab la svpur xarg bo nyi tulu gab mwwjw 
dvn yv? 

25Hoq aoho, At Swn haag maab ngo soq gvda sam ceekol twrtab haad nvi yv? 
Ngam At Sw benum, wn soq gvda sam ceekol hoo ham twryum ta.’” 

26Ho Hilkiyag ko tuup Eliyakim, hoo Sebna, hoo Joa Rabsakenvn benum, “Anya 
mwwpal gvdwl noqg nyera tulungam Aramaik agam hoqgv gooto, hoggab ngulv 
ham tacin dvn. Gurum taqcgonwg nyiilungam tapa dvb ngulam Judag agam goab 
goomabv.” 

27Hvbmabde Rab-sake bulam benum, “Ngoqg nyiit at soq gomcwr tulu sam 
nulug nyiit atam la nulam goota hvl kanam maan mvi yv, hvbmabde hiyv gurum 
ao tol doodu dvn, ho hiyv nulug lvgab atwg eengam hoo atwg usum mam dvn-
twwnbo tulu gabma?” 

28Ho Rab-sake daqtwl hoo Juda agam hoqgv vcjaqb goqlinl goqnum: “Koibo lvpw 
atwg gomcwram tato, Assiriyag lvpw atwg gomcwram! 

29Soq sib lvpw at bedo: ‘Nulv Hejekiyanvn vm mvvk maabv, hoggab mwv nulam 
ngoqg alaq soqgv naalin nyoram. 

30At Swn mwwjw mvdwb Hejekiya nulam hvl bidu do, jvqtw jaqb At Sw nulam 
naalin tayin, hoo soq bopam sam Assiriyag lvpw atwg alaqho gvqlwqram.’ 

31Hejekiyanvn tamabv, hoggab soq sib Assiriyag lvpw atv bedo: ‘Nulv ngoqg 
lvgab swrsob doodwb nyito hoo ngoqgab lvvgwb lengto. Ho nulv nyiicwr-cwrxiv 
nulv atwg roo hoqgv dvtayin, hoo nyiicwr-cwrxiv atwg taoq svvn hoqgv la atwg 
sokum hoqgv iss twwtayin, 

32hwdlo ngo haal nulam nulug gvda jaqhvb nyik ho boa maady deedib, dvmin-
twwmin ko gvdaho, wtw twwminko gvdaho hoo roo aaxy dvmin ko ho, olib svvn 
daqminko ho, hoo ngola yorminko ho nulv dootayin, hoo siram. Hoo 
Hejekiyanvn tvjw maabv hwdlo mwv nulam nyixiaq gvtwl begamv, At Sw 
ngulam ywwlin tayin. 

33Soqg nyob hoolug pwnbo tulug akgon soq gvda sam Assiriyag lvpw atwg alaq 
hoqgv naalin nyon mvi yv? 

34Hogloq ho Hamat gvla Arpadwg pwnbo tulungv? Hogloq ho Separbaimwg, 
Henag, hoo Ibbag pwnbo tulungv? Bulv Samariyangam ngoqg alaq soqgv 
naalinam yv? 

35Hiyv soq gvda pwnbo tulug pengko soqgv bulug alaqkv ngoqg alaq soqgv 
naalinum, ho At Sw Jerusalem mam ngoqg alaq soqgv naalin tayin nvi yv?” 

36Hvbmabde nyiilungv cooikab doonum hoo mwam agam gamg kam birwq 
maanum, hoggab lvpw atwg gamlv, “Mwam birwq maabv.” 

37Ho Hilkiyag ko tuup Eliyakim, hiyv imiq dvparam kaaya bov, hoo svkretvri 
Sebana, hoo Asapwg ko tuup Joa xiqtubov, Hejekiya dookub bulug vjam puc tvl 
haanum hoo Rabsakeg gomcwr tulungam mwam betamnum. 

2 Lvpw Atwg 19 

Aijaya Hejekiyanvn Lokta Haakam dvb Benam 

1Lvpw at Hejekiya hoqham tapa twqda kalam, mwv mwwg vjam twqjornum hoo 
mwv atv tuila vj lvgab tomlup tvl At Swg dvrwq namlob wnum. 

2Hoo imiq dvparam kaaya bo Eliyakimnvn, hoo svkretvri Sebananvn, hoo axabo 
nyub tulungam tuila tomlup tvl, Amojwg ko tuup nyiqry benbo Aijaya dookub 
mwv kanamnum. 

3Bulv mwam benum, “Soq sib Hejekiya bedo, soq aal si vs-axaq aalv, yolu 
ruqnam aalv, hoo ximanam aalv; ko tulungam bwwlin twqsvb nyipa ku, hvbmab 
ham bwwlin dvb ator dook ma. 

4Noqg Pwnbo At Sw Rabsakeg gomcwr tulungam tapa kamyi nvpv, hiyam mwwg 
nyiit at Assiriyag lvpw at swwl doonbo Pwnboam bej-bepar mvdwb kanam 

paku, hoo noqg Pwnbo At Swg gomcwr tapanam tulungam yolu ruqtayin; 
hoqgab boumnam nyiilu gab noqg swgwnam mam nyirab to.” 

5Hwdlo lvpw atv Hejekiyag nyera tulungv Aijaya dookho haanum, 

6Aijaya bulam benum, “Nulug nyiit atam beta, ‘Soq sib At Sw bedo: hoggab nulug 
gomcwram tapa kunam ham bos maabv, Assiriyag lvpw atwg nyera tulungv 
ngam benyi-beya paku. 

7Kaato, ngo mwam yal ak jilwqtayin, ho mwv xwwk-xwwyanam gon ak tapa 
tayin hoo mwwg gvdab wkur tayin, hoo mwwg atwg gvdaho ngo mwam lyoqr 
orioq niqtuqb haam dvb mvtayin.’” 

Sennakerib At Swn Kac dvb Mvnam 

8Rabsake hookurnum, hoo Assiriyag lvpw atv Libnangam ceekol nyob podul 
doonam mam kaapanum, hoggab Lakisam lvpw atv apaq paku hvl mwv 
tapanum. 

9Lvpw atv Kuswg lvpw at Tirhaka pagoqkam tapanum, “Kaato, mwv nam ceekol 
nyob pata duku.” Hoqgab mwv Hejekiyanvn lokta pui baqn bo tulungam kanam 
nvmlwql begamv, 

10“Soq sib Judag lvpw at Hejekiyanvn betayin: ‘Jerusalem mam Assiriyag lvpw 
atwg alaqho jilwqram hvl hiyam noqg mwwjwnam Pwnbov nam xaalyob 
dingrnam mam mwwjw maabv. 

11Kaato, Assiriyag lvpw atv gvda mwlwngam hoggub nyinum ham no atv tapa 
paku, Bulam twrkiq-twrmal twryumnum. Hoo nam ywwlin yin yv? 

12Noqg ab tulungv twryumnam nyob tulungam, Gojan, Haran, Rejep, hoo 
Telassar ho doonbo Iden nyiilungam pwnbo tulungv bulam ywwlin gvn bai yv? 

13Hogloq ho Hamatwg lvpw atv, Arpadwg lvpw atv, Separbaimwg bopam hoqg 
lvpw atv, Henag lvpw atv, ho Ibbag lvpw atv doodwn?’” 

Hejekiyag Swgwnam 

14Hejekiya potangam pui baqn bo tulug alaq hoqgv nvvrwq layil hoo ham 
poorynum; hoo Hejekiya At Swg dvrwq namlob wnv At Swg agaho taapurl ap 
jinum. 

15Hoo Hejekiya At Swg agaho swgwl hoo benum: “Israelwg Pwnbo At Swa, 
cerubimwg aoho pwqlw dootam ho doon boa, no Pwnbov, no aro twq swcw nvg 
ao soqg lvpw atv; no swcwngam la nyodongam bvl pwnbov. 

16Noqg nyurungv tagab tvbv, At Swa, hoo tagab tvbv; At Swa, noqg vnyiqkv 
nyiqbio to, hoo kaato; hoo Sennakeribg gomcwr tulungam taka suto, mwv swwl 
doonbo Pwnboam bej-beparl bilwq paku. 

17Jvqtw jaqb, At Swa, Assiriyag lvpw at tulungv nyob tulungam la bulug 
gvdangam dooxa dukub mvpa ku 

18hoo bulug pwnbo tulungam wmho joolwq paku, hoggab bulv jvqtw pwnbo ma, 
hvbmabde nyi tulug alaq hoqgv bonam nyinam wlw-wswngv. Hoqgab bulam 
twryumnum. 

19Hoqgab sija, ngulug Pwnbo, At Swa, ngulam anya mwwpal mwwg alaq hoqgv 
ywwlin tvbv, At Sw no aro twq Pwnbov hvl swcw nvg lvpw-haty tulungam 
cengm to.” 

Sennakeribg Yuupaq Deenam mam Aijaya Nyiqry Benam 

20Ho Amojwg ko tuup Aijaya Hejekiyanvn pui kanaml begamv, “Soq sib Israelwg 
Pwnbo, At Sw bedo: Noqg ngam Assiriyag lvpw at Sennakerib gab swgwnam 
mam ngo tapa paku. 

21Soq sib At Sw mwwg pagoqkam gomcwr goopa ku: “Jaiyonwg mvvngam nyem 
koam— mwn nam xaalyonam, mwn nam benyi-beyanam; Jerusalemwg nyem 
koam— mwnwg dumpongv nam dumpwq kwtwql moiyeq do. 

22“Hiyam no bej-beparl hoo oyum pakun? Hiyam no ceekol no gamtor jaqb 
goonum hoo noqg vnyiqkv puutu tulug xumk nammam koodu paku? Hoq ak hv 
Israelwg Dvrwqbo Akam ceekonum! 

23Ho noqg pui baqn bo tulu hoqgv no At Swn bej-bepar paku, hoo no benum, 
‘Ngoqg naleq ceriot tulu lvgab ngo puutu tulu aob ngo caapa ku, ho Lebanon 
puutu ao namgub caanum; ngo mwlwngam ao yaan bo sidar tulungam 
kwrtabnum, hoqg mwlwngam alyanbo saiprass tulungam kwrtabnum; ngo 
mwlwngam ura yaak dook nyook ho, ho mwlwngam aaxy xeebin yaak nyoro ho 
haanum. 

24Ngo sokum hengnum hoo nyoodog issam twwnum, hoo ngoqg lvpia hoqgv 
Ijipt gv pobu kucw tulungam pwtw dvb cvvpnum.’ 

25“Ngo sam otuq hoqgv mwol apnum ham no tapa maan mvi yv? Hoggv sija ngo 
nyim tag dvn sam, kol mood hoqgv mwol apnum, ho no gurum nwqtumnam 
bopam tulungam yaqpia-yaqya bo hwwpum gob mukub tayin, 

26hoqho doonbo nyi tulungv ator dooma maanum, ho mooka-saq kunv hoo 
mwwdar-mwwpar maanum, hoo nyorog svvn hvb, nwmw jurlin bo hvb nyinum, 
nam mwwlo ho nwmw buqlin boam swwrab maatab simnam hvb nyinum. 

27“Hvbmabde noqg doal doodunam mam hoo noqg lvvgwb lengnam mam la 
urab haanam mam, hoo noqg vc loodab ngam ceekol hang lengnam mam ngo 
cengdo. 

28Hoggab no ngam vc loodab ceekol hang lengdwn hoo noqg atv larnam mam 
ngoqg nyuru si hvvc paku, Noqg nyupum ho ngoqg vkaram ngo haqgab tayin hoo 

noqg agam ho ngoqg swwxiam vlwq tayin, hoo noqg lamta haakwb ngo nam 
wkur mvtayin. 

29“Hoo soq si nam kaacin dvb nyitayin: soq vnyw so hoggv atv swwlin boam 
dvtayin, hoo vnyw nywgwn oso hoggv dug pool ho mwlwqnam mam dvtayin. Ho 
nywum deen vnywngam vly liitayin hoo vly naatayin hoo roo boolungam liilwq 
tayin, hoo hoq aaxiam dvtayin. 

30Hoo Judag nombu ho boumnam tulungv rwbv ura jaqb hurlwq yukam aongv 
aljaqb aaxy xeenam hvb nyidwn. 

31Hoggab Jerusalemho boumnamv dootayin, hoo Jaiyon puutu ho nyi acam go 
doom tayin. At Swg mwwbil nyinwnam mam soq sam nyitayin. 

32“Hoqgab soq sib At Swg Assiriyag lvpw atwg pagoqkam bedo: Mwv soq bopam 
so haanyi ram ho uppuq abnyi ram, ho svtam koolayil haanyi ram ho ham ceekol 
naareq nyoram. 

33Hogloq lamtab mwv haanum, mwv hoq lamtab wkur taikun, hoo mwv soq 
bopam uraso haanyi ram, At Sw bibwqdo. 

34Hoggab ngoqg atwg emin gab hoo ngoqg nyera Debidg emin gab, ngo soq 
bopam sam ceetorl hoo ywwlin tayin.” 

35Hoo At Swg gumtwngv ai wnv Assiriya svmcw hoqgv 185,000 go nyiam 
mengnum. Hoo hwdlo nyiilungv ar komc gorabl kaanamv svmcw dook ho svma 
rooxo tvl doonum. 

36Assiriyag lvpw at Sennakerib wleqnum hoo nammwb wknum hoo Nenibi ho 
dooknum. 

37Hoo mwwg pwnbo Nisrokwg xumk namho mwv xumdul dooikam, mwwg ko 
tuup Adram-melek la Sarejar mwam lyoqr orioq hoqgv patabnum hoo Araratwg 
gvdab kilwqnum. Mwwg kwlib mwwg ko tuup Esarhaddon pvvb bwwl 
doognum. 

2 Lvpw Atwg 20 

Hejekiya Vcnam hoo Alkunam 

1Hoq moodho Hejekiya vcnum hoo sisv twqb nyinum. Hoo Amojwg ko tuup 
nyiqry benbo Aijaya mwwg dookub haanum hoo mwam benum, “Soq sib At Sw 
bedo, ‘Noqg nam mam anya jaqb mvdar-mvparto, hoggab no sita yuku, no al 
kuram.’” 

2Ho Hejekiya gurum daiyab mwwg nyuqm mam nywwkur tvl hoo At Swn swgwl 
hoo begamv, 

3“At Swa, sija anya mwwpa gvdwl ngo hoggub noqg agaho dengky jaqb ngoqg 
hvvjw-hara lvgab wl yvknum, hoo hognvkv noqg kaagaho aldvb nyil yvknum 
hoq tulu ham mwwpa labka.” Hoo Hejekiya vcjaqb xabnum. 

4Hoo Aijaya nam ra lvpa hoqgv wleq kunum, ho At Swg gomcwrv mwam 
haanum: 

5“Wkur gvdwl ngoqg nyiilug nyiilo bo Hejekiyanvn beta, soq sib noqg ab Debidg 
Pwnbo, At Sw bedo: ngo noqg swgwnam mam tapa paku; ngo noqg nyiqs dinam 
mam kaapa paku. Kaato, ngo nam mwp tayin. Aal loum deenam no At Swg dvrwq 
namlob wtayin, 

6hoo ngo nam vnyw camleq nywng gota swwgam vbw jitayin. Ngo nam la soq 
bopam sam Assiriya lvpw atwg alaq hoqgv naalin tayin, hoo soq bopam sam 
ngoqg atwg emin gab la ngoqg nyera Debidg emin gab ceetor tayin. 

7Hoo Aijaya benum, “Taoq aaxy hoqgv seenam wtw loq ak bwa to. Hoo hoq tulu 
ham hil pwp aoho puulwqto, ho mwv al taikun.” 

8Hoo Hejekiya Aijayanvn benum, “Ngam At Sw mwp pakun hvl hoggv ngam 
kaacin dvb nyitayin, hoo At Swg dvrwq namlob ngo aal loum deenam mam 
wdwb nyitayin yv?” 

9Hoo Aijaya benum, “Soq sib At Sw mwwg dingr kunam mam nam kaacin mvdwb 
swrdorxeq ak At Sw nyijtayin: vbia pakapho yal bobongv pakap kvbyw go otuqb, 
ho pakap kvbyw go kokwb wkur-wxeq tai nvi yv?” 

10Hoo Hejekiya birwqnum, “Yal bobongv pakap kvbyw otuqb wco dvn. 
Hvbmabde pakap kvbyw kokwb wkur nyok maadwn.” 

11Hoo nyiqry benbo Aijaya At Swn goqnum, hoo Ahajwg pakapho pakap kvbyw 
go yal bobo wk boam mwv yal bobongam pakap kvbyw go wkur mvknum. 

Hejekiya la Bebilon Nyi Tulug Pui Baqn bo 

12Baladanwg ko tuup Merodak-baladan Bebilonwg lvpw atwb swwd moodho 
hvvky pootam lvgab potangam la aky ak jilwql kanamnum, hoggab mwv 
Hejekiyag vc pekul hoo alkunum mam tapanum. 

13Hoo Hejekiya bulam hempwl svgagvrwqnum, hoo mwv bulam mwwg gumn 
noosungam kaakinum, rupam, hunam, duiyup-twwgapam, xinam kutiam, 
mwwg nwwxo svtam illy-uppuq mwlwngam, mwwg pvvkuml apko nam tulu 
hoqg kaapanam mwlwngam kaakinum. Bulam mwwg noosu uraho, lvpw-haty 
ho Hejekiyag kaakin maanam hog akkam dook maanum 

14Ho nyiqry benbo Aijaya lvpw at Hejekiya dookub haanum, hoo mwam benum, 
“Hoggv soq nyi tulu si bede? Hoo hogloqkv bulv haanum?” Hoo Hejekiya benum, 
“Bulv aado kiyo Bebilon nyook hoqgv ngoqg dook si haanum.” 

15Mwv benum, “Hog nvkv bulv noqg namho kaanum?” Hoo Hejekiya birwqnum, 
“Ngoqg nam uraho hog mwlw doon boam bulv kaapa ku; ngoqg noosu tulug 
uraso bulam kaakin maanam hog akkam dookma.” 

16Ho Aijaya Hejekiyanvn benum, “At Swg gomcwr sam tato: 

17Kaato, aalv hoodu do, noqg noosu uraho doonbo mwlwngam, hoo soq aal 
nagub noqg abwg noosu tulu uraho gumn-ran doognam mam Bebilonwb 
baqtayin. Hog akjijaqkam dookram, At Sw bedo. 

18Hoo noqg atwg ko tuup tulu gon, hiyv nulug hoqgv haata boam bulam nyumwb 
bool wgtayin, hoo Bebilonwg lvpw atwg lvpw-haty ho nyiipium nyiib nyitwl 
bulam bon nyim dvb pvvtayin.” 

19Ho Hejekiya Aijayanvn benum, “At Sw nam gomcwr goonam hv alpa.” Hoggab 
mwv mwwgamv, “Swrso bvla bos haai maab ngoqg swwca so dooinvp 
mwwnum?” 

20Hejekiyag asaq nyinam mwlwngam, hoo mwwg atornam mam hoo hoggub 
mwv sviyin hingtuml bopam urab iss boanum hoqg nyinam mwlwngam, Judag 
Lvpw at tulug Nwd Kitap xeqp ko ho xeqp maap nvi yv? 

21Hoo Hejekiya mwwg ab tulug sinam hvb siknum, hoo mwwg kwlib mwwg ko 
tuup Manasse pvvb bwwl doognum. 

2 Lvpw Atwg 21 

Manasse Judaho Pvvb Bwwl Doognam 

1Hwdlo Manasse pvvb bwwl doorab gviyikho, mwv camleq nywnyi go 
akamnum, hoo mwv Jerusalemho vnyw camng leq nywng go pvvb bwwl 
doognum. Mwwg ann hoqg eminv Hepjiba. 

2Hoo mwv At Swg kaagaho hoggv almadwn ham nyinum, ho hiyam At Sw 
Israelwg nyiilu aga hoqgv ruqpaqnum nyob tulug bulum-kac dvb nyinam tulu 
hvbjaq nyinum. 

3Hoggab mwwg ab Hejekiya puutu aoho mvpia kunam xumk nam tulungam 
mwv mvdarnum, hoo Baal la Aserag yugw tulungam Israelwg lvpw at Ahabwg 
mvnam mam mwv diirabnum, hoo doonyi-pool takaram mwlwngam xumnum 
hoo bul gab bon nyijnum. 

4Hoo hogloq ho, “Ngoqg eminam Jerusalemho ngo pvvtayin hvl At Swg bek ho.” 
At Swg dvrwq namlo ho mwv yugw tulungam mvpnum. 

5Hoo At Swg dvrwq namlo urag haaga vnyi gon ho mwv doonyi-pool takarg 
yugw tulungam mvpnum. 

6Hoo mwwg ko tuupam boyuqnam aky gob mwv jinum hoo sootu tul hoo pwp-
pocu ciil-koql hoo nyioky nyub lvgab gwwlyw jaqb nyinum. Mwv At Swg 
kaagaho koi jaqb almanam nyil mwam haaxaq dvb hang nyiluqnum. 

7Hoo mwwg Aserag guss sam mvnam mam mwv At Swg dvrwq namlo ho 
pvvnum, hogloq ham At Sw Debidnvn la mwwg ko tuup Solomonnvn benum, 
“Soq nam so, hoo Jerusalemho ngo Israelwg nyob tulug pengko hoqgv daalin 
pakun, ho ngoqg eminam nwrba gob pvvtayin. 

8Hoo bulv ngoqg gaml jinam tulu ham la, hoo ngoqg nyera Mojesg bulam Pvvb 
jinam tulu ham hengab jaqb nyib nyiloqkam, bulug ab tulungam ngo gvda jiknam 
hoqgv ngo Israelam asaq gvdaho gaqkarl yvm kuram.” 

9Hvbmabde bulv tamanum, hoo At Sw Israel nyiilug agaho hiyam twryumnam 
nyob tulungam laabo yaab almab nyignv bulam Manasse gaqxar gvnum. 

Manasseg Murtiam Haqpaqnam 

10Hoo At Sw mwwg nyera tulu nyiqry benbo tulungam benum, 

11“Hoggab Judag lvpw at Manasse soq bulum-kac dvb nyinam tulu sam nyinum 
hoo mwwg otuqho swwn bo Amor nyi tulungam laabo yaab almab nyinum, hoo 
mwwg murty tulungam xumnam lvgab Judangam kam nyic nyim paku, 

12hoqgab, soq sib Israelwg Pwnbo At Sw bedo: Kaato, nyiicwr-cwrxiv hiyvg 
nyurungv ham tapa bov hvi-gwri daqdwb ngo Jerusalem mam la Judangam 
ciqcaq-bviyaqkam haam tayin. 

13Hoo Samariyangam mvnam hvb ngo Jerusalem mam mvtayin, hoo Ahabwg 
nombungam mvnam hvb mvtayin, hoo dupum-dvrab pam hwrxaqnam hvb 
Jerusalem mam ngo hwrxaq tayin, ho ham hwrxaq tvl likubl ap tayin. 

14Hoo ngoqg otu boumnam ham ngo ludum tayin hoo bulam bulug ceebio tulug 
alaqho jilwq tayin, hoo bulug ceebio tulug mwlw gab bulv mengnam ak bvla 
muiyu-mvcanam ak gob nyitayin, 

15hoggab bulug ab tulungv Ijipt hoqgv lingd aal hoqgv jaq soq aal namgub, bulv 
ngoqg kaaga lo hoggv almadwn ham nyipa ku hoo ngam haaxaq dvb hang nyiluq 
paku.” 

16Hoq aoho, Jerusalem vtwr gon hoqgv vtwr gon namgub Manasse nyiisam 
nyiingam vijaqg ywlw twwnum, hoq lvgab Judangam nyic nyig paku, hoggv 
almadwn ham At Swg kaagaho bulv nyinum. 

17Sija Manasseg asaq nyinam mwlwngam, hoo mwwg hog mwlw nyinam mam 
hoo mwwg nyic nyiknam mam, Judag Lvpw at tulug Nwd Kitap xeqp ko ho xeqp 
maap nvi yv? 

18Hoo Manasse mwwg ab tulug sinam hvb siknum hoo mwwg boolu ho liiknum, 
Ujjag boolu ho, mwwg kwlib mwwg ko tuup Amon pvvb bwwl doognum. 

Amon Judaho Pvvb Bwwl Doognam 

19Hwdlo Amon pvvb bwwl doorab gviyikho, mwv camnyi leq nywnyi go 
akamnum, hoo mwv Jerusalemho vnyw nywnyi go pvvb bwwl doognum. Mwwg 
ann hoqg eminv Mesullemet, mwn Jotbag Haruj gv ko nyemv. 

20Hoo mwv At Swg kaagaho hoggv almadwn, mwwg ab Manasseg nyinam hvb 
nyinum. 

21Mwwg abwg nyinam wnam hvb mwv nyin-wnum hoo mwwg abv murty 
tulungam xumnam hvb mwv xumnum. 

22Mwwg ab tulug Pwnbo At Swn, mwv apaqnum, hoo At Swg lamtab wmanum. 

23Hoo Amonwg nyera tulungv mwam hima bwwrabnum hoo mwwg namho 
lvpw atam mengnum. 

24Hvbmabde Lvpw at Amonnvn hima bwwl mengn bo nyi tulu ham gvda hoqg 
nyiilungv bulam mengpaqnum, hoo gvdag nyiilungv mwwg ko tuup Josiyanvn 
mwwg kwlib lvpw atwb mvknum. 

25Amonwg asaq nyinam mwlwngam, Judag Lvpw at tulug Nwd Kitap xeqp ko ho 
xeqp maap nvi yv? 

26Hoo Ujjag boolu ho mwwg nyubu ho mwam liiknum, hoo mwwg kwlib mwwg 
ko tuup Josiya pvvb bwwl doognum. 

2 Lvpw Atwg 22 

Josiya Judaho Pvvb Bwwl Doognam 

1Hwdlo Josiya pvvb bwwl doorab gviyikho, mwv vnyw piin go akamnum, hoo 
mwv Jerusalemho vnyw cammum leq nywg pvvb bwwl doognum. Mwwg ann 
hoqg eminv Jedida, Bojkatwg Adaiyag ko nyemv. 

2Hoo mwv At Swg vnyiq kaagaho hoggv aldvn mwwg ab Debidg nyinam wnam 
hvb nyinum, hoo mwv laqc-lvqbwqb wkub wxeq maanum. 

Josiya Dvrwq Namlongam Mvdarnam 

3Vnyw camleq piin deenho lvpw at Josiya, lvpw atv Mesullamwg ko hosiq 
Ajaliyag ko tuup Sapan, At Swg dvrwq namlog svkretvringam kanaml begamv, 

4“Nyub but Hilkiya dookub caan, ho At Swg dvrwq namlog haaga toggoqho daqg 
bo tulug nyiilu hoqgv twngkam nookumnam mam xika mvto. 

5Hoo hoq tulu ham At Swg dvrwq namlongam kaal nyig boam jitwl hoo bonam 
nyinbo nyi tulug alaqho jim to, hoo ham At Swg dvrwq namlongam mvdarl bon 
nyinbo tulungam jim to 

6(hoqhv svvtaq jem mvnbo tulungam, nam mvnbo tulungam, hoo simit mvnbo 
tulungam), hoo nammam mvdar nvdwb bulam svvtaqkam la wlwngam rvn 
mvto. 

7Hvbmabde bulug alaqho twngk jilwqnam mam bulug hoqgv twngkam 
hwwkram, hoggab bulv jvqtw jaqb nyinum. 

Hilkiya Pvvb Kitap pam Kaapanam 

8Hoo nyub but Hilkiya svkretvri Sapannvn benum, “At Swg dvrwq namlo ura lo 
ngo Pvvb Kitap pam kaapa paku.” Hoo Hilkiya Sapannvn kitap pam jinum hoo 
mwv ham poorynum. 

9Hoo svkretvri Sapan lvpw atwg dookho haanum, hoo lvpw atam puiyam 
betamnum, “Noqg nyera tulungv dvrwq namlo ho twngkam doon boam noojur 
layil hoo ham At Swg dvrwq namlongam bonam nyigbo alaqho jilwq peekun.” 

10Ho svkretvri Sapan lvpw atam betamnum, “Nyub Hilkiya ngam kitap pam 
jinum.” Hoo Sapan ham lvpw atwg agaho poory jinum. 

11Hwdlo lvpw atv Pvvb Kitap hoqg gomcwr tulungam tapa yin, mwwg vjam mwv 
pumwq sunum. 

12Hoo lvpw atv nyub Hilkiya nvla Sapanwg ko tuup Ahikam, nvla Mikaiyag ko 
tuup Akbornvn, la svkretvri Sapannvn, hoo lvpw atwg nyera Asaiyanvn gaml jil 
begamv, 

13“Wn, ngoqgab, hoo nyiilu gab, hoo Juda mwlw gab kaapanum kitap hoqg 
gomcwr tulungam, At Swn tox ta. Hoggab At Swg hang lingtwrnamv ngulam 
koijaqb ceeko twqto, hoggab ngulug ab tulungv soq kitap so ngulam nyim dvb 
pagoq xeql apnam hvbjaq soqg kitap soqg gomcwr tulungam tvjw maanum.” 

14Hoqgab nyub Hilkiya nvla Ahikam, hoo Akbornvn, hoo Sapan, hoo Asaiya, kamt 
vjam kaaya bo Harhaswg ko hosiq, Tikbag ko tuup Sallum nywxw nyiqry benbo 
Hulda dookub wnum (mwn Jerusalemwg Vnyi deen Namho doonum), hoo bulv 
mwnwg lvgab goonum. 

15Hoo mwn bulam benum, “Soq sib Israelwg Pwnbo, At Sw bedo: ‘Nam ngoqg 
dookub kanam bo nyiam betam to, 

16Soq sib At Sw bedo, kaato, Judag lvpw atv kitap hoqgv poory kunam gomcwr 
mwlwngam, ngo soq nyook so hoo soq so doonbo nyi mwlwg aoho ciqcaq-
bviyaqkam haam tayin. 

17Hoggab bulv ngam haqpaq paku hoo asaq pwnbo tulungam aky jil, ho bulv 
ngam haaxaq dvb bulug alaq hoqg bonam nyinamv hang nyiluq paku, hoqgab 

ngoqg hang lingtwrnamv soq nyook sam ceeko tayin, hoo hoq ham mwmiq 
laram. 

18Hvbmabde At Swn tox mvdwb kanam bo Judag lvpw atam, no soq sib mwam 
betayin, soq sib Israelwg Pwnbo, At Sw bedo: noqg poorynam gomcwr tulug 
pagoqkam bedo, 

19hoggab ngo soq nyook gab hoo hoqho doonbo nyi tulu gab ceeko yukam hoo 
bulv dooxa bo nyook gob hoo beenam gob nyitayin hvnam agam goonam mam 
hwdlo no tapayin, noqg hangv nyinyiaqnum, hoo no atv atam At Swg agaho 
yannum, hoo noqg vjam no atv pumwq sunum hoo ngoqg agaho xabnum, ngo 
kam noqg xabnam mam tapa paku, At Sw bibwqdo. 

20Hoqgab, kaato, noqg ab tulug dookho ngo nam bookum tayin, hoo noqg nyubu 
ho no swrsob hookum tayin, hoo soq nyook so ngoqg ciqcaq-bviyaq haam tanam 
mam noqg vnyiqkv kaapa ram.’” Hoo lvpw atam bulv gomcwram boqkur baqa 
jinum. 

2 Lvpw Atwg 23 

Josiyag Mvdarnam 

1Ho lvpw atv pui kanamnum, hoo Juda la Jerusalemwg nyiixa tulungam mwwg 
dookho goqkumnum. 

2Hoo lvpw atv At Swg dvrwq namlob wnum, hoo mwwg lvgab Judag nyi 
mwlwngv hoo Jerusalemho doonbo nyi mwlwngv hoo nyub tulungv hoo nyiqry 
benbo tulungv, nyiilu mwlwngv anyo ge hoo koi ge wnum. At Swg dvrwq namlo 
hoqgv Pvvb Birnam Kitap pam kaapanam hoqgv bulug tapa dvb mwv gomcwr 
tulungam poory jinum. 

3Hoo lvpw atv swwrw lwkw ho daqnum hoo At Swg kokwb wdwb hoo mwwg 
gaml tulungam pvvdwb hoo mwwg nyij-mujam nyidwb hoo mwwg pvvbam 
mwwg hvvjw-haara hoqgv hoo mwwg yvj-yal hoqgv soq pvvb birnam kitap so 
xeqp kunam mam nyidwb, mwv At Swg agaho pvvb birnam mam mvnum. Hoo 
nyiilu mwlwngv pvvb bir ko ho nyiba mingnum. 

4Hoo lvpw atv nyub but Hilkiyanvn hoo dvqsin bo nyub tulungam hoo haaga 
toggoqkam daqgbo tulungam, At Swg dvrwq namlo ura hoqgv Baal gab, Asera 
gab, hoo doonyi-pool takar tulu gab dupum-dvrab mvtwl apnam tulu ham agab 
baqlin tvk hvl gaml jinum. Hoo mwv Kidronwg rongo Jerusalem lvvgho hoq tulu 
ham wm rampaqnum hoo hoqg muiyam Betelwb baqnum. 

5Hoo mwv Judag lvpw atv Juda la Jerusalem puutu aog xumk nam tuluho; hoo 
hiyam Baal gab, doonyi-pool gab hoo ao gumtw tulu gab hoo takar gab aky jim 
dvb xuqlinam nyub tulu ham mvpaqnum. 

6Hoo mwv At Swg dvrwq namlo hoqgv Aserangam lvvgwb baqlinum, hoo ham 
Jerusalem lvvgwg Kidron kucwho baqlinum, hoo Kidron kucw ho ham wm 
rampaqnum hoo ham diimwrb nyidwb dwwmwq tvl hoo diimwram nyiisam 
nyiilug nyubu ho taapaqnum. 

7Hoo mwv At Swg dvrwq namlo ho meqkarbo nyega tulug dook nammam 
mvpaqnum, hogloq ho Asera gab nyem tulungv vj cuml doonum. 

8Hoo mwv Geba hoqgv Beerseba namgub puutu aog xumk nam tulu gab nyub 
xuqlin tvl aky jim dvb mvnam tulu, nyub tulungam Judag bopam hoqgv lvvgwb 
boolinum. Hoo bopamg nyiit rad, Josuag toggoq hoqg koibo haagag toggoq 
tulungam mwv mvpianum, hoqhv lok golo bopamg laqc daiyag toggoqho 
doonum. 

9Hvbsujaqkam, puutu aog xumk nam gab nyub xuqlinam tuluhv Jerusalemho At 
Swg yugw lwkw ho caamanum, hvbmabde bulug vbw-bor pengko ho bulv opap 
kiilwq maanam wtwngam dvnum. 

10Hoo Hinnomwg ko tuup Lywpa ho doonbo Topetngam mwv kacdvb mvnum, 
hoggab hoqho nyi tulungam mwwg ko tuupam ho mwwg nyem kongam 
Moleknvn boyuqnam aky gob jim kumanum. 

11Hoo Judag lvpw at tulungv At Swg dvrwq namlo haagaho svpur tulungam 
doonyi gab darxaqnam mam mwv mvpaqnum, hoqhv Natan-melek pwqlwngam 
doogbo ogumg pwqlwho doonum. Hoo mwv doonyi hoqg ceriot tulu ham wm 
lvgab rampaqnum. 

12Hoo Judag lvpw at tulungv Ahajwg odum pwqlw ho yugw mvpnam tulungam, 
hoo At Swg dvrwq namlog baag vnyi ho Manasseg yugw mvpnam tulungam, 
mwv sapianum hoo ham vmwq gob mvnum hoo Kidron kucw ho hoqg 
diimwram joolwql joopaqnum. 

13Hoo Israelwg lvpw at Solomonwg Jerusalemwg dou-cagag puutu aog xumk 
nam tulungam, nyooko daiyag twryumnam puutu ho Sidon nyi tulu gab 
Astoretngam, hoo Moab gab Kemosngam, hoo Ammon nyi tulu gab Milkomngam 
bulum-kac dvb xumb dvb mvp jinam mam lvpw atv kacdvb mvknum. 

14Hoo mwv swwrw tulungam vmwq gob mvnum hoo Aserim pageqnum hoo 
bulug dook tuluho nyi alongam bwwr mvnum. 

15Hoq aoho, Nebatwg ko tuup Jeroboam Betel puutu aoho yugw mvptvl Israelam 
nyic nyimnum, hoq puutu aoho doonbo yugwngam mwv pageqnum hoo wm 
rampaqnum, hoo ham diimwrb mvnum. Mwv Aserangam wm rampaqnum. 

16Hoo Josiya wkur yukho, mwv puutu ho nyubu tulungam kaapanum. Hoo mwv 
nyi kanamnum hoo nyuum tulu hoqg alo tulungam naalinum hoo hoq tulu ham 
yugw ho kacdvb wm parnum, soq pagoq sam nyiqry benbo At Swg gomcwr gook 
jaqb nyinum. 

17Ho mwv benum, “Ngoqg soq soogw kaag dvn si hoggv yu?” Hoo bopamg nyi 
tulungv mwam betamnum, “Soq si Juda hoqgv haanbo Pwnbog nyi akwg 
nyubungv hoo hiyv noqg Betel yugwngam ceekol soq nyinam pagoq sam mwv 
beol apbov.” 

18Hoo mwv benum, “Mwam doom to; mwwg alongam nyi akkam mwby maabv.” 
Samariya hoqgv haan bo nyiqry benbo mwwg alo tulungam vpwb apaqnum. 

19Hoo Israelwg lvpw at tulug At Swn haaxaq dvb hang nyiluqnam mam, Josiya 
Samariyag bopam mwlw hoqgv puutu aog xumk nam tuluho murty tulungam 
mvpaqnum. 

20Hoo mwv puutu aog xumk nammwg yugw tuluho nyub doonbo tulungam pwr 
jipaqnum, hoo bulam nyia koog alo lvgab wm parnum. Ho mwv Jerusalem 
wkurnum. 

Josiya Dvtv Durum mam Dvdar gvnam 

21Hoo lvpw atv nyiilu mwlwngam gaml jinum, “Birnam pvvbam Kitap ho 
xeqpnam hvb nulug Pwnbo At Swg ho Dvtv Durum dwcwngam pvvto.” 

22Hoggab Israelam nyegam tulungv pvvb bwwl doog yuk hoqgv la Israelwg lvpw 
at tulu gvla Judag lvpw at tulug aal hoqgv jaqb Dvtv Durum dwcwngam 
dvkmanum. 

23Hvbmabde Lvpw at Josiya vnyw camleq piin go swwyikho Jerusalemho soq 
Dvtv Durum dwcw ham At Swg emin ho dvrab dukub hvl benum. 

24Hoq aoho, Josiya bisiql betam bo tulungam hoo sootu nyub tulungam hoo asaq 
pwnbo imiq dvparam hoo murty mwlwngam hoo Juda gvla Jerusalemho bulum-
kac dvb kaapanam mwlwngam aadob mvpaqnum, ho mwv nyub Hilkiya At Swg 
dvrwq namlo hoqgv kitap kaapanum gomcwr tulug pvvbam bwwl doog dvb 
mwwbwqnum. 

25Mwwg otuqho mwwg hvb nyinbo lvpw at akkam doomanum, hiyv At Swn 
mwwg hang lvgab hoo mwwg yvj lvgab hoo mwwg ator lvgab Mojesg Pvvb 
mvkjaqb nyil wnum, ho mwwg kokwb mwwg hvb nyinbo lvpw at swwlin 
maanum. 

26Hvbsujaqkam Judangam haaxaql ceekonam mam At Sw mwwg hang 
lingtwrnam mam nookur maanum, hoggab Manasse mwam vc loodab hang 
lengdwb hang nyiluqnum. 

27Hoo At Sw benum, “Ngo Israelam mvpaqnam hvb Judangam kam ngoqg kaaga 
soqgv mvpaq tayin, hoo Jerusalem mam ngoqg daalin kunam soq bopam sam 
ngo hurpaq tayin, hoo hogloq nammam ngo benum, Ngoqg eminv hoqho 
dootayin hvnam mam mvpaq tayin.” 

Josiya Nyob Pakho Sinam 

28Sija Josiyag asaq nyinam mwlwngam hoo mwwg hog mwlw nyinam mam, 
Judag Lvpw at tulug Nwd Kitap xeqp ko ho xeqp maap nvi yv? 

29Mwwg moodho Ijipt gv lvpw at Paro Neko Assiriyag lvpw atam svka taab 
Iupratas pobu xaqb haanum. Lvpw at Josiya mwam kvvrwqtab wnum, hoo 
mwam mwv kaapa kalam twqda Megiddo ho Paro Neko mwam mengnum. 

30Hoo mwwg nyera tulungv mwam sidkub svmangam ceriot ho Megiddo hoqgv 
mwam Jerusalemb baqa kunum hoo mwwg nyubu ho mwam liiknum. Hoo gvdag 
nyiilungv mwwg ko tuup Jehoahajnvn naanum, hoo mwam darxaqnum hoo 
mwwg abwg kwlib mwam lvpw at gob mvknum. 

Jehoahajwg Pvvb Bwwl Doognam hoo Nyumwb Boonam 

31Hwdlo Jehoahaj pvvb bwwl doorab gviyikho, mwv vnyw camnyi leq nywum 
go akamnum, hoo mwv Jerusalemho pool borum go pvvb bwwl doognum. 
Mwwg ann hoqg eminv Hamutal, Libna hoqg Jerimiyag ko nyemv. 

32Hoo mwv At Swg kaagaho hoggv almadwn, mwwg ab tulug nyinam hvb 
nyinum. 

33Hoo Paro Neko mwam Hamat gvdag Ribla ho pvtwq tuml apnum, hoqgab mwv 
Jerusalemho pvvb bwwl doog nyomanum, hoo lwwg telent rup go hoo telent hun 
go gvda gab nyooga jim dvb bepnum. 

34Hoo Paro Neko Josiyag ko tuup Eliyakimnvn mwwg ab kwlib lvpw at mvnum, 
hoo mwwg eminam Jehoiakim hvl kwlynum. Hvbmabde mwv Jehoahajnvn bool 
wgnum, hoo mwv Ijipt ho haanum hoo Ijipt alo siknum. 

35Hoo Jehoiakim Paronvn rupam la hunam jinum, hvbmabde mwv gvdag 
nyoogangam Parog gaml jik jaqb twngkwb jinum. Mwv rupam la hunam gvdag 
nyiilu hoqgv jot kvl dvb naanum, ho nyiicwr-cwrxiv mwwg jid sanam mam xika-
xikal ham Paro Nekonvn jidwb nyinum. 

Jehoiakim Judaho Pvvb Bwwl Doognam 

36Hwdlo Jehoiakim pvvb bwwl doorab gviyikho, mwv vnyw camnyi leq nywng 
go akamnum, hoo mwv Jerusalemho camleq nywg pvvb bwwl doognum. Mwwg 
ann hoqg eminv Jebida, Ruma hoqg Pedaiag ko nyemv. 

37Hoo mwv At Swg kaagaho hoggv almadwn, mwwg ab tulug nyinam hvb 
nyinum. 

2 Lvpw Atwg 24 

1Mwwg moodho Bebilonwg lvpw at Nebukadnejjar haanum, hoo Jehoiakim 
mwwg nyerab vnyw nywum go swwnum. Ho mwv mwam taleql hoo ceekol 
mwam ceebio baqnum. 

2Hoo At Sw mwwg nyiqry benbo nyera tulug gomcwr goonam hvb jaq, mwwg 
dookub Bebilonwg nyi acam go hoo Siriyag nyi acam go, hoo Moab nyi acam go 
hoo Ammon nyi acam go bulam Judangam ceekol twryum mvdwb kanamnum. 

3Jvqtw jaqb soq si At Swg gaml jikwb Judaho haanum, ho bulam mwwg kaaga 
hoqgv mvpaqnum, Manasseg nyic nyigam gab, hoggab mwv soq tulu sam 
nyimnum, 

4hoo nyiisam nyiam mwv ywlw twwgam gab soq sam nyimnum. Hoggab mwv 
Jerusalemho nyiisam nyiam ywlw twwnamv bwwr tvl doonum, hoo At Sw ham 
paqnyil apaq nyomanum. 

5Jehoiakimwg asaq nyinam mwlwngam hoo mwwg hog mwlw nyinam mam, 
Judag Lvpw at tulug Nwd Kitap xeqp ko ho xeqp maap nvi yv? 

6Hoqgab Jehoiakim mwwg ab tulug sinam hvb siknum, hoo mwwg kwlib mwwg 
ko tuup Jehoiakin pvvb bwwl doognum. 

7Hoo Ijipt gv lvpw at mwwg gvda hoqgv lvvgwb lengk maanum, hoggab 
Bebilonwg lvpw atv Ijipt gv gvdangam naaknam mam Ijipt kucw hoqgv Iupratas 
pobu namgub naareq kunum. 

Jehoiakin Judaho Pvvb Bwwl Doognam 

8Hwdlo Jehoiakin pvvb bwwl doorab gviyikho, mwv vnyw camleq piin go 
akamnum, hoo mwv Jerusalemho pool borum go pvvb bwwl doognum. Mwwg 
ann hoqg eminv Nehusta, mwn Jerusalem hoqg Elnatanwg ko nyemv. 

9Hoo mwv At Swg kaagaho hoggv almadwn, mwwg abwg nyinam hvb nyinum. 

Jerusalem mam Naareqnam 

10Hoq moodho Bebilonwg lvpw at Nebukadnejjarg nyera tulungv Jerusalemho 
haanum, hoo bopam mam naareqnum. 

11Hoo mwwg nyera tulungam bopam mam naareq mvtwl, Bebilonwg lvpw at 
Nebukadnejjar bopam urab haanum, 

12hoo Judag lvpw at Jehoiakin mwv atv, hoo mwwg annam hoo mwwg nyera 
tulungam hoo mwwg saab tulungam hoo mwwg pwqlw dootam mam Bebilonwg 
lvpw atam jipaqnum. Mwwg vnyw piin dvb pvvb bwwl doog yukho Bebilonwg 
lvpw atv mwam nyumwb bool wgnum 

13hoo At Swg dvrwq namlo hoqg gumn mwlwngam hoo lvpw atwg nam hoqg 
gumn mwlwngam baql wgnum, hoo At Sw betam cootwl Israelwg lvpw at 
Solomonwg At Swg dvrwq namlo gab hun dupum-dvrab mvknam mwlwngam 
pvmwqnum. 

14Mwv Jerusalemwg hog mwlwngam baql wgnum hoo saab tulungam hoo atorb 
nyob paky bo nyiingam 10,000 go, hoo jem mvlaqbo nyi mwlwngam hoo yip-

pwlaqbo mwlwngam nyumwb booknum. Gvdag jwwgw gwwtaq bo nyiilungam 
apaq twqtwl, nyi akkam apaq maanum. 

15Hoo mwv Jehoiakinnvn Bebilonwb booknum. Lvpw atwg annam, lvpw atwg 
nywxw tulungam, mwwg saab tulungam, hoo gvda hoqg peelo bo nyi tulungam 
mwv Jerusalem hoqgv Bebilonwb nyumwb booknum. 

16Hoo Bebilonwg lvpw atv Bebilon ho atorb nyob paky bo nyiingam 7,000 go hoo 
jem mvlaqbo mwlwngam hoo yip-pwlaqbo nyi tulungam 1,000 go nyumwb 
boanum, bul mwlwngv atorl hoo nyob padwb jotnum. 

17Hoo Bebilonwg lvpw atv Jehoiakinwg vk Mattaniyanvn mwwg kwlib lvpw at 
gob mvnum, hoo mwwg eminam Jedekiya hvl kwlynum. 

Jedekiya Judaho Pvvb Bwwl Doognam 

18Hwdlo Jedekiya lvpw atwb swwyikho mwv vnyw camnyi leq nywg akamnum; 
hoo mwv Jerusalem mam vnyw camleq nywg pvvb bwwl doognum. Mwwg ann 
hoqg eminv Hamutal, Libna hoqg Jerimiyag ko nyemv. 

19Hoo mwv At Swg kaagaho hoggv almadwn, Jehoiakimwg nyinam tulu hvb 
nyinum. 

20Hoggab At Swg haaxaqnamv Jerusalem mamla Judangam mwwg kaaga hoqgv 
hurpaq dvb nyiknum. Hoo Jedekiya Bebilonwg lvpw atam ceekol taleqnum. 

2 Lvpw Atwg 25 

Judag Yoqlwl hoo Nyumwb Wnam 

1Hoo vnyw kiya gola pool bvrywg aal looyw dvb mwwg pvvb bwwl doog yukho, 
Bebilonwg lvpw at Nebukadnejjar mwwg sipai lvgab Jerusalem mam ceeko taab 
haanum, hoo hoqham doqyum apnum. Hoo bulv doqyumnam bonam tulungam 
taqg-loosaqb mutumnum. 

2Lvpw at Jedekiyag vnyw camleq nywg swwnam xaqb bopam mam hwwiyuml 
doognum. 

3Pool bvrpig aal kiya deenho bopam urag gvdag nyiilungv vc loodab dwr wggam 
gab dvs cigkam doomab nyinum. 

4Ho bopamho ung ak roqkonum, hoo nyob palaqbo nyi mwlwngv keleqnum, hoo 
hwdlo Kaldiya nyi tulungv bopam mam hwwiyuml doqdu gviyikho lvpw atwg 
boolu gurum vnyig toggoq pengko hoqgv ai bopam hoqgv lvvgwb lengnum. Hoo 
bulv Araba daiyab wnum. 

5Hvbmabde Kaldiyag sipai tulungv lvpw atam la mwam ruqmin gvnv Jeriko 
lywpa ho ruqtinum, hoo mwwg sipaiyv mwwg hoqgv cwrsaq-bvraqb kes-ketwr 
kenum. 

6Ho bulv lvpw atam nootunum hoo mwam Bebilonwg lvpw at dook Ribla gvdaho 
boanum, hoo mwam bulv mengd kub hwwbwq kunum. 

7Bulv Jedekiyag ko tuup tulungam mwwg vnyiq kaagaho mengnum, hoo 
Jedekiyag vnyiqkam harlinum hoo mwam tag kvrlwq tvl hoo mwam Bebilonwb 
booknum. 

8Bebilonwg lvpw at Nebukadnejjar vnyw camleq kiya gola pool bargwg aal kvn 
go swwl dooi yikho-hiyv Bebilonwg lvpw atgab bon nyinbo, kepten ceetorbo 
Nebujaradan, Jerusalem urab haanum. 

9Hoo mwv At Swg dvrwq namlongam la, lvpw atwg nam mam hoo Jerusalemwg 
nam mwlwngam wm rampaqnum; nam namtbo nvmcw namtam mwv wm 
rampaqnum. 

10Hoo Kaldiyag sipai mwlwngv, hiyv xeq ceetorbo kepten lvgab yvnbov, 
Jerusalem gurum mwlwngam mvpianum. 

11Hoo ceetorbo kepten Nebujaradan, jwwgw gwwtaq bo nyiilungam hoo bopam 
hoqg boumnam nyi tulungam hoo hiyv Bebilonwg lvpw atam haqpaqbo 
mwlwngam dumtwq-miily dvb lvkin gob nyumwb boonum. 

12Hvbmabde ceetorbo kepten jwwgw gwwtaqbo nyi tulu gon roo boolungam la 
rongo tulungam mvm dvb apaqnum. 

13Hoo At Sw dvrwq namlo ho tama rwwda diilwqnam tulungam la, hoo hoq daqn 
boam, hoo At Sw dvrwq namlo ho tama lvgab iss hengkum koob mvl apnam 
mam, Kaldiya nyi tulungv vmwq yumgub mvlayil, hoo tama tulungam 
Bebilonwb baql wgnum. 

14Hoo bulv pwcw tulungam, hoo tuqn nan tulungam hoo nexaqnan tulungam 
hoo hwrxaqnan pukaqkam hoo sulum mwwnnan dupum-dvrab pam hoo dvrwq 
namlo ho nyin mvnnan tama dupum-dvrab mwlwngam baql wgnum, 

15hoq lvg-lvgab loora tulungam hoo pukaq tulungam baql wgnum. Ceetorbo 
kepten akv hoggv hunam hunwb, hoo rupam rupwb baql wgnum. 

16Hoqg rwwda dvvnyi gab, daagwn hv iss hengkum koob mvpnam ho daqm dvb 
At Swg dvrwq namlo ho Solomonwg mvnamv, hoqg tama dupum-dvrab tuluhv 
xila maanum. 

17Rwwda daagwn hoqg aongv camleq piin kiubitnum, hoo hoqg aoho dumtup 
purlwqnam ak hv tamangv. Hoqg dumtup purlwqnam hv oum kiubitnum. Tama 
hoqgv dumtup purlwqnam ham anya jaqb annar aaxiam taqg-loosaqb mwiyw-
mvcil mwlwqnum. Hoo dvvnyi deen swwrw ham kam aiyin dvb gaiyam hvmsiq-
hameqnam oj lvgab mwlwqnum. 

18Hoo ceetorbo keptenv peelo bo nyub Seraiya nvla dvqsinbo nyub Jepaniyanvn 
hoo haagangam daqg bo rvkybo oum mam, 

19hoo bopam hoqgv nyob pal gaml jinbo saab tulungam, hoo lvpw atam 
tomswrbo ang go bopam uraho kaapanam mam; hoo gvdag nyiilungam tomswrl 
gaml jinbo sipai saab svkretvringam, hoo gvda hoqg nyiingv camx go bopam ho 
kaapanam mam boonum. 

20Hoo ceetorbo kepten Nebujaradan bulam nootu layil Bebilonwg lvpw at dook 
Ribla ho bulam boanum. 

21Hoo Bebilonwg lvpw atv bulam jwwtabnum hoo Hamat gvdag Ribla ho bulam 
mengnum. Hoqgab Judangam hoqg gvda hoqgv nyumwb boolinum. 

Gedalianvn Judag Nyiit Rad gob Mvnam 

22Hoo Juda gvdag boumnum nyiilu aoho, Bebilonwg lvpw at Nebukadnejjar 
Sapanwg ko hosiq, Ahikamwg ko tuup Gedalianvn nyiit rad gob xuqnum. 

23Ho hwdlo kepten mwlwngv hoo bulug nyi tulungv Bebilonwg lvpw atv 
Gedalianvn nyiit rad gob xuqlinam mam tapayin, bulug nyi tulu lvgab bulv 
Gedalia dook Mijpa ho haanum, soq haan bo tulu soqg eminv Netaniyag ko tuup 
Ismaiyel, hoo Karea gv ko tuup Johanan, hoo Netopat hoqg Tan-humetwg ko 
tuup Seraiya, hoo Maaka gv ko tuup Jaajaniya haanum. 

24Hoo Gedalia bulam la bulug nyi tulungam dingrwl begamv, “Kaldiyag saab tulu 
gab bos maabv. Gvda ho dooto hoo Bebilonwg lvpw atam bon nyij to, hoo hoqhvb 
nyim nyiloqkam noqg lvgab swrso tvl dootayin.” 

25Hvbmabde pool kvn yukho, Netaniya ko tuup Ismaiyel, Elisamag ko tuup 
xinam imiqkv nyi wyw lvgab haanum hoo Gedalianvn patabnum hoo mwam 
mengnum hoo mwwg lvgab Juhudi nyi tulungam la Kaldiya nyi tulungam mwwg 
lvgab Mijpa ho doon boam mengnum. 

26Ho nyiilu mwlwngv anyo ge hoo koi ge, hoo sipai hoqg kepten tulungv gorab 
layil Ijiptwb wnum, hoggab bulv Kaldiya nyi tulungam bosnum. 

Jehoiakinnvn Pvtwq hoqgv Tolinam 

27Hoo Judag lvpw at Jehoiakin vnyw cammum leq kvn gola pool bvryw leq 
bvrnyig camnyi leq kvn aalho, Bebilonwg lvpw at Ebil-merodak, hwdlo vnyw ho 
mwv Bebilonwg lvpw atwb swwyikho, Judag lvpw at Jehoiakinnvn pvtwq hoqgv 
anya mwwpal tolin kunum. 

28Hoo mwv mwam anya agam goonum hoo Bebilonho mwwg lvgab dooba bo 
lvpw at tulug pengko ho mwam dook xinam jaqkam jinum. 

29Hoqgab Jehoiakin mwwg pvtwq hoqg vj koonam mam pipaq kunum. Hoo aal 
looxiam mwv lvpw atwg tebolho lwxiam lvkin gob dvbam twwbam kunum, 

30hoo mwv swwl doody deedib, mwwg aal looxiam nyin-wnanam, mwwg naady 
sanam mam lvpw atv mwam kvxaqmab jikil doonum. 

1 Nwd 

1 Nwd 1 

Adam hoqgv Abraham Namgub 

1Adam, Set, Inos; 

2Kenan, Mahalalel, Jared; 

3Inok, Metusela, Lamek; 

4Noa, Sem, Ham hoo Japet. 

5Japet gv ko tuup tulungv: Gomer, Magog, Madai, Jaban, Tubal, Mesek, hoo Tiras. 

6Gomer gv ko tuup tulungv: Askenaj, Ripat, hoo Togarma. 

7Jaban gv ko tuup tulungv: Ilisa, Tarsis, Kittim, hoo Rodanim. 

8Ham gv ko tuup tulungv: Kus, Ijipt, Put, hoo Kanaan. 

9Kuswg ko tuup tulungv: Seba, Habila, Sabta, Raama, hoo Sabteka. Ra-amag ko 
tuup tulungv: Seba la Dedan. 

10Kus Nimrodwg abv. Mwv swcw nvg aoso otuqcob atorbo nyi akv. 

11Ijipt gv ko tulungv Ludim, Anamim, Lehabim, Naptuhim, 

12Patrusi, Kasluhim (bulug hoqgv Palistan nyi tulungv lengnum), hoo Kaptorim. 

13Kanaan ko tulungv: Sidon mwwg tuup vbw cociqkv hoo Het, 

14hoo Jebus nyi tulungv, Amor nyi tulungv, Girgas nyi tulungv, 

15Hibitait nyi tulungv, Arkait nyi tulungv, Sinait nyi tulungv, 

16Arbad nyi tulungv, Jemar nyi tulungv, hoo Hamat nyi tulungv. 

17Semwg ko tuup tulungv: Elam, Assur, Ar-paksad, Lud, hoo Aram. Hoo Aramwg 
ko tuup tulungv: Uj, Hul, Geter, hoo Mesek. 

18Arpaksad Selag abv, hoo Sela Eberwg abv. 

19Eber gab ko tuup vnyi go bwwnum: Akwn hoqg eminv Peleg (hoggab mwwg 
moodho swcwngam mvpin sunum), hoo mwwg bor hoqg eminv Joktan. 

20Joktan gv ko tuup tulungv: Almodad, Selep, Hajarmabet, Jera, 

21Hadoram, Ujal, Dikla, 

22Obal, Abimael, Seba, 

23Opir, Habila, hoo Jobab; soq mwlw si Joktan gv ko tuupv. 

24Sem, Arpaksad, Sela; 

25Eber, Peleg, Reu; 

26Serug, Nahor; Tera; 

27Abram, hoqhv Abraham. 

Abraham hoqgv Jakub Namgub 

28Abraham gv ko tuup tulungv: Aisak la Ismaiyel. 

29Soq si bulug nwdv: Ismaiyel gab bwwconamv Nebaiot, hoo Kedar, Adbeel, 
Mibsam, 

30Misma, Duma, Massa, Hadad, Tema, 

31Jetur, Napis, hoo Kedema. Soq tulu si Ismaiyelg ko tuup tulungv. 

32Abraham gv xwwbaq nywxw Ketura gv ko tuup tulungv: Mwn Jimran, Joksan, 
Medan, Midian, Isbak, hoo Suanvn dwrbuqnum. Joksan gv ko tuup tulungv: Seba 
la Dedan. 

33Midian gv ko tuup tulungv: Epa, Eper, Hanok, Abida, hoo Eldaa. Soq tulu si 
Keturag hosiqkv. 

34Abraham Aisakwg abv. Aisak gv ko tuup tulungv: Isu la Israel. 

35Isug ko tuup tulungv: Elipaj, Reuel, Jeus, Jalam, hoo Kora. 

36Elipaj gv ko tuup tulungv: Teman, Omar, Jepo, Gatam, Kenaj, hoo Timna, 
Amalek. 

37Reuelwg ko tuup tulungv: Nahat, Jera, Samma, hoo Mijja. 

38Seirwg ko tuup tulungv: Lotan, Sobal, Jibeon, Ana, Dison, Ejer, hoo Disan. 

39Lotan gv ko tuup tulungv: Hori la Hemam; hoo Lotan gv bwrmv Timna. 

40Sobalg ko tuup tulungv: Alban, Manahat, Ebal, Sepo, hoo Onam. Jibeon gv ko 
tuup tulungv: Aiya la Ana. 

41Ana gv ko tuupv: Dison. Dison gv ko tuup tulungv: Hemdan, Esban, Itran, hoo 
Keran. 

42Ejerwg ko tuup tulungv: Bilhan, Jaaban, hoo Akan. Disan gv ko tuup tulungv: 
Uj la Aran. 

43Israelwg nyiilungam nyi akkam pvvb bwwl doog maata yukho, soq lvpw at tulu 
si Idom gvdaho pvvb bwwl doognum: Beyor gv ko tuup Bela, mwwg bopam hoqg 
eminv Dinhaba. 

44Bela sinum, hoo mwwg kwlib Bojra hoqg Jerag ko tuup Jobab pvvb bwwl 
doognum. 

45Jobab sinum, hoo mwwg kwlib Teman gvda hoqg Husam pvvb bwwl doognum. 

46Husam sinum, hoo Moab gvdaho Midianam mviya bo Bedadwg ko tuup Hadad 
mwwg kwlib pvvb bwwl doognum, mwwg bopam hoqg eminv Abit. 

47Hadad sinum, hoo mwwg kwlib Masrekag Samla pvvb bwwl doognum. 

48Samla sinum, hoo Rehobotwg Soul Iupratas ho mwwg kwlib pvvb bwwl 
doognum. 

49Soul sinum, hoo mwwg kwlib Akborwg ko tuup Baal-hanan pvvb bwwl 
doognum. 

50Baal-hanan sinum, hoo mwwg kwlib Hadad pvvb bwwl doognum, mwwg 
bopam hoqg eminv Pai; hoo mwwg nywxw hoqg eminv Mehetabel, mwn 
Mejahabg hosiq Matredg ko nyemv. 

51Hoo Hadad sinum. Idom hoqg peelo bo tulungv: Timna, Alba, Jetet, 

52Oholibama, Ela, Pinon, 

53Kenaj, Teman, Mibjar, 

54Magdiel, hoo Iram; soq tulu si Idomg peelo bo tulungv. 

1 Nwd 2 

Debidg Hotam 

1Soq tulu si Israelwg ko tuup tulungv: Reuben, Simeon, Lebi, Juda, Issakar, 
Jebulun, 

2Dan, Josap, Benjamin, Naptali, Gad, hoo Aser. 

3Judag ko tuup tulungv: Ir, Onan hoo Sela; soq oum sam Kanaanwg nyem ak hv 
mwam dwrbuqjnum. Ir Judag tuup vbw cociqkv At Swg kaagaho almanam 
nyinum, hoo mwv mwam mengnum. 

4Mwwg nyeexw Tamar mwam Perej la Jeranvn dwrbuqjnum. Juda ko tuup ang 
go doonum. 

5Perejwg ko tuup tulungv: Hejron la Hamul. 

6Jerag ko tuup tulungv: Jimri, Etan, Heman, Kalkol, hoo Dara bul ang-gv. 

7Karmig ko tuupv: Akan, Israelam hentwr hemnbo, hiyv xumn nan dupum-dvrab 
ho mwwjwngam mvpianum; 

8hoo Etan gv ko tuupv Ajariya. 

9Hejronnvn ko tuup dwrbuqjnam tulungv: Jerameel, Ram, hoo Kelubai. 

10Ram Amminadabg abv, hoo Amminadab Nasonwg abv, Judag lvpw atwg ko 
tuup tulu gob nyinum. 

11Nason Salmonwg abv, Salmon Boajwg abv, 

12Boaj Obedwg abv, Obed Jesseg abv. 

13Jesse ko tuup vbw cociqkv Eliyab, vnyi deenv Abinadab, oum deenv Simea, 

14vpy deenv Netanel, ang deenv Raddai, 

15ax deenv Ojem, kvn deenv Debid. 

16Hoo bulug any-bwrm tulungv Jeruiya la Abigail. Jeruiyag ko tuup tulungv: 
Abisai, Joab, hoo Asahel bul oumv. 

17Abigail Amasanvn dwrbuqnum, hoo Amasa Ismaiyel nyi tulug Jeterwg abwb 
nyinum. 

18Hejron gv ko tuup Kaleb Ajubanvn nywxw xwwnum, hoo nyem ko Jeriotnvn 
doonum; hoo soq tulu si mwnwg ko tuup tulungv: Jeser, Sobab, hoo Ardon. 

19Hwdlo Ajuba siyikho, Kaleb Ipratnvn nyem naanum, mwn Hurnvn mwwg gab 
dwrbuqjnum. 

20Hur Urig abv, hoo Uri Bejalelwg abv. 

21Hejron kokw so Gileadwg ab Makir nyem dookub wnum, hwdlo mwv vnyw 
camx go akam yukho hiyam mwv nyem naanum, hoo mwn mwam Segubnvn 
dwrbuqjnum. 

22Hoo Segub Jair gv abv, ho mwv Gilead ho camnyi leq oum go bopam mam 
doognum. 

23Hvbmabde Gesur la Aram bulug hoqgv Habbot-jair, Kenat, hoo bopam camx 
gola hoqg nampam tulungam naaknum. Soq mwlw si Gileadwg ab Makirg hotam 
tulungv. 

24Hejron sixo kokw so, Kaleb mwwg ab Hejronwg nywxw Ipratanvn doognum, 
hoo mwn Tekoag ab Asurnvn mwam dwrbuqjnum. 

25Jerameel gv ko tuup vbw cociqkv Hejron: Hejronwg ko tuup tulungv: Ram 
mwwg ko tuup vbw cociqkv, Buna, Oren, Ojem, hoo Ahija. 

26Jerameel nywxw akta doonum, hoqg eminv Atara; mwn Onamwg annv. 

27Jerameel gv bwwconam ko tuup, Ramwg ko tuup tulungv: Maaj, hoo Jamin la 
Eker. 

28Onamwg ko tuup tulungv: Sammai la Jada. Sammaiyag ko tuup tulungv: Nadab 
la Abisur. 



770 

 

 
Nyishi 

© 2016 Bible society of India. 
 

 
 

 

29Abisurwg nywxw hoqg eminv Abihail, hoo mwam mwn Aban la Molidnvn 
dwrbuqjnum. 

30Nadabwg ko tuup tulungv: Seled la Appaim; hoo Seled ko vly doomab sinum. 

31Appaim ko tuupv: Isi. Isig ko tuupv Sesan. Sesanwg ko tuupv: Ahlai. 

32Sammaiyag bor Jadag ko tuup tulungv: Jeter la Jonatan; hoo Jeter ko vly 
doomab sinum. 

33Jonatanwg ko tuup tulungv: Pelet la Jaja. Soq tulu si Jerameel gv hotamv. 

34Sesan nyega ko doomanum, nyem ko arongv doonum, hvbmabde Sesan Jarha 
hvl eminam Ijipt raasur ak doognum. 

35Hoqgab Sesan mwwg nyem koam mwwg raasur Jarhanvn nyem jinum, hoo 
mwam mwn Attainvn dwrbuqjnum. 

36Attai Natanwg abv, hoo Natan Jabadwg abv. 

37Jabad Eplal gv abv, hoo Eplal Obedwg abv. 

38Obed Jehug abv, hoo Jehu Ajariyag abv. 

39Ajariya Helejwg abv, hoo Helej Eleasag abv. 

40Eleasa Sismaiyig abv, hoo Sismai Sallumwg abv. 

41Sallum Jekamiyag abv, hoo Jekamiya Elisamag abv. 

42Jerameel gv bor Kalebg ko tuup tulungv: Maresa mwwg ko tuup vbw cociqkv, 
mwv Jipwg abv. Maresag ko tuupv: Hebron. 

43Hebronwg ko tuup tulungv: Kora, Tap-pua, Rekem la Sema. 

44Sema Rahamwg abv, Jorkeamwg abv; hoo Rekem Sammaiyag abv. 

45Sammaiyag ko tuupv: Maon; hoo Maon Bet-jurwg abv. 

46Epa kam Kalebg xwwbaq nywxwngv, mwn Haran, Moja, hoo Gajejnvn 
dwrbuqjnum; hoo Haran Gajejwg abv. 

47Jadai gv ko tuup tulungv: Regem, Jotam, Gesan, Pelet, Epa, hoo Saap. 

48Maaka Kalebg xwwbaq nywxwngv, mwn Seber nvla Tirhananvn dwrbuqjnum. 

49Mwn Madmannag ab Saapnvn, Makbenag ab Sebanvn hoo Gibeag abam 
dwrbuqnum; hoo Aksa Kalebg ko nyemv. 

50Soq tulu si Kalebg hotamv. Iprata bwwconam ko tuup Hurwg ko tuup tulungv: 
Sobal Kiriat-jearim gv abv, 

51Salma Betlehamg abv, hoo Harep Bet-gaderwg abv. 

52Sobal Kiriat-jearim gv abv ko tuupv asaq tulungv doonum: Haroe, ho bulv 
Menuhot gvda papo gon doognum. 

53Hoo Kiriat-jearim gv nyob tulungv: Itrait nyi tulungv, Put nyi tulungv, Sumat 
nyi tulungv, hoo Misra nyi tulungv; soq tulu soqgv Jorat nyi tulu ngvla Estaol nyi 
tulungv lengnum. 

54Salma gv ko tuup tulungv: Betleham, si Netopat nyi tulungv, Atrot-bet-joab la 
Manahat nyi tulungv hoo Jorait nyi tuluhv papo gon. 

55Xeqn bo nyob tuluhv siikam Jabej ho doon bov: Tirat nyi tulungv, Simeat nyi 
tulungv hoo Sukat nyi tulungv. Soq tulu si Kenait nyi tulungv bulv Hammat 
hoqgv haanum, Rekabg nombug abv. 

1 Nwd 3 

Debidg Hosiq tulu 

1Soq ko tuup tulu sam Debidnvn Hebron ho dwrbuqjnum: vbw cociqkv Amnon, 
hiyvg annv Jejreel hoqg Ahinoam; vnyi deenv Daniyel, hiyvg annv Karmel hoqg 
Abigail, 

2oum deenv Absolom, hiyvg annv Maaka, Gesurwg lvpw at Talmai gv ko nyemv; 
vpy deenv Adonija, hiyvg annv Haggit; 

3ang deenv Sepatiya, Abitalwg kov; ax deenv Itream, mwwg nywxw Iglag kov; 

4mwam ax deen ko tuupam Hebron ho dwrbuqjnum, hoqho mwv vnyw kvn gola 
pool barx go pvvb bwwl doognum. Hoo Jerusalemho mwv vnyw cammum leq 
nywum go pvvb bwwl doognum. 

5Soq tulu sam mwam Jerusalemho dwrbuqjnum: Simea, Sobab, Natan hoo 
Solomon, soq tuup vpy sam Ammielwg nyem ko Bat-sua dwrbuqjnum; 

6hoq kokwb Ibar, Elisama, Elepelet, 

7Noga, Nepeg, Japia, 

8Elis-ama, Eliyada, hoo Elipelet kiya go doonum. 

9Xwwbaq nywxw tulug ko tuup tulungam apaqtvl, soq tulu si Debidg ko tuupv, 
hoo bulug bwrmv Tamar. 

10Solomonwg ko tuupv Rehoboam, Abija mwwg ko tuupv, Asa mwwg ko tuupv, 
Jehosapat mwwg ko tuupv, 

11Joram mwwg ko tuupv, Ahajiya mwwg ko tuupv, Joas mwwg ko tuupv, 

12Amajiya mwwg ko tuupv, Ajariya mwwg ko tuupv, Jotam mwwg ko tuupv, 

13Ahaj mwwg ko tuupv, Hejekiya mwwg ko tuupv, Manasse mwwg ko tuupv, 

14Amon mwwg ko tuupv, Josiya mwwg ko tuupv. 

15Josiyag ko tuup tulungv: Johanan vbw cociqkv, vnyi deenv Jehoiakim, oum 
deenv Jedekiya, vpy deenv Sallum. 

16Jehoiakimwg hotamv: Jekoniya mwwg ko tuupv, Jedekiya mwwg ko tuupv; 

17hoo Jekoniyag ko tuup tulungam nyumwb booknamv: Sealtiel mwwg ko tuupv, 

18Malkiram, Pedaia, Senajjar, Jekamiya, Hosama hoo Nedabiya; 

19hoo Pedaiag ko tuup tulungv: Jerubbabel la Simei; hoo Jerubbabelwg ko tuup 
tulungv: Mesullam la Hanania, hoo bulug bwrmv Selomit; 

20hoo Hasuba, Ohel, Berekiya, Hasadiya, hoo Jusab-hesed ang go doonum. 

21Hananiag ko tuup tulungv: Pelatiya la Jesaiya, Jesaiyag ko tuupv: Repaiya, 
mwwg ko tuupv Arnan, mwwg ko tuupv Obadiya, mwwg ko tuupv Sekaniya. 

22Sekaniyag ko tuupv: Semaiya. Hoo Semaiyag ko tuup tulungv: Hattus, Igal, 
Bariya, Neariya, hoo Sapat, ax go doonum. 

23Neariyag ko tuup tulungv: Elioenai, Hijkiya, la Ajrikam, oum go doonum. 

24Elioenai ko tuup tulungv: Hodabiya, Eliyasib Pelaiya, Akkub, Johanan, Delaiya, 
hoo Anani, kvn go doonum. 

1 Nwd 4 

Judag Hosiq tulu 

1Judag ko tuup tulungv: Perej, Hejron, Karmi, Hur, hoo Sobal. 

2Reaiya Sobal gv ko tuupv Jahat gv abv, hoo Jahat Ahumaiyig la Lahadwg abv. 
Soq tulu si Jorat nyi tulug nyob dvpar tulungv. 

3Soq tulu si Etam gv ko tuupv: Jejreel, Isma, hoo Idbas; hoo bulug bwrm hoqg 
eminv Hajjelelponi, 

4hoo Penuel Gedorwg abv, hoo Ejer Husag abv. Soq tulu si Hurwg ko tuupv, vbw 
cociqkv Iprata, Betlehamg abv. 

5Asur Tekoag abv, mwv nywxw vnyig doonum, Hela la Naara; 

6Naara mwam Ahujjam, Heper, Temeni, hoo Haahastarinvn dwrbuqjnum. Soq 
tulu si Naara gv ko tuupv. 

7Helag ko tuup tulungv: Jeret, Ijar, hoo Itnan. 

8Koj Anubg la Jobebag abv, hoo Aharhel nyobv Harum ko tuup hoqgv lengnum. 

9Jabej mwwg vbw-bor tulungam xibin yaanam gob nyinum; hoo mwwg annv 
mwwg eminam Jabej hvl pvvnv begamv, “Hoggab ngo mwam vc cijoywl 
dwrbuqnum.” 

10Jabej Israelwg Pwnboam goql begamv, “Oa, ngam no lvqc tvbv hoo ngoqg gvda 
vrram koi dvb mvtbv, hoo noqg atorbo alaqkv ngam dooba tvbv, hoo ngam vc 
mvma dvb un-tar gvnam hoqgv hoocum tvbv!” Hoo mwv hoggv konum ham 
Pwnbov jinum. 

11Suhag bor Kelub Mehirwg abv, Mehir Estonwg abv. 

12Bet-rapa, Pasea bunyig abv Eston, hoo Tehinna Ir-nahaswg abv. Soq tulu si 
Rekag nyi tulungv. 

13Kenaj gv ko tuup tulungv: Otniyel la Seraiya; hoo Otniyelwg ko tuup tulungv: 
Hatat la Meonotai. 

14Meonotai Oprag abv; hoo Seraiya Joabg abv, Joab Ge-harasimwg abv, hoqgab 
bulam jem mvlaqbo nyiv hvl benum. 

15Jepunneg ko tuup Kalebg ko tuup tulungv: Iru, Ela, hoo Naam; hoo Elag kov 
Kenaj. 

16Jehallelel gv ko tuup tulungv: Jip, Jipa, Tiriya, hoo Asarel. 

17Ijrag ko tuup tulungv: Jeter, Mered, Eper, hoo Jalon. Soq tulu si Parog ko nyem 
Bitiyag ko tuup tulungv, hiyam Mered nyem naanum; hoo mwn ko gvnum hoo 
Miriyam, Sammai, hoo Isbanvn dwrbuqnum, Isba, Estemoag abv. 

18Hoo Mered Juda hoqgv nywxw ak naanum, ho mwn Jerednvn dwrbuqnum, ho 
Jered Gedorwg abv, Heber Sokog abv, hoo Jekutiyel Janoag abv. 

19Hodiya Nahamwg bwrm mam nywxwb naanum hoqg ko tuup tulungv Keila ho 
doonbo Garm nyob tulungv hoo Estemoa ho doonbo Maakat nyob tulungv. 

20Simon gv ko tuup tulungv: Amnon, Rinna, Ben-hanan, hoo Tilon. Isi gv ko tuup 
tulungv: Johet la Ben-johet. 

21Juda gv ko tuup Sela gv ko tuup tulungv: Ir Leka gv abv, Laada Maresa gv abv, 
hoo Bet-asbea ho pud-pos vj mvnbo nyob tulungv; 

22hoo Jokim, Kojeba nyi tulungv, hoo Joas, la Sarap, hiyv Moab ho pvvb bwwl 
doognum hoo Lehem ho wkurnum (soqg xeqpnam si koljaq gvku). 

23Soq tulu si pwcw mvnbo dvparv, bulv Netaim la Gedera ho doonum. Lvpw 
atam bon nyij dvb bulv hoqho doonum. 

Simeonwg Hosiq tulu 

24Simeonwg ko tuup tulungv: Nemuyel, Jamin, Jarib, Jera, Soul; 

25Sallum mwwg ko tuupv, Mibsam mwwg ko tuupv, Misma mwwg ko tuupv. 

26Mismag ko tuup tulungv: Hammuyel mwwg ko tuupv, Jakkur mwwg ko tuupv, 
Simei mwwg ko tuupv. 

27Simei ko tuupv camleq ax go hoo nyem kov ax go doonum; hvbmabde vbw-bor 
tulungv ko naleqgo doomanum, ho bulug nyob dvpar Judag nyi tulungv hvb 
mipar-gooiyiq maanum. 

28Bulv Beerseba, Molada, Hajar-sual, 

29Bil-ha, Ejem, Tolad, 

30Betuel, Horma, Jiklag, 

31Bet-markabot, Hajar-susim, Bet-biri hoo Saaraim ho doonum. Soq tulu si 
Debidg pvvb bwwl doog maatab bulug bopamv. 

32Hoo nampam tulungv Etam, Ain, Rimmon, Token, hoo Asan, ho bopam ang go 
doonum, 

33bulug soq nampam tulu lvgab soq bopam tulu si taqg-loosaqb Baal namgub 
doonum. Soq si bulug nvmcw doogw kov, hoo bulug nwdam bulv xeqtul apnum. 

34Mesobab, Jamlek, Josa Amajiya gv ko tuupv, 

35Joyel, Jehu Josibiya gv ko tuupv, Seraiya gv ko tuupv, Asiyel gv ko tuupv, 

36Elioenai Jaakoba, Jeshohaiya, Asaiya, Adiel, Jesimiyel Benaia, 

37Jija Sipi gv ko tuupv, Allonwg ko tuupv, Jedaiya gv ko tuupv, Simrig ko tuupv, 
Semaiyag ko tuupv— 

38soq emin bepanam tulu si bulug nyob dvpar hoqg lvpw atwg ko tuup tulungv, 
hoo bulug ab hoqg nombu dvparv mvqlw jaqb swwlinum. 

39Bulug tuun-mee nwmw dvs gab bulv Gedor lywpag haaga namgub nyiogy 
wnum, 

40hoqho bulv diibuqbo, nwmw aljaqb doonbo, hoo rooto malo bo, cumciq bvla 
swrso ko gvdangam kaapanum, hoggab hoq gvda hv Hamwg otuqho dook 
gvdangv. 

41Soq emin xiqlwqnam nyi tulu sam Judag lvpw at Hejekiyag moodho nyinum, 
hoo bulug doogw tombu tulungam la Meun nyi tulungam mvpaqnum, hoo soq 
aal namgub bulam twryumnum, hoo bulug nyookho bulv doonum, hoggab hoq 
nyook hv bulug tuun-meegab nwmw dvkv aljaqb doonum. 

42Hoo Simeon nyi dvparv lwwng go Seir Puutub wnum, bulam nyig-wgbo 
tulungv Pelatiya, Neariya, Repaia, hoo Ujjiyel Isig ko tuup tulungv. 

43Hoo bulv boumnam kelinbo Amalek nyi tulungam mviyanum, hoo soq aal 
namgub bulv hoqho doodwn. 

1 Nwd 5 

Reubenwg Hosiq tulu 

1Israelwg ko tuup vbw cociq Reubenwg ko tuup tulungv (hoggab mwv tuup vbw 
cociqkv, hvbmabde mwv mwwg abwg xwwbaq nywxw akgon bwwgam gab 
mwam dwrbuqtaqnam mam Israelwg ko Josap gv ko tuup tulungam jinum, 
hoqgab mwv tuup vbw cociq gob emin xiqlwq nyok maanum; 

2Judangv mwwg vbw-bor tulug pengko ho mwam atorbob la peelo gob nyis 
jaqkam, hvbmabde dwrbuqtaqnam mam Josapg dvparv doognum), 

3Israelwg tuup vbw cociq Reubenwg ko tuup tulungv: Hanok, Pallu, Hejron, hoo 
Karmi. 

4Joyel ko tuup tulungv: Semaiya mwwg ko tuupv, Gog mwwg ko tuupv, Simei 
mwwg ko tuupv, 

5Mika mwwg ko tuupv, Reaiya mwwg ko tuupv, Baal mwwg ko tuupv, 

6Beera mwwg ko tuupv, hiyam Assiriyag lvpw at Tiglat-pileser nyumwb bool 
wgnum; mwv Reubenwg dvpar hoqg peelo bo nyiingv. 

7Hoo bulug nyob ho mwwg imiq lwrwg nwd hotam mam xeqpnam mam kaaka 
yin soq tulu si peelo bob nyinum: Jeiel, hoo Jakariya, 

8hoo Ajajwg ko tuup Bela, Sema ko tuupv, Joyel ko tuupv, bulv Aroyer ho 
doonum, hoq lvg-lvgab Nebo la Baal-meon namgub doonum. 

9Mwv dou-cagag diixa-rara haagag Iupratas taqc ho doonum, hoggab bulug 
tuun-mee-ngv Gilead gvdaho naleqgo swwknum. 

10Hoo Soulwg moodho bulv Hagrait nyi tulungam ceekol nyob panum, ho bulug 
alaq hoqgv bulam mengnum. Hoo bulv dou-cagag Gilead gvda mwlw ho bulug 
tombungam mwgw tvl doonum. 

Gadwg Hosiq tulu 

11Gadwg ko tuup tulungv Basan hoqgv Saleka namgub bulug taqcgon ho 
doonum: 

12Joyel peelo bov, Sapam hoqg dvqsinv, Janai, hoo Sapat Basan ho doonum. 

13Hoo bulug ab tulug imiq dvpar lwrwngv: Maikel, Mesullam, Seba, Jorai, Jakan, 
Jia hoo Eber, kvn go doonum. 

14Soq tulu si Hurig ko tuup, Abihail gv ko tuup tulungv, Jaroa gv ko tuupv, Gilead 
gv ko tuupv, Maikel ko tuupv, Jesisai ko tuupv, Jado ko tuupv, Buj gv ko tuupv. 

15Ahi Abdiel ko tuupv, Gunig ko tuupv, mwv bulug ab dvpar hoqg peelo bo nyiib 
nyinum, 

16hoo bulv Gilead, Basan hoo hoqg pamda tuluho doonum, hoo Saronwg gvda 
nwmw naleqko dook mwlwngam bulug doog namgub doonum. 

17Soq nwd tulu sam Judag lvpw at Jotamwg aalho hoo Israelwg lvpw at 
Jeroboamwg aalho xiqtul apnum. 

18Reubenwg dvparv, Gadwg dvparv, hoo Manasseg dvpar papo gon hoqg nyiingv 
haakam bob nyinum, bulv svtam mam la lyoqr orioqkam bwwlaqnum, hoo illy-
uppuq ablaqnv pwbwb nyob palaqnum, nyob padwb wlaq boa hvnamv 44,760 
go doonum. 

19Bulv Hagrait nyi tulungam, Jetur, Napis, hoo Nodab nyi tulungam ceekol nyob 
panum. 

20Hoo bulv bulam mviyanum, ho Hagrait tulu ngam la bulug lvgab yvba bo 
mwlwngam bulug alaqho jilwqnum, hoggab bulv Pwnboam nyob pak hoqgv 
xabnum, hoo mwv bulug swgwnam mam jinum hoggab bulv mwam 
mwwjwnum. 

21Bulv bulug tuun-mee tulungam naareql baql wgnum: bulug svjinv 50,000 go, 
sviyangv 250,000 go, svdamv 2,000 go, hoo nyi torn bov 100,000 go naal wgnum. 

22Hoggab naleqgo nyiingam mengnum, hoggab Pwnbog nyob panamv. Hoo bulv 
bulug nyookho nyuum boonam mood xaqb doonum. 

Manasseg Nyob Papo gon 

23Manasseg nyob papo gon hoqg gvdaho doonum. Bulug nyiingv Basan hoqgv 
Baal-hermon, Senir, hoo Hermon Puutu namgub bulv nyiitw mvqlw tvl doonum. 

24Soq tulu si bulug ab tulug nombu hoqg peelo bo tulungv: Eper, Isi, Eliel, Ajriel, 
Jerimiya, Hodabiya, hoo Jadiyel, haakaml nyob paky bov, yuunam nyi tulungv, 
bulug ab tulug nombu hoqgv peelo bov. 

25Hvbmabde bulug ab tulug Pwnbo lvgab bulv mwwjw doomanum, hoo Pwnbov 
bulug agaho twryumnam gvdag hoqg nyiilug pwnbo tulungam bulv xuml daal 
doonum. 

26Hoqgab Israelwg Pwnbov Assiriyag lvpw at Pulnvn, la Assiriyag lvpw at Tiglat-
pilesernvn Israel gvdangam nyob pvnw nan yalam jilwqnum, hoo mwv bulam 
nyumwb boomnum, bulug eminv Reubenwg dvparam, Gadwg dvparam, hoo 
Manasseg dvpar papo gon bulam Hala, Habor, Hara, hoo Gojan pobu ho soolo 
namgub dooda daqdwb boanum. 

1 Nwd 6 

Lebig Hosiq tulu 

1Lebig ko tuup tulungv: Gerson, Kohat, hoo Merari. 

2Kohat gv ko tuup tulungv: Amram, Ijar, Hebron, hoo Ujjiyel. 

3Amramwg ko tulungv: Aaron, Mojes, hoo Miriyam. Aaron gv ko tuup tulungv: 
Nadab, Abihu, Eleajar, hoo Itamar. 

4Eleajar Pinehaswg abv, Pinehas Abisuag abv, 

5Abisua Bukkig abv, Bukki Ujjig abv, 

6Ujji Jerahiya gv abv, Jerahiya Meraiyot gv abv, 

7Meraiyot Amariya gv abv, Amariya Ahitub gv abv, 

8Ahitub Jadokg abv, Jadok Ahimaaj gv abv, 

9Ahimaaj Ajariya gv abv, Ajariya Johanan gv abv, 

10hoo Johanan Ajariya gv abv (mwv Solomonwg Jerusalem namlo mvnam ho 
nyubwb swwnum). 

11Ajariya Amariya gv abv, Amariya Ahitub gv abv, 

12Ahitub Jadok gv abv, Jadok Sallum gv abv, 

13Sallum Hilkiya gv abv, Hilkiya Ajariya gv abv, 

14Ajariya Seraiya gv Abv, Seraiya Jehojadak gv abv; 

15hoo hwdlo At Sw Judangam la Jerusalem mam nyumwb Nebukadnejjar alaqho 
Jehojadak nyumwb wnum. 

16Lebig ko tuup tulungv: Gersom, Kohat, hoo Merari. 

17Hoo soq tulu si Gersom gv ko tuup tulug eminv: Libni la Simei. 

18Kohat gv ko tuup tulungv: Amram, Ijar, Hebron hoo Ujjiyel. 

19Merari gv ko tuup tulungv: Mali la Musi. Soq tulu si Lebig ab tulu hoqg nyob 
tulungv. 

20Gersom gv: Libni mwwg tuupv, Jahat mwwg tuupv, Jimma mwwg ko tuupv, 

21Joa mwwg ko tuupv, Iddo mwwg ko tuupv, Jera mwwg ko tuupv, Jeaterai 
mwwg ko tuupv. 

22Kohat gv ko tuup tulungv: Amminadab mwwg ko tuupv, Kora mwwg ko tuupv, 
Assir mwwg ko tuupv, 

23Elkana mwwg ko tuupv, Ebiyasap mwwg ko tuupv, Assir mwwg ko tuupv, 

24Tahat mwwg ko tuupv, Uriyel mwwg ko tuupv, Ujjiya mwwg ko tuupv, hoo 
Soul mwwg ko tuupv. 

25Elkanag ko tuup tulungv: Amasai la Ahimot, 

26Elkanag mwwg ko tuupv, Jopai mwwg ko tuupv, Nahat mwwg ko tuupv, 

27Eliyab mwwg ko tuupv, Jeroham mwwg ko tuupv, Elkana mwwg ko tuupv. 

28Samuyelg ko tuup tulungv: Joyel mwwg vbw cociqkv, Abija vnyi deenv. 

29Merarig ko tuup tulungv: Mali, Libni mwwg ko tuupv, Simei mwwg ko tuupv, 
Ujjiya mwwg ko tuupv, 

30Simea mwwg ko tuupv, Haggiya mwwg ko tuupv, hoo Asaiya mwwg ko tuupv. 

31Xumk pirram joonul joop de kokw so, soq nyi tulu sam Debid At Swg dvrwq 
namlo ho bemin beg mvdwb xuqlinl apnum. 

32Hwdlo Solomon Jerusalemho At Swg dvrwq namlongam mvma taiyikho, bulv 
kvvrwq minsko tombu ho, xumk pirr agaho beminam bel doodunum, hoo bulug 
nyidy sanam mam bulv kvxaqmab nyil doonum. 

33Soq nyi tulu si la bulug ko tuup tulu si hoqho bon nyin bov. Kohatait tulu ko 
tuup tulungv: Joyel gv ko tuup Heman bemin belaqbov, Samuyel gv ko tuupv, 

34Elkana gv ko tuupv, Jeroham gv, ko tuupv, Eliel gv ko tuupv, Toa gv mwwg ko 
tuupv,, 

35Jup gv ko tuupv, Elkana gv ko tuupv, Mahat gv ko tuupv, Amasai gv ko tuupv, 

36Elkana gv ko tuupv, Joyel gv ko tuupv, Ajariyag ko tuupv, Jepaniyag ko tuupv, 

37Tahat gv ko tuupv, Assir gv ko tuupv, Ebiyasapg ko tuupv, Korag ko tuupv, 

38Ijarg ko tuupv, Kohat gv ko tuupv, Lebig ko tuupv, Israel gv ko tuupv; 

39hoo mwwg bor Asap, hiyv mwwg lvqbwq taqc ho daqn bog nyiiminv, Asap 
Berekiyag ko tuupv, Simeag ko tuupv, 

40Maikel gv ko tuupv, Baaseiyag ko tuupv, Malkijag ko tuupv, 

41Etni gv ko tuupv, Jerag ko tuupv, Adaiyag ko tuupv, 

42Etan gv ko tuupv, Jimma gv ko tuupv, Simei gv ko tuupv, 

43Jahat gv ko tuupv, Gersomwg ko tuupv, Lebig ko tuupv. 

44Laqc taqc ho bulug vbw-bor tulungv, Merari gv ko tuup tulungv: Etan, Kisi gv 
ko tuupv, Abdi gv ko tuupv, Malluk gv ko tuupv, 

45Hasabiya gv ko tuupv, Amajiyag ko tuupv Hilkiya gv ko tuupv 

46Amji gv ko tuupv, Bani gv ko tuupv, Semer gv ko tuupv, 

47Mali gv ko tuupv, Musi gv ko tuupv, Merari gv ko tuupv, Lebi gv ko tuupv. 

48Hoo bulug vbw-bor Lebi nyi tulungam Pwnbog namlo ho gaml xumk pirho bon 
nyim dvb xuqlinum. 

49Hvbmabde Aaron la mwwg ko tuup tulungv Dvrwq Kwrwqbo Dookwg yugw 
lwkw ho, Pwnbog nyera Mojesg gaml jinam hvb, aky jinam mam, sulum 
mwwnam mam, hoo Israel gab pwr jinam bonam nyinbob nyinum. 

50Soq tulu si Aaron gv ko tuup tulungv: Eleajar mwwg ko tuupv, Pinehas mwwg 
ko tuupv, Abisua mwwg ko tuupv, 

51Bukki mwwg ko tuupv, Ujji mwwg ko tuupv, Jerahiya mwwg ko tuupv, 

52Meraiyot mwwg ko tuupv, Amariya mwwg ko tuupv, Ahitub mwwg ko tuupv, 

53Jadok mwwg ko tuupv, Ahimaaj mwwg ko tuupv. 

54Soq nyook tulu sam bulam doogw mvdwb bulug door-doopw ho doom dvb 
jinum: Aaron gv ko tuup tulug Kohatait tulu nyobam otuqcob tak cinglin conum, 

55bulv bulam Judag Hebron gvdangam la hoqg bviywr-bvcarho nwmw dook 
gvda tulungam jinum, 

56hvbmabde rongo tulungam la hoqg nampam mam bulv Jepunneg ko tuup 
Kalebnvn jinum. 

57Aaron gv ko tuup tulungam kigwl cwwgw ko bopam tulungam Hebron, Libna 
hoo hoq lvgab hoqg nwmw dook gvda tulungam, hoo Jattir, Estemoa lvgab hoqg 
nwmw dook gvda tulungam jinum, 

58Hilen lvgab hoqg nwmw dook gvda tulungam, Debir lvgab hoqg nwmw dook 
gvda tulungam, 

59Asan lvgab hoqg nwmw dook gvda tulungam, hoo Bet-semes lvgab hoqg 
nwmw dook gvda tulungam jinum; 

60hoo Benjamin nyob hoqgv Gibeon, Geba lvgab hoqg nwmw dook gvda 
tulungam, Alemet lvgab hoqg nwmw dook gvda tulungam, hoo Anatot lvgab 
hoqg nwmw dook gvda tulungam jinum. Bulug nyob tulu bopam mwlwngam 
camleq pommumnum. 

61Kohatait tulug nyob tulungam tak cinglinv Manaesseg nyob papo gon dook 
bopam pomyw go bulam jinum. 

62Gersomait tulug nyob tulu gab bopamv camleq pommum go Issakar, Aser, 
Naptali hoo Manasse nyob tulug dook Basan gvda hoqgv jilinum. 

63Merar nyi tulu gab nyob camleq pomnyi go Reuben, Gad hoo Jebulun bopam 
tulu hoqgv jilinum. 

64Hoqhvb Israelwg nyiilungv Lebi nyi tulungam bulug bopam mam la nwmw 
dook gvda tulungam bulam jilinum. 

65Soq emin mingpanam bopam tulu sam Juda, Simeon, hoo Benjamin nyob 
tulungam tak cinglin layil bulam jinum. 

66Hoo Kohat gv ko tuup tulu gon Iprayimg nyob tulug dwrbu-dwrya hoqgv 
bopam tulungam jilinum. 

67Bulam kigwl cwwgw ko bopam tulungam jinum: Sekem lvgab Iprayimg diisw 
nwmw dook gvda tulungam, Gejer lvgab hoqg nwmw dook gvda tulungam, 

68Jokmeam lvgab hoqg nwmw dook gvda tulungam, Bet-horon lvgab hoqg 
nwmw dook gvda tulungam, 

69Aijalon lvgab hoqg nwmw dook gvda tulungam, Gat-rimmon lvgab hoqg 
nwmw dook gvda tulungam, 

70hoo Manasseg nyob papo gon dook hoqgv, ho Aner lvgab hoqg nwmw dook 
gvda tulungam, hoo Bileam lvgab hoqg nwmw dook gvda tulungam, Kohatait 
nyobwg nyi tulungam jinum. 

71Gersomait nyob tulungam Manasseg nyob papo gon dook hoqgv jinum: Basan 
gvdag Golan lvgab hoqg nwmw dook gvda tulungam hoo Astarot lvgab hoqg 
nwmw dook gvda tulungam; 

72hoo Issakar nyob hoqgv: Kedes lvgab hoqg nwmw dook gvda tulungam, 
Daberat lvgab hoqg nwmw dook gvda tulungam, 

73Ramot lvgab hoqg nwmw dook gvda tulungam, hoo Anem lvgab hoqg nwmw 
dook gvda tulungam; 

74Aser nyob hoqgv: Masal lvgab hoqg nwmw dook gvda tulungam, Abdon lvgab 
hoqg nwmw dook gvda tulungam, 

75Hukok lvgab hoqg nwmw dook gvda tulungam, hoo Rehob lvgab hoqg nwmw 
dook gvda tulungam; 

76hoo Naptali nyob hoqgv: Galili hoqg Kedes lvgab hoqg nwmw dook gvda 
tulungam, Hammon lvgab hoqg nwmw dook gvda tulungam, hoo Kiriataim lvgab 
hoqg nwmw dook gvda tulungam jinum. 

77Merar nyi tulungam Jebulunwg nyob tulug gvda hoqgv jilinum: Rimmono 
lvgab hoqg nwmw dook gvda tulungam, Tabor lvgab hoqg nwmw dook gvda 
tulungam, 

78hoo Reubenwg nyob hoqgv Jordon lvvgwg Jeriko dou-caga daiya hoqgv: 
Deexa-rara hoqg Bejer lvgab hoqg nwmw dook gvda tulungam, Jaja lvgab hoqg 
nwmw dook gvda tulungam, 

79Kedemot lvgab hoqg nwmw dook gvda tulungam, hoo Mepaat lvgab hoqg 
nwmw dook gvda tulungam; 

80hoo Gadwg nyob tulu hoqgv: Gileadwg Ramot lvgab hoqg nwmw dook gvda 
tulungam, Mahanaim lvgab hoqg nwmw dook gvda tulungam, 

81Hesbon lvgab hoqg nwmw dook gvda tulungam, hoo Jajer lvgab hoqg nwmw 
dook gvda tulungam jinum. 

1 Nwd 7 

Issakarwg Hosiq tulu 

1Issakarwg ko tuup tulungv: Tola, Pua, Jasub, hoo Simron, vpy go doonum. 

2Tolag ko tuup tulungv: Ujji, Repaia, Jeriyel, Jamai, Ibsam, hoo Semuyel, bulug 
tulug nombu hoqgv peelo bo tulug nyiiminv Tola, bulug hotamv nyob palaql 
atorb yuunam gob nyinum, Debidg aalho bulug nyiingv 22,600 go doonum. 

3Ujjig ko tuupv: Ijrahiya. Hoo Ijrahiyag ko tuup tulungv: Maikel, Obadiya, Joyel, 
hoo Issiya, soq ang nyi peelo bo nyiib nyinum. 

4Hoo bulug lvgab bulug ab tulug imiq dvpar hoqgv sipai hotam lengn bov 36,000 
go, hoggab bulv naleqgo nywxwngv la ko tuupv doonum. 

5Issakarwg nyob imiq lwkw dvpar hoqg nyob palaqbo nwdam xiqlwqnamv 
87,000 go nyiingv doonum. 

Benjaminwg Hosiq tulu 

6Benjaminwg ko tuup tulungv: Bela, Beker, hoo Jediael, oum go doonum. 

7Belag ko tuup tulungv: Ejbon, Ujji, Ujjiyel, Jerimot, hoo Iri, ang go, ab tulug 
nombu hoqg peelo gob nyil atorb nyob pagbov. Hoo bulug nwdam xiqlwqnamv 
22,034 go nyiingv nyinum. 

8Bekerwg ko tuup tulungv: Jemira, Joas, Eliejer, Elioenai, Omri, Jeremot, Abija, 
Anatot, hoo Alemet. Soq tulu si Bekerwg ko tuupv. 

9Hoo bulug nwdam, bulug ab tulu imiq dvpar hoqg hotam-hotamb xiqlwqnum, 
ho atorb nyob palaq bo nyiingv 20,200 go doonum. 

10Jediael gv ko tuupv: Bilan. Hoo Bilanwg ko tuup tulungv: Jeus, Benjamin, Ehud, 
Kenaana, Jetan, Tarsis, hoo Ahis-ahar. 

11Soq tulu si Jediael gv ko tuup tulungv, bulug ab tulug imiq dvpar hoqgv atorb 
nyob palaqbo nyob paky bo nyiingv 17,200 gob doonum. 

12Hoo Suppim la Huppim Ir gv ko tuup tulungv, Husim Aherwg ko tuupv. 

Naptalig Hosiq tulu 

13Naptalig ko tuup tulungv: Jajiyel, Guni, Jejer hoo Sallum, hoo Bilag hosiqkv. 

Manasseg Hosiq tulu 

14Manasseg ko tuup tulungv: Asriyel, mwwg xwwbaq nywxw Aramean 
dwrbuqnum; Mwn Gileadwg ab Makirnvn dwrbuqnum. 

15Hoo Makir Huppim la Suppim gab nywxw nvvjnum. Mwwg bwrm hoqg eminv 
Maaka. Hoo vnyi deen hoqg eminv Jelopehad, hoo Jelopehad nyem ko tulug 
doonum. 

16Hoo Makirg nywxw Maaka nyega ko ak bwwnum, hoo mwam mwn Peres hvl 
eminum; hoo mwwg boram Seres hvl eminum; hoo Pereswg ko tuup tulungv 
Ulam la Rakem. 

17Ulamwg ko tuupv Bedan. Soq tulu si Gileadwg ko tuup tulungv Makir, 
Manasseg ko tuupv. 

18Hoo mwwg bwrm Hammoleket Ishodnvn, Abiejernvn hoo Malanvn 
dwrbuqnum. 

19Semidag ko tuup tulungv: Ahiyan, Sekem, Likhi, hoo Aniyam. 

Iprayimg Hosiq tulu 

20Iprayimg ko tuup tulungv: Sutela, hoo Bered mwwg ko tuupv, Tahat mwwg ko 
tuupv, Eleada mwwg ko tuupv, Tahat mwwg ko tuupv, 

21Jabad mwwg ko tuupv, Sutela mwwg ko tuupv, hoo Gat gvdaho durbuqnam 
nyi tulungv Ejer nvla Eleadnvn mengnum, hoggab bunyiv bulug tuun-meengam 
naalil naareq taab haanum. 

22Hoo bulug ab Iprayim oyu jaq mood go nyix-riil doonum, hoo mwwg vbw-bor 
tulungv haanv mwam bet-belanum. 

23Hoo Iprayim mwwg nywxwngam doognum, hoo mwn ko gvrabnv hoo nyega 
ko ak dwrbuqnum. Hoo mwwg imiqho ciqcaq-bviyaqkv haagam gab, mwv 
mwwg eminam Beriya hvl eminum. 

24Mwwg ko nyem hoqg eminv Seera, hiyv ako la odumg Bet-horon, hoo Ujjen-
seera pamdangam pwnum. 

25Repa mwwg ko tuupv, Resep mwwg ko tuupv, Tela mwwg ko tuupv, Tahan 
mwwg ko tuupv, 

26Ladan mwwg ko tuupv, Ammihud mwwg ko tuupv, Elisama mwwg ko tuupv, 

27Nun mwwg ko tuupv, Josua mwwg ko tuupv. 

28Bulug otu ngvla nvmcw dookv Betel la hoq pamda tuluho doonum, hoo dou-
cagag Naaran ho, hoo dou-haagag Gejer gvla hoqg pamda tuluho, Sekem gvla 
hoqg pamda tuluho, hoo Ayya gvla hoqg pamda tuluho; 

29ho hoqg lvgab Manasse nyi tulug dook Betsean la hoqg pamda tuluho, Taanak 
la hoqg pamda tuluho, Megiddo la hoqg pamda tuluho, hoo Dor la hoqg pamda 

tuluho hookam doonum. Soq nyook tulu so Israelwg ko tuup Josap gv ko tuup 
tulungv doonum. 

Aserwg Hosiq tulu 

30Aserwg ko tuup tulungv: Imna, Isba, Isbi, Beriya, hoo bulug bwrm Sera. 

31Beriyag ko tuup tulungv: Heber, Malkiyel, hiyv Birjaitwg abv. 

32Japlet, Somer, Hotam, hoo bulug bwrm Suag abv Heber. 

33Japlet gv ko tuup tulungv: Pasak, Bimhal, hoo Asbat. Soq tulu si Japlet gv ko 
tuup tulungv. 

34Mwwg bor Semerwg ko tuup tulungv: Roga, Jehubba, hoo Aram. 

35Mwwg bor Helem ko tuup tulungv: Jopa, Imna, Seles, hoo Amal. 

36Jopa gv ko tuup tulungv: Sua, Harneper, Sual, Beri, Imra. 

37Bejer, Hod, Samma, Silsa, Itran, hoo Beera. 

38Jeter gv ko tuup tulungv: Jepunne, Pispa, hoo Ara. 

39Ulla gv ko tuup tulungv: Ara, Hanniyel, hoo Rijiya. 

40Soq tulu si bulug ab tulug imiq dvpar hoqg loodwb atorb nyob paky bo lvpw 
atwg peelo bo tulungv. Lvpw atwg nyob palaqbo tulungam bulug nwd ho 
xiqlwqnamv nyiingv 26,000 go doonum. 

1 Nwd 8 

Soulwg Nwd 

1Benjaminwg mwwg ko vbw cociqkv Bela, vnyi deenv Asbel, oum deenv Ahara, 

2vpy deenv Noha, hoo ang deenv Rapa. 

3Hoo Bela ko tuup tulu go doonum: Addar, Gera, Abhud, 

4Abisua, Naaman, Ahoa, 

5Gera, Sepupan, hoo Huram. 

6Soq tulu si Ehud ko tuupv (bulug ab tulug imiq dvparg Geba ho doon bo peelo 
bo tulungv, hoo bulam Manahat ho nyumwb bool wgnum): 

7Naaman, Ahija, hoo Gera, hoqhv Heglam, mwv Ujja gvla Ahihud abv. 

8Hoo Saharaim mwwg nywxw Husim nvla Baaranvn apaq mins kokw so mwv 
Moab gvdag ko tulug abwb nyinum. 

9Mwv mwwg nywxw Hodeswg ko tuup tulu hoqg abv: Jobab, Jibiya, Mesa, 
Malkam, 

10Jeuj, Sakia, hoo Mirma. Soq tulu si mwwg ko tuup tulungv, ab tulug imiq dvpar 
hoqg peelo bongv. 

11Mwwg nywxw Husim hoqgv kam mwv ko tuup tulug abwb nyinum: Abitub la 
Elpaal. 

12Elpaal gv ko tuup tulungv: Eber, Misam, hoo Semed, mwv Ono la Lod lvgab 
hoqg pamda tulungam pwnum, 

13hoo Beriya la Sema (bulv bulug ab tulug imiq dvpar hoqg peelo gob nyil Aijalon 
ho doonum, hiyv Gat hoqg doonbo nyi tulungam keleqdvb mvnum); 

14hoo Ahio, Sasak, hoo Jerimot. 

15Jebadiya, Arad, Eder, 

16Maikel, Ispa, hoo Joha Beriyag ko tuup tulungv. 

17Jebadiya, Mesullam, Hijki, Heber, 

18Ismerai, Ijliya, hoo Jobab Elpaal gv ko tuup tulungv. 

19Jakim, Jikri, Jabdi, 

20Elienai, Jilletai, Eliel, 

21Adaiya, Beraia, hoo Simrat Simeig ko tuup tulungv. 

22Ispan, Eber, Eliel, 

23Abdon, Jikri, Hanan, 

24Hanania, Elam, Antoti-ja, 

25Ipdeiya, hoo Penuel Sasak gv ko tuup tulungv. 

26Samserai, Sehariya, Ataliya, 

27Jaaresiya, Ilija, hoo Jikri Jerohamwg ko tuup tulungv. 

28Soq tulu si bulug ab tulug imiq dvpar hoqg peelo bo bulug hotamv. Bulv 
Jerusalemho doonum. 

29Jeiel Gibeonwg abv Gibeon ho doonum, hoo mwwg nywxw hoqg eminv Maaka. 

30Mwwg ko tuup vbw cociqkv: Abdon, ho Jur, Kis, Baal, Nadab, 

31Gedor, Ahio, Jaker, 

32hoo Miklot (mwv Simeag abv). Soq tulu si bulug imiq lwkw nyiingv, bulv 
Jerusalem taqcgon ho bulug lwrw nyi tulug lvgab doonum. 

33Ner Kiswg abv, Kis Soulwg abv, Soul Jonatan, Malki-sua, Abinadab hoo 
Esbaalwg abv; 

34hoo Jonatanwg ko tuupv Merib-baal; hoo Merib-baal Mikag abv. 

35Mikag ko tuup tulungv: Piton, Melek, Tarea, hoo Ahaj. 

36Ahaj Jehoaddag abv, hoo Jehoadda Alemet gv, Ajmabet, hoo Jimrig abv. Jimri 
Mojag abv. 

37Moja Bineag abv; Rapa mwwg ko tuupv, Eleasa mwwg ko tuupv, Ajel mwwg 
ko tuupv. 

38Ajel ko tuup ax go doonum, hoo bulug eminv: Ajrikam, Bokeru, Ismaiyel, 
Seariya, Obadiya, hoo Hanan. Soq tulu si Ajel ko tuupv. 

39Mwwg bor Esek gv ko tuup tulungv: Ullam mwwg ko tuup vbw cociqkv, Jeus 
vnyi deenv, hoo Elipelet oum deenv. 

40Ullamwg ko tuup tulungv ator jaqb nyob palaq bob, uppuq ablaq bob nyinum, 
mwv 150 go ko tuup hosiq-hosiqkv doonum. Soq tulu si Benjaminwg nyob 
dvparv. 

1 Nwd 9 

Nyumwb Boonam hoqgv Hookur Kunbo Nwd 

1Hoqgab Israel mwlwg nwdam xiqtul apnum, hoo hoq tulu ham Israelwg lvpw 
at tulug Kitap ho xeqpnum. Hoo bulug mwwjwngam mvpia ko-gab, Judangam 
nyumwb Bebilonwb bool wgnum. 

2Lokta bulug nvmcw dook Israelwg bopam tuluho hookurl otuqcob doa coonbov 
nyub tulungv, Lebi nyi tulungv, hoo dvrwq namlo ho bon nyinbo nyera tulungv. 

3Hoo nyiilu meeg Judag, Benjamin, Iprayim, hoo Manasse hoqgv Jerusalemho 
doon bov: 

4Utai Ammihudg ko tuupv, Omrig ko tuupv, Imrig ko tuupv, Banig ko tuupv, 
Judag ko tuup Perejwg ko tuup tulu hoqgv. 

5Hoo Silon nyi tulungv: Asaiya ko tuup vbw cociqkv, hoo mwwg ko tuup tulungv. 

6Jerag ko tuup tulungv: Jeuyel la bulug lwrwngv 690 go nyiingv doonum. 

7Benjamin nyi tulungv: Sallu Mesullamwg ko tuupv, Hodabiya ko tuupv, 
Hassenua ko tuupv, 

8Ibneia Jerohamwg ko tuupv, Ela Ujjig ko tuupv, Mikrig ko tuupv, hoo Mesullam 
Sepatiyag ko tuupv, Reuelwg ko tuupv, Ibnijag ko tuupv; 

9hoo bulug imiq lwrw hoqg hotam tulungv 956 go doonum. Soq mwlw si bulug 
ab tulug imiq dvpar hoqg peelo bo tulungv. 

10Nyub tulu hoqgv: Jedaiya, Jehoiarib, Jakin, 



786 

 

 
Nyishi 

© 2016 Bible society of India. 
 

 
 

 

11hoo Ajariya Hilkiyag ko tuupv, Mesullam gv ko tuupv, Jadok gv ko tuupv, 
Meraiyot gv ko tuupv, Ahitub gv ko tuupv, Pwnbog dvrwq namlo ho peelo bo 
saab gob nyinum; 

12hoo Adaiya Jeroham gv ko tuupv, Pasur gv ko tuupv, Malkija gv ko tuupv, hoo 
Maasai Adiel gv ko tuupv, Jajera gv ko tuupv, Mesullam gv ko tuupv, Mesillemit 
gv ko tuupv, Immer gv ko tuupv; 

13bulug imiq lwrw lvvg ho, bulug ab tulug imiq dvpar hoqgv ator jaqb Pwnbog 
dvrwq namlo ho bon nyinbov 1,760 go doonum. 

14Lebi nyi tulungv: Semaiya Hassub gv ko tuupv, Ajrikam gv ko tuupv, Hasabiya 
gv ko tuupv, Merari gv ko tuup tulungv; 

15hoo Bakbakkar, Heres, Galal hoo Mattaniya Mika gv ko tuupv, Jikri gv ko tuupv, 
Asap gv ko tuupv; 

16hoo Obadiya Semaiya gv ko tuupv, Galal gv ko tuupv, Jedutun gv ko tuupv, hoo 
Berekiya Asag ko tuupv, Elkana gv ko tuupv, hiyv Netopat nyi tulug nampam 
tuluho doonum. 

17Toggoq tulungam rvky bo tulungv Sallum, Akkub, Talmon, Ahiman, hoo bulug 
imiq lwrw nyi tulungv (Sallum peelo bov); 

18hoq mood namgub bulv lvpw atwg dou-cagag toggoq tulug Lebi nyi tulu 
svmcw ho toggoq tulungam rvkil doonum. 

19Sallum Kore gv ko tuupv, Ebiyasap gv ko tuupv, Kora gv ko tuupv, hoo mwwg 
ab tulug imiq lwrw nyi tulungv Kora gv nyi tulungv, bulv bon nyinam mam kaal 
yvg yaanum, hoggab bulug ab tulungv At Swg svmcw hoqg haaga toggoqkam 
rvkybo tulu gob nyinam, tombu haagangam rvkil doognum. 

20Hoo Pinehas Eleajar gv ko tuupv, bulug aoho peelo bo saab gob otuq moodho 
nyil doognum; At Sw mwwg lvgab doobanum. 

21Jakariya Meselemiya gv ko tuupv, kvvrwq minsko tombug haagangam rvky 
bov. 

22Soq mwlw si, hiyam deelag toggoq tulungam rvky mvdwb daalin kunamv 212 
go. Bulug nampam hoqgv nwd tulungam bulam xiqlwq jinum. Debid la Samuyel 
bulam bulug oppis ho bon nyim dvb mvko jinum. 

23Hoqgab bulv la bulug ko tuup tulungv At Swg dvrwq namlog toggoq tulungam 
rvky bob nyinum, hoqhv tombu nammam, rvky bob nyinum. 

24Rvky bo tulu si toggoq goqpiam rvkynum, dou-caga, dou-haaga, nyoodum, hoo 
nyooko. 

25Hoo bulug imiq lwrw nyi tulungv bulug nampam tulu hoqgv aal kvn-kvnam, 
haako-haapeql haal bulug lvgab dooba nyikynum, 

26Toggoq rvkybo peelo vpy hv Lebi nyi tulungv, bulam pwqlwngam la At Swg 
dvrwq namlog uddum mam rvky mvdwb xuqlinum. 

27Hoo Pwnbog dvrwq namlongam hwwiyuml bulv doognum, hoggab bulam 
rvky mvdwb ator jinum, hoo bulv ar roxiam haagangam mvko dvb nyinum. 

28Tuugin xumnan dupum-dvrab pam koocum yaanum, hoggab bulv dupum-
dvrab tulu ham xikal jilin gvi hoo nvvlwq gvi nyidwb nyinum. 

29Bulug tuugin dootam kartam nannam hoo dvrwqbo dupum dvrab pam, wtw 
dvsam, roo alangam, kutiam, sulum mwwn nannam, hoo duiyup-twwgab 
nannam kaaya mvdwb xuqlinum. 

30Asaq nyub ko tuupv tulu gon pwr jil xumn paqn nannam mviyo-mvcol mwx-
mvaqnum, 

31hoo Korag nyob dvpar hoqg Sallumwg ko tuup vbw cociq Lebig nyi pengko 
hoqgv Mattitiyanvn aky jidwb wtw kabnam mam mvm dvb xuqlinum. 

32Kohat nyi tulug bulug imiq lwrw nyi tuugin nvkam Doonu aal looxig aky jis 
wtwngam mwx-mvaq mvdwb xuqlinum. 

33Soq tulu si bemin belaqbo tulungv, Lebi nyi tulug bulug ab tulug imiq dvpar 
hoqgv dvrwq namlog pwqlw tuluho bon nyim mvmanum, hoggab bulv aal-
aiywb bon nyidul doonum. 

34Bulug nyigbo tulug nwd tulu hoqgv, soq tulu si Lebi nyi tulu bulug ab tulug 
imiq dvpar hoqg peelo bo tulungv. Bulv Jerusalemho doonum. 

Soulwg Nwdam Lokta Betinam 

35Gibeonwg abv Jeiel Gibeon ho doonum, hoo mwwg nywxw hoqg eminv Maaka, 

36hoo mwwg ko tuup vbw cociqkv Abdon, ho Jur, Kis, Baal, Ner, Nadab, 

37Gedor, Ahio, Jakariya, hoo Miklot; 

38hoo Miklot Simeamwg abv; hoo soq tulu siikam bulug imiq lwrw nyi tulug dook 
Jerusalem taqcgon ho bulug imiq lwrw nyi tulu lvgab doonum. 

39Ner Kisig abv, Kis Soulwg abv, Soul Jonatan, Malki-sua, Abinadab, hoo 
Esbaalwg abv. 

40Hoo Jonatanwg ko tuupv Merib-baal, hoo Merib-baal Mikag abv. 

41Mikag ko tuup tulungv: Piton, Melek, Tahrea, hoo Ahaj. 

42Hoo Ahaj Jara gv abv, hoo Jara Alemet, Ajmabet, hoo Jimrig abv. Hoo Jimri 
Mojag abv. 

43Moja Bineag abv, hoo Repaia mwwg ko tuupv, Eleasa mwwg ko tuupv, Ajel 
mwwg ko tuupv. 

44Ajel ko tuupv ax go doonum hoo bulug eminv: Ajrikam, Bokeru, Ismaiyel, 
Seariya, Obadiya, hoo Hanan; Soq tulu si Ajelwg ko tuupv. 

1 Nwd 10 

Soul la Mwwg Ko Tuup tulug Sinam 

1Sija Palistan nyi tulungv Israelam ceekol nyob panum, hoo Israel nyi tulungv 
Palistan nyi tulug agaho hoqgv kenum hoo Gilboa puutu ho vigo Israelam 
mengnum. 

2Hoo Palistan nyi tulungv Soul nvla mwwg ko tuup tulungam ruqtinum, hoo 
Palistan nyi tulungv Jonatannvn hoo Abinadabnvn hoo Malki-sua Soulwg ko 
tuup tulungam mengnum. 

3Ho Soulnvn vc loodab ceekol nyob pvlwqnum, hoo mwam uppuq abn bo 
tulungv kaapanum, hoo mwam uppuq abn bo tulungv un abg kunum. 

4Ho Soul mwwg nwwxo-svtam baqya boam benum, “Noqg lyoqr orioqkam 
seqlin to, hoo ngam hoq hoqgv nwqx to, hvbmab nyiloqkam soq pepaql-mux 
mvmanam nyi tulu si ngam nwqx tai, hoo ngam nyinyi-nyia tai.” Hvbmabde 
mwwg nwwxo-svtam baqya bov hvb nyimanum, hoggab mwv vcjaqb bosnum. 
Hoqgab Soul mwwg atwg lyoqr orioqkam naanum hoo hoqho mwv atv tvblwq 
sunum. 

5Hoo hwdlo mwwg nwwxo-svtam baqya bov Soulwg sinam mam kaapa yin, 
mwv kam mwwg lyoqr orioqho tvblwql mwwg lvgab sibanum. 

6Soq sib nyil Soul siknum; mwv la mwwg ko tuup oumv hoo mwwg imiq nyi 
tulungv lvkin gob sinum. 

7Hoo hwdlo lywpa taqgwn ho doonbo Israel nyi tulungv sipai tulu ngvla Soul la 
mwwg ko tuup tulug sinam mam kaapa peel, bulug bopam tulungam bulv apaq 
peel keleqnum, hoo Palistan nyi tulungv hoq tuluho haanv doonum. 

8Aal loogwn ho, hwdlo Palistan nyi tulungv mengnam tulungam twqbin taab 
haai yikho, bulv Soul la mwwg ko tuup tulungam Gilboa puutu ho sidwb 
kaapanum. 

9Hoo bulv mwam twqbinum hoo mwwg dumpongam pvrwqnum hoo mwwg 
nwwxo-svtam mam naanum hoo hoqham tugu pui gob bulug murty tulug nam 
hoola nyiilug pengko ho pui baqn boam Palistan gvda mwlw ho kanam kunum. 

10Hoo bulv mwwg nwwxo-svtam mam bulug pwnbo tulug xumk namho apnum, 
hoo mwwg dumpongam Dagon namlo ho paqyinl apnum. 

11Hvbmabde hwdlo Jabes-gilead ho doonbo nyi tuluhv Palistan nyi tulungv 
hoggub Soulnvn nyiknam mam tapanum, 

12haakam bo nyi mwlwngv gorabl wnv hoo Soul la mwwg ko tuup tulug 
svmangam naanum, hoo bulv Jabes ho baqa kunum. Hoo bulug alongam bulv 
Jabeswg kora svvn niikum ho liinum hoo aal kvn go dvma-twwmab vrr rwl 
doonum. 

13Hoqgab Soul mwwg dengkib nyima ko-gab sinum. Mwwg bon nyinam ho mwv 
At Swg mwwjwngam mvpianum, ho At Swg gamlam pvvmanum, hoo nyoky 
nyub tulungam ya tomswr kodwb svka konum. 

14Mwv At Swg svkangam meegaq maanum. Hoqgab At Sw mwam sim dvb 
mvnum hoo lvpw-hatiam Jesseg ko tuup Debidnvn gvqlwqnum. 

1 Nwd 11 

Debidnvn Lvpw At gob Xuqlinam 

1Ho Israel mwlwngv Hebron ho lvkin gob haal Debidnvn benum, “Kaato, ngulv 
noqg loobungv hoo sooiyaqkv. 

2Otuq moodho hwdlo Soul lvpw at gob swwyik hookam no su ngulam boolin bov 
hoo Israel uraho boolwqnum. Hoo noqg Pwnbo At Sw nam benum, ‘Ngoqg 
Israelwg nyiilungam no sviya rvky tayin, hoo ngoqg Israelwg nyiilug aoso lvpw 
atwg ko tuup gob swwtayin.’” 

3Hoqgab Israelwg nyiixa mwlwngv lvpw atwg dook Hebron ho haanum, hoo At 
Swg agaho Lvpw at Debid lvgab bulv pvvb birnam mam pvvb mvnum. Hoo bulv 
Debidnvn Israel aoho lvpw at gob xuqnum, At Swg gomcwram Samuyelg agam 
gookjaqb nyinum. 

Debid Jerusalem mam Naanam 

4Hoo Debid la Israel mwlwngv Jerusalemb wnum, hoqhv Jebus, hogloq ho Jebus 
nyi tulungv gvda dookho doonum. 

5Jebus ho doonbo tulungv Debidnvn benum, “No so haala ram.” Hvbmabde 
Debid Jaiyonwg cwwgwnan naaknum, hoqhv Debidg bopamv. 

6Debid benum, “Hiyv lajaqkam Jebus nyi tulungam otuqb mengn bo hv peelo 
bvla gaml jinbo ak gob swwtayin.” Hoo Jeruiyag ko tuup Joab otuqcob wnum, 
hoqgab mwv peelo gob nyiknum. 

7Hoo Debid cwwgw ko uraho doonum, hoqgab hoqham Debidg bopamv hvl 
eminum. 

8Hoo mwv bopam mam Millo hoqgv mvrab layil bopamg taqg-loosaq 
mwlwngam mutumnum, hoo Joab mwwg mvngonam bopam mam mvdar-
mvparnum. 

9Hoo Debid ator-ator yaab swwknum, hoggab nyiit At Sw mwam doobanum. 

Debidg Atorbo Nyi Tulu 

10Soq nyi tulu si Debidg peelob atorbo nyiingv, hiyv mwwg lvpw-hatiam mwam 
atorb torl-daal doognum, ho At Sw Israelwg pagoqkam agam goon hvb jaqb, bulv 
lvkin gob Israel nyi mwlwg lvgab mwam lvpw at gob mvnum. 

11Soq si Debidg atorbo nyi tulungv pagoqkv: Jasobeam, Hakmonwg nyob dvpar 
hoqg peelo bo oum hoqgv mwv. Mwwg nwwxo lvgab mwv nyob lvkin go 
paiyikho nyi 300 go mengnum. 

12Hoo atorbo nyi oumg pengko hoqgv mwwg dvqsinv Aho nyob Dodog ko tuup 
Eleajar. 

13Hwdlo Palistan nyi tulungv nyob padwb lvkin gob hookum yin, mwv Debid 
lvgab Pas-dammim ho doonum. Hoqho tanyeq rongo rwqg doonum, hoo nyi 
tulungv Palistan nyi tulu hoqgv keleqnum. 

14Hvbmabde mwv biimab rwqra lvpaho daqtwl hoo ham ceetornum hoo 
Palistan nyi tulungam mengnum. Hoo At Sw koi jaqb bulam ywwlinl mviya 
mvnum. 

15Hoo hwdlo Palistan nyi tulungv Repaim Lywpa ho svmcw mvl dooyikho, 
cammum peelo bo ura hoqgv oum gon Debidg Adullam lwwpwq dookub innum. 

16Hoq moodho Debid cwwgwko ho doonum, hoo Palistanwg sipai tulungv 
Betleham ho doonum. 

17Hoo Debid nammam mwungul benum, “Oa, ngam Betlehamg toggoq sookam 
iss hoqgv twwdwb jinbo nyi loq ak doonyi loqkam alpa!” 

18Ho atorbo nyi oum hv Palistan nyi tulug svmcwngam damko layil hoo 
Betlehamg toggoqg sookam issam suqnum hoo ham baqlayil hoo Debidnvn 
bvqlwq jinum. Hvbmabde mwv ham twwmanum. Mwv ham At Swn toojnum 

19hoo benum, ngoqg hoqgv ham aado mvto, ngoqg Pwnboa, ho ngo sam nyiram. 
Hiyv bulug swwgam ludum peel iss bwanam mam ngo twbnyiloqkam bulug 
hijum mam twwnam hvb nyima yv?” Hoqgab mwv hoq ham twwmanum. Soq 
tulu sam atorbo sipai saab oumv nyinum. 

20Hoq moodho Abisai, Joabg borv, cammum hoqg peelo bob nyinum. Hoo mwwg 
nwwxo lvgab mwv nyi 300 mam nwqtabl hoo bulam mengnum hoo soq oum 
lvvgho mwam kam emin tapanum. 

21Cammum ura hoqgv mwam yuubin yaanum hoo bulam gaml jinbob nyinum, 
hvbmabde mwv oum mam juqc kumanum. 

22Hoo Kabjeel hoqg haakam bo nyi ak Jehoiadag ko tuup Benaia, koibo bonam 
naleqgo nyinum. Mwv Moabg yuunam maalo nyi vnyiam mengnum. Aal loog 
golo hwdlo tapamv yaql yukho mwv ung golo haanv sony nyot dorg kam 
patabnum. 

23Hoo mwv Ijipt nyi ak dort tvl ang kiubit go ao boam mengnum. Ijipt nyi ak hv 
mwwg alaqho nwwxongv doosnum, hvbmabde Benaia mwwg dookub wnv 
beqnyia lvgab Ijipt nyi alaq hoqg nwwxongam naareqnum hoo mwwg atwg 
nwwxo hoqgv mwam mingkub nanum. 

24Jehoiadag ko tuup Benaia soq tulu sam nyinum hoo soq nyi oum lvvgho mwam 
emin yuum dvb nyisnum. 

25Mwv cammumwg pengko ho yuunum, hvbmabde sipai saab oum mam mwv 
juqc kumanum. Hoo mwam Debid mwwg rvky bob mvknum. 

26Joabg bor Asael cammum pengko hoqg akwn; Betleham hoqgv Dodog ko tuup 
Elhanan, 

27Harod hoqgv Sammot, Helej Pelon nyiingv, 

28Tekoa hoqgv Ikkeswg ko tuup Ira, Anatot hoqgv Abijer, 

29Sibbekai Husat nyiingv, Ilai Aho nyiingv, 

30Netopa hoqgv Maharai, Netopa hoqgv Baanag ko tuup Heled, 

31Gibea hoqgv Ribai gv ko tuup Itai, Benjaminwg nyiilungv, hoo Piraton hoqgv 
Benaiai, 

32Gaaswg kucw hoqgv Hurai, Abiel Arbat nyiingv, 

33Baharum hoqgv Ajmabet, Eliyaba Saalbon nyiingv, 

34Hasem Gijon nyiingv, Harar nyi Sagee gv ko tuup Jonatan, 

35Harar nyi Sakar gv ko tuup Ahiyam, Ur gv ko tuup Elipal 

36Heper Mekarat nyiingv, Ahija Pelon nyiingv, 

37Karmel hoqgv Hejro, Naarai Ejbai gv ko tuupv, 

38Joyel Natanwg borv, Mibar Hagrig ko tuupv, 

39Jelek Ammon nyiingv, Beerot hoqgv Naharai, Jeruiyag ko tuup Joabg nwwxo-
svtam baqya bov, 

40Ira Itrait nyiingv, Gareb Itrait nyiingv, 

41Uriya Hittait nyiingv, Jabad Ahlaiywg ko tuupv, 

42Reuben nyi Sija gv ko tuupv Adina, mwv Reuben nyi tuluho peelo bob nyinum, 
hoo mwwg lvgab cammum go doobanum, 

43Hanan Maakag ko tuupv, hoo Josapat Mitni nyiingv, 

44Ujjiya Asterat nyiingv, Aroyer nyi Hotam gv ko tuup tulungv Sama la Jeiel, 

45Jediael Simrig ko tuupv, hoo Tijit nyi Joha, mwwg borv 

46Eliel Mahabat nyiingv, hoo Elnaam gv ko tuup tulungv Jeribai la Josabiya, hoo 
Itma Moab nyiingv, 

47Eliel, la Obed, hoo Jaasiyel Mejoba nyiingv. 

1 Nwd 12 

Atorbo Nyi tulungv Debid gab Haanam 

1Hoq moodho soq nyi tulu si Jiklag ho Debid dookub haanum, Kiswg ko tuup 
Soulwg pagoq gab, mwv swrsob gaql yvla maanum. Hoo soq nyi atorbo tulu si 
mwam nyob pak ho svkanum. 

2Bulv illy-uppuq ablaq bov hoo uppuq kamla swwxw-lvqminam laqc-lvqbwqb 
ablaqnum; bulv Benjamin nyi tulungv, Soulwg imiq lwrwngv. 

3Gibea hoqgv Semaag ko tuup tulu Ahiejer ho Joas bunyiv peelob nyinum; Jejiyel 
la Pelet, Ajmabet gv ko tuupv; Anatot hoqgv Beraka la Jehu, 

4Gibeon hoqgv Ismaia, cammumwg pengko hoqgv mwv atorbo akwb nyinum 
hoo cammum nyi aoho nyig-wgbo akwb nyinum; Gedera hoqgv Jerimiya, 
Jahajiyel, Johanan, Jojabad, 

5Elujai, Jerimot, Bealiya, Sem-ariya, Sepatiya Harup nyiingv; 

6Elkana, Issiya, Ajarel, Joyejer, hoo Jasobeam Kora nyi tulungv; 

7Hoo Gedor hoqgv Jerohamwg ko tuupv Joyela la Jebadiya. 

8Gad nyi tulu hoqgv atorbo la nyob pvx keenbo tulungv svtam lvgab nwwxo 
pwbwb cilaqbo tulungv Debidg cwwgwl dook nyoro roodwb wnum, bulug 
nyuqtuq-moorv sony nyot tulu hvb nyinum hoo bulv puutu aoho sudum hvb 
xargaql yvnum. 

9Ijer peelo bov, vnyi deenv Obadiya, oum deenv Eliya, 

10vpy deenv Mismanna, ang deenv Jerimiya, 

11Ax deenv Attai, kvn deenv Eliel, 

12piin deenv Johanan, kiya deenv Eljabad, 

13wyw deenv Jerimiya, camleq akin deenv Makbannai. 

14Soq Gad nyi tulu si sipai saab tulungv; anyo nyootwr bov sipai lwwgam nyig 
bob nyinum hoo xitor jaqb nyig bov lwwywngam nyig bob nyinum. 

15Vnywg otuq pool ho Jordon pobungv nyiipo bvleql tol dooyikho, soq nyi tulu 
si kvtinb rabnum, hoo lywpag dou-caga haaga nyi tulungam cwrsaq-twqb 
ruqpaqnum. 

16Hoo Benjamin la Judag nyob hoqg nyi tuugin Debidg cwwgwl dook ho haanum. 



793 

 

 
Nyishi 

© 2016 Bible society of India. 
 

 
 

 

17Debid bulam kvvrwqtab lvvgwb wnum hoo bulam benum, “Nulv ngam ajinb 
svka taab haad nyiloqkam, ngoqg hangv nulam loorwq tayin; hvbmabde ngam 
ngoqg ceebio alaqho nyepin baloqkam, ngoqg alaqkv nyimur dooma sujaqkam, 
ngulug ab tulug Pwnbov kaatayin hoo nulam yolu ruqtayin.” 

18Ho cammum hoqg peelo bo Amasainvn Yalwg haanum hoo mwv benum, 
“Ngulv noqgv, Debid nga, hoo noqg lvgab, Jesseg ko tuupa! Swrsongv, swrsongv 
noqg gvku, hoo swrsongv nam svka bo lvgab dooba nvka! Hoggab noqg Pwnbov 
nam svka do.” Ho Debid bulam svgagvrwqnum hoo bulam mwwg sipai acam 
hoqg saab gob mvnum. 

19Hwdlo mwv Palistan nyi tulug lvgab Soulnvn nyob patab haai yikho, Manasse 
nyi tulu gon Debidnvn haqpaqnum. (Hvbsujaqkam mwv bulam svka maanum, 
hoggab Palistan nyi tulungam pvvb bwwl doogbo tulungv tomswr-honynam 
maanum hoo mwam kanam nampaql begamv, “Ngulug xinam nyi tulungam 
mwwg nyiit at Soulnvn mwv puqlwq tayin.”) 

20Mwv Jiklag ho wiyikho, soq Manasse nyi tulu si mwam haqpaqnum: Adna, 
Jojabad, Jediael, Maikel, Jojabad, Elihu, hoo Jilletai Manasseg nyi lwwyw-lwwyw 
hoqg peelo tulub nyinum. 

21Nyob pady bo tulungam ceeko nv bulv Debidnvn svkanum, hoggab bulv 
haakam atorbo hoo sipai gaml jinbo tulu gob nyinum. 

22Hoggab aal looxiam Debidnvn nyiingv svka taab haanum, hwdlo sipai tulungv 
Pwnbog sipai hwdgo mvqlw maady deedib. 

23At Swg gomcwr gook jaqb, soq sipai tulu si Soulwg lvpw-hatiam Debidnvn 
jidwb hvl bulv mwwg dookub Hebron ho haanum. 

24Juda hoqgv svtam mam la nwwxongam bwwn bo sipai acamv 6,800 go 
haanum. 

25Simeon nyi tulu hoqgv haakaml nyob pady bov 7,100 go. 

26Lebi nyi tulungv hoqgv 4,600 go haanum. 

27Aaron gv imiqg lvpw atwg ko tuup Jehoiada la mwwg lvgab 3,700 go haanum. 

28Yaapa haakam bo Jadok, la mwwg ab tulug imiq dvpar hoqgv camnyi leq vnyi 
go gaml jinbo sipaiyv haanum. 

29Soulwg imiq lwrw Benjamin nyi tulungv hoqgv 3,000 go, hiyv hoq mood 
namgub Soulwg nombungam nyemaq ceemin gvnbo tulu ngvkam haanum. 

30Iprayim nyi tulug bulug ab tulug nombu hoqgv atorl haakam mam yuunamv 
20,800 go nyinum. 

31Manasseg nyob papo gon hoqgv 18,000 go nyinum, hiyv dardar jaqb emin 
mingnv Debidnvn lvpw at gob mvdwb haanum. 



794 

 

 
Nyishi 

© 2016 Bible society of India. 
 

 
 

 

32Hoggv Israelv nyita dvn, ham Issakarwg nyi tulungv moodam cengnum, bulug 
peelo bo tulungv 200 go, hoo bulug lwrw mwlwngv bulug gaml jikho doonum. 

33Jebulun sipai tulu hv hoolu deedy nyob panan nwwxo-uppuq lvgab nyob palaq 
bov Debidnvn svka taab hang pwkinl mwwtw kwlwl haanbov 50,000 go. 

34Naptali hoqg gaml jinbo sipaiyv 1,000 go hoo svtam mamla nwwxo bwwn bov 
37,000 go haanum. 

35Dan nyi tulu hoqgv 28,600 go nyob palaqbo nyiingv haanum. 

36Aser nyi tulu hoqgv nyob pamin gvdy bov 40,000 go nyiingv haanum. 

37Ho Reuben la Gad nyi tulu ngvla Manasseg nyi papo gon Jordon kvtin hoqgv 
haan bov 120,000 go nyiingv nyinum, bulv nyob panan nwwxo-svtam lvgab 
haanum. 

38Soq tulu si, nyob palaqbo nyi tulungv, nyob padwb mwx-mvaq bov, hoq lvg-
lvgab Debidnvn Israel bumpw gab lvpw at mvky tvs mwwl, Hebron ho haanum. 
Hoq hvbkalam Israelwg nyi mwlwngv Debidnvn lvpw at gob mvdwb tuugab 
lalnum. 

39Hoo bulv Debid lvgab aal loum go dvmin-twwminl doonum, hoggab bulug 
vbw-bor tulungv bul gab mwx-mvaq jinum. 

40Hoo bulug lvqry-laqso nyi tulungv Issakar, Jebulun hoo Naptali nyi tulungv 
dvsam, wtwngam, taoq wtw kabnam mam, roo aaxy losinam mam, roo alangam 
hoo kutiam, hvvbam hoo sviyangam bulug svdam lvgab, svjin lvgab hoo svpur 
lvgab naleqgo baqa jinum, hoggab Israel ho hemp-hvnyirnum. 

1 Nwd 13 

Pvvb Uddum mam Kiriat-Jearim hoqgv Baqanam 

1Debid lwwyw sipaiyam la lwwg sipaiyam gaml jinbo tulungam hoo nyiilo bo 
nyiicwr cwrxig lvgab tox-tataqnum. 

2Hoo Debid hookum bo Israel nyi mwlwngam benum, “Soq sam nulam al kaapa 
dvloqkam hoo ngulug Pwnbo At Sw hoqgv nyiloqkam, Israel gvdaho doonbo 
ngulug vbw-bor tulungam la nyub tulungam hoo nwmw dook gvdag Lebi nyi 
tulu bopam mwlw ho kuj ngulv pui kanam tvl bulam ngulug dookub hookum 
mvtuj. 

3Ho kuj ngulv lokta ngulug Pwnbog pvvb uddum mam ngulug dook so baqa 
tukuj, hoggab ngulv soq sam Soulwg moodho nyidwb meemanum.” 

4Hookum bo mwlwngv nyidwb loorwqnum, hoggab nyiilu mwlwg vnyiq 
kaagaho soq pagoq si albob nyinum. 

Ujja la Pvvb Uddum 

5Hoqgab Pwnbog pvvb uddum mam Kiriat-jearim hoqgv baqa mvdwb, Debid 
Israel nyi mwlwngam Ijipt gv Nail pobu hoqgv Lebo-hamat namgub 
goqkumnum. 

6Hoo Debid la Israel nyi mwlwngv Baala xaqb caanum, hoqhv Juda gvdag Kiriat-
jearimv, hoq hoqgv Pwnbog pvvb uddum mam baqca dvb nyinum, hoqhv 
cerubim pwqlw dootam aoho doonum, ho ham At Swg eminv hvl goqnum 

7Hoo bulv Pwnbog pvvb uddum mam nitbo svv gaari ho Abinadab, hoo Ujja la 
Ahiog bulv svv gaaringam xarl wgnum. 

8Hoo Debid la Israel nyi mwlwngv bulug ator hoqgv, bemin lvgab, hoo rwwxw-
gungga lvgab hoo dumdum-taal lvgab hoo tamborin tulungam jwwl hoo riilum 
hwql hoo tuuly miql hemp-hvnyirnum. 

9Hoo hwdlo bulv Kidonwg jurpy lwkw ho haai yikho, svv hvvbv dwqtub yin, Ujja 
mwwg alaqkv laqlinv pvvb uddum mam nootunum. 

10Hoo At Swg hang lengnamv Ujja aoho haanum, hoo mwv mwam mengnum 
hoggab mwwg alaqkv pvvb uddum mam mwv idaqnum, hoo mwv Pwnbog 
agaho hoqho sinum. 

11Hoo Debid hang lengnum hoggab At Sw Ujjanvn ceekol mengpaq ko-gab. Hoo 
soq aal namgub hoqg nyookam Perej-ujja hvl emin dvn. 

12Hoo Debid hoq aalho Pwnboam bosnum, hoo mwv benum, “Hoggub yu 
Pwnbog pvvb uddum mam ngoqg nammwb bvqlwq nyotayin?” 

13Hoqgab Debid pvvb uddum mam Debidg bopam urab bvqlwq maanum, 
hvbmabde ham asaq yaab baqnv Gittitwg Obed-edomwg nam yaab bvqlwqnum. 

14Hoo At Swg pvvb uddumv Obed-edom nombu ho pool borum go doonum. Hoo 
At Sw Obed-edom nvla mwwg nombu mwlwngam lvqc cinum. 

1 Nwd 14 

Debidg Nywxw-Ko tulu 

1Hoo Taiyarg lvpw at Hiram Debid dookub pui baqn boam, hoo sidar svvnam, 
simit mistri-ngam la svvda mistri-ngam kanam tvl mwwg nam namg mvm 
jinum. 

2Hoo At Sw mwam Israelwg aoho lvpw at gob mvko jipa kun hvl Debid cengnum, 
hoo mwv lvpw-hatiam mwwg Israelwg nyiilug emin gab koijaqb yuumnum. 

3Hoo Debid Jerusalemho naleqgo nywxwngv naanum, hoo Debid naleqgo ko 
tuupv la ko nyemv doonum. 

4Soq eminam ko tulu si Jerusalemho mwam dwrbuqjnamv: Sammua, Sobab, 
Natan, Solomon, 

5Ibar, Elisua, Elpelet, 

6Noga, Nepeg, Japia, 

7Elisama, Beeliyada hoo Elipelet. 

Palistan Nyi tulungam Mviyanam 

8Hwdlo Palistan nyi tulungv Debidnvn Israelwg lvpw at gob xuqpa ku hvl 
puiyam tapa yin, Palistan nyi mwlwngv Debidnvn meegaql nootu taab caanum. 
Hvbmabde Debid ham tapa tvl hoo mwv bulam ceeko taab wrwqnum. 

9Palistan nyi tulungv haanum hoo Repaim Lywpa ho nyob paanum. 

10Hoo Debid Pwnboam toxnum, “Palistan nyi tulungam ngo nyob patab caaiyin 
dvi yv? Bulam no ngoqg alaq so jilwq bvi yv?” Hoo At Sw mwam benum, “Caan, 
hoo ngo bulam noqg alaqho jilwq tayin.” 

11Hoo Debid Baal-perajimb caanum, hoo Debid bulam hoqho mengnum. Hoo 
Debid benum, “Pwnbov ngoqg ceebio tulungam iss buqpurnam hvb ngoqg alaq 
soqgv buqpor mvnum.” Hoqgab hoq nyookam Baal-perajim hvl eminum. 

12Hoo Palistan nyi tulungv bulug pwnbo tulungam hoqho apaq peel wleqnum 
hoo Debid bulam gaml jiywl hoq tulu ham wm rampaq mvnum. 

13Hoo Palistan nyi tulungv lokta hvraqb lywpa ho nyob panum. 

14Hoo hwdlo Debid lokta Pwnbon tox yin, Pwnbov mwam benum, “No bulug 
kokwb caamabv; hvbmabde bulug taqg-loosaqb wiyiql yvto, hoo balsam svvn 
tulug dook taqcgon hoqgv nyob pvlwqto. 

15Hoo hwdlo no balsam svvn tulug niqtuqho nyi sool wnam yalam tapa yin, ho 
no atv gorabto, hoggab Pwnbov noqg otuqb wco kunv Palistanwg sipai tulungam 
mingyum pakun.” 

16Hoo Debid Pwnbov mwam gaml jik jaqb nyinum, hoo Palistan nyi tulungam 
Gibeon hoqgv Gejer namgub bulv mengnum. 

17Hoo Debidnvn yuunamv gvda mwlw ho wiyiq kunum, hoo mwam nyob nyi 
asaq mwlwngam bos sokum mvdwb At Sw mvnum. 

1 Nwd 15 

Pvvb Uddum mam Jerusalemho Baqanam 

1Debidg bopam ho Debid mwwg atgab nammam mvnum. Hoo mwv Pwnbog 
pvvb uddum gab dook ak mwx-mvaqnum hoo hoq gab tombu ak rwwpnum. 

2Ho Debid nyi asaqkam akkam bemanum hvbmabde Lebi nyi tulungam Pwnbog 
pvvb uddum mam baqm dvb benum, hoggab At Sw bulam At Swg pvvb uddum 
mam baqm dvb la nwrba xaqb mwwg gab bon nyim dvb daalinum. 

3Hoo Israel nyi mwlwngam Debid Jerusalemho At Swg pvvb uddum mam apkob 
mwwg mwx-mvaqko ho baqa mvdwb hookum mvnum. 

4Hoo Debid Aaron gv ko tuup tulungam la Lebi nyi tulungam lvkin gob 
goqkumnum: 

5Kohat gv ko tuup tulu hoqgv, Uriyel peelo bov, mwwg lvgab vbw-borv 120 go 
doonum; 

6Merarig ko tuup tulu hoqgv, Asaiya peelo bov, mwwg lvgab vbw-borv 220 go 
doonum; 

7Gersomwg ko tuup tulu hoqgv, Joyel peelo bov, mwwg lvgab vbw-borv 130 go 
doonum; 

8Elijapanwg ko tuup tulu hoqgv, Semaiya peelo bov, mwwg lvgab vbw-borv 200 
go doonum; 

9Hebronwg ko tuup hoqgv, Eliel peelo bov, mwwg lvgab vbw-borv 80 go 
doonum; 

10Ujjiyelg ko tuup tulu hoqgv, Amminadab peelo bov, mwwg lvgab vbw-borv 112 
go doonum. 

11Ho Debid nyub tulungam Jadok nvla Abiyatar, hoo Lebi tulu hoqgv Uriyel, 
Asaiya, Joyel, Semaiya, Eliel, hoo Amminadabnvn goqanv, 

12hoo bulam benum, “Nulv nulug ab tulug Lebi nyi tulug imiq dvpar hoqg peelo 
bo akv. Nulv atv, no la noqg vbw-bor tulungv garxaq suto, hoqgab ngoqg hoqgab 
mwx-mvaql apnum dookho, nulv Israelwg Pwnbo, At Swg pvvb uddum mam 
baqca tayin. 

13Hoggab nulv soq sam soq mood so boqt-boqlul baqma, ngulug Pwnbo At Sw 
ngulam ceekol mvpianum, hoggab pvvb bekjaqb ngulv mwam meegaq jima.” 

14Hoqgab nyubv la Lebi nyi tulungv Israelwg Pwnbo, At Swg pvvb uddum mam 
baqca dvb bulv atv atam garxaq sunum. 

15Hoo At Swg gomcwram Mojesg gaml jinam hvb jaq Lebi nyi tulungv Pwnbog 
pvvb uddum mam bulug gorbw ho lyvxar lvgab joonum. 

16Debid Lebi nyi tulug peelo bo tulungam bulug vbw-bor tulungam bemin 
benboam hoo dumdum-taal dwwn boam hoo rwwxw xwwn boam hoo gungga 
twqn boam hoo ludum pup tubdin boam hempnam yalam durab mvdwb xuqlin 
tvk hvl kam gaml jinum. 

17Hoqgab Lebi nyi tulungv Joyel ko tuup Hemannvn xuqlinum; hoo mwwg vbw-
bor tulu Berekiyag ko tuup Asapnvn; hoo Merarig ko tuup tulungam, ho bulug 
vbw-bor Kusaiya gv ko tuup Etannvn xuqlinum; 

18hoo bulug lvgab bulam dvqsin bo bulug vbw-bor tulungv Jakariya, Jaajiyel, 
Semiramot, Jehiel, Unni, Eliyab, Benaia, Maaseiya, Mattitiya, Elipelehu, hoo 
Mikneiya, hoo toggoq tulungam rvky bov Obed-edom la Jeiel. 

19Bemin benbo tulungv, Heman, Asap, hoo Etan bulv tama ludum pup yal dulin 
bov tumyanum; 

20Jakariya, Ajiel, Semiramot, Jehiel, Unni, Eliyab, Maaseiya, hoo Benaiya rwwxw 
xwwnam mam Alamotwg xwwnam jaqhvb xwwdwb nyinum; 

21hvbmabde Mattitiya, Elipelehu, Mikneiya, Obed-edom, Jeiel, hoo Ajajiya 
gungga twqnam mam Seminitwg twqnam jaqhvb twqdwb nyinum. 

22Kenaniya Lebi nyi tulug bemin beg bob nyinum, hoggab mwv hoq cengam gab, 
beminam tomswrnum. 

23Berekiya hoo Elkana pvvb uddumg toggoq tulungam rvky bov. 

24Sebaniya, Josapat, Netanel, Amasai, Jakariya, Benaia, hoo Eliejer nyub tulungv, 
Pwnbog pvvb uddum otuqb tuuly miql wdwb nyinum. Obed-edom la Jehiya pvvb 
uddumg toggoq tulungam rvky bov. 

25Hoqgab Debid la Israelwg nyiixa tulungv hoo gaml jinbo sipai lwwyw go At 
Swg pvvb uddum mam Obed-edom nam hoqgv hwnyir-hvmarl baqca taab 
wnum. 

26Hoo At Swg pvvb uddum mam jool wgbo Lebi nyi tulungam Pwnbov svkanum, 
bulv hvvb kvn gola yaap tvmwr kvn go pwr jinum. 

27Debid la pvvb uddum mam joon bo Lebi nyi tuluhv, hoo bemin benbo tuluhv 
hoo rwwxw-gungga mvl bemin begbo Kenaniya kangam bo kamt vjam koonum. 
Hoo Debid lolup pam koonum 

28Hoqgab Israel nyi mwlwngv At Swg pvvb uddum mam goqr rol, piipa miql, 
tuuly miql, hoo ludum pup tubl, hoo vcjaqb rwwxw-gungga lvgab bemin bel 
baqanum. 

29Hoo At Swg pvvb uddum mam Debidg bopam ho baqa yukho, Soulwg nyem ko 
Mikal pupum hoqgv rocoql kaanum hoo Lvpw at Debid noso sool hoo hemp-
hvnyirnam mam, mwnwg hangv mwam oyumnum. 

1 Nwd 16 

Pvvb Uddum mam Tombu Uraho Joopnam 

1Hoo bulv Pwnbog pvvb uddum mam baqanum hoo Debidg hoq ham dookub 
mvp jinam tombu uraho ham joopnum, hoo bulv boyuqnam akiam hoo swrso 
akiam Pwnbog agaho aky jinum. 

2Hoo hwdlo Debid boyuqnam akiam la swrso akiam jiyum yukun, mwv 
nyiilungam At Swg emin ho lvqc cinum 

3hoo Israelwg nyi mwlwngam, nyega ge hoo nyem ge nyiicwr-cwrxiam wtw 
kabnam pwg, vdin twqpum go hoo roo aaxy romnunam hoqgv wtw mvnam pwg 
jinum. 

4Ho mwv Lebi nyi tulu go At Swg pvvb uddum agaho bon nyim dvb, xuml-paql 
nyirabl nyig mvdwb, paqyalinco paqm dvb, hoo Israelwg Pwnbo At Swn xum-
paqm dvb xuqlinum. 

5Asap hoqg peelo gob nyinum, hoo mwam dvqsin bov Jakariya, Jeiel, Semira-
mot, Jehiel, Mattitiya, Eliyab, Benaia, Obed-edom, hoo Jeiel, hiyv rwwxw-gungga 
tulungam nyig-wgnum; Asap ludum pup tubnam mam tubnum, 

6hoo nyub Benaia la Jahajiyel lwxiam Pwnbog pvvb uddum agaho tuuliam 
miqnum. 

7Ho otuqco aalam Debid At Swn paqyalinco paqnam beminam bem dvb Asap 
nvla mwwg vbw-bor tulungam xuqlinum. 

Debidg Paqyalinco Bemin Benam 

8Paqyalinco paqto At Swn; mwwg eminam goqto; mwwg bon nyinam mam 
nyiilug pengko ho cengm to! 

9Mwam bemin bijto, mwam bemin bel paqto; mwwg hog mwlw lomdwb bon 
nyinam tulungam betam to! 

10Mwwg dvrwqbo eminv yuunka; At Swn meegaqbo hangv hwnyir-hvmar nvka! 

11At Swn la mwwg atoram meegaqto; mwam dooba kudub lwxiam meegaqto! 

12Mwwg lomdwb bon nyiknam tulungam, mwwg swrdorxeq tulungam, hoo 
mwwg pw-hwwl goolin kunam mam mwwgabto, 

13Mwwg nyera Israelwg ko hosiq, mwwg daalin kunam akwg, Jakubg ko tuup 
tulu nga! 

14Mwv lak ngulug Pwnbo At Swv; mwwg pw-hwwnamv swcw mwlw si doodwn. 

15Mwwg birnam mam nwrba gob, ho mwwg gaml goopnam mam, lwwyw ko 
hotam ak xaqb mwwgab to, 

16mwv Abraham lvgab pvvb birnam ak mvnum, mwwg dingr kunamv Aisak, 

17ham mwv Jakubnvn pvvb akwb pwbwb cengm kunum, hv Israelam kuiyum 
xaqb birl apnam pvvb gob nyin kun, 

18begamv, “Nam ngo Kanaan gvdangam nulam xibwq jiknam otu gob jitayin.” 

19Hwdlo bulv jaqnyo yukho, xipa maaiyikho, hoo hoq gvdab nyiody boodu yikho, 

20gvda taqgwn hoqgv gvda taqgonwb gaqgaql yvi yikho, lvpw akwn hoqgv asaq 
nyiilu dookho, 

21mwv akjaqkam bulam nyijab-nyiyiq mvmanum; bulug pagoq gab lvpw at 
tulungam mwv yolu ruqnam, 

22begamv, “Idaqmabv ngoqg xuqnam tulungam, ngoqg nyiqry benbo tulungam 
un mvg maabv!” 

23At Swn swcw mwlwngv bemin bijto; mwwg ywwlinam mam aal looxiam 
betam to. 

24Mwwg yuunam mam nyi tulug pengko ho, mwwg swrdorxeqb bonam nyinam 
tulungam nyiilu mwlwg pengko ho bibwqto! 

25Hoggab At Sw koibov, hoo vcjaqb paqdwb nyidwn; hoo mwlwg pwnbo pengko 
hoqgv mwv bos sodynamv. 

26Hoggab nyiilug pwnbo mwlwngv murtiv, hvbmabde At Sw doangam pwnum. 

27Kaangam mvla yuunamv mwwg agaho doodwn; ator rvla hempv mwwg 
dookho doodwn. 

28Nyob luuxig nyiilu nga, At Swn paqto, yuunam mvla atorv At Swn paqto! 

29Mwwg yuudynam emin hoqgv At Swn paqto; akiam bval hoo mwwg agaho 
haato! Dvrwqbo kangam hoqgv At Swn xumto; 

30swcw soqg mwlwngv mwwg agaho tvmdwrto; vjaq, gvda gvt sam pwnum; 
hoqhv nywywngam biikram. 

31Hoqgab doangam hemp pomto, hoo swcw sam hwnyir-hvmar mvmto; hoo 
nyob nyi tulug pengko bem to, “At Sw pvvb bwwl doogdo!” 

32Sa-svlongam rumdwl romd mvto, hoo mwlwngam bwwr mvto; rongongam, 
hoo hoqho hog mwlw doon boam koijaqb hwrcw mvmto! 

33Ho nyorog svvn mwlwngv hemp gab bemin betayin At Swg agaho, hoggab 
mwv swcw sam pw-hwwtab haatayin. 

34At Swn paqyalinco paqto, hoggab mwv aldo, hoggab mwwg tumanam abiv 
nwrba gob doodwn! 

35Hvla kam beto: “Ngulug ywwlin bo, Pwnboa, ngulam ywwlin tvb, hoo ngulam 
nyob asaqg pengko hoqgv boocuml hoo naalin tvb, ho ngulv noqg dvrwqbo 
eminam paqyalinco paqla tayin hoo nam paqnamv yuunka. 

36Israelwg Pwnbo, At Swn paqto, kuiyum hoqgv kuiyum nagub!” Ho nyiilu 
mwlwngam bemto, “Amen!” hoo At Swn paqto! 

Pvvb Uddum Agaho Xumnam 

37Hoqgab Debid Asap nvla mwwg vbw-bor tulungam At Swg pvvb uddum agaho 
aal looxiam pvvb uddum agaho bonam lwxiam nyim dvb pvvl apnum, 

38hoo Jedutun gv ko tuup Obed-edom nvla mwwg vbw-bor camx leq piin 
nyiingam, hoo Hosa nyi tulungam toggoq tulungam rvky mvdwb pvvl apnum. 

39Hoo nyub Jadok nvla mwwg vbw-bor tulungam At Swg gaml xumk pirr agaho 
Gibeon puutu aog xumk nyookho pvvl apnum 

40ariyum mam aram lwxiam At Swg yugw ho boyuqnam akiam At Sw jim dvb 
pvvnum, ho bulv At Swg pvvb xeqp ko jaqb hog mwlwngam Israelam gaml jinam 
mam nyignum. 

41Bulug lvgab Heman nvla Jedutunnvn xuqnum hoo asaqkam At Swg emin ho 
vcjaqb paqyalinco paqm dvb xuqnum, hoggab mwwg tumanam abiv nwrba gob 
doodwn. 

42Heman la Jedutun tuuliam miqnum hoo dvrwqbo beminam rwwxw-gungga 
lvgab beminum. Jedutun gv ko tuup tulungam toggoq gab xuqlinum. 

43Ho nyiilu mwlwngv nyiicwr-cwrxiv mwwg nammwb wknum, hoo Debid 
mwwg imiq nombungam lvqc citab wnum. 

1 Nwd 17 

At Swg Birnam Pvvbv Debid lvgab Doonam 

1Hwdlo Debid mwwg nam ho dooyikho, Debid nyiqry benbo Natannvn benum, 
“Kaato, ngo sidar svvda nam mvnam si doogw do, hvbmabde At Swg pvvb 
uddumv tombu lo doogw do.” 

2Hoo Natan Debidnvn benum, “Noqg hangv hoggub nyinw dvn ham nyita, 
hoggab Pwnbov noqg lvgab dooba dvn.” 

3Hvbmabde hoq ai daraho At Swg gomcwrv Natannvn haanum, 

4“Wn hoo ngoqg nyera Debidnvn betam ta, ‘Soq sib At Sw bedo: No ngoqg nam 
doogwngam namlo poonyi jiram. 

5Hoggab Israel nyiilungam boolin yuk aal hoqgv soq aal namgub ngo nam uraho 
doogw kvka ma, hvbmabde ngo tombu akwn hoqgv tombu ak gonwb hoo doogw 
akwn hoqgv doogw ak gonwb wdul doonum. 

6Israelwg nyi tulu lvgab nyook mwlwho ngo wmin gviyikho, ngo Israelwg 
nyegam tulungam agam gamg goon mvi yv, hiyam ngo gaml jinum ngoqg Israel 
nyiilungam sviya koocum mvdwb benam tulu ham hvl ben mvi yv, “Hoggub nulv 
ngoqgab sidar svvda lvgab namlo pooj maadwn?” ’ 

7Hoqgab sija, no soq sam ngoqg nyera Debidnvn beta, ‘Soq sib nyiit At Sw bedo, 
ngo nam ww hwwta hoqgv sviya rool yvnboam, ngoqg Israelwg nyiilu aoho lvpw 
atwg ko tuup gob mvdwb naanum, 

8hoo no hogloq xeqb wnum ngo nam doobanum hoo noqg ceebio mwlwngam 
noqg aga hoqgv mvpaqnum. Hoo ngo noqg eminam koi dvb mvtayin, swcw nvg 
aoso koi yib emin doonbo ak gob mvtayin. 

9Hoo ngoqg Israelwg nyiilu gab nyookam xuqlin jitayin hoo bulam hoqho 
pvvtayin, ho bulug atwg nyookho bulam doom tayin hoo nywywngam nyi 
asaqkv vs-axaq gob nyikram. Hoo otuqho nyinam hvb kwdwr-kodwrbo nyi 
tulungv bulam hentwr-kaas dvb mvkram, 

10ho ngoqg Israel nyiilu aoho ngo nyegam tulungam xuqlin dvk mood hoqgv jaq 
hvb nyiknum. Hoo noqg ceebio mwlwngam ngo munyiub tayin. Hoq aoho, ngo 
nam bibwq dvn, At Sw noqgab nam ak mwj tayin. 

11Hwdlo noqg aalv wnya yukun noqg ab tulug lvgab no wta yukun, noqg atwg ko 
tuup akwn, noqg hosiq hoqgv noqg kokwb ngo swwrab mvtayin, hoo mwwg 
lvpw-hatiam ngo mvko jitayin 

12Mwv ngoqg emin lo namlo ak pooj tayin, hoo mwwg lvpw-haty pwqlw dootam 
mam ngo nwrba xaqb mvko jitayin. 

13Ngo mwwg abwb nyitayin, hoo mwv ngoqg ko tuup gob nyitayin. Mwwg 
otuqho swwn bo tulu hoqgv ngoqg tumab abynam mam naapaqnam hvb, ngoqg 
tumab abynam mam ngo mwwg hoqgv naapaqram, 

14hvbmabde ngo mwam ngoqg nambu ho hoo ngoqg lvpw-haty ho kuiyum xaqb 
biimab doom tayin, hoo mwwg pwqlwngam nwrba xaqb mvp jitayin.’” 

15Soq gomcwr goonam tulu hvbjaq, hoo soq nyiqry kaanam hvbjaq, Natan 
Debidnvn agam goonum. 

Debidg Swgwnam 

16Ho Lvpw at Debid urab haanum hoo At Sw agaho dootwl hoo benum, “Pwnbo 
At Swa, ngo hiyv, hoo ngoqg imiqkv hoggv doonum, ho no ngam soq namgub boa 
pakun? 

17Hoo soq si noqg vnyiq kaagaho, Pwnboa soq tulu si anyo dvn. Noqg nyera 
nombu hoqgv koibo nyiv lengtayin hvl no agam goopa ku, hoo ngam kokwg 
hotam mam kaakin paku, Pwnbo At Swa! 

18Hoo noqg nyerangam koi dvb mvnam sam, soq aoso Debid hoggv nam agam 
gook bui yu? Hoggab noqg nyerangam no cengdwn. 

19At Swa, noqg nyera akwg emin gab, hoo noqg hang mwwlwq koob jaqb, no soq 
koibo mwlw sam haam paku, hoo soq koibo pagoq tulu sam cengm dvb jipa ku. 

20At Swa, noqg hvb nyinbo pwnbo dooma, hoo noqg lvvgho asaq pwnbo dooma, 
ngulug atwg nyuru soqgv ngulv tat kuba. 

21Hoo noqg Israelwg nyiilu hvb hiyv doodwn, swcw soqgv nyob akin gon 
Pwnbov wnv mwwg nyiilu gob nyim dvb pvlyw pan, noqg atwg eminam koi dvb 
la swrdorxeq pagoqkam nyinv, noqg nyiilu aga hoqg nyob tulungam ruqpaq 
jinum, ho Ijipt hoqgv no bulam pvlyw maan mvi yv? 

22Hoo no atv noqg Israel nyiilungam noqg nyiilu gob nwrba gob doom dvb mvp 
kunum, hoo At Swa, no bulug Pwnbob nyiknum. 

23Hoo sija, At Swa, noqg nyerangam la mwwg imiq gab noqg gomcwr gooknam 
ham nwrba xaqb biim mvmab nyim tvbv, hoo noqg goonam hvbjaq hog 
mwlwngam nyim tvbv, 

24hoo noqg eminam nwrba xaqb yuumwl hoo betayin, ‘Israelwg Pwnbo, nyiit At 
Sw, Israelwg Pwnbov,’ hoo noqg nyera Debidg imiqkam noqg agaho mvko pvvj 
tayin. 

25Hoggab no, ngoqg Pwnbo, ho noqg nyerangam betaml ho mwwgab no nam ak 
mwj tayin hvnum. Hoqgab noqg nyerangv soq swgwnam sam noqg agaho swgw 
dvb haaknum. 

26Hoo sija, At Swa, no Pwnbov, hoo noqg nyerangam no soq albo bvrwq sam 
dingr paku. 

27Hoqgab sija no anya mwwpa gvdwl noqg nyera imiqkam lvqc citbv, ho hoqham 
kuiyum xaqb noqg agaho doom tvbv, hoggab hoqhv no su, At Swa, hiyv lvqcam 
ciknum, hoo hoqhv nwrba xaqb xinam gob dootayin.” 

1 Nwd 18 

Debid Mwwg Ceebio tulungam Mviyanam 

1Soq kokw so Debid Palistan nyi tulungam mviyanum hoo bulam mwwg uraho 
doomnum, hoo mwv Gat la hoqg nampam tulungam Palistan nyi tulug alaq 
hoqgv naareq kunum. 

2Hoo mwv Moabam mviyanum, hoo Moab nyi tulungv Debidg nyerab swwknum 
hoo gvda nyoogangam baqa jinum. 

3Debid mwwg mwiyw-mvcnam mam Iupratas pobuho mvp taab wiyikho, Joba-
Hamatwg lvpw at Hadadejer nvkam mwv mviyanum. 

4Hoo Debid mwwg hoqgv 1,000 go ceriot tulungam, 1,700 svpur xarg bo nyi 
tulungam, hoo 20,000 go lvpia wnbo sipai tulungam naareq kunum. Hoo Debid 
100 ceriot svpuram ap tvl hoo mwlwngam lukum-laqca dvb mvnum. 

5Hoo hwdlo Damaskaswg Siriya nyi tulungv Jobag lvpw at Hadadejernvn svka 
taab haan boam, Debid 22,000 go Siriya nyi tulungam mengnum. 

6Ho Debid Damaskaswg Siriya svmcwngam hwwiyuml doognum, hoo Siriya nyi 
tulungv Debidg nyerab swwknum hoo gvda nyoogangam baqa jinum. Hoo Debid 
mwv hogloq-hogloqb wjaqkam At Sw mwam mviya mvdwb ator jinum. 

7Hoo Debid Hadadejerwg nyera tulug hun svtam baqnam mam naareqnum hoo 
hoq tulu ham Jerusalemho baqanum. 

8Hoo Hadadejerwg bopam tulu Tibat hoqgv hoo Kun hoqgv Debid naleqgo 
tamangam naaknum. Hoq lvgab Solomon tama iss sviyinam hoo rwwda 
tulungam hoo tama dupum-dvrab pam mvnum. 

9Hwdlo Hamatwg lvpw at Tou, Jobag lvpw at Hadadejerwg sipai tulungam 
Debidg mviyanam mam tapa yin, 

10mwv mwwg ko tuup Hadoramnvn Lvpw at Debid dookub kanam tvl, ho mwwg 
al-kornam mam tox mvnum hoo mwam aljaqb nyipa hvl paqnum hoggab mwv 
Hadadejernvn nyob paiya paku, hoggab Hadadejer lwxiam Tounvn nyob paky 
twqnum. Hoo mwv hoolu deedy dupum-dvrab pam hunam, rupam, hoo 
tamangam jilwqnum. 

11Hoq tulu ham kam Lvpw at Debid At Swn gvqlwqnum, ho mwv nyob asaqkam, 
Idom, Moab, Ammon, Palistan hoo Amalek nyi tulu hoqgv mviya tvl rup hoo hun 
mwwg naak nammam kam darxaq tvl lvkin gob gvqlwqnum. 

12Hoo Jeruiyag ko tuup Abisai Al Lywpa ho Idom nyi tulungam 18,000 go 
mengnum. 

13Ho mwv Idom mam hwwiyum tvl doognum; hoo Idom nyi mwlwngv Debidg 
nyerab swwknum. Hoo Debid mwv hogloq-hogloqb wjaqkam At Sw mwam 
mviya mvdwb ator jinum. 

Debidg Pvvb Bwwi-bvca 

14Hoqgab Debid Israel bumpwngam pvvb bwwl doognum, hoo mwv lootw bvla 
homyin dvb mwwg nyiilu mwlwngam pvvb bwwi-bvcal doognum. 

15Jeruiyag ko tuup Joabnvn sipai tulungam kaam dvb jinum; hoo Ahiludwg ko 
tuup Jehosapatnvn xiqtul ap mviya dvb jinum; 

16hoo Ahitubwg ko tuup Jadok nvla Abiyatarwg ko tuup Ahimeleknvn nyub gob 
mvnum; hoo Sabsa svkretvri gob nyinum; 

17hoo Jehoiadag ko tuup Benaianvn Keret nyi tulungam la Pelet nyi tulungam 
kaam dvb jinum; hoo Debidg ko tuup tulungv saab tulug pengko ho peelo gob 
nyil lvpw atwg bonam nyignum. 

1 Nwd 19 

Ammon Nyi Tulungv Debidg Nyi tulungam Mvnyi-mviyanam 

1Soq kokw so Ammon gv lvpw at Nahas siknum, hoo mwwg kwlib mwwg ko 
tuupv pvvb bwwl doognum. 

2Hoo Debid benum, “No Nahaswg ko Hanunnvn anyangam kaakin tayin, hoggab 
mwwg abv ngam anyangam kaakinum.” Hoqgab Debid pui baqn boam kanaml 
mwwg abwg pagoqkam mwam bet-bela mvnum. Hoo Debidg nyera tulungv 
Ammon nyi tulug Hanun gvdaho mwam bet-bela taab haanum. 

3Hvbmabde Ammon gv nyi tulungv saab tuupv Hanunnvn benum, “No hvb 
mwwd yv Debid nam bet-bela boam kanaml ho mwv noqg abam xid-paqdwb 
nyid nvi yv? Mwwg nyera tulungv noqg dookub haan si hvb nyiloqkam nam kvvi-
kaamil kaam dvb hoo gvdangam mvqky-maqlam mvl hoo ham mviya dvb nyima 
yv?” 

4Hoqgab Hanun Debidg nyera tulungam nootunum hoo bulug nvm mam reqpaq 
tvl hoo bulug xarpo vjam lvpa ra ho peeko tvl, hoo bulam kanam tvl wwm 
kunum, 

5hoo bulv wknum. Hwdlo hoqham Debidnvn betam yin, mwv bulam kvvrwq 
mvdwb pui baqn bo tulungam kanamnum, hoggab nyi tuluhv vcjaqb hvnywnum. 
Hoo lvpw atv benum, “Nulug nvmv buqlin maad deedib Jeriko ho doonu to hoo 
hookur to.” 

6Hwdlo Ammon nyi tulungv bulv Debidg ceebio gob nyipa ku hvl cengyi kukam, 
Hanun la Ammon nyi tulungv Mesopotamiya hoqgv, Aram-maaka hoqgv hoo 
Joba hoqgv ceriot tulungam la svpur xarg bo nyi tulungam nyemaq goqdwb rup 
1,000 telent go jilwqnum. 

7Bulv 32,000 go ceriot tulungam hoo Maakag lvpw at lvgab mwwg sipai 
tulungam nyemaq goqnum, ho bulv haalayil Medebag otuqho svmcw mvl 
doonum. 

8Hoo hwdlo Debid hoqham tapa yin, mwv Joabnvn la atorbo sipai nyi 
mwlwngam kanamnum. 

9Hoo Ammon nyi tulungv nyob pvrwq mins ko haagag toggoqho hvvnwqnum, 
hoo lvpw atam tulungv svka taab haan bo tulungv bulv nyoro lvpa ho 
dooiyanum. 

Ammon la Siriya Nyi tulungam Mviyanam 

10Hwdlo Joab kaaknamv mwam nyob pvrwq deenbov otuq bvla kokwb 
dooiyikam, ho mwv mwlwngam alyanbo Israel nyi tulungam daalinv hoo Siriya 
nyi tulungam ceekol nyob pvrwq mvdwb bulam daqmnum. 

11Ho hvb xuqngo mwwg nyi tulungam mwv mwwg bor Abisainvn nyig mvdwb 
jitwl, hoo bulv Ammon nyi tulungam nyob pvrwq dvb daqmnum. 

12Hoo mwv benum, “Siriya nyi tulungv ngoqgab vigo ator baloqkam, ho nulv 
ngam svka laka, hvbmabde Ammon nyi tulungv nulgab vigo ator baloqkam, ho 
ngo nulam haal svka tayin. 

13Atorto, hoo kuj ngulug nyiilu gab la ngulug Pwnbog bopam tulu gab, ngulug 
atorsam tortuj hoo At Sw hoggv mwv al kaapa dvn ham mwam nyij yin pv.” 

14Hoqgab Joab la mwwg lvgab dooba bo nyiilungv Siriya nyi tulungam nyob 
pvrwq taab ogumb hvvnwqnum, hoo bulv mwwg aga hoqgv keknum. 

15Hoo hwdlo Ammon nyi tulungv Siriya nyi tulug kenam mam kaapa yin, bulv 
kam Joabg bor Abisaiywg aga hoqgv keknv hoo bopam urab haanum. Ho Joab 
Jerusalemb haaknum. 

16Hvbmabde hwdlo Siriya nyi tulungv bulam Israelv mviya paku hvl cengyi kun, 
bulv pui baqn boam kanam tvl Iupratas lvvg hoqg Siriya nyi tulungam, 
Hadadejerwg sipai saab Sopaknvn bulug otuqb hookum mvdwb goqanum. 

17Hoo hwdlo ham Debidnvn betam yin, mwv Israel mwlwngam goqkumnum hoo 
Jordonam rabnum hoo mwwg sipai tulungv bulam ceekol nyob panum. Hoo 
hwdlo Debidnvn Siriya nyi tulungam nyob pvrwq dvb soorwq yin, bulv mwwg 
lvgab nyob panum. 

18Hoo Siriya nyi tulungv Israel aga hoqgv kenum, hoo Debid Siriya nyiingam 
mengnum, ceriot xarg bov 7,000 go, lvpiab wnbo sipai tulungam 40,000 go 
mengnum, hoo bulug sipai saab Sopaknvn kam mengnum. 

19Hoo hwdlo Israelv bulam mviya kunam mam Hadadejerwg nyera tulungv 
kaapa yukun, bulv Debid lvgab swrso pvvbam mvnum hoo mwwg nyera-paqn 
gob swwknum. Hoqgab Siriya nyi tulungv Ammon nyi tulungam lokta svkal 
ywwlin dukub mwwk maanum. 

1 Nwd 20 

Rabbangam Naareqnam 

1Dug pool ho hwdlo lvpw atv nyob patab wd moodam, Joab sipai tulungam wgnv 
Ammon nyi tulug gvdangam nyob panum hoo haaknv hoo Rabbangam 
doqyumnum. Hvbmabde Debid Jerusalemho doodunum. Hoo Joab Rabbangam 
nyob pal kunv hoo ham naareq kunum. 

2Hoo Debid bulug lvpw at tulug hoqg ywr dumtupam mwwg dumpo hoqgv 
naanum. Mwv hoqho jaakanamv hun telent ak gob nyinum, hoo hoqho xinam 
wlwngam ak doonum. Hoo hoqham Debidg dumpo ho tulwqnum. Hoo mwv 
bopam mam nyob pareqnam dupum-dvrab pam naleq jaqg baqlinum. 

3Hoo uraho doonbo nyiilungam mwv boolinum hoo bulam ara peem dvb hoo 
xooi hamdvb hoo vx pam dvb mvnum. Hoo soq sib Debid Ammon nyi tulug 
bopam mwlwngam mvnum. Ho Debid la nyiilu mwlwngv Jerusalemb wkur 
kunum. 

Palistan Nyiiram-tamongam Mengnam 

4Hoo soq kokw so Palistan nyi tulu lvgab Gejer ho nyob parabnum. Ho Husa hoqg 
Sibbekai nyiiram tamo bo hotam hoqg Sippainvn mengnum, hoo Palistan nyi 
tulungam nyera-paqnwb bwwknum. 

5Hoo hoqho lokta Palistan nyi tulu lvgab nyob panum, hoo Jair gv ko tuup 
Elhanan Gittite hoqg Goliatwg bor Lahminvn mengnum, mwwg nwwxo nwwliv 
vj tvvp hvb nyinum. 

6Hoo Gat ho lokta nyob panum, hoqho nyi nyiiram tamo bo ak doonum, hiyvg 
alaq lvqnyig lvqcwngv cwrx gogab hoo lvpia lwnyig lwcwngv cwrx gogab 
doonum, hoo ham odum-suikam camnyi leq cirpynum, hoo mwv nyiiram tamo 
bo hotam hoqgv lengnum. 

7Hoo hwdlo mwv Israelam benyi-beyanum, Debidg bor Simeag ko tuup Jonatan 
mwam patabnum. 

8Soq nyi nyiiram tamo bo hotam si Gat hoqgv lengnum, hoo bulv Debid gvla 
mwwg nyera tulug alaqho haaknum. 

1 Nwd 21 

Debidg Hwlwngam Xika ko-gab Iicw-tobumv Haamnam 

1Ho Uiyv Israelam ceekol daqnum hoo Debidnvn nwqduq tvl Israelam xika 
mvnum. 

2Ho Joabnvn la gaml jinbo sipai tulungam Debid benum, “Wn, Israelam Beerseba 
hoqgv Dan namgub xika ta, hoo ngam puiyam baqa ta, ho bulv hog hwd dvn ham 
ngo cengkam yin pv.” 

3Hvbmabde Joab benum, “At Sw nyiilungam lwwg aoho lwwg ya naleqgo bulam 
vbw jignvka! Ngoqg bir lvpw ata, soq bul mwlw si, ngoqg bir atwg nyera tulu 

maai yv? Hog gab ngoqg bir at soq pagoq sam nyidwb mwwdwn? Hog gab soq 
nyinam si Israelam nyimur mvta dvn?” 

4Hvbmabde Joabnvn lvpw atwg gomcwrv ceekol mviyanum. Hoqgab Joab Israel 
mwlwngam wiyiqnum hoo Jerusalemb hookur kunum. 

5Hoo Joab nyiilungam xikanam mam Debidnvn jinum. Israel ho lyoqr orioq 
bwwlaq bo nyegangv 1,100,000 go doonum, hoo Judaho lyoqr orioq bwwlaq bov 
470,000 go doonum. 

6Hvbmabde mwv Lebi ngamla Benjamin nyobam xitaq maanum, hoggab Joab 
lvpw atwg gamlam tamanum. 

7Hvbmabde Pwnbo soq pagoq sam oyumnum hoo mwv Israelam mengnum. 

8Hoo Debid Pwnbon benum, “Ngoqg soq pagoq nyiknum si ngo koi jaqb nyic 
nyipa ku. Hvbmabde sija, anya mwwpa gvdwl noqg nyera nyixiaqkam naapaq 
tvbka, hoggab ngo paca loodab nyit kuba.” 

9Hoo At Sw Debidg nyiqry benbo Gadnvn agam goonv, begamv, 

10“Wn hoo Debidnvn beta, ‘Soq sib At Sw bedo, Pagoq goqoum go ngo nam 
jitayin; Oum hoqgv akwn xuqto, ho noqgab ngo ham nyitayin.’” 

11Hoqgab Gad Debid dookub haanum hoo mwam benum, “Soq sib At Sw bedo, 
‘Hoggv no mwwlwq pan xuqto: 

12vnyw nywum go dwr-kanongam yv, ho maalo noqg ceebio tulungam no pool 
borum gob lyoqr orioq lvgab mviya kob yv, ho maalo At Sw gumtw lvgab Israel 
gvda bumpw ho aal loum go iicw-tobum dooi lvgab gvda nyiingam mingtwr mvb 
yv.’ Sija hwwbwqto hoggv ngo wkur layil ngam kanam boam ngo betam tayin.” 

13Ho Debid Gadnvn benum, “Ngo vcjaqb mwwdwq duku. Ngam At Swg alaq 
uraho haam tvbv; hoggab mwwg aya mwwpanamv koi dvn, hvbmabde ngam nyi 
alaqho haam mvmabv.” 

14Hoqgab At Sw iicw-tobum dooiyam Israel aoho kanamnum, hoo Israel nyiingv 
70,000 go sinum. 

15Hoo Pwnbov gumtwngam Jerusalem mam twrm dvb kanamnum, hvbmabde 
hwdlo mwv ham twryum taikoam, At Sw kaanum, hoo mwv hentwr-kaasam 
nyim mvma dvb mwwkurnum. Hoo mwv twryum dvb bon nyidubo gumtwngam 
benum, “Hoqhv jot paku; sija noqg alaqkam loqtum tuku.” Hoo At Swg 
gumtwngv Jebus nyi akwg Ornanwg jurpy deela ho doonum. 

16Hoo Debid mwwg vnyiqkv koodul kaanamv At Sw gumtwngv doa gvla swcw 
nvg pengko ho doqdunam, hoo mwwg alaqkv lyoqr orioqkam puseq tvl 
Jerusalem aoho tvdaqnum. Ho Debid la nyiixa tulungv tuila vjam kootwl bulug 
nyuqm mam kedho nywtinum. 

17Hoo Debid Pwnboam benum, “Ngo ma yv nyiilungam xika mvdwb gaml jilin 
bov? Ngo lak so sam nyic nyipa kun, hoo koijaqb almanam nyipa kun. Hvbmabde 
soq sviya tulu si bulv hoggv nyijnum? Anya mwwpa gvdwl noqg alaqkam, ngoqg 
Pwnbo At Swa, ngam ceeko to hoo ngoqg abwg imiq dvparam ceeko to. 
Hvbmabde soq swlin-mominam sam noqg nyiilug aoho haam mvmabv.” 

Debid Yugw Ak Mvnam 

18Hoq moodho At Swg gumtwngv Gadnvn gaml jitwl Debidnvn bemnum, Jebus 
nyi akwg Ornanwg jurpy deela ho Debid caagdvl hoo At Sw gab yugw ak mvdwb 
nyido.” 

19Hoqgab At Sw emin ho Gadwg agam googam gab Debid caanum. 

20Hoq moodho Ornan wtw am jurpy deela ho yvnum. Mwv tobkurnum hoo 
gumtwngam kaapanum, hoo mwwg lvgab yvba bo mwwg ko tuup vpiv la mwv 
atv kvsnum. 

21Debid Ornan dookub haaikam, Ornan Debidnvn kaanv hoo kaapanum hoo 
jurpy deela hoqgv lengnum hoo mwwg nyuqm mam kedho nywtinl Debidnvn 
modunum. 

22Hoo Debid Ornannvn benum, “Jurpy deela sam ngam jitbv, hoqho ngo At Sw 
gab yugw ak mvtayin—soqg koram ngo bumpwb jitayin—ho soq swlin-
mominam si nyiilu hoqgv wpaq kamyi nvpv.” 

23Ho Ornan Debidnvn benum, “Ham naato, hoo ngoqg bir lvpw atv hoggv mwwg 
gab al kaapa dvn ham nyin to. Kaato, hvvb sam boyuq aky gab hoo jurpy riinnan 
pvtaq tulu sam wswb hoo wtw am sam dvs aky gab jitayin; ngo soq mwlw sam 
jigyin. 

24Hvbmabde Lvpw at Debid Ornannvn benum, “Ma, hvbmabde ngo hoq tulu ham 
koram jot dvb jil rvtayin. Noq gam ngo At Sw gab naala ram, ho boyuqnam aky 
jidwb hog kor jimab naaram.” 

25Hoqgab Debid deelangam xikanv Ornannvn 600 sikil hun go jinum. 

26Hoo Debid hoqho At Sw gab yugw ak mvnum hoo boyuqnam aky tulungam la 
swrso akiam jinum hoo At Swn goqnum, hoo At Sw mwam ao gvda hoqgv yugwg 
boyuqnam akiam wmmwb gual mwam wm lvgab birwqnum. 

27Ho At Sw gumtwngam gaml jinum, hoo mwv mwwg lyoqr orioqkam buqxab 
xwqkurl xwqlwqnum. 

28Hoq moodho, hwdlo Debid At Sw Jebus nyi akwg Ornan jurpy deela ho mwam 
birwqnam mam kaapa yin, mwv hoqho pwr jinum. 

29Hoggab At Swg xumk pirram Mojes deexa-raraho mvknamv la yugwg 
boyuqnam aky jinamv hoq moodho Gibeon puutu aoho dooxiqnum, 



810 

 

 
Nyishi 

© 2016 Bible society of India. 
 

 
 

 

30hvbmabde Debid hoq agaho Pwnbon tox taab haanyi maanum, hoggab mwv 
At Sw gumtwg lyoqr orioqkam bosnum. 

1 Nwd 22 

1Ho Debid benum, “Soq so At Swg dvrwq namlongam mvtayin hoo soq yugw so 
Israel gab boyuqnam akiam jitayin.” 

Debid At Swg Dvrwq Namlo gab Mwx-mvaqnam 

2Israel gvdaho nyoodo nyi doonbo tulungam Debid lvkin gob goqkum mvdwb 
gaml jinum, hoo mwv bulam Pwnbog dvrwq namlongam nam mvn dvb wlw 
taqlinl pvmwq mvdwb gaml jinum. 

3Debid dvcw xublo gab la toggoq tulug viyap yvbgw tulungam paqyinnan dvb 
naleqgo dvvcwngam jinum hoo tamangam kam naleqgo xila maadwb jinum, 

4hoo sidar svvtaqkam xila maadwb jinum, hoo Sidon nyi tulungv la Taiyar nyi 
tulungv Debidnvn sidar svvtaqkv naleqgo baqa jinum. 

5Hoggab Debid benum, “Ngoqg ko tuup Solomon yaapa xiqdo hoo hog pwbw-
rolo maata, hoo At Sw gab nam mvtanam hv hoggub nyijaqkam mwlwngam 
kangam yaadwb hoo gvda-gvt so mwlwg yuunam gob nyidwb nyido. Hoqgab 
ngo nammam mvn mvdwb mwx-mvaql ap jitayin.” Hoqgab Debid mwwg sima 
taab naleqgo nam mvnnan svvda-teriam door tiol ap jinum. 

Solomonnvn Dvrwq Namlongam Mvm dvb Gorgy Tolwqnam 

6Ho mwv mwwg ko tuup Solomonnvn goqnv hoo mwam Israelwg Pwnbo, At 
Swg dvrwq namlongam mvm dvb gorgy tolwqnum. 

7Debid Solomonnvn benum, “Ngoqg ko tuup, ngoqg Pwnbo, At Swg emin ho 
ngoqg hangv namlo ak mvdwb mwwnum. 

8Hvbmabde At Swg gomcwrv ngam begamv, ‘No naleqgo ywlw twwpa ku hoo 
koibo nyobam papa ku. No ngoqg eminho nam mvnyi ram, hoggab no naleqgo 
swcw nvg aoso ywlw twwpa ku. 

9Kaato, ko tuup ak nam dwrbuqj tayin hoo mwv swrsob dootayin. Mwwg diis-
paap ceebio tulu hoqgv mwam ngo swrsob doonu mvdwb jitayin. Hoggab mwwg 
eminam Solomon hvl pvvtayin, hoo ngo swwd aalam Israelam swrsob jampwb 
doom dvb jitayin. 

10Mwv ngoqg emin gab nam ak mvtayin. Mwv ngoqg ko tuupwb nyitayin, hoo 
ngo mwwg abwb nyitayin, hoo ngo mwwg xinam pwqlwngam Israel ho nwrba 
xaqb mvko jitayin.’ 

11“Ngoqg ko tuup, mwv noqg pagoqkam agam gooknam hvb, sija, At Sw noqg 
lvgab dooba nvka, noqg Pwnbo At Swg nammam niqtuq mvlin mvdwb nam svka 
gvnka. 

12At Sw arro nam mwwlaqkam la cenglaqkam jignvka, hwdlo mwv nam Israel 
aoho pvvb bwwl doog mvdwb jiyikam, noqg Pwnbo At Swg pvvbam bugil swwla 
ka. 

13Ho Israel gab Mojesnvn At Swg gaml jinam mam no hengab jaqb nyij-mujam 
hoo pvvb tulungam nyib nyiloqkam no swwta-geetayin. Ator to hoo haakam to. 
Bos maabv; mooka-saq maabv. 

14Ngo vcjaqb hentwr henl At Swg dvrwq namlo gab 100,000 telent hun go, 
lwwyw lww-camg rup go, hoo tamangam hoo yoqdwram xila maadwb naap 
paku, hoq hvbkalam naleqgo svvtaqkam la wlwngam ngo naap pakun. Hoq tulu 
lvgab no vbw-ata gvnka. 

15Noqg lvgab naleqgo bonam nyinbo nyiingv doodwn: wlw taqnbo tulungv, simit 
mvnbo tulungv, svvtaq jem mvnbo tulungv, hoo hoolu deedy jem mvlaq bov xila 
maab doodwn, 

16hunam, rupam, tamangam, hoo yoqdwr bonam pwbwb nyilaq bov doodwn. 
Gorab to hoo bonam nyito! At Sw noqg lvgab dooba dvn!” 

17Mwwg ko tuup Solomonnvn svka mvdwb Debid Israel nyiilo mwlwngam kam 
gaml jil begamv, 

18“Noqg Pwnbo At Sw noqg lvgab dooba maai yv? Hoo mwv nam taqg-loosaq 
hoqgv swrsob doom dvb jima yv? Hoggab mwv gvdaho doonbo nyi tulu 
mwlwngam noqg alaq uraho jilwq pakun, hoo gvdangv At Sw gvla mwwg nyiilug 
uraho doodkun. 

19Hoqgab sija noqg mwwnam mvla hangv noqg Pwnbo At Swn meegaq to. 
Gorabto hoo Pwnbo At Swg dvrwq namlongam mvto, ho hoqho At Swg pvvb 
uddum mam la Pwnbog dvrwqbo dupum-dvrab pam At Swg eminho dvrwq 
namlo mvnam urab bvqlwq dvb nyitayin.” 

1 Nwd 23 

Debid Lebi Nyi tulungam Hwwkuml Nyignam 

1Hwdlo Debid nyekaml swwtar yukho, mwv mwwg ko tuup Solomonnvn 
Israelwg aoho lvpw at gob mvnum. 

2Debid Israelwg nyiilo bo mwlwngam la nyub tulungam hoo Lebi nyi tulungam 
goqkumnum. 

3Lebi nyi tulu hoqgv vnyw cammum boam la hoq odum gam xikal xikumnamv 
nyiingv 38,000 go. 

4“Hoq boloqkv camnyi leq vpy lwwyw gon,” Debid benum, “Nulv At Swg dvrwq 
namlongam bonam nyig gvnka, ho 6,000 go ham saab bvla nyegam gob mvnum, 

5toggoqkam rvky bo tulungv 4,000 go, hoo 4,000 gon rwwxw-gungga lvgab At 
Swn bemin bel xumg-paqg mvdwb ngo mvnum.” 

6Hoo Debid Lebi ko tuup tulu ham jak oum gob mvpin-mvranum: Gerson, Kohat, 
hoo Merari. 

7Gersonwg ko tuupv Ladan la Simei. 

8Ladan ko tuup tulungv: Jehiel peelo bob nyinum, hoo Jetam, hoo Joyel oum 
deenv. 

9Simeig ko tuup tulungv: Selomot, Hajiel, hoo Haran bul oumv. Soq tulu si 
Ladanwg ab dvpar hoqg peelo bov. 

10Hoo Simeig ko tuup tulungv: Jahat, Jina, hoo Jeus hoo Beriya. Soq tulu si Simeig 
ko tuup vpiv. 

11Jahat peelo gob nyinum, hoo Jija dvqsinb nyinum; hvbmabde Jeus la Beriya 
bunyiv ko tuup viyig doomanum, hoqgab bulam ab akinwg nombu gob xinum. 

12Kohat gv ko tuup tulungv: Amram, Ijar, Hebron, hoo Ujjiyel, bul vpiv. 

13Amramwg ko tuup tulungv: Aaron la Mojes. Aaronnvn mwlwngam dvrwq 
yaanbo pagoqkam darxaql nyig mvdwb xuqbwql apnum, ho mwv la mwwg ko 
tuup tulungv nwrba xaqb At Swg agaho aky jim dvb la mwam bon nyim jidwb 
hoo nwrba xaqb mwwg eminho lvqcam gamlin mvdwb xuqpnum. 

14Hvbmabde Pwnbog nyi Mojes ko tuup tulungam Lebig nyob dvpar pengko ho 
eminum. 

15Mojesg ko tuup tulungv: Gersom la Eliejer. 

16Gersomwg ko tuup tulungv: Sebuyel peelo bo akv. 

17Eliejerwg ko tuup tulungv: Rehabiya peelo bov. Eliejer asaq ko tuup 
doomanum, hvbmabde Rehabiyag ko tuupv mvqlwnum. 

18Ijarg ko tuup tulungv: Selomit peelo bov. 

19Hebronwg ko tuup tulungv: Jeriya peelo bov, Amariya vnyi deenv, Jahajiyel 
oum deenv, hoo Jekameam vpy deenv. 

20Ujjiyel ko tuup tulungv: Mika peelo bov hoo Issiya vnyi deenv. 

21Merarig ko tuup tulungv: Mali la Musi. Mali ko tuup tulungv: Eleajar la Kis. 

22Eleajar ko tuup doomab sinum, hvbmabde ko nyem aronum; hoqgab bulug 
imiq lwrw Kisig ko tuupv bulam nyem naanum. 

23Musig ko tuup tulungv: Mali, Eder, hoo Jerimot, bul oumv. 

24Soq ko tuup tulu si Lebingv bulug ab tulug nombu tulu hoqgv, bulug ab tulu 
nombu tulug peelo bo tulungam, bulug imiq dvpar hoqg nyiimin vxiam, vnyw 
camnyi gola hoo ham akam yaanbo nyi vxiam hiyv At Swg dvrwq namlo ho 
bonam nyilaqbo hvnam mam emin xiqlwql apnum. 

25Hoggab Debid benum, “Israelwg Pwnbo, At Sw, mwwg nyiilungam swrsongam 
jipa kun, hoo mwv Jerusalemho nwrba xaqb doodwn. 

26Hoo Lebi nyi tulungv xumk pirr hoqg nyin-mvnnan dupum-dvrab pam joodwb 
nyikram.” 

27Hoggab Debidg vtwr-anya agam hoqgv tabnyiloqkam Lebi ko tuup tulungam 
vnyw camnyi gola hoo ham akam yaanbo tulu ham bon nyim dvb xiqlwq 
twqdwb nyinum. 

28Hoggab bulug nyisv hvbnyiloqkam Aaron gv ko tuup tulungam At Swg dvrwq 
namlo bon nyik ho svka mvdwb nyinum, ho baag tulungam la pwqlw tulungam 
hvvmin mvdwb nyinum, ho dvrwqbo dupum-dvrab tulu ham mvxaq-mvraq dvb 
nyinum, hoo Pwnbog dvrwq namlo ho hoggv bon nyisv doonam ham nyimin 
gvdwb doonum. 

29Bulug bon nyisv joopwl kaakinam wtwngam, wtw dvs akiam, opap kiilwq 
maab wtw mvnam akiam, wtw cwwnam akiam, kuty mviyo tvl aky jinam mam, 
hoo anyo-koi vgw-hvrab pam kam xika dvb svka yaanum. 

30Hoo bulv ar roxiam daqtwl At Swn paqyalinco hvl hoo xuml-paql doonum, hoo 
hoqhvb kalam ariyum mam kam nyinum, 

31hoo hwdlo lajaqkam boyuqnam akiam Doonu aalam, nit pool tulungam hoo 
durum dwd aal tulungam At Swn aky jiyikam, bulam hoggv nyim dvb jinam 
hvbjaq, At Swg agaho lwxiam nyil doonum. 

32Hoqgab bulv kvvrwq minsko tombungam la dvrwq namlongam, kviyw-tadal 
doognum, hoo bulug vbw-bor, Aaron gv ko tuup tulungam At Swg dvrwq namlo 
ho bon nyik ho svka mingnum. 

1 Nwd 24 

Debid Nyub tulungam Hwwkuml Nyignam 

1Aaron gv ko tuup tulug hotam mam soq sib hobwq bwqlinum. Aaron gv ko tuup 
tulungv: Nadab, Abihu, Eleajar, hoo Itamar. 

2Hvbmabde Nadab la Abihu bulug abv sima daab sinum hoo ko doomanum, 
hoqgab Eleajar la Itamar bunyiv nyubwb swwnum. 

3Eleajar gv ko tuup Jadok, la Itamarwg ko tuup Ahimelek bunyig svka hoqgv 
Debid bulam bulug bon nyidy sanam jaqkam nyim dvb hwwkuml xuqbwql 
xuqlin jinum. 

4Hoggab Itamarwg ko tuup tulug pengko hooya, koi yaab Eleajar gv ko tuup 
tulug pengko hoqgv peelo bov lengbin yaanum, Eleajar gv ko tuup tulu hoqgv 
camleq ax go peelo bov doonum, hoo Itamarwg ko tuup tulu hoqgv piin go peelo 
bov doonum. 

5Bulv tak cingka layil bulug pengko ho homyin dvb mvpin-mvranum, hoggab 
tuugin dvrwq namlog bonam nyigbo saabwb hoo tuugin yvj-yalwg bonam 
nyigbo saabwb nyinum, hoq ham Eleajar gvla Itamarwg ko tuup tulug pengko 
ho nyibamnum. 

6Hoo Netanelwg ko tuup Semaiya, Lebi akv soq tulu sam lvpw atwg la saab tulug 
hoo nyub Jadok la Abiyatarwg ko tuup Ahimelek hoo nyub tulug nombug ab 
tulug peelo bo, hoo Lebi nyi tulug ab akin hoqgv Eleajar gab la Itamar gab 
xuqlinam agaho xiqtul apnum. 

7Otuqcob Jehoiaribnvn tak cinglin coonum, vnyi deenhv Jedaiya, 

8Oum deenhv Harim, vpy deenhv Seorimn, 

9ang deenhv Makija, ax deenhv Mijamin, 

10kvn deenhv Hakkoj, piin deenhv Abija, 

11kiya deenhv Jesua, wyw deenhv Sekaniya, 

12camleq akin deenhv Eliyasib, camleq vnyi deenhv Jakim, 

13camleq oum deenhv Huppa, camleq vpy deenhv Jesebeab, 

14camleq ang deenhv Bilga, camleq ax deenhv Immer, 

15camleq kvn deenhv Hejir, camleq piin deenhv Happijjej, 

16camleq kiya deenhv Petahiya, camnyi deenhv Jehejkel, 

17camnyi leq akin deenhv Jakin, camnyi leq vnyi deenhv Gamul, 

18camnyi leq oum deenhv Delaia, camnyi leq vpy deenhv Maajiya. 

19Soq nyi tulu sam At Swg dvrwq namlo uraho bulug bon nyidy sanam mam 
bulug ab Aaronnvn Israelwg Pwnbo At Swg mwam gaml jik jaqb bulam bonam 
nyim dvb xuqbwql mvko jinum. 

20Hoo Lebig ko tuup tulu gon: Amramwg ko tuup tulu gv Subael; Subaelwg ko 
tuup tulu gv Jedeiya. 

21Rehabiyag gv: Rehabiyag ko tuup tulungv Issiya, peelo bo akv. 

22Ijar nyi tulu hoqgv Selomot; Selomotwg ko tuup tulu gv Jahat. 

23Hebronwg ko tuup tulu gv: Jeriya, peelo bo akv, Amariya vnyi deenv, Jahajiyel 
oum deenv, Jekameam vpy deenv. 

24Ujjiyelg ko tuup tulu gv: Mika; Mikag ko tuup tulu gv Samir. 

25Mikag borv Issiya; Issiyag ko tuup tulu gv Jakariya. 

26Merarig ko tuup tulungv: Mali la Musi. Jaajiyag ko tuup tulu gv Beno. 

27Merarig ko tuup tulungv: Jaajiya gv, Beno, Soham Jakkur hoo Ibri. 

28Mali gv: Eleajar, ko tuup doomanum. 

29Kisi gv, Kisig ko tuup tulu gv Jerameel. 

30Musig ko tuup tulungv: Mali, Eder, hoo Jerimot. Soq tulu si Lebi nyi tulu ko tuup 
tulug bulug ab tulug nombu tulu hoqgv lengnum. 

31Soq nyi tulu si kam, ab vxy-cwrwg nombu hoqgv peelo bov, hoo mwwg bor 
tulu ngvkam, bulug vbw-bor Aaron gv ko tuup tulungv hoggub lvpw at Debid, 
Jadok, Ahimelek, hoo ab tulug nombu hoqg peelo bo, nyub tulug hoo Lebi nyi 
tulug kaagaho tak cingnam hvb, bulv kam tak cingnum. 

1 Nwd 25 

Debid Rwwxw-gungga Mvnboam Hwwkuml Nyignam 

1Debid la bonam nyigbo peelo bo tuluhv Asapwg ko tuup tulug bonam asaqb 
xuqbwql xuqlin jinum, hoo Heman, la Jedutun nyiqry benum lvgab rwwxw-
gungga la ludum pup tubnam lvgab betamnum. Hiyv bon nyinam mamla bulug 
bon nyisam nyin boam xeqlinamv: 

2Asapwg ko tuup tulu hoqgv: Jakkur, Josap, Netaniya, hoo Asarela, Asapwg ko 
tuup tulungv Asapwg bilwqko uraho bon nyinum, ho lvpw atwg bilwqko uraho 
nyiqry benum. 

3Jedutun gv, Jedutun gv ko tuup tulungv: Gedalia, Jeri, Jesaiya, Simei, Hasabiya, 
hoo Mattitiya, bul axv, bulug ab Jedutun gv bilwqko uraho bulv At Swn rwwxw-
gungga lvgab paqyalinco paql hoo xuml-paql nyiqry benum. 

4Heman gv, Hemanwg ko tuup tulungv: Bukkiya, Mattaniya, Ujjiyel, Sebuyel la 
Jerimot, Hanania, Hanani, Eliyata, Giddalti, hoo Romamti-ejer, Josbekasa, 
Malloti, Hotir, Mahajiot. 

5Soq mwlw si lvpw atwg bon nyigbo Hemanwg ko tuup tulungv, Pwnbov mwwg 
dingr kojaqb mwam yuumnum, hoggab Pwnbov Hemannvn ko tuupv camleq 
vpy go hoo ko nyemv oum go jinum. 

6Bul mwlwngv bulug abwg bilwqko uraho At Swg dvrwq namlo ho ludum pup 
tubl, rwwxw-xwwl hoo gungga twql Pwnbog namlo ho bon nyinum. Asap, 
Jedutun, hoo Heman bulv lvpw atwg gaml uraho tal doonum. 

7At Sw gab bemin bem dvb bulug vbw-bor tulungam tomswrnamv la pwbwb 
yaldwwl miqlaq bov 288 go nyiingv doonum. 

8Hoo bulv bulug bon nyisam bulv anyo ge hoo koi ge, tomswrbo ge, hoo 
tomswrnam ge mwlwngv aiyin lvkinwb tak cingnum. 

9Otuqcob tak cinglinamv Asap hoqgv Josap; vnyi deenv Gedalia nvla mwwg vbw-
boram la mwwg ko tuup camleq vnyiam cinglinum; 

10oum deenv Jakkur, ho mwwg ko tuup tulungv la mwwg vbw-bor camleq 
vnyiam cinglinum; 

11vpy deenv Ijri, ho mwwg ko tuup tulungv la mwwg vbw-bor camleq vnyiam 
cinglinum; 

12ang deenv Netaniya, ho mwwg ko tuup tulungv la mwwg vbw-bor camleq 
vnyiam cinglinum; 

13ax deenv Bukkiya, ho mwwg ko tuup tulungv la mwwg vbw-bor camleq 
vnyiam cinglinum; 

14kvn deenv Jesarela, ho mwwg ko tuup tulungv la mwwg vbw-bor camleq 
vnyiam cinglinum; 

15piin deenv Jesaiya, ho mwwg ko tuup tulungv la mwwg vbw-bor camleq 
vnyiam cinglinum; 

16kiya deenv Mattaniya, ho mwwg ko tuup tulungv la mwwg vbw-bor camleq 
vnyiam cinglinum; 

17wyw deenv Simei, ho mwwg ko tuup tulungv la mwwg vbw-bor camleq 
vnyiam cinglinum; 

18camleq akin deenv Ajarel, ho mwwg ko tuup tulungv la mwwg vbw-bor camleq 
vnyiam cinglinum; 

19camleq vnyi deenv Hasabiya, ho mwwg ko tuup tulungv la mwwg vbw-bor 
camleq vnyiam cinglinum; 

20camleq oum deenv Subael, ho mwwg ko tuup tulungv la mwwg vbw-bor 
camleq vnyiam cinglinum; 

21camleq vpy deenv Mattitiya, ho mwwg ko tuup tulungv la mwwg vbw-bor 
camleq vnyiam cinglinum; 

22camleq ang deenv Jerimot, ho mwwg ko tuup tulungv la mwwg vbw-bor 
camleq vnyiam cinglinum; 



817 

 

 
Nyishi 

© 2016 Bible society of India. 
 

 
 

 

23camleq ax deenv Hanania, ho mwwg ko tuup tulungv la mwwg vbw-bor 
camleq vnyiam cinglinum; 

24camleq kvn deenv Josbekasa, ho mwwg ko tuup tulungv la mwwg vbw-bor 
camleq vnyiam cinglinum; 

25camleq piin deenv Hanani, ho mwwg ko tuup tulungv la mwwg vbw-bor 
camleq vnyiam cinglinum; 

26camleq kiya deenv Malloti, ho mwwg ko tuup tulungv la mwwg vbw-bor 
camleq vnyiam cinglinum; 

27camnyi deenv Eliyata, ho mwwg ko tuup tulungv la mwwg vbw-bor camleq 
vnyiam cinglinum; 

28camnyi leq akin deenv Hotir, ho mwwg ko tuup tulungv la mwwg vbw-bor 
camleq vnyiam cinglinum; 

29camnyi leq vnyi deenv Giddalti, ho mwwg ko tuup tulungv la mwwg vbw-bor 
camleq vnyiam cinglinum; 

30camnyi leq oum deenv Mahajiot, ho mwwg ko tuup tulungv la mwwg vbw-bor 
camleq vnyiam cinglinum; 

31camnyi leq vpy deenv Romamti-ejer, ho mwwg ko tuup tulungv la mwwg vbw-
bor camleq vnyiam cinglinum. 

1 Nwd 26 

Toggoqkam Rvkybo tulungam Mwbwqnam 

1Toggoqkam rvky mvdwb mwbwqnam dvparv soq tulu si: Korag nyi tulu hoqgv, 
Kore gv ko tuup Meselemiya, Asapwg ko tuup tulu hoqgv. 

2Hoo Meselemiya ko tuup tulu go doonum: Jakariya vbw cociqkv, Jediael vnyi 
deenv, Jebadiya oum deenv, Jatniel vpy deenv, 

3Elam ang deenv, Jehohanan ax deenv, Eliehoenai kvn deenv. 

4Hoo Obed-edom ko tuup tulu go doonum: Semaiya vbw cociqkv, Jehojabad vnyi 
deenv, Joa oum deenv, Sakar vpy deenv, Netanel ang deenv, 

5Ammiel ax deenv, Issakar kvn deenv, Peulletai piin deenv, hoggab mwam 
Pwnbov lvqc cinum. 

6Mwwg ko tuup Semaiya hoqgv kam ko tuupv doonum, bulv bulug ab tulug 
nombu tuluho pvvb bwwl doog bob nyinum, hoggab bulv koi jaqb nyilaq-
belaqbo nyiib nyinum. 

7Semaiyag ko tuupv hoqgv: Otni, Repael, Obed hoo Eljabad, hiyvg vbw-bor, Elihu 
la Semakiya nyilaq-belaq bo nyiib nyinum. 

8Soq mwlw si Obed-edom ko tuup tulungv hoo hoq lvgab bulug ko tuup tulungv 
la bulug vbw-bor tulungv koi jaqb bon nyilaq dvb pwbwnum; Obed-edom hoqgv 
nyiingv camx leq vnyi go. 

9Hoo Meselemiya ko tuup tulu gola vbw-borv, hoo pwbw bo nyiingv camleq piin 
go doonum. 

10Hoo Merarig ko tuup tulu hoqgv Hosa, ko tuup tulu go doonum: Simri peelo bo 
akv (hoggab mwv tuup vbw cociq maas jaqkam, mwwg abv mwam peelo bo gob 
mvnum), 

11Hilkiya vnyi deenv, Tebaliya oum deenv, Jakariya vpy deenv: Hosag ko tuup 
tulu ngvla vbw-borv camleq oum go doonum. 

12Bulug vbw-bor tulungv At Swg dvrwq namlo ho bon nyinam hvbkalam bulug 
peelo bo tulungv toggoqkam rvky bo tulungam at-atwg bonam mwbwq jinum. 

13Hoo bulv anyo ge hoo koi ge bulug ab tulug dvparam bulam aiyin lvkin dvb 
toggoq tulungam rvky mvdwb tak cingnum. 

14Dou-cagag gab Selemiyanvn tak cinglinum. Bulv mwwg ko tuup aljaqb 
tomswr-hony bo Jakariya gab tak cingnum, hoo mwam nyoodum gab tak 
cinglinum. 

15Obed-edomnvn nyooko gab tak cinglinum, hoo mwwg ko tuup tulungam 
toggoq nammam rvky yaan bob jibwqnum. 

16Ho Suppim la Hosanvn dou-haagag Salleketwg toggoq odum yaab caanbo 
lamta gab tak cinglinum. Rvky bov rvky boam cengmin sunum. 

17Dou-caga daiya ho aal looxiam nyi ax go, ho nyoodum daiya ho aal looxiam nyi 
vpy go, nyooko daiya ho aal looxiam nyi vpy go, hoqg hvbkalam toggoq namho 
vnyi gogab rvky boam doom dvb jinum. 

18Hoo dou-haagag baag lamta gab vpy go hoo baag looda gab vnyi go daqmnum. 

19Kora nyi tulu ngvla Merarig ko tuup tulug pengko ho soq tulu sam toggoqkam 
rvky bo tulungam mvdwb jibwqnum. 

Gumn Bwwn bo la Jaqsaq Saab Tulu 

20Hoo Pwnbog dvrwq namlog gumn noosungam la darxaqnam aky tulungam 
darxaq kaaya mvdwb Lebi nyi tulu hoqgv Ahijanvn xuqlinum. 

21Ladanwg ko tuup tulu gv, Gerson nyi tulu ko tuup tuluhv Ladan hoqgv, ab tulug 
nombu tulu hoqg peelo bov, hoo Gerson nyi Ladan galoqkv: Jehiel. 

22Jehiel gv ko tuup tulu gv, Jetam, hoo Joyel mwwg borv, bulv At Swg dvrwq 
namlog gumn noosungam kaaya mvdwb xuqlinamv. 

23Amram nyi tulu gv, Ijar nyi tulu gv, Hebron nyi tulu gv, hoo Ujjiyel nyi tulu gv— 

24hoo Sebuyel Gersomwg ko tuupv, Mojes ko tuupv, mwv gumn noosungam 
kaaya bo peelo bo saabv. 

25Mwwg vbw-bor tulungv: Eliejer hoqgv mwwg ko tuupv Rehabiya, hoo mwwg 
ko tuupv, hoo mwwg ko tuupv Jesaiya, hoo mwwg ko tuupv Joram, hoo mwwg 
ko tuupv Jikri, hoo mwwg ko tuupv Selomot. 

26Soq Selomot la mwwg vbw-bor tulungv bulug ab tulug nombu tulu hoqg peelo 
bob nyil lvpw at Debidg gumn aky noosungam la darxaqnam aky tulungam 
kaaya bob nyinum hoo sipai saab tulug lwwyw aoho hoo lwwg aoho hoo gaml 
jinbo sipai saab tulungam darxaq yaanum. 

27Nyob paal naareqnam At Swg dvrwq namlongam bwqn-yaqn dvb bulv ham 
darxaq yaanum. 

28Nyigbo Samuyel hoo Kisig ko tuup Soul hoo Nerwg ko tuup Abner hoo Jeruiyag 
ko tuup Joab aky baqanam mwlwngam darxaq yaanum—akiam darxaq kunam 
hog mwlwngam Selomot la mwwg vbw-bor tulungv hoocuml doognum. 

29Ijar nyi tulu gv, Kenaniya la mwwg ko tuup tulungv Israelwg lvvg bvrwqkam 
kaam yaadwb saab bvla nyegam tulu gob xuqnum. 

30Hebron nyi gv, Hasabiya la mwwg vbw-bor 1,700 nyi pwbwb nyilaqbo 
tulungam Israelwg dou-haagag Jordon pobu daiyag At Swg dvrwq namlog 
bonam la lvpw atwg bonam nyim dvb xuqlinum. 

31Hebron nyi tulu gv, Jerija mwwg nwd hogloq gvjaqkam ho ab tulu nombu tulu 
sujaqkam, Hebron nyi tulu gab peelo bov. (Debidg vnyw campy dvb pvvb bwwl 
doog yikho soq pwbwb nyilaqbo nyi dvparam hwwdil hwwkanamv bulam 
Gilead gvdag Jajer ho doodwb kaapanum.) 

32Lvpw at Debid mwam la mwwg vbw-bor pwbwb nyilaqbo nyiv 2,700 go, bulug 
ab tulug nombu tulu hoqgv peelo gob, ho Reubenwg dvparam, Gadwg dvparam 
hoo Manasseg dvpar papo gon nyi tulug hog mwlw Pwnbo pagoqkam la lvpw 
atwg pagoqkam kviyw-tadal bon nyig mvdwb xuqlinum. 

1 Nwd 27 

Sipaiyam Mwbwqnam 

1Soq si Israelwg nyiilu, bulug ab tulug nombu tulu hoqg peelo bo tulungv, 
lwwywngam la lwwgam gaml jinbo tulu, hoo bulug saab tulungv hiyv pagoq 
goqx ho lvpw atam at-atwg moodam la poolam ho vnyw nywpwngam hvvsiq-
hvvsiqnv hog mwlw bonam nyij bov xikumnamv 24,000 go. 

2Jabdielwg ko tuup Jasobeam otuqco dvparam otuq pool ho nyig-wgnum; mwwg 
dvpar uraho 24,000 go. 

3Mwv Perej gv hosiq akv hoo gaml jinbo mwlw hoqg peelo bov. Mwv otuq pool 
gab bon nyijnum. 

4Dodai nyi Aho dvparam pool bvrnyi deenho nyignum; mwwg dvpar uraho 
24,000 go. 

5Nyub but Jehoiadag ko tuup Benaia, oum deen gaml jinbov, borum deen pool 
gab; mwwg dvpar uraho 24,000 go. 

6Soq si Benaia hiyv atorbo nyi cammum hoqgv nyi akwn hoo cammum mam 
gaml jinbov; mwwg ko tuup Ammijabad mwwg dvparam nyignum. 

7Asahel Joabg borv vpy deen dvparam, pool bvrpy deen gab, hoo mwwg ko tuup 
Jebadiya mwwg kokwb nyinum; mwwg dvpar uraho 24,000 go. 

8Ijra nyi Samhut, ang deen gaml jinbov, pool barng gab; mwwg dvpar uraho 
24,000 go. 

9Tekoa nyi Ikkes ko tuup Ira, ax dvb, pool barx deen gab; mwwg dvpar uraho 
24,000 go. 

10Pelon nyi Helej, Iprayimg ko tuup tulungv, kvn dvb, pool kvn deen gab; mwwg 
dvpar uraho 24,000 go. 

11Husat nyi Sibbekai, Jera nyi tulungv; piin dvb, pool piin deen gab; mwwg dvpar 
uraho 24,000 go. 

12Anatotwg Abiejer, Benjamin nyi akv; kiya dvb, pool kiya deen gab; mwwg 
dvpar uraho 24,000 go. 

13Netopatwg Maharai, Jera nyi tulu hoqgv; wyw dvb, pool bvryw deen gab; 
mwwg dvpar uraho 24,000 go. 

14Piratonwg Benaia, Iprayimg ko tuup tulungv, camleq akin dvb, pool camleq 
barkin deen gab; mwwg dvpar uraho 24,000 go. 

15Netopat nyi Heldai, Otniyel hoqgv; camleq vnyi dvb, pool camleq bvrnyi deen 
gab; mwwg dvpar uraho 24,000 go. 

Nyob Hoolungam Nyigbo tulu 

16Israel nyob hoolu bumpw aoho, Reuben nyi tulu gab Jikri gv ko tuup Eliejer 
saab peelo bov; Simeon nyi tulu gab, Maakag ko tuup Sepatiya; 

17Lebi gab, Kemuyel gv ko tuup Hasabiya; Aaron gab Jadok; 

18Juda gab Elihu, Debidg vbw-bor akwn; Issakar gab, Mikael gv ko tuup Omri; 

19Jebulun gab, Obadiyag ko tuup Ismaia; Naptali gab, Ajrielwg ko tuup Jerimot; 

20Iprayim nyi tulu gab, Ajajiyag ko tuup Hosea; Manasseg nyob papo gon gab, 
Pedaiag ko tuup Joyel; 

21Gilead ho doonbo Manasseg nyob papo gon gab, Jakariyag ko tuup Iddo; 
Benjamin gab, Abnerwg ko tuup Jaasiyel; 

22Dan gab, Jerohamwg ko tuup Ajarel. Soq tulu si Israelwg nyob hoolungam 
nyigbo tulungv. 

23Debid vnyw camnyi ako boam xitaq maanum, hoggab Israelam doa aog takar 
tvvb mvqlw dvb mvtayin hvl At Sw dingrnum. 

24Jeruiyag ko tuup Joab nyi hwlwngam xika dvb xirabnum, hvbmabde xinya 
nyomanum. Hoq mood hookam Israelam laqm-baqnamv haanum, hoo Lvpw at 
Debidg nwd xiqlwqko ho xiqlwq maapwn. 

25Lvpw atwg gumn noosungam Adielwg ko tuup Ajmabetnvn kaaya mvdwb 
jinum; hoo gvdag, bopam tulug, nampam tulug, soja tulug gumn noosungam 
Ujjiyag ko tuup Jonatannvn kaaya mvdwb jinum; 

26hoo Kelubwg ko tuup Ijrinvn rongo ngamla rongo mvnbo tulungam kaaya 
mvdwb jinum; 

27hoo Ramat nyi Simeinvn roo boolungam; hoo Sip nyi Jabdinvn roo aaxy 
mvlinam mam la roo ala twws mvlin koam kaaya mvdwb jinum. 

28Geder nyi Baal-hanannvn Olib la taoq svvn tulungam kaaya mvdwb jinum; hoo 
kuty noosungam Joasnvn kaaya mvdwb jinum. 

29Saron nyi Sitrainvn Saron gvdag sibin svv-ngam kaaya mvdwb jinum; lywpag 
sibin svv-ngam Adlaiyag ko tuup Sapatnvn kaaya mvdwb jinum. 

30Svjin tulungam Ismaiyel nyi Obilnvn kaaya mvdwb jinum; hoo svdam 
tulungam Meronot nyi Jedeiyanvn kaaya mvdwb jinum. Sibin-sviya tulungam 
Hagrait nyi Jajijnvn kaaya mvdwb jinum. 

31Soq tulu si Lvpw at Debidg tuun-meengam gootu kaaya bov. 

32Jonatan Debidg vkv, tomswr-hony bo akv, cenglaq hoo xeqlaqbo nyi akv. Mwv 
la Hakmonig ko tuup Jehiel lvpw atwg ko tuup tulungam kvvyw-tadanum. 

33Ahitopel lvpw atam tomswr-hony bov, hoo Arkit nyi Husai lvpw atwg ajinb 
nyinum. 

34Benaiyag ko tuup Jehoiada Ahitopel kokwb swwsiqnum, hoo Abiyatar. Joab 
lvpw atwg sipai tulungam gaml jinbov. 

1 Nwd 28 

Debid Israelam Bon Nyimnam 

1Debid Jerusalemho Israelwg saab mwlwngam, nyob hoolug saab mwlwngam, 
lvpw atam bon nyij bo dvpar hoqg saab tulungam, lwwyw sipai gaml jinbo 
tulungam, lwwg sipai gaml jinbo tulungam, gumn mwlwngam hoo lvpw atwg 

tuun-mee-ngam hoo mwwg ko tuup tulungam gootu kaaya bo tulungam, lvpw 
pwqlw ho doonbo saab tulungam, atorbo nyi tulungam hoo nyob padam nyob 
paky bo tulungam goqkumnum. 

2Ho Lvpw at Debid mwv daqrabnum hoo benum, “Ngoqg vbw-borv la ngoqg 
nyiilungv, ngam tato. Ngoqg hang ura lo ngo At Swg pvvb uddum mam joonu 
koob hoo ngulug Pwnbog lvpia samp koob namlo ak poodwb mwwnum, hoo ngo 
namlongam poodwb mwx-mvaq pakun. 

3Hvbmabde Pwnbov ngam benum, ‘No ngoqg emin gab namlongam poonyi ram, 
hoggab no nyob panbo akv hoo ywlw twwn bov.’ 

4Hvbsujaqkam Israelwg Pwnbo At Sw ngoqg abwg nam hoqgv ngam Israel 
bumpw aoho nwrba xaqb lvpw atwb swwm dvb daalinum. Hoggab mwv 
Judangam nyig bob daalinum, hoo Juda nombu hoqgv ngoqg abwg nombungam, 
hoo ngoqg abwg ko tuup tulug pengko hoqgv mwv ngam hempwl naanum hoo 
ngam Israel bumpwg aoho lvpw at gob mvknum. 

5Hoo ngoqg ko tuup mwlwngam (hoggab At Sw ngam naleqgo ko tuupv jipa ku) 
pengko hoqgv mwv ngoqg ko tuup Solomonnvn At Swg lvpw-haty pwqlw ho 
dootwl Israelwg aoho pvvb bwwl doog mvdwb daalin paku. 

6Mwv ngam benum, ‘Hoqhv noqg ko tuup Solomon ngoqg dvrwq namlongam la 
baag tulungam mvtayin, hoggab ngo mwam ngoqg ko tuup gob daalin pakun, 
hoo ngo mwwg abwb nyitayin. 

7Mwv soq mood so nyinam hvb, mwv atorb jaqb ngoqg gaml tulungam la ngoqg 
pvvb tulungam pvvb nyiloqkam, ngo mwwg lvpw-hatiam nwrba xaqb mvko 
jitayin.’ 

8Hoqgab sija Israelwg mwlw kaagaho, At Swg dookum ko ho, hoo ngulug 
Pwnbog tagaho, hingky jaqb tvjw gvdwl hoo ngulug Pwnbo At Swg gaml 
tulungam meegaq to, ho nulv soq albo gvda sam gumn doog tayin hoo hoq ham 
nulug ko tulungam nulug kokwb nwrba xaqb otu bwwsiq mvtayin. 

Debid Solomonnvn Bon Nyimnam 

9“Hoo no, ngoqg ko tuup Solomon, noqg abwg Pwnboam cengto hoo noqg hvvjw 
lvgab hoo mwwlwqnam lvgab mwam bon nyijto, hoggab At Sw hvvjw-hara 
mwlwngam meegaq dvn hoo hog mwlw nyidy sanam mam la mwwnam mam 
mwv cengdwn. No mwam meegaq baloqkam, no mwam meepa tayin, hvbmabde 
no mwam ludum baloqkam, nam mwv nwrba gob hurpaq tayin. 

10Hengab jaqto sija, hoggab At Sw nam mwwg dvrwq namlongam namlo poom 
dvb daalin paku; atorto hoo ham nyito.” 

11Ho Debid mwwg ko tuup Solomonnvn dvrwq namlongam hog bvxeq mvdwb 
nyidwn ham jinum, hoo hoqg nam tulungam, hoqg gumn uddum tulungam, hoqg 

aoho cwwrw tulungam, hoo hoqg urag pwqlw tulungam, hoo aya mwwpa ko 
dootam pvvk cwwrwngam; 

12hoo At Swg dvrwq namlog baag tulungam, pwqlw bviywr-bvcaram, Pwnbog 
dvrwq namlog gumn noosu tulungam, hoo lvqc cinam mam darxaq tvl gumn 
apko noosu tulungam hog bvxeq mwv mvdwb mwwnum; 

13nyub tulu gab hoo Lebi nyi tulu gab, hoo At Swg dvrwq namlo ho bonam 
nyinbo mwlw gab; At Swg dvrwq namlo ho bon nyinan dupum-dvrab 
mwlwngam, 

14hun dupum-dvrab tuluho hog hwdgo hunam vgw dvb vlwq yindwn, rup 
dupum-dvrab tuluho hog hwdgo rupam vgw dvb vlwq yindwn, 

15ho hun lemp tvtamnan hoola hoq lemp tulu hoqg vgwngam, ho hog hwdgo hun 
lemp tvtamnan dvvx cwrho hoo hoqg lemp tulungam hunam vgw dvb vlwq 
yindwn, ho lemp tvtamnan hoola lemp ho rupam hog hwdgo vgw dvb vlwq 
yindwn, ho hogloq hooxeq lemp tvtam nanam bon nyin yindwn, 

16wtw joopko hun tebol hoqg vgwngam, rup tebol hoqg rupam, 

17hoo dvrwq bo hun hoqgv mvdy sanam pokuq tulungam, hwrxaqko pukaq 
tulungam hoo mog tulungam; hun peekar tulungam la hoqg vx-cwr hoqg 
vgwngam; rup peekar tulungam la hoqg vx-cwr hoqg vgwngam; 

18yugw ho sulum mwwn nan dupum-dvrab pam dvrwqbo hun lvgab mvnam 
mam hoo hoqg vgwngam; mwv hun hoqgv At Swg pvvb uddum mam hun 
ceriotwg cerubim alap tulu lvgab lobyum dvb mwlwq dvb mwol mwwnam mam 
tomswr swrlwq kunum. 

19Soq mwlw sam At Swg alaq hoqgv mwv ngam kaadar pvla dvb xeqtwl 
tomswrnum, ho hog mwlw bonam nyinam mam hoqg xeqp ko jaqb nyidwb 
nyidwn. 

20Ho Debid mwwg ko tuup Solomonnvn benum, “Atorto hoo haakam to hoo ham 
nyito. Bos maabv hoo mooka-saq maabv, hoggab Pwnbo At Sw, ngoqg Pwnbov 
noqg lvgab dooba dvn. Hwdlo At Swg dvrwq namlog nam mvnam bonam nyinam 
mwlw ham nyiyum maady deedib, mwv nam wleqram ho nam apaqram. 

21Hoo kaato Pwnbog dvrwq namlo ho bon nyidy bo nyub tulungam la Lebi nyi 
tulug dvparam mwbwq pakun; hoo hoolu deed bon nyinam mam pwbw bo nyi 
tulungv nam svka dvb mwwx-mwaq tvl doodwn; ho saab tulungam la nyiilu 
mwlw ngvkam noqg gaml jik uraho dootayin.” 

1 Nwd 29 

Dvrwq Namlo gab Aky Jinam 

1Hoo lvpw at Debid hookum bo mwlwngam benum, “Ngoqg ko tuup 
Solomonnvn Pwnbov mwam aro daalinum, akv yaapal hoo hog pwbw maata, 
hoo nyisv koi jaqdo, hoggab lvpw-hativ nyi gab ma hvbmabde Pwnbo At Sw gab. 

2Hoqgab sija namgub ngoqg nyilanam mam, ngo Pwnbog dvrwq namlongam 
nam mvn mvdwb, hunam, rupam, tamangam, yoqdwram, hoo svvtaqkam mwx-
mvaq ap jipan, hoq lvvgho deedy luuxy xinam wlwngam la takar wlw tulungam 
naleqgo baqp jipa kun. 

3Hoq aoho, dvrwq namlongam namlo poon mvdwb ngoqg atwg gumn uddum 
mam hunam la rupam vbw jigyin, hoo ngoqg Pwnboam ngo aby ko-gab ngoqg 
Pwnbog dvrwq namlongam namlo poon mvdwb ngo soq tulu sam jigyin: 

4Opir hoqg hunv 3,000 telent go, jiqxubnam rupv 7,000 telent go, nam cwqcam 
hiqlupnam dvb jinum, 

5hoo nyis mwlw sam nyidy bo si yipam pwbwb pwlaqbo tulu ham nyim to, 
hunam hun yip pwnboam hoo rupam rup yip pwnboam pwmto. Hvnyiloq hiyv 
soolo atv atam darxaq layil At Swn mwwsul aky jidy bov?” 

6Ho nyob dvparam nyigbo tulungv aky jinam hvb, ab tulug nombu dvparam 
nyigbo tulungv, lwwywngam gaml jinbo tulungv hoo lwwgam gaml jinbo 
tulungv, hoo lvpw atwg bonam nyinbo saab tulungv, bulug mwwlwq koob akiam 
jinum. 

7Bulv Pwnbog dvrwq namlongam bon nyin mvdwb 5,000 telent go hoo hunv 
10,000 darik go, rupv 10,000 telent go, tamangv 18,000 telent go, hoo yoqdwrv 
100,000 telent go jikumnum. 

8Hoo hiyv xeq xinam wlwngam doog bov At Swg dvrwq namlog gumn noosu ho 
jilwqnum, ham Gerson nyi Jehiel hoocumnum. 

9Ho nyiilungv hemp-hvnyirnum hoggab bulug hvvjw-hara hoqgv bulv hemp-
hvnyirl haareq jaqb mwwl bulug mwwsul At Swn jinum. Lvpw at Debid kam 
vcjaqb hemp-hvnyirnum. 

Debid Hookumko ho Swgwnam 

10Hoqgab Debid, At Swn nyi mwlwg dookumko agaho paqyalinco paqnum. Hoo 
Debid benum: “No xinam jaqkv, ngulug ab tulug Israelwg Pwnbo At Swa, nam 
kuiyum hoqgv nwrba xaqb. 

11Noqgv, At Swa, koi jaqdvn hoo huqlw doodwn hoo nam yuug dvn hoo no mviya 
dvn hoo yuukumnamv, hoggab doa nvg ao lo hoo swcw nvg ura lo hog mwlw 
doonbo si noqgv su. Noqg gvku lvpw-hativ, At Swa, hoo mwlwngam aoho nam 
koi yaab paqnam mvku. 

12Nyetv la xinamv noqg hoqgv haadwn, hoo no mwlwg aoho pvvb bwwl doodwn. 
Noqg alaqkv huqlwngam la atoram doogdvn, hoo noqg alaqkv koi dvb mvdwn 
hoo hog mwlwngam ator jidwn. 

13Hoo ngulv sija nam paqyalinco, ngulug Pwnboa, hoo noqg yuunam eminam 
paqdwn. 

14“Hvbmabde ngulv mwwsul aky jinyi dvb, ngo hiyv, hoo ngoqg nyiilungv hoggv? 
Hoggab hog mwlwngv noqg hoqgv haadwn, hoo noqg at gamsu ngulv nam jig 
yukun. 

15Hoggab ngulug ab tulungv nyinam hvbkalam, ngulv noqg agaho nyoodo 
nyiingv hoo nyiogy haan bov. Swcw nvg aoso ngulug aalv yal bobo hvb nyidwn, 
hoo ngulv kuiyum xaqb swwl doonyiram. 

16Ngulug Pwnbo At Swa, noqg dvrwqbo eminam doogw ko nammam mvn 
mvdwb ngulug soq naleqgo jinam si noqg alaq hoqgv haadwn hoo soq mwlw si 
noqg atgv. 

17Ngoqg Pwnbo, ngo cengdo, no hangam pooka dvn hoo lootwngam hemp dvn. 
Ngoqg lootw hang hoqgv ngo soq mwlw aky sam hog mwwkur maab jigyin, hoo 
sija noqg nyiilungam ngo kaapa ku, hiyv so doon mwlwngv, akiam at mwwkwb 
hoo hemp-hvnyirl nam jipa kun. 

18Abraham gv, Aisakwg, hoo Israelwg, ngulug ab tulungv, Pwnbo At Swa, soq 
svkwg pagoqkam la mwwlaqkam noqg nyiilu hang ura lo nwrba xaqb pvvj pa, 
hoo bulug hangam noqg daiyab mwwxam mvm mvpa. 

19Ngoqg ko tuup Solomonnvn hvvcwr baql ho mwv noqg gaml tulungam, noqg 
nyij-mwj tulungam, noqg pvvb tulungam, hog mwlwngam nyil, hoo ngoqg soq 
deedy luuxy door tipnam soqgv mwv lvpw namlongam poom lvqc cilwq jitbvka.” 

20Ho Debid hookumbo mwlwngam benum, “Nulug Pwnbo At Swn paqto.” Hoo 
hookum bo mwlwngv bulug ab tulug Pwnbo At Swn paqnum, hoo At Sw nvla 
lvpw atam bulug dumpongv pvxwl xumnum. 

21Hoo bulv At Swn pwr akiam jinum hoo aal loogwn so At Swn boyuqnam aky 
jinamv, hvvb 1,000 go, yaap tvmwrv 1,000 go, hoo sviya yaan 1,000 go, hoq lvgab 
twws akiam, hoo Israel mwlw gab naleqgo pwr tulungam jinum. 

22Hoo bulv hoq aalho At Swg agaho dvl-twwl vc loodab hemp-hvnyirnum. 

Solomonnvn Lvpw At gob Xuqnum 

Hoo bulv lwnyi dvb Debidg ko tuup Solomonnvn lvpw at gob mvnum, hoo bulv 
mwam At Swg lvpw at ko tuup akwb xuqnum, hoo Jadoknvn nyub gob. 

23Ho Solomon mwwg ab Debidg kwlib lvpw at gob nyitwl At Swg pvlw dootam 
ho doonum. Hoo mwv swwn-geenum, hoo Israel mwlwngv mwam tvjwnum. 

24Nyig-wgbo mwlwngv hoo atorbo nyi tulungv, hoo Lvpw at Debidg ko tuup 
mwlw ngvkam, bulug Lvpw at Solomonnvn bugil swwtayin hvl dingrnum. 

25Hoo At Sw Solomonnvn Israel mwlwg kaagaho koijaq dvb mvnum hoo mwwg 
otuqho swwn bo Israelwg lvpw atam mwam xikuml yuunam hvb yuuka 
maanum. 

Debidg Sinam 

26Soq sib Jesseg ko tuup Debid Israel bumpwg aoho pvvb bwwl doognum. 

27Mwv Israelam vnyw campy mood go pvvb bwwl doognum. Hebron ho mwv 
vnyw kvn go pvvb bwwl doognum hoo Jerusalemho vnyw cammum leq nywum 
go. 

28Ho mwv dumpo-xiima dvb swwnum, swwtar peekul, nyet bvla xinam paqnam 
nyipe kul siknum. Hoo mwwg kwlib mwwg ko tuup Solomon pvvb bwwl 
doognum. 

29Sija Lvpw at Debidg nyirab hoqgv nyinya namgub nyinam hog mwlwngam 
nyigbo Samuyelg Nwd xeqnam tuluho, hoo nyiqry benbo Natanwg Nwd xeqnam 
tuluho, hoo nyigbo Gadwg Nwd xeqnam tuluho, 

30mwwg pvvb bwwl doognam mam hoo mwwg atornam mam hoo mwwg aoho 
hoo Israelwg aoho hoo gvdag lvpw-haty mwlw aoho hoolu deedy haanam 
moodam xeql ap pakun. 

2 Nwd 

2 Nwd 1 

Solomon Gibeon ho Xumnam 

1Debid ko tuup Solomon mwv atv mwwg lvpw hatiam mvp sunum, hoo mwwg 
Pwnbo At Sw mwwg lvgab doobanum hoo mwam vc loodab koi dvb mvnum. 

2Solomon Israel mwlwngam, lwwywngam la lwwgam gaml jinbo tulungam, 
nyegam tulungam, hoo Israelwg nyigbo mwlwngam, ab tulu nombu tulug peelo 
bo tulungam goonum. 

3Hoo Solomon la mwwg lvgab hookuml dooba bo mwlwngv xumk puutu aob 
caanum hoqhv Gibeon ho doonum, hoggab At Sw nyera Mojesg deexa-raraho 
Pwnbog kvvrwq minsko tombungv hoqho doonum. 

4(Hvbmabde Debid Pwnbog pvvb uddum mam Kiriat-jearim hoqgv baqa kunv 
Debidg hoqham pvvkwb mwx-mvaqko dookho apnum, hoggab mwv hoqgab 
Jerusalemho tombu ak mvp jinum.) 

5Hoq aoho, Hurwg ko tuup, Hurwg ko tuup Uri, Urig ko tuup Bejalelwg tama 
yugw mvnam ak hv At Swg xumk pirr agaho doonum. Hoo Solomon la hookum 
bo nyi tulungv hoqham meepanum. 

6Hoo kvvrwq minsko tombug At Swg tama yugw agaho Solomon caanum, hoo 
lwwyw go boyuqnam akiam hoqho jinum. 

Solomon Pumb-rwnam gab Swgwnam 

7Hoq aiho Pwnbov Solomon dookho haanum, hoo mwam benum, “Koto hoggv 
ngo nam jitayin.” 

8Hoo Solomon Pwnboam benum, “No ngoqg ab Debidnvn koi jaqb tumanam 
abiam kaakin paku, hoo mwwg kwlib ngam lvpw at gob mvpa ku. 

9Pwnbo At Swa, ngoqg ab Debidnvn noqg gomcwr gooknam ham niqtuq lengm 
tuku, hoggab no swcw nvg aog diimwr hvb nyiilu mvqlw ko aoho ngam lvpw at 
gob mvp paku. 

10Soq nyiilug agaho so ngam nyig-wgnan pumb-rwnam mam la cenglaqkam 
jitbv, hoggab hwdgo koibo noqg nyiilu sam hiyv yu pvvb bwwl doog latayin?” 

11Pwnbov Solomonnvn birwqnum, “Hoggab soq si noqg hvvjw ho doonum, hoo 
noqg gumn gab, nyet gab, xidwb yuunam gab, noqg ceebiongam sim dvb, hoo 
swwiyu dvb koma, hvbmabde no pumb-rwnam mam la cenglaqkam no atv kopa 
ku, ho nam ngoqg nyiilug aoho hingkib pvvb bwwl doog mvdwb, ngo nam lvpw 
at gob mvpa kunum, 

12ho pumb-rwnam mam la cenglaqkam nam jig yukun. Ngo nam nyetam, 
gumnam, hoo xidwb yuunam ham kam jitayin, soq sib lvqc cinam hiyv kam noqg 
otuqho lvpw at doomanum hoo noqg kokw bvkam soq sib dooram.” 

13Hoqgab Solomon Gibeon puutug kvvrwq minsko tombu aga hoqgv Jerusalemb 
haaknum. Hoo mwv Israelam mam pvvb bwwl doognum. 

Solomonnvn Nyetam Jinam 

14Solomon ceriot tulungam la svpuram xarg boam nookumnum. Mwv 1,400 go 
ceriotv doonum hoo 12,000 go svpuram xarg bov doonum, mwv hoq tulu ham 
bopam tulu hoola lvpw at lvgab Jerusalemho pvvl apnum. 

15Hoo lvpw atv rupam la hunam Jerusalemho wlw hvb goiyab doomnum, hoo 
Sepelag taoq svvn tulu hvb sidar svvnam naleq-baceq dvb mwv liilwql apnum. 

16Hoo Solomon svpur tulungam Ijipt la Kue hoqgv naanum, hoo lvpw atwg kwm-
kor mvnbo tuluhv svpur tulu ham Kuv hoqgv rvlayil boanum. 

17Bulv ceriot akinam Ijipt hoqgv rup 600 sikil go, hoo svpur dorkinam 150 go. 
Hoq hvbkalam bulv Hittait la Siriyag lvpw at tulungam puqsiqnum. 

2 Nwd 2 

Dvrwq Namlo Poodwb Mwx-mvaqnam 

1Ho Solomon At Swg dvrwq namlongam la mwwg xinam namdangam mvdwb 
mwwbwq kunum. 

2Hoo Solomon diisw gvdaho wlw baqm dvb 70,000 go hoo 80,000 go wlwngam 
pam dvb, hoo 3,600 go bulam kaal nyig boam xuqlinum. 

3Hoo Solomon Taiyarg lvpw at Hiramnvn pui bilwqnum: “No ngoqg ab Debidnvn 
bon nyibaml hoo mwwg atwg nam doogwngam nam mvn mvdwb sidar 
svvtaqkam jilwq jinam hvb, ngam kam bon nyibam tvbv. 

4Kaato, ngoqg Pwnbo At Sw emin gab dvrwq namlo ak ngo mvta dvn hoo sungam 
bo sulum mam mwwg agaho mwwm dvb, hoo lwxiam wtw huc pvvkwb, hoo 
Doonu de aalam ariyum-aram boyuqnam aky jikwb, hoo nit poolam hoo ngulug 
Pwnbo At Swg durum dvdwb xuqlinam moodam dvkwb hoo Israelam nwrba 
xaqb nyil doom dvb pvvb mvnam tulu ham hoqho nyigw mvdwb darxaq tayin. 

5Ngoqg nam mvtanam hv vigo namtayin, hoggab ngulug Pwnbov asaq pwnbo 
mwlwngam koi yaadwn. 

6Hvbmabde mwam hiyv nam mvla jitayin, hoggab doa aongv, ho doangam kam 
ao yaan bov mwam pvvla ram? Ngo mwwg gab namlo poonyi jiram, hvbmabde 
ngoqg namlo poota gvdwn si mwwg agaho aky jik arongam mvta gvdwn? 

7Hoqgab sija hunam, rupam, tamangam, hoo yoqdwram, hoo yaj jeemo-jeelo 
boam mvlaq boam, lwwcw cwwmo-cwwlo boam mvlaq boam, hoo yajbo tan-
tacaq mvlaq boam, hoo wlw, svvdangam pwbwb taqlaq boam ngam kanam tvbv, 
hoggab soq wlw, svvtaq hoo jeenbo tulu sam ngoqg ab Debid Juda lola Jerusalem 
lo door tvl ap jipa ku. 

8Ngam sidar, saipres, hoo tai svvtaq lo Lebanon hoqgv jilwq tvb, hoggab ngo 
cengdo noqg nyera tulungv Lebanon ho svvtaq peedwb cengdwn. Hoo ngoqg 
nyera tulungv noqg nyera tulug lvgab dooba tayin, 

9naleqgo ngoqgab svvtaqkam mwx-mvaq tayin, hoggab ngoqg namlo pootanam 
si namt bvla kangam jaqtayin. 

10Noqg nyera tulu svvtaq peen boam wtw xumwqnam mam 20,000 kor go, 
tanyeqkv 20,000 kor go, roo ala twwsam 20,000 bat go, hoo kutiam 20,000 bat 
go jitayin.” 

11Ho Taiyarg lvpw at Hiram Solomonwg pui-pota kanamnam mam birwqnum, 
“At Sw mwwg nyiilungam aby ko-gab, mwv nam bulug aoho lvpw at gob mvpa 
ku.” 

12Hiram sam kam benum, “Israelwg Pwnbo At Sw xinam jaqkv, hiyv swcw-
nyodongam pwnum, hiyv Lvpw at Debidnvn pumb-rwnam ko tuup ak jitwl, At 
Swg dvrwq namlongam la mwwg atwg lvpw namdangam namlo poom tagdo. 

13“Ngo sija pwbw cenglaqbo nyi ak Huram-abinvn kanam gviyin, 

14Danwg ko nyem tulu hoqg nyem akwg ko tuupv hoo mwwg abv Taiyar hoqgv. 
Mwam hunam, rupam, tamangam, yoqdwram, wlwngam, hoo svvtaqkam, hoo 
yaj jeemo-jeelo boam mvlaq dvb, yajboam mvlaq dvb, hoo lwwcw cwwmo-
cwwlo boam mvlaq dvb tan-tacaqkam, hoo topum vjam mvlaq dvb, hoo hoolu 
deedy wlwngam taqlaq dvb pwbw dvb tomswr kunamv, hoo ngoqg nyiit at noqg 
ab Debidg jem mvnbo nyi tulu lvgab mwam hoolu deedy nyiqar-aar jem mvdy 
sanam mam jito mwv pwbw jaqb nyitayin. 

15Hoqgab sija wtw am mam la tanyeqkam, kutiam la roo ala twwsam ngoqg nyiit 
atv jitayin hvl agam gooknam ham mwwg nyerangam mwam kanam mvto. 

16Hoo Lebanon hoqgv ngulv noqg hognvk svvtaq loqxeq mvdvb nyidwn ham 
ngulv noqgab peej tayin hoo ham sa-svlob swpho ham Joppa ho nam baqa 
jitayin, ho no ham Jerusalemb baqca tayin. 

17Ho mwwg ab Debid nyi hwlwngam xikanam hvb, Solomon Israel gvdaho 
nyoodo nyi doonbo mwlwngam xikanum, hoo hoqho nyiingv 153,600 go 
doonum. 

18Mwv diisw gvdaho wlw baqm dvb 70,000 go hoo 80,000 go wlwngam pam dvb, 
hoo 3,600 go nyiilungam bulam bonam kaal nyig boam xuqlinum. 

2 Nwd 3 

Solomon Dvrwq Namlongam Mvnam 

1Ho Solomon Moriya Puutu ho At Swg dvrwq namlongam mvrabnum, hogloq ho 
At Sw mwwg ab Debidnvn daqlinl kaakinum, ho Jebus nyi akwg Ornanwg jurpy 
deela nyookho Debidnvn xuqlinum. 

2Mwwg vnyw nywpy go pvvb bwwl doog yuk pool bvrnyi deen ho mwv 
nammam mvrabnum. 

3Solomon soq sib xika layil Pwnbog dvrwq namlongam mvrabnum: Aasongv, 
kolwg kiubit xicwb, camx kiubit go, hoo taqtv camnyi kiubit go. 

4Nam haaga hoqg baag lvpangv camnyi kiubit aasonum, nammv hwdgo taqt dvn 
hwdkalam go taqt dvb mvnum, hoo hoqg aongv 120 kiubitnum. Mwv nam 
urangam loodwrbo hun lvgab pioqlubnum. 

5Baag toggoqkam mwv saipres svvda lvgab mvnum hoo ham albo hun lvgab 
pioqlubnum hoo hoq aoho pvng svvnam tvqyw-taqcnv gai hvb tvqsiq-taqmeq 
tvlwqnum. 

6Mwv nammam xinam wlw tulu lvgab oj mwlwqnum. Hoq oj mwlwqnam hun hv 
Parbaim hunam mwlwqnum. 

7Hoqgab mwv nammam hun lvgab pioqlubnum—hoqg xaapo tulungam, hoqg 
baag haagangam, hoqg cwqc tulungam, hoo hoqg viyap tulungam—hoo mwv 
cwqc tuluho cerubim mam tvqyw-taqcil tvqlwqnum. 

8Hoo mwv Dvrwq Kwrwq Dookam mvnum. Hoqg aasongv nam taqt 
hwdkalamnam, hv camnyi kiubit go, hoo hoqg taqtv camnyi kiubit go. Mwv albo 
hun 600 telent go hoqham pioqlubnum. 

9Hun xublo sookin hoqg vgwngv camng sikilnum. Hoo mwv odum daiya pwqlw 
tulungam hun lvgab pioqlubnum. 

10Dvrwq Kwrwq Dook ho svvda lvgab cerubim vnyi go mwiyw-mvcnum hoo 
ham hun lvgab pioqlubnum. 

11Cerubimwg lvkin gob alap labdanam tulungv camnyi kiubitnum: akin alapv 
nam cwqc ho labdaqnamv ang kiubitnum, hoo hoqg alap labgwn hv asaq 
cerubim alapho labdaqnamv ang kiubitnum; 

12hoo soq cerubg alap labgwn nam cwqc ho labdaqnamv ang kiubitnum, hoo 
alap labgwn hvvkam ang kiubitnum, ho hoqhv otuq cerubg alapam labdaqnum. 

13Soq cerubimwg alap tulungv labdanamv camnyi kiubitnum. Cerubim mam 
bulug lvpia hoqgv baag lvpa raab nywwrwq tvl daqmnum. 

14Hoo mwv yajbo, yaj jeemo-jeemlo hoo lwwcw cwwmo-cwwlo hoo topum tan-
tacaqkam pulubnanam mvnum, hoo mwv cerubim aoho bon nyinum. 

15Nam haagaho mwv rwwda dvvnyi go cammum leq ang kiubit ao dvb mvnum, 
dvvnyi-dvvnyig niqtuq aoho dumtup purlwqnam hv ang-ang kiubitnum. 

16Mwv gaiyam tvsw hvb nyidwb mvtwl hoo hoq tulu ham rwwda tulug niqtuq 
ho tvlwqnum, hoo mwv annar aaxiam lwwgwb mvtwl hoq tulu ham gai aoho 
apnum. 

17Mwv rwwda tulungam dvrwq namlog haaga ho diipnum, daagwn nyooko 
daiya ho, daagwn nyoodum daiya ho diipnum; ho nyooko daiya gam mwv Jakin 
hvl eminum, hoo nyoodum daiya gam Boaj hvl eminum. 

2 Nwd 4 

Dvrwq Namlongam Mvlapnam 

1Mwv tama yugw ak camnyi kiubit aaso dvb camnyi kiubit taqt dvb hoo camg 
kiubit ao dvb mvnum 

2Ho mwv iss hingkum nannam yoqdwr hoqgv mvnum. Hoqham gooywr dvb 
mvnum, gamb hoqgv gamb namgub camg kiubit go, aongv ang kiubit go, hoqg 
rootongv xikanamv cammum kiubit go poot dvb mvnum. 

3Hoq uraho uppum tulungam, camg kiubit go, iss hingkum ko mwlwngam 
tvqywrl tvqlwqnum. Uppum tulungam tvmnyi go tvqlwqnum, hwdlo hoqham 
joolwq yikho hoq lvgab jootaq lwqnum. 

4Hoqho hvvb camleq dornyig tvqlwqnum, dorum gon nyoodum daiyab tuurwq 
dvb, dorum gon duo-haaga daiyab tuurwq dvb, dorum gon nyooko daiyab 
tuurwq dvb, hoo dorum gon dou-caga daiyab tuurwq dvb mvnum. Iss hingkum 
koam hoq aoho joopnum, hoo bulug koop tulungv urab doonum. 

5Hoqhv lvqcw gabgwb jwwkamnum. Hoo hoqg gambam pvtaq gamb hvb 
mvnum, lili opu puulin bo ak hvb mvnum. Hoqhv 3,000 bat gob issam hingkum 
lanum. 

6Mwv losuq ko pagam mamkam wyw go mvnum, hoo ang gon ham nyooko daiya 
ho, hoo ang gon ham nyoodum daiya ho apnum. Hoq tuluho boyuqnam akiam 
hwrxaqnanv pvvnum, hoo iss hingkum ko hv nyub tulu hwrxaq koob mvpnum. 

7Hoo mwv xeqp kojaqb hun lemp twgwnanam camgwb mvnum, hoo hoq tulu 
ham dvrwq namlo uraho apnum, ang gon nyooko daiya ho hoo ang gon nyoodum 
daiya ho. 

8Mwv tebol tulungam kam mvnum hoo hoq tulu ham dvrwq namlo uraho 
apnum, ang gon nyooko daiya ho hoo ang gon nyoodum daiya ho. Hoo mwv 
hunwg pagam mam lwwg mvpnum. 

9Mwv nyub tulug baagam mvnum hoo koi baagam hoo baagwg viyap tulungam 
hoo hoq tulug viyap tulungam tama lvgab pioqlupnum. 

10Hoo mwv iss hingkum koam nammwg nyooko daiya dou-cagaho apnum. 

11Hiram pwcw tulungam, tuqn nan tulungam, hoo pukaq tulungam kam mvnum. 
Hoqgab Hiram Lvpw at Solomon gab Pwnbog namho bon nyinam tulungam 
mwv nyinya jiknum: 

12rwwda dvvnyi go, pukaq tulungam, hoo dumtup purlwqnam vnyi go rwwda 
tulug niqtuqho mwlwqnum; hoo rwwda tulug niqtuqho dumtup purlwqnam 
tulug pukaq kvqnyi ham gaiyam hvmsiq-hameq tvl siilupl apnum; 

13hoo 400 go annar aaxiam hvmsiq-hameqnum, annar aaxy tulungam hib biinyi 
gogab vx-cwrho hvmsiq-hameqnum, hoqhv rwwda tuluho dumtup purlwqnam 
tulu pukaq kvqnyiam siilupl apnum; 

14Mwv twgwnan tulu ngamkam mvnum, hoo pukaq tulungv twgwnan ho 
doonum, 

15hoo iss hingkum ko akwn niikum ho hvvb camleq dornyi go mwlwqnum 

16Pwcw tulungam, twqn nan tulungam, xwqgab nan tulungam, hoo dupum-
dvrab mwlwngam Huram-abi kwlwq-kvlaqbo tama hoqgv Lvpw at Solomon gab 
At Swg namlo gab mwj kunum. 

17Sukkot gvla Jareda pengkog deekam deelag Jordon haapa ho lvpw atv hoq tulu 
ham joopnum. 

18Solomon soq mwlw sam naleqgo koi dvb mvnum, hoggab tama hoqgv 
vgwngam jaaka kumanum. 

19Hoqgab Solomon Pwnbo dvrwq namlog dupum-dvrab mwlwngam mvnum: 
hun yugwngam, Wtw huc joopko tebol tulungam mvnum, 

20xeqp kojaqb lemp twgwnan tulungam hoo loodwrbo hun hoqgv lemp 
tulungam dvrwq namlog ura jaqg agaho parn dvb; 

21opu tulungam, lemp tulungam, hoo sabku tulungam, loodwrbo hunam; 

22suunan tulungam, pukaq tulungam, sulum mwwnan pukaq tulungam, hoo 
cvvkaq tulungam, loodwrbo hunam, hoo Dvrwq Kwrwq Dook ura jaqg viyap 
tulungam mwgwnan tulungam hoo baag lvpa raag viyap tulungam hun hoqgv 
mvnum. 

2 Nwd 5 

1Soq sib Solomon At Swg dvrwq namlo hoqg bon mwlwngam nyiyum kunum. 
Hoo Solomon mwwg ab Debidg darxaq kunam dupum-dvrab tulungam, hoo 

noosu ho dook bo rupam, hunam, hoo dupum-dvrab mwlwngam Pwnbog dvrwq 
namlog gumn uddum uraho bvqlwq kunum. 

Pvvb Uddum mam Dvrwq Namlob Bvqlwqnam 

2Ho Solomon Israelwg nyiixa tulungam hoo nyob hoolug peelo bo tulungam, ab 
tulug nyigbo tulungam, Israel nyiilug nombu tulu Jerusalemho doon boam, At 
Swg pvvb uddum mam Debidg bopam, Jaiyon hoqgam baqlin mvdwb 
goqkumnum. 

3Hoo Israelwg nyi mwlwngam Lvpw atwg durum dvk agaho hookumnum hoqhv 
pool kvn deenho nyinum. 

4Hoo Israelwg nyiixa mwlwngv haanum, hoo Lebi nyi tulungv pvvb uddum mam 
joorabnum. 

5Hoo bulv pvvb uddum mam, kvvrwq minsko tombu hoqgv joorabnum, hoo 
dvrwqbo dupum-dvrab mwlwngam tombu hoqgam Lebi nyi tulu nyub tulungv 
baqrabl wgnum. 

6Hoo Lvpw at Solomon la Israelwg nyiilu mwlwngv mwwg agaho hookum bov, 
pvvb uddum agaho doonum, naleqgo sviyangam la hvvbam bulv xinya lama dvb 
pwr jinum. 

7Ho nyub tulungv At Swg pvvb uddum mam hoq dookho joopnum, dvrwq 
namlog ura jaqho, Dvrwq Kwrwq Dookho, cerubimwg alap tulug lobyum ko 
uraho. 

8Ho cerubim alap tulungv pvvb uddum dookam lobyumnum, hoqgab cerubimv 
pvvb uddum ao ngamla hoqg lyvxar tulungam lobyumnum. 

9Hoo lyvxar tulungv aaso ko-gab Dvrwq Kwrwq Dook dvrwq namlog ura jaqg 
haaga ho lyvxar niqtuq akwn kaapanum; hvbmabde lvvg hoqgv hoq tulu ham 
kaapa maanum. Hoo hoq tuluhv sool namgub doodwn. 

10Pvvb uddum uraho Mojesg Horeb ho wlw tvqnyig xeqtwl jinam aro hv 
doonum, hwdlo bulv Ijipt gvda hoqgv leng yikho, hogloq ham At Sw Israelwg 
nyiilu lvgab pvvb birkunum. 

11Hoo hwdlo nyub tulungv Dvrwq Kwrwq Dook hoqgv lengyikam (hoggab nyub 
mwlwngv bulv atv atam dvpar xipin-xira maab garxaq sudwn, 

12hoo Lebi nyi tulug bemin benbov, Asap, Heman, hoo Jedutun, bulug ko tuup 
tulungv hoo imiq lwkw nyi mwlwngv topum vjam kootwl, ludum pup tubnam 
tulungam, rwwxw tulungam, hoo gungga tulungam bwwtwl yugwg dou-cagag 
ho tuuly miqnbo nyub tulungv 120 go bulug lvgab daqnum; 

13hoo soq sam tuuly miqn bo tulu ngvla bemin benbo tulungv bulv atv lvkin gob 
At Swn xuml-paql hoo paqyalinco paqdwb nyiky dvb nyinum), hoo hwdlo bemin 
berabyin tuuly miqnan tulu ngvla ludum pup tubn nan tulu ngvla luusaq-luusaq 

rwwxw-gungga, dumdum-taal lvgab At Swn paqnum, “Hoggab mwv aldvn, 
hoggab mwwg abynamv nwrba gob dooyu dvn,” nam hv, At Swg namlo ho 
haapamv bwwrnum, 

14hoqgab nyub tulungv haapam hwrgam gab bon nyinyi kumanum, hoggab At 
Swg yuu- namv Pwnbog namlo ho bwwr tvl doonum. 

2 Nwd 6 

Solomon Nyiilungam Lvqc cinam 

1Ho Solomon benum, “At Sw benum mwv doomwq kan twdwqko ho doogw dvn. 

2Hvbmabde ngo noqgab yuunam dvrwq namlongam pooj pakun, noqgab nwrba 
gob doogw dook ak mvp pakun.” 

3Ho hwdlo hookumbo Israel nyiilungv daqrab yin, lvpw at tobkur banv 
hookumbo Israel nyiilu mwlwngam lvqc cinum. 

4Hoo mwv benum, “Israelwg Pwnbo At Sw xinam jaqkv, hoggv mwwg agam 
hoqgv ngoqg ab Debidnvn mwv dingrwl benam mam mwwg alaqkv niqtuq 
lengm paku, hoo begamv, 

5‘Ngoqg nyiilungam ngo hwdlo aalho Ijipt hoqgv boolin yukho, Israelwg nyob 
hoolu mwlwngv bopam uraho ngoqg nam namg mvm dvb daalin maanum, 
hoqho ngoqg eminam doom dvb xuqmanum, hoo ngoqg Israel nyiilug aoho lvpw 
at ko tuup gob ngo xuqmanum; 

6hvbmabde ngoqg eminam doom dvb ngo Jerusalem mam daalin pakun, hoo 
ngoqg Israel nyiilu aoho Debidnvn ngo daalin pakun.’ 

7Hoq moodho ngoqg ab Debidg hang ura lo Israelwg Pwnbo At Swg emin gab 
dvrwq namlo ak mvdwb mwwnum. 

8Hvbmabde At Sw ngoqg ab Debidnvn benum, ‘Noqg hang ura lo ngoqg emin ho 
dvrwq namlo ak mvdwb mwwdo, noqg hang ura lo mwwnam hv, no aljaqb nyipa 
ku. 

9Hvbsujaqkam, no hoq dvrwq namlo ham mvnyiram, hvbmabde nam ko tuup 
bwwj deenam noqg ko tuupv ngoqg emin ho dvrwq namlongam mvtayin.’ 

10Sija At Sw mwwg dingr kunam mam mwv niqtuq nyilin paku. Hoggab ngoqg 
ab Debidg kwlib ngo swwpa kun hoo At Swg dingrnam hvb Israelwg pvlw ao si 
dood kun, hoo Israelwg Pwnbo At Swg emin ho ngo dvrwq namlongam mvpa 
kun. 

11Hoo hogloq ham At Sw Israel nyiilungam birnam pvvbam jiknam mam, hoq 
pvvb uddum mam ngo hoqho mvp pakun.” 

Solomonwg Darxaq dvb Swgwnam 

12Ho Solomon Israel nyi mwlwg hookumbo kaagaho At Swg yugw agaho daqtwl 
hoo mwwg alaqkam yvmjinum, 

13Solomon tama daqtam nan ak ang kiubit aaso dvb, ang kiubit taqt dvb, hoo 
oum kiubit ao dvb mvtwl, hoo ham baag ho apnum, hoo mwv hoqho daqnum. 
Ho mwwg lwbwngv mwv Israel nyi mwlwg hookumbo kaagaho kump tvl, hoo 
mwwg alaqkam doa aob yvmjinum, 

14hoo benum, “Israelwg Pwnbo At Swa, swcw nyodo so noq hvb nyinbo Pwnbo 
dooma dvn, pvvb birnam mam pvvdwn hoo hiyv noqg agaho bulug hvvjw lvgab 
mwwjwl wnbo noqg nyera tulungam noqg tumanam abiam kaakin dvn, 

15ho noqg nyera ngoqg ab Debidnvn hoggv no bibwq kunam ham pvvl ap jipa 
ku. Noqg agam hoqgv goonam mam noqg alaqkv soq aal so niqtuq nyilin paku. 

16Hoqgab sija, Israelwg Pwnbo At Swa, noqg nyera ngoqg ab Debidnvn hoggv no 
dingr kunum ham no pvvj paku, begamv, ‘Noqg ko tuup tulungv bulug nyij-
mujam hengabl nyib nyiloqkam, ngoqg agaho noqg nyinam wnam hvb bulv nyib 
wb nyiloqkam, ngoqg agaho Israelwg pvlw ho doody bo nyiingv nywywngam 
xooram.’ 

17Hoqgab sija, Israelwg Pwnbo At Swa, noqg nyera ngoqg ab Debidnvn noqg 
gomcwr gooknam ham pwbw niqtuq lengm tuku. 

18“Hvbmabde Pwnbov jvqtw jaqb nyi akwg lvgab swcw so doota yin yv? Kaato, 
doa aongv hoo ao nyookv kam nam dook doog dvb jila maadwn; ngoqg soq 
namlo mvnam si vcjaqb anyo dvn! 

19Hvbsujaqkam noqg nyerag swgwl hoo mwwg xumnam sam, ngoqg Pwnbo At 
Swa mwwka tvbv, soq aal so noqg nyerangv noqg agaho xabnam mam la 
swgwnam mam tatbv, 

20ho ngoqg eminam doom dvb noqg dingr kunam nyook so, noqg vnyiqkv ai-
aalwb soq namlo daiyab tuury tuuiya tvbv, ho soq nyook daiyab noqg nyerangv 
tuurwq tvl nam swgw baloqkam no tatayin. 

21Hoo hwdlo noqg nyerangv la noqg Israel nyiilungv soq nyook daiyab swgw 
yikam no tatayin. Hoo noqg doogw ko ao nyookho tapa dvn, hoo hwdlo no 
tapayin, ngulam paqnyi tvbv. 

22“Nyi ak mwwg door-doopwngam ceekol nyic nyipel hoo soqg namlog noqg 
yugw agaho mwwg dingnam mam dingb nyiloqkam, 

23ho ao nyookv tapa dvn hoo noqg nyera tulungam pw-hwwdwn, mwwg 
nyixiaqkam mwwg atwg dumpo ho haam dvn, hoo mwwg nyedar nyiib nyigam 
gab mwwg lootwngv mwam lvqc cidwn. 

24“Noqg Israel nyiilungam ceebio tulug agaho mviyanum hoggab bulv nam 
ceekol nyic nyinum hoo bulv noqg dookub lokta tobkurl noqg eminam bepa yin 
hoo soq namlo soqgv swgwl noqg lvgab xuml koikam, 

25ho ao nyookho tapa dvn hoo noqg Israel nyiilug nyicam paqnyi jidwn hoo 
bulug ab tulungam gvda jinam ho bulam lokta boa dvn. 

26“Hwdlo doangam mutum yin hoo nyodo homa dvn hoggab bulv nam ceekol 
nyic nyipa ku, ho bulv soq nyook daiyab pwrarl swgw baloqkam hoo noqg 
eminam bepal hoo bulug nyic hoqgv wkur baloqkam, hwdlo bulam no hentwr 
hem yin, 

27ho ao nyookv tapa dvn hoo noqg Israelwg nyiilu, noqg nyera tulug nyicam no 
paqnyi jidwn, hwdlo no bulam albo lamtangam bulam wwm dvb tomswr dvn, 
hoo hogloq ham noqg nyiilungam otu gob jiknam, noqg gvda aoho nyodongam 
hom jidwn. 

28“Gvda ho dwr-kano wikam, iicw-tobum dooiyv nyiyikam, ho vly-aaxeqkv 
yaaikam, ho takam-yorup pv wikam, ho liilungv piiyikam, bulug ceebiongv 
bulam bulug gvda toggoq tulu namgub naareq yin, hoolu luuxy swlin-mominv 
nyiyikam, ho hoqho hoolu luuxy vc-apiv ciyikam, 

29noqg Israel nyiilungv la nyiicwr-cwrxiv, at atwg hentwr-kaasam mwwg atwg 
hang ho mwwgab tvl hoo mwwg alaqkam soq namlo daiyab ijin tvl, hoggv xeq 
swgw dvn, hoggv xeq kodwn, 

30ho noqg doogw ko ao nyookv tapa dvn hoo paqnyi dvn hoo hiyvg hangam no 
cengdwn, mwwg nyicw-wcwb jaqb nyiicwr-cwrxiam nyij to, hoggab no, no aro 
twq nyia ko mwlwg hangam cengdwn, 

31ho ngulug ab tulungam noqg gvda jinam ho bulv doody deedib bulam nam bos 
mvm to. 

32“Hoq hvbkalam, hwdlo nyoodo nyiingv, hiyv Israelwg nyiilu maanbov, noqg 
koibo emin gab hoo noqg atorbo alaqkam, hoo noqg laqpo laqtornam mam tapa 
peel aado gvda hoqgv haalayil, hwdlo mwv soq namlo daiyab swgw yin, 

33noqg doogw ko ao nyookho tapa dvn hoo nyoodo nyi ak hv nam kok jaqb nyij 
dvn, ho noqg Israel nyiilungam nyinam hvb, noqg eminam swcw soqg nyiilu 
mwlwngv cengtayin hoo nam bos tayin, hoo soq namlo sam ngoqg mvnam si 
noqg eminam goqnamv hvl bulv cengtayin. 

34“Noqg nyiilungv bulug ceebiongam ceekol nyob patab lengyi nyiloqkam, no 
bulam hogloq lamta bvxeq kanam jaqkam, hoo bulv noqg xuqlin ko bopam daiya 
bvla noqg emin gab ngoqg namlo mvpko daiyab tuurwq tvl swgw baloqkam, 

35ho ao nyookho bulug swgwnam mam la bulug konam mam tapa dvn hoo bulug 
pagoq gab svka dvn. 

36“Bulv nam ceekol nyic nyiyi nyiloqkam—hoggab nyic nyima bo nyi akkam 
dooma—hoo no bulam hang lengnum hoo bulam ceebio alaqb jinam, ho bulam 
ogum bvla aadob ceebio tulug gvdab nyumwb boomnum, 

37hvbsujaqkam bulam nyumwb book gvda hoqgv bulug hangv mwwdil hoo 
mwwkurl hoo bulam nyumwb boop ko gvda hoqgv nam xuml begamv, ‘Ngulv 
nyic nyipa ku hoo nyic-nyia looda nyixiaq tukba hvl beikam,’ 

38bulug mwwnam lvgab hoo bulug hang lvgab bulam nyumwb boop ko ceebio 
tulug gvda hoqgv bulv mwwkurl, bulug ab tulungam noqg xuqlin layil bopam 
jinam ho, hoo noqg emin gab ngoqg namlo mvnam daiyab gvdab bulv swgw 
baloqkam, 

39ho noqg doogw ko ao nyook hoqgv bulug swgwnam mam la bulug konam mam 
tapa dvn, hoo bulug pagoq gab svka dvn. 

40Hoqgab sija, ngoqg Pwnboa, noqg vnyiqkv nyiqbio tvl hoo noqg nyurungv 
ruucw kwrgab tvb soqg nyook soqgv nam swgwnam mam. 

41Hoo sija gorabto, Pwnbo At Swa, no la noqg atorbo pvvb uddumv, hoo noqg 
doonu ko nyookub wto. Pwnbo At Swa, noqg nyub tulungam ywwlinam vjam 
koom to, hoo noqg alnam ho noqg xuqlinam tulungam hemp-hvnyir mvto. 

42Pwnbo At Swa, noqg nyuqm mam noqg xuqlinam ak hoqgv moiyeq maabv! 
Noqg nyera Debidnvn noqg tumab abynam mam mwwpa labka.” 

2 Nwd 7 

Ao Gvdag hoqgv Wm 

1Solomon mwwg swgwnam mam mvnya kalam twqda, ao gvda hoqgv wmv 
guanum hoo pwr aky jinam tulu ham guiyumnum, hoo dvrwq namlongam At 
Swg yuunamv bwwr tvl doonum. 

2Hoo nyub tulungv At Swg dvrwq namlo ho haanyi maanum, hoggab At Swg 
dvrwq namlo uraho At Swg yuunamv bwwr tvl doonum. 

3Hwdlo Israel nyiilungv wm guanam mam la At Swg dvrwq namlo ho At Swg 
yuunam kaapa yin, bulug nyuqm mam lamta haagag kedho pvxwl tvl bulv 
xumnum hoo At Swn paqyalinco paql begamv, “Hoggab mwwg aldvn, hoggab 
mwwg tumab abynamv nwrba xaqb dooyu dvn.” 

Dvrwq Namlongam Darxaqnam 

4Ho lvpw atv la mwwg lvgab dooba bo nyiilu mwlwngv At Swg agaho pwr jinum. 

5Lvpw at Solomon pwr aky gob hvvbam 22,000 go hoo sviyangam 120,000 go aky 
jinum. Hoqgab lvpw atv la nyiilu mwlwngv Pwnbog dvrwq namlongam 
darxaqnum. 

6Nyub tulungv bulug dook ho doonum; At Swn paqn mvdwb Lvpw at Debidg 
jinam yaldwwl miqnnan rwwxw-gungga lvgab Lebi nyi tulu ngvkam At Swn 
paqyalinco paqnum—hoggab mwwg tumab abynamv nwrba xaqb dooyu dvn—
hwdlo Debid paqnam akiam bulv bon nyiyikam; taqcgon ho nyub tulungv 
tuuliam miqnum, hoo Israel bumpwngv daqrabnum. 

7Hoo Solomon At Swg dvrwq namlog lvpa ra dookum ko baagam garxaqnum, 
hoggab mwv boyuqnam akiam hoo swrso gab ox akiam hoqho jinum, hoggab 
Solomonwg tama yugw mvnam hv boyuqnam akiam la dvs-twws akiam hoo 
swrso gab ox akiam jiknv anyonum. 

8Hoq moodho Lebo-hamat hoqgv Ijipt gv kucw namgub, aal kvn mood go, 
Solomon la mwwg lvgab nyi mvqlw jaqb hookum layil durum dvnum. 

9Hoo aal piin deenho mwv bulam piwr jwr-jwr dvb dookum ak doognum, 
hoggab bulv yugwngam darxaqnam mam aal kvn go hoo durum dvnam mam aal 
kvn go nyidwb pvvknum. 

10At Swg Debidnvn la Solomonnvn hoo mwwg Israel nyiilungam swwm-geem 
dvb jiknam lvgab mwv nyiilungam pool kvnwg camnyi leq loum aalho bulug 
nammwb hemp-hvnyirl hoo mwwngaml bulam wwm kunum. 

Ngoqg Nyiilungv Swgw Baloqkam 

11Soq sib Solomon At Swg namlongam la lvpw atwg dook nammam mvnya 
kunum. Solomon mwwg mwo koob jaqb At Swg namlongam la mwwg atwg 
nammam mvnya kunum. 

12Ho At Sw Solomonnvn ai daqlinv hoo mwam benum: “Noqg swgwnam mam 
ngo tapa paku hoo soq nyook sam ngo atv pwr jik nam gob daalin pakun. 

13Hwdlo ngo doa aongam nyodo hom mvmab mutum yin, ho komar takamv 
gvdangam dvxin yin, ho dwr-kanongam ngoqg nyiilu pengko ho kanam yin, 

14ngoqg eminam naanbo ngoqg nyiilungv bulv atv atam yan baloqkam, hoo 
swgwl ngoqg nyuqm mam meegaq baloqkam hoo bulug nyic-nyia lamta hoqgv 
wkur baloqkam, ho ngo ao lvpw hoqgv tapa tayin hoo bulug nyicam paqnyi 
jitayin hoo bulug gvdangam mwptayin. 

15Hoqgab sija ngoqg vnyiqkv nyiqbio tvl hoo soq nyook soqgv swgwnam mam 
ngoqg ruucw kwrgab tayin. 

16Hoggab ngo sija soq nam sam ngoqg eminam nwrba xaqb doom dvb xuqbwql 
garxaq gvi kun. Ngoqg vnyiq kvla ngoqg hangv hoqho lwxiam dootayin. 

17Hoo noqgab, noqg ab Debidg nyinam hvb no ngoqg agaho wb nyiloqkam, ho 
ngoqg gaml jinam mwlwngam hoo ngoqg nyij-mujam la ngoqg pvvb tulungam 
pvvl nyib nyiloqkam, 

18ho ngo noqg ab xinam pvlwngam mvko jitayin, ngo hoggub noqg ab Debidnvn 
lvgab pvvb birnum, begamv, ‘Israelam pvvb bwwl doog deenbov nyi akkam 
dooma nyiram.’ 

19“Hvbmabde no lamtangam wxaq baloqkam hoo ngoqg nyij-mujam hoo ngoqg 
gaml tulungam nam jinam mam pvvmab hoo asaq pwnboam bon nyijil hoo 
bulam xumb nyiloqkam, 

20ho ngo nulam gvda jinam hoqgv nulam mvpaq tayin, hoo ngoqg emin gab 
ngoqg soq darxaqnam namlo sam apaq tayin, ngoqg kaaga soqgv mvpaq tayin 
hoo ngo sam dootin tingnam gob la nyiilug gomcu pui gob mvtayin. 

21Hoo soq yuunam nam sam wpeql kaanbo nyiicwr-cwrxiv ham lomtayin hoo 
bulv betayin, ‘Hoggub yu soq gvda sam la soq nam sam At Sw mvpa kun?’ 

22Ho bulv betayin, ‘Hiyv bulug ab tulungam Ijipt gvda hoqgv boolin bo bulug 
Pwnbo At Swn bulv apaq ko-gab hoo asaq pwnboam mwwgwl hoo hoq tulu ham 
xuml hoo hoq tulu ham bon nyijnum. Hoqgab soqg ciqcaq-bviyaq sam bulug 
aoho mwv haam pakun.’” 

2 Nwd 8 

Solomonwg Niqtuq Nyilinam 

1At Swg namlongam la mwwg atwg lvpw namlongam, Solomon vnyw camnyi 
vtwr-anya ho muiyum kunum, 

2Solomon mwam Hiramwg bopam jinam tulu ham mvdarnum, hoo hoq tuluho 
Israel nyiilungam nvmcw doomnum 

3Hoo Solomon Hamat-joba wnv hoo ham naanum. 

4Mwv Tadmorngam deexa-raraho mvnum hoo mwv mwlw noosu bopam 
tulungam Hamat ho mvnum. 

5Mwv Odum Bet-horon ngamla Ako Bet-horon ngam, gurum nwqtumnam 
bopam tulu lvgab bvliv, toggoq tulungv, hoo yoqdwr viyap tulungv mvnum, 

6hoo Baalat, la Solomonwg doognam noosu bopam tulungam hoo mwwg ceriot 
tulug bopam mam hoo mwwg svpur xargbo tulug bopam mam, hoo Jerusalemho, 
Lebanon ho, hoo mwwg pvvb bwwl doog ko gvda mwlw ho Solomon mwwg 
mwwlwq kojaqb mvnum. 

7Hittait nyi tulungam, Amor nyi tulungam, Perijj nyi tulungam, Hibitait nyi 
tulungam, hoo Jebus nyi tulu hoqgv nyiilu pengko hoqgv nyi doonyu boam, hiyv 
Israelwg nyiilu maanboam, 

8bulug hotam hoqgv gvdaho apaq peel wleqnam mam, ho hiyam Israel nyiilungv 
twryum maanum—hoq nyi tulu ham Solomon nyera-paqn hvb bon nyim dvb 
gaml jiknum, hoo soq aal xaqb bulv hvb nyil doodwn. 

9Hvbmabde Solomon Israel nyiilungam mwwg bonam nyim dvb raasur tulu gob 
mvmanum; bulv sipai tulungv, hoo mwwg saab tulu gob, mwwg ceriot tulungam 
gaml jinbo tulu gob, hoo mwwg svpur xarg bo nyi tulu gob mvnum. 

10Hoo soq tulu si Lvpw at Solomonwg peelo bo saab tulungv, 250 go, hiyv nyiilu 
gaml ator jinum. 

11Solomon Parog nyem kongam Debidg bopam ho mwn gab mwwg nam 
mwjnam hoqgv boolinv mwv begamv, “Ngoqg nywxw si Israelwg lvpw at Debidg 
nam mvnam so dooram, hoggab At Swg pvvb uddum mam baqa tak nyook si 
dvrwqdvn.” 

12Ho Solomon At Swg namlog haaga ho mwwg At Sw gab yugw mvnam aoho 
boyuqnam akiam jinum, 

13aal looxiam jicwngam jidwb nyinam mam, Doonu aal gab, nit pool gab, hoo 
vnywngam luum go durum dvnam gab—Opap kiilwq maab durum dvnam gab, 
Aal kvn go Durum dvnam gab, hoo Doogw durum gab Mojesg gaml bekjaqb jidul 
doonum. 

14Mwwg ab Debidg pvvb mvnam hvb, mwv nyub tulungam bulug bonam hib-
hibib mwbwq jinum hoo aal looxiam nyub tulug agaho Lebi nyi tulungv bulug 
xumg-paqg deenam mam mwbwq jinum, hoo toggoqkam rvky bo tulungam 
toggoq vxy ho mwbwq jinum, soq tulu sam Pwnbog nyi Debidg gaml jinam hvb 
nyiknum. 

15Hoo hoggv lvpw atv nyub tulungam la Lebi nyi tulungam pagoq mwlwngam la 
gumn uddum tulu gab gaml jiknam ham bulv nyik-nyiya maab nyinum. 

16Soq sib nyil Solomon At Swg namlo gwwlam mvrab yuk aal hoqgv mvrab layil 
hoqg bonam mvnya namgub mvnum. Hoqgab At Swg namlongam mvnya 
kunum. 

17Ho Solomon sa-svlog soiyoqg Ejion-geber la Elotwg Idom gvdab wnum. 

18Hoo Hiram mwwg nyera tulungam hiyv sa-svlongam pwbwb cengn boam 
mwam kanam jinum, hoo bulv Solomonwg nyera tulu lvgab lvkin gob Opir gvdab 
wnum hoo hoq hoqgv hunam 450 telent go baqanum hoo hoqham Lvpw at 
Solomonnvn baqa jinum. 

2 Nwd 9 

Sebag Vi Koory 

1Hwdlo Sebag vi-kooriv Solomonwg yuunam mam tapa yin, mwn Jerusalemho 
mwam vc loodab vs-axaqbo toxnam mam pooiyeql tox taab haanum, ho koi jaqb 
nyera-paqnam, hoo duiyub-dvgabnan tulungam la hunam hoo xinam wlwngam 
svjin tulu lvgab baqlayil haanum. Hoo hwdlo mwn Solomon dook ho haanum, 
mwn mwam mwnwg hog mwlwngam mwwnam mam betamnum. 

2Hoo Solomon mwnwg toxnam mwlwngam birwqnum; Solomon hog akkam 
biyum doomab mwnwn hog mwlwngam pvvs maab betamnum. 

3Hoo hwdlo Sebag vi-kooriv Solomonwg pumb-rwnam mam, mwwg nam 
mvnam mam kaapa yin, 

4mwwg tebol ho dvs-twws doonam mam, mwwg saab tulug doonam mam, hoo 
mwwg nyera-paqn tulungam, bulug vjam, mwwg dvs-twws bwiya jinbo 
tulungam, hoo bulug vjam, hoo At Swg namlo ho mwwg boyuqnam aky jinam 
tulungam kaatwl, mwn saqmab doonum. 

5Hoo mwn lvpw atam benum, “Ngoqg atwg gvda lo noqg gomcwr tulungam hoo 
noqg pumb-rwnam mam ngo jvqtw pui gob tapanum, 

6hvbmabde ngo puiyam mwwjw maanum hwdgo ngo so haanum hoo ngoqg 
atwg vnyiq hoqgv ham kaanam xaqb. Hoo kaato, papo gon ngam betam 
maanum; noqg naleq-baceqnamv ngoqg tapanam mam laabo yaapa ku. 

7Xinam jaqkv noqg nywxw tulungv! Xinam jaqkv noqg nyera-paqn tulungv, hiyv 
noqg agaho daqtwl hoo noqg pumb-rwwl goonam mam tan bov! 

8Xinam jaqkv noqg Pwnbo, At Sw, hiyv nam hemp mvnum hoo ngoqg Pwnbo At 
Sw nam mwwg pvlwho doom dvb jin bov! Hoggab noqg Pwnbov Israelam nwrba 
xaqb aby dvn hoo bulam kuiyum xaqb doom tai, mwv nam lvpw at gob mvpa ku, 
ho nam jvqtwngam la lootwngam nyil swwg mvdwb.” 

9Ho mwn lvpw atam hun 120 telent go, hoo vijaqg duiyub-dvgab pvla xinam 
wlwngam jinum. Lvpw at Solomonnvn Sebag vi-koory duiyub-dvgab jinam hvb 
nywywngam hiyvkam jika maanum. 

10Hoq aoho, Hiram la Solomonwg nyera tulungv Opir gvda hoqgv hunam, tai 
svvdangam hoo xinam wlwngam baqa jinum. 

11Hoo lvpw atv At Swg namlongam la lvpw atwg nammam hoqg tai svvda hoqgv 
loqjum mvnum, hoq lvg-lvgab bemin benbo tulu gab rwwxw-gunggangam 
mvnum. Hoq hvb svvda aljaqn boam soolo godab Juda gvda ho kaaka maanum. 

12Hoo Lvpw at Solomon Sebag vi-koorig mwwbynam hog mwlwngam jinum, 
Lvpw atwg jinam lvvg hoqgv hoggv xeq mwn mwam toxnum hog mwlwngam 
betamnum. Ho mwn mwnwg nyera-paqn tulug lvgab atwg gvdab wkur kunum. 

Solomonwg Nyet 

13Vnyw nywkin ho Solomon gab hun haan bov 666 telent go, 

14hoq lvvg ho nyook kaagaqbo tulu hoqgv hoo kwm-kor mvgaqbo tulu hoqgv 
baqa jinum. Hoo Arabiyag lvpw at tulu hoqgv hoo gvdag nyiit rad tulu hoqgv 
Solomonnvn hunv hoo rupv boqkum jinum. 

15Lvpw at Solomon hun svtam koibo 200 go mvnum; svtam akin ho hunv 600 
sikil go mwlwqnum. 

16Hoo mwv hun svtam anyo boam 300 go mvnum; svtam akin ho hunv 300 sikil 
go mwlwqnum; hoo lvpw atv hoq tulu ham Lebanonwg Nyoro Namho apnum. 

17Lvpw atv svt vx hoqgv pvlw dootam mam mvnum hoo hoq ham loodwrbo hun 
lvgab pioqlupnum. 

18Pvlw dootam mam biakop ax go doonum, hoo hoqg lvpia datam mam hunv 
mwlwqnum, hoq tuluhv pvlw dootam ho mvtaq lwqnum, hoo pvlw dootam taqc-
loosaq ho laqpo tunu koam mvpnum hoo laqpo tunu ko bviywrho sony nyot 
dornyi go daqdwb mwlwqnum, 

19baakap kabxig kap-kapho tuur-tuusaqho sony nyot dorg-dorgwb daqdwb 
mwlwqnum, hoqho sony nyotv camleq dornyi go daqnum. Hoq hvb mvnam ham 
nywywngam hiyvg lvpw-haty ho mvka maanum. 

20Lvpw at Solomonwg twwnan ujuq pvtaq mwlwngv hun hoqgv mvnumv, hoo 
Lebanon Nyorog Namho dupum-dvrab doonbo mwlw hv loodwrbo hun hoqgv 
mvnumv. Solomonwg swwd aalho rupam hog hvvtw gob ximanum. 

21Hoggab lvpw atwg iss jaajv Hiram nyera tulu lvgab Tarsisib wnum. Vnyw 
nywum kokw-kokwngam Tarsis hoqgv hunam, rupam, svt vxiam, nyiima 
sorxaqkam, hoo tvvi-taaxongam baqanum. 

22Soq sib Lvpw at Solomon swcw soqg lvpw at mwlwngam nyet bvla pumb-
rwbin yaanam gob nyinum. 

23Hoo Pwnbov Solomonnvn mwwg pumb-rwnam mam, swcw soqg lvpw at 
mwlwngv Solomonwg dook ho haal mwwg mwwlaql nyijwq-nyegam gamnam 
mam tanum. 

24Nyiicwr-cwrxiv mwwg aky jisam rupam hoo hunam, vjam, mirram, duiyub-
dvgab nannam, svpuram, hoo svdam tulungam vnyw-vnywngam vigo jinum. 

25Hoo Solomonwg ceriot la svpur tulug daqk nammv 4,000 go doonum hoo 
svpur xarg bo nyi tulungv 12,000 go doonum, hoq tulu ham mwv ceriot tulug 
dook bopam hoola lvpw at lvgab Jerusalemho doomnum. 

26Hoo Iupratas hoqgv Palistan gvda namgub hoo Ijipt gv door namgub mwlwg 
lvpw at tulungam pvvb bwwl doognum. 

27Hoo lvpw atv Jerusalemho wlwngam gooiyab mvnam hvbkalam rupam 
mvnum, hoo Sepelag taoq svvda tulu naleqnam hvbkalam sidar svvda mvnum. 

28Hoo Solomon Ijipt hoqgv la gvda mwlw hoqgv svpur tulungam boanum. 

Solomonwg Sinam 

29Solomonwg asaq nyinam mwlwngam, nyirab hoqgv nyitwr-nyinya namgub, 
nyiqry benbo Natanwg gon, hoo Silo nyi Ahijag nyiqry benam ho, hoo Nebatwg 
ko tuup Jeroboamwg pagoqkam nyiqry benbo Iddog nyiqry kaanam ho xeqp 
maap nvi yv? 

30Hoo Solomon Israel bumpwngam Jerusalemho vnyw campy go pvvb bwwl 
doognum. 

31Hoo Solomon mwwg ab tulug sinam hvb siknum hoo mwwg ab Debidg bopam 
ho liiknum, hoo mwwg kwlib mwwg ko tuup Rehoboam pvvb bwwl doognum. 

2 Nwd 10 

Rehobamnvn Ceekol Haqpaqnam 

1Rehoboam Sekemb wnum, hoggab mwam lvpw at gob mvdwb Sekem ho Israel 
mwlwngv hookumnum. 

2Hoo Nebatwg ko tuup Jeroboam puiyam tapa twqda kalam (hoggab mwv Lvpw 
at Solomon hoqgv keleqlayil Ijipt ho mwv dooxiqnum), ho Jeroboam Ijipt hoqgv 
hookurnum. 

3Hoo bulv nyi kanam tvl mwam goqa mvnum. Hoo Jeroboam la Israel nyi 
mwlwngv hookumnv hoo Rehoboamnvn benum, 

4“Noqg abv ngulam vigo vgw dvb mvnum. Hoqgab sija noqg ab ngulam vcjaqb 
vgw dvb bon nyimnam sam hvrab dvb mvto, hoo ngulv nam bon nyij tayin.” 

5Mwv bulam benum, “Ngoqg dookub lokta aal loum kokwngam hookur ta.” Ho 
nyiilungv hoqgv wleqnum. 

6Ho Lvpw at Rehoboam nyiixa tulu hoqgv tomswr-honynam mam naanum, hiyv 
mwwg ab Solomonwg swwl dooyikho mwwg agaho daqm tvl mwv begamv, 
“Hoggub soq nyiilu sam birwq dvb ngam nulv tomswrl tayin?” 

7Hoo bulv mwam benum, “No soq nyiilu sam al dvb la hemp dvb nyij baloqkam 
hoo bulam albo agam mam birwql baloqkam, ho bulv noqg nyera-paqnwb 
nwrba xaqb swwtayin.” 

8Hvbmabde mwv nyiixa bo tulug tomswr-honynam mam apaqnum hoo mwwg 
agaho mwwg swwtam yaapa acam go daqn bo hoqgv tomswr-honyam naanum. 

9Hoo mwv bulam benum, “Noqg abwg vgw dvb bon nyimnam sam ngulam hvrab 
dvb mvtbv hvl benbo tulu sam, ‘birwq dvb nulv ngam hoggv tomswr tayin’?” 

10Hoo mwwg swwtam yaapa tuluhv mwam soq sib benum, “Noqg ab ngulam 
vgw dvb mvpa ku, hvbmabde no ngulam hvrab dvb mvtbv hvl, nam benbo nyiilu 
sam, no soq sib soq nyiilu sam beto, ‘Ngoqg lvqcw cwwnyia ri si ngoqg abwg 
xarpongam jwwkam yaadwn. 

11Hoo ngoqg abv nulam vgw dvb mvpa loqkam, ngo nulug vgwngam vbw yaiya 
tayin. Ngoqg ab nulam xoociq lvgab gwrnyiaq paloqkam, hvbmabde ngo nulam 
svvda lvgab gwrnyiaq tayin.’” 

12Hoqgab “Aal loum kokwngam ngoqg dookub lokta hookur ta hvl benam hvb,” 
Jeroboam la nyiilungv aal loum kokw so lvpw at Rehoboam dookub haanum. 

13Hoo lvpw atv mwam nyiixa tulug tomswr-honynam mam apaqtvl, mwv 
nyiilungam kur-karaq dvb birwqnum, 

14bulam yaapa tulug tomswr-honynam hvb mwv agam gool begamv, “Ngoqg abv 
nulam vgw dvb mvnum, hvbmabde ngo nulug vgwngam vi yaiya dvb mvtayin. 
Ngoqg ab nulam xoociq lvgab gwrnyiaq paloqkam, ngo nulam svvda lvgab 
gwrnyiaq tayin.” 

15Hoqgab lvpw atv nyiilu benam mam tamanum, hoggab hoqhv Pwnbo At Sw 
Silon nyi Ahijanvn Nebatwg ko tuup Jeroboamnvn mwwg agam gooknamv 
niqtuq lengm dvb nyinum. 

16Hoo hwdlo Israel mwlwngv kaaknamv lvpw atv bulug benam mam tama yin, 
nyiilungv lvpw atam birwqnum, “Hoggv ngulv Debid ho naas doodwn? Ngulv 
Jesse ko tuup ho otu naas dooma. Israel nyi tulunga, nyiicwr-cwrxiv nulug tombu 
doogwb wtku! No Debid nombungam atv kaato.” Ho Israel mwlwngv bulug 
tombu doogwb wknum. 

17Hvbmabde Juda bopam ho doonbo Israel nyiilungam Rehoboam pvvb bwwl 
doognum. 

18Ho Lvpw at Rehoboam, nyera-paqn hvb nwwteq tvl bon nyin boam kaaya bo 
Hadoramnvn kanamnum, hoo Israelwg nyiilungv mwam wlw lvgab sidwb 
hurxnum. Hoo Lvpw at Rehoboam nyebia jaqb mwwg ceriot ho caolayil 
Jerusalem keknum. 

19Hoqgab soq aal namgub Israelv Debidg nombungam ceekol taleqnum. 

2 Nwd 11 

Rehoboam Mwwg Lvpw-hatiam Ceetornam 

1Hwdlo Rehoboam Jerusalemho hvvc yukho, ho Israelwg nombungam ceekol 
nyob pam dvb, mwv Judag nombungam la Benjaminwg nyobam goqkumnum, 

Rehoboam lvpw-hatiam nookur dukub, nyob pam dvb nyi tulungam 180,000 go 
daalinum. 

2Hvbmabde At Swg gomcwrv Pwnbog nyi Semaiyanvn haanum: 

3“Judag lvpw at Solomonwg ko tuup Rehoboam, hoo Juda hoola Benjamin ho 
doonbo Israel mwlwngam beto, 

4‘Soq sib At Sw bedo, Nulv caamabv ho nulug atwg imiq dvpar Israelam ceekol 
nyob pamabv. Nyiicwr-cwrxiv mwwg nammwb wkur tuku, hoggab soq si ngoqg 
hoqgv haadwn.’” Ho bulv At Swg gomcwram tape kul hoo lokta wkurnum hoo 
Jeroboamnvn ceeko kumanum. 

5Rehoboam Jerusalemho doonum, hoo mwv Judaho bopam tulungam ceetornan 
dvb mvnum. 

6Mwv Betleham mam, Etam mam, Tekoangam, 

7Bet-jurngam, Sokongam, Adullam mam, 

8Gatam, Maresangam, Jipam, 

9Adoraiyim mam, Lakisam, Ajekangam, 

10Jorangam, Aijalonam, hoo Hebronam gurum nwqtumnam bopam tulungam 
mvnum, hoqhv Juda hoola Benjamin ho doonum. 

11Mwv hwngkw dvb gurum mam nwqtumnum, hoo hoq tuluho gaml jinbo 
tulungam pvvnum, hoo dis silin ko noosu tulungam dvs gab, kuty gab hoo twws 
gab mvl apnum. 

12Hoo mwv svtam mvla nwwxongam bopam mwlw ho pvvl apnum hoo hoq tulu 
ham hwngkw dvb mvnum. Ho mwv Judangam la Benjaminam hoocuml 
doognum. 

Nyub tulungv la Lebi Nyi tulungv Jerusalemb Haanam 

13Hoo Israel ho doonbo nyub tulungv la Lebi nyi tulungv bulug dook nyook 
hoqgv mwwg dookub bulv atv atv haanum. 

14Hoggab Lebi nyi tulungv bulug goiya gvdangam la tuun-mee doognam 
tulungam apaq peekul Juda la Jerusalemb haanum, hoggab Jeroboam la mwwg 
ko tuup tulungv bulam At Swg nyub gob swwm kumab ruqpaqnum, 

15hoo puutu aoho sibin la svv ko murtiam mwwg mvpnam tulu ham xumg 
mvdwb mwv mwwg atwg nyub tulungam xuqlinum. 

16Hoo hiyvg hangv Israelwg Pwnbo At Swn meegaq bo Israelwg nyob tulu mwlw 
hoqgv bulug kokwb Jerusalemb bulug ab tulug Pwnbo At Swnvn pwr jitab 
haamin gvnum. 

17Bulv Juda lvpw-hatiam hwngkw dvb mvnum, hoggab bulv Solomonwg ko tuup 
Rehoboamnvn vnyw nywum go svkal hwngkw dvb mvnum, ho bulv vnyw 
nywum go Debid la Solomonwg pvvb bwwl doognam uraho doodwn hvb nyil-
wl doonum. 

Rehoboamwg Imiq Dvpar 

18Rehoboam Debidg ko tuup Jerimotwg ko nyem Mahalatnvn la Jesseg ko tuup 
Eliyabg ko nyem Abihailnvn nywxwb naanum, 

19hoo mwn mwam ko tuupv Jeus, Semariya, hoo Jahamnvn dwrbuqjnum. 

20Mwnwg kokwb mwv Absolom gv ko nyem Maakanvn naanum, ho mwwg gab 
Abija, Attai, Jija, hoo Selomitnvn dwrbuqjnum. 

21Rehoboam mwwg nywxw xwwda la xwwbaq mwlw pengko hoqgv Absolom 
gv ko nyem Maakanvn aby bobin yaanum (mwv camleq piin gob nywxw 
xwwdangv hoo camx go xwwbaq nywxwngv naanum, hoo mwv camnyi leq 
piinwg ko tuup la camx go nyem koog abwb nyinum). 

22Hoo Rehoboam Maakag ko tuup Abbijanvn mwwg vbw-bor pengko hoqgv 
peelo bo lvpw at ko tuup gob mvnum, hoggab mwv mwam lvpw at gob swsiq 
mvdwb mwwnum. 

23Hoo mwv pwbw jaqb mwwlaql hog mwlwngam nyinum hoo mwwg ko tuup 
tulungam Juda gvla Benjamin ho, hoo gurum nwqtumnam bopam tulungam 
jipin-jiranum, hoo bul gab dvs-twwsam non-poop dvb jinum hoo bulam nywxw 
naajnum. 

2 Nwd 12 

Ijipt ngv Jerusalem mam Nyob Pareqnam 

1Hwdlo Rehoboam pvvb bwwl doorab gviyikho hoo mwv atornum, mwv At Swg 
pvvbam apaq kunum, hoo mwwg lvgab Israel mwlwngv nyibanum. 

2Lvpw at Rehoboam vnyw nywng go swwyikho, bulv At Swn mwwjw kumanum, 
hoggab Ijipt ngv lvpw at Sisak Jerusalem mam nyob patab caanum 

3mwwg lvgab ceriot tulungv 1,200 go hoo svpur xarg bo nyi tulungv 60,000 go 
caagnum. Hoo Ijipt, Libyan tulungv, Sukkiim, hoo Itiopiya nyi tulungv mwwg 
lvgab wmin gvnbo nyiilungam xila kumanum. 

4Hoo mwv Judag gurum nwqtumnam bopam tulungam naanum hoo Jerusalem 
namgub haaknum. 

5Ho Nyiqry benbo Semaiya Rehoboam la Judag lvpw atwg ko tuup tulungv Sisak 
pagoqgab Jerusalemho dookum koob haanum, hoo bulam benum, “Soq sib At Sw 
bedo, ‘Nulv ngam apaq paku, hoqgab ngo nulam Sisakwg alaqho apaq gvi kun.’” 

6Ho Israelwg lvpw atwg ko tuup tulungv la lvpw atv bulv atv atam yan suknv 
hoo benum, “At Sw jvqtw dvn.” 

7Hwdlo bulv atv atam yannam mam At Sw kaapa yin, At Swg gomcwrv 
Semaiyanvn haanum: Bulv atv atam yan paku. Ngo bulam twryum ram, 
hvbmabde ngo meeg bulam naalin tayin, hoo ngoqg hang lingtwr twryanam 
mam Jerusalemho Sisakwg alaq lvgab haajaqb hengpa mvram. 

8Hvbsujaqkam, bulv mwam nyera-paqn swwj tayin, ho ngam bon nyijnam mam 
la gvdag lvpw-hatiam bon nyijnam mam bulv cengtayin.” 

9Hoqgab Ijipt gv lvpw at Sisak Jerusalem mam nyob patab caanum. Mwv At Swg 
namlo ngamla lvpw atwg nombu hoqg gumn uddum mam bvqyiql baqxaqnum. 
Mwv hog mwlwngam baql wgnum. Mwv Solomonwg hun svtam mvnam 
mamkam baql wgnum, 

10hoo Lvpw at Rehoboam hoq tulu kwlib tama svtam mam mvtwl hoo hoq tulu 
ham lvpw atwg namlongam rvkil daqg bo saab tulug alaqho gvqlwq kunum. 

11Hoo hog hwdlo lvpw atv At Swg namlob wtayin hwd kalam go rvky bo tulungv 
hoq tulu ham baql wg peel hoo ham rvky ko wrwb bvqlwql boqkur dukun. 

12Hoo hwdlo mwv atv atam yan yukun, At Swg hang lingtwrnamv mwwg hoqgv 
wkurnum, ho hoqham twryum maanum. Hoq aoho, Judaho hog mwlwngv 
alkunum. 

13Hoqgab Lvpw at Rehoboam ator jaqb swwrab kunum hoo Jerusalem mam 
pvvb bwwl doognum. Rehoboam hwdlo mwv pvvb bwwl doorab gviyikho mwv 
vnyw campy leq nywkin go akamnum, hoo Israelwg nyob tulug bopam pengko 
hoqgv At Swg mwwg eminam doom dvb xuqnam bopam Jerusalemho, mwv 
vnyw camleq kvn go pvvb bwwl doognum. Mwwg ann hoqg eminv Naama, mwn 
Ammon nyi ngv. 

14Hoo mwv alman boam nyinum, hoggab mwwg hangv At Swn mwv meegaq 
maanum. 

15Rehoboamwg asaq nyinam mwlwngam, nyirab hoqgv nyitwr-nyinya namgub, 
nyiqry benbo Semaiya la Iddog nwd xeqpko ho xeqp maap nvi yv? Rehoboam la 
Jeroboam bunyig pengko ho nyob pakil doonum. 

16Hoo Rehoboam mwwg ab tulug sinam hvb siknum hoo mwwg ab Debidg 
bopam ho liiknum, hoo mwwg kwlib mwwg ko tuup Abija pvvb bwwl doognum. 

2 Nwd 13 

Abija Judaho Pvvb Bwwl Doognam 

1Lvpw at Jeroboam vnyw camleq piin go swwyikho, Abija Judangam pvvb bwwl 
doorab gvnum. 



848 

 

 
Nyishi 

© 2016 Bible society of India. 
 

 
 

 

2Mwv Jerusalemho vnyw nywum go pvvb bwwl doognum. Mwwg ann hoqg 
eminv Mikaiya, Gibea hoqg Uriyelwg ko nyemv. Ho Abija la Jeroboam bunyig 
pengko ho nyob panum. 

3Abija sipai haakam bo 400,000 go nyiingam daalin layil nyob patab wnum. Hoo 
Jeroboam mwam nyob pvrwq dvb sipai nyob paky boam 800,000 go daalin layil 
wnum. 

4Ho Abija Iprayimg diisw gvdag Jemaraim Puutu aoho daqtwl hoo benum, 
“Jeroboam la Israel nyi mwlw nga, ngam tato! 

5Nul mwlwngv cengto, Israelwg Pwnbo At Sw Debidnvn la mwwg ko tuup 
tulungam Israelwg aoho nwrba xaqb lvpw at gob swwky mvdwb pvvbam mvpia 
lama dvb pvvb mwr maan mvi yv? 

6Hvbsujaqkam, Nebatwg ko tuup Jeroboam, Debidg ko tuup Solomonwg nyera 
ak swwrabnum hoo mwwg nyiit atam taleql ceekonum, 

7hoo dooxa-xaaram bo nyi acam go mwv goqkumnum hoo Solomonwg ko tuup 
Rehoboam yaapa tvl hog mwlwngam pwbwl bulam dvqrwq nyoma yukho, bulv 
Rehoboamnvn ai yeenum. 

8“Hoo sija nulv mwwgamv At Swg lvpw-hatiam Debidg ko tuup alaqho doon 
boam ceeko dvb mwwdo, hoggab nulv nyiingv mvqlw do hoo nulgab 
Jeroboamwg hun svv ko murtiam pwnbob pwjnamv nulug lvgab doodo. 

9Nulv At Swg nyub tulungam ruqpaql ruqlinl, Aaron gv ko tuup tulungam la Lebi 
nyi tulungam, hoo asaq gvdag nyiilug nyinam hvb nulv atv nyub tulungam daalin 
maan mvi yv? Hiyv lajaqkam hvvb dorg la yaap tvmwr kvn go boal haanbo 
tulungv pwnbo tulu maag nyub gob nyiknum. 

10Hvbmabde ngul gab nyiloqkam ngulug Pwnbov At Sw, hoo ngulv mwam 
haqpaq maadwn. Aaron gv ko tuup tulungv ngulug nyubwb nyitwl At Swn bon 
nyidu jidwn, hoo Lebi nyi tulungv bulam bon nyimin gvdwn. 

11Bulv At Swn ar roxiam hoo ariyum riumxiam boyuqnam akiam hoo sungam bo 
sulum mam mwwjdvn, loodwrbo hun tebol ho wtw hucam joop dvn, hoo hun 
lemp tvtam maanam tulungam hoo hoqg lemp tulungam ariyum riumxiam wm 
rwgab dvn. Hoggab ngulv ngulug Pwnbo At Swg gamlam pvvdwn, hvbmabde 
nulv mwam apaq paku. 

12Kaato, Pwnbov ngulug otuqb ngulug lvgab wdwn, hoo mwwg nyub tulungv 
nyob paikam tuuly miqnam mam miql nulam nyob patayin. Israelwg ko tulunga, 
nulug ab tulug Pwnbo At Swn ceekol nyob pamabv, hoggab nulv niqtuq lengnyi 
ram.” 

13Jeroboam mwwg sipai tuugin bulug langk ho tooiyal nyob paa mvdwb 
kanamnum. Soq sib mwwg lvgab sipai yvnbo tulungv Judag haabo ho 
hoodunum, hoo langk hoqgv paa deen bov bulug langk ho tooiyanum. 

14Hoo hwdlo Judangv kaaknamv nyobv langk-haabob paa kunum. Hoo bulv At 
Swn sogoql xabnum, hoo nyub tulungv tuuliam miqnum. 

15Ho Juda nyi tulungv nyob padwb vcjaqb goqrnum. Hoo hwdlo Juda nyi tulungv 
vcjaqb goqr yin, Pwnbov Jeroboam nvla Israel nyi mwlwngam Abija gvla Judag 
aga hoqgam mviyanum. 

16Ho Israelwg nyi tulungv Judag aga hoqgv kenum, hoo Pwnbov bulam bulug 
alaqho jilwqnum. 

17Abija la mwwg nyiilungv bulam vc loodab mviyanum, ho Israel xuqnam 
nyiingam 500,000 go mengnum. 

18Soq sib Israelwg nyi tulungam hoq moodho munyiubl doognum, hoo Juda nyi 
tulungv mviyanum, hoggab bulug ab tulug Pwnbo At Swg aoho bulv svqgwnum. 

19Hoo Abija Jeroboamnvn ruqmin gvnum hoo mwwg bopam tulungam naanum, 
Betel lvgab hoqg nampam tulungam hoo Jesana lvgab hoqg nampam tulungam 
hoo Epron lvgab hoqg nampam tulungam naanum. 

20Abijag swwd moodho Jeroboam lokta mwwg atorbo kaapa kumanum. Hoo At 
Sw mwam jwwtabnum, hoo mwv siknum. 

21Hvbmabde Abija ator jaqb swwrabnum. Hoo mwv camleq vpy go nywxw 
naanum hoo ko tuupv camnyi leq vnyi go hoo ko nyemv camleq ax go doonum. 

22Abijag hog mwlw bon nyinam mam, mwwg lamta tulungam hoo mwwg agam 
goonam tulungam, nyiqry benbo Iddog gon xeqpnam ho xeqpan. 

2 Nwd 14 

Asa Judaho Pvvb Bwwl Doognam 

1Abija mwwg ab tulu sinam hvb siknum, hoo mwam Debidg bopam ho liiknum. 
Hoo mwwg kwlib mwwg ko tuup Asa pvvb bwwl doognum. Hoo mwwg swwd 
moodho gvdangv vnyw nywyw go swrsob doonum. 

2Hoo Asa mwv mwwg Pwnbo At Swg kaagaho alboam nyinum. 

3Mwv nyoodo yugw tulungam hoo puutu aoho xumk nam tulungam mvpaqnum 
hoo murty swwrw tulungam la Aserim murtiam kwrtab xaanum 

4hoo bulug ab tulug Pwnbo At Swnvn meegaq tvk hvl, hoo mwwg pvvbam la 
gaml tulungam pvvtwk hvl gaml jinum. 

5Mwv Juda hoqg puutu aoho xumk tulungam la sulum mwwk yugw tulungam 
mvpaqnum. Hoo mwwg uraho lvpw-hativ swrsob doonum. 

6Mwv Juda hoola gvda mwlw ho gurum nwqtumnam bopam tulungam mvnum. 
Mwv hoq moodho nyob pakmanum, hoggab At Sw mwam swrso dvb jinum. 

7Hoo mwv Judangam benum, “Kuj ngulv soq bopam tulu sam gurum nwqtuml 
hoo sojangam mvtuj, ho yoqdwr lvgab toggoq tulungam mutum tuj. Gvda si sija 
godab ngulv, hoggab ngulv Pwnbo At Swn konum. Mwam ngulv meekarnum, 
hoo mwv ngulug diis-paap hoqgv ngulam swrso dvb jipa ku.” Ho bulv bon nyiknv 
hoo swwk-geeknum. 

8Hoo Asa Juda hoqgv svtam mam la nwwxo bwwnbo sipaiyv 300,000 go 
doonum, hoo Benjamin hoqgv svtam mam la illy-uppuq bwwn bov 280,000 go 
doonum. Soq nyi mwlw si atorl haak nyob paky bov. 

9Itiopiya nyi hoqg Jera mwwg lvgab lwwyw lww-camg sipaiyam hoo ceriot 
tulungv 300 go boolayil bulam nyob panum, hoo Maresa namgub haanum. 

10Hoo Asa mwam nyob pvrwq taab wnum, hoo bulv Maresag Jepata Lywpa ho 
nyobam wrwql pamin sudwb haanum. 

11Hoo Asa mwwg Pwnbo At Swnvn sogoql xabnum, “At Swa, atorbo la laanyi 
maan pengko ho, noq hvb svka bo akkam dooma dvn. Ngulug Pwnbo At Swa, 
ngulam svka tvb, hoggab ngulv nam svqgw dvn, hoo noqg emin ho ngulv soq nyi 
mvqlw sam nyob pvrwq taab haaiyin. At Swa, no ngulug Pwnbov; nyiingam nam 
nyob paiya kumabv.” 

12Hoqgab At Sw Itiopiya nyi tulungam Asa gvla Judag agaho mviyanum, hoo 
Itiopiya nyi tulungv kenum. 

13Asa la mwwg lvgab dooba bo nyiilungv bulam Gerar namgub ruqmin gvnum, 
hoo Itiopiya nyi tulungam akkam dooma dvb mengknum, hoggab bulv At Sw 
gvla mwwg sipai tulug agaho ocu-aiya kunum. Juda nyi tulungv nyob pareq layil 
naleqgo dupum-dvrab pam baql wgnum. 

14Hoo bulv Gerar diis-paap hoqg bopam tulungam nyob panum, hoggab At Swn 
bosnamv bulug aoho doonum. Bulv bopam tulu hoqgv naleqgo naareqnum, 
hoggab hoqho naareq sanamv naleqgo doonum. 

15Hoo bulv tuun-mee doog bo tulug tombu tulungam papianum hoo sviyangam 
la svjin tulungam naleqgo naal wgnum. Ho bulv Jerusalemb wkurnum. 

2 Nwd 15 

Asa Dormo Pagoqkam Mvdarnam 

1Pwnbog Yalv Odedg ko tuup Ajariya aoho haanum, 

2hoo mwv wnv Asanvn kvvrwqnum hoo mwam benum, “Asa la Judag nyi 
mwlwngv hoo Benjamin nyiingv, ngam tagabto: At Sw nulam dooba tayin hwdlo 
nulv mwwg lvgab dooba yin. Nulv mwam meegaq baloqkam, mwam nulv meepa 
tayin, hvbmabde nulv mwam haqpaq baloqkam, mwv nulam haqpaq tayin. 

3Israelv mood oyum jaq gob jvqtw Pwnboam doog kuma, hoo nyub tomswrbo 
akkam dooma hoo pvvb doog maab doonum, 

4hvbmabde hwdlo bulv hentwr-kaas yukam Israelwg Pwnbo At Swg dookub 
bulv tobkurnum, hoo mwam meegaqnum, ho mwam bulv meepanum. 

5Hoq moodho wl-kel yvnbo nyiingv swrso doomanum, hoggab gvda hoq doonbo 
nyi mwlwngam koi jaqb hentwr-kaas vdwq-ak dvb nyinum. 

6Bulv cwrsaq-bvraq twqb nyinum. Gvda akwn gvda asaqkam nyob pal mucu-
mviyanum hoo bopam-bopamv nyob pamin sunum, hoggab Pwnbov bulam 
hoolu deedy hentwr-kaasam kaapa mvnum. 

7Hvbmabde no, haakam to! Noqg alaqkv ator maab nyimabv, hoggab noqg 
bonam nyinam mam lvqc citayin.” 

8Odedg ko tuup Ajariyag nyiqry benam gomcwr tulungam Asa tapa kalam 
twqda, mwv haakamnum hoo Iprayim diisw gvdangam mwwg naanam hoqgv 
niqtuq dooma bo murtiam Juda gvda mwlw hoqgv hoo Benjamin hoqgv hoo 
bopam tulu hoqgv mvpaqnum, hoo mwv At Swg dvrwq namlog haagaho At Swg 
yugwngam mvdarnum. 

9Hoo mwv hoqho doobam bo Juda la Benjamin, hoo Iprayim, Manasse, hoo 
Simeon mwlwngam goqkumnum, hwdlo Pwnbo At Sw mwwg lvgab doobanam 
mam bulv kaapa yin, hoggab nyiv naleqgo Israelam haqpaqpel mwwg dookub 
haanum. 

10Asag vnyw camleq nywng go la pool borum go pvvb bwwl doog yukho bulv 
Jerusalemho hookumnum. 

11Bulv nyob palayil naareqnam hoqgv bulv hoq aalho At Swn hvvbv 700 go hoo 
sviyangv 7,000 go pwr jinum. 

12Hoo bulug hvvjw lvgab hoo bulug yvj lvgab, bulug ab tulug Pwnbo At Swn 
meegaq dvb bulv pvvb birwl haanum, 

13hvbmabde hiyv lajaqkam Israelwg Pwnbo At Swn meegaq maan boam anyo 
jaqkam ho axa jaqkam, nyega jaqkam ho nyem jaqkam mengpaq dvb hvl benum. 

14Bulv At Swn vcjaqb sogoql hoo goqr rol hoo vrrw tulu hoqgv tuuly miql 
dingrnum. 

15Hoo Juda nyi mwlwngv dingrnam mam hemp-hvnyirnum, hoggab bulug hvvjw 
lvgab bulv dingrnum hoo bulug mwwbynam lvgab bulv mwam meegaqnum, hoo 
mwam bulv meepanum, hoo At Sw bulam hog mwlwngam swrso dvb jinum. 

16Lvpw at Asa, mwwg ann Maakanvn jijaqkam vi-koorib swwn boam mvpaqnum 
hoggab mwn bulum-kac dvb nyidwb Aserag guss sam mvmnum. Asa mwnwg 
guss sam patabnum, ham vmwq gob mvnum, hoo ham Kidron kucw ho wm 
rampaqnum. 

17Hvbmabde puutu aoho xumk nam tulungam Israel hoqgv naapaq maanum. 
Hvbsujaqkam, Asag hangv mwwg swwnam bumpw ho jvqtwb swwnum. 

18Hoo mwv Pwnbog dvrwq namlo uraho mwwg abwg la mwwg atwg dvrwqbo 
lvqc tulungam, rupam, hoo hunam, hoo dupum-dvrab pam baqanum. 

19Hoo Asag vnyw cammum leq nywng namgub pvvb bwwl doog yukho nyob 
akkam pakmanum. 

2 Nwd 16 

Asag Vtwr-anya Vnyw tulu 

1Asa vnyw cammum leq nywx go pvvb bwwl doog yukho, Israelwg lvpw at Baasa 
Judangam ceekonum hoo Ramangam mvnum, ho mwv nyi akkam Judag lvpw at 
Asag dookub haam kama ho lengm kamanum. 

2Ho Asa rupam la hunam, At Swg namlo ho gumn doon boam la lvpw atwg 
namho gumn doon boam naanum hoo hoq tulu ham Damaskas ho doonbo 
Siriyag lvpw at, Ben-hadadnvn jilwql begamv, 

3“Ngoqg ab la noqg ab pvvb mvnam hvb, ngunyig pengko lo no la ngo birnam 
pvvb mvnam ak doodwn. Kaato, noqgab ngo rupam hoo hunam kanam gviyin. 
Wn, noqg Israelwg lvpw at Baasa lvgab birnam pvvb ham pvvb juqbo to, ho mwv 
ngoqg soqgv wkur taikun.” 

4Hoo Ben-hadad Lvpw at Asag benam mam tanum hoo mwwg sipai tulu gaml 
jinbo tulungam Israel bopam tulungam nyob pamnum hoo bulv Ijon, Dan, Abel-
maim, hoo Naptali alo noosu bopam tulu mwlwngam naaknum. 

5Hoo hwdlo Baasa hoq ham tapa yin, mwv Ramangam mvk maanum, hoo mwwg 
bonam nyikmanum. 

6Ho Lvpw at Asa Juda bumpwngam naanum, hoo Baasag Rama ho mvn nan wlw 
tulungam la hoqg svvtaqkam bulv Rama hoqgv baqnum, hoo hoq tulu hoqgv 
mwv Geba la Mijpa gvdangam nwqtumnum. 

7Hoq moodho nyiqry benbo Hanani Judag lvpw at Asag dookub haanum hoo 
mwam benum, “Hoggab no Siriyag lvpw atam svqgw do, hoo noqg Pwnbo At Swn 
no svqgw maado, Siriyag sipaiyv nam keleq paku. 

8Itiopiya nyi tulungv la Libyan tulug sipaiyv, ceriot tulungv hoo svpur xarg bo 
nyi tulungv naleqgo maan mvi yv? Hvbsujaqkam no At Swn svqgw ko-gab, mwv 
bulam noqg alaq uraho jilwqnum. 

9Hoggab At Swg nyiqm tuuriv swcw mwlwngam tuuyum doodwn, hiyvg hangv 
mwwg daiyab dvrwq tvl doon boam ator svkangam jidwb. No soq sam paca 
loodab nyipa ku, sija soqgv no lwxiam nyob patayin.” 

10Ho Asa nyiqry benbo akkam hang lengnum hoo mwam tapia taql pvtwq 
lwqnum, hoggab mwam soq pagoq gab mwv vc loodab hang lengnum. Hoo hoq 
mood akin ho Asa nyiilu tuugin hentwr-kaas looda dvb mvnum. 

11Asag bon nyinam mam, nyirab hoqgv nyinya namgub, Judag gvla Israel Lvpw 
at tulu Kitap lo xeqp pakun. 

12Asa cammum leq kiya vnyw go pvvb bwwl doog yukho, mwwg lvpia ho un nyil 
vcnum, hoo mwwg un vcv vc loodab cigwqnum. Mwwg vcv cigwq sujaqkam 
mwv At Swn meegaq maanum, hvbmabde doktor tulu galoq kviya svkangam 
meegaqnum. 

13Hoo Asa mwwg campy leq nywkin go pvvb bwwl doog yuk vnyw ho, mwwg ab 
tulug sinam hvb siknum. 

14Debidg bopam ho mwwgab atv mwv nyubu roqpnam ho bulv mwam liinum. 
Bulv mwwg svma aoho hoolu deedy sungam bo kuty mvnam mam nyiilwqnum, 
hoo bulv mwwg yuunam eminho koi jaqb wm parnum. 

2 Nwd 17 

Jehosapat Judaho Pvvb Bwwl Doognam 

1Mwwg kwlib mwwg ko tuupv Jehosapat pvvb bwwl doognum hoo mwv atv 
atam Israelam ceeko dvb ator torabnum. 

2Mwv sipai acam mam Judag gurum nwqtumnam bopam mwlw ho doomnum 
hoo Juda gvdangam la, mwwg ab Asag naareqnum Iprayim bopam tulungam 
doqyum mvnum. 

3At Sw Jehosapat lvgab doonum, hoggab mwv mwwg ab Debidg lamtangam 
wnum. Mwv Baal pwnboam xumanum, 

4hvbmabde mwwg abwg Pwnboam xumnum hoo mwwg gaml tulungam 
tvjwnum, hoo Israelwg nyinam hvb nyimanum. 

5Hoqgab At Sw mwwg alaqho lvpw-hatiam mvko jinum. Hoo Judag nyi mwlwngv 
Jehosapatnvn gvda nyoogangam baqa jinum, hoo mwv koi jaqb nyet gvi hoo 
xinam gob nyinum. 

6Mwwg hangv At Swg lamta tulungam haakam jaqnum. Hoo hoq aoho, mwv 
puutu aog xumkam la Aserim murtiam Juda hoqgv naapaqnum. 

7Mwwg vnyw nywum go pvvb bwwl doog yukho mwv mwwg saab tulungam 
Ben-hail, Obadiya, Jakariya, Netanel, hoo Mikaiyanvn Judag bopam tuluho 
tomswr mvdwb kanamnum; 

8hoo bulug lvgab Lebi nyi tulungam Semaiya, Netaniya, Jebadiya, Asael, 
Semiramot, Jehonatan, Adonija, Tobi-ja, hoo Tobadonija; hoo soq Lebi nyi tulu 
lvgab, nyub Elisama nvla Jehoramnvn kanamnum. 

9Hoo At Swg Pvvb Kitapam bulug lvgab baqtwl, bulv Judaho tomswrnum. Bulv 
Judag bopam mwlw ho wnum hoo nyiilug pengko ho tomswrnum. 

10Hoo At Swnvn bosnamv Judag diis-paap mwlw gvdaho haanum, hoo bulv 
Jehosapatnvn ceekol nyob pamanum. 

11Palistan nyi tuugin Jehosapatnvn gvda nyooga gab rupam aky baqa jinum, hoo 
Arab nyi tulungv mwam yaap tvmwrv 7,700 go hoo sibinv 7,700 go lvqc gob boa 
jinum. 

12Hoo Jehosapat koi-koi yaiya go swwrabl swwdul doonum. Mwv Judaho gurum 
nwqtumnam mam la dvg boqkumko bopam tulungam mvnum, 

13hoo Juda bopam tuluho mwv koi jaqb dis silin ko doognum. Jerusalemho mwv 
ator jaqb haakaml nyob panbo nyiingam doognum. 

14Ab dvpar-dvpar hoqgv bulam lvkin gob goqkumnum: Juda hoqgv gaml jinbov 
lwwyw go: Adna gaml jinbo lvgab atorl haakam bo sipaiyv 300,000 go; 

15mwam dvqsin bo gaml jinbo Jehohanan, mwwg lvgab 280,000 go doonum; 

16mwwg dvqsinv Jikri gv ko tuup Amasiya, mwv atv atam At Swg bonam nyidwb 
haanum, mwwg lvgab atorl haakam bo nyiingv 200,000 go doonum. 

17Benjamin hoqgv Eliyada, mwv atorl haakam bo nyi akv, mwwg lvgab illy-
uppuq hoo nwwxo-svtam bwwn bov 200,000 go; 

18hoo mwwg dvqsinv Jehojabad, mwwg lvgab nyob pamin gvdy bov 180,000 go 
doonum. 

19Soq tulu si lvpw atwg bonam nyil doonum, ho soq nyi tulug lvvg ho Judag gvdag 
gurum nwqtumnam bopam mwlw ho lvpw atv bon nyin boam doomnum. 

2 Nwd 18 

Jehosapat Ahab lvgab Riinam-maanam Naanam 

1Hoq moodho Jehosapat koi jaqb nyet bvla xinam gob nyiknum, hoo mwv Ahab 
lvgab nyem ak naadwb riinam-maanum. 

2Vnyw mee kokw so mwv Ahab dook Samariya ho innum. Hoo Ahab naleqgo 
sviyangam la hvvbam mwwg gab la mwwg lvgab wba bo nyiilu gab patab jinum, 
hoo mwam Ramot-gilead ho nyob pamin gvla bvk hvl benyioqnum. 

3Israelwg lvpw at Ahab Jehosapatnvn benum, “No ngam Ramot-gilead ho nyob 
pamin gvb yv?” Mwv mwam birwqnum, “Ngo noq hvb nyidwn, ngoqg nyiilungv 
noqg nyiilu hvb nyidwn. Ngulv nam nyob pamin gvtayin.” 

4Hoo Jehosapat Israelwg lvpw atam benum, “Otuqcob At Swg gomcwram taka 
coot ju.” 

5Ho Israelwg lvpw atv nyiqry benbo tulungam lwwpy go nyiingv lvkin gob 
goqkumnum, hoo bulam benum, “Ngulv Ramot-gileadam nyob paiyin dvi yv, ma 
ngo apaq hind yv?” Hoo bulv benum, “Wn, hoggab Pwnbov ham lvpw atwg 
alaqho jilwq tayin.” 

6Hvbmabde Jehosapat benum, “Soq so At Swg nyiqry benbo asaqkv dooma dvn 
yv hiyvg lvgab ngulv taka tayin?” 

7Hoo Israelwg lvpw at Jehosapatnvn benum, “Nyi ak doodwn, Imlag ko tuup 
Mikaiya, hiyv ngul gab At Swn taka jidwb nyila dvn, hvbmabde ngo mwam oyum 
dvn, hoggab mwv nywywngam ngoqgab alboam nyiqry bema dvn, hvbmabde 
alman boam bitwq dvn.” Hoo Jehosapat benum, “Soq sib lvpw atv bema bv.” 

8Ho Israelwg lvpw atv saab ak goqanum hoo benum, “Imlag ko tuup Mikaiyanvn 
nyebia jaqb soqb boa ta.” 

9Hoq moodho Israelwg lvpw atv la Judag lvpw at Jehosapat bulug xinam vjam 
kootwl Samariyag haagag toggoq deela ho bulv pvlw tuluho doodunum, hoo 
bulug agaho nyiqry benbo tulungv nyiqry bidunum. 

10Hoo Kenaanag ko tuup Jedekiya mwv atv yoqdwr hoqgv vrrw ata go mvnum 
hoo benum, “Soq sib At Sw bedo, ‘Soq tulu soqgv nulv Siriya nyi tulungam bulam 
twryum maady deedib ruqtayin.’” 

11Hoo nyiqry benbo tuluhv nyiqry benum, “Ramot-gilead ho wn hoo mviya ta; 
At Sw lvpw atwg alaqho soq sam jilwq tayin.” 

12Hoo pui baqn bov Mikaiyanvn goqa taab wnv hoo mwam benum, “Kaato, lvpw 
atgab nyiqry benbo tulungv lvkin gob mwv altai hvl bedo. Hoqgab noqg 
gomcwram kam bulug ak gon benam hvb bijto, hoo mwwsw dvb agam goojto.” 

13Hvbmabde Mikaiya benum, “At Sw swwl doody deedib, hoggv ngoqg Pwnbov 
bedwn, ham ngo ham betayin.” 

14Hoo hwdlo mwv lvpw atwg dookho hvvc yukho, lvpw atv mwam benum, 
“Mikaiya, ngulv Ramot-gileadam nyob paiyin dvi yv, ma ngulv apaq hind yv?” 
Hoo mwv birwqnum, “Wn hoo mviya tayin; bulam noqg alaqho jilwq tayin.” 

15Hvbmabde lvpw atv mwam benum, “Hog hwdgo ngo nam dingl benum hwdlo 
no agam gooikam asaq goomabv hvbmabde At Swg emin ho jvqtwngam gootam 
to?” 

16Hoo mwv benum, “Sviya rvky bo dooma yin sviyangv cwrsaq-twqb nyinam 
hvb, Israelv cwrsaq-twqb puutu aoho doodwb ngo kaapanum. Hoo At Sw 
benum, ‘Soq tulu si nyiit at dooma; nyiicwr-cwrxiam mwwg atwg nammwb 
swrsob wkur mvto.’” 

17Hoo Israelwg lvpw atv Jehosapatnvn benum, “Ngo nam betam maan mviyv, 
mwv ngoqgab alboam nyiqry bema dvn, alman boam twq?” 

18Hoo Mikaiya benum, “Hoqgab At Swg gomcwram tato: At Swn mwwg pvlw ho 
doodu dvb, hoo mwwg laqc-lvqbwqho ao gumtwngv mwwg bviywrho doqdu 
dvb, ngo kaapanum. 

19hoo At Sw benum, “Hiyv Israel lvpw at Ahabnvn Ramot-gilead ho caal sim dvb, 
hiyv mwam benyioql bela tayin?’ Hoo akwn asaqb hoo akwn asaqb benum. 

20Ho yal ak haanum hoo At Swg agaho daqtwl hoo begamv, ‘Ngo mwam benyioq 
taden.’ Hoo At Sw mwam benum, ‘Hognvk hoqgv nyin tayin?’ 

21Hoo mwv benum, ‘Ngo wtayin, hoo mwwg nyiqry benbo tulungam xaalyo yal 
hoqgv agam goom dvb mvtayin.’ Hoo mwv benum, ‘No mwam benyioq ta, hoo 
no niqtuq lengtayin; wn hoo nyita.’ 

22Hoqgab sija kaato, At Sw nyiqry benbo tulungam xaalyo bo yalam agam goom 
dvb jilwq paku; At Sw noqgab soq ciqcaq-bviyaq sam haam dvb bibwq paku.” 

23Ho Kenaanag ko tuup Jedekiya ogumb hvvnwqnv hoo Mikaiyanvn nyuqm ho 
pitaql hoo benum, “Hoggub At Swg Yalv ngoqg hoqgv wlayil nam agam 
goonam?” 

24Hoo Mikaiya benum, “Kaato, hwdlo no atv noqg urag pwqlwb haal kvsil 
dooikam, hoq aalam no kaapa tayin.” 

25Hoo Israelwg lvpw atv benum, “Mikaiyanvn nootu to, hoo mwam bopamg nyiit 
rad Amon, lvpw atwg ko tuup Joas gv dookub bookur gvno, 

26hoo bedo, ‘Soq sib lvpw atv bedo, “Soq nyi sam pvtwqho tumlwqto hoo hwdlo 
ngo swrsob hookur maady deedib, mwam dvs-twwsam anyo go jil dvl doogto.’” 

27Hoo Mikaiya benum, “No swrsob hookur kunam mam, At Sw ngam agam 
gooma.” Hoo mwv benum, “Nul nyiilu mwlwngv tato!” 

Ahabnvn Nyob Paiyanam hoo Sinam 

28Hoqgab Israelwg lvpw atv la Judag lvpw at Jehosapat Ramot-gilead ho caanum. 

29Hoo Israelwg lvpw atv Jehosapatnvn benum, “Ngo atv oksub gwwkub tayin 
hoo nyob pak urab wtayin, hvbmabde noqg kamtam no kooto.” Hoo Israelwg 
lvpw atv oksub gwwkub layil hoo nyob pak urab wnum. 

30Hoq moodho Siriyag lvpw atv mwwg ceriot tulug kepten tulungam gaml jinum, 
“Anyo jaqkam ho koi jaqkam nyob pato, hvbmabde Israelwg lvpw at aro lvgab 
nyobam pato.” 

31Hoo hwdlo ceriot tulug kepten tuluhv Jehosapatnvn kaapayin, bulv benum, 
“Soq si jvqtw jaqb Israelwg lvpw at go mwwnum.” Ho bulv mwwg daiyab 
tobkurnv mwam ceekol nyob patanum. Hoo Jehosapat sogoq goqlinum, hoo At 
Sw mwam svkanum; Pwnbov bulam mwwg hoqgv wleq mvknum. 

32Hoo hwdlo ceriot tulug kepten tuluhv hoqhv Israelwg lvpw atv kuma hvl 
kaapayin, bulv mwam ruqngo peel wkurnum. 

33Hvbmabde nyi ak mwwg uppuqkam absam-abyam banv hoo Israelwg lvpw 
atwg soruq gvla tamaq pengkob mwam vblwqnum. Hoqgab mwwg ceriot ham 
wgbo akam mwv benum, “Tobkur tuku hoo ngam nyob pak soqgv baqlin tuku, 
hoggab ngo wn gvpa ku.” 

34Hoo hoq aalho nyobam podul doonum, hoo Siriya nyi tulungam tuurwq tvl 
lvpw atv mwwg ceriot ho yiigw tvl ariyum namgub doonum. Doonyiv haaxy 
kalam mwv sinum. 

2 Nwd 19 

Jehosapatwg Mvdarnam 

1Judag lvpw at Jehosapat mwwg nam Jerusalemb swrsob wkur kunum. 

2Hvbmabde nyiqry benbo Hananig ko tuup Jehu mwam wrwqtab wnum hoo 
lvpw at Jehosapatnvn benum, “No nyic-nyia nyin boam svka dvb hoo At Swn 
oyum boam aby dvn yv? Hoggab soq sam nyigam gab At Swg hang lingtwrnamv 
nam ceeko dvb lengm paku. 

3Hvbsujaqkam, noqg uraho meeg albov kaapanum, hoggab no gvda soqg Asera 
murty tulungam twryumnum, hoo noqg hangv Pwnboam meegaqnum.” 

4Jehosapat Jerusalemho doonum. Hoo mwv lokta nyiilu pengko ho Beerseba 
hoqgv diisw gvda Iprayim namgub wnum, hoo bulam bulug ab tulug Pwnbo At 
Swg dookub bookur kunum. 

5Mwv Judag gurum nwqtumnam bopam mwlw ho hoo bopam-bopam ho 
nyegam tulungam xuqlinl apnum, 

6hoo nyegam tulungam benum, “Nulug bonam mwwgab to, hoggab nulv nyi gab 
pw-hwwram hvbmabde At Sw gab pw-hwwtayin. Mwv nulug pw-hwwk ho 
dooba dvn. 

7Hoqgab nulug aoho At Swn bosnam mam doom to. Hoggv nulv nyita dvn ham 
hengab to, hoggab ngulug Pwnbo At Sw ho jvqtw maanamv, ho mwwswnamv, 
ho kam naanamv dooma dvn.” 

8Hoq aoho At Sw gab pw-hwwm dvb hoo yolu-swcinam pvvb mvm dvb, 
Jehosapat Jerusalemho Lebi nyi tulu gola nyub tulungam hoo Israelwg imiq 
dvpar hoqgv peelo boam xuql apnum. Bulug dookv Jerusalemho doonum. 

9Hoo mwv bulam nyimdvb tomswrnum: “Soq sib nulv At Swn bos gvdwl, dengky 
jaqb mwwjw gvdwl, hoo nulv hvvcwr baql nulug bonam nyitayin: 

10hwdlo lajaqkam nulug vbw-bor tulungv bulug bopam tuluho doon bov sony 
mengtanam pagoqkam, pvvb ho gaml pagoqkam, nyicw-mwcw pagoqkam hoo 
pvvb bvrwq gab haai nyiloqkam, ho nulv bulam beo-belam tayin, ho At Swg 
agaho bulam nyimur gab kwly naam mvmabv hoo hang lingtwrnamv nulam la 
nulug vbw-bor tulug aoho haam mvmabv. Soq sib nulv nyib nyiloqkam, hoo 
nyimur gab nulam pw-hwwram. 

11Hoo kaato, At Swg bvrwq gab Amariya nyub but gob nulug aoho doodwn; hoo 
lvpw atwg bvrwq gab, Ismaiyelg ko tuup Jebadiya Judag nombug nyiit rad gob 
doodwn, hoo Lebi nyi tulungv nulam saab gob bon nyij tayin. Haakam jaqb nyito, 
hoo At Sw lootw bo lvgab dooba nvka!” 

2 Nwd 20 

Jehosapatwg Swgwnam 

1Soq kokw so Moab la Ammon nyi tulug lvgab Meun nyi tuugin Jehosapatnvn 
ceekol nyob patab haanum. 

2Nyi meeg Jehosapatnvn haal betamnum, “Idom hoqgv, sa-svlo lvvg hoqgv nam 
ceeko bov koi jaqb hoodu do; hoo kaato, bulv Hajajon-tamar ho doodo” (hoqhv 
Engedi). 

3Ho Jehosapat bosnum hoo mwwg nyuqmv At Swn meegaqnum, hoo Juda mwlw 
ho dvma-twwmab vrr rwdwb hvl puiyam baqmnum. 

4Hoo Juda hoqg nyi mwlwngv At Sw hoqgv svka kodwb hookumnum; Judag 
bopam mwlw ho bulv At Swg svkangam meegaqtab haanum. 

5Hoo At Swg namlog nit baag ho, Juda gvla Jerusalem hoqgv nyi hookumko agaho 
Jehosapat daqnum, 

6hoo benum, “Ngulug ab tulug Pwnbo At Swa, no ao lvpw ho doonbo Pwnbo maai 
yv? No nyob mwlwg lvpw-haty aoho pvvb bwwl doogdvn. Noqg alaqho huqlw 
ngvla atorv doodwn, ho ham hiyvkam nam daqtor nyoma dvn. 

7No ngulug Pwnbo maai yv, soq gvda soq doonbo nyi tulungam noqg Israelwg 
nyiilu aga hoqgv ruqpaq tvl, hoo ham ngoqg ajin Abraham gv hosiq tulungam 
nwrba xaqb jinum? 

8Hoo bulv hoqho doonum hoo noqg emin gab hoqho dvrwq namlo ak mvtwl 
begamv, 

9‘Ciqcaq-bviyaqkv ngulug aoso, lyoqr orioqkv, pw-hwwnamv, ho iicw-tobumv, 
ho dwr-kanongv haab nyiloqkam, ngulv soq namlo gvla noqg agaho daqtayin—
hoggab noqg eminv soq nam so doodwn—hoo ngulug hentwr-kaas hoqgv nam 
ngulv sogoq baloqkam, hoo no tapa tayin hoo ywwlin tayin.’ 

10Hoo sija kaato, Ammon la Moab hoo Seir Puutug nyi tulungv nyob pata do, 
hwdlo Israelv Ijipt gvda hoqgv lengyikho, hiyam no Israelam nyob pam 
mvmanum, hoo hiyam bulv apaqnum hoo twryum maanum— 

11kaato, no ngulam otu bwwsiq mvdwb noqg gumn jinam hoqgv bulv ngulam 
ruqpaq tado. 

12Ngulug Pwnboa, no bulug aoho pw-hwwl laqm-baqm ram yv? Hoggab ngulam 
ceeko taab soq sipai koi jaqb hoodu bo sam ngulv ceekonan huqlw dook ma. 
Ngulv cengk ma hoggv ngulv nyitayin, hvbmabde ngulug vnyiqkv nam tuugab 
dvn.” 

13Ho Judag nyi mwlwngv At Swg agaho bulug ko hoiyin tulu lvgab, bulug nywxw 
tulu lvgab hoo bulug ko tulu lvgab daqnum. 

14Hoo At Swg Yalv Jakariyag ko tuup Jahajiyel, Benaia ko tuup, Jeiel ko tuup, 
Mattaniya ko tuup, Asapwg ko tuup tulu Lebi nyi akwg dookumko pengko aoho 
haanum. 

15Hoo mwv benum, “Juda nyi mwlwngv hoo Jerusalemho doonbo mwlwngv hoo 
Lvpw at Jehosapat, tagabto: Soq sib At Sw nulam bedo, ‘Bos maabv hoo soq koi 
jaqb sipai mvqlw ko-gab hang homabv, hoggab nyob panamv nul gvma 
hvbmabde Pwnbov. 

16Aaram mam bulam ceekol nyob patab ito. Kaato, Jijngam bulv wpeq layil 
caatayin. Nulv Jeruyelwg deexa-rarag dou-cagag lywpa lywtwr ho bulam kaapa 
tayin. 

17Nulv soq nyob panam sam pama jaqkam alv. Hwngkwb daqto, nulv biimab 
daqto, hoo Juda ngvla Jerusalem ma, nulug kwlib At Swg ywwlinam mam kaato.’ 
Bos maabv hoo hang homabv. Aaram mam bulam ceekol nyob pato, hoo At Sw 
nulug lvgab dooba tayin.” 

18Ho Jehosapat mwwg nyuqm mam ked ho pvxwnum, hoo Juda ngvla 
Jerusalemho doonbo mwlwngv At Swg agaho pvxwl hoo At Swn xumnum. 

19Hoo Lebi nyob dvpar hoqgv Kahot la Kora nyi tulungv vcjaqb sogoql Israelwg 
Pwnbo At Swnvn daqtwl paqnum. 

20Hoo bulv ar komc gorabnum hoo Tekoag deexa-rara urab wnum. Hoo hwdlo 
bulv lvvgwb lengyikun, Jehosapat daqtwl hoo benum, “Juda ngvla Jerusalemho 
doonbo nyi mwlwngv, ngam tato! Nulug Pwnbo At Swn mwwjw to, hoo nulam 
mvko jitayin; mwwg nyiqry benbo tulungam tvjwto, hoo nulv niqtuq lengtayin.” 

21Hoo hwdlo mwv nyiilu lvgab tomswr-honynam mam taxo kokw so, mwv At Sw 
gab bemin benboam la dvrwq yal dwwl miqnan hoqgv mwam paqb dvb 
xuqlinum, ho bulv sipai tulug agaho wnv hoo benam, “At Swn paqyalinco paqto, 
hoggab mwwg tumab abynamv nwrba gob dooyu dvn.” 

22Hoo hwdlo bulv bemin bel hoo paqrab yin, hiyv Judangam nyob patab haan 
boam, At Sw Ammon, Moab, hoo Seir Puutug nyi tulungam ceekol tooiya mvnum, 
ho bulam ruqpaqnum. 

23Hoggab Ammon nvla Moab nyi tulungv Seir Puutu ho doonbo nyi tulungam 
ceekol nyob panum, bulam twryumnum, hoo hwdlo bulv Seir ho doon boam 
mingtwr yin, bulv akwn-akwn twryum mins dvb svkanum. 

At Sw Judangam Ywwlinam 

24Hwdlo Judangv deexa-rarag rvky ko soja ho haanum, ho bulv mvqlw bo sipai 
tulug dook daiyab kaanum, hoo kaato, hoq deela ho svmangv geqs-geqp tvl 
doonum; hoo akkam keleq kumanum. 

25Hwdlo Jehosapat la mwwg nyiilungv bulug dupum-dvrab pam naareq taab 
haanum, bulug pengko ho bulv naleqgo dvs-twwsam, vjam, xinam dupum-dvrab 
pam kaapanum, ho bulv atv baqla maadwb naaknum. Hoqho naleqgo naasv 
doonum, hoqgab bulv aal loum go hoq dupum-dvrab tulu ham naanum. 

26Aal loopy deenho bulv Beraka Lywpa ho hookumnum, hoqho bulv At Swn 
paqnum. Hoqgab soolo namgub hoqg nyookam Beraka lywpa hvl emin dvn. 

27Ho Juda gvla Jerusalem hoqg nyiicwr-cwrxiv, hoo Jehosapat peelo gob nyitwl 
Jerusalemb hemp-hvnyir lvgab bulv wkurnum, hoggab At Sw bulug ceebio 
tulungam mviya tvl bulug aoho hemp-hvnyir mvnum. 

28Bulv Jerusalemho haaikukho At Swg dvrwq namlob rwwxw xwwl hoo gungga 
twql hoo tuuly miql haanum. 

29Hoo At Sw Israelam ceekol nyob panbo ceebio tulungam nyob panam mam 
hwdlo bulv tapayin, gvdag lvpw-haty mwlwngv Pwnboam bosnum. 

30Hoqgab Jehosapat lvpw-haty ho swrsongv doonum, hoggab mwwg Pwnbov 
mwam taqg-loosaq mwlw hoqgv swrsob doomnum. 

31Soq sib Jehosapat Judaho pvvb bwwl doognum. Hwdlo mwv pvvb bwwl 
doorab gviyikho mwv vnyw cammum leq nywng go akam kunum, hoo mwv 

Jerusalemho vnyw camnyi leq nywng go pvvb bwwl doognum. Mwwg ann hoqg 
eminv Ajuba, Silig ko nyemv. 

32Mwv mwwg ab Asag nyinam-wnam hvb nyinum hoo hoq hoqgv nyixiaq maab 
nyinum, At Swg kaagaho hoggv jvqtw dvn ham nyinum. 

33Hvbsujaqkam puutu aoho xumk tulungam naapaq maanum; hoqgab nyiilungv 
bulug hangam bulug ab tulug Pwnbo aoho jipaq maadanum. 

34Jehosapatwg bon nyinam mwlwngam, nyirab hoqgv nyinya namgub, Hananig 
ko tuup Jehug nwd xeqp ko ho xeqpnum, hoq tulu ham Israelwg Lvpw at tulug 
Kitap ho xeqpnum. 

Jehosapatwg Pvvb Bwwl Doognamv Doonyianam 

35Soq kokw so Judag lvpw at Jehosapat Israelwg lvpw at Ahajiya nyic-nyiangam 
nyinbo lvgab nyibamnum. 

36Mwv mwam Tarsisib wn dvb iss jaaj pwk ho pwmin gvnum, hoo bulv jaajam 
Ejion-geber ho pwnum. 

37Ho Maresag Dodabahug ko tuup Eliejer Jehosapatnvn ceekol nyiqry benum 
hoo begamv, “No Ahajiya lvgab nyiba ko-gab, At Sw no hoggv pwnum haam 
twryum tayin.” Hoo jaajv yaqpianum hoo Tarsisib wla kumanum. 

2 Nwd 21 

Jehoram Judaho Pvvb Bwwl Doognam 

1Jehosapat mwwg ab tulug sinam hvb siknum hoo mwwg ab tulu lvgab Debidg 
bopam ho liiknum, hoo mwwg kwlib mwwg ko tuup Jehoram pvvb bwwl 
doognum. 

2Mwv bor tulug doonum, Jehosapatwg ko tuup tulungv: Ajariya, Jehiel, Jakariya, 
Ajariya, Maikel, hoo Sepatiya; soq tulu si Judag lvpw at Jehosapatwg ko tuup 
tulungv. 

3Judag gurum nwqtumnam bopam tulu lvgab, bulug ab bulam koi jaqb rupam, 
hunam, hoo xinam gumnam lvqc cinum, hvbmabde lvpw-hatiam Jehoramnvn 
jinum, hoggab mwv ko tuup vbw cociqkv. 

4Hwdlo Jehoram mwwg abwg mvp kunam pvlw ho dooda kalam, mwv mwwg 
bor tulungam lyoqr orioq lvgab mengnum, hoo Israelwg saab tulu gon kam 
mengnum. 

5Hwdlo Jehoram lvpw at gob swwrab gviyikho mwv vnyw cammum leq nywnyi 
go akam kunum, hoo Jerusalemho mwv vnyw piin go pvvb bwwl doognum. 

6Hoo mwv Israelwg lvpw at tulug Ahabwg nombu ho nyinam-wnam hvb 
nyinum, hoggab mwwg nywxwngv Ahabwg ko nyemv. Hoo mwv At Swg kaagaho 
hoggv almadwn ham nyinum. 

7Hvbsujaqkam At Sw Debidg nombungam twryum dvb mwwmanum, hoggab 
mwv Debid lvgab birnam pvvb mvnum, hoo mwv dingrnum lemp ak mwam la 
mwwg ko tuup tulungam nwrba xaqb jitayin. 

8Mwwg moodho Idomv Judag pvvb haqpaqnum hoo bulug at hoqgv lvpw at ak 
mvnum. 

9Ho Jehoram mwwg saab tulug lvgab hoo mwwg ceriot tulug lvgab wnum, hoo 
mwam doqyum bo Idom nyi tulungam la mwwg ceriot saab tulungam, mwv ai 
gorab layil patabnum. 

10Hoqgab soolo namgub Idomv Judag pvvb uraho doomab haqpaq dvn. Hoq 
moodho Libna kam mwwg pvvb uraho doomab haqpaqnum, hoggab mwwg ab 
tulug Pwnbo, At Swngam mwv haqpaq kunum. 

11Hoq aoho, Judag diisw gvdag puutu aoho mwv xumk nyookam mvpnum hoo 
Jerusalemho doonbo tulungam asaq pwnboam xumgnum hoo Judangv gaqxar 
kunum. 

12Hoo pui pota taqg nyiqry benbo Ilija hoqgv haanum, hoo begamv, “Soq sib 
noqg ab Debidg Pwnbo, At Sw bedo, ‘Noqg ab Jehosapatwg nyinam-wnam mam 
hvb Judag lvpw at Asag nyinam-wnam hvb no nyikma, 

13hvbmabde Israelwg lvpw at tulug nyinam-wnam hvb nyipa ku hoo Juda gvla 
Jerusalemho doonbo tulungam asaq pwnboam Ahabwg nombungv xumnam hvb 
xumdwb nyinyoq paku, hoo noqg abwg nombu ho nam alyan bo noqg bor 
tulungam mengpaq paku, 

14kaato, At Sw noqg nyiilungam, noqg ko tulungam, noqg nywxw tulungam, hoo 
noqg gumn doognam mwlwngam swlin-momin koi ak haam tayin, 

15hoo noqg kepo ho no atv vc loodab hentwrnam vcam citayin, aal loog ya loog 
no vc cigwq tayin, ho noqg vxy-aiyeqkv sumlin maady deedib no vc tayin.’” 

16Hoo At Sw Jehoramnvn hang lengnv Palistan nyi tulungam la Itiopiya nyi tulug 
ogum ho doonbo Arab nyi tulungam nwqduq tvl mwam ceekol nyob pamnum. 

17Hoo bulv Judangam ceekonum hoo ham nyob panum hoo lvpw atwg namhog 
hog mwlw gumn kaapanam mam bulv baql wgnum, hoo mwwg ko tuup 
tulungam hoo mwwg nywxwngam bool wgnum, ho mwwg ko honyia 
Jehoahajnvn apaq twqpel, mwlwngam bool wgnum. 

18Hoo soq kokw so At Sw mwam mwwg mwp lama dvb vcnam hoqgv aiyeq 
buqcil simnum. 

19Vnyw nywnyig vtwr-anya moodho vc cil doogam gab mwwg aiyeqkv 
sumlinum, hoo mwv vcjaqb hentwr henl sinum. Mwwg nyiilungv mwwg ab 
tulungam xinam wm mam parnam hvb mwam xinam wm mam parmanum. 

20Hwdlo mwv pvvb bwwl doorab gviyikho mwv vnyw cammum leq nywnyi gob 
akam kunum, hoo Jerusalemho mwv vnyw piin go pvvb bwwl doognum. Hoo 
mwwg sigam gab nyi akkam mwwdwq maanum. Bulv mwam Debidg bopam ho 
liiknum, hvbmabde lvpw at tulug nyubu ho liimanum. 

2 Nwd 22 

Ahajiya Judaho Pvvb Bwwl Doognam 

1Hoo Jerusalemho doonbo nyi tulungv mwwg kwlib mwwg ko tuup honyiangam 
Ahajiyanvn lvpw at gob mvnum, hoggab Arab nyi acam go svmcw ho haabnv ko 
tuup vbw tulungam mingtwrnum. Ho Judag lvpw at Jehoramwg ko tuup Ahajiya 
pvvb bwwl doognum. 

2Hwdlo Ahajiya pvvb bwwl doorab gviyikho, mwv vnyw camnyi leq nywnyi go 
akamnum, hoo mwv Jerusalemho vnyw nywg pvvb bwwl doognum. Mwwg ann 
hoqg eminv Ataliya; Omrig ko hosiq hoqg ko nyemv. 

3Mwv kam Ahabwg nombu hoq nyinam hvb nyinum, hoggab mwwg annv mwam 
nyic-nyia nyim dvb tomswr-hony bov. 

4Mwv Ahabwg nombu hoqg nyinam hvb, At Swg kaagaho almanam nyinum. 
Hoggab mwwg abv sixo kokw so mwwg soq almab nyinam mwlw sam bulv 
mwam tomswr-hony bo tulungv. 

5Mwv bulug tomswr-hony ko jijaq bvkam nyimin gvnum hoo Israelwg lvpw at 
Ahabwg ko tuup Joram lvgab Siriyag lvpw at Hajaelnvn Ramot-gilead ho nyob 
patab wmin gvnum. Hoo Siriya nyi tulungv Joramnvn un mvgnum, 

6hoo hwdlo Siriyag lvpw at Hajaelnvn Rama ho ceekol nyob paiyikho Siriya nyi 
tulug mwam un mvgnam mam, unnam geem dvb lvpw at Joram Jejreel ho 
hookurl doonum. Hoo Judag lvpw at Jehoramwg ko tuup Ahajiya, Ahabwg ko 
tuup Joramnvn kaatab innum, hoggab mwv vc cil doonum. 

7Hvbmabde Joramnvn mwwg haal vc kaanamv, Ahajiyanvn yuupaq mvdkub 
Pwnbov mwbwq kunamv. Hoggab hwdlo mwv hoqho haai yikho, hiyam At Sw 
Ahabwg imiq dvparam twryum mvdwb xuqp kunam mam, mwv Jehoram lvgab 
wnv Nimsig ko tuup Jehunvn wrwqnum. 

8Hoo hwdlo Jehu Ahabwg nombungam pw-hwwl mingdu yukho, mwv Judag 
lvpw at ko tuupam la Ahajiyag bor tulug ko tuup tulungam Ahajiyanvn kaatab 
haan boam kaapanum, hoo mwv bulam mengnum. 

9Mwv Ahajiyanvn meegaqnum hoo mwam mwv Samariya ho kvsil doon boam 
nootunum, hoo mwam mwv Jehu dookub boanum hoo mengnum. Bulv mwam 

liinum, hoggab bulv benum, “Mwv Jehosapatwg ko tuup hosiqkv, hiyv mwwg 
hvvjw lvgab At Swn meegaqnum.” Hoo Ahajiyag imiq dvpar hoqgv hiyvkam 
lvpw-hatiam pvvb bwwl doog nyok maanum. 

Ataliya Judaho Pvvb Bwwl Doognam 

10Ahajiyag ann Ataliya hwdlo mwnwg ko tuupam mengnam mam kaapa yin, 
mwn gorabnum hoo Judag nombu hoqg xinam imiq dvpar mwlwngam 
twryumnum. 

11Hvbmabde lvpw atwg ko nyem Jehosabeat, Ahajiyag ko tuup Joasnvn lvpw 
atwg ko tuup tulungam mengtaq tanam pengko hoqgv joosil jool wgnum, hoo 
mwn mwam la mwam kaanbo nwbwngam yubk cwwrwho pvvl apnum. Ho 
Lvpw at Jehoramwg ko nyem, Jehosabeat nyub Jehoiadag nywxwngv, hoggab 
mwn Ahajiyag bwrmv, mwam Ataliya hoqgv kvsnum, hoqgab mwn mwam 
mengm mvmanum. 

12Hoo hwdlo Ataliya gvdangam pvvb bwwl doog yukho, mwnwg lvgab mwv 
vnyw nywx go At Swg dvrwq namlo uraho kvsil doognum. 

2 Nwd 23 

Joasnvn Lvpw At gob Mvnam 

1Hvbmabde vnyw kvn deen yukho Jehoiada haakam alwb nyinv hoo lwwgam 
gaml jinbo tulug lvgab, Jerohamwg ko tuup Ajariya, Jehohanan gv ko tuup 
Ismaiyel, Obedwg ko tuup Ajariya, Adaiyag ko tuup Maaseiya, hoo Jikri gv ko 
tuup Elisapat birnam pvvb ak mvnum. 

2Hoo bulv Juda mwlw ho wnum hoo Judag bopam mwlw hoqg Lebi nyi 
tulungam, hoo Israelwg nyob dvparwg imiq hoqg peelo bo tulungam 
goqkumnum, hoo bulv Jerusalemho haanum. 

3Hoo hookum bo mwlwngv birnam pvvb ak Pwnbog dvrwq namlo uraho 
mvnum. Hoo Jehoiada bulam benum, “Kaato, lvpw atwg ko tuupam! Debidg ko 
tuup tulug pagoqkam At Swg bep kunam hvb, mwam pvvb bwwl doog mvto. 

4Nulv soq pagoq sam nyidwb nyitayin: nyub tulu nulv la Lebi nyi tulungv hwdlo 
Doonu aalam bon nyitab haaikam, oum hoqgv akwn toggoq rvky bob nyitayin, 

5hoo asaq oum hoqgv akwn lvpw atwg namho hoo oum hoqgv akwn Toggoqg 
Gwwl ho daqtayin. Hoo nyiilu mwlwngv At Swg dvrwq namlo baag haaga ho 
daqtayin. 

6Nyub tulungv la bon nyinbo Lebi nyi tulug lvvg hoqgv At Swg dvrwq namlob 
nyi akkam haam mvmabv. Bulv haanyi tayin, hoggab bulv dvrwqdvn, hvbmabde 
nyiilu mwlwngv At Swg bekgab lvvg ho daqtayin. 

7Lebi nyi vxiv mwwg alaqho nwwxo-svtam bwwtwl lvpw atam doqyum tayin. 
Hoo hiyv lajaqkam nammwb haan boam mengtayin. Hwdlo lvpw atv haagwi hoo 
lengwi nyiyikam nulv mwwg lvgab dooba to.” 

8Lebi nyi tulungv la Judag nyi tulungv nyub Jehoiadag gaml jikjaqb nyinum, hoo 
hiyv Doonu aalho bon nyitab haanbo mwlwngam, ho Doonu aalam bon nyitab 
haady bo mwlwngam, bulv nyiicwr-cwrxiv mwwg nyi tulungam boanum, hoo 
nyub Jehoiada jvqnyi gob dvparam mvpin-mvranam mam mvpia maanum. 

9Hoo Pwnbog dvrwq namlo ho Debidg nwwxo ngamla anyo bo svtam tulungam 
nyub Jehoiada kepten tulungam jinum. 

10Hoo mwv nyiilu mwlwngam mwwg alaqho nyiicwr-cwrxiv mwwg nwwxo-
svtam mam bwwtwl nammwg nyooko daiya hoqgv nammwg nyoodum daiya 
namgub, hoo yugw bviywr-bvcarho hoo nammam rvkil daqgnum. 

11Ho bulv lvpw atwg ko tuupam boolwqnum hoo mwam ywr dumtupam 
tulwqnum hoo mwwg swwi-swwcangam pui betamnum. Hoo bulv mwam lvpw 
at gob beknum hoo Jehoiada la mwwg ko tuup tulungv mwam darxaqnum, hoo 
bulv benum, “Lvpw at swwiyu nvka!” 

Ataliyanvn Mengnam 

12Hwdlo Ataliya nyiilungv pojuq juql hur-marab dul lvpw atam paqnam mam 
tapayin, mwn nyiilug dookub At Swg dvrwq namlo urab haanum. 

13Hoo hwdlo mwn kaanamv, lvpw at ak ab apag nyicw jaqb mvtwl haagag 
swwrwho daqnum, hoo kepten tulu ngvla tuuly miqnbo tulungv lvpw atwg 
bviywrho daqnum, hoo gvda hoqg nyiilu mwlwngv hemp-hvnyirl hoo tuuly 
miqnum, hoo bemin benbo tulungv rwwxw-gungga dumdum-taal mvl soonam 
mam soognum. Hoo Ataliya mwnwg vjam pumwq sunum hoo sogoqnum, 
“Nyipin namgo! Nyipin namgo!” 

14Ho nyub Jehoiada sipai tulug kepten tulungam lvvgwb boolinum, bulam 
begamv “Mwnwn saab tulug pengko ho boolin to, hoo hiyv lajaqkam mwnwn 
wmin gvnboam lyoqr orioq lvgab mengpaq to.” Hoggab nyubv benum, “At Swg 
dvrwq namlo uraso mwnwn mengmabv.” 

15Hoqgab bulv mwnwn alaq nootu layil; hoo mwnwn svpur haaga toggoqg lvpw 
atwg nammwb wgnum, hoo hoqho mwnwn mengknum. 

Jehoiadag Mvdarnam 

16Hoo Jehoiada bulam At Swg nyiilub nyim dukub, At Sw gvla lvpw at gvla nyiilug 
pengko ho birnam pvvb ak mvnum. 

17Ho gvda hoqg nyiilu mwlwngv Baalwg nammwb wnum hoo Baalwg nammam 
mviyaqnum; mwwg yugwngam hoo mwwg guss tulungam bulv vmwq yumgub 
mvnum, hoo bulv yugw agaho Baalwg nyub Mattannvn mengnum. 

18Hoo Jehoiada At Swg dvrwq namlongam rvky bo nyi tulungam Lebi nyub tulug 
bek jaqb apnum, hoo At Swg boyuqnam akiam jim dvb, Lebi nyi tulungam hiyam 
Debid At Swg dvrwq namlo ho bon nyim dvb mwbwql apnum. Mojesg Pvvb ho 
xeqpnam hvb hemp-hvnyirl hoo bemin lvgab bemin bel Debidg nyicw jaqb 
nyinum. 

19Mwv At Swg dvrwq namlo toggoqho rvky bo tulungam apnum, ho hiyv dvrwq 
maanbov hoqb akkam haanyi maanum. 

20Hoo mwv kepten tulungam, xinam nyi tulungam, nyiilu nyiit rad tulungam, 
hoo gvda hoqg nyiilu mwlwngam naanum, hoo bulv lvpw atwg At Swg dvrwq 
namlo hoqgv odum toggoq hoqgv lvpw atwg nam namgub soolwl bool ignum. 
Hoo bulv lvpw atam xinam pvlw ho doomnum. 

21Hoqgab gvda hoqg nyiilu mwlwngv hemp-hvnyirnum, hoo lyoqr orioq lvgab 
Ataliyanvn mengxo kokw so bopamv cooikab doonum. 

2 Nwd 24 

Joas Dvrwq Namlongam Mvdarnam 

1Hwdlo Jehoas pvvb bwwl doorab gviyikho mwv vnyw kvn gob akam kunum, 
hoo mwv Jerusalemho vnyw campy go pvvb bwwl doognum. Mwwg ann hoqg 
eminv Jibiya, Beerseba hoqgv. 

2Hoo Jehoiada swwnam bumpw ho Jehoas hoggv jvqtw dvn ham At Swg vnyiq 
kaagaho nyinum. 

3Jehoiada mwwg gab nywxw vnyi go nvvjnum, hoo mwv ko tuup tulu gola ko 
nyem tulug doonum. 

4Hoq kokw ho Joas At Swg dvrwq namlongam mvdar dvb mwwbwqnum. 

5Hoo mwv nyub tulungam la Lebi nyi tulungam goqkumnum hoo bulam benum, 
“Judag bopam mwlw ho wno hoo nulug Pwnbog dvrwq namlongam mvdar 
nadwb vnyw-vnywngam Israel mwlw hoqgv twngkam nookum to, hoo kaato 
ham bulam nyebia jaqb nyim to.” Hvbmabde Lebi nyi tulungv ham nyebiab 
nyimanum. 

6Hoqgab Lvpw atv peelo bo Jehoiadanvn goqanum hoo mwam benum, “Hog gab 
no Lebi nyi tulungam Juda gvla Jerusalem hoqgv At Swg nyera Mojesg gvla Israel 
dvpar ngv, pvvbwg tombu gab nyooga bir pvvnam mam koma pan?” 

7Hoggab nyic-nyia nyinbo dvn Ataliyag ko tuup tulungv Pwnbog dvrwq 
namlongam mvpia paku, hoo At Swg dvrwq namlog darxaqnam dupum-dvrab 
mwlwngam Baal pwnbo tulu gab nyin paku. 

8Hoqgab lvpw atv gaml jinum, hoo bulv uddum ak mvnum hoo ham At Swg 
dvrwq namlog lvvgwg toggoqho apnum. 

9Hoo Pwnbog nyera Mojes Israel nyiilungam deexa-raraho At Sw gab nyooga 
jikum mvdwb pvvb mvknam ham Juda gvla Jerusalem mwlw ho puiyam betam 
tvl bulam nyoogangam jikum mvnum. 

10Hoo lvpw atwg ko tuup tulu ngvla nyiilu mwlwngv hemp-hvnyirl bulug 
nyoogangam bwanum hoo uddum urab mwlwngv jiyum maady deedib 
pvqlwqnum. 

11Hoo hwdlo jaqkam lvpw atwg saab tulu ngvla Lebi nyi tulungv uddum sam 
joayin, ho hwdlo bulv uddum ho twngkv vigo doodwb kaapa yin, lvpw atwg 
svkretvri ngvla saab tulu nyub but akv haal hoo bulv ham naarol naap tvl hoo 
uddum sam lokta hoqg dookho joopnum. Soq sib aal-aalam nyinum, hoo 
twngkam naleqgo nookumnum. 

12Hoo lvpw atv la Jehoiada ham At Swg dvrwq namlongam kaal bonam nyinbo 
tulungam jidwn, hoo bulv hoq ham At Swg dvrwq namlongam mvdar mvdwb 
ree goqnam simit hoo svvtaq jem mvnbo tulungam, hoo yoqdwr la tama bonam 
At Swg dvrwq namlo ho mvdarbo tulungam nyijob jimnum. 

13Hoqgab bonam nyinbo mwlwngv, hoo mvdar-mvparnam tulungam mvnbov 
nyebia jaqb nyil wgnum, hoo bulv Pwnbog dvrwq namlongam aljaqb mvdarnum 
hoo ham hwngkw dvb mvnum. 

14Hoo hwdlo bulv mvnya yin, bulv twngk hiqngongam lvpw at gvla Jehoiadag 
agaho baqanum, hoo hoq lvgab At Swg dvrwq namlog bon nyinanam pwcw-
uddungam hoo boyuqnam aky jin nanam, hoo sulum mwwnanam hoo hun la rup 
dupum-dvrab pam mvnum. Hoo bulv Jehoiadag swwnam bumpw ho At Swg 
dvrwq namlo ho looxiam boyuqnam akiam jingngin maab jinum. 

15Hvbmabde Jehoiada nyekam kunv dumpu xiima dvb swwpe kul hoo sinum. 
Mwwg sidho mwv 130 vnyw go akamnum. 

16Hoo bulv mwam Debidg bopamg lvpw at tulug pengko ho liinum, hoggab mwv 
Israel ho alboam nyinum, hoo Pwnbo gab la mwwg nombu gab alboam nyinum. 

17Jehoiadag sixo kokw so Judag lvpw atwg ko tuup tulungv haanum hoo lvpw 
atam xil-paql xumnum. Ho lvpw atv bulug benam mam tanum. 

18Hoo bulv bulug ab tulug Pwnbo, At Swg dvrwq namlongam apaqnum, hoo 
Aserim mamla murty tulungam xumnum. Hoo bulug soq nyimur ko-gab hang 
lingtwrnamv Juda hoola Jerusalemho haanum. 

19Hvbsujaqkam mwv nyiqry benbo tulungam bulug pengko ho kanam tvl bulam 
At Swg dookub bookur mvdwb mwwnum. Soq tulu sam bulam ceekol bemnum, 
hvbmabde bulv ham tagab maanum. 

Joas gv Xaalyonam 

20Ho Pwnbog Yalv nyub Jehoiadag ko tuup Jakariyanvn haanum, hoo mwv 
nyiilug odum ho daqtwl, hoo bulam benum, “Soq sib At Sw bedo, ‘Hoggub nulv 
At Swg gaml tulungam mvpia pakun, hoqgab nulv swwk-geekram? Hoggab nulv 
At Swn ludum paku, mwv nulam ludum paku.’” 

21Hvbmabde bulv mwam hima bwwl ceekonum, hoo lvpw atwg gaml jigam gab 
mwam At Swg dvrwq namlog baagho wlw hoqgv hurxnum. 

22Lvpw at Joas Jakariyag ab Jehoiadag mwam ayanam mam la anyangam 
kaakinam mam mwwpa kumanum, hvbmabde mwwg ko tuupam mengnum. 
Hoo hwdlo mwv siriq tai yikho, mwv benum, “At Sw tuury tuul ree daqg nvka!” 

Joasnvn Mengnam 

23Vnywg vtwr-anya ho Siriya nyi tulungv Joasnvn ceekol nyob patab haanum. 
Bulv Juda hoola Jerusalemho haanum hoo nyiilug saab tulungam nyiilug pengko 
hoqgv mingyumnum hoo bulug nyob pal naareqnam tulungam Damaskas lvpw 
atam jinum. 

24Siriya sipai tulungv nyiingv anyo go haag sujaqkam, hvbmabde atorl koibo 
Judag sipai tulungam bulug alaqho At Sw jilwqnum, hoggab Judangv bulug ab 
tulug Pwnbo, At Swn ludum paku. Hoqgab Joasnvn pw-hwwl bulv mengnum. 

25Hwdlo bulv mwwg hoqgv wleq dvkho mwam vc loodab un mvgpel wleqnum, 
ho mwwg nyera tulungv mwam ceekol hima bwwnum hoggab nyub Jehoiada ko 
tuupam sony meng gam gab, hoo mwwg kartamho mwam mengnum. Hoqgab 
mwv sinum, hoo bulv mwam Debidg bopam ho liinum, hvbmabde bulv mwam 
lvpw at tulug nyub ho liimanum. 

26Ho mwam ceekol hima bwwn bo Ammon hoqg Simeatwg ko tuup Jabad, hoo 
Moab hoqg Simritwg ko tuup Jehojabad. 

27Mwwg ko tuup tulungam hoo mwam ceeko mvdwb gamt tonam tulu ngamla 
Pwnbog dvrwq namlongam mvdar-mvparnam mam Lvpw at tulug Gon Kitap 
xeqp ko ho xeqp pakun. Hoo mwwg kwlib mwwg ko tuup Amajiya pvvb bwwl 
doognum. 

2 Nwd 25 

Amajiya Judaho Pvvb Bwwl Doognam 

1Amajiya hwdlo mwv pvvb bwwl doorab gviyikho, mwv vnyw camnyi leq nywng 
go akamnum, hoo mwv Jerusalemho vnyw camnyi leq kiya go pvvb bwwl 
doognum. Mwwg annwg eminv Jehoaddan, Jerusalem hoqgv. 

2Hoo mwv At Swg vnyiq kaagaho hoggv aldvn ham nyinum, hvbsujaqkam mwwg 
hvvjw hoqgv nyimanum. 

3Hoo mwwg alaqho xinam huqlwngv haaxy kalam twqda, mwwg abam mengn 
bo mwwg nyera tulungam mwv mengnum. 

4Hvbmabde mengn bog ko tulungam mwv mengmanum, hoggab soq sib At Swg 
gamlv Mojesg Pvvb Kitap lo bel appan, “Ko tulug nyigo gab ab tulungam 
mengmabv, ho ab tulug nyigo gab ko tulungam mengmabv, hvbmabde nyiicwr-
cwrxiv mwwg atwg nyic nyigam gab sitayin.” 

Amajiyag Mviyanam tulu 

5Ho Amajiya Juda nyi mwlwngam goqkumnum hoo bulam bulug ab tulug nombu 
dvparwg pengko ho lwwyw pengko ho hoo lwwg pengko Juda gvla Benjamin 
nyob dvpar gab saab tulungam nyig mvdwb xuqnum. Mwv vnyw camnyi boam 
la hoq odum mam goqkumnum, hoo hoqho nyob palaq deen bov, nwwxongam 
la svtam mam bwwlaqbo nyi daalinamv 300,000 go doonum. 

6Mwv Israel hoqgv atorb haakaml nyob pan boam rup 100 telent go jitwl 100,000 
go ree goqanum. 

7Hvbmabde Pwnbog nyi akv mwwg dookub haanum hoo mwam benum, “Lvpw 
ata, Israelwg sipai tulungam noqg lvgab wmin gvm mvmabv, hoggab At Sw Israel 
la Iprayim nyi tulu lvgab doomin gvma dvn. 

8Hvbmabde wn, nyobam haakam gvdwl pato. Pwnbov nam ceebio agaho joopaq 
tayin hvl hoggub no hvb mwwsaml mwwdwn i? Hoggab Pwnbov svka dvb la 
joopaq dvb huqlwngv doodwn.” 

9Hoo Amajiya Pwnbog nyi akam benum, “Hvbmabde hoggub ngulv mvta yukun 
ngo sipai gab rup lwwg telent go jiknam ham?” Pwnbog nyi akv birwqnum, “At 
Sw nam soq sam koi yaadwb jinyi dvn.” 

10Ho Amajiya mwwg dookub Iprayim hoqgv sipai haanbo tulungam nammwb 
wkur mvdkub rooknum. Hoo bulv vcjaqb Judangam hang lengnum hoo hang 
lengjol nammwb wkur kunum. 

11Hvbmabde Amajiya haakamnum hoo mwwg nyiilungam Al Lywpab wnum hoo 
Seir nyi tulungam 10,000 go mengnum. 

12Ho Juda nyi tulungv 10,000 go torndwb nyiingam nootunum hoo bulam wlw 
bwdw dwwtam ho boocanum hoo bwdw dwwtam hoqgv bulam joogeq loonum, 
hoo bulv vmwq-akaq gob nyiknum. 

13Hvbmabde Amajiyag nyob pam mvmab wkur mvnam sipai tuluhv Judag 
bopam tulungam Samariya hoqgv Bet-horon namgub paiyaq-pacaqnum, hoo 
3,000 go nyiilungam mengnum hoo dupum-dvrab pam naleqgo naal wgnum. 

Amajiyag Murty Xumnam 

14Amajiya Idom nyi tulungam mengpe kul haaxo kokw so, mwv Seir nyi tulug 
pwnbo murtiam baqanum hoo ham mwwg pwnbo tulu gob mvpnum hoo hoq 
tulu ham xumnum, hoo hoq tulu ham aky jinum. 

15Hoqgab At Sw Amajiyanvn vcjaqb hang lengnum hoo mwwg dookub nyiqry 
benbo ak kanamnum, ho mwam benum, “Hoggub no nyiilug pwnam pwnbo tulu 
ham xumdwn hiyv bulug at nyiilungam noqg alaq hoqgv naalin nyomanum?” 

16Hvbmabde hoqhvb mwv agam doodu yukho, lvpw atv mwam benum, “Ngulv 
nam xinam tomswr-hony bo gob mvn mvi yv? Bekmab! Hoggub nam mengk 
tayin i?” Hoqgab nyiqry benbov bekmanum, hvbmabde benum, “Ngo cengdo 
Pwnbov nam twrdkub mwwr pakun, hoggab no soq sam nyipa ku hoo ngoqg 
tomswr-honynam mam tak ma.” 

Israelv Amajiyanvn Mviyanam 

17Ho Judag lvpw at Amajiya tomswr-honyam naanum hoo Israelwg lvpw at Jehu 
ko tuup hosiq hoqg Jehoahajwg ko tuup Jehoasnvn pui bilwql begamv, “Haato, 
ngunyiv akwn-akwn nyuqm mam kvvrwq mins tuj.” 

18Hoo Israelwg lvpw at Joas Judag lvpw at Amajiyanvn gomcwr bilwql 
kanamnum, “Lebanon aoho doonbo taa soog Lebanon aoho doonbo sidar 
svvnam pui bilwql begamv, ‘Noqg ko nyem mam ngoqg ko tuup nywxw gab jila 
bv hvl benum,’ hoo Lebanonwg nyoro svdin ak hoqb sool wpeq banv hoo taa-
ngam caajabnum. 

19No bedo, ‘Kaato, ngo Idom mam mengnum,’ hoo noqg hangv nam lordu busu 
mvgdo. Hvbmabde namho dooto. Hoggub no atv la Judangam noqg lvgab yoql 
mvdwb vs-axaqkam hoqpup sudwn i?” 

20Hvbmabde Amajiya tamanum, hvbmabde hoqhv Pwnbo galoqkv haanum, ho 
mwv bulam bulug ceebio tulug alaqho jilwq dvb nyinum, hoggab bulv Idomg 
pwnbo tulungam xumnum. 

21Hoqgab Israelwg lvpw at Joas wnum, hoo mwv la Judag lvpw at Amajiya, Juda 
gvdag Bet-semes ho wrwql nyob pamin sunum. 

22Hoo Judangam Israelv mviyanum, hoo nyiicwr-cwrxiv mwwg nammwb 
keknum. 

23Hoo Israelwg lvpw at Joas Judag lvpw at Ahajiyag ko tuup hosiq, Joas gv ko 
tuup Amajiyanvn Bet-semes hoqgv nootul nyumwb boonum, hoo mwam 
Jerusalemb boanum hoo Iprayim Toggoq hoqgv Cuukiq Toggoq namgub 
Jerusalem bvliam 400 kiubit go mvpianum. 

24Hoo mwv Pwnbog dvrwq namlo uraho, Obed-edomwg rvkil doognam, gumn 
hog mwlw hunam hoo rupam, hoo dupum-dvrab kaapanam hog mwlwngam 

naanum. Hoo mwv lvpw atwg nam uraho gumn doon boam, nyumwb doon boam 
naareq layil Samariyab wkurnum. 

25Judag lvpw at Joas gv ko tuup Amajiya, Israelwg lvpw at Jehoahajwg ko tuup 
Joas gv sixo kokw so vnyw camleq nywng go swwl doonum. 

26Amajiyag asaq nyinam mwlwngam, Judag Lvpw at tulug Kitap xeqp ko ho xeqp 
maap nvi yv? 

27Hwdlo mwv At Sw galoqkv aado yukho bulv mwam Jerusalemho ceekol hima 
bwwrab yin, hoo mwv Lakiswb keleqnum. Hvbmabde bulv mwwg kokwb Lakis 
namgub nyi kanam tvl hoo mwam hoqho mengmnum. 

28Hoo bulv mwam svpur tuluho baqanum; hoo mwwg ab tulug lvgab Debidg 
bopam ho mwam svma liiknum. 

2 Nwd 26 

Ujjiya Judaho Pvvb Bwwl Doognam 

1Hoo Judag nyiilu mwlwngv vnyw camleq nywx akambo Ujjiyanvn naanum, hoo 
mwwg ab Amajiyag kwlib mwam lvpw atwb mvknum. 

2Lvpw atv mwwg ab tulug sinam hvb sixo kokw so, mwv Elotam pwnum hoo 
ham Judaho nookurl nvvlwqnum. 

3Hwdlo mwv pvvb bwwl doorab gviyikho, mwv vnyw camleq nywx go 
akamnum, hoo mwv Jerusalemho vnyw camng leq nywnyi go pvvb bwwl 
doognum. Mwwg annwg eminv Jekoliya, Jerusalem hoqgv. 

4Hoo mwv At Swg vnyiq kaagaho hoggv aldvn ham nyinum, mwwg ab Amajiyag 
nyinam hvb mwv hog mwlwngam nyinum. 

5Mwam Pwnboam bos mvdwb tomswrbo Jakariyag swwl dood aalho, mwv atv 
Pwnboam meegaqnum, hoo hog hwdwg mwv At Swn xumnum, Pwnbov mwam 
swwd-geedwb jinum. 

6Mwv Palistan nyi tulungam ceekol nyob patab wnum hoo Gatwg bvliam hoo 
Jabneg bvliam hoo Asdodwg bvliam dampianum, hoo Asdodwg dwrbu-dwrya 
hoola hoo Palistanwg pengko ho mwv bopam tulungam mvnum. 

7Palistan nyi tulungam hoo Gurbaalho doonbo Arab nyi tulungam hoo Meun nyi 
tulungam ceekol nyob pam dvb Pwnbov mwam svkanum. 

8Ammon nyi tulungv Ujjiyanvn gvda nyoogangam jinum, hoo mwwg yuupynamv 
Ijipt gvda vrr namgub wnum, hoggab mwv vcjaqb ator kunum 

9Hoq aoho, Ujjiya Jerusalemho Cuukiq Toggoqho hoo Lywpag Toggoqho hoo 
Tuukiq Toggoqg soja tulu ngamla gurum nwqtumnam mam mvnum. 



872 

 

 
Nyishi 

© 2016 Bible society of India. 
 

 
 

 

10Hoo mwv deexa-rara hookam soja tulungam mvnum hoo naleqgo sokum mam 
hengkoqnum, hoggab Sepela hoola hoqg haapa ho mwv koi jaqb tuun-mee-ngv 
doonum, hoo mwv rongo mvnboam la roo boolu mvnboam diisw gvda hoola 
diibuqko nyookho doomnum, hoggab mwv kedam abynum. 

11Hoq aoho, Ujjiya nyob padwb jotbo sipai tulungam doognum, ham lvpw atwg 
gaml jinbo akwg Hananiag uraho svkretvri Jeiel la saab Maaseiya dvpar-dvparb 
mwbwq tvl nyig mvnum. 

12Ab tulug imiq dvpar tulu hoqg atorl nyob palaq bov 2,600 go. 

13Bulug gaml jik uraho sipaiyv 307,500 go ator jaqb haakaml nyob pady bov 
doonum, hoq tuluhv lvpw atwg ceebiongam ceekol nyob padwb svkanum. 

14Hoo Ujjiya sipai tulu gab svtam mam, nwwxongam, saco dimbiongam, kamt 
kordunam mam, illy-uppuqkam, hoo swwxw-lvqminnan wlwngam mwx-
mvaqnum. 

15Uppuqkam la wlw pwtbo tulu ham abn dvb, Jerusalemho mwv injin ata go 
mvlin mvnum, ham pwbwb mwwlaq-cenglaqbo nyi tulungv mvlinconum, ho 
ham soja tulu gvla bvly cuukiq-bvvrw ho apnum. Hoo mwam gvda gvtwb 
yuupwnum, hoggab mwv ator jaqb swwnam gob, mwam swrdorxeq dvb 
svkanum. 

Ujjiyag Larnam la Laqm baqnam 

16Hvbmabde hwdlo mwv ator yukun, mwv atv lvrdwr sudub larabnum. Hoggab 
mwwg Pwnbo At Swn mwwjw kumanum hoo At Swg dvrwq namlog yugw aoho 
sulum mwwtab haanum. 

17Hvbmabde nyub Ajariya la atorl haakam bo At Swg nyub piin gola mwwg 
kokwb wmin gvnum, 

18hoo bulv Lvpw at Ujjiyanvn nyim mvma dvb beturl hoo mwam benum, “Ujjiya, 
At Swn sulum mwwnam si noqg nyisma, hvbmabde hiyv sulum mwwsam 
garxaqbo nyub Aaron gv ko tuup tulug nyisv. Dvrwq namlo soqgv lvvgwb lengto, 
hoggab no nyixiaq paku, hoo Pwnbo At Sw hoqgv xinamv nam haaram.” 

19Ho Ujjiya hang lengnum. Mwwg alaqho sulum mwwnan cvvk macaqkam 
bwwnum, hoo hwdlo mwv nyub tulungam hang lengnum, At Swg dvrwq namlog 
sulum mwwk yugw bviywrg nyub tulug kaagaho, mwwg tuqt talo hoqgv tviyiqkv 
buqlinum 

20Hoo nyub but Ajariya la nyub tulungv mwam kaanum, hoo kaato, mwwg tuqt 
talo ho tviyiqkv buqlin kunum! Hoo bulv mwam nyebia jaqb lvvgwb lengnum, 
hoo mwv atv kam nyebia jaqb lvvgwb lengdwb nyinum, hoggab At Sw mwam 
laqm-baqm kunum. 

21Hoo At Sw lvpw at Ujjiya mwwg sinam xaqb mwv tviyiq nyinum, hoo mwv 
tviyiq nyigam gab nam namsaqho doonum, ho mwam At Swg dvrwq namlo 
hoqgv mvpaqnum. Hoo lvpw atwg ko tuup Jotam nombungam la gvdag 
nyiilungam pvvb bwwl doognum. 

22Ujjiyag asaq nyinam mwlwngam, nyirab hoqgv nyinya namgub, nyiqry benbo 
Amojwg ko tuup Aijaya xeqpnum 

23Hoo Ujjiya mwwg ab tulug sinam hvb siknum hoo lvpw at tulungam liikum ko 
gvdaho bulv mwam liiknum, hoggab bulv benum, “Mwv tviyiq nyinbo akv.” Hoo 
mwwg kwlib mwwg ko tuup Jotam pvvb bwwl doognum. 

2 Nwd 27 

Jotam Judaho Pvvb Bwwl Doognam 

1Hwdlo Jotam pvvb bwwl doorab gviyikho, mwv vnyw camnyi leq nywng go 
akamnum, hoo mwv Jerusalemho vnyw camleq nywx go pvvb bwwl doognum. 
Mwwg ann eminv Jerusa, Jadokg ko nyemv. 

2Hoo mwv At Swg vnyiq kaagaho hoggv aldvn ham nyinum, At Swg dvrwq namlo 
ho haanam mam apaq twqtwl, mwwg ab Ujjiyag nyinam hvb mwv hog 
mwlwngam nyinum. Hvbmabde nyiilungv nyiwq-nyitonam nyicwngam hvraqb 
nyil doonum. 

3Mwv At Swg dvrwq namlog odum daiyag toggoqkam pwnum hoo Opel hoqg 
bvliam naleqgo mvnum. 

4Hoq lvg-lvgab, mwv Judag diisw gvdaho bopam tulungam mvnum, hoo bvliam 
la soja tulungam svvn nwwtaqg dook diisw gvdaho mvnum. 

5Mwv Ammon gv lvpw atam nyob panum hoo bulam mviyanum. Hoo Ammon 
nyi tulungv mwam vnywngam rup 100 telent go, hoo wtw amv 1,000 kor go, hoo 
tanyeqkv 1,000 kor go jinum. Ammon nyi tulungv soq sib jinam hwdkalam go 
vnyw nywum go jidwb nyinum. 

6Hoqgab Jotam ator jaqb swwknum, hoggab mwwg Pwnbo At Swg agaho mwv 
dengky jaqb mwwg lamtangam nyil wnum. 

7Jotamwg asaq nyinam mwlwngam, hoo mwwg nyob panam mam hoo mwwg 
nyinam-wnam mwlwngam, kaato, hoq tulu ham Israel gvla Judag Lvpw at tulug 
Kitap ho xeqp pakun. 

8Hwdlo mwv pvvb bwwl doorab gviyikho, mwv vnyw camnyi leq nywng go 
akamnum, hoo mwv Jerusalemho vnyw camleq nywx go pvvb bwwl doognum. 

9Hoo Jotam mwwg ab tulug sinam hvb siknum hoo bulv mwam Debidg bopam 
ho liiknum, hoo mwwg kwlib mwwg ko tuup Ahaj pvvb bwwl doognum. 

2 Nwd 28 

Ahaj Judaho Pvvb Bwwl Doognam 

1Hwdlo Ahaj pvvb bwwl doorab gviyikho, mwv vnyw camnyi go akamnum, hoo 
mwv Jerusalemho vnyw camleq nywx go pvvb bwwl doognum. Hoo mwv At Swg 
vnyiq kaagaho hoggv aldvn, mwwg ab Debidg nyinam hvb nyimanum, 

2hvbmabde mwv Israelwg lvpw at tulu nyinam wnam hvb nyinum. Mwv 
lyoqdwr hoqgv Baal gab guss tulungam mvnum, 

3hoo Hinnomwg ko tuupwg Lywpa ho hiyvg nyob tulungam At Sw Israelwg 
nyiilu aga hoqgv ruqpaqnam nyob tulug bulum-kac dvb nyinam hvb mwv mwwg 
atwg ko tuupam wm parl aky jinum. 

4Hoo mwv puutu aog xumk nam tuluho hoo yorn yorxho hoo jeenbo svvn 
nywxwg niikum ho pwram la akiam jinum. 

Judangam Mviyanam 

5Hoqgab mwwg Pwnbo At Swg alaqkv mwam Siriyag lvpw at urab jilwqnum, ho 
mwv mwam mviyanum hoo mwwg nyiilungam naleqgo nootul nyumwb booknv 
bulam Damaskas ho boanum. Mwam Israelwg lvpw atwg alaq hookam 
jilwqnum, ho mwam vcjaqb nyob panum. 

6Remaliyag ko tuup Peka Juda hoqgv aal lookin ho 120,000 go mengnum, hoq nyi 
mwlw hv atorl haakamb nyob paky bov, hoggab bulug ab tulug Pwnbo At Swn 
bulv ludum paku. 

7Hoo Iprayim hoqg atorbo nyi Jikri, lvpw atwg ko tuup Maaseiya nvla lvpw 
namlongam gaml jinbo Ajrikam nvla lvpw atam dvqsinl gaml-ator doogbo 
Elkananvn mengnum. 

8Israel nyi tulungv bulug lvqry-laqsongam, nyem tulungam, ko tuup tulungam, 
la ko nyem tulungam 200,000 go nyumwb booknum. Bul galoqkv bulv naleqgo 
dupum-dvrab nvkam naareqnum hoo ham Samariyab baqnum. 

9Hvbmabde At Swg nyiqry benbo ak doonum, mwwg eminv Oded, hoo mwv 
Samariya ho haanbo sipaiyam kvvrwqtab wnum hoo bulam benum, “Kaato, 
nulug ab tulug Pwnbo At Sw Judangam hang lengnum, ho mwv bulam nulug 
alaqho jilwqnum, hvbmabde bulam nulv doa aoho svmangv cvvc daqdwb 
mengpa ku. 

10Hoo nulv sija Juda la Jerusalem nyiilungam, nyegangam la nyem mam nulug 
raasur-nvsur gob bwwdwb mwwdo. Nulug Pwnbo At Swn nulv ceekol nyic 
nyima sui yv? 

11Ho sija ngam tato, hoo nulug lvqry-laqsongam hiyam nulv nyumwb booknam 
tulu ham wkur mvtku, hoggab At Swg hang lingtwrnamv nulug aoho haata do.” 

12Johanan gv ko tuup Ajariya, Mesillemot gv ko tuup Berekiya, Sallum gv ko tuup 
Jehijkiya, hoo Hadlai gv ko tuup Amasa, Iprayim hoqg peelo bo nyi tulungv nyob 
pak hoqgv hoodu boam daqrab ceekonum 

13hoo bulam benum, “Nulv nyuum tulungam soqb boa maabv, hoggab ngulug 
nyic nyidul nyixiaql doodunam aoho nulv At Swg ceekonam mam ngulug ao lo 
vbw tagdo. Hoggab ngulug nyixiaqnamv vcjaqb koi lvvxo tvl doodo, hoo Israelwg 
ao lo vcjaqb hang lingtwrl ceekonamv doodo.” 

14Hoqgab sipai tulungv nyuum tulungam la naareql baqnam mam lvpw atwg ko 
tuup gvla hookum bo agaho apaqnum. 

15Hoo emin mingpa kunum nyi tuluhv daqrabnum hoo nyuum tulungam 
naanum, hoo bulug pengko ho talo bo mwlwngam bulug naareql baqnam vj 
hoqgv koomnum. Bulam bulv vj koomnum, bulam samtaqnan tulu ham jinum, 
ho bulam dvs-twwsam jinum, hoo bulam kuty neenum, hoo bulug pengko ho 
laanyi maanboam svdam ho baqmnum, ho bulug imiq dvpar dookwg Jeriko, 
pvng svvn dookwg bopam ho bulam baqanum. Ho bulv Samariyab wkur kunum. 

16Hoq moodho Lvpw at Ahaj Assiriyag lvpw atam svka gab pui kanamnum. 

17Hoggab Idom nyi tulungv lokta nyob pvlwqnum hoo Judangam mviyanum hoo 
nyuum tulungam bool wgnum. 

18Hoo Palistan nyi tulungv Judag Sepela la Negeb bopam tulungam nyob panum, 
hoo Bet-semes, Aijalon, Gederot, Soko la hoqg nampam tulungam, hoo Gimjo la 
hoqg nampam tulungam naaknum. Hoo bulv hoqho nvmcw dooknum. 

19Israelwg lvpw at Ahaj gab At Sw Judangam yan dvb mvnum, hoggab mwv 
Judangam nyic nyim dvb la At Swn mwwjw mvma dvb nyignum. 

20Hoqgab Assiriyag lvpw at Tiglat-pileser mwam ator svka taab haamanum 
hvbmabde mwam hentwr hem dvb ceeko taab haanum. 

21Hoggab Ahaj At Swg dvrwq namlo hoqgv hoo lvpw atwg nombu hoqgv hoo 
saab tulu hoqgv gumnam naanum, hoo Assiriyag lvpw atam aky jinum, 
hvbmabde hoqhv mwam svka kumanum. 

Ahajwg Murty Xumnam 

22Soq Lvpw at Ahaj akin si—mwwg vs-axaq moodho vi yaiya go At Swn mwwjw 
maanum. 

23Mwam mviya mvgbo Damaskaswg pwnbo tulungam mwv pwr jinum hoo 
benum, “Siriyag lvpw at tulungam pwnbov bulam svkanum, ngo bulam pwr 
jitayin ho bulv ngam svka yin pv.” Hvbmabde hoq tuluhv mwam la Israel 
mwlwngam yuupaq gvnum. 

24Hoo Ahaj Pwnbog dvrwq namlog dupum-dvrab mwlwngam nookumnum hoo 
Pwnbog dvrwq namlog dupum-dvrab tulungam vmwq yumgub pvmwqnum, 

hoo mwv At Swg dvrwq namlog viyap pam mutumnum, hoo Jerusalem cuukiq-
bvvrw mwlwho mwv atv yugw tulungam mvnum. 

25Mwwg ab tulug Pwnbo, At Swn hang nyiluq dvb, Judag bopam pvmx ho mwv 
asaq pwnbo tulungam aky jil xumk nyookam mvpnum. 

26Mwwg asaq hog mwlw nyinam mam hoo mwwg nyirab hoqgv nyinya namgub 
hoolu deedy nyinam mam, kaato, hoq tulu ham Juda gvla Israelwg Lvpw at tulug 
Kitapho xeqp pakun. 

27Hoo Ahaj mwwg ab tulug sinam hvb siknum, hoo mwam Jerusalem bopam ho 
bulv liiknum, hoggab bulv mwam Israelwg lvpw at tulug nyubu uraho bvqlwq 
kumanum. Hoo mwwg kwlib mwwg ko tuup Hejekiya pvvb bwwl doognum. 

2 Nwd 29 

Hejekiya Judaho Pvvb Bwwl Doognam 

1Hwdlo Hejekiya pvvb bwwl doorab gviyikho, mwv vnyw camnyi leq nywng go 
akamnum, hoo mwv Jerusalemho vnyw camnyi leq kiya go pvvb bwwl doognum. 
Mwwg ann hoqg eminv Abija, Jakariyag ko nyemv. 

2Hoo mwv At Swg vnyiq kaagaho hoggv aldvn, mwwg ab Debidg nyinam ham 
nyinum. 

Hejekiya Dvrwq Namlongam Mvxaqnam 

3Mwwg otuq vnywg pvvb bwwl doog yukho otuq pool ho, mwv At Swg dvrwq 
namlog viyap tulungam mvkonum hoo hoq tulu ham mvdarnum. 

4Mwv nyub tulungam la Lebi nyi tulungam bulam hookum mvnum dou-cagag 
baag daiya ho 

5hoo bulam benum, “Lebi nyi tulungv ngam tato! Nulv atv garxaqto, hoo nulug 
ab tulug Pwnbo At Swg dvrwq namlongam garxaqto, Dvrwq dook hoqg kac-
kanyiaqkam lvvgwb baqlin xaato. 

6Ngulug ab tulungv dengkib nyik maanum hoo ngulug Pwnbo At Swg kaagaho 
hoggv almadwn ham nyinum. Bulv mwam apaq paku hoo bulug nyuqm mam At 
Swg dook hoqgv moiyeq paku hoo langkwb pwrkur paku. 

7Bulv dvrwq namlog viyap pam tulungam ciqtumnum hoo lemp tulungam 
naapaq paku hoo Israelwg Pwnbo Dvrwq Dook ho sulum mam mwwk ma hoo 
boyuqnam akiam jik ma. 

8Hoqgab At Swg hang lingtwrnamv Juda gvla Jerusalemho haanum, hoo mwv 
bulam koor-kaaraq dvb la lomngaq dvb, hoo nyirjnam dupum-dvrab gob mvpa 
ku, noqg atwg vnyiqkv no kaas gvdo. 

9Hoggab kaato, ngulug ab tulungam lyoqr orioq hoqgv mengnum, hoo ngulug ko 
tuup tulungam hoo ngulug ko nyem tulungam hoo ngulug nywxw tulungam 
nyumwb boog nukba. 

10Ho sija ngoqg hangv Israelwg Pwnbo, At Sw lvgab birnam pvvb ak mvtayin, ho 
mwwg vc loodab hang lengnamv ngulug soqgv wpaq tayin. 

11Ngoqg ko tuup tulu nga anam-acam maabv, hoggab At Sw nulam mwwg agaho 
daqtwl bon nyim dvb xuqpa kun hoo mwwg bon nyinbo tulu gob la mwam aky 
jinbo tulu gob daalin paku.” 

12Ho Lebi nyi tulungv gorabnum, Kohat gv nyob dvpar hoqg ko tuup tulungv, 
Amasai gv ko tuup Mahat, hoo Ajariya gv ko tuup Joyel; hoo Merari gv ko tuup 
tulungv, Abdi gv ko tuup Kis, hoo Jehallelel gv ko tuup Ajariya; Geronwg nyob 
dvpar hoqg ko tuupv, Jimma gv ko tuup Joa, hoo Joa gv ko tuup Iden; 

13hoo Elijapan gv ko tuup tulungv, Simri la Jeuyel; hoo Asap gv ko tuup tulungv, 
Jakariya la Mattaniya; 

14hoo Heman gv ko tuup tulungv, Jehuel la Simei; hoo Jedutun gv ko tuup 
tulungv,, Semaiya la Ujjiyel. 

15Bulv bulug vbw-bor tulungam goqkumnum hoo bulv atv atam garxaqnum hoo 
At Swg gomcwr hoqgv lvpw atv gaml jinam hvb bulv At Swg dvrwq namlongam 
wnv mvxaqnum. 

16Ho Nyub tulungv At Swg dvrwq namlo ura jaqb haanv ham mvxaqnum, hoo At 
Swg dvrwq namlog baagho dvrwq namlo uraho kac-kanyiaq kaapanam 
mwlwngam bulv lvvgwb baqlinum. Hoo ham Lebi nyi tulungv baqlayil Kidron 
kucwb baqpaqnum. 

17Bulv otuq poolwg otuq aalho garxaqnum, hoo poolwg piin aalho bulv At Swg 
dvrwq namlog baagho haanum. Ho piin aalho bulv At Swg dvrwq namlongam 
garxaqnum, hoo bulv otuq poolwg camleq loox aalho mvnyanum. 

18Ho bulv lvpw at Hejekiya dookub wnv hoo benum, “Ngulv At Swg dvrwq 
namlongam, boyuql aky jik yugwngam hoo hoqg dupum-dvrab tulungam, hoo 
wtw huc joopko tebolam hoo hoqg dupum-dvrab mwlwngam mvxaq pakun. 

19Lvpw at Ahaj mwwg pvvb bwwl doog yukho mwv dengkib nyimab dupum-
dvrab mwlwngam kacdvb mvknam tulungam, ngulv mwx-mvaql hoo garxaq 
pakun, hoo kaato, hoq tuluhv At Swg yugw agaho doodkun. 

Hejekiya Dvrwq Namlo ho Xumnam mam Nyidarl nyirab Mvknam 

20Ho lvpw at Hejekiya ar komc gorabnum hoo bopamg saab tulungam 
goqkumnum hoo At Swg dvrwq namlob caanum. 

21Hoo bulv lvpw-haty hoo dvrwq namlo gab hoo Judag nyic gab aky jitab hvvb 
kvn go, yaap tvmwr kvn go, sviya kvn go, hoo sibin bimp kvn go boanum. Hoo 
mwv nyub Aaron gv ko tuup tulungam At Swg yugw ho aky jim dvb gaml jinum. 

22Hoqgab bulv hvvb tulungam patabnum, hoo nyub tulungv uiyam nvvrwqnum 
hoo ham yugwngam pwqyaqnum. Hoo bulv yaap tvmwram tulungam patabnum 
hoo bulug uiyam yugw ho pwqyaqnum. Hoo bulv sviya tulungam patabnum hoo 
bulug uiyam yugw ho pwqyaqnum. 

23Ho sibin tulungam nyic aky gab lvpw at gvla hookumbo dookho boanum, hoo 
bulug alaqkam bulug aoho idaqnum, 

24hoo Israel mwlwngam darxaq dvb nyub tulungv hoq tulu ham patabnum hoo 
nyic akiam hoqg ui lvgab yugw ho jinum. Hoggab boyuqnam akiam la nyic akiam 
Israel mwlw gab jim dvb lvpw atv gaml jinum. 

25Hoo Debidg gaml jik jaqb, hoo lvpw atwg nyiqry benbo Gadwg benam hvb hoo 
nyiqry benbo Natanwg benam hvb, mwv Lebi nyi tulungam At Swg dvrwq namlo 
ho ludum pup tubn nanam, rwwxwngam hoo gunggangam jitwl bulam pvvnum, 
hoggab At Sw mwwg gamlam nyiqry benbo tulug lvgab jinum. 

26Lebi nyi tulungv Debidg yaldwwl miqnan tulungam hoo nyub tulungv tuuliam 
bwwtwl daqnum. 

27Ho Hejekiya boyuqnam akiam yugw ho jim dvb gaml jinum. Hoo hwdlo 
boyuqnam akiam jirab yin, At Swg beminam kam, hoo tuuliam la Israelwg lvpw 
at Debidg yaldwwl miqnan tulu lvgab bemin benum. 

28Hookum bo mwlwngv xumnum, hoo bemin benbo tulungv beminam benum 
hoo tuuly miqn bo tulungv tuuliam miqnum. Boyuqnam akiam guiyum maady 
deedib hoq tulu ham nyil doonum. 

29Hwdlo akiam jiyum yin, lvpw atv la mwwg lvgab dooba bo tulungv bulv atv 
dumpo pvxwl hoo xumnum. 

30Hoo lvpw at Hejekiya la saab tulungv Lebi nyi tulungam At Swn paqnam 
beminam Debid gvla nyiqry benbo Asapwg gomcwram bemnum. Hoo bulv 
paqnam beminam hemp-hvnyir lvgab benum, hoo bulv dumpo pvxwl hoo 
xumnum. 

31Ho Hejekiya benum, “Nulv atv sija At Sw gab garxaq pakun, Ogumb hvvnwqto; 
At Swg dvrwq namlob pwr akiam la paqyalinco paqnam akiam bwa to.” Hoo 
hookumbo mwlwngv pwr akiam la paqyalinco paqnam akiam bwanum, hoo 
hiyvg hangv mwwlwq bov boyuqnam akiam bwanum. 

32Hookumbo tulug boyuqnam aky bwanamv hvvbv 70 go, yaap tvmwrv 100 go, 
hoo sviyangv 200 go, soq mwlw sam At Swg boyuq aky gab bwanum. 

33Hoo garxaqnam akiv hvvb 600 go hoo sviyangv 3,000 go nyinum. 

34Hvbmabde nyub tulungv vigo anyonum hoo boyuqnam aky mwlwngam vpin 
diinyi kumanum, hoqgab asaq nyub tulungv bulv atv garxaqnum, hwdlo bonam 
nyinya maady deedib, bulug vbw-bor Lebi nyi tulungv bulam svkanum—hoggab 
atv atam nyub gob garxaqbo tulu ham, Lebi nyi tulug hangv pwbwb dvrwq 
yaanum. 

35Soq naleqgo boyuqnam aky jinam lvvg ho, hoqho swrso aky gab ox jinamv vigo 
doonum, hoo boyuqnam aky jinam lvgab hoqho twws akiv kam doonum. Soq sib 
nyil At Swg dvrwq namlog bon nyinam mam lokta mvdarl nyirabnum. 

36Hoo Hejekiya la nyiilu mwlwngv hemp-hvnyirnum, hoggab Pwnbov 
nyiilungam soq mwlw sam nyebia jaqb mwx-mvaq mvdwb svkanum. 

2 Nwd 30 

Dvtv Durum Dvnam Soonam 

1Israelwg Pwnbo, At Sw gab Dvtv Durum dvnam mam At Swg dvrwq namlo 
Jerusalemho haal soom dvb, Hejekiya Israel la Judag mwlwngam pui kanamnum, 
hoo Iprayim la Manasse ngamkam pui pota tulungam xeqnum. 

2Hoggab lvpw at la mwwg lvpw atwg ko tuup tulungv hoo Jerusalemho 
hookumbo mwlwngv tomswr-hony kunv pool bvrnyi deenam Dvtv Durum mam 
dvdwb pvvb mvknum— 

3bulv hoq moodho ham nyig dvb nyila kumanum hoggab atv atam garxaqbo 
nyub tulungv anyonum, ho nyiilu ngvkam Jerusalemho hookum maanum— 

4hoo hoqhvb hwwbwqnam mam lvpw atv la hookum bo mwlwngv kvtaqdo hvl 
loonum. 

5Israelwg Pwnbo, At Sw gab Dvtv Durum dvnam mam Jerusalemho nyiilungam 
haal soom dvb, bulv Beerseba hoqgv Dan namgub, Israel mwlw ho pui baqm dvb 
kanamnum, hoggab bulv xeqpko jaqb lwxiam ham nyila maanum. 

6Hoqgab Israel gvla Juda mwlw ho lvpw at gvla mwwg lvpw atwg ko tuup hoqg 
pui pota xeqnam mam pui baqmnum, ho lvpw atv gaml jil begamv, “Israelwg 
nyiilunga, Abraham, Aisak, hoo Israelwg Pwnbo At Sw dookub hookur tuku, ho 
Assiriya lvpw atwg alaq hoqgv keleql ho boumnam tulu dookub mwv lokta 
tobkur tayin. 

7Nulug ab tulu ngvla nulug vbw-bor tulungv bulug ab tulug Pwnbo At Swnvn 
mwwjw maab nyinam hvb nyimabv, mwv bulam laqm-baqmnam mam nulv atv 
kaas do. 

8Nulug ab tulug tamynam hvb tamy maabv, hvbmabde nulv atv At Swn bugil 
swwto hoo nwrba xaqb doom dvb mwwg garxaqnam dvrwq namlo ho haato, 

hoo nulug Pwnbo At Swn bon nyijto, ho mwwg hang lingtwrnamv nul galoqkv 
aadob wleq tayin. 

9Hoggab nulv At Sw dookub hookur baloqkam, nulug vbw-bor tulungam hoo 
nulug ko tulungam nyumwb boonbo tuluhv hang biil aya mwwpa tayin hoo soq 
gvda so hookur mvtayin. Hoggab nulv mwwg dookub hookur baloqkam, nulug 
Pwnbo At Sw anya bvla aya mwwpa bov hoo mwwg nyuqm mam nulug daiyab 
pwrj tayin.” 

10Hoqgab bopam-bopamb Iprayim la Manasse gvdaho puiyam baqmnum, hoo 
puiyam Jebulun namgub baqmnum, hvbmabde bulam bulv nyirjnv hoo benyi-
beyal hoo bej-beparnum. 

11Hvbmabde Aser, Manasse, hoo Jebulun nyob tulu hoqg nyi tuugin atv atam 
yannum hoo Jerusalemho haanum. 

12Hoggv lvpw atv la lvpw atwg ko tuup tulungv At Swg gomcwr hoqgv gaml 
jiknam mam, Pwnbog alaqkv Judangam hang pwkin gob nyim dvb ator jinum. 

13Hoo Jerusalem Opap kiilwq maanam Durum Wtwngam dvdwb nyiilungv 
naleqgo pool bvrnyi deenho hookumnum, koi jaqb hookumnum. 

14Bulv Jerusalemho yugw tulungam naapaq dvb bonam nyinum, hoo sulum 
mwwk yugw tulungam bulv naapaq layil ham Kidron lywpa uraho joopaqnum. 

15Hoo pool bvrnyig camleq loopy aalho bulv Dvtv Durum gab sviya tulungam 
patabnum. Hoo nyub tulu ngvla Lebi nyi tulungv hvnywnum hoqgab bulv atv 
atam garxaqnum hoo At Swg dvrwq namlo urab boyuqnam akiam bwanum 

16Pwnbog nyiig Mojesg Pvvb bekjaqb bulv bulug dookho doonum. Lebi nyi tulug 
alaq hoqgv nvvrwqnam uiyam nyub tulungv hurnum. 

17Hoggab hookumbo pengko ho atv atam garxaq maata bov naleqgo doonum. 
Hoqgab dvrwq maanbo nyiicwr-cwrx gab Lebi nyi tulungv Dvtv Durum 
sviyangam, At Swg eminho garxaq mvdwb patab nyinum. 

18Nyiilu mvqlw yaagwn, Iprayim, Manasse, Issakar hoo Jebulun nyob tulu hoqgv 
bulv atv dvrwq dvb mvs maanum, hvbsujaqkam bulv bepko jaqb Dvtv Durum 
mam nyima sujaqkam hvraqb durum mam dvnum. Hoggab Hejekiya bul gab 
swgw jil hoo begamv, “Albo At Sw nyiicwr-cwrxiam paqnyi jignvka 

19ho dvrwq namlog pvvb tulug nyicwb bulv dvrwq kuma jaqkam, hiyvg hangv 
mwwg ab tulug Pwnbo, At Swn, Pwnboam meegaq dvn.” 

20Hoo At Sw Hejekiyanvn tapanum hoo nyiilungam mwpnum. 

21Hoo Israel nyiilungv hiyv Jerusalemho Opap Kiilwq maanam Wtw Durum mam 
dvdwb doonbo mwlwngv ham hemp-hvnyirl aal kvn go nyil doonum, hoo Lebi 

nyi tulu ngvla nyub tulungv At Swn bulug hog mwlw ator hoqgv At Swn aal 
looxiam bemin bel paql doonum. 

22Hoo Hejekiya Lebi nyi tulug pwbw aljaqb At Sw gab bon nyinam mam paql 
haakam bepanum. Ho swrso pwr akiam jil hoo bulug ab tulug Pwnbo At Swn 
paqyalinco paql, bulv durum dvl soominam mam aal kvn go dvl doonum. 

23Ho hookum bo mwlwngv lvkin gob aal kvn gota durum mam dvdwb hvl 
loobwqnum. Hoqgab bulv ham aal kvn gota hemp-hvnyir lvgab nyil doonum 

24Hoggab Judag lvpw at Hejekiya hookum boam hvvb 1,000 go hoo sviya 7,000 
go aky gab jinum, hoo lvpw atwg ko tuup tulungv hookum boam hvvb 1,000 go 
hoo sviya 10,000 go jinum. Hoo nyub tulungv naleqgo bulv atv atam garxaqnum. 

25Judaho hookum bo mwlwngv, nyub tulu ngvla Lebi nyi tulungv, hoo Israel 
hoqgv hookum bo mwlwngv, hoo Israel gvda hoqgv hookum bo nyoodo nyi 
tulungv, hoo Juda gvdaho doonbo nyoodo nyi tulungv lvkin gob hemp-
hvnyirnum. 

26Hoqgab Jerusalemho koi jaqb hempnum, hoggab soq sib Israelwg lvpw at 
Debidg ko tuup Solomonwg moodho lokam nyika maanum. 

27Ho nyub tulu ngvla Lebi nyi tulungv gorabnum hoo nyiilungam lvqc cinum, 
hoo bulug agam yalam tapanum, hoo bulug swgwnamv mwwg dvrwqbo ao lvpw 
ho hvvcnum. 

2 Nwd 31 

Hejekiya Nyub tulungam Hwwkuml Nyignam 

1Ho hwdlo soq mwlw sam nyinya yukho, Israel nyi mwlwngv Juda bopam tuluho 
doon bov lvvgwb wnum hoo pwlw soogw diilwqnam tulungam vmwq gob 
mvnum hoo Aserim murtiam pageqnum hoo puutu aoho xumk nam tulungam 
mvpianum hoo Juda gvla Benjamin mwlw ho, hoo Iprayim la Manasse mwlw ho 
yugw doonbo tulungam mvpaqnum, bulv hoq tulu ham twryum maady deedib 
mvnum. Ho Israelwg nyiilungv bulug bopam tulub nyiicwr-cwrxiv atwg gumn 
dookub wkur kunum. 

2Hoo Hejekiya nyub tulu ngamla Lebi nyi tulungam dvpar-dvparb xuqlinl 
mwbwqnum, nyiicwr-cwrxiam mwwg bonam mwbwqnum, nyub tulu ngamla 
Lebi nyi tulungam boyuqnam akiam la swrso akiam nyim dvb jinum, ho At Swg 
svmcwg toggoq tuluho bon nyim dvb hoo paqyalinco hvl paqm dvb dvpar-
dvparb mwbwql apnum. 

3Lvpw atv mwwg gumn hoqgv jikumnamv boyuqnam aky gab jinum: aram la 
ariyum mam boyuqnam akiam, hoo Doonu aal gab la nit pool gab boyuqnam 
akiam, hoo At Swg Pvvb ho xeqp kunam durum dwd moodam akiam jikumnum. 



882 

 

 
Nyishi 

© 2016 Bible society of India. 
 

 
 

 

4Hoo mwv Jerusalemho doonbo nyiilungam nyub tulu gab la Lebi nyi tulu gab 
jibwql jidy sanam mam jim dvb gaml jinum, ho bulv At Swg Pvvb ho atv atam 
jipaq tayin. 

5Hwdlo gamlam pui bvqpw kalam, Israel nyiilungv otuqb lengco bo aaxiam, am 
mam, roo alangam, kutiam, ngolangam, hoo rongo hoqg mvlinam hog 
mwlwngam naleqgo jinum. Hoo bulv jibwqnam akiam naleqgo baqa jinum. 

6Hoo Israelwg nyiilu ngvla Judag bopam tuluho doon bov bulug jibwq deenam 
sibin svv-ngam hoo sviyangam, hoo bulug Pwnbo At Sw gab darxaqnam 
tulungam boqkum jinum, hoo hoq tulu ham pamco dvb jool apnum. 

7Pool borum deen hoqgv pamco dvb bulv paarab layil pool kvn deen ho hoq tulu 
ham paanya kunum. 

8Hwdlo Hejekiya la lvpw atwg ko tuup tulungv boqkumnam mam kaatwl, bulv 
At Sw nvla mwwg Israelwg nyiilungam paqnum. 

9Hoo Hejekiya nyub tulu ngamla Lebi nyi tulungam boqkumnam mam toxnum. 

10Nyub peelo bo Ajariya, hiyv Jadok namho doon bov birwqnum, “Hwdlo bulv 
jikumnam mam At Swg dvrwq namlo uraho jirab yuk hoqgv jaq ngulv dvnum 
hoo naleqgo doogdvn ho naleqgo hvraqb dooxiq dvn, hoggab At Sw mwwg 
nyiilungam lvqc cinum, hoqgab ngulug dvleqkv sija godab naleqgo doodwn.” 

11Ho Hejekiya nyiilungam At Swg dvrwq namlo ho noosungam mwx-mvaq 
mvdwb gaml jinum, hoo bulv hoq tulu ham mwx-mvaqnum. 

12Hoo bulv dengky jaqb jikum deenam mam, jibwq deenam mam, hoo 
darxaqnam tulu ham baqa jinum. Lebi nyi Konaniya hoqg tulu gab peelo gob nyil 
kaayanum, hoo mwwg bor Simei mwwg dvqsinv, 

13ho Jehiel, Ajajiya, Nahat, Asael Jerimot, Jojabad, Eliel, Ismakia, Mahat, hoo 
Benaia, lvpw atv la Pwnbog dvrwq namlo gab peelob xuqlinam saab Ajariya 
lvgab peelo bo Konaniya nvla mwwg bor Simeinvn bulv svka mingnum. 

14Hoo Imnag ko tuup Kore, Lebi nyi akam, dou-cagag toggoqkam rvky bob 
xuqnam ak ham Pwnboam at mwwlwqb aky jinam mam, ho At Sw gab jikumnam 
mam la dvrwq kwrwqb aky jinam tulu ham kaaya mvdwb xuqnum. 

15Iden, Miniamin, Jesua, Semaiya, Amariya, hoo Sekaniya bulv mwam nyub tulug 
bopam tuluho bulug vbw-bor tulungam, akam ge hoo anyo ge homyin dvb dvpar 
mwlwngam dvsam hormin gvl svkanum, 

16nwdho xiqlwqnam tulu ham apaq peel, nyega tulungam vnyw nywum bo 
hoqgv naarab layil —At Swg dvrwq namlo ho aal looxiam bon nyitab haanbo 
mwlwngam —hoggab bulug bonam bulug oppis ho bulug dvpar-dvpar dengky 
jaqb nyim dvb svkanum. 

17Nyub tulungam bulug ab tulug nombu-nombub xiqlwqnam; ho Lebi nyi 
tulungam vnyw camnyi gob akam kunboam la hoq odum mam bulug oppis-
oppis ho bulug dvpar uraho nyim dvb xiqlwqnum. 

18Bulug ko tulu lvgab, bulug nywxw tulu lvgab, bulug ko tuup tulu lvgab, hoo 
bulug ko nyem tulu lvgab hookum bo mwlwngv bulv xiqlwqnum, hoggab atv 
atam dvrwqb pvvdwb dengkib nyil doonum. 

19Hoo Aaron gv ko tuup tulu, nyub tulungam, hiyv goiya gvdag bulug bopam 
tuluho doon boam, asaq-asaq bopam tulu hoqgv emin mingl nyi acam go nyega 
ko nyub tulungam la emin xiqlwqnam Lebi nyi tulug nyiicwr-cwrxiam dvs 
hormb dvb jinum. 

20Soq sib Hejekiya Juda mwlwho nyinum, hoo hoggv aldvn hoo jvqtw dvn ham 
mwwg Pwnbo At Swg agaho mwv dengky jaqb nyinum. 

21Hoo mwv hoolu luuxiam Pwnbog dvrwq namlo ho bonam nyidwb mwwnam 
mam mwwg Pwnbog mwwlwqkam la pvvb gaml tulug bekjaqb meegaqnum, 
mwwg nyinam mwlwngam mwv hvvcwr baql nyinum hoo hv niqtuq lengnum. 

2 Nwd 32 

Sennakerib Judangam Nyob Panam 

1Soq pagoq tulu sam la soq dengky nyinam tulu sam nyixo kokw so, Assiriyag 
lvpw at Sennakerib haanv hoo Judangam naareqnum hoo gurum nwqtumnam 
bopam tulungam ceekol svmcw mvl doonum, ho mwv mwwgamv mwwg atgab 
mwv mviya tayin mwwnum. 

2Hoo hwdlo Hejekiya Sennakerib Jerusalem mam nyob patab tuugabl haanam 
mam kaapa yin, 

3mwv la mwwg saab tulu ngvla atorbo nyi tulungv bopam lvvg hoqg iss buqlinko 
tulungam mutum dvb mwwnum; hoo mwam bulv svkanum. 

4Nyiilungv mvqlw jaqgo hookumnum, hoo bulv iss buqlinko tulungam hoo 
gvdag pobu kucw tulungam mutuml begamv, “Hoggab Assiriyag lvpw atv iss 
twwmin sutayin?” 

5Mwv bonam tuuka-kvlal nyidkub pvvb mvnum hoo bvly yaqpia bo tulu ham 
mvdarnum hoo hoq aoho soja tulungam mvpnum, hoo bvly lvvg ho hvraqb bvly 
asaq akta mvnum, hoo mwv Debid bopamg Millongam hwngkw dvb mvnum. 
Mwv naleqgo nyob panan nwwxo-svtam illy-uppuqkam kam mvol apnum. 

6Hoo mwv nyob pvrwq deenbo gaml jinbo tulungam nyiilug aoho mvpnum hoo 
bulam lvkin gob bopam toggoqho doomnum hoo bulam haakam dvb agam 
goonv begamv, 

7“Atorto hoo haakam to. Lvpw at Assiriyag agaho hoo mwwg lvgab sipai 
mvqlwngam kaatwl bos maabv hoo hang homabv, hoggab mwwg lvgab doonbo 
tulu ham koi yaab ngulug lvgab doodwn. 

8Mwwg lvgab vdin atorv doodwn, hvbmabde ngulug lvgab ngulug Pwnbo At Sw 
doodwn, ngulam svka dvn hoo ngulam nyob pvjtayin. Hoo Judag lvpw at 
Hejekiyag gomcwr tulu hoqgv nyiilungv haakamnum. 

Sennakerib Pwnboam Benyi-beyanam 

9Soq kokw so, Assiriyag lvpw at Sennakerib, mwwg sipai tulu lvgab Lakis 
gvdangam naareqnum, ho mwwg nyera tulungam Jerusalemb Judag lvpw at 
Hejekiya dookub bvla Judag nyiilu dookub kanamnum begamv, 

10“Soq sib Assiriyag lvpw at Sennakerib bedo, ‘Naareq kunam Jerusalem uraho, 
nulv hog nvkam mwwgw gwwl doodwn? 

11Soq Hejekiya si nulam xaalyo maai yv, ho mwv nulam kano hvngwrb sim dvb 
jita do, ho mwv nulam bedo, “Ngulug Pwnbo At Sw ngulam Assiriyag lvpw at 
alaq hoqgv ywwlin tayin”? 

12Soq Hejekiya nyi akin siima yv mwwg puutu aoho xumk nam tulungam hoo 
mwwg yugw tulungam Juda la Jerusalem hoqgv mvpaq mvdwb gaml jin bov hoo 
benum, “Nulv yugw gwwkin ho xumtayin, hoo hoq aoho nulug pwr jinam 
tulungam nulv jitayin”? 

13Asaq gvdag nyiilu mwlwngam ngo la ngoqg ab tulungv hoggv nyinum ham 
nulv cengma dvn yv? Gvdag pwnbo tulungv bulam gvdangam ngoqg alaq soqgv 
naalin nyod nvi yv? 

14Hiyvg gvdag pwnbo tulug pengko hoqgv ngoqg abwg twryum tanam 
nyiilungam ngoqg alaq soqgv naalinum, ho nulug Pwnbov nulam ngoqg alaq 
soqgv naalin nyotayin yv? 

15Hoqgab sija, nulv Hejekiyanvn xaalyo kumabv ho nulam booxar kumabv, hoo 
mwam mwwjw maabv, hoggab hiyvg gvdag pwnbo tulungv mwwg nyiilungam 
ngoqg la ngoqg abwg alaq hoqgv naalin nyoma dvn. Nulug Pwnbov nulam ngoqg 
alaq soqgv naalin dvb hwdgo anyo do!’” 

16Hoo mwwg nyera tulungv Pwnbo At Swn ceekol vigo benyi-beyanum hoo 
mwwg nyera Hejekiyanvn kam benyi-beyanum. 

17Hoo mwv Israelwg Pwnbo At Swn benyi-beyal pui pota tulungam xeqnum hoo 
mwam ceekol agam gool begamv, “Gvda asaqg nyob tulug pwnbo tulungv bulug 
nyiilungam ngoqg alaq soqgv naalin nyomanum, hoqgab Hejekiyag Pwnbov 
mwwg nyiilungam ngoqg alaq soqgv naalin nyoram.” 

18Hoo Jerusalem bvly aoho doonbo nyiilungam Juda agam goab bulv vcjaqb 
sogoql goqr rol bulv bopam mam naareql naata tanam hvb bulam bos dvb la 
tvmdwr dvb goqlamnum. 

19Hoo bulv Jerusalemwg Pwnboam swcw soqg pwnbo tulungam nyiilug alaq 
pwnam murty tulu hvb bulv agam goonum. 

At Sw Jerusalem mam Naalinam 

20Ho lvpw at Hejekiya la nyiqry benbo Amojwg ko tuup Aijaya soq pagoq gab ao 
lvpwngam xabl svka gab konum. 

21Hoo At Sw gumtwngam kanam tvl lvpw at Assiriyag svmcw hoqg atorb nyob 
panbo tulungam hoo gaml jinbo tulungam hoo saab tulungam mengpaq mvnum. 
Hoqgab mwwg atwg gvdab mwv hvnyw moolw tukul wkurnum. Hoo hwdlo 
mwwg pwnbo nam urab mwv haaikam, mwwg atwg ko tuup tulungv mwam 
lyoqr orioq hoqgv patabnum. 

22Hoqgab At Sw Hejekiya nvla Jerusalemho doonbo tulungam Assiriyag lvpw at 
alaq hoqgv la mwwg ceebio tulug alaq hoqgv ywwlinum, hoo bul gab hog 
mwlwngam jinum. 

23Hoo Jerusalem hoqgv At Swn naleqgo akiam baqa jinum hoo Judag lvpw at 
Hejekiyanvn xinam dupum-dvrab pam jinum, ho hoq mood hoqgv mwam nyob 
asaqg kaagaho vcjaqb yuunum. 

Hejekiyag Larnam la Niqtuq Lengnam 

24Ho hoq moodho Hejekiya vcnum hoo sisv twqb nyinum, hoo mwv At Swn 
swgwnum, hoo mwam mwv birwqnum hoo mwam kaacin dvb hog ak jinum. 

25Hvbmabde Hejekiya mwam hoggv nyij kunam hvb mwv niqtuq lengdwb 
mwam nyilwq jimanum, hoggab mwwg hangv larnum. Hoqgab hang 
lingtwrnamv mwam la Judangam hoo Jerusalem aoho haanum. 

26Hvbmabde Hejekiya mwwg hang larnam hoqgv mwv atv atam yan sunum, ho 
mwv la Jerusalemho doonbo mwlwngv yan kunum, hoqgab Hejekiyag moodho 
At Swg hang lingtwrnamv bulug aoho haamanum. 

27Hoo Hejekiya vc loodab nyet bvla xinam gob nyinum, hoo mwv mwwg gab atv 
rupam, hunam, xinam wlwngam, sungam bo kutiam, svtam mam, hoo hog mwlw 
vcjaqb xinam dupum-dvrab pam gumn pvvnum; 

28am noosungam, roo alangam, hoo kutiam; hoo sibin-svv gab la sviya tulu gab 
nam dookam mvnum. 

29Hoq hvbkalam mwv mwwg gab bopam tulungam mvnum, hoo sviya ngvla 
sibin-svv tulungv naleqnum, hoggab Pwnbov mwam koi jaqb gumn bwwm dvb 
jinum. 

30Soq Hejekiya nyi akin si Gihonwg pobu sugungam hingtum tvl hoo ham silam 
boonv Debidg bopam dou-haaga daiyab boolnum. Hoo Hejekiya mwwg nyis 
tulungam nyinam mwlw ho niqtuq lengnum. 

31Hoo Bebilonwg kanamnum lvpw atwg ko tuup tulungv gvda hoqg koox dvb 
bon nyinam-wnam mam kaatab haai yikho, mwam pooka dvb hoo mwwg hang 
urangam cengdwb, Pwnbov mwam atam apaq jinum. 

32Hejekiyag hog mwlw bon nyinam mam hoo mwwg albo bon nyinam tulungam, 
kaato, hoq tulu ham nyiqry benbo Amojwg ko tuup Aijayag nyiqry kaanam Juda 
gvla Israelwg Lvpw at tulug Kitap ho xeqp pakun. 

33Hoo Hejekiya mwwg ab tulug sinam hvb siknum, hoo bulv mwam Debidg ko 
tuup tulug odum daiyag nyubu ho liinum, hoo Juda gvla Jerusalemho doonbo nyi 
mwlwngv mwwg sinam mam xid-paqdwb nyilwqnum. Hoo mwwg kwlib mwwg 
ko tuup Manasse pvvb bwwl doognum. 

2 Nwd 33 

Manasse Judaho Pvvb Bwwl Doognam 

1Hwdlo Manasse pvvb bwwl doorab gviyikho, mwv camleq nywnyi go 
akamnum, hoo mwv Jerusalemho vnyw camng leq nywng go pvvb bwwl 
doognum. 

2Hoo mwv At Swg kaagaho hoggv almadwn ham nyinum, ho hiyam At Sw 
Israelwg nyiilu aga hoqgv ruqpaqnum nyob tulug bulum-kac dvb nyinam tulu 
nyikjaqb nyinum. 

3Hoggab mwwg ab Hejekiya puutu aoho mvpia kunam xumk nam tulungam 
mwv mvdarnum, hoo Baal la Aserag murtiam mwv lokta diilwqnum, hoo 
doonyi-pool takar mwlwngam xumnum hoo bul gab bon nyijnum. 

4Hoo At Swg dvrwq namlo ho mwv yugw tulungam mvpnum, hogloq ham At Sw 
benum, “Ngoqg eminam Jerusalemho nwrba gob ngo pvvtayin.” 

5Hoo At Swg dvrwq namlo urag haaga vnyi gon ho mwv doonyi-pool takarg 
yugwngam mvpnum. 

6Hoo mwwg ko tuupam boyuqnam aky pwr gob Hinnomwg Ko tuup Lywpa ho 
mwv jinum, hoo sootu tul hoo pwp-pocu ciil-koql hoo nyioky nyub lvgab 
gwwlyw jaqb nyinum. Mwv At Swg kaagaho koi jaqb almanam nyil mwam 
haaxaq dvb hang nyiluqnum. 

7Hoo mwwg murty guss sam mvnam tulungam mwv Pwnbog dvrwq namlo ho 
pvvnum, hogloq ham At Sw Debid la mwwg ko tuup Solomonnvn benum, “Soq 
nam so, hoo Jerusalem mam ngo Israelwg nyob tulug pengko hoqgv xuqlin 
pakun, ho nwrba gob ngoqg eminam ngo pvvtayin, 

8hoo bulv ngoqg gaml jinam tulu ham la, hoo ngoqg nyera Mojesg bulam Pvvb 
jinam tulu ham hengab jaqb nyib nyiloqkam, bulug ab tulungam ngo gvda jiknam 
hoqgv ngo Israelam asaq gvdaho gaqkarl yvm kuram.” 

9At Sw Israel nyiilug agaho hiyam twryumnam nyob tulungam laabo yaab almab 
nyignv, Manasse Judangam la Jerusalemho doonbo nyi mwlwngam gaqxar 
gvnum. 

Manasseg Mwwkurnam 

10At Sw Manasse nvla mwwg nyiilungam agam goonum, hvbmabde bulv ruucw 
kwrgab maanum. 

11Hoqgab At Sw Assiriyag lvpw atwg sipai tulungam gaml jinbo tulungam bulug 
aoho boanum, ho hiyv Manassenvn tooky lvgab hoqtul hoo nootul tama gai lvgab 
kargab tvl hoo mwam Bebilon ho boanum 

12Hoo hwdlo mwv hentwr-kaas gob nyiyikho, mwv mwwg Pwnbo At Swg 
mwwswnam mam konum hoo mwwg ab tulug Pwnbo agaho mwv atv atam koi 
jaqb yan sunum. 

13Mwv mwam swgwnum, hoo mwwg xumnamv Pwnboam hang biimnum hoo 
mwwg xumnam mam tapanum hoo mwam lokta mwwg lvpw-haty Jerusalemho 
bookur kunum. Ho Manasse At Sw Pwnbov hvl cengknum. 

14Soq kokw so Gihonwg dou-haaga daiyag lywpa ho mwv Debidg bopamg 
lvvgwg bvliam, hoo Ngui Toggoq haagag urangam mvdarnum, hoo hoqhvb Opel 
namgub hoqg tulu ham aongam mvca nv mvdarnum. Mwv Judag gurum 
nwqtumnam bopam mwlw ho sipai tulungam gaml jinbo tulungam pvvl apnum. 

15Hoo mwv nyoodo pwnbo tulu ngamla At Swg dvrwq namlo ho murty doonbo 
tulungam naapaqnum, hoo At Swg dvrwq namlo dook puutu aoho hoola 
Jerusalemho mwwg yugw mvnam tulungam naapaq layil, hoo mwv hoq tulu 
ham bopam lvvgwb joopaqnum. 

16Mwv At Swg yugwngam mvdar kunum hoo hoq aoho swrso pwram la 
paqyalinco paqnam akiam jim dvb gaml jinum, hoo mwv Israelwg Pwnbo, At 
Swn bon nyij mvdwb Judangam gaml jinum. 

17Hvbsujaqkam, nyiilungv hvraqb puutu aoho pwr jil doonum, hvbmabde bulug 
pwr jiknamv Pwnbo At Sw aronvn. 

18Manasseg asaq nyinam mwlwngam, hoo mwwg Pwnboam mwwg swgwnam 
mam, hoo Israelwg Pwnbo, At Swg emin ho nyiqry benbo tulungv mwam 
gomcwr gooknam tulungam, kaato, hoq tulu ham, Israelwg Lvpw at tulug 
Nwdho doodwn. 

19Hoo mwwg swgwnamv mam, hoo hoggub mwwg xumnam mam Pwnbov hang 
biinum, hoo mwwg nyic nyinam mwlwngam hoo mwwg dengkib nyimanam 

tulungam, hoo mwwg puutu aoho xumk nam tulungam hoo Aserim mvmla guss 
tulungam mwv atv atam yan maata yukho mvnam mam, kaato, hoq tulu ham 
Nyiqry benbo tulug Nwdho xeqpan. 

20Hoqgab Manasse mwwg ab tulug sinam hvb siknum hoo mwwg namho mwam 
bulv liinum, mwwg kwlib mwwg ko tuup Amon pvvb bwwl doognum. 

Amonwg Pvvb Bwwnam la Sinam 

21Hwdlo Amon pvvb bwwl doorab gviyikho, mwv camnyi leq nywnyi go 
akamnum, hoo mwv Jerusalemho vnyw nywnyi go pvvb bwwl doognum. 

22Hoo mwv At Swg kaagaho hoggv almadwn, mwwg ab Manasseg nyinam hvb 
nyinum. Amon mwwg ab Manasseg guss mvnam mwlwngam mwv pwr jinum 
hoo hoq tulu gab bon nyijnum. 

23Hoo mwwg ab Manasseg atv atam yan maanam hvb mwv At Swg agaho atv 
atam yan maanum, hvbmabde Amon koi-koi yaab nyimurnam mam nyinum. 

24Hoo mwwg nyera tulungv mwam ceekol hima bwwrabnum hoo mwwg namho 
mwam mengnum. 

25Hvbmabde Lvpw at Amonnvn hima bwwl mengn bo nyi tulu ham gvda hoqg 
nyiilungv bulam mengpaqnum. Hoo gvdag nyiilungv mwwg ko tuup Josiyanvn 
mwwg kwlib lvpw atwb mvknum. 

2 Nwd 34 

Josiya Judaho Pvvb Bwwl Doognam 

1Hwdlo Josiya pvvb bwwl doorab gviyikho, mwv vnyw piin go akamnum, hoo 
mwv Jerusalemho vnyw cammum leq nywg pvvb bwwl doognum. 

2Hoo mwv At Swg vnyiq kaagaho hoggv aldvn mwwg ab Debidg nyinam wnam 
hvb nyinum; hoo mwv laqc-lvqbwqb wkar maanum. 

3Hoggab mwv yaapa anyo sujaqkam, mwv vnyw piin go pvvb bwwl doog yukho, 
mwv mwwg ab Debidg Pwnboam meegaqnum, hoo vnyw camleq nywnyi yukho 
mwv Juda gvla Jerusalemho puutu aoho xumk nam tulungam, Aserim gv 
murtiam, hoo svvda taql hoo yoqdwr guss tulungam mvpaq xaanum. 

4Hoo bulv mwwg kaaga hoqgv Baal tulug yugwngam sapianum, hoo bulug aoho 
daqn bo sulum mwwk yugw tulungam patabnum. Hoo mwv Aserim murtiam la 
svvda taql hoo yoqdwr guss tulungam vmwq gob mvnum, hoo hoq tulu ham 
diimwrb hvb mvnum hoo hoq tulu ham bulam pwr jinbo nyubu tulu aoho 
cwrsaq-bvraqb taakarnum. 

5Mwv nyub tulug alongam kam bulug yugw tulu aoho wm parnum hoo 
Judangam la Jerusalem mam dvrwq dvb mvnum. 

6Hoo Manasseg, Iprayimg, hoo Simeonwg, hoo Naptali aado namgub bopam 
tulungam bulug taqg-loosaqb yuupaq mvnum, 

7mwv yugw tulungam hoo Aserim murtiam hoo guss tulungam mub cinjum gob 
mvnum hoo Israelwg gvda mwlw ho sulum mwwk yugw tulungam patabl 
papaqnum. Ho mwv Jerusalemb wkurnum. 

Pvvb Kitapam Kaapanam 

8Mwv vnyw camleq piin go pvvb bwwl doog yukho, hwdlo mwv gvdangam la 
nammam mvxaq yukho, mwv Ajaliyag ko tuup Sapan, hoo bopamg nyiit rad 
Maaseiyanvn, hoo Joahaj gv ko tuup Joa xiqtu yaan bov mwwg Pwnbo At Swg 
dvrwq namlongam mvdar mvdwb kanamnum. 

9Bulv nyub but Hilkiya dookub haanum hoo Pwnbog dvrwq namlog haaga 
toggoqho rvky bo Lebi nyi tulug Manasse la Iprayim hoqgv hoo Israelwg 
boumnam nyi tulu hoqgv hoo Juda la Benjamin hoo Jerusalemho doonbo nyi tulu 
hoqgv twngkam jikumnam mam mwam jimnum. 

10Hoo bulv hoq tulu ham At Swg dvrwq namlongam kaal nyig boam jinum. Hoo 
At Swg dvrwq namlongam mvdarl bonam nyinbo nyi tulungam jitwl nammam 
mvdar mvnum. 

11Bulv hoqham svvtaq bon nyinbo tulungam la nam mvnbo tulungam wlw rvn 
mvdwb, hoo svvtaq rvn mvdwb hoo xaapo tulungam rvn mvdwb, Judag lvpw atv 
yaapaq dvb nam mvnam tulu ham mvn mvdwb jinum. 

12Hoo bonam nyinbo nyi tuluhv dengky jaqb nyinum. Bulug aoho Lebi nyi tulug 
Merarig nyob dvpar hoqgv Jahat la Obadiya, hoo Kohat gv nyob dvpar hoqgv 
Jakariya la Mesullamnvn bonam kaol nyig mvdwb xuqlinum. Lebi nyiv hiyv 
rwwxw-gungga mvlaq jaqn bo tuluhv, 

13dupum-dvrab pam baqn bo tulungam hoo hog mwlw bon nyinam tulu ham 
kaal nyig bob nyinum hoo Lebi nyi tuugin xeqn bob hoo saab gob hoo toggoqkam 
rvky bo tulu gob nyinum. 

14Hwdlo bulv At Swg dvrwq namlo ho twngk jikumnam mam baqlin lingdu 
yukho nyub Hilkiya At Swg Pvvbam Mojesnvn jinam mam Kitap pam kaapanum. 

15Ho Hilkiya birwql hoo svkretvri Sapannvn benum, “At Swg dvrwq namlo ura 
lo ngo Pvvb Kitap pam kaapa paku.” Hoo Hilkiya kitap pam Sapannvn jinum. 

16Ho Sapan kitap pam lvpw atwg dookho bwanum, hoo lvpw atam puiyam 
betamnum, “Noqg nyera tulungam hog mwlwngam gvqlwqnam mam bulv nyidu 
do. 

17Bulv At Swg dvrwq namlo ho twngk doon boam noojur layil hoo ham bonam 
kaal nyigbo nyi tulug alaqho jilwq peekun.” 

18Ho svkretvri Sapan lvpw atam betamnum, “Nyub Hilkiya ngam kitap ak jinum.” 
Hoo Sapan ham lvpw atwg agaho poory jinum. 

19Hoo hwdlo lvpw atv Pvvb gomcwram tapa yin, mwwg vjam mwv pumwq 
sunum. 

20Hoo lvpw atv nyub Hilkiya nvla Sapanwg ko tuup Ahikam, nvla Mikag ko tuup 
Abdonnvn, la svkretvri Sapannvn, hoo lvpw atwg nyera Asaiyanvn gaml jil 
begamv, 

21“Wn, ngoqgab, hoo Israel hoola Judaho boum tvl doonyu bo mwlwngam 
kaapanum kitap hoqg gomcwr tulungam, At Swn tox kaata. Hoggab At Swg hang 
lingtwrnamv ngulam koijaqb ceeko twqto, hoggab ngulug ab tulungv soq kitap 
so ngulam nyim dvb pagoq xeql apnam hvbjaq soqg kitap soqg gomcwr 
tulungam tvjw maanum.” 

Hulda Ciqcaq-bviyaq Deenam mam Nyiqry Benam 

22Hoqgab Hilkiya la hiyam lvpw atv kanamnum bulv Hasrag ko hosiq, Tokat gv 
ko tuup Sallum, nyob panan dupum-dvrab pam rvky yaanbo nywxw nyiqry 
benbo Hulda dookub wnum (mwn Jerusalemwg Vnyi deen Namho doonum) hoo 
bulv mwnwg lvgab goonum. 

23Hoo mwn bulam benum, “Soq sib Israelwg Pwnbo, At Sw bedo: ‘Nam ngoqg 
dookub kanam bo nyiam betam to, 

24Soq sib At Sw bedo, kaato, Judag lvpw at agaho kitap hoqgv poory kunam 
beenam pagoq mwlw ham, ngo soq nyook so hoo soq so doonbo nyi mwlwg aoho 
ciqcaq-bviyaqkam haam tayin. 

25Hoggab bulv ngam ludum paku hoo asaq pwnbo tulungam aky jil, ho bulv 
ngam haaxaq dvb bulug alaq hoqg bon tulungam nyinamv hang nyiluq paku, 
hoqgab ngoqg hang lingtwrnamv soq nyook sam ceeko tayin hoo hoq ham 
mwmiq laram. 

26Hvbmabde At Swn tox mvdwb kanam bo Judag lvpw atam, no soq sib mwam 
betayin, soq sib Israelwg Pwnbo, At Sw bedo: noqg gomcwr tapanam tulug 
pagoqkam bedo, 

27hoggab ngo soq nyook gab hoo hoqho doonbo nyi tulu gab ceeko yukam hoo 
bulv dooxa bo nyook gob hoo beenam gob nyitayin hvnam agam goonam mam 
hwdlo no tapayin, noqg hangv yannum, hoo no atv atam At Swg agaho yannum 
hoo noqg vjam no atv pumwq sunum hoo ngoqg agaho xabnum, ngo kam noqg 
xabnam mam tapa paku, At Sw bibwqdo. 

28Kaato, noqg ab tulug dookho ngo nam bookum tayin, hoo noqg nyubu ho no 
swrsob hookum tayin, hoo soq nyook so ngoqg ciqcaq-bviyaq haam tanam mam 
noqg vnyiqkv kaapa ram.’” Hoo lvpw atam bulv gomcwram boqkur baqa jinum. 

29Ho lvpw atv pui kanamnum hoo Juda la Jerusalemwg nyiixa tulungam 
goqkumnum. 

30Hoo lvpw atv At Swg dvrwq namlob wnum, hoo mwwg lvgab Judag nyi 
mwlwngv hoo Jerusalemho doonbo nyi mwlwngv hoo nyub tulungv hoo Lebi nyi 
tulungv, nyiilu mwlwngv anyo ge hoo akam ge wnum. At Swg dvrwq namlo 
hoqgv Pvvb Birnam Kitap pam kaapanam hoqgv bulug tapa dvb mwv gomcwr 
tulungam poory jinum. 

31Hoo lvpw atv swwrw lwkw ho daqnum hoo At Swg kokwb wdwb hoo mwwg 
gaml tulungam pvvdwb hoo mwwg nyij-mujam nyidwb hoo mwwg pvvbam 
mwwg hvvjw-haara hoqgv hoo mwwg yvj-yal hoqgv soq pvvb birnam kitap so 
xeqp kunam mam nyidwb, mwv At Swg agaho pvvb birnam mam mvnum. 

32Ho mwv Jerusalem gvla Benjamin nyi mwlwngam hoqho daqba mvnum. Hoo 
Jerusalemho doonbo nyi mwlwngv bulug ab tulug Pwnbog birnam pvvb birko 
jaqb hog mwlwngam nyinum. 

33Hoo Israel nyiilug dwrbu-dwrya gvdaho hog mwlw bulum-kac dvb nyil 
doognam mam Josiya naapaqnum hoo Israel ho doonbo nyi mwlwngam bulug 
Pwnbo At Sw swn xum dvb mvnum. Mwwg moodho bulug ab tulug Pwnbo, At 
Swn wmin gvnam mam bulv wk-wiya maanum. 

2 Nwd 35 

Josiya Dvtv Durum mam Nyil Doonam 

1Josiya At Swg Dvtv Durum dvnam mam Jerusalemho nyil doonum. Hoo bulv 
Dvtv Durum gab sviyangam naleqgo otuq poolwg camleq loopy aalho patabnum. 

2Mwv nyub tulungam bulug bonam nyim dvb xuqlinum hoo bulam At Swg 
dvrwq namlo ho bon nyim dvb haakam bepanum. 

3Hoo mwv Israel nyi mwlwngam tomswrbo hoo At Sw gab dvrwqb swwn bo 
Lebi nyi tulungam benum, “Israelwg lvpw at Debidg ko tuup Solomonwg dvrwq 
namlo mvnam ho dvrwqbo pvvb uddum mam apto. Nulv ham nulug gorbw ho 
jook maabv. Sija nulug Pwnbo At Sw gab hoo mwwg Israelwg nyiilu gab bon 
nyito. 

4Israelwg lvpw Debid la mwwg ko tuup Solomonwg xeqpnam hvb nulug ab tulug 
nyob-nyob dvparv nulv atv mwx-mvaqto. 

5Hoo Dvrwqbo Dookho nulug ab tulug vbw-bor dvpar-dvparv, hoo Lebi nyi 
tulungv nyiisam nyiilug ab tulug imiq-imiqkam mwbwq jinam hvb daqto. 

6Hoo Dvtv Durum gab sviyangam patabto, hoo nulv atv atam garxaq suto, hoo At 
Swg gomcwram Mojesg bepko jaqb nulug vbw-bor tulungam mwx-mvaq mvto.” 

7Ho Josiya hoqho doonbo nyiicwr-cwrx nyiisam nyiilu gab Dvtv Durum gab sviya 
tulungam hoo sibin bindo tulungam 30,000 go, hoo svv hvvbam 3,000 go aky 
jinum; soq tulu si lvpw atwg gumn hoqgv jilinum. 

8Hoo mwwg saab tulungv nyiilu gab, nyub tulu gab, hoo Lebi nyi tulu gab atv 
mwwswl jinum. Hilkiya, Jakariya, hoo Jehiel Pwnbog dvrwq namlog saab peelo 
bo tuluhv Dvtv Durum gab sviya 2,600 go hoo Dvtv Durum gab hvvb 300 go 
akiam nyub tulungam jinum. 

9Konaniya kam, hoo mwwg bor Semaiya hoo Netanel, hoo Hasabiya la Jeiel hoo 
Jojabad, Lebi nyi tulug peelo bo tulu hvvkam Dvtv Durum gab sviyangam la sibin 
bindongam 5,000 go hoo hvvbam 500 go aky jinum. 

10Hwdlo hog mwlwngam mwx-mvaql mvnya yukho, nyub tulungv bulug dookho 
doonum hoo lvpw atwg gaml jikjaqb Lebi nyi tulungv bulug dvparho doonum. 

11Hoo bulv Dvtv Durum sviyangam patabnum, hoo nyub tulungv bulug ui 
nvvrwqnam mam yugw ho pwqyaqnum, ho Lebi nyi tulungv pwr jinam tulu ham 
vpin diidunum. 

12Hoo bulv boyuqnam akiam vpwb apnum, ho bulv hoq tulu ham ab nyob dvpar-
dvparam jipin-jira tvl, nombug nyiilungam aptvl, Mojesg Kitap ho xeqpnam hvb, 
At Swn aky jim dvb pvvnum. Hoo bulv hvvb tulungam kam hvb nyinum. 

13Hoo pvvb ho bepnam hvb bulv Dvtv Durumg sviya vdinam wm lvgab 
ramsinum; hoo dvrwqbo aky tulungam pwcw ho, cwwro gaapo ho, hoo loora ho 
xwwn tvl, hoo ham nyebia jaqb nyiisam nyiilungam horpin-horanum. 

14Hoo kokw so bulv bul gab la nyub tulu gab mwx-mvaqnum, hoggab Aaron gv 
ko tuup nyub tulungv boyuqnam akiam la oxam ai namgub jil doonum; hoqgab 
Lebi nyi tulungv bul gab la Aaron gv ko tuup nyub tulu gab mwx-mvaqnum. 

15Asapwg ko tuup tulungv bemin benbo tuluhv Debidg gaml jinam hvb bulv 
bulug dookho doonum, hoo Asap, hoo Heman, hoo Jedutun lvpw atwg nyiqry 
benbov; hoo toggoqkam rvkybo tulungv toggoq goqxy ho daqnum. Bulv bulug 
bon nyik hoqgv wleq maanum, hoggab bulug vbw-bor Lebi nyi tulungv bul gab 
mwx-mvaq jinum. 

16Hoqgab Lvpw at Josiyag gaml jik jaqb Dvtv Durum dwcwngam hoo boyuqnam 
akiam At Swg yugw aoho jidwb hoq aalho At Sw gab hog mwlw bonam mwx-
mvaq kunum. 

17Hoo hoqho doonbo Israelwg nyiilu mwlwngv hoq moodho Dvtv Durum 
dwcwngam nyil doonum, hoo Opap Kiilwq maab Wtw dvnam mam aal kvn go 
dvnum. 

18Nyiqry benbo Samuyelg aal hoqgv jaq hoqhvb Dvtv Durum dwcwngam nyika 
kumanum. Josiyag Dvtv Durum dwcwngam nyinam hvb Israelwg lvpw at 

tulungv akkam nyika maanum, hoo nyub tulungv hoo Lebi nyi tulungv, hoo Juda 
la Israel mwlwngv, hoo Jerusalem do doonbo mwlwngv Wleq dvb Durum 
dwcwngam sool doonum. 

19Josiyag vnyw camleq piin go pvvb bwwl doog yukho Dvtv Durum dwcwngam 
nyil doonum. 

Josiyanvn Nyob Pakho Mengnam 

20Soq mwlw si nyixo kokw so, hwdlo Josiya dvrwq namlongam mwx-mvaqnum, 
Ijipt gv lvpw at Neko Iuprataswg Karkemis ho nyob patab caanum hoo Josiya 
mwam kvvrwqtab wnum. 

21Hvbmabde mwv mwam pui bilwql begamv, “Judag lvpw ata, ngulug pengko lo 
ngunyiv akwn-akwn hoggv nyisv doodwn? Soq aal so ngo nam ceekol nyob 
patab haama, hvbmabde ngoqg ceebio nombungam ceekol nyob patayin. Hoo 
Pwnbov ngam nyebia jaqb nyim dvb gaml jipa ku. Ngoqg lvgab dooba bo 
Pwnboam ceeko maabv, hvbmaba lo mwv nam twryum tayin.” 

22Hvbmabde Josiya mwwg hoqgv wleq maanum, hvbmabde mwv atv mwam 
nyob pvrwq tanbo hvb nyinum. Pwnbog gomcwram Nekog agam hoqgv goonam 
mam mwv tamanum, hvbmabde Megiddo haapa ho nyob patab haanum. 

23Hoo Lvpw at Josiyanvn uppuq abn bo tulungv ablwqnum. Hoo lvpw atv mwwg 
nyera tulungam benum, “Ngam wggin gvtbv, hoggab ngam vc loodab un mvg 
paku.” 

24Hoo mwwg nyera tulungv mwam ceriot akwn hoqgv joolin layil hoo mwam 
vnyi deen ceriot ho baql wgnv hoo mwam Jerusalemb baqanum. Hoo mwv 
siknum hoo mwwg ab tulug nyubu ho mwam liiknum. Hoo Juda gvla Jerusalemv 
Josiya gab nyix-riinum. 

25Jerimiya kam Josiya gab nyix-riinum; hoo soolo godab bemin benbo nyem 
nyega tulungv Josiya gab nyix-riinam beminam bedwn. Bulv soq sam Israel ho 
pvvb gob mvnum; kaato, hoq tulu ham Nyix riinam ho xeqp pakun. 

26Josiyag asaq nyinam mwlwngam, hoo At Swg Pvvb ho xeqk jaqb mwwg hog 
mwlw alwb bon nyinam mam, 

27hoo mwwg nyirab hoqgv nyinya namgub bon nyinam mam, kaato, hoq tulu 
ham Israel gvla Judag Lvpw at tulug Kitapho xeqp pakun. 

2 Nwd 36 

Judag Yuupaqnam 

1Hoo gvdag nyiilungv Josiyag ko tuup Jehoahajnvn naanum hoo mwwg abwg 
kwlib mwam lvpw at gob mvknum. 

2Hwdlo Jehoahaj pvvb bwwl doorab gviyikho, mwv vnyw camnyi leq nywum go 
akamnum, hoo mwv Jerusalemho pool borum go pvvb bwwl doognum. 

3Ho Ijipt gv lvpw atv mwam Jerusalemho pvtwq tuml apnum hoo rup lwwg 
telent go hoo hun ak telent go gvda nyoogangam jim dvb bepnum. 

4Hoo Ijipt gv lvpw atv mwwg bor Eliyakimnvn Juda hoola Jerusalemho lvpw at 
gob mvpnum, hoo mwwg eminam Jehoiakim hvl kwlynum. Hvbmabde mwwg 
vbw Jehoahajnvn Neko bool wgnum, hoo mwam Ijipt ho boanum. 

5Hwdlo Jehoiakim pvvb bwwl doorab gviyikho mwv vnyw camnyi leq nywng go 
akamnum, hoo mwv Jerusalemho vnyw camleq nywg pvvb bwwl doognum. 
Mwv mwwg Pwnbo At Swg kaagaho hoggv almadwn ham nyinum. 

6Ho mwam Bebilonwg lvpw at Nebukadnejjar ceekol nyob panum hoo mwam 
tag lvgab korcup tvl Bebilonwb bool wgnum. 

7Nebukadnejjar At Swg dvrwq namlo hoqg dupum-dvrab tuugin Bebilonwb 
baqnum hoo hoq tulu ham mwwg namlo Bebilon ho pvvnum. 

8Jehoiakimwg asaq bon nyinam mwlwngam, hoo mwwg bulum-kac dvb nyinam 
tulu ham, hoo hoggv mwam ceekonum, kaato, hoq tulu ham Israel gvla Judag 
Lvpw at tulug Kitap xeqp ko ho xeqp pakun. Hoo mwwg kwlib mwwg ko tuup 
Jehoiakin pvvb bwwl doognum. 

9Hwdlo Jehoiakin pvvb bwwl doorab gviyikho, mwv vnyw camleq piin go 
akamnum, hoo mwv Jerusalemho pool borum gola aal looyw go pvvb bwwl 
doognum. Mwv At Swg kaagaho hoggv almadwn ham nyinum. 

10Ho vnywg dug pool ho lvpw at Nebukadnejjar mwam la At Swg dvrwq namlo 
hoqg xinam dupum-dvrab pam Bebilonwb kanamnum, hoo mwwg bor 
Jedekiyanvn Juda gvla Jerusalemb lvpw at gob mvnum. 

11Hwdlo Jedekiya pvvb bwwl doorab gviyikho mwv vnyw camnyi leq nywg 
akamnum, hoo mwv Jerusalemho vnyw camleq nywg pvvb bwwl doognum. 

12Mwv mwwg Pwnbo At Swg kaagaho hoggv almadwn ham nyinum. Mwv At Swg 
agam mam goonbo nyiqry benbo Jerimiyag agaho atv atam yan maanum. 

13Hiyv mwam Pwnbog emin ho dingm boam, mwv Lvpw at Nebukadnejjarnvn 
ceekol taleqnum. Mwv Israelwg Pwnbo At Swnvn mwwkur maanum hoo mwwg 
hangv vdwl mwwjw maanum. 

14Hoq lvgab saab la nyub tulungv hoo nyiilungv nyob asaq tulug bulum-kac dvb 
nyinam hvb bulv dengky looda maadwb nyinum. Hoo Jerusalemho dvrwq dvb 
mvnam nammam, bulv At Swg dvrwq namlongam kacdvb mvnum. 

15Bulug ab tulug Pwnbo, At Sw, mwwg pui baqn boam bul gab kanam namtin-
namtinl kanamnum, hoggab mwv mwwg nyiilungam la mwwg doogw ko 
nyookam hang sibynum. 

16Hvbmabde hwdlo At Swg hang lingtwrnamv mwwg nyiilu aoho haanam xaqb, 
hwdlo hoqho pvlywnanv dooma daqnam gob, bulv Pwnbog pui baqn bo 
tulungam bej-beparnum, mwwg gomcwram tanam-tacamnum hoo mwwg 
nyiqry benbo tulungam nyirj-nyirparnum. 

Jerusalem mam Naareql hoo Wm Ramlwqnam 

17Hoqgab mwv Bebilonwg lvpw atam bulam ceekol nyob pam dvb boolwqnum, 
hoqgab bulug dvrwq namlo ho bulug yaapa tulungam mengnum hoo yaapa ge 
nyijwr ge, akam ge ho nyekam-xox ge bulv anya mwwpal hang siby maanum. 
Mwwg alaqho bul mwlwngam mwv jilwqnum. 

18Hoo Pwnbog dvrwq namlog dupum-dvrab koi ge hoo anyo ge hog mwlwngam, 
At Swg dvrwq namlog gumn mwlwngam, hoo lvpw atwg gumnam hoo lvpw 
atwg ko tuup tulug gumn mwlwngam, soq tulu sam Bebilonwb baql wgnum. 

19Hoo bulv Pwnbog dvrwq namlongam wm ramlwqnum hoo Jerusalemwg 
bvliam sapianum hoo lvpw-hatig hog mwlwngam twrkub wm ramlwqnum hoo 
hoqg xinam dupum-dvrab mwlwngam twryumnum. 

20Lyoqr orioq hoqgv keleqbo tulungam Bebilonwb nyumwb bool wgnum, hoo 
bulv mwwg nyera-paqn gob nyiknum hoo Parsiyag lvpw-hativ mvko namgub, 
bulv mwwg ko tuup tulu gab nyera-paqn gob swwl doonum, 

21At Swg gomcwram Jerimiyag agam ho gooknamv niqtuq lengmdvb, gvdangv 
hoqg Doonu aal tulungam hemp-hvnyirnum. Cam kvn vnywngam niqtuq lengm 
dvb, hoq dooxa bo aal tuluhv Doonu de aalam pvvnum. 

Sairaswg Pui Baqnam 

22Parsiyag lvpw at Sairaswg otuq vnyw ho, At Sw gomcwram Jerimiyag agam 
hoqgv beknamv niqtuq lengnum, At Sw Parsiyag lvpw at Sairaswg yalam huurab 
mvnum, ho mwwg lvpw-haty mwlwho mwv puiyam baqmnum hoo ham xeqtwl 
jinum: 

23“Soq sib Parsiyag lvpw at Sairas bedo: ‘Ao lvpwg Pwnbo, At Sw ngam swcw 
nvg lvpw-hatiam jipa ku, hoo mwv ngam Judaho mwwg gab Jerusalemho nam 
namg mvm dvb ator jipa ku. Hiyv lajaqkam nulug pengko ho mwwg nyiilu gob 
nyin boam, mwwg Pwnbov At Sw mwwg lvgab dooba nvka. Mwam swwm to.’” 

Ijra 

Ijra 1 

Sairaswg Pui Baqnam 

1Parsiyag lvpw at Sairaswg otuq vnyw ho, At Sw gomcwram Jerimiyag agam 
hoqgv beknamv niqtuq lengm dvb, At Sw Parsiyag lvpw at Sairaswg yalam 
huurab mvnum, ho mwwg lvpw-haty mwlwho mwv puiyam baqmnum hoo ham 
xeqtwl jinum: 

2“Soq sib Parsiyag lvpw at Sairas bedo: ao lvpwg Pwnbo At Sw ngam swcw nvg 
lvpw-hatiam jipa ku, hoo mwv ngam Judaho mwwg gab Jerusalemho nam namg 
mvm dvb ator jipa ku. 

3Hiyv lajaqkam nulug pengko ho mwwg nyiilu gob nyin boam, mwwg Pwnbov 
mwam dooba nvka, hoo mwam Juda gvdag Jerusalemb caam to, hoo Israelwg 
Pwnbo At Swg nammam mvdar mvto—mwv Jerusalem hoqg Pwnbov. 

4Hoo swwl doonbo nyiicwr-cwrxiam, mwv hogloq nyook bvxeq nyiody boodwn, 
ham mwwg doogw ko nyook hog nyiv rup hoo hun, dvs-twws hoo tuun-mee 
lvgab svka to, hog lvg-lvgab Jerusalemho doonbo Pwnbog namgab at mwwlwqb 
akiam jito.” 

5Ho Juda gvla Benjaminwg nyob hoolug peelo bo tulu ngvla nyub tulungv hoo 
Lebi nyiilungv wrab kunum, ho nyiicwr-cwrxiam hiyam Pwnbog yalv 
mvneqnum hv Jerusalemb wl At Swg nammam mvdar taab wnum. 

6Hoo bulug door-doopwngv bulam rup pwcwngam, hoq lvgab hunam, ho lvgab 
dvs-twwsam, ho tuun-mee tulungam, hoo vcjaqb kor xinam dupum-dvrab pam, 
hoq lvgab hog mwlwngam jinyib aky jinum. 

7Lvpw at Sairas At Swg nam hoqg pwcw tulungam Nebukadnejjar Jerusalem 
hoqgv baqlayil mwwg pwnbo tulug namho apkunam mam baqlin jiknum. 

8Parsiyag lvpw at Sairas soq tulu sam Mitredat gumn bwwn bo akwg alaqho 
jilwq tvl baqlin mvmnum, hoq tuluhv Judag lvpw atwg ko tuup Sesbajjar eminho 
xeqp kunum. 

9Hoo soq tulu si hoqho dupum-dvrab gob doon bov: hun pukaqkv 30 go, rup 
pukaqkv 1,000 go, cvvkaqkv 29 go, 

10hun pwcwngv 30 go, rup pwcwngv 410 go, hoo asaq pwcw-uddungv 1,000 go; 

11hun gvla rup pwcw-uddu tulungv 5,400 go. Hwdlo Bebilon hoqgv Jerusalemb 
nyumwb bool wg yikho, soq mwlw sam Sesbajjar baqal haanum. 

Ijra 2 

Nyumwb tulug Wkurnam 

1Hoq moodho Bebilonwg lvpw at Nebukadnejjar, Bebilonwb nyumwb 
boolwqnam nyiilungv naleqgo hoqg gvdaho doonum. Bulv Jerusalem bvla Judab 
bulug atwg bopam wkurnum. 

2Bulv Jerubbabel, Jesua, Nexemiya, Seraiya, Reelaia, Mordekai, Bilsan, Mispar, 
Bigbai, Rehum, hoo Baana. Israel nyiilungam xikanamv: 

3Paros gv ko tuup tulungv 2,172 go. 

4Sepatiya gv ko tuup tulungv 372 go. 

5Ara gv ko tuup tulungv 775 go. 

6Pahat-moab gv ko tuup tulug, Jesua la Joab emin hoqgv 2,812 go. 

7Elam gv ko tuup tulungv 1,254 go. 

8Jattu gv ko tuup tulungv 945 go. 

9Jakkai gv ko tuup tulungv 760 go. 

10Bani gv ko tuup tulungv 642 go. 

11Bebai gv ko tuup tulungv 623 go. 

12Ajgad gv ko tuup tulungv 1,222 go. 

13Adonilam gv ko tuup tulungv 666 go. 

14Bigbai gv ko tuup tulungv 2,056 go. 

15Adin gv ko tuup tulungv 454 go. 

16Ater gv ko tuup emin Hejekiyag hoqgv 98 go. 

17Bejai gv ko tuup tulungv 323 go. 

18Jora gv ko tuup tulungv 112 go. 

19Hasum gv ko tuup tulungv 223 go. 

20Gibbar gv ko tuup tulungv 95 gob nyinum. 

21Betleham gv ko tuupv 123 go. 

22Netopa gv nyi tulungv 56 go. 

23Anatot nyi tulungv 128 go. 

24Ajmabe gv ko tuup tulungv 42 go. 

25Kiriat-arim ko tuup tulug Kepira, la Beerot hoqgv 743 go. 

26Rama gvla Gebag ko tuup tulungv 621 go. 

27Mikmas nyi tulungv 122 go. 

28Betel gvla Aiywg nyi tulungv 223 go. 

29Nebog ko tuup tulungv 52 go. 

30Magbis gv ko tuup tulungv 156 go. 

31Elam gv ko tuup asaq hoqgv 1,254 go. 

32Harim gv ko tuup tulungv 320 go. 

33Lod, Hadid, hoo Onog ko tuup tulungv 725 go. 

34Jeriko gv ko tuup tulungv 345 go. 

35Senaa gv ko tuup tulungv 3,630 go. 

36Nyub tulungv: Jesua nombug Jedaiya gv ko tuup tulungv 973 go. 

37Immer gv ko tuup tulungv 1,052 go. 

38Pasur gv ko tuup tulungv 1,247 go. 

39Harim gv ko tuup tulungv 1,017 go. 

40Lebi nyi tulungv: Jesua gvla Kadmiyel gv ko tuup tulungv, Hodabiya gv ko 
tulungv 74 go. 

41Bemin benbo tulungv: Asap gv ko tuup tulungv 128 go. 

42Toggoqkam rvkybo ko tuup tulungv: Sallum ko tuup tulungv, Ater gv ko tuup 
tulungv, Talmon gv ko tuup tulungv, Akkub gv ko tuup tulungv, Hatita gv ko tuup 
tulungv, hoo Sobai gv ko tuup tulungam xikumnamv 139 go. 

43Dvrwq namlo nyera tulungv: Jiha gv ko tuup tulungv, Hasupa gv ko tuup 
tulungv, Tabbaot gv ko tuup tulungv, 

44Keros gv ko tuup tulungv, Siaha ko tuup tulungv, Padon gv ko tuup tulungv, 

45Lebana gv ko tuup tulungv, Hagaba gv ko tuup tulungv, Akkub gv ko tuup 
tulungv, 

46Hagab gv ko tuup tulungv, Samlai gv ko tuup tulungv, Hanan ko tuup tulungv, 

47Giddel gv ko tuup tulungv, Gahar gv ko tuup tulungv, Reaiya gv ko tuup 
tulungv, 

48Rejin gv ko tuup tulungv, Nekoda gv ko tuup tulungv, Gajjam gv ko tuup 
tulungv, 

49Ujja gv ko tuup tulungv, Pasea gv ko tuup tulungv, Besaiya gv ko tuup tulungv, 

50Asna gv ko tuup tulungv, Meunim gv ko tuup tulungv, Nepisim gv ko tuup 
tulungv, 

51Bakbuk gv ko tuup tulungv, Hakupa gv ko tuup tulungv, Harur gv ko tuupv, 

52Bajlut gv ko tuup tulungv, Me-hida gv ko tuup tulungv, Harsa gv ko tuup 
tulungv, 

53Barkos gv ko tuup tulungv, Sisera gv ko tuup tulungv, Tema gv ko tuup tulungv, 

54Nejiya gv ko tuup tulungv, hoo Hatipa gv ko tuup tulungv. 

55Solomon gv nyera tulug ko tuup tulungv: Sotai gv ko tuup tulungv, Hassoperet 
gv ko tuup tulungv, Peruda gv ko tuup tulungv, 

56Jaala gv ko tuup tulungv, Darkon gv ko tuup tulungv, Giddel gv ko tuup tulungv, 

57Sepatiya gv ko tuup tulungv, Hattil gv ko tuup tulungv, Pokeret-hajjebaim gv 
ko tuup tulungv, hoo Ami gv ko tuup tulungv. 

58Dvrwq namlog nyera tulu ngvla Solomon gv nyera tulug ko tuup tulungam 
xikumnamv 392 go. 

59Soq tulu si Tel-mela hoqgv, Tel-harsa, Kerub, Addan, hoo Immer haakbov, bulv 
Israel nyobv suiyv, hoo hogloq ab tulug nombu tulug gvsyiv, bulv hogloq hotam 
gvsyiv ham bibwq nyoma bo tulungv: 

60Delaia gv ko tuup tulungv, Tobiya gv ko tuup tulungv, hoo Nekoda gv ko tuup 
tulungv 652 go. 

61Nyub tulug ko tuup tulu ngvkam: Habaia gv ko tuup tulungv, Hakkoj gv ko tuup 
tulungv, hoo Barjillai gv ko tuup tulungv (hiyv Barjillai gvla Gilead nyi tulu ko 
nyem mam naanum, hoo bulug eminam hvb goqnum). 

62Bulv bulug eminam nwd tulug xeqp ko ho meekarnum, hvbmabde bulam 
hoqho meepa maanum, hoo hoqgab bulam nyub dvpar hoqgv nyiidar maan gob 
xuqxianum. 

63Nyub ak Urim mam la Tummim mam kaaka maady deedib, nyiit radv bulam 
swrsa dvkho dvba mabwk hvl benum. 

64Nyi dvpar mwlwngam lvkin gob xikumnamv 42,360 go, 

65bulug lvg-lvgab nyera-paqn tulungv 7,337 go, hoo nyem-nyegab bemin belaq 
bov 200 go. 

66Bulug svpurv 736 go, bulug svdamv 245 go, 

67bulug svjinv 435 go, hoo bulug svdamv 6,720 gob. 

68At Swg dvrwq namlo Jerusalemho hwdlo peelo bo tuugin haai yikho Pwnbog 
dvrwq namlongam lokta mvrab mvdkub at mwwlwqb jinam akiam jim mvnum. 

69Bulv atv hog hwdgo jila dvn hvb bulv jiknum, bulug gumn jiknamv hunv 61,000 
darik go, rupv 5,000 minas go, hoo nyub tulu vjv 100 go. 

70Hoq moodho nyub tulungv, Lebi nyi tulungv, nyiilu tuugin, bemin benbo 
tulungv, toggoqkam rvky bo tulungv, hoo dvrwq namlog nyera tulungv bulug at 
pamda ho doonum, hoo hoq lvvg hoqg Israelwg nyi tulungv bulug atwg pamda 
ho dooknum. 

Ijra 3 

Yugwngam Mvdarnam 

1Hwdlo pool kvnv haadwk ho Israelwg nyi tulungv bulv pamda ho doonum, ho 
nyi akin hvb nyiilungv Jerusalemho hookumnum. 

2Ho Jojadak gv ko tuup Jesua mwwg nyub ajin tulu lvgab, hoo Sealtielwg ko tuup 
Jerubbabel mwwg imiq lwrw lvgab, hoo bulv Israelwg Pwnbog yugwngam 
mvdarnum, hoqho Pwnbog nyi Mojesg Pvvb xeqp ko jaqb boyuqnam akiam 
jinum. 

3Bulv yugwngam hoqg nyook ho mvp kunum, hoggab gvdaho doonbo 
nyiilungam bulv bosnum, hoo bulv At Swn boyuqnam akiam ariyum-arwb 
jinum. 

4Hoo xeqpnam hvb bulv Doogw Durum mam nyinum, hoo aal looxiam 
boyuqnam akiam pvvb xeqpko jaqb aal loocw-lootam nyidy sanam mam 
nyinum, 

5hoo lwxiam boyuqnam aky jicw lvvg ho nit poolam At Swg xuqbwql apnum 
durum tulungam nyinum, hoo nyiicwr-cwrxiv at mwwlwqb At Swn aky jinum. 

6Pool kvn deenwg otuq aal hoqgv bulv At Swn boyuqnam akiam jirab kunum. 
Hvbmabde At Swg dvrwq namlog gwwlam diirab maatanum. 

7Hoqgab bulv simit mistri tulungam la svvtaq jem mvnbo tulungam twngkam 
jiknum, hoo Parsiya lvpw at Sairaswg tamlin kunam hvb, sidar svvdangam 
Lebanon hoqgv sa-svlo issib Joppa namgub baql mvdwb, Sidon la Taiyar 
nyiilungam dvsam, twwsam, hoo kutiam jinum. 

Dvrwq Namlongam Mvdarl Mvrabnam 

8Pwnbog namlongam Jerusalemho haaknamv vnyw nywnyi gola pool bvrnyi 
deen kokw so Sealtiel ko tuup Jerubbabel la Jojadak gv ko tuup Jesua bulug imiq 
lwrw tulu lvgab, ho nyub tulu ngvla Lebi nyi tulungv nyumwb booknum hoggv 
Jerusalemb hookur kunbov lvkin gob bonam nyirab kunum. Bulv Lebi nyi 
tulungam vnyw camnyi hoggv naalayil hoq odum mam At Swg nammam kvvyw-
tadal bonam nyig mvdwb xuqlinum. 

9Hoo Jesua lvgab mwwg ko tuup tulungv la mwwg vbw-bor tulungv, hoo Judag 
ko tuup tulungv la Kadmiyel mwwg ko tuup tulungv lvkin gob Pwnbog nammam 
mvdar dvb bonam kvvyw-tadal nyignum, hoq lvgab Henadadg ko tuup tulungv 
la Lebi nyi tulungv bulug ko tuup tulug lvgab bulug vbw-bor tulungv bonam 
nyimin gvnum. 

10Hoo hwdlo nam mvnbo tulungv At Swg dvrwq namlog gwwlam hiqrab yukho 
nyub tulungv bulug vjam kootwl tuuly miql hoq daiyab haanum, hoo Asapwg ko 
tuup Lebi nyi tulungv ludum pup tubal Israelwg lvpw at Debidg bek jaqb At Swn 
paqnum. 

11Hoo bulv lvkin gob jeiyab twqb bemin bel At Swn paqyalinco paqnum, “Hoggab 
mwv aldo, hoggab Israelam mwwg tumab abynamv nwrba gob dooyu dvn.” Hoo 
nyiilu mwlwngv vcjaqb goqr rol At Swn paqyalinco hvl paqnum, hoggab At Swg 
namlo gwwlam diigab kunum. 

12Hvbmabde hwdlo hoq nam hoqg gwwlam diilwq yukho, otuqg nammam 
kaanbo nyub tulungv la Lebi nyi tulungv, ab dvpar hoqg nyibo tulungv, nyi 
axangv naleqgo vcjaqb sogoql xabnum, hvbmabde naleqgo hvraqb nyiingv 
hempwl sogoqnum, 

13hoqgab nyiilungv bulug hempwl sogoqnam mam la nyiilug mwwdwql xabnam 
yalam tadar lak maanum, hoggab nyiilungv vc loodab sogoqnum, hoo bulug 
sogoqnam yalam aado kiyo hoqgv tapanum. 

Ijra 4 

Dvrwq Namlongam Mvdar Mvmab Ceebio tulungv Ceekonam 

1Hwdlo ceebio tulungv Juda gvla Benjaminwg nyiilungv nyumwb booknum 
hoqgv hookur laikul Israelwg Pwnbo At Swg dvrwq namlongam mvdar dvk hvl 
tapa yin, 

2bulv Jerubbabel nvla imiq-imiq hoqg peelo bo tulungam bulv benum, “Ngulam 
rub nulug lvgab nam mvmin gvm tvb, hoggab nulug Pwnboam nulv hoggub 
xumdwn hvb nulv xumdwn, hoo hwdlo Assiriyag lvpw at Esarhaddon ngulam so 
boolwq yik aal hoqgv jaq mwam ngulv pwr jidul doodwn.” 

3Hvbmabde Jerubbabel, Jesua, hoo Israelwg ab tulug imiq dvpar tulug peelo bo 
tulungv bulam benum, “Ngulug Pwnbog nam mam mvdwb nulv ngulug lvgab 
hog nyis dooma; hvbmabde Israelwg Pwnbo At Sw gab ngulv vpwb nam sam 
mvtayin, Parsiyag lvpw at Sairas ngulam gaml jinam hvb ngulv nyitayin.” 

4Ho gvda hoqg nyiilungv Judag nyiilungam hang hopaq dvb benum hoo bulam 
nam mvm mvma dvb bos belamnum 

5hoo Parsiyag lvpw at Sairas mood hoqgv naalayil Parsiyag lvpw at Darius mood 
namgub, tomswr-hony bo tulungam nyuur-kam jitwl bulam ceekol hang hom 
dvb mvnum. 

6Hoo Ahasueruswg mwwg pvvb bwwl swwrab gvi moodho, bulv Juda gvla 
Jerusalemho doonbo nyiilungam timbwl sorl xeqnum. 

Lvpw At Artasersesnvn Pui Pota Xeqnam 

7Artaserseswg moodho Bislam la Mitredat hoo Tabeel hoo bulug ajin tulungv 
Parsiyag lvpw at Artasersesnvn pui pota xeqnum. Pui pota ham Aramaikwb 
xeqnum hoo ham xiqsil xeqlin kunum. 

8Gaml jinbo Rehum hoo xeqn bo Simsai Jerusalem mam ceeko banv lvpw at 
Artasersesnvn soq pui pota sam xeqnum: 

9Gaml jinbo Rehum, xeqn bo Simsai, hoo bulug ajin tulungv, nyegam tulungv, 
nyiit rad tulungv, saab tulungv, Parsiya nyi tulungv, Erek gv nyi tulungv, Bebilon 
nyi tulungv, Susa gv nyi tulungv, hoqhv Elam nyi tulungv, 

10hoo nyob mwlwngv hiyam koibo la xinam Osnappar nyumwb boolayil hoo 
Samariyag bopam tulu hoola Pobu Kvdwg nyook tuluho doomnam nyi tulungv 
pota xeqg yin. 

11(Soq si bulug pota jilwqnum pui potangv.) “Lvpw at Artaserses: Pobu Kvtin ho 
doonbo, noqg nyera tulungv salam jilwq gviyin. Hoo sija 

12lvpw at no cengto, Juhudi nyiv hiyv noqg hoqgv ngulug dookub Jerusalemb 
haanbo tulungv bulv taleq banv hoo nyic-nyia bo bopam mam mvdarl mudu do. 
Bulv gurum tulungam la gwwlam tulungam mvnya svv-twqb modu duku. 

13Sija hoq sam lvpw at no cengmto, ho soq bopam sam la hoqg gurum mam 
mvdarl mvnya baloqkam, bulv gvda nyooga jinam mam, gvdag nyicw-
mwcwngam, twngk jinam mam, hoo xinam lvpw atam nyooga jicwngam jikram. 

14Sija hoggab ngulv lvpw-hatwg al dvdwn hoo ngulv lvpw atam xima dvb mvm 
nwma, hoqgab ngulv lvpw atam soq pui sam bepa gvi yin, 

15noqg abwg xeql apnam kitap tulu hoqgv meegaq meelin mvdwb. No kitap xeql 
apnam ho kaapa tayin hoo soq bopam si taleqbo bopam gob cengtayin, lvpw 
atam la hoqg gvdangam vs-axaq dvb mvdwn, hoo otuq hoqgv hoqham pvvb 
munyiubl doog lamanum. Hoqgab soq bopam si soq sib ocu-aiya tvl doodwn. 

16Hoqgab ngulv lvpw atam bepa gvi yin soq bopam sam la gurum sam mvdarl 
mvnya kuba loqkam, ho Pobu Kvtin gvdangv noqgab dookram.” 

Lvpw Atv Bon Nyim mvma dvb Gaml Jinam 

17Lvpw atv kanaml birwqnum: “Gaml jinbo Rehum la xeqn bo Simsai hoo bulug 
ajin tulu hiyv Samariya hoola Pobu Kvtin gonho doonbo mwlwngam salam. Hoo 
sija 

18nulug ngulam pui pota jilwqnam mam dardar jaqb ngoqg agaho poory paku. 

19Hoo ngo gaml ak mvnum, hoo meegaq mvkanum, hoo hoqham meepa kunamv 
soq bopam si otuq jaq hoqgv lvpw atam ceeko dvb daqrab tvba, hoo taleq bob 
nyil vs-axaq gob nyit kuba. 

20Hoo Jerusalem so atorbo lvpw at ak doot ba, hiyv soq Pobu Kvtinwg gvda 
mwlw sam pvvb bwwl doognum, ho hiyam xikum-poqkumnum, nyicw-
mwcwngam la gvda nyoogangam jil doonum. 

21Hoqgab soq nyi tulu sam bon nyima bvk hvl pvvb loq ak mvto, hoo hwdlo ngo 
gaml jima deedib soq bopam sam mvdar maabv. 

22Hoo bvrwq sam dengkib koocum to hoo tojam maabv. Hoggab lvpw atam vs-
axaq mvdy boam swwrab mvtayin?” 

23Ho hwdlo Lvpw at Artaserseswg pui potangam gaml jinbo Rehum la xeqn bo 
Simsai hoo bulug ajin tulug agaho poory reekin kalam, bulv nyebia jaqb Juhudi 
nyi tulug dookub Jerusalemb wnum hoo bely lala gaml ator jil bulam bon nyim 
kumanum. 

24Ho Jerusalemho Pwnbog nammam mvdar kunam bonam mutum kunum, hoo 
hoqhv Parsiya lvpw at Darius vnyw nywnyi go pvvb bwwl doog namgub 
doonum. 

Ijra 5 

Nam Mvdarnam mam Nitib Nyirabnam 

1Hoq moodho Iddog ko tuup nyiqry benbo Haggai la Jakariya Juda gvla 
Jerusalemb Juhudi nyi tulu gab, Israelwg Pwnbog eminb nyiqry benum. 

2Ho Sealtielwg ko tuup Jerubbabel la Jojadak gv ko tuup Jesua lokta daqrab 
gvbnv hoo Jerusalem hoqg Pwnbog nammam mvdar dvb nyinam, hoo Pwnbog 
nyiqry benbo tulungv bulug lvgab doobanum hoo tor-daanum. 

3Hoq mood akinho Pobu Kvd gvla Seta-bojenai gvda hoqg nyiit rad Tattenai la 
bulug ajin tulungv bulam haal agam benum, “Nulam soq nam sam mvm dvb la 
nvmpwb mvnya mvdwb hiyv gaml jinum?” 

4Bulv sam kam toxnum: “Soq nam sam mudu bo nyi tulug eminv hoggv?” 

5Hvbmabde bulug Pwnbog vnyiqkv Juhudi nyi axa tulug aoho doonum, hoo bulv 
Darius dook ho puiyam jic tvl hoo hoqgv birwqnam pui potangv hookur maady 
deedib bulam bonam nyidul doonum. 

Tettanaig Lvpw At Dariusnvn Pui Pota Xeqnam 

6Pobu Kvd gvla Setar-bojenaig gvdag nyiit rad Tettanai la mwwg ajin nyiit rad 
tulungv lvpw at Dariusnvn soq pui pota sam jilwqnum. 

7Bulv pui ak mwam jilwqnum, hoq xeqnamv soq tulu si: “Lvpw at Dariusnvn, 
swrsongv dooba nvka. 

8Lvpw atam ngulv cengm nwwdo, ngulv koibo Pwnbog nam dook Juda gvdab 
wnum. Hoq nammam wlw pwt-pwt lvgab nam mudu do, hoo svvda svvtaqkv 
yubia twqdwb daml ap paku. Nyisam hingky jaqb bulug alaqkv hengka-hengkal 
nyidul doodo. 

9Ho ngulv nyi axa tulungam toxnum hoo soq sib agam goonum, ‘Nulam soq nam 
sam mvm dvb la nvmpwb mvnya mvdwb hiyv gaml jinum?’ 

10Ngulv bulug nyigbo tulug emin tulungam xiqtu dvb, nam pui betam dvb ngulv 
bulug emin tulungam kam toxnum. 

11Hoo soq si ngulam bulug birwqnamv: ‘Ngulv swcw-nyodog Pwnbog nyera 
tulungv, hoo Israelwg koibo lvpw at ak kol vnyw viyig otuqho nam mvl mvnya 
kunam sam ngulv nammam mvdar dvn. 

12Hvbmabde ngulug ab tulungv ao lvpwg Pwnbon hang lengdwb nyigam gab, 
mwv bulam Kaldiya nyi Bebilonwg lvpw at Nabukadnejjarg alaqho jilwqnum, 
hoo mwv soq nam sam mviyaqnum hoo nyiilungam Bebilonwb bool wgnum. 

13Hvbsujaqkam Bebilonwg lvpw at Sairaswg swwt swwl vnyw ho, soq Pwnbog 
nam sam mvdar mvdkub lvpw at Sairas pvvb mvl gaml ak jilinum. 

14Hoo Pwnbog nam hoqgv hunam la rup pwcw tulungam Nebukadnejjar 
Jerusalem dvrwq namlo hoqgv Bebilonwb baqa kunam ham lvpw at Sairas 
Bebilonwg xumk nam hoqgv naalin kunum, hoo hoq tulu ham mwwg nyiit rad 
gob mvnum Sesbajjar eminam alaqho jilwq kunum; 

15hoo mwv mwam benum, “Soq pwcw tulu sam naalayil hoo wn hoo hoq tulu 
ham Jerusalemwg dvrwq namlo ho apta, hoo Pwnbog nammam mvk kedho 
nammam mvdar ta.” 

16Ho soq Sesbajjar si haanum hoo Pwnbog nam gwwlam Jerusalemho 
diirabnum, hoo hoq mood jaq hoqgv sija godab nammam mudu dvn, hoo ham 
sija godab muiyum mata.’ 

17Hoqgab, soq si lvpw atam al mwwpa dvloqkam, lvpw at Sairas Jerusalemho 
Pwnbog nammam mvdar mvdwb gaml jin mviya ma jimanam, ham xinam 
Bebilonwg kolwg gon xeqnam pvvkuml apko ho meeka mvto. Hoo lvpw atam 
mwwg mwwlwqkam soq pagoq gab pui jilwq mvto.” 

Ijra 6 

Dariuswg Pvvb Mvnam 

1Ho lvpw at Darius pvvb ak mvnam, hoo kolwg gon xeqnam mam ap pvvkum ko 
nammwg Bebilon ho meegaq mvdwb mvnum. 

2Hoo Mediya gvdag, rvviyw Ekbatana ho, xeqnam tiqbu ak kaapanum hoo hoqho 
xeqpnamv soq si doonum: “Xiqtunam ak. 

3Lvpw at Sairaswg otuq vnyw ho, lvpw at Sairas pvvb ak jinum: Jerusalemho 
Pwnbog nam pagoqkam, pwr tulungam jik nyook ho, nammam mvdar mvto, hoo 
hoqg gwwl diipko ho gwwlam diirab mvto. Hoqg aongam camx kiubit go hoo 
hoqg taqtam cam camx kiubit go, 

4hoqg lvgab cwqcam wlw pwtbo hoqgv tommum go paaca tvl hoo svvtaq piuto. 
Soq korsam lvpwg xinam uddum hoqgv ywqmto. 

5Hoo Pwnbog nam hoqgv hun-rup pwcw tulungam Nebukadnejjar Jerusalem 
dvrwq namlo hoqgv Bebilonwb baqa kunam ham, Jerusalemwg dvrwq namlob 
boqkurl hoqg at-atwg dookho ap mvto. Nulv hoq tulu ham Pwnbog namho vlwql 
aptayin. 

6“Sija hoqgab, pobu kvd gvla Setar-bojenai gvda hoqg nyiit rad Tattenai, hoo 
Pobu Kvd gvdag noqg nyiit rad ajin tulu hoqgv aado to. 

7Pwnbog nam mvnam rooxongam nyimto. Juhudi nyiit radam la Juhudi nyi axa 
tulungam Pwnbog nammam kolwg mvk akin ho mvdar mvto. 

8Hoq aoho, Pwnbog nammam mvdar bo Juhudi nyi axa tulungam nulug nyis loq 
ak ngo pvvb mvtayin. Hoq nyi tulug koram jot dvb jito hoo lvpw xinam nyooga 
jikumnam hoqgv ham nyebia jaqb jito, Pobu Kvd gvdaho doonbo mwlwngv aky 
jikum to. 

9Hoo Jerusalem hoqg nyub tulungv aal looxiam hoggv xeq nyin wn sanamv 
doodwn hoq tulu ham kvxaqmab jito—ao lvpwg Pwnboam boyuqnam aky jin 
mvdwb svv hvvbam, yaap tvmwram, ho sviyangam, dvsam, alam, roo alangam, 
ho kutiam, 

10ho bulv ao lvpw Pwnboam xumt dvb pwr jitayin hoo lvpw atgab la mwwg ko 
tuup tulu gab swgw mvdwb jito. 

11Ngo soq pvvb sam rub mvg yin, hiyv ak gon soq pvvb sam tama baloqkam, 
mwwg nam hoqgv xaapongam seqlin tayin, hoo mwam hoq hoqgv nwqx tayin, 
hoo mwwg nammam kac-kanyiaq yoqkum koob mvtayin. 

12Lvpw atv jaqkam ho nyiilu ngvjaqkam soqg pvvb sam mvdarl muk-mviya 
boam Jerusalem nyookam mwwg eminam doom dvb xuqn bo Pwnbov hoq tulu 
ham twrtayin. Darius, ngo soq pvvb ak sam mvgyin; Dvrwq namlongam dengky 
jaqb hog mwlwngam mvm to.” 

Dvrwq Namlongam Mvnya tukul hoo Darxaqnam 

13Ho lvpw at Dariuswg gomcwr bilwq kojaqb Pobu Kvd gvdag, Setar-bojenaig 
nyiit rad Tattenai, la bulug ajin tulungv lvpw at Dariuswg gaml jinam mam 
hingky jaqb hog mwlwngam nyiknum. 

14Hoo nyiqry benbo Haggai la Iddog ko tuup Jakariyag nyiqry benam hvbjaq 
Juhudi nyi axa tulungv nammam mvknum hoo swwk-geeknum. Bulv nammam 
Israelwg Pwnbo la Parsiyag lvpw at Sairaswg hoo Darius hoo Artaserses pvvb 
gaml jik jaqb mvnya kunum; 

15hoo lvpw at Darius vnyw nywx go swwl doodwk Adar poolwg aal loumho soq 
nam sam mvnya kunum. 

16Hoo Israel nyiilungv, nyub tulungv hoo Lebi nyi tulungv, hoo nyuum hoqgv 
wkur kunbo nyi mwlwngv Pwnbog nammam hemp lvgab darxaq kunv soomin 
nyirminum. 

17Bulv Pwnbog nammam darxaq dvk moodho svv hvvbv 100 go, yaap tvmwr 200 
go, sviyangam 400 go aky jinum, hoo Israel nyob camleq vnyig nyic gab bulv 
sibin bimp camleq dornyi go aky jinum, Israelwg nyob vxiam dorg-dorgwb 
jinum. 

18Hoo Mojesg Kitap ho xeqp kunam hvb bulv nyub tulungam la Lebi nyi 
tulungam Jerusalemb Pwnbog namho bon nyim dvb mvpin-mvral mwbwq 
kunum. 

Dvtv Durum mam Soonam 

19Otuq poolwg aal camleq loopy ho nyumwb boonam hoqgv wkur kunbo 
tulungv Dvtv Durum dvnam ham nyiknum. 

20Hoggab nyub tulungv la Lebi nyi tulungv bulv lvkin gob at-atv paxy xeexaq 
sunum; bul mwlwngv dvrwq kunum. Ho bulv Dvtv Durum dvdy sanam 
sviyangam nyumwb boonam hoqgv wkur bo nyi mwlw gab la bulug nyub ajin 
tulu gab, hoo bulug at-atgab patab kunum. 

21Nyumwb boonam hoqgv wkur kunbo Israel nyiilungv ham dvknum, hoo 
nyiicwr-cwrxiv bulug lvgab nyiba bo tulungv mwv at-atam gvdag hoqg dvrwq 
maanbo nyiilu hoqgv mwbwq layil Israelwg Pwnbo At Swn xumknum. 

22Hoo bulv Opap kiilwq maanam Durum dvnam ham aal kvn gob hwnyir-hvmarl 
sool doonum, hoggab At Sw bulam hwnyir-hvmar dvb mvknum hoo Israelwg 
Pwnbov, Pwnbog nammam mvdar yukho bulam svkal bonam nyim dvb, 
Assiriyag lvpw atwg hangam bulug daiyab mwwxam dvb mvnum. 

Ijra 7 

Ijranvn Nyiilungam Tomswr Mvdwb Kanamnam 

1Sija soq kokw so, Parsiyag lvpw at Artaserses pvvb bwwl doognum, Seraiyag ko 
tuup Ijra, Ajariyag ko tuup, Hilkiyag ko tuup, 

2Sallumwg ko tuup, Jadokg ko tuup, Ahitubwg ko tuup, 

3Amariyag ko tuup, Ajariyag ko tuup, Meraiyotwg ko tuup, 

4Jerahiya gv ko tuup, Ujji gv ko tuup, Bukki gv ko tuup, 

5Abisua gv ko tuup, Pinehas gv ko tuup, Eleajar gv ko tuup, Aaron gv ko tuup 
hoqgv mwlwngam nyub but yaanbo— 

6soq Ijra si Bebilon hoqgv caanum. Israelwg Pwnbo At Sw Mojesnvn pvvb jinam 
ham, mwv cingx bob nyinum, hoo lvpw atv mwwg hog mwlw konam mam jinum, 
hoggab mwwg Pwnbo At Swg alaqkv mwwg aoho doonum. 

7Hoo lvpw at Artaserses vnyw kvn deen ho pvvb bwwl doog dvk moodho 
Israelwg nyiilu tuugin, la nyubv la Lebi nyi tuugin, ho bemin benbo tulu ngvla 
toggoqkam rvky bo tulungv, hoo dvrwq namlog nyera tulungv Jerusalemb 
caanum. 

8Hoo lvpw atwg vnyw kvn dvb swwdu gviyikho mwv pool barg deen ho 
Jerusalem haanum. 

9Hoggab otuq poolwg otuq aalho mwv Bebilon hoqgv wrab kunum, hoo pool 
barng otuq aalho mwv Jerusalemho hvvc kunum, hoggab mwwg Pwnbog albo 
alaqkv mwwg aoho doobanum. 

10Hoggab Ijra mwwg hangam At Swg Pvvbam hingkib poory dvb, hoo ham nyil 
wdwb hoo mwwg gamlam la pvvb tulungam Israelam tomswr dvb mwwbwq 
kunum. 

11Lvpw at Artaserses, cingx bo nyub Ijra, hiyv nyi akv At Swg gaml pagoqkam 
hoo mwwg pvvbam cingxwq boam soq pui pota sam xeql jinum: 

12“Artaserses, lvpw at mwlwg lvpw atv, ho ao lvpwg Pwnbog Pvvbam cingx bo 
nyub Ijranvn swrsongv dooba nvka. Hoo sija 

13ngo pvvb ak mvg yin Israel nyiilungv ho bulug nyub tulungv ho Lebi nyi 
tulungv ngoqg lvpw-haty soqgv Jerusalemb mwwbwql wnw bov noqg lvgab wla 
tayin. 

14Hoggab lvpw atv la mwwg tomswr-hony bo kvnnam kanam gvi yin Juda 
ngamla Jerusalem mam noqg alaqho bwwnam Pwnbog Pvvb hvbjaq hingkib 
pooiyeql kaaka ta, 

15hoo Jerusalemho doonbo Israelwg Pwnbo gab lvpw atv la mwwg tomswr-hony 
bo tulungv at mwwlwqb aky jinam rupam la hunam kam bvqj ta, 

16Bebilonwg gvda mwlwho rupam la hunam jikumnam mam no kaapa tayin, hoo 
nyiilu ngvla nyub tulug mwwlwqb aky jinam mam, Jerusalemho bulug Pwnbo 
nam gab dingrnam akiam kaapa tayin. 

17Soq twngk lvgab no hingky jaqb svv hvvb tulungam yaap tvmwr tulungam, hoo 
sviya tulungam, hoq lvgab dvs aky tulungam hoo twws aky tulungam rvlayil, hoo 
hoq tulu ham no Jerusalemho doonbo noqg Pwnbog nam yugw ho aky jito. 

18Nulug Pwnbog mwwlwqb no la noqg vbw-bor tulungv soq rup la hun lvgab 
hoggv al yindwn ham nyin to. 

19Noqg Pwnbog namho bon nyin wn mvdwb nam pwcw-uddu jiknam tulu ham, 
no Jerusalemwg Pwnbog agaho gvqlwq jitayin. 

20Hoo noqg Pwnbog nammam mvn dvb hog vs-axaq baloqkam, ho nam lvpw 
atwg gumn uddum hoqgv ywqn mvdwb jitayin. 

21“Hoo ngo, lvpw at Artaserses pvvb mvg yin Pobu Kvd gvdag lvpw atwg gumn 
uddum hoqg ywqn mvdwb jila ka: Hoggv xeq ao lvpw Pwnbog Pvvbam cingx bo 
nyub Ijra nul galoqkv kotayin, ham hingky jaqb hog mwlwngam nyim dvb jila ka, 

22rupv 100 telent namgub, wtw am mam 100 kor go, roo alangam 100 bat go, 
kutiv 100 bat go, hoo hwdgo hvl xiqbwq maadwb alam jinum. 

23Hog xeq ao lvpwg Pwnboam nyin-wn tadwn, ham bumpwb jot kvl dvb ao 
lvpwg Pwnbog namho nyin-wn mvto, hvb nyima baloqkam mwwg hang 
lingtwrnamv lvpw atam la mwwg ko tuup tulug aoho haata yi. 

24Ngulv sam kam nulam pui bepa gvi yin nyub tulungam, Lebi nyi tulungam, 
bemin benbo nyi tulungam, viyapho rvky bo nyi tulungam, dvrwq namlog nyera 
tulungam, ho soq Pwnbog nam soqg asaq nyera tulungam akiam, la gvda 
nyoogangam komabv. 

25“Hoo Ijra, no, noqg Pwnbog pumb rwnam hoqgv nyiilu mwlwngam nyig boam 
hoo nyegam tulungam, ho hiyv Pobu Kvd gvdangam nyegam gob kaal doog 
yindwn, ho noqg Pwnbog pvvb tulungam cengdwn ham xuqbwq lengto. Hoo 
hiyv ham cengma dvn, no ham tomswr tayin. 

26Hiyv lajaqkam noqg Pwnbog pvvbam hoo lvpw atwg pvvbam tama tayin, hoq 
tulu ham pw-hwwgab jinjinl hwwg dvl sid bvjaqkam, ho nyumwb boom dvb 
jaqkam, ho mwwg gumn-ranam naareq dvb jaqkam ho pvtwq uraho doom dvb 
jaqkam mwam mvtayin.” 

27Ngulug ab tulug Pwnbo At Sw xinam jaqkv, hiyv soq pagoq tulu sam lvpw atwg 
hang uraho jilwqnum, ho Jerusalem doonbo At Swg nammam kangam dvb guj 
mvnum, 

28hoo hiyv mwwg tumanam abiam lvpw at gvla mwwg tomswr-hony bo tulu gvla 
lvpw atwg saab koibo agaho anya kaapa dvb mvnum. Ngo haaknum hoggab 

ngoqg Pwnbo At Swg alaqkv ngoqg aoso doonum, hoo ngo Israel hoqgv peelo bo 
nyi tulungam lvkin gob ngoqg lvgab caaba mvdwb goqkumnum. 

Ijra 8 

Ijra lvgab Wkur kunbo Nyi tulug Nwd 

1Lvpw at Artaserses pvvb bwwl doog yuk moodho, soq tulu si hiyv ngoqg lvgab 
Bebilon hoqgv wmin gvkbo bulug ab dvpar imiq hoqg peelo bo nwdv: 

2Pinehaswg ko tuup tulu gv Gersom. Itamarwg ko tuup tulu gv Daniyel. Debidg 
ko tuup tulu gv Hattus. 

3Sekaniyag ko tuup tulu gv, hv Paroswg ko tuup tulu gv Jakariya, bulug lvgab 
nyiingv 150 go emin xiqlwq kunum. 

4Pahat-moabg ko tuup tulu gv, Jerahiya gv ko tuupv Eliehoenai, mwwg lvgab 
nyiingv 200 go. 

5Jattu gv ko tuup tulu gv, Jahajiyel gv ko tuupv Sekaniya, mwwg lvgab nyiingv 
300 go. 

6Adin gv ko tuup tulu gv, Jonatanwg ko tuupv Ebed, hoo mwwg lvgab nyiingv 50 
go. 

7Elam gv ko tuup tulu gv, Ataliya gv ko tuupv Jesaiya, hoo mwwg lvgab nyiingv 
70 go. 

8Sepatiya gv ko tuup tulu gv, Mikel gv ko tuupv Jebadiya, hoo mwwg lvgab 
nyiingv 80 go. 

9Joab gv ko tuup tulu gv, Jehiel gv ko tuupv Obadiya, hoo mwwg lvgab nyiingv 
218 go. 

10Bani gv ko tuup tulu gv, Jospiya gv ko tuupv Selomit, hoo mwwg lvgab nyiingv 
160 go. 

11Bebai gv ko tuup tulungv, Jakariya, Bebai gv ko tuupv, hoo mwwg lvgab nyiingv 
28 go. 

12Ajgadwg ko tuup tulu gv, Hakkatanwg ko tuupv Johanan, hoo mwwg lvgab 
nyiingv 110 go. 

13Adonikam gv ko tuup tulu gv, hiyv kokw so haanum, bulug eminv Elipelet, 
Jeuyel, hoo Semaiya, hoo bulug lvgab nyiingv 60 go. 

14Bigbai gv ko tuup tulu gv, Utai la Jakkur, hoo bulug lvgab nyiingv 70 go. 

Ijra Lebi Nyi tulu gab Kanamnam 

15Ahaba gvdab pobu tol wk ho ngo bulam goqkumnum, hoo hoqho aal loum go 
svmcw mvl doonum. Hwdlo ngo nyiilungam la nyub tulungam hoqho kaaka 
yikho, ngo Lebi ko tuup akkam kaapa maanum. 

16Ho ngo Eliejer, Ariel, Semaiya, Elnatan, Jarib, Elnatan, Natan, Jakariya, hoo 
Mesul-lam nyigbo nyiilungam, hoo Joiarib la Elnatan bunyiv tomswr bob nyinbo 
tulungam kanamnum, 

17hoo Kasipiya gvdag peelo bo nyi dookub, bulam Iddob kanamnum, ho bulam 
Iddo la mwwg vbw-bor tulungam hoo Kasipiya gvdag xumk nam hoqg nyera 
tulungam, hoqg nyimin tulu ham, ngulug Pwnbog namlo ho bon nyim dvb 
ngulam kanam tvb. 

18Hoo ngulug Pwnbog alaqkv ngulug aoso doogam gab, bulv ngul gab nyi 
mwwlaqbo nyi tulungam boa jinum, Lebig ko tuup tulu gv Mahli, Israelwg ko 
tuupv, nyiminv, Serebiya la mwwg ko tuup tulu ngvla imiq lwrw nyiingv 18 go; 

19Hasabiya kam, hoo mwwg lvgab Merarig ko tuup tulu gv Jesaiya, hoo mwwg 
imiq lwrw nyi tulungv hoo bulug ko tuup tulungv 20 go; 

20hoq lvvgho 220 go dvrwq namlog nyera tulungam, hiyam Debid la mwwg saab 
tulungv Lebi nyi tulungam svka mvdwb xuqbwq kunam mam boanum. Soq tulu 
eminam bepal ap pakun. 

Ywwt-goor gab Dery Reel Swgwnam 

21Ho ngo Ahaba gvdab pobu tol wk ho dery reel xumdwb bibwqnum, ho ngulv 
ngulug Pwnbog agaho ngulv atv yan dvb, ho ngulug nyiody book lo ngulug ko 
tulungam, hoo ngulug hog mwlwngam alwb hoocum yaat bvk hvl ator kol 
swgwnum. 

22Hoggab ngo lvpw at hoqgv sipaiyam la svpur xarn bo nyi tulungam ngulug 
ceebio tulu hoqgv ngulug lamta ho ceetor mvdwb kosam hvnywnum, hoggab 
ngulv lvpw atam betamnum, “Ngulug Pwnbog alaqkv mwam meegaqbo mwlwg 
aoho algab doodwn, hoo mwwg hang lingtwrnam huqlwngv hiyv mwam ludum 
aoho haadwn.” 

23Hoqgab ngulv dery reel ngulug Pwnboam ngulam ywwt-goor ywwk dvb 
swgwl ator kotuj, hoo mwv ngulug swgwnam mam tatayin. 

Nyub tulungv Akiam Rvkynam 

24Ho ngo nyub but camleq vnyi go xuqbwq lengnum: Serebiya, Hasabiya, hoo 
bulug imiq lwrw nyi camg bulug lvgab xuqlinum. 

25Hoo bul gab ngo rupam la hunam hoo pwcw-uddu tulungam xilin jinum, 
ngulug Pwnbog namho aky jin mvdwb lvpw atv la mwwg tomswr-hony bo 
tulungv hoo bir at tulungv hoo Israel mwlwngv hoqho doonamv aky jiknum. 

26Ngo bulug alaqho rupam 650 telent go, hoo rup pwcw-uddungv 200 telent kor 
go, hunv 100 telent go xilin jinum, 

27hun pwcw tulungv 1,000 darik kor go, hoo hun hvbjaq xinam go hornbo tama 
pwcw-uddu cwwnyi go xilin jinum. 

28Hoo ngo bulam benum, “At Sw gab nulv dvrwqbov, hoo pwcw-uddu tulu si 
dvrwqbov, hoo rup si la hun si nulug ab tulug Pwnbo At Swn mwwbwql aky 
jinamv. 

29Soq tulu sam hingky jaqb koocum gvdwl hoo bulam pvvg dvl nulv nyub but 
gvla Lebi nyi tulug hoo Israelwg ab tulug imiq dvparam nyigbo agaho 
Jerusalemwg At Swg nam pwqlw tulu diigarho joopta.” 

30Hoqgab nyub tulu ngvla Lebi nyi tulungv xilin kunam rupam la hunam hoo 
pwcw-uddu tulungam, hoq tulu ham Jerusalemb ngulug Pwnbog namho bvqlwq 
dvb naaknum. 

31Ho bulv pool bvryw leq bvrnyig otuq aalho Ahaba pobu hoqgv Jerusalemb 
wknum. Pwnbog alaqkv bulug aoho doonum, hoo mwv ngulam ceebio alaq 
hoqgv hoo ngulam lamta ho tooiya bo nyi tulu hoqgv ywwlinum. 

32Ngulv Jerusalemho haaknum hoo ngulv aal loum go doonum. 

33Loopy deen aalho ngulug Pwnbog nam diigarho, Uriyag ko tuup nyub Meremot 
alaqho rupam la hunam hoo pwcw-uddu tulungam gvqlwq kunum, hoo mwwg 
lvgab Pinehaswg ko tuup Eleajar doonum, hoo bulug lvgab Lebi nyi tulu hoqgv 
Jesuag ko tuup Jojabad hoo Binnui gv ko tuup Noadiya doonum. 

34Hog mwlwngam xikanum hoo jaakanum, hoo hog mwlw jaaka kunam mam 
xiqtul apnum. 

35Hoq moodho hiyv nyumwb boonam hoqgv wkur kunbov, Israelwg Pwnbon, 
svv hvvb camleq dornyi go Israel nyob mwlw gab, yaap tvmdwr camkiya leq 
dorx go, sviya camkvn leq kvn go boyuqnam akib jinum, hoo nyic aky gab sibin 
bimp camleq dornyi go aky jinum. Soq mwlw sam At Swn boyuqnam akib jinum. 

36Bulv lvpw atwg gaml jilwqnam mam la lvpw atwg pui potangam Pobu Kvd 
gvdag nyiit radam jiknum, hoo nyiilu ngamla Pwnbog nammam bulv svkanum. 

Ijra 9 

Guuc Nyem Naanam Pagoq gab Ijra Swgwnam 

1Soq tulu si nyixo kokw so, saab tulungv ngoqg dookub haal hoo benum, “Israel 
nyiilu ngvla nyub tulungv hoo Lebi nyi tulungv bulv atv-atam gvda soq doonbo 
nyiilug bulum-kac dvb nyinam lvgab Kanaan nyi tulu, Hittait nyi tulu, Perijj nyi 
tulu, Jebus nyi tulu, Ammon nyi tulu, Moab nyi tulu, Ijipt nyi tulu, hoo Amor nyi 
tulu hoqgv muxub mins ma. 

2Hoggab bulug ko nyem tuugin bul gab la bulug ko tuup nywxwb bulv naapa ku, 
hoqgab nyiidar bo nyob hoolungv gvda soq doonbo nyiilug lvgab mviyo-mvco 
paku. Hoo soq sib mwwjw maadwb nyinam sam saab tulu ngvla nyi peelo bo 
tulungv mwlwngam nyibin yaapa ku.” 

3Ngo soq sam tapa twqda kalam, ngoqg vjam la kamtam ngo puc sunum hoo 
ngoqg dum mam la nvm mam ngo pulin sunum hoo mooma-sasal tvl mwwdwql 
doonum. 

4Ho Israelwg Pwnbog agam mam bosnum, hoggab nyumwb boonam hoqgv 
wkur kunbov mwwjw kumab nyiknum, hwdlo ngo ariyumg pwr jid namgub 
mooma-sasal tvl mwwdwql dooikam, nyiingv ngam hookuml hwwiyumnum. 

5Hoo ariyumg pwr jid moodho ngoqg dery reenam hoqgv ngoqg puceqnam vjam 
la kamtam kootwl ngo gorab kunum, hoo ngo lwbw kumbw tvl hoo ngoqg 
alaqkam ngoqg Pwnbo At Swn yamga tvl xuml, 

6begamv: “Ngoqg Pwnboa, ngoqg nyuqmv nam nywrabl kaadwb ngo hvnyw 
moolw har-moosa kunum, ngoqg Pwnboam ngulug nyixiaqnamv ngulug 
dumpongam ao sviya ku, hoo ngulug nyimurnamv doa aongam cvvc paku. 

7Ngulug ab tulu aal jaq hoqgv soolo godab ngulv naleqgo nyimur nyipa ku. Hoo 
ngulug nyimur ko-gab ngulug lvpw at tulungam, la ngulug nyub tulungam gvdag 
lvpw at tulug alaqho jilwq paku, lyoqr orioq niqtuqb wwm paku, nyumwb boopa 
ku, hog mwlwngam hubyiql naareq paku, hoo soolo soq sib ngulam vc loodab 
hvnyw dvb mvpa ku. 

8Hvbmabde anyo mood go ngulug Pwnbo At Sw mwwsw paku, ngulam boum 
mvdwb jipa hoo mwwg dvrwqbo nyook uraho ngulam doogw mvdwb jipa, ho 
ngulug Pwnbov ngulug vnyiqkam huto mvi nvpv hoo ngulam raasur-nvsurb 
swwnam hoqgv anyo go nitib swwdar mvpa ku. 

9Hoggab ngulv raasur-nvsurv. Hvbsujaqkam ngulug Pwnbov ngulam nyera-
paqn swwdu ko ho ludum ma, hvbmabde ngulam mwwg tumab abynam mam 
Parsiya lvpw at tulug agaho kaakin paku, ho ngulug Pwnbog nammam mvdar 
mvdwb, hoqg yaqpia-yaqya tvl doon boam mvdar mvdwb, hoo ngulam Juda 
hoola Jerusalemho ceetor mvdwb ngulam tolin paku. 

10“Hoo sija, ngulug Pwnboa, hoggv ngulv soq kokwb beta yukun? Hoggab ngulv 
noqg gaml tulungam ludum paku, 

11hogloq ham noqg nyera nyiqry benbo tulungam gaml jil begamv, ‘Noqg hogloq 
gvda ho haal, hoqham otu gob naata gvdwn gvda hv kacbo nyiilug kacdvb 
mvnam gvdangv, bulug bulum-kac dvb bon nyinam lvgab kacv gvda cuukiq gon 
hoqgv cuukiq gon namgub bwrtvl doodo. 

12Hoqgab nulug ko nyem mam bulug ko tuupam jimabv, ho bulug ko nyem mam 
nulug ko tuup gab naamabv, hoo nywywngam bulug swrsongam la swwnam-

geenam mam meemabv, ho nulv ator tayin hoo gvdag albo dvsam kaapa tayin 
hoo ham nulug ko tulungam nwrba gob otu jisiq tayin.’ 

13Hoo betwr-wtwr tvl ngulug almab la koi jaqb ngulug nyixiaq ko-gab hoqg 
mwlwhv, ngulug ao lo haapa ku, hoo no sam kaato, ngulug Pwnbo, ngulug 
nyixiaq kunam hoqgv ngulam anyo yaag laqm-baqnam paku hoo ngulam soq sib 
boumnam akwb jipa ku, 

14ngulv lokta noqg gaml tulu sam mvpia tai kun yv hoo bulum-kac dvb bon 
nyinbo nyiilug lvgab guuc nyem naak bvi yv? No ngulam twryum maady deedib 
noqg haaxaqkv ngulug lvgab xaqram yv, ho akkam boumnam dookram, ho 
akkam keleqbo dookram yv? 

15Israelwg Pwnbo At Swa, no jvqtw dvn, hoggab soolo soq sib ngulv boumnam 
akwb nyil keleq paku. Kaato, ngulug nyimur ko-gab ngulv noqg agaho daqdwn, 
hoggab soq pagoq gab hiyv jijaqkam noqg agaho daqnyi ram.” 

Ijra 10 

Nyiilungv Bulug Nyicam Xaqlinam 

1Hwdlo Ijra Pwnbog nam agaho xabl atv atam jipaq sul swgw nv hoo nyicam 
xaqlinum, hoo nyiv mvqlw jaqg nyega, nyem, hoo ko tulungv, Israel hoqgv 
mwwg dookub hookum nv hwwiyiq tvl nyiilungv vcjaqb xabnum. 

2Hoo Jehiel gv ko tuup Sekaniya, Elam gv ko tuup tulungv Ijranvn benum: 
“Ngulug Pwnbo lvgab ngulug mwwjwngam mvpia paku hoo gvda soqg nyiilug 
nyoodo nyem mam nyem naapa ku, hvbmabde hoqhvb nyis kujaqkam sija Israel 
gab mwwgwngv hvraqb dooxiq do. 

3Hoqgab soq nywxw-ko tulu sam apaq dukub ngulug Pwnbo lvgab pvvb bir 
tukju, ngoqg bir atwg tomswr-honynam hvb la ngulug Pwnbog gamlam bos bov 
Pvvb hoqg bek jaqb ham nyit kuju. 

4Gorabto, hoggab soq si noqg nyisv, hoo ngulv noqg lvgab dooba dvn; atorto hoo 
ham nyito.” 

5Ho Ijra gorab banv hoo nyub but tulungam la Lebi nyi tulungam hoo Israel nyi 
mwlwngam, hoggv beknum ham bulam nyim dvb bulam dingr mvnum. Hoqgab 
bulv dingr kunum. 

6Ho Ijra Pwnbog nam hoqgv lenglayil hoo Eliyasibwg ko tuup Jehohanan 
pwqlwb haanum, hoqho mwv ai yupw wtw gokam dvmab ho iss gokam twwmab 
doonum, hoggab mwv nyumwb boonam hoqgv wkur kunbo tulug mwwjw maab 
nyigam gab nyix-riil mwwdwql doonum. 

7Hoo mwlw Juda gvla Jerusalemho nyumwb boonam hoqgv wkur kunbo 
mwlwngam Jerusalemho hookum mvdwb pui baqmnum, 

8hoo hiyv lajaqkam aal loum uraho haama baloqkam, saab tulu ngvla nyi axa 
tulungv mwwg gumn-ran mwlwngam naareq tayin, hoo mwv nyumwb boonam 
hoqgv wkur kunbo dvpar ho haam kuram. 

9Ho Juda gvla Benjaminwg nyob hoqg nyi mwlwngv aal loum uraho Jerusalemho 
hookumnum. Hoqhv pool kiyag aal camnyi ho nyinum. Hoo nyiilu mwlwngv 
Pwnbog nam deela ho doonum, ho hoq dookum gab la vcjaqb nyodo hogam gab 
bosil tvmdwrnum. 

10Hoo nyub Ijra daqrab banv hoo bulam benum, “Nulv mwwjwngam mvpia paku 
hoo nyoodo nyem mam nyem naapa ku, hoo Israelwg nyixiaqnamv naleq paku. 

11Hoqgab sija nulug ab tulug Pwnbo At Swn xaqlin jito, hoo mwwg mwwlwqb 
nyito. Nulv atv-atam gvda soqg nyiilu hoqgv la nyoodo nywxw tulu hoqgv muxub 
tuku.” 

12Ho hookum bo mwlwngv lvkin gob sogoql birwqnum, “Hvb pak loqkam; no 
hoggv bepa kun ham ngulv nyidwb nyitayin. 

13Hvbmabde nyiilungv naleqdo, hoo nyodongv vcjaqb hodo; ngulv soq deela so 
daqla deema. Hoqkv soq si aal lookin loonyi bon nyis gob nyima, hoggab ngulv 
soq pagoq so vc loodab nyic-nyia nyipa ku. 

14Hoqgab ngulug saab tulungam hookum bo mwlwg nyid gab nyim to. Ngulug 
bopam tuluho nyoodo nywxw naanbo tulungam mood xitwl hookum mvto, hoo 
bulug lvgab bopam pvmx hoqg nyi axangam la nyegam tulungam haam to, 
ngulug Pwnbov soq pagoq so ngulam hang lingtwrnam hoqgv ngulam wleq 
maady deedib nyim to.” 

15Asaelwg ko tuup Jonatan la Tikbag ko tuup Jahjeiya arro soq sam ceekonum, 
hoo Lebi nyi tulu hoqgv Mesullam la Sab-betai bulam loomin gvnum. 

16Ho nyumwb boonam hoqgv wkur kunbo tulungv ham nyidwb loor kunum. 
Nyub Ijra nyiicwr-cwrxiam nyimin mingl bulug ab tulug imiq dvpar hoqgv nyi 
peelo bo tulungam xuqlin kunum. Pool bvrywg otuq aalho bulv bvrwq 
pagoqkam yeqka dvb doa kunum; 

17hoo otuq poolwg otuq aalho bulv hiyv xeq nyoodo nyem naanbo nyi 
mwlwngam cingyum kunum. 

Guuc Nyem Naal Nyixiaqnam 

18Hoq moodho nyub tulug ko tuup tulu hoqgv hiyv nyoodo nyem naanbo 
eminam kaapa kunumv: Maaseiya, Eliejer, Jarib, hoo Ged-alia, Jojadak gv ko tuup 
Jesuag ko tuup tulu hoqg tuugin la mwwg vbw-bor tulungv. 

19Bulv atv-atv bulug nywxw tulungam apaq dukub dingr kunum, hoo bulug 
nyixiaq gab bulv yaap tvmwr dorg nyixiaq aky gab jinum. 

20Immerg ko tuup tulu hoqgv: Hanani la Jebadiya. 

21Harimwg ko tuup tulu hoqgv: Maaseiya, Elija, Semaiya, Jehiel, hoo Uj-jia. 

22Pasur gv ko tuup tulu hoqgv: Elioenai, Maaseiya, Ismaiyel, Netanel, Jojabad, 
hoo Elasa. 

23Lebi nyi tulu hoqgv: Jojabad, Simei, Kelaiya (hoqhv Kelita), Petahiya, Juda, hoo 
Eliejer. 

24Bemin benbo tulu hoqgv: Eliyasib. Toggoqkam rvkybo tulu hoqgv: Sallum, 
Telem, hoo Uri. 

25Hoo Israel hoqgv: Paroswg ko tuup tulu hoqgv: Ramia, Ijjiya, Malkija, Mijamin, 
Eleajar, Hasabiya, hoo Benaia. 

26Elam ko tuup tulu hoqgv: Mattaniya, Jakariya, Jehiel, Abdi, Jeremot, hoo Elija. 

27Jattu gv ko tuup tulu hoqgv: Elioenai, Eliyasib, Mattaniya, Jeremot, Jabad, hoo 
Ajija. 

28Bebai gv ko tuup tulu hoqgv: Jehohanan, Hanania, Jabbai, hoo Atlai. 

29Banig ko tuup tulu hoqgv: Mesul-lam, Malluk, Adaiya, Jasub, Seal, hoo Jeremot. 

30Pahat-moabg ko tuup tulu hoqgv: Adna, Kelal, Benaia, Maaseiya, Mattaniya, 
Bejalel, Binnui, hoo Manasse. 

31Harimwg ko tuup tulu hoqgv: Eliejer, Issija, Malkija, Semaiya, Simeon, 

32Benjamin, Malluk, hoo Semariya. 

33Hasumwg ko tuup tulu hoqgv: Mattenai, Mattatta, Jabad, Elipelet, Jer-emai, 
Manasse, hoo Simei. 

34Banig ko tuup tulu hoqgv: Maadai, Amram, Uyel, 

35Benaia, Bedeia, Keluhi, 

36Baniya, Meremot, Eliyasib, 

37Mattaniya, Mattenai, Jaasu. 

38Binnui gv ko tuup tulu hoqgv: Simei, 

39Selemiya, Natan, Adaiya, 

40Maknadebai, Sasai, Sarai, 

41Ajarel, Selemiya, Semariya, 

42Sallum, Amariya, hoo Josap. 

43Nebog ko tuup tulu hoqgv: Jeiel, Mattitiya, Jabad, Jebina, Jaddai, Joyel, hoo 
Benaia. 

44Soq mwlw si nyoodo nyem naan bov, hoo soq nyem tulu soqgv tuugin kov kam 
dooknum. 

Nexemiya 

Nexemiya 1 

Jerusalem hoqgv Pui Baqanam 

1Hakaliya gv ko tuup Nexemiyag gomcwrv. Vnyw camnyig Kislebwg pool ho ngo 
Susa rvviyw ho doonum, 

2ho Juda hoqgv ngoqg vbw-bor Hanani la asaq nyi ata go mwwg lvgab haanum. 
Hoo ngo bulam nyumwb booknam hoqgv Jerusalemb wkur kunbo Juhudi nyi 
tulug pagoq gab toxnum. 

3Hoo bulv ngam betamnum, “Gvda hoqg boumnam tulungv vc loodab vs-axaql 
hoo hvnywl doode. Jerusalemwg bvliv yaqpia paku, hoo hoqg toggoq tulungam 
wm tolwq guiyum mvpa ku.” 

Nexemiyag Swgwnam 

4Ham ngo tapa twqda kalam ngo doal vc jaqb xabnum hoo aal vigo nyix-riil 
doonum, hoo ngo ao lvpwg Pwnbog agaho dery reel swgwl doonum. 

5Hoo ngo benum, “Ao lvpwg Pwnbo At Swa, hiyv swrdorxeqb koibo Pwnbov 
pvvb birnam mam pvvdwn hoo mwam aby boam mwv tumab aby dvn hoo 
mwwg gaml tulungam pvvn bov, 

6noqg nyurungam ruucw kwrgab yaatbv hoo noqg vnyiqkv nyiqbio yaatbv, noqg 
nyera akwg aal-aiyib Israelwg nyiilu gab noqg agaho swgwnam sam. Ngo beporl 
xaqlin dvn ngulv, Israelwg nyiilungv nam ceekol nyic nyipa ku. Ngo la ngoqg 
abwg nombungv nyic nyipa ku. 

7Ngulv vc loodab nam ceekol nyiwq-nyitol nyiknum hoo noqg nyera Mojesnvn 
noqg gaml jinum gamlam, nyicw-mwcwngam, hoo pvvb tulungam tagab 
kumanum. 

8Noqg nyera Mojesnvn gaml jiknam gomcwr ham mwwpa to, begamv, ‘Nulv 
dengky mabaloqkam, ngo nulam nyiilug pengko ho cwrsaq-twqb mvtayin, 

9hvbmabde nulv ngoqg dookub hookur kuba lo hoo ngoqg gamlam tal ham nyiba 
loqkam, nulv doa nvg ywwtwrho doos jaqkam, ngo hoq hoqgv nulam ngoqg 
daalin ko nyook ho bookum tayin, hoo ngoqg eminam hoqho doom dvb mvtayin.’ 

10Bulv noqg nyera tulungv hoo noqg nyiilungv, hiyam noqg koibo huqlw hoqgv 
la noqg atorbo alaq hoqgv pvlyw pakun. 

11At Swa, noqg nyera akwg swgwnam sam, hoo noqg nyera akwg noqg eminam 
bosil swgwnam sam, noqg nyurungv ruucw kwrgab yaatbv, hoo noqg 
nyerangam soolo niqtuq lengm dvb jitbv, hoo soq nyiig vnyiq kaaga so mwam 
aya mwwpa dvb kaapa mvtbv.” Sija ngo lvpw atwg twwsam bwa jiya bov. 

Nexemiya 2 

Nexemiyanvn Judab Kanamnam 

1Nisan poolwg, vnyw camnyi go Lvpw at Artaserses swwi yikho, hwdlo roo ala 
twwsv mwwg agaho dooikam, ngo roo ala twwsam naarabnv hoo ham lvpw 
atam jinum. Hoq moodho ngo mwwg agaho mwwdwq dvb kaapanum. 

2Hoo lvpw atv ngam benum, “Kaanamv no vc maasu, hoggab noqg nyuqmv 
moosa-sasa dvn? Soq si hognvk kama hvbmabde hang hoqg mwwdwqnamv.” Ho 
ngo vc jaqb bosnum. 

3Ngo lvpw atam benum, “Lvpw atv nwrba gob dooky nvka! Hwdlo ngoqg ab 
tulug nyubu dook bopamv ocu-aiya yin, hoo hoqg toggoq tulungam wm gupaq 
baloqkam, hoggub ngoqg nyuqmv mooma-sasa maab nyitayin?” 

4Ho lvpw atv ngam benum, “No hog nvkam kodwn?” Hoqgab ngo ao lvpwg 
Pwnbon swgwnum. 

5Hoo ngo lvpw atam benum, “Lvpw atv mwwlwq paloqkam, hoo noqg 
nyerangam no kvvlwq paloqkam, no ngam Judab kanam tvb, ngoqg ab tulug 
nyubu dook bopamb, ho ngo hoqham mvdar taden.” 

6Hoo lvpw atv ngam benum (vi-kooriv mwwg bviywrho doonum), “No hog hwd 
mood gob wtayin, hoo no hwdlongam hookur tayin?” Ho hwdlo ngo moodam 
mwam betam yin, ho lvpw atv ngam kanam dvb mwwbwqnum. 

7Hoo ngo lvpw atam benum, “Lvpw atv mwwlwq paloqkam, Pobu Kvd gvdag 
nyiit rad tulungam pui pota lo xeqt bv, ho ngam bulug gvdangam wpeq layil Juda 
namgub wc mvdwb, 

8hoo lvpw atwg nyorongam kaal doog yaanbo Asapnvn pui pota taqg xeqmnum, 
ho dvrwq namlog toggoq tulungam, hoo bopamg bvliam, hoo ngoqg doogw 
tanam nammam mvn mvdwb mwam svvda svvtaqkam jim dvb xiqlwq mvnum.” 
Hoo hoggv ngo konum ham lvpw atv ngam jinum, hoggab ngoqg Pwnbog alaqkv 
ngoqg aoso doonum. 

Nexemiya Jerusalemwg Bvly tulungam Gvqyiql Kaanam 

9Ho ngo Pobu Kvd gvdag nyiit rad tulug dookub lvpw atwg pui pota tulungam 
bvvlayil haanum. Ho lvpw atv ngoqg lvgab sipai saab tulungam la svpur xarn bo 
nyi tulungam kanamnum. 

10Hvbmabde ham hwdlo Horon nyi Sanballat la Ammon gv nyera Tobiya sam 
tapa yin, hoqhv bulam vc jaqb hemp mwwpa mvmanum, hoggab Israel 
nyiilungam kvvyw-tada dvb nyi ak haagam gab. 

11Hoqgab ngo Jerusalemb wnum hoo hoqho aal loum go doonum. 

12Ho ngo la ngoqg lvgab nyi anyo go, aiyam gorab layil wnum. Hoo Jerusalem 
gab Pwnbov ngoqg hang so hoggv nyim dvb jilwqnum ham nyi akkam betam 
maanum. Ngoqg lvgab svdin doomanum hvbmabde ngoqg svdam wn nan arro 
hv doonum. 

13Ngo Lywpag Toggoq hoqgv Mucum lvvr-laanyi subuq buqlinko namgub hoo 
Ikum-peera Toggoq namgub ai wnum, hoo ngo Jerusalem bvly yaqpia bo 
mwlwngam hoo hoqg toggoq tulungam wm gunam mam gvqyiql kaanum. 

14Ho Subuq buqlinko Toggoq hoo Lvpw atwg Sviyin namgub wnum, hvbmabde 
ngoqg lvgab svdin wnbov hoq lamta ho wpeqko doomanum. 

15Ho ngo ai lywpab wnv hoo bvly tulungam gvqyiql kaanum, hoo ngo wkur kunv 
Lywpag Toggoqb hookur kunum. 

16Hoo saab tulungv ngo hog loqb wnum ho hoggv ngo nyidu dvn ham 
cengmanum, hoo ngo Juhudi nyi tulungam, nyub tulungam, xinam nyi tulungam, 
saab tulungam, hoo bonam nyidy bo nyi tulungam betam maatanum. 

17Ho ngo bulam benum, “Nulv kaato, ngulv vs-axaqdo, hwdlo Jerusalemwg 
toggoq tulungam wm guxia tvl ocu-aiya dooikam. Hoqgab haato, kuj ngulv 
Jerusalemwg bvly sam mvdar tukju, ho ngulv hvnyw nywl dookram.” 

18Hoo ngo bulam ngoqg Pwnbog ngoqg aoso aya mwwpanam mam, hoo lvpw 
atwg ngam gomcwr benam tulu hamkam betam kunum. Hoo bulv benum, “Kuj 
ngulv gorabl mvdar tuj.” Hoqgab bulv alwb bonam nyidwb bulug alaqkam mwx-
mvaqnum. 

19Hvbmabde hwdlo Horon nyi Sanballat la Ammon nyera Tobiya hoo Arabwg 
Gesem ham tapa yukho, bulv ngulam nyirjnum hoo ngulam haqpaql benum, 
“Hoggv nulv soq sam nyidu dvn? Nulv lvpw atam taleql ceeko dvb nyidu do i?” 

20Ho ngo bulam birwqnum, “Ao lvpwg Pwnbov ngulam swwm-geem dvb 
mvtayin, hoo mwwg nyera tulu ngulv gorabl mvdar tayin, hvbmabde nulv 
Jerusalemho hog naas, ho naady sanam ho hog gaqs dooma dvn.” 

Nexemiya 3 

Bvliam Mvdar Dordunam 

1Ho nyub but Eliyasib la mwwg vbw-bor nyub tulungv gorabnum, hoo bulv Sviya 
Toggoqkam mvdarnum. Bulv ham garxaqnum hoo hoqg viyap pam mwlwq 
kunum. Bulv ham Lwwg Soja la Hananel Soja namgub garxaq kunum 

2Hoo mwwg kokwb Jeriko nyiilungv mvdarnum. Hoo bulug kokwb Imrig ko tuup 
Jakkur mvdarnum. 



920 

 

 
Nyishi 

© 2016 Bible society of India. 
 

 
 

 

3Hassenaag ko tuup tulungv Ngui Toggoqkam mvdarnum. Bulv hoqg xaapongam 
la hoqg viyap pam, hoqg mutum nanam, hoo hoqg yoqdwr viyap pam mwlwq 
kunum. 

4Hoo bulug kokwb Hakkojwg ko tuup hosiq, Uriyag ko tuup Meremot 
mvdarnum. Hoo bulug kokwb Mesejabel gv ko tuup hosiq, Berekiyag ko tuup 
Mesullam mvdarnum. Hoo bulug kokwb Baanag ko tuup Jadok mvdarnum. 

5Hoo bulug kokwb Tekoag nyi tulungv mvdarnum, hvbmabde xinam nyi tuluhv 
bulug At Sw gab gubal bon nyimanum. 

6Paseag ko tuup Joiada la Besodeia gv ko tuup Mesullam Yesana gv Toggoqkam 
mvdarnum. Bulv hoqg xaapongam la hoqg viyap pam, hoqg mvtin nanam, hoo 
hoqg yoqdwr viyap pam mwlwq kunum. 

7Hoo bulug kokwb Pobu Kvd gvdag nyiit rad dookwg Gibeon hoqgv Melatiya hoo 
Meronot hoqgv Jadon, hoo Gibeon gvla Mijpa nyi tulungv mvdarnum. 

8Bulug kokwb hun yip pwnbo Haraiag ko tuup Ujjiyel mvdarnum. Mwwg kokwb 
sungam bo mvnbo Hanania mvdarnum, hoo bulv Jerusalem mam Taqtbo Bvly 
namgub mvdarnum. 

9Bulug kokwb Jerusalem dwrbungam pvvb bwwl doogbo Hurwg ko tuup Repaia 
mvdarnum. 

10Bulug kokwb Harumapwg ko tuup Jedaiya mwwg nam taqcam mvdarnum. 
Hoo mwwg kokwb Hasabneiag ko tuup Hattus mvdarnum. 

11Harimwg ko tuup Malkija la Pahat-moabg ko tuup Hassub taqc gonam la Wtw 
mvk Sojangam mvdarnum. 

12Mwwg kokwb Jerusalem taqcgon dwrbungam pvvb bwwl doogbo Hallose gv 
ko tuup Sallum la mwwg ko nyemv mvdarnum. 

13Hanun la Janoag gvdaho doonbo tulungv Lywpag Toggoqkam mvdarnum. Bulv 
hoqham mvdarnum hoo hoqg viyap pam, hoqg mvtin nanam, hoo hoqg yoqdwr 
viyap pam, hoo bvliam lwwyw kiubit ak Ikum-peera Toggoq namgub 
mvdarnum. 

14Bet-hakkeremg dwrbungam pvvb bwwl doogbo Rakabg ko tuup Malkija Ikum-
peera Toggoqkam mvdarnum. Mwv ham mvdarnum hoqg viyap pam, hoqg 
mvtin nanam, hoo hoqg yoqdwr viyap pam mwlwq kunum. 

15Hoo Mijpag dwrbungam pvvb bwwl doogbo Kol-hojeg ko tuup Sallum Subuq 
buqlinko Toggoqkam mvdarnum. Mwv ham mvdarnum hoo ham tomlupnum 
hoo hoqg viyap pam, hoqg mvtin nanam, hoo hoqg yoqdwr viyap pam mwlwq 
kunum. Hoo mwv Selag Sviyin, lvpw atwg boolug bvly namgub, hoo Debidg 
Bopam caaga vbia namgub mvdarnum. 

16Mwwg kokwb Bet-jurwg dwrbu taqc gonam pvvb bwwl doogbo, Ajbukwg ko 
tuup Nexemiya, Debidg nyubu taqgwn hoqgv naalayil sviyin hengl apko namgub, 
hoo atorbo nyi tulug nam namgub mvdarnum. 

17Mwwg kokwb Lebi nyi tulungv mvdarnum: Banig ko tuup Rehum. Mwwg 
kokwb Keilag dwrbu taqc gonam pvvb bwwl doogbo Hasabiya mwwg 
dwrbungam mvdarnum. 

18Mwwg kokwb bulug vbw-bor tulungv mvdarnum: Keilag dwrbu taqc gonam 
pvvb bwwl doogbo Henadadg ko tuup Babbai mvdarnum. 

19Mwwg kokwb Mijpangam pvvb bwwl doogbo Jesuag ko tuup Ejer mwv 
taqcgonwg nwwxo-svtam pvvcumko taqc namgub mvdarnum. 

20Mwwg kokwb Jabbaig ko tuup Baruk mwv taqcgonwg nyub but Eliyasibwg 
nam viyap namgub mvdarnum. 

21Mwwg kokwb Hakkojwg hosiq, Uriyag ko tuup Meremot, mwv taqc gonwg 
Eliyasibwg nam viyap akwn hoqgv Eliyasibwg nam vtwr namgub mvdarnum. 

22Mwwg kokwb nyub tulungv, ho taqg-loosaqb doonbo nyi tulungv mvdarnum. 

23Bulug kokwb Benjamin la Has-sub bulug nam taqc gonam mvdarnum. Bulug 
kokwb Ananiyag ko hosiq, Maaseiyag ko tuup Ajariya mwwg at nammam la hoqg 
lvvgam mvdarnum. 

24Mwwg kokwb Henadadg ko tuup Binnui taqcgon hoqgv Ajariyag nam dvqr 

25hoo hoqg bviywr namgub mvdarnum. Ujaig ko tuup Palal taqcgon dvqram 
mvdarnum hoo lvpw atwg odum nam soja hoqgv naarab layil rvkil daqgko baag 
namgub. Mwwg kokwb Paroswg ko tuup Pedaia 

26hoo Opel ho doonbo dvrwq namlog nyera tulungv dou-caga soja taqcgon Iss 
Toggoqkam hoo tuurwqbo soja namgub mvdarnum. 

27Mwwg kokwb Tekoa nyi tulungv koibo soja tuurwqbo hoqgv Opelwg bvly 
namgub mvdarnum. 

28Nyub tulungv mwwg at-atwg nam taqcgonwg Svpur Toggoq aongam 
mvdarnum. 

29Bulug kokwb Immerg ko tuup mwwg nam taqc gonam mvdarnum. Mwwg 
kokwb Dou-cagag Toggoqkam rvky bo Sekaniyag ko tuup Semaiya mvdarnum. 

30Mwwg kokwb Selemiyag ko tuup Hanania la Jalap gv ko ax deen Hanun akwn 
mvdarnum. Mwwg kokwb Berekiyag ko tuup Mesullam mwwg pwqlw taqcam 
mvdarnum. 

31Mwwg kokwb Malkija, hun yip pwnbo akv, dvrwq namlog nyera tulug nam 
hoqgv kwm-kor mvnbog taqcgonwg Nookumko Toggoq namgub, hoo odum 
daiyag pwqlw bviywr namgub mvdarnum. 

32Hoo odum pwqlwg bviywram la hun yipwg Sviya Toggoqkam kwm-kor mvnbo 
tulungv mvdarnum. 

Nexemiya 4 

Bon Nyinam mam Ceekonam 

1Hwdlo Sanballat ngulv bvliam mvdar dvk hvl tapa tvl, mwv hang lengl hoo 
vcjaqb haaxaqnum, hoo mwv Juhudi nyi tulungam bej-beparnum. 

2Hoo mwv mwwg vbw-bor tulu ngvla Samariyag sipai tulug agaho benum, 
“Hoggv yu soq laanyi maanbo Juhudi nyi tulu si nyidu dvn? Bulv soq sam bulug 
atgab mvdar suta tad nvi yu? Bulv pwr jita yin yu? Bulv aal lookin ho mvnya tan 
yu? Bulv wm guknam wlw tulu pookumnam dooxa bo hoqgv mvdar tad nvi yu?” 

3Ammon nyi Tobiya mwwg bviywrho daqnum, hoo mwv benum, “Vv jaqbo, 
hoggv yu bulv mvdar dordu dvn—siyalv hoq aoho cao baloqkam bulug bvly 
hoqg wlwngam caapia tayi!” 

4Tato, ngulug Pwnboa, hoggab ngulam bej-bepar do. Bulug bej-beparnam mam 
bulug atwg dumpo aoho haam to hoo bulam nyumwb book gvdaho bulug hog 
mwlwngam naareql mvto. 

5Bulug nyixiaqkam pulup maabv, hoo noqg kaaga hoqgv bulug nyicam mvpaq 
maabv, hoggab bulv nam hang lengdwb mvdarbo nyi tulug agaho hang biluq 
paku. 

6Hoqgab ngulv bvliam mvdarnum. Hoo bvly mwlwg aongam papo dvb hiqca 
kunum, hoggab nyiilungv bonam nyidwb mwwnum. 

7Hvbmabde Sanballat la Tobiya hoo Arab nyi tulungv la Ammon nyi tulungv hoo 
Asdod nyi tulungv Jerusalemwg bvliam mvdar dordunam mam tapanum hoo 
taqc-taqywl uko bo tulungam hiqtum tumrab kunum, bulv vcjaqb hang lengnum. 

8Hoo bulv lvkin gob hookuml dookumnv hwwsil hwwbamnum hoo Jerusalem 
mam ceekol nyob pal adar-apar mvma dvb mvdwb mwwnum. 

9Hoo ngulv ngulug Pwnboam swgwnum hoo aal-aiyib bulam ceekol mvtur 
mvdwb rvky boam xuqlinl apnum. 

10Judaho soq sib benum, “Vgwngam baqn bov laanyi kumab nyidu duku. Hoqho 
vc loodab kac-tanyiaq kv doonum. Ngulv atv bvly sam mvdar darla kuram.” 

11Hoo ngulug ceebiongv benum, “Ngulv bulam haal mengl hoo bonam nyingin 
mvma baloq bulv hog cengram hoo kaapa ram.” 

12Hoq moodho ogum ho doonbo Juhudi nyi tulungv taqg-loosaq mwlw hoqgv 
haanum hoo ngulam lwyw go benum, “Nulv hoggub nyijaqkam ngulam jikur 
tuku.” 

13Hoqgab mwlwngam ako yaan bvly deelag langk ho, ngo nyiilungam bulug 
nyob-nyobam bulug lyoqr orioq lvgab, bulug nwwxo lvgab, hoo bulug illy-uppuq 
lvgab doomnum. 

14Hoo ngo kaal hoo gorabnum hoo xinam nyi tulu ngamla saab tulungam hoo 
nyiilungam benum, “Bulam bos maabv. At Swn mwwgab to, hiyv koi bvla mwwc 
lama dvb nyidwn, hoo noqg vbw-bor tulu gab, noqg ko tuup tulu gab, noqg ko 
nyem tulu gab, noqg nywxw tulu gab, hoo noqg imiq gab nyob padwn.” 

Bonam Nyirabnam 

15Hwdlo ngulug ceebio tulungv bulug kvsil nyitanam mam ham ngulv cengyi kun 
hoo bulug mwwsil nyitanam mam Pwnbov niqtuq lengm kuma yin, ho ngulv 
nyiicwr-cwrxiv at-atwg bonam nyitab bvlyb wkurnum. 

16Hoq aal jaq hoqgv ngoqg nyera papo gon bvly pwnam ho bonam nyinum, hoo 
papo gon nwwxo, svtam, illy, nyob pataqnan vjam kootwl doonum. Hoo nyigbo 
tulungv Judag nombungam langk hoggv torl-daal svkanum, 

17hoq tuluhv bvliam pwdul doonam. Hiyv bvliam mvdar naadwb dupum-dvrab 
baqn bo tulu ngvkam nwwxo-svtam bwwtwl mwwg bonam bulv lvkin gob 
nyinum. 

18Hoo bon nyinbo tulungv mwlwngv mwwg lyoqr orioqkam buqtwl mwwg bon 
nyik ho nyidunum. Nyemaqkv haaikam tuuly miqpa yaan bo tulungv ngoqg 
bviywrho doonum. 

19Hoo ngo xinam nyiilungam la saab tulungam hoo nyiilu mwlwngam benum, 
“Bon nyisv koi pa hoo cwmmab nyisv doopa, hoo ngulv bvly taqg-loosaqb 
dootayi, ho akwn-akwn hoqgv aado mins tayi. 

20Hogloq nyook hoojaqkam nulv tuuly miqnanam tapa yin, ngulug dookub 
haato. Ngulug Pwnbov ngul gab nyob patayin.” 

21Hoqgab ngulv bonam nyinum, hoo papo gon nwwxo-svtam bwwtwl dooko 
koar-komar yik hoqgv ariyum mam takarv buqlin namgub rvkil daqyanum. 

22Hoq mood hookam ngo nyiilungam benum, “Nyi vxiam la mwwg nyerangam 
Jerusalemho aiyam gaql yvm to, ho bulam ngulam aiyam rvkil doog mvto hoo 
aalam ngulv bon nyila tayin.” 

23Hoqgab ngo la ngoqg vbw-bor tulungv ho ngoqg nyera tulungv ho ngam wmin 
gvl rvkil doonbo nyiilungv, ngulv akkam ngulug vjam pipaq maanum; nyiicwr-
cwrxiv mwwg nwwxo-svtam mam mwwg lvqbwq alaqho bwwtwl doognum. 

Nexemiya 5 

Nexemiya Jwwgw boam Nyijab-Nyiyiqnam mam Muturnam 

1Hoq moodho nyiilu ngvla bulug nywxw tulungv bulug Juhudi vbw-bor 
tulungam vcjaqb ceekol xabnum. 

2Hoggab hoqho bulv benum, “Ngulug ko tuup tulu ngvla ngulug ko nyem tulungv, 
ngulv naleq paku. Hoqgab ngulam am dvs loq jitbv, ho ngulv dvtwl hoo swwl 
dooiyin do.” 

3Hoqho tuugin hvraqb benum, “Ngulv ngulug rongo tulungam, roo boolungam, 
hoo ngulug nam tulungam dwr wggam gab am naadwb huta taal ap pakun.” 

4Hoo hvraqb tuugin benum, “Ngulug rongo gab la roo boolu gab lvpw atam 
nyooga jidwb twngk ceepa kun. 

5Sija ngulv ngulug vbw-bor tulug gv soodin akinv, ngulug ko huriv bulug ko hury 
hvb nyidwn. Hvbsujaqkam ngulv ngulug ko tuup tulungam la ngulug ko nyem 
tulungam raasur-nvsurb swwm dvb nyidu do, hoo ngulug ko nyem tuugin 
paqnwb swwxo lopa ku, hvbmabde hoqham ngulv svka dvb huqlw dookma, 
hoggab nyi asaqkv ngulug rongongam la roo boolungam doog paku.” 

6Hwdlo ngo bulug sorl xabnam gomcwram tapa yin hoo ngo vcjaqb hang 
lengnum. 

7Ngo atv atam tomswr-hony sunum, hoo ngo xinam nyiilungam la saab 
tulungam ceekol yolu ruql alma hvl benum. Ngo bulam benum, “Nulv vxy cwrv 
mwwg atwg vbw-bor tulungam nyijab-nyiyiql nyidu do.” Hoo ngo bulam ceeko 
dvb koi jaqb dookum ak doognum 

8hoo bulam benum, “Ngulv hog hwdgo nyila dvn, hwdgo ngulv ngulug vbw-bor 
Juhudi nyi tulungam asaq nyob ho puqknam mam, rukur pakun, hvbmabde 
nulug vbw-bor tulungam nulv puqnam ho bulam ngulug lvgab puqsiq puqa 
mvnum!” Bulv agam gamg kam birwq sanam doomanum hoo cooikab doonum. 

9Hoqgab ngo benum, “Nulug nyidunam pagoq tulu si alma. Nulv ngulug Pwnbog 
bekwb bosil nyil wdwb mwwma, hoggab ngulug ceebio tulug nyob asaqkv 
ngulam bej-bepar maai yv? 

10Hoq aoho, ngo la ngoqg vbw-bor tulungv hoo ngoqg nyera tulungv bulam 
twngkam la am mam cwwrwqnum. Kuj ngulv soq leqbaql naanam pagoq sam 
apaq tukuj hvl benum. 

11Soolo aal so bulug rongo tulungam, bulug roo boolungam, bulug olib svvn 
boolungam, hoo bulug nam tulungam, hoo no bulug hoqgv leqbaql naadwb 
twngk nanam mam, am naanam mam, roo ala naanam, hoo kuty naanam mam 
bulam jikur tuku.” 

12Ho bulv benum, “Ngulv soq tulu sam jikur taikun hoo bul galoqkv hog akkam 
nvvj kuram. Ngulv noqg bek jaqb nyitayin.” Hoo ngo nyub tulungam goqnum hoo 
bulug dingr ko jaqb bulam nyim dvb bulam dingr mvnum. 

13Ngo kam ngoqg vj pussam mam toosuql twqdil benum, “Ngoqg Pwnbov 
nyiicwr-cwrxig nam hoqgv la mwwg bon nyinam hoqgv hiyv dingrnam mam 
pvvma boam mwwg hog mwlwngam toosuq lengm to. Hoqgab mwv hog 
mwlwngam toosuql hoo asar dvb mvnum.” Hoo dookum bo mwlwngv benum 
“Amen” hoo At Swn paqnum. Hoo nyiilungv bulug dingrnam hvb nyiknum. 

Nexemiyag Kiic Maanam 

14Hoq aoho, lvpw at Artaserses vnyw camnyi hoqgv vnyw cammum leq nywnyi 
go swwyikho, ngam Juda gvdag nyiit rad gob mvnum, vnyw camleq nywnyi go 
ngo la ngoqg vbw-bor tulungv nyiit rad gob swwikam dvm dvb dvs jinam mam 
dvmanum. 

15Ngoqg otuqb nyiit rad swwnbo tuluhv nyiilungam vigo vgw baqmnum hoo 
bulug aal looxiam dvsam nyi tulu hoqgv rup sikil campy gogaqb naanum. Bulug 
nyera tulu ngvkam nyiilug aoho vgw baqmnum. Hvbmabde Pwnboam bos ko-
gab, ngo ham nyimanum. 

16Ngo kam soq bvly sam mvdar dvb hog mwlwngam pvvcuml apnum, hoo ngulv 
gvdangam naareq maanum, hoo ngoqg nyera mwlwngv hoqho bonam nyidwb 
hookum keenum. 

17Hoq aoho, diis-paap hoqgv nyob nyi asaqkam hookum boam apaqtvl, ngoqg 
dvk tebol ho Juhudi nyi ngvla saab tulungv dvba bo nyiingv 150 go. 

18Hoq moodho ngoqg tebol ho aal looxiam svv hvvb dorg la sviya dorx go hoo 
poroq roqtwngam mwx-mvaq dvb nyinum, hoo aal looyw-looywngam deedy 
luuxy roo ala twwsam naleqgo jidwb nyinum. Hvb soq mwlw sam dvs-twws 
jaqkam ngo nyiit rad gob swwk gab dvs jinam hoqgv komanum, hoggab hvb nyib 
nyiloqkam nyiilug aoho vigo vgwngv haatanum. 

19Ngoqg Pwnboa, soq nyiilu gab ngoqg hog mwlw alwb nyiknam ham ngam 
mwwpa labka. 

Nexemiya 6 

Nexemiyanvn Ceekol Hima Bwwnam 

1Hoq moodho hwdlo ngo bvliam toggoq akkam doom mvmab mvnya yukho 
(toggoq tulug viyap tulungam mwlwq maatanam mam) Sanballat hoo Tobiya la 
Arab hoqgv Gesem hoo ngulug ceebio tulungv ham tapanum, 

2Sanballat la Gesem ngam pui bilwql begamv, “Ono haapag Hakkepirim ho ngulv 
lvkin gob hookuml kvvrwq minstuj.” Hvbmabde bulv ngam mvdwb tuugabnum. 

3Hoo ngo bulam pui bilwql begamv, “Ngo koi looda bo bonam nyidu dvn hoo ngo 
ila deema. Ngo nulug dookub il wleqyin hog gab bonam nyim mvma tayin?” 

4Hoo bulv ngam soq sib lwpy go nyi roolwql pui bemnum, hoo ngo bulam 
birwqnam akinam birwqnum. 

5Soq nyinam akin sam Sanballat mwwg nyera lvgab potangam mwwg alaqho 
jilwq tvl lvng dvb kanamnum. 

6Hoqho soq sib xeqnum, “Nyob nyi pengko pui xwwtam do hoo Gesem mvkam 
soq sib bedo, no la Juhudi nyi tulungv bidu-bel tama dvb nyido hvl tapa do; 
hoqgab no bvliam mvdarl mudu do. Hoo bulug pui bicwb bebnyiloqkam no 
bulug lvpw atwb swwdwb mwwdo. 

7Hoo ‘Judaho lvpw at ak doodo’ hvl noqg pagoqkam Jerusalemho bepa mvdwb 
nyiqry benbo tulu ngamkam no pvvpa. Hoo sija lvpw atv soq pui tulu sam 
tatayin. Hoggab soqb haato hoo ngulv lvkin gob hwwbam tuj.” 

8Ho ngo mwam pui birwql kanaml begamv, “Noqg soq pagoq begdvn mwlw si 
besamv, hoggab soq benam mwlw si no atv mwwlwql benam go.” 

9Hoggab bulv ngulam bos belam tvl, “Bulug alaqho bon nyingongam apaq 
mvdwb hoo hoqg bonam nyim mvma dvb mwwnum.” Hvbmabde, Pwnboa, sija 
ngoqg alaq sam ator dvb mvtbv. 

10Hoq moodho hwdlo ngo Mehetabel ko hosiqg Delaia gv ko tuup Semaiyag nam 
urab haai yikho, mwwg nam uraho tumcuml apnum, ho mwv benum, “Kuj ngulv 
dvrwq namlog Pwnbog nam ura alo kvvrwq mins tuj. Kuj ngulv dvrwq namlog 
viyap tulungam ciqtum tuj, hoggab bulv nam mengta do. Bulv nam mengtab 
aiyam hoodul doodo.” 

11Hvbmabde ngo benum, “Ngoq hvb nyinbo nyiingv xaal keiyin dvn yv? Hoo 
ngoq svkwg nyiingv dvrwq namlo urab haal hoo hoggub swwtayin? Ngo hoq 
urab wram.” 

12Hoo ngo cengknum hoo kaaknum mwam Pwnbov kanam maanum, hvbmabde 
mwv ngam ceeko dvb nyiqry benum hoggab mwam Tobiya la Sanballat hvb bem 
dvb ree goqnum. 

13Soq pagoq gab mwam ree goqnum, ho ngam bos mvdwb hoo soq sib nyil nyic 
nyim dvb mwwnum, hoo bulv ngam alman bogub bedwb hoo ngam bej-bepar 
tanum. 

14Ngoqg Pwnboa, mwwgab to, Tobiya la Sanballatnvn, ho bulug hog mwlw 
pagoq nyinam mam, hoo nyiqry benbo nyem Noadiya nvla nyiqry benbo tulungv 
ngam bos belam tanum. 

Bvliam Mvnya Kunam 

15Hoqgab bvliam camng leq loonyi ura gv Elul poolwg camnyi leq loog aalho 
mvnya kunum. 

16Hoo hwdlo ngulug ceebio mwlwngv ham tapa yukho, ngulug diis-paap nyob 
mwlwngv bosnum hoo bulv vcjaqb atv atam mwwcu-saqya kunum, hoggab bulv 
soq bon nyinam tulu sam Pwnbog svka hoqgv muiyum pakbo hvl cengknum. 

17Hoq aoho, hoq moodho Judag xinam nyiilungv Tobiyanvn naleqgo pui potangv 
jilwqnum, hoo Tobiyag pui pota ngvkam bulug dookho naleqgo haanum. 

18Hoggab Juda hoqg doonbo nyiingv naleqgo mwwg lvgab nyimin gvdwb hvl 
dingrnum, hoggab mwv Arag ko tuup Sekaniyag maqb gob nyinum: hoo mwwg 
ko tuup Jehohanan Berekiyag ko tuupwg Mesullamwg nyem koam mwwg 
nywxwb naanum. 

19Ho bulv mwwg alwb bon nyinam tulu ngamkam ngoqg agaho agam goonum 
hoo mwwg dookub ngoqg gomcwr puiyam baqanum. Hoo Tobiya ngam bos 
mvdwb naleqgo pui potangv jilwqnum. 

Nexemiya 7 

1Hoq moodho hwdlo bvliam mvnya yukho hoo ngo viyap tulungam ciqtum 
kunum, hoo toggoq rvkybo tulungam, bemin benbo tulungam, hoo Lebi nyi 
tulungam xuqbwql xuqlin kunum. 

2Ngo ngoqg vbw-bor nyiit rad Hanani nvla Hananianvn Jerusalemwg gurum 
mam kaaya mvdwb mvnum, hoggab mwv mwlwngam dengky yaanbo nyi gob la 
hoo Pwnboam nyi mwlw pengko bos sobin yaanbo gob nyinum. 

3Hoo ngo bulam benum. “Hoggub nyijaqkam Jerusalemwg toggoq tulug viyap 
pam doonyiv og maady deedib ciqko maab hvl benum. Hoo bulv rvkil doqdu dvb 
viyap tulungam ciqtuml hoo lyvxar xwrtum mvdwb benum. Jerusalemho 
doonbo nyi tulug pengko hoqgv rvky bo tulungam xuqbwql xuqlinum, bulug nyi 
tuugin swwrw rwwda tulungam rvky mvnum hoo tuugin bulug at nam haaga ho 
rvky mvnum.” 

4Bopamv taqt bvla koinum, hvbmabde hoq uraho doonbo nyiilungv anyonum, 
hoo nam tulungam mvdar maatanum. 

Nyumwb Boonam Hoqgv Hookur Kunboam Xiqtunam 

5Hoo ngoqg Pwnbov xinam tulungam la saab tulungam hoo nyiilug nwdam 
xiqlwql ap mvdwb ngoqg hanglo hwrcwngam jilwqnum. Hoo otuqb haaco bo 
nwd tulungam xeqpnam kitap pam ngo kaapanum, hoo hoqho xeqpnam mam 
ngo kaapa kunum: 

6Soq gvdag nyiilu si Bebilonwg lvpw at Nebukadnejjarg nootul nyumwb 
booknam hoggv caakbov. Bulv Jerusalem bvla Judab, mwwg atwg pamdab vx-
cwrv hookur kunum. 

7Bulv Jerubbabel, Jesua, Nexemiya, Ajariya, Raamiya, Nahamani, Mordekai, 
Bilsan, Misperet, Bigbai, Nehum, Baana lvgab haanum. Israelwg nyiilug nyega 
tulungam xikanamv: 

8Paroswg ko tuup tulungv 2,172 go. 

9Sepatiyag ko tuup tulungv 372 go. 

10Arag ko tuup tulungv 652 go. 

11Pahat-moabg ko tuup tulug Jesua gvla Joab gv 2,818 go. 

12Elamwg ko tuup tulungv 1,254 go. 

13Jattu gv ko tuup tulungv 845 go. 

14Jakkai gv ko tuup tulungv 760 go. 

15Binnui gv ko tuup tulungv 648 go. 

16Bebai gv ko tuup tulungv 628 go. 

17Ajgad gv ko tuup tulungv 2,322 go. 

18Adonikam gv ko tuup tulungv 667 go. 

19Bigbai gv ko tuup tulungv 2,067 go. 

20Adin gv ko tuup tulungv 655 go. 

21Ater gv ko tuup tulug, nyimin Hejekiya gv 98 go. 

22Hasum gv ko tuup tulungv 328 go. 

23Bejai gv ko tuup tulungv 324 go. 

24Harip gv ko tuup tulungv 112 go. 

25Gibeon gv ko tuup tulungv 95 go. 

26Betleham gvla Netopa nyi tulungv 188 go. 

27Anatot gv nyi tulungv 128 go. 

28Bet-ajmabet gv nyi tulungv 42 go. 

29Kiriat-jearim gv, Kepira gv, hoo Beerot gv nyi tulungv 743 go. 

30Rama gvla Geba nyi tulungv 621 go. 

31Mikmas gv nyi tulungv 122 go. 

32Betel gv nyi gvla Ai nyi tulungv 123 go. 

33Nebo gv nyi asaqkv 52 go. 

34Elam gv ko tuup tulug asaqkv 1,254 go. 

35Harim gv ko tuup tulungv 320 go. 

36Jeriko gv ko tuup tulungv 345 go. 

37Lod, Hadid hoo Onog ko tuupv tulungv 721 go. 

38Senaa gv ko tuup tulungv 3,930 go. 

39Nyub tulu gv: Jedaiya gv ko tuup tulu gv, nyimin Jesua gv nombu hoqgv 973 go. 

40Immer gv ko tuup tulungv 1,052 go. 

41Pasur gv ko tuup tulungv 1,247 go. 

42Harim gv ko tuup tulungv 1,017 go. 

43Lebi tulu hoqgv: Jesuag ko tuup tulu gv, nyimin Hodebag ko tuup tulug 
Kadmiyelwg hoqgv 74 go. 

44Bemin benbo tulu gv: Asapwg ko tuup tulungv 148 go. 

45Toggoq rvkybo tulu gv: Sallum gv ko tuup tulungv, Ater gv ko tuup tulungv, 
Talmon gv ko tuup tulungv, Akkub gv ko tuup tulungv, Hatita gv ko tuup tulungv, 
Sobai gv ko tuup tulungv 138 go. 

46Dvrwq namlog nyera tulu gv: Jiha gv ko tuup tulungv, Hasupa gv ko tuup 
tulungv, Tabbaot gv ko tuup tulungv, 

47Keros gv ko tuup tulungv, Siya gv ko tuup tulungv, Padon gv ko tuup tulungv, 

48Lebana gv ko tuup tulungv, Hagaba gv ko tuup tulungv, Salmai gv ko tuup 
tulungv, 

49Hanan gv ko tuup tulungv, Giddel gv ko tuup tulungv, Gahar gv ko tuup 
tulungv, 

50Reaiya gv ko tuup tulungv, Rejin gv ko tuup tulungv, Nekoda gv ko tuup 
tulungv, 

51Gajjam gv ko tuup tulungv, Ujja gv ko tuup tulungv, Pasea gv ko tuup tulungv, 

52Besai gv ko tuup tulungv, Meunim gv ko tuup tulungv, Nepusesim gv ko tuup 
tulungv, 

53Bakbuk gv ko tuup tulungv, Hakupa gv ko tuup tulungv, Harhur gv ko tuup 
tulungv, 

54Bajlit gv ko tuup tulungv, Mehida gv ko tuup tulungv, Harsa gv ko tuup tulungv, 

55Barkos gv ko tuup tulungv, Sisera gv ko tuup tulungv, Tema gv ko tuup tulungv, 

56Nejia gv ko tuup tulungv, Hatipa gv ko tuup tulungv. 

57Solomonwg nyera tulug ko tuup tulu gv: Sotai gv ko tuup tulungv, Soperet gv 
ko tuup tulungv, Perida gv ko tuup tulungv, 

58Jaala gv ko tuup tulungv, Darkon gv ko tuup tulungv, Giddel gv ko tuup tulungv, 

59Sepatiya gv ko tuup tulungv, Hattil gv ko tuup tulungv, Pokeret-hajjebaim gv 
ko tuup tulungv, Amon gv ko tuup tulungv. 

60Dvrwq namlo gvla Solomonwg nyera tulug ko tuup mwlwngv 392 go. 

61Soq tulu si Tel-mela, Tel-harsa, Kerub, Addon, hoo Immer hoqgv haanum, 
hvbmabde bulv Israel nyiv suiyv, bulug ab hoolungam la bulug hotam lengkam 
cengmanum: 

62Delaia gv ko tuup tulungv, Tobiya gv ko tuup tulungv, Nekoda gv ko tuup 
tulungv, 642 go. 

63Nyub hoolu ngvkam: Hobaiya gv ko tuup tulungv, Hakkoj gv ko tuup tulungv, 
Barjillai gv ko tuup tulungv (hiyv Gelead gvdag Barjillai gv ko nyem mam 
naanum hoo bulv bulug nyob eminam goqnum). 

64Soq tulu si bulug eminam bulug ab nwd xiqlwqko meegaqnum, hvbmabde 
hoqho kaapa maanum, hoqgab bulam kac gob xiknv nyub hoolu hoqgv mvpaq 
kunum. 

65Ho nyubv lvgab Urim mvla Tummimv gorab maady deedib bul mwlwngam 
dvrwq yaanbo dvsam dvmin gvdwb nyiram hvl nyiit radv bulam betamnum. 

Nyiilungam Xikumnamv la Lvqc tulu 

66Lvkin gob hookumbo mwlwngv 42,360 go, 

67bulug nyera paqn lvvg hoqgv doon bov 7,337 go. Hoo bul gv bemin belaqbo 
nyem-nyegangv 245 go. 

68Bulug svpurv 736 go, bulug svdamv 245 go, 

69bulug svjinv 435 go, hoo bulug svdamv 6,720 go. 

70Hoq moodho Ab tulug imiq dvpar hoqgv bonam nyim dvb jinum. Nyiit radv 
hun 1,000 darik go, pukaq 50 go, nyub vj 30 go hoo rup 500 minas go uddum ho 
jilwqnum. 

71Hoo ab tulug imiq dvparv bonam nyin mvdwb uddumho hunv 20,000 darik go 
hoo rupv 2,200 minas go jilwqnum. 

72Hoo nyiisam nyiilungv hoqgv hunv 20,000 darik go, rupv 2,000 minas go, hoo 
nyub tulug vjv 67 go jiknum. 

73Hoqgab nyub tulungv, Lebi nyi tulungv, toggoq rvky bo tulungv, bemin 
belaqbo tulungv, nyiilu tuugin, dvrwq namlog nyera tulungv, hoo Israel 
mwlwngv bulug pamda tuluho doonum. Hoo hwdlo pool kvnv haai kukho 
Israelwg nyiilungv bulug pamda ho dooknum. 

Nexemiya 8 

Ijra Pvvbam Poorynam 

1Hoo nyiilu mwlwngv nyi akin hvb nyitwl Iss Toggoq agag deelaho lvkin gob 
hookumnum. Hoo At Sw Israelam gaml jiknam Mojesg Pvvb Kitap ham bulv 
nyub Ijranvn bwa tvk hvl benum. 

2Hoo nyub Ijra Pvvbam hookumko agaho bwanum, pool kvnwg otuq aalho, 
nyem la nyegangv vnyi-vnyiv hoo bulug tanam ham talaqbo mwlwngv tanum. 

3Hoo nyem nyegangv tatwl talaqbo tulug agaho, mwv Iss Toggoqg deelaho ham 
ar komc hoqgv al lvpa namgub poorynum. Hoo nyiilu mwlwngv Pvvb Kitap 
hoqgv poorynam mam haagab jaqb tanum. 

4Hoo daqtam tvl rin mvdwb svvtaq hoqgv bulug mvnam aoho nyub Ijra 
daqtamnum. Hoo mwwg lvqbwq taqc ho Mattitiya, Sema, Anaia, Uriya, Hilkiya, 
hoo Maaseiya, hoo mwwg laqc taqc ho Pedaia, Misael, Malkija, Hasum, 
Hasbaddana, Jakariya, hoo Mesullam daqnum. 

5Hoo Ijra nyiilu mwlwg kaagaho kitapam lwqkonum, hoggab mwv nyiilu mwlwg 
odumho daqnum, hoo mwv ham lwqko yin nyiilu mwlwngv daqrabnum. 

6Hoo Ijra koibo Pwnbo, At Swn paqnum, hoo nyiilu mwlwngv bulug alaqkam 
irab banv birwqnum, “Amen, Amen.” Hoo bulug dumpongv pvxw banv nyuqm 
mam ked ho nywtin tvl At Swn xumnum. 

7Hoo hwdlo nyiilungv bulug atwg daqk ho doqdu yuk ho, Lebi nyi tulungv Jesua, 
Bani, Serebiya, Jamin, Akkub, Sabbetai, Hodiya, Maaseiya, Kelita, Ajariya, 
Jojabad, Hanan, Pelaiya Pvvbam nyiilungam talaq mvdwb svkanum. 

8Bulv Pwnbog Pvvb kitap hoqgv tadar pvla dvb poorynum, hoo hoq rinam tuluhv 
talaq dvb jinum, hoo nyiilungv rinam mam talaql cengnum. 

Soq Aal Si Dvrwqdvn 

9Hoo nyiit rad Nexemiya, la nyub Ijra, tomswr bov, hoo Lebi nyi tulungv 
nyiilungam tomswrl hoo nyiilu mwlwngam benum, “Soq aal si nulug Pwnbo At 
Sw gab dvrwqbov; hoqgab mool-rinl ho nyix-riimabv.” Hoggab Pvvb gomcwram 
nyiilu mwlwngv tapa tvl xabnum. 

10Hoo mwv bulam benum, “Nulug lamtab wto. Oxam dvto hoo tiiswrbo alangam 
twwto hoo hiyv dooma dvn ham meeg jilwqto, hoggab soq aal si nulug At Sw gab 
dvrwqbov. Hoo mwwdwq maabv, hoggab At Swg hempnamv nulug atorv.” 

11Hoo Lebi nyi tulungv nyiilu mwlwngam swrsob doom dvb benum, “Cooikab 
dooto, hoggab soq aal si dvrwq aalv; mwwdwq maabv.” 

12Hoo nyiilu mwlwngv bulv dvta twwtab at atwg lamtab wknum hoo koijaqb 
hwnyir-hvmarnum, hoggab bulam bibwql bekin kunam gomcwr tulungam bulv 
cengknum. 

Doogw Durum mam Soonam 

13Aal loonyi deen ho ab tulug imiq dvpar hoqg nyiilu lvgab nyub tulu ngvla Lebi 
nyi tulungv nyub Ijra dookub lvkin gob Pvvb gomcwram poory ritab haanum. 

14Hoo pool kvnnam Israelwg nyiilungv doogw durum mam soom dvb Mojesnvn 
At Sw Pvvbam gaml jil xeqp kunam mam bulv kaapanum, 

15hoo bulug pamda tulu hoola Jerusalemho soq pui sam bulv bekarl bekin dvb 
nyinum, “Hoqho xeql apnamv, yorn tulub caag dvl hoo olib haqb tulungam, 
nyoro olibam, swiywq nyam-nyambo okam, pvng haqbam, hoo asaq svvn haqb 
tulungam doogw cwwrwngam mvn dvb na-a to.” 

16Hoqgab nyiilungv lvvgwb wnum hoo hoq haqb tulu ham na-a layil nyiicwr-
cwrxiv mwwg nam aoho, hoo bulug nam baagho hoo Pwnbog nam haaga ho, hoo 
Iss Toggoqg deelaho hoo Iprayimg Toggoqg deelaho bulv atgab doogw 
cwwrwngam mvnum. 

17Nyumwb boonam hoqgv hookur bo nyi mwlwngv doogw cwwrwngam mvtwl 
hoo doogw cwwrwho doonum, hoggab Nunwg ko tuup Jesuag aal hoqgv jaq hoq 
aal namgub Israel nyiilungv ham nyika kumanum. Hoo hoqho vc loodab hwnyir-
hvmarv doonum. 

18Hoo aal-aalam, otuq aal hoqgv jaq vtwr-anya aal namgub Pwnbog Pvvb 
Kitapam mwv poorynum. Bulv xilo soonam mam aal kvn go soonum, hoo pvvb 
bek jaqb, piin aalho mwlwngv piwr jwr-jwr dvb dookum ak doonum. 

Nexemiya 9 

Israelwg Nyiilungv Bulug Nyicam Xaqlinam 

1Hoq poolwg camnyi leq loopy aalho Israelwg nyiilungv hookumnum, hoo bulug 
dumpo ho diimwram taaiyaq tvl tuila vjam kootwl dery reel doonum. 

2Hoo Israelwg nyiilungv bulv atv nyoodo nyi tulu hoqgv vpwb doqxubnum hoo 
bulv daqtwl bulug nyicam la bulug ab tulug nyimurnam tulungam beporl 
xaqlinum. 

3Hoo bulv bulug daqk nyook ho daqtwl hoo bulug Pwnbo At Swg Pvvb Kitap 
hoqgv swlw duur oum gob poorynum; hoggab duur oum gob bulv nyicam beporl 
xaqlinum hoo duur oum gon bulug Pwnbo At Swn xumnum. 

4Lebi nyi tulug pamto hoqgv Jesua, Bani, Kadmiyel, Sebaniya, Bunni, Serebiya, 
Bani, hoo Kenani daqnum; hoo bulv bulug Pwnbo At Swn vcjaqb sogoql xabnum. 

5Hoo Lebi nyi tulungv Jesua, Kadmiyel, Bani, Hasabneia, Serebiya, Hodiya, 
Sebaniya, hoo Pet-ahiya benum, “Daqrabto hoo noqg Pwnbo At Swn kuiyum 
hoqgv kuiyum nagub paqto. Noqg yuunam eminam paqto, hogloq hv mwlwngam 
yuubin yaam dvb paqdwb nyidwn. 

6“At Sw, no aro twq At Swv. No doangam pwnum, hoq ao tol doonbo mwlwngam 
pwnum, swcwngam la hoq aoso doonbo mwlwngam pwnum, sa-svlongam la 
hoq uraho doonbo mwlwngam pwnum; hoo no hoq mwlw ham hoocuml apnum; 
hoo doa ao tol doon bov nam xumdwn. 

7No At Swv, Abramnvn Kaldiya gvdag Ur hoqgv xuql boolin layil hoo mwam 
Abraham hvl emin jinbo Pwnbov. 

8Noqg agaho mwwg hangam no dengky dvb kaapanum, hoo mwwg hosiqkam 
Kanaan nyi tulug, Hittait tulug, Amor tulug, Perijj tulug, Jebus tulug, hoo Girgas 
tulug gvdangam jitayin hvl mwam pvvb mvl birnum. Hoo noqg dingrnam mam 
no pvpa kun, hoggab no jvqtw bov. 

9“Hoo Ijipt ho ngulug ab tulug hentwram no kaapanum hoo bulv Hilw Sa-svlo ho 
xabnam mam tapanum, 

10hoo swrdorxeqkam nyinum hoo Paro nvla mwwg nyera tulungam hoo mwwg 
gvda nyiilu mwlwngam ceekol lomdwb bon nyinum, hoggab ngulug ab tulungam 
bulv vc loodab nyijab-nyiyiqnam mam no cengnum. Hoo soolo xaqb no atv noqg 
eminam doom dvb mvnum. 

11Hoo no bulug agaho sa-svlongam mwrpin sunum, hoqgab bulv sa-svlo ra lvpab 
ked pwtw ho wnam hvb wpeqnum, hoo bulam ruqmin gvnbo tulungam koibo 
issiv wlwngam lumlupnam hvb lumlupnum. 

12Doomwq piuar lvgab aalam wgnum, hoo bulug wk lamtangam wm piuar lvgab 
huto huuj tvl bulam wwmnum. 

13No Sinai Puutu ho ipoqnum hoo doa hoqgv bulam agam goonum hoo bulam 
jvqtwb nyidy sanam mam la pvvb tulungam, albo tomswrnam tulungam hoo 
gaml tulungam jinum, 

14noqg dvrwqbo Doonu aalam no bulam cengm dvb jinum hoo bulam gaml 
tulungam la tomswrnam tulungam gaml jinum hoo noqg nyera Mojes pvvbam 
jinum. 

15Bulv kano yuk ho no bulam doa hoqgv dvsam jinum hoo bulv hvngwr yuk ho 
wlw hoqgv issam tolin mvjnum, hoo bulam no jidwb dingr kunam gvdangam 
bulam wgdvl naatwk hvl betamnum. 

16“Hvbmabde bulv la ngulug ab tulungv at mwwlwq bvla tamil hoo noqg gaml 
tulungam tamanum. 

17Bulv tama dvb hvl haqpaqnum hoo bulug pengko ho noqg swrdorxeqb bon 
nyinam mam mwwpa kumanum, hvbmabde bulv tamanum hoo bulv Ijipt 
gvdaho wkurl rasorb swwdwb bulug nyigbo ak xuqnum. Hvbmabde no danyib 
apaq jinbo, anya bov hoo aya mwwpa bov, haaxaq xaqla maadwn hoo tumab 
naleqgo aby dvn, hoo bulam haqpaq maanum. 

18Hwdlo bulv atgab hunam svv ko murtiam mvtwl hoo benum, ‘Soq si noqg 
Pwnbov hiyv nam Ijipt hoqgv boolinum,’ hoo bulv vc loodab Pwnboam nyinyi-
nyianum, 

19noqg aya mwwpa ko-gab no bulam deexa-raraho haqpaq maanum. Doomwq 
piuarv bulam apaqmab aalam wgnum, ho bulug lamta wdy koam wm piuarv 
aiyam bul gab huto huujnam. 

20Noqg albo Yalam bulam tomswr mvdwb jinum hoo noqg mannangam bulam 
dvmnum hoo bulug hvngwr yin issam jinum. 

21Vnyw campy go no bulam deexa-raraho swwl doomnum, hoo bulv hog akkam 
pwwma-cimab nyimanum. Bulug vjv nyamanum hoo bulug lvpiangv gookam 
maanum. 

22“Hoo bulam lvpw tulungam hoo nyiilungam jinum hoo cuukiq-bvrw 
mwlwngam bulam jinum. Hoqgab bulv Hesbonwg lvpw at Sihonwg gvdangam 
hoo Basanwg lvpw at Ogwg gvdangam otub naaknum. 

23Bulug ko huriam doag takar tvvb mvqlw mvnum, hoo no bulug ab tulungam 
haal ho otu naam dvb betam kunam gvda urab bulam boanum. 

24Hoqgab hosiqkv hoqb wnum hoo gvdangam otub naaknum, hoo bulug agaho 
hoq gvdaho doonbo nyi tulungam, Kanaan nyi tulungam no mviyanum, hoo 
bulug gvda ngamla bulug lvpw at tulungam hoo gvda hoqg nyi tulungam bulug 
alaqho bulam jilwqnum, ho bulv bulam hoggub nyim nwwdwn hvb bulv 
nyimnum. 

25Hoo bulv gurum nwqtumnam bopam tulungam la diibuqbo gvdangam 
naareqnum, hoo nam tulungam albo dupum-dvrabpv bwwr dvb, sokum hengl 
apnam mam, roo boolungam, olib svvn tulungam hoo naleqgo aaxy xeenbo svvn 
tulungam otub nvvsiqnum. Ho bulv dwnwnam mam bwwr dvb dvnum hoo oxwl 
dortnum hoo bulv noqg al ko-gab atv-atv hempnum. 

26“Hvbsujaqkam, bulv tamanum hoo nam ceekol taleqnum hoo noqg pvvbam 
bulug langkwb hurpaqnum hoo hiyv bulam noqg dookub hookur mvdwb beo-
belaml benbo noqg nyiqry benbo tulungam mengnum, hoo bulv vc loodab 
Pwnboam nyinyi-nyianum. 

27Hoqgab hiyv bulam hentwr dvb mvnbog, ceebio alaqho no bulam jinum. Hoo 
bulug hentwr moodho bulv nam sogoql xabnum hoo no bulam ao lvpw hoqgv 
tapanum, hoo noqg vcjaqb aya mwwpa hoqgv no bulam bulug ceebio tulug alaq 
hoqgv ywwlin mvdwb ywwlin boam jinum. 

28Hvbmabde bulv swrsob doot kul bulv lokta noqg agaho almanam mam 
nyiknum, hoo bulam no bulug ceebio tulug alaqho jipaqnum, hoqgab bulv bulam 
nyijab-nyiyiqnum. Hvbsujaqkam hwdlo bulv tobkurl hoo nam sogoq yin, no ao 
lvpw hoqgv tapanum, hoo noqg aya mwwpanam hoqgv mood lwxiam bulam 
ywwlinum. 

29Hoo bulam noqg pvvb uraho hookur mvdwb no bulam beo-belam benum. 
Hvbsujaqkam bulv at mwwkwb nyinum hoo noqg gaml tulungam tamanum, 
hvbmabde noqg pvvb tulungam nyiam ceekol nyinam hvb nyic nyinum, mwv 
hoq tulu ham nyil swwtayin, hoo tamynum hoo haqpaql tamanum. 

30Naleq vnyw go bulug lvgab cwqnum hoo noqg yal lvgab noqg nyiqry benbo 
tulug lvgab bulam beo-belamnum. Hvbsujaqkam bulv tamanum. Hoqgab no 
bulam gvdag nyiilug alaqho jilwqnum. 

31Hvbsujaqkam, noqg vcjaqb aya mwwpanam hoqgv no bulam twryum 
mvmanum ho bulam haqpaq kamanum, hoggab no anya bvla aya mwwpa bo 
Pwnbov. 

32“Sija hoqgab ngulug Pwnbov koi dvn, ator dvn hoo swrdorxeqbo Pwnbov, hiyv 
dingrnam mam pvvdwn hoo tumab aby dvn, ho ngulug lvpw at tulug aoho, 
ngulug lvpw atwg ko tuup tulug aoho, ngulug nyub tulug aoho, ngulug nyiqry 
benbo tulug aoho, ngulug ab tulug aoho, hoo noqg nyiilug mwlw aoho hentwr 
haady bo ham anyo gob kaama bv, hoggab hvbnyiloqkam Assiriyag lvpw at tulug 
mood hoqgv soq aal namgub hentwr hendwn. 

33Hvbsujaqkam ngulug aoho haam kunam mwlw hv noqg nyidy sanam mam 
nyim kunum, hoggab no dengky jaqb nyinum hvbmabde ngulv nyic-nyiab 
nyiknum. 

34Noqg bulam beo-belam benam tulu ham ngulug lvpw at tulungv, ngulug lvpw 
atwg ko tuup tulungv, ngulug nyub tulungv, hoo ngulug ab tulungv noqg pvvbam 
pvvmanum ho noqg gaml tulungam ruucw kwrgab maanum. 

35Bulug lvpw-haty hookam, noqg vcjaqb aldvb bulam jinam mam, hoo koi dvb la 
diibuq dvb gvdangam bulug agaho noqg ap jinam mam bulv dvmin-twwminl 
doodo, hvbmabde bulv nam nyis tulungam nyij ma ho bulug nyic-nyia bonam 
nyinam hoqgv wkur kuma. 

36Kaato, ngulug ab tulungam gvda jinam hoqg aaxiam hoo hoqg albo lvqc 
tulungam kaapal swwm dvb jinum; hvbmabde soq aal namgub ngulv nyerab 
swwdwn, kaato ngulv nyerangv. 

37Hoo hoqg diibuq hoqgv mvlinam mam lvpw at tulungam jinum, ngulug nyic 
nyigam gab hoqham no ngulug aoho nyimnum. Bulug mwwlwqb bulv ngulam la 
ngulug tuun-mee tulu aoho pvvb bwwl doogdvn, hoo ngulv vc loodab 
mwwdwqnum. 

38“Hoqgab soq mwlw si nyigam gab ngulv xeql birnam mam biima dvb nyiknum; 
morxtubnam pota ho ngulug lvpw atwg ko tuup tulug eminam, ngulug Lebi nyi 
tulug eminam, hoo ngulug nyub tulug eminam xiqlwq tvl ap kunum.” 

Nexemiya 10 

Birnam mam Morxtubn bo Nyiilu 

1Hoqg morxtubnamho Hakaliya, ho Jedekiyag ko tuup nyiit radwg Nexemiyag 
eminv doonum, 

2hoq kokwb Seraiya, Ajariya, Jerimiya, 

3Pasur, Amariya, Malkija, 

4Hattus, Sebaniya, Malluk, 

5Harim, Meremot, Obadiya, 

6Daniyel, Ginneton, Baruk, 

7Mesullam, Abija, Mijamin, 

8Maajiya, Bilgai, Semaiya; soq si nyub tulungv. 

9Hoo Lebi nyi tulu hoqgv: Ajaniyag ko tuup Jesua, Henadadg ko tuup Binnui, 
Kadmiyel; 

10hoo bulug vbw-bor tulungv, Sebaniya, Hodiya, Kelita, Pelaiya, Hanan, 

11Mika, Rehob, Has-abiya, 

12Jakkur, Serebiya, Sebaniya, 

13Hodiya, Bani, Beninu. 

14Peelo bo nyiilungv: Paros, Pahat-moab, Elam, Jattu, Bani, 

15Bunni, Ajgab, Bebai, 

16Adonija, Bigbai, Adin, 

17Ater, Hejekiya, Ajjur, 

18Ho-dia, Hasum, Bejai, 

19Harip, Anatot, Nebai, 

20Magpiyas, Mesullam, Hejir, 

21Me-sejabel, Jadok, Jaddua, 

22Pelatiya, Hanan, Anaia, 

23Hosea, Hanania, Hassub, 

24Hallohes, Pilha, Sobek, 

25Rehum, Ha-sabna, Maaseiya, 

26Ahiya, Hanan, Anan 

27Malluk, Harim, Baana. 

Birnam mam Nyidwb Nyinam 

28Hoq lvvg hoq nyiilungv, nyub tulungv, Lebi nyi tulungv, toggoq rvkybo tulungv, 
bemin belaqbo tulungv, dvrwq namlog nyera tulungv, hoo hiyv bulv atv atam 
gvda hoqg nyiilu hoqgv mwbwq layil Pwnbog Pvvbam tadwb, bulug nywxw 
tulungv, bulug ko tuup tulungv, bulug nyem ko tulungv, mwlwngv hiyv cenglaql 
hoo talaq bov, 

29bulug vbw-bor tulu lvgab, bulug xinam nyi tulu mwlw lvgab nyibanum, hoo 
beenam ak beenv hoo Pwnbog Pvvbam Pwnbog nyera Mojesnvn jinam ham nyil 
wdwb dingrnum hoo ham nyil swwdwb hoo ngulug At Swg gaml tulu ham hoo 
mwwg pvvb tulu ham la mwwg pvvb tulu ham nyidwb nyibanum. 

30“Ngulug nyem ko tulungam ngulv gvdag nyiilungam jiram ho ngulug ko tuup 
tulu gab bulug nyem ko tulungam naaram. 

31Hoo gvdag nyiilungv dvs-twws ho am mam Doonu aalam puqb nyiloqkam, 
ngulv Doonu aalam la dvrwqbo aalam bulug hoqgv rvram. Hoo kvn vnywngam 
ngulv rongo mvram hoo ceeknam vx-ceram apaq jitayin. 

32“Ngulv atv atam vnyw-vnywngam sikil ak hoqgv oum gon ngulug Pwnbog 
namho jitwl bon nyin mvdwb nyidwn: 

33paal apnam wtw gab, lwxiam am jinam aky, lwxiam boyuqnam jinam aky, 
Doonu aal tulungam, nit pool tulungam, xuqbwql xuqlinam durum tulungam, 
dvrwqbo dupum-dvrab tulungam, hoo nyic aky tulungam Israel gab pwr jim 
dvb, hoo ngulug Pwnbog namho hog mwlw bonam nyim dvb mvnum. 

34Ngulv, nyub tulungv, Lebi nyi tulungv, hoo nyiilungv wsw akiam ngulug 
Pwnbog namho baqa dvb hoqham tak cinglinum, Pvvb ho xeqp kunam hvb, 
vnyw-vnywngam ngulug Pwnbo At Swg yugw ho parn mvdwb wswngam baqa 
mvdwb, ngulug ab hoolug imiq dvpar-dvparam moodam xuqbwq jinum. 

35Vnyw-vnywngam At Swg namho ngulug rongo hoqgv aaxy lengco bo tulungam 
la svvn hoqgv aaxy lengco bo tulungam baqa jidwb ngulv atv atam loor kunum; 

36Pvvb ho xeqp kunam hvb, ngulug Pwnbog namho nyub gob nyil bon nyim dvb 
ngulug otuqcob ko tuup tulungam la tuun-mee ko bwwconam mam, hoo sibin-
svv hoo sviya tulug ko bwwconam mam, ngulug Pwnbog namho baqa jitayin; 

37hoo ngulug otuqcob cwwcwnam wtwngam, hoo ngulug jikuml jinam mam, 
svvn nwwxig aaxiam, roo alangam la kutiam ngulug Pwnbo namwg pwqlw 
uraho nyub tulu gab bwa jitayin; hoo ngulug rongo hoqgv jibwql jinam mam Lebi 
nyiilu gab bwa jitayin, hoggab ngulug bon nyil jibwql jinam mam ngulug pamda 
tulu hoqgam Lebi nyiilungv nookum yaanum. 

38Hoo Aaron gv ko tuup, nyubv Lebi nyiilungv jibwql jinam mam nookum dee 
moodam doomin gvdwb nyinum. Hoo Lebi nyiilungv jibwqnam hoqgv jibwq 
kunam mam, ngulug Pwnbog namho pwqlw noosu urab baqa tayin. 

39Hoggab Israelwg nyiilu gab la Lebig ko tuup tulu gab ammam, roo alangam, 
hoo kutiam, hogloq ho dvrwq namlog pwcw tulug dookub, bon nyinbo nyub 
tulug dookub, hoo toggoq rvky bo tulug dookub hoo bemin belaqbo tulug dook 
pwqlwb baqa tayin. Ngulug Pwnbog nammam ngulv osum-palam ram.” 

Nexemiya 11 

Jerusalemho Nyigbo tulu 

1Jerusalem ho nyigbo nyiilungv doonum. Hoo nyiilug imiq dvpar hoqgv dvrwqbo 
Jerusalem bopam ho ak akwb doom dvb tak cingkanum, wyw hoqgv kiya gon 
asaq pamda ho doodub nyinum. 

2Hoo Jerusalemho atv mwwsul doodwb mwwnbo nyiilungam lvqc cil paqnum. 

3Soq peelo bo tulu si Jerusalemho gvdaho doonum; hvbmabde Israelv, nyub 
tulungv, Lebi tulungv, dvrwq namlog nyera tulungv, hoo Solomonwg nyera tulug 
hosiqkv: bulug pamdag Juda gvdaho nyiicwr-cwrxiv mwwg gumnam doonum. 

4Hoo Jerusalemho Judag gvla Benjamin gv ko tuup tulu gon doonum. Juda gv ko 
tuupv: Ujjiya gv ko tuup Ataiya, Jakariya gv ko tuupv, Amariya gv ko tuupv, 
Sepatiya gv ko tuupv Mahalalel gv ko tuupv Perej gv ko tuup tulungv; 

5hoo Baruki gv ko tuup Maaseiya, Kol-hoje gv ko tuupv, Hajaia ko tuupv Adaiya 
gv ko tuupv Joiarib gv ko tuupv, Jakariya gv ko tuupv Silon nyi gv ko tuupv 
doonum. 

6Vc jaqb nyob palaqbo Perej gv ko tuupv 468 go Jerusalemho doonum. 

7Hoo soq tulu si Benjamin gv ko tuupv: Mesullam gv ko tuup Sallu, Joyed gv ko 
tuupv, Pedaia gv ko tuupv, Kolaiya gv ko tuupv, Maaseiya gv ko tuupv, Itiyel gv 
ko tuupv, Jesaiya gv ko tuupv, 

8hoo mwwg haakam bo vbw-borv 928.1 go doonum 

9Jikri gv ko tuup Joyel bulug nyiilo gob nyinum; hoo Has-senuag ko tuup Juda 
pamdag dvqsin gob nyinum. 

10Nyub tulu hoqgv: Joiarib gvla Jakinwg ko tuupv Jedaiya, 

11Hilkiyag ko tuup Seraiya, Mesullamwg ko tuupv, Jadokg ko tuupv, Meraiyotwg 
ko tuupv, Ahitubwg ko tuupv, Pwnbog namlongam pvvb mvvl doognum, 

12hoo bulug vbw-borv namlo ho bon nyinbov 822 go doonum; hoo Jerohamwg 
ko tuup Adaiya, Pelaliyag ko tuupv, Amjig ko tuupv, Jakariyag ko tuupv, Pashur 
gv ko tuupv, Malkija gv ko tuupv, 

13hoo mwwg vbw-bor abwg imiq dvpar hoqgv 242 go doonum; hoo Amassai, 
Ajarelwg ko tuupv, Ajaiyag ko tuupv, Mesillemotwg ko tuupv, Immerg ko tuupv, 

14hoo bulug haakam bo vbw-borv 128 go doonum; Haggedolim gv ko tuup 
Jabdiel bulug nyiilo gob nyinum. 

15Hoo Lebi nyi tulu hoqgv: Hassubwg ko tuup Semaiya, Ajrikamwg ko tuupv, 
Hasabiyag ko tuupv, Bunnig ko tuupv; 

16hoo Sabbetai la Jojabad Lebi nyi tulug pengko ho peelo gob nyinum, bulv 
Pwnbog dvrwq namlog lvvg hoqg bonam kvvyw-tadanum; 

17hoo Mikag ko tuup Mattaniya, Jabdig ko tuupv, Asapwg ko tuupv, paqyalinco 
paqnam mam la xumnam mam nyigbo nyiilo gob nyinum, hoo Bakbukiya mwwg 
vbw-bor pengko hoqgv dvqsin gob nyinum; hoo Sammuag ko tuup Abda, 
Galalwg ko tuupv, Jedutun gv ko tuupv nyibanum. 

18Dvrwqbo bopam ho Lebi nyi doon bo mwlwngv 284 go doonum. 

19Toggoq rvkybo tulungv, Akkub, Talmon hoo bulug vbw-borv, hiyv toggoq 
tulungam rvky yaan bov 172 go doonum. 

20Hoo Israel lvla nyub tulungv hoo Lebi tulungv Judag pamda mwlwho doonum, 
nyiicwr-cwrxiv mwwg gumn nvvsiq deenam mam naanum. 

21Hvbmabde dvrwq namlog nyera tulungv Opel ho doonum; hoo Jiha la Gispa 
dvrwq namlog nyera tulungam kvvyw-tadal nyignum. 

22Jerusalemho Lebi nyiilungam nyigbo tulungv Banig ko tuup Ujji, Hasabiyag ko 
tuupv, Mattaniyag ko tuupv, Mikag ko tuupv, Asapwg ko tuup tulungv, bemin 
belaqbov, Pwnbog dvrwq namlo ho bon nyil doonum. 

23Hoggab lvpw at hoqgv bulug pagoq gab gaml jilinum, hoo bemin begbo tulu 
gab aal looxiam dvs-twwsam jim dvb birwl apnum. 

24Hoo Mesejabelwg ko tuup Petahiya, Judag nyob hoolug Jerag ko tuup tulungv 
nyiilug pagoq gab lvpw atwg bviywrho pagoq goqxy gab daqyanum. 

Jerusalem Lvvgho Nampam tulu 

25Hoo nampamv bulug rongo lvgab doonum, Judag nyiilu tuuginv Kiriat-arba la 
hoqg nampam tuluho doonum, hoo Dibon la hoqg nampam tuluho doonum, hoo 
Jekabjeel la hoq nampam tuluho doonum, 

26hoo Jesua hoo Molada la Bet-pelet ho, 

27Hajar-sualho, ho Beerseba hoola hoqg nampam tuluho, 

28Jiklag ho, ho Mekona gvla hoqg nampam tuluho, 

29En-rimmon ho, ho Jora ho, ho Jarmut ho, 

30Janoa ho, Adullam ho, hoo bulug nampam tuluho, Lakis la hoqg rongo tuluho, 
hoo Ajeka la hoqg nampam tuluho doonum. Hoqgab bulv Beerseba hoqgv 
Hinnom lywpa nagub svmcw mvl doonum. 

31Benjaminwg nyiilu ngvkam Geba hoqgv doorab layil Mikmas, Aija, Betel hoo 
hoqg nampam tuluho, 

32Anatot, Nob, Ananiya, 

33Hajor, Rama, Gittaim, 

34Hadid, Jeboim, Neballat, 

35Lod, hoo Ono lywpa hoqgv jem mvlaqbo nyi tulungv. 

36Hoo Juda hoqg Lebi nyiilu gon Benjamin ho doom dvb mvpin-mvranum. 

Nexemiya 12 

Nyub tulu ngvla Lebi Nyi tulungv 

1Soq nyub tulu si la Lebi nyi tulu si Sealtielwg ko tuup Jerubbabel, la Jesuag lvgab 
hookur kunbov: Seraiya, Jerimiya, Ijra, 

2Amariya, Malluk, Hattus, 

3Seka-nia, Rehum, Meremot, 

4Iddo, Ginnetoi, Abija, 

5Mijamin, Maadiya, Bilga, 

6Semaiya, Joiarib, Jedaiya, 

7Sallu, Amok, Hilkiya, Jedaiya. Soq tulu si nyub tulug pengko ho peelo gob nyil 
bulug vbw-bor Jesuag aalho doonum. 

8Hoo Lebi nyi tulu hoqgv: Jesua, Binnui, Kadmiyel, Serebiya, Juda, hoo Mattaniya, 
mwwg vbw-bor tulu lvgab bemin bel paqyalinco paqgbo gob nyinum. 

9Hoo Bakbukiya la Unni la bulug vbw-bor tulungv bon nyik ho bulug taqcgon ho 
daqnum. 

10Hoo Jesua Joiakimwg abv, Joiakim Eliyasibwg abv, Eliyasib Joiadag abv, 

11Joiada Jonatanwg abv, hoo Jonatan Jaddua gv abv. 

12Joiakimwg nyubwb swwd aalho soq tulu si ab tulug imiq dvpar hoqg peelob 
nyinum: Seraiya gv, Meraiya; Jerimiya gv, Hanania; 

13Ejra gv, Mesullam; Amariya gv, Jehohanan; 

14Malluki gv, Jonatan; Sebaniya gv, Josap; 

15Harim gv, Adna; Meraiyot gv, Helkai; 

16Iddo gv, Jakariya; Ginneton gv, Mesullam; 

17Abija gv, Jikri; Miniamin gv, Moadiya gv, Piltai; 

18Bilga gv, Sammua; Semaiya gv, Jehonatan; 

19Joiarib gv, Mattenai; Jedaiya gv, Ujji; 

20Sallai gv, Kallai; Amok gv Eber; 

21Hilkiya gv, Hasabiya; Jedaiya gv, Netanel. 

22Eliyasib gv, Joiada gv, Johanan gv, hoo Jaddua gv aalho Lebi nyi tulungam ab 
dvpar peelo boam xeqpnum; hoq lvga-lvgab soq nyub tulu samkam Parsiyag nyi 
Darius gv pvvb bwdho xeqpnum. 

23Lebig ko tuup tulug ab imiq dvparam xiqtw kwlwl xeqpnam mam Eliyasibwg 
ko tuup Johananwg aalho xeqnya kunum. 

24Hoo Lebi nyi tulug peelo bo tulungv: Hasabiya, Serebiya, hoo Kadmiyel gv ko 
tuup Jesua, hoo mwwg vbw-bor tulungv taqcgon ho daqtwl Pwnbog nyi Debidg 
gaml jinam hvb mood moodam paqyalinco paql hoo paqnam mam jinum. 

25Mattaniya, Bakbukiya, Obadiya, Mesullam, Talmon, hoo Akkub bulv toggoq 
rvky bob nyil noosug toggoqkam rvkil doognum. 

26Soq tulu si Jojadak gv ko tuupwg Jesuag ko tuup Joiakimwg aalho, la Nexemiya 
nyiit radwb hoo Ijra nyub bvla xeqn bob nyil dooiyik aalho nyinum. 

Gurum mam Darxaqnam 

27Hoo Jerusalemwg gurum mam darxaq tadwg moodho Lebi nyi tulungam bulug 
dook nyook mwlw hoqgv meegaqnum, bulam Jerusalemho boa tvl darxaqnam 
mam hwnyir-pwnyirl, ho paqyalinco paql, hoq lvgab bemin bel, ludum pup tubl, 
rwwxw, hoo gungga mvl soomin gvm dvb hvl goqnum. 

28Hoo bemin benbog ko tuup tulungv Jerusalemwg diis-paap hoqgv la Netopat 
nyi tulug nampam tulu hoqgv lvkin gob hookumnum; 

29Bet-gilgal hoqgv kam hoo Geba la Ajmabet dwaq hoqgv kam haanum, hoggab 
bemin belaqbo tulungv bulug nampam mam Jerusalemwg bviywr-bvcarho 
nampam paal doonum. 

30Hoo Nyub tulu ngvla Lebi nyi tulungv atv atam xeexaq sunum, hoo bulv nyiilu 
ngamla toggoq tulu ngamla gurum mam xeexaqnum. 

31Hoo ngo Judag nyigbo tulungam gurumg aoho bocanum hoo paqyalinco paqm 
dvb koijaqb bemin benbo dvpar vnyi go xuqnum. Dvpar akwn hv Ikum-peera 
Toggoq nyooko daiyag gurumb wnum. 

32Hoo bulug kokwb Hosaiya la Judag nyigbo papo gon wnum, 

33hoo Ajariya, Ijra, Mesullam, 

34Juda, Benjamin, Semaiya, hoo Jerimiya, 

35hoo nyub tuuginwg ko tuup tulungv tuuly miqyanum: Jonatanwg ko tuup 
Jakariya, Semaiyag ko tuupv, Mattaniyag ko tuupv, Mikaiya gv ko tuupv, Jakkur 
gv ko tuupv, Asap gv ko tuupv; 

36hoo mwwg lvqry-laqso tulungv: Semaiya, Ajarel, Milalai, Gilalai, Maai, Netanel, 
Juda, hoo Hanani Pwnbog nyi Debidg rwwxw-gungga lvgab wnum. Hoo xeqn bo 
Ijra bulug otuqb wconum. 

37Subuq buqlinko Toggoq hoqgv bulv Debidg bopam wnbo vbiab cao banv 
Debidg nammam ao yaanbo dou-cagag Iss Toggoqg gurum aob wnum. 

38Bemin benbo dvpar akwn hv paqyalinco paql nyoodum daiyab wnum, hoo ngo 
la nyiilu papo gon bulug lvgab gurum aob Wtw boonu ko Soja aog Gurum Taqt 
koob wnum, 

39hoo hoqgv Iprayim Toggoq aob, hoo Yesana Toggoq hoqgv, hoo Ngui Toggoq 
hoqgv hoo Hananelwg Sojab hoo Lwwg Sojab, Sviya Toggoqb wnum; hoo bulv 
Rvky ko Toggoqho haal doonunum. 

40Hoo bemin benbo dvpar vnyi vnyiv Pwnbog namlo ho paqyalinco paql 
doonum, hoo ngo la ngoqg lvgab saab papo gon haanum; 

41hoo nyub tulu hoqgv Eliyakim, Maaseiya, Miniamin, Mikaiya, Elioenai, 
Jakariya, hoo Hanania tuuly lvgab haanum; 

42hoo Maaseiya, Semaiya, Eleajar, Ujji, Jehohanan, Malkija, Elam, hoo Ejer. Hoo 
Jejrahia bulug peelo gob nyitwl bemin belaqbo tulungam bemin begnum. 

43Hoo bulv hoq aalho koi jaqb pwr jil hwnyir-hvmarnum, hoggab Pwnbov bulam 
hwnyir-hvmar lvgab hwnyir-cojor dvb mvknum; nyem tulu ngvla ko hury tulu 

ngvkam hwnyir-hvmarnum. Hoo Jerusalem hoqg hwnyir-cojornam mam aado 
kiyo hoqgv tapanum. 

Dvrwq Namlo ho Bon Nyinam 

44Hoq aalho noosungam, otuqb lengco bo aaxy jikumnam mam, hoo jibwqnam 
mam nyub tulu gab la Lebi nyi tulu gab atwg pamdag rongo hoqgv Pvvb bek jaqb 
jidwb nyinam mam jinam mam kaaya mvdwb nyiingv xuqlinum, hoggab 
Judangv nyub tulu ngvla Lebi nyi tulug bon nyinam mam hwnyir-hvmarnum. 

45Hoo Debid gvla mwwg ko tuup Solomonwg gaml jinam hvb bulv bulug Pwnbog 
bonam la xeexaqnam mam bemin belaqbo tulu ngvla toggoq rvky bo tulug 
nyinam hvb nyinum. 

46Kolwg Debid gvla Asap mood hoqgv beminam bel nyig bov doonum, hoo 
hoqho Pwnboam paqnam gvla paqyalinco paqnam beminv benum. 

47Hoo Jerubbabel gvla Nexemiyag moodho Israel nyi mwlwngv aal looxiam 
bemin belaqbo tulu gabla toggoq rvkybo tulu gab dvs-twwsam jinum; hoo bulv 
Lebi tulu gab jibwqnam mam mwbwql ap jinum; hoo Lebi nyi tulungv Aaron gv 
ko tuup tulu gab mwbwql ap jinum. 

Nexemiya 13 

Nexemiyag Vtwr-anyab Mvdarnam 

1Hoq aalho nyiilungv tapa dvb Mojesg Kitap hoqgv poorynum. Hoo hoqho kaapa 
kunamv Ammon nyiv la Moab nyiingv Pwnbog dookumko ho haala maadwn hvl 
kaapanum, 

2hoggab bulv Israelwg nyiilu gab dvsam la issam jimanum, hvbmabde 
Balaamnvn bulam ceekol beem dvb ree goqnum-hvbsujaqkam ngulug Pwnbov 
beenam mam lvqc gob ya mukubnum. 

3Nyiilungv pvvbam tapa twqda kalam, bulv Israel hoqgv nyoodo nyi hosiqkam 
muxub kunum. 

4Soq otuqb, nyub Eliyasibnvn ngulug Pwnbog namlog pwqlwngam kvvyw-tada 
mvdwb xuqlinum, hoo mwv Tobiyag lvqry-laqsob nyinum, 

5Tobiya gab koibo pwqlw ak mwx-mvaq tvl otuqho hoqho bulv am akiam, sulum 
sungam bo akiam, pwcw-uppum tulungam, hoo jibwqnam ammam, roo alangam 
hoo kutiam Lebi tulu gab, bemin belaqbo tulu gab, hoo toggoq rvkybo tulu gab, 
hoo nyub tulu gab jikum mvdwb gaml jinum. 

6Soq sib nyidul doonum, ngo Jerusalemho doomanum, hoggab vnyw cammum 
leq nywnyi gob Bebilonwg lvpw at Artaserses lvpw atwg swwiyik ho ngo lvpw 
at dookub wnum. Hoo meeg kokw so lvpw at galoqkv ngo wde nvk hvl ator 
konum, 

7hoo Jerusalemb haanum, hoo ngo Eliyasib Tobiya gab Pwnbog namlo baagho 
mwwg gab pwqlw ak mvp jil almab nyiknam mam kaapanum. 

8Hoo ngo vc loodab haaxaqnum, hoo ngo Tobiyag pwqlw hoqg dupum-dvrab 
mwlwngam lvvgwb hurlinum. 

9Hoo ngo gaml jinum, hoo bulv pwqlw tulungam mvxaqnum, hoo ngo am aky la 
sulum mwwnam aky lvgab Pwnbog namlog pwcw-uddu mam boqkurl baqa 
kunum. 

10Ngo hvbkam kaapa kunum Lebi tulungam jibwqnam mam jimanam mam, 
hoqgab bonam nyinbo Lebi tulu ngvla bemin belaqbo tulungv vx-cirv atwg 
rongob wleqnum. 

11Hoqgab ngo saab tulungam haqyaq minsnum hoo benum, “Hoggab Pwnbog 
namlongam haqpaq pakun?” Hoo ngo bulam bulug dook ho doom dvb bulam 
lvkin gob hookum mvknum. 

12Hoo Judag nyi mwlwngv jibwqnam ammam, roo alangam, hoo kutiam noosu 
tulu ho baqa kunum. 

13Hoo ngo gumn noosungam kvvyw-tada mvdwb nyub Selemiyanvn, xeqn bo 
Jadoknvn, hoo Lebig Pedaianvn xuqlinum, hoo Jakkur ko tuup Hanannvn, 
Mattaniyag ko tuupam bulam svka mvdwb xuqnum, hoggab bulv hingw dvb 
nyinum, hoo bulug bon nyisv bulug vbw-bor tulungam horpin-hora mvdwb 
mvnum. 

14Soq pagoq gab, ngoqg Pwnboa, ngam mwwpa tvb, ngoqg Pwnbog namlo gab 
la hoo mwwg gab ngoqg alwb bon nyiknam tulungam mvpaq maabv. 

15Hoq moodho ngo Juda nyiilungam Doonu aalho roo ala heexor dvb, hoo am 
agaqkam baqa dvb hoo hoq tulu ham svdam aoho pvvlwq jidwb kaapanum, hoo 
roo alangam, roo aaxiam, taoq aaxiam, hoo hog mwlw luuxy baqnam mam 
Doonu aalho Jerusalem urab baqanum. Hoo hwdlo bulv dvsam hoq aalho puqyik 
ho ngo bulam beo-belamnum. 

16Bopam uraho doonbo Taiyar nyi tulu ngvkam nguiyam la hog mwlw dvsam 
Doonu aalho Jerusalemwg Judag nyiilungam puqnum! 

17Hoo ngo Judag xinam nyiilungam haqyaqminsul hoo bulam benum, “Doonu 
aalam kacdvb, nulug soq almab nyidu gvdwn si hoggv? 

18Nulug ab tulungv soq nyinam sam nyimanam yv, hoo ngulug Pwnbov soq 
ciqcaq-bviyaq sam ngul gvla soq bopam so bvqlwq maap nvi yv? Sija nulv Doonu 
aalam kacdvb mvl Israelwg aoho hang lingtwrnam mam vi yaiya go hoodu 
mvdo.” 

19Hoqho kanv purab kalam Doonu aalwg otuqb Jerusalemwg toggoq tulungam, 
hoo viyap tulungam ciqtum mvdwb ngo gaml jinum hoo Doonu aalv wiyum 

maady deedib ciqko mabwk hvl gaml jinum. Hoo hiyvkam Doonu aalam urab 
baqs baqa mvma dvb, ngoqg nyera tuugin ngo toggoq tuluho doomnum. 

20Hoqgab Jerusalemwg lvvg ho lok-lwnyi go hog luuxiam kwm-kor mvnbo ngvla 
puqn bov doonum. 

21Hvbmabde ngo bulam beo-belaml hoo bulam benum, “Hoggub nulv gurum 
lvvg so doodwn? Nulv sam lokta nyib nyiloqkam, ngoqg alaqkv nulug aoho 
laqdaq tayin.” Hoq mood jaq hoqgv bulv Doonu aalam haak maanum. 

22Hoo ngo Lebi tulungam atv xeexaq sutwk hvl hoo Doonu aalam dvrwqb 
pvvdwb, haagab lengl toggoq tulungam rvky tvk hvl gaml jinum. Ngoqg Pwnboa, 
soq samkam ngam mwwswl mwwpa tvbv, hoo noqg koijaqb tumab abynam 
hoqgv ngam swwl doom tvbv. 

23Hoq moodho ngo Juhudi nyiingv Asdod, Ammon, hoo Moab nyem mam nyem 
naadwb kaapanum. 

24Bulug ko hury papo gon Asdodwg agam goangam goonum, hoo bulv Judag 
agam goangam goolaq maanum, hvbmabde nyiilu vxiv at-atwg agam mam 
gootwqnum. 

25Hoo ngo bulam ceekonum hoo bulam beenum hoo tuugin ngo jwwnum hoo 
bulug dummam bulinum. Hoo ngo bulam Pwnbog eminb dingm dvb mvnum, 
begamv, “Nulug nyem ko tulungam bulug nyega ko gab jimabv, ho nulug atgab 
la nulug ko tuup gab bulug nyem ko tulungam naamabv. 

26Israelwg lvpw at Solomon soq svkwg nyem pagoq so nyic nyimanam yv? Nyob 
asaqg pengko ho mwwg hvb nyinbo lvpw at doon mvi yv, hoo mwwg Pwnbov 
mwam abynum, hoo Pwnbov mwam Israelwg nyiilug aoho lvpw at gob mvnum. 
Hvbsujaqkam nyoodo nyem tulungv mwam nyic nyim dvb mvnum. 

27Ngulv nulug benam mam tal hoo soq koijaqb alman sam nyitayin yv hoo 
ngulug Pwnboam ceekol tvjwmab nyoodo nyem mam naab yv?” 

28Hoo nyub but Eliyasibwg ko tuup Jehoiadag ko tuup akwn hv Horon nyookwg 
Sanballatwg maqbwb nyinum. Hoqgab ngo mwam ngoqg dook hoqgv 
ruqpaqnum. 

29Ngoqg Pwnboa, bulam mwwpato, hoggab bulv nyub dvparam hoo nyub dvpar 
gvla Lebi tulug birnam mam kacdvb mvpa ku. 

30Soq sib hog mwlw luusaq boam ngo bulam dvrwq dvb mvnum, hoo nyub gvla 
Lebi tulug nyiicwr-cwrxig bonam, ngo mvp jiknum; 

31hoo xik mood jaqho nyin mvdwb ngo wswngam la otuqb lengco bo aaxiam 
mwx-mvaq jinum. Ngoqg Pwnboa, alwb nyigam gab, ngam mwwpa tvb. 

Istar 

Istar 1 

Lvpw Atwg Durum 

1Ahasueruswg moodho, Ahasuerus Indiya hoqgv Itiopiya namgub gvda 127 go 
pvvb mvl doognum, 

2hoq moodho hwdlo Lvpw at Ahasuerus rvviyw Susa ho, mwwg xinam pvlw ho 
dooyikho, 

3mwwg vnyw nywum go swwiyik ho mwv mwwg saab tulungam la nyera 
tulungam durum ak dvgnum. Parsiya gvla Mediyag sipai tulungv hoo xinam nyi 
tulungv hoo gvda hoqg nyiit rad mwlwngv mwwg agaho doonum, 

4ho mwv mwwg nyetam xil yuunam mam la kangamnam mam hoo mwwg 
koijaqb swwnam mam aal 180 go kaakinum. 

5Hoo hwdlo aalv wnya yukho, lvpw atv koibo la anyo bo gurum nwqtumnam 
tulu ho doonbo nyiilu mwlw gab durum ak dvgnum, lvpw atwg namlog boolu 
deelaho aal kvn go durum mam dvnum. 

6Hoqho tacaq vj jipu tortumnan tulungam hoo yob-yol boam kangam bo pud oso 
lvgab rublwq tvl hoo kaiya-yvvxwql lwwsa-lwwma boam rup dvvcw ho hoo 
marbol swwrw tuluho rublwqnum, hoo xinam hun la rup kartam nannam kam 
mwlwngam xibin yaanam marbol wlw gvla xinam wlw tulungam puutwl lamta 
wk aoho joopnum. 

7Twwsam hun pvtaq hoola luusaq-luusaq twwn nan pvtaqho, hoo lvpw atwg 
haareq ko jaqb xinam roo ala twwsv naleq jaqb hornum. 

8Hoo twwsam at mwwlwqb kol twwnum: “Hoqho ningteqnam doomanum.” 
Hoggab nyi vxig mwwlwq koob nyim dvb lvpw atv mwwg namho bon nyin boam 
gaml jinum. 

9Lvpw at Ahasueruswg nombu ho doonbo nyem tulu gab, Vi-koory Basti kam 
durum dvgnum. 

Vi-koory Basti Haqpaqnam 

10Kvn deen aalho hwdlo lvpw atwg hangv twwnam hoqgv hwrcw yikho, mwv 
Mehuman, Bijta, Harbona, Bigta hoo Abagta, Jetar hoo Karkas, Lvpw at 
Ahasueruswg agaho bon nyinbo nyiipium kvnnam gaml jinum, 

11Vi-koory Bastinvn mwnwg xinam ywr dumtup pam gvtwl lvpw at agaho boolin 
tvl, mwnwg kangam mam la kaaby dvb nyinam mam nyiilug agaho kaakin 
mvdwb goqnum. 

12Hvbmabde Vi-koory Basti lvpw atwg nyiipium tulungam gaml jilwqnam mam 
haqpaqnum. Hoq moodho lvpw atv vc loodab hang lengnum, hoo mwwg 
haaxaqnamv mwwg hang uraho wmmwm bioql doonum. 

13Hoo lvpw atv moodam cengnbo pumb rwnam nyi tulungam benum (hoggab 
pvvbam la pw-hwwdynam mam pwbw bo tulungam hoqhvb lvpw atv tox dvb 
nyinum, 

14mwwg dvqsinv Karsena, Setar, Admata, Tarsis, Meres, Marsena, hoo 
Memukan, otuqjaqb Parsiya gvla Mediya hoqg saab koiyib doonbo kvn hv lvpw 
atwg nyuqm mam kaanum): 

15“Pvvb nyicw jaqb Vi-koory Bastinvn hoggv mviyin do, hoggab mwn Lvpw at 
Ahasueruswg nyiipium nyi tulungam gaml jilwqnam mam tamab nyipa ku?” 

16Hoo Menukan lvpw at gvla saab tulug taga ho benum, “Vi-koory Basti lvpw at 
arongam nyimur ma, hvbmabde Lvpw at Ahasueruswg gvdaho doonbo saab tulu 
ngamla nyiilungam ceekol nyij-nyipar paku. 

17Hoggab vi-koorig nyinam sam nyem mwlwngv cengtayi, ho hoqham bulv 
kaagwl bulug nyol tulungam kaajab tayi, hoo bulv betayin, ‘Lvpw at Ahasuerus 
Vi-koory Bastinvn mwwg agaho haam dvb gaml jinum, hvbmabde mwn 
haamanum.’ 

18Soq aal soqgv Parsiya gvla Mediyag xinam saab tulug nyemv lvpw atwg saab 
tulungam mwnwg modu maab nyinam hvb nyitayi, hoo hoqho nyijab-
nyiyiqnamv la hang lingtwrnamv dootayin. 

19Soq sam lvpw at mwwlwq panyiloqkam, xinam gaml loq ak mwwg hoqgv 
lengm to, hoo Bastinvn nywywngam Lvpw at Ahasueruswg agaho haam mvma 
dukub, pvvb lo ak Parsiya gvla Mediya nyiilug pengko mvdar-mvparl mvpia 
lama dvb xeqm to. Hoo lvpw atv xinam pwqlwngam mwnnvn alyanbo asaq nyem 
mam jim tuku. 

20Hoqgab hwdlo lvpw atv soq pvvb sam mwwg lvpw-haty ho pui baqb 
nyiloqkam, nyem mwlwngv bulug nyolam koi jaqkam ho anyo jaqkam bulv 
modul xitayin, hoggab hoq nyookv koijaqnum.” 

21Soq tomswrnam si lvpw atam la lvpw atwg ko tuup tulungv tvlwqnum, hoo 
lvpw atv Memukan hoggab benum hvb nyinum. 

22Ho nyiicwr-cwrxig agam xiqcw bvla bulug atwg agam goab, mwv xinam gvda 
mwlwho potangam nyiilu vxig agam goab jilwqnum, hoo namlo vxy ho nyegangv 
atwb swwtayin, hoo mwwg nyiilug agam goocw jaqb gootayin. 

Istar 2 

Istarnvn Vi Koory Gob Daalinam 

1Soq tulu si nyixo kokw so, hwdlo Lvpw at Ahasuerus hang sunyum yukho, hoo 
hoggv mwnwn nyiknum hoo mwnwn alma hvl ceeko mvdwb pvvb pota mvlin 
kunam mam, mwv Bastinvn mwwpanum 

2Ho mwam bon nyij bo yaapa tuluhv lvpw atam benum, “Kv mwam kangam bo 
mvvngambo tulu lo lvpw atgab meelin mvtuj. 

3Hoo mwwg lvpw-haty nyook mwlw hoqgv kangam bo mvvngam nyijwr tulu lo 
rvviyw Susag harem nyook lo bookum mvdwb, nyem tulungam nyigbo, lvpw 
atwg nyiipium Hegaiywg uraho jilwqto. Ho bulam gv neelap nan tulungam jito. 

4Hoo hogloq nyijwr ham lvpw atv kvvlwql dvn ham Basti kwlib vi-koory gob 
mvto.” Hoqham lvpw atv tvlwqnum, hoo mwv hvb nyinum. 

5Hoq moodho Susa gurum nwqtumnam ho Mordekai hvl eminam Juhudi nyi ak 
doonum, Jair gv ko tuup, Simeig ko tuup, Kiswg ko tuup, mwv Benjamin nyiingv, 

6mwam Judag lvpw at Jekoniyanvn hwdlo Bebilonwg lvpw at Nebukadnejjar 
Jerusalem hoqgv nyumwb bool wg yukho nyumwb bootaqnum. 

7Mwv mwwg vbw hoqg nyem ko Hadassanvn sorabnum, hoqhv Istar, hoggab 
mwn ab gokam ho ann gokam doomanum. Nyijwr akwg gv piis-peeso tvl hoo 
kangam jaqnam, hoo hwdlo mwnwg abv la annv sileq yin, Mordekai mwnwn 
mwwg atwg ko nyem gob soknum. 

8Hoqgab hwdlo lvpw atv gaml jinum hoo mwwg puiyam bvqmw kunum, hoo 
gurum nwqtumnam Susa ho Hegaiywg uraho naleqgo nyijwr tulungam bookum 
kunum, hoqho Istarnvn kam lvpw atwg namlo ho doomnum, hoo nyem 
tulungam nyigbo Hegaiywg uraho doomnum. 

9Hoo Istar mwam kvvlwq dvb la mwwg mwwsw dvb nyiknum. Hoo mwnwn 
mwv nyebia jaqb gv neelap nan tulungam la mwnwg dvs-twwsam jinum, hoo 
lvpw atwg namlo ho doonbo nyijwr kvn go mwnwg lvgab jilwq tvl hoo mwnwn 
otuqb wco mvnum hoo nyem nyijwr tuluhv mwnwn harem uraho mwlwngam 
doongam yaanbo dookho doognum. 

10Mordekai mwnwn bilwq ko-gab, Istar mwnwg nyiilu ngamla dvparwg 
pagoqkam bekinl betamanum. 

11Hoo aal looxiam Mordekai haremwg haaga deelaho, Istarwg pagoqkam la 
mwnwn hoggv nyidwn ham cengdwb wl yvnum. 

12Hoq moodho nyem nyijwr tulu ham gv kangam dvb pool camleq bvrnyi gob gv 
neelap nan lvgab neel doom dvb nyinum, pool barx gob mirr lvgab neemnum 
hoo pool barx gon kuty la asaq neen nan lvgab nyem tulungam neemnum, hoq 
kokwb hwdlo moodv haai kun nyem nyijwr vxiam Lvpw at Ahasuerus agaho boa 
dvb nyinum— 

13hwdlo harem hoqgv lvpw atwg namlo namgub nyem nyijwr wikam, mwn 
hognvkv xeq mwwbil naal wg dvb mwwdwn ham jidwn nyinum. 

14Ariyum mam mwn hoqb urab haadwn, hoo aram lvpw atwg nyiipium 
Saasgajnvn, hiyv xwwbaq nywxw tulungam kaaya bo ham kaam dvb vnyi deen 
haremho wkur mvdwn. Lvpw atv mwnwn mwwbil hoo mwnwg eminam goqma 
deedib, mwn lokta lvpw atwg dookub wkur kuram. 

15Hwdlo Abihailwg nyem ko Istarnvn mwnwg vbw Mordekai mwwg nyem ko 
hvb naal soknamv lvpw atwg dookub wdv haai kukam, mwn hog akkam bwwl 
wg dvb komanum, hvbmabde lvpw atwg nyiipium Hegai nyem tulungam nyig 
bov hoggv mwnwn tomswrnum ham mwwgab twqnum. Istarnvn kaanbo 
mwlwngv mwnwn mwwswl kvvlwqnum. 

16Hoo hwdlo Istarnvn Lvpw at Ahasuerus mwwg xinam namlo dookub bool wg 
yukho, pool bvrywg, Tebet poolwg, vnyw kvn gob mwwg pvvb bwwl doog yukho 
haagnum, 

17lvpw atv nyem mwlwg pengko hoqgv Istarnvn koi yaab abynum, hoo mwn 
ayanam mam la mwwswnam mam mwwg kaagaho mwlw mvvngam tulungam 
koiyab mviya kunum, hoqgab mwv xinam namlo hoqg ywr dumtupam mwnwg 
dumpo ho tulwq jinum hoo mwnwn Bastig kwlib vi-koory gob mvknum. 

18Ho lvpw atv mwwg saab tulungam la nyera tulungam koibo durum ak dvg 
kunum; hoqhv Istarwg durumv. Ho mwv gvda mwlwho nyooga konam mam 
anyo dvb konum hoo haareq jaqb xinam akiam mwlwngam jinum. 

Mordekai Hima Bwwnam Ak Meelinam 

19Hwdlo mvvngam nyem tuluhv lwnyi dvb dookum yukho, Mordekai lvpw atwg 
toggoqho doodunum. 

20Mordekai mwnwn gaml jik jaqb Istar mwnwg hoolu ngamla mwnwg 
nyiilungam betam maanum, hoggab Istar mwnwn sorabo Mordekaig benam 
mam tvjwnum. 

21Mordekai lvpw atwg toggoqho doodu yukho hoq moodho, haagangam rvkybo, 
lvpw atwg nyiipium vnyi go, Bigtan la Teres bunyiv vcjaqb haaxaqnv hoo Lvpw 
at Ahasuerusnvn mengdwb hwwsnum. 

22Hoo hoqham Mordekai cengnum, hoo mwv ham Vi Koory Istarnvn betamnum, 
hoo Istar Mordekaig eminho lvpw atam betamnum. 

23Hwdlo hoq pagoqkam hwwdil kaakanamv jvqtw yin, nyi vnyiam daapo aoho 
pvqswr kunum. Hoo hoqham nwd xeqpko kitap ho lvpw atwg dookho xeqp 
kunum. 

Istar 3 

Haman Juhudi Nyi tulungam Hima Bwwnam 

1Soq kokw so Lvpw at Ahasuerus Agagwg ko hosiq Hammedatag ko tuup 
Hamannvn mwwg lvgab doonbo mwlwg saab tulungam koi yaadwb mwwg pvlw 
dootam mam mwam doom dvb jinum. 

2Hoo lvpw atwg nyera mwlwngv hiyv lvpw atwg toggoqho doonbo mwlwngv 
Hamannvn modul dumpo pvxwl xumnum, hoggab lvpw atv mwwg pagoqkam 
hvb nyim dvb hvl gaml jinum. Hvbmabde Mordekai dumpo pvxwl ho xumanum. 

3Hoo lvpw atwg toggoqho doonbo lvpw atwg nyera tulungv Mordekainvn 
benum, “Hoggub no lvpw atwg gamlam tvjw maab nyidwn?” 

4Hoo mwam bulv aal looxiam agam goonum hvbmabde mwv bulam tamanum, 
hoggab mwv Juhudi nyiv hvl bulam mwv betamnum, hoo Mordekaig agam 
bekjaqb nyijaq ywbdwq mwwnv bulv Hamannvn betamnum, 

5Hoo hwdlo Mordekai Hamannvn dumpo pvxwl ho modu maab nyinam mam 
Haman mwv kaapa yin, Haman vc loodab hang lingtwrnum. 

6Hvbmabde mwv Mordekai aron laqm-baqm dvb mwwmanum. Hoqgab bulv 
mwam Mordekaig nyi tulungam cengm dvb mvnum, ho Haman Mordekaig nyi 
tulungam, Juhudi mwlwngam, Ahasueruswg lvpw-haty hoggv twryum dvb 
mwwnum. 

7Lvpw at Ahasueruswg vnyw camleq nywnyi go swwiyik ho, otuq poolwg, Nisan 
pool ho, bulv aal looxiam Hamanwg agaho tak cingnum; hoo bulv takam pool-
poolam cingnv pool camleq bvrnyi namgub cingnum, hoqhv Adar poolv. 

8Hoo Lvpw at Ahasuerusnvn Haman benum, “Nyiilu ak nyook mwlwho cwrsaq-
twqb mvnum hoo noqg pvvb bwwl doog ko lvpw-haty mwlwho bulv doodo. 
Bulug pvvbv nyiilu asaq hoqgv luusaq do, hoo bulv lvpw atwg pvvbam pvvl 
swwma do, hoqgab soq sam lvpw atv kvvmwl cwqb nyiloqkam hog niqtuq 
dooram. 

9Hoqgab lvpw atv mwwlwq paloqkam bulam twryum to, hoo lvpw atwg kwm-
koram mvgbo alaqho ngo rup 10,000 telent go jilwq tayin, hoqham bulv lvpw 
atwg gumn uddumho vlwq tayin.” 

10Hoqgab lvpw atv mwwg alaq hoqg morx lvqcam naalinv hoo ham Agagwg ko 
hosiq Hammedatag ko tuup Hamannvn Juhudi nyi tulungam ceebio baqn 
mvdwb jinum. 

11Hoo lvpw atv Hamannvn benum, “Twngkam nam jigyin, nyiilu ngamkam, 
bulam noqg al mwwpa koob nyin to.” 

12Hoo lvpw atwg pota xeqn bo tulungam otuq poolwg camleq loum aalho Haman 
goqkumnum, hoo lvpw atwg xiqcw jaqb mwlwngv Hamanwg gaml jik jaqb 
xeqnum hoo gvdag nyiit rad mwlw ngamla nyiilu mwlwg saab tulungam, bulug 

at xiqcwb bvla nyiilug at agamb xeqtwl jinum. Hoqham Lvpw at Ahasueruswg 
eminb xeqnum hoo ham lvpw atwg morx lvqc hoqgv morxtubnum. 

13Pool camleq bvrnyig, Adar poolwg camleq loum ho Juhudi nyi mwlwngam, 
anyo ge axa ge, nyem ge ko ge mwlwngam aal lookin ho twryum tvl, hoo bulug 
gumn-ranam naareq dvb hvl lvpw atwg pvvb bwwl doogko gvda mwlwho pui 
pota tulungam nyebia jaqb baqm dvb jilwqnum. 

14Hoq aalam nyiilu mwlwngam mwx-mvaql cengl doom dvb gvda mwlwho pui 
potangam jilwq kunum. 

15Lvpw atwg gaml jigam gab pota baqnbov nyebia jaqb wnum, hoo hoq pvvb 
ham gurum nwqtumnam Susa hoqgv jilinum. Hoo lvpw atv la Haman bunyiv 
twwdwb doanum, hvbmabde Susa bopamv hur-marabl mwwdar-saqpar maab 
doonum. 

Istar 4 

Istar Juhudi Nyi tulungam Svka dvb Loorwnam 

1Hwdlo hog mwlwngam nyiyum paku hvl Mordekai cengyik ho, Mordekai 
mwwg vjam pujwr sunum hoo mubam neetwl hoo tuila vjam kootwl, hoo mwv 
bopam pengkob wnum, hoo mwv vcjaqb kiir nool sogoql xabnum. 

2Mwv lvpw atwg haagag toggoq namgub caanum, hoggab lvpw atwg toggoq lo 
tuila vj kootwl haan boam akkam haam mvmanum. 

3Hoo lvpw atwg gamlv la mwwg pvvb mvnamv hogloq ho wc kunum, hoq gvda 
mwlwho Juhudi nyiilug pengko ho dery reel hoo mwwdwq dwql nyix-riinum, 
hoo bulv naleqgo mub neetwl hoo tuila vj koonum. 

4Hwdlo Istarnvn bon nyij bo nyem nyijwr rvla mwnwg nyiipium tulungv 
mwnwn haal betam yikho, ho vi-kooriv vc loodab mwwdwqnum. Mwwg tuila 
vjam pipaq tvl mwam vj koom dvb, mwn Mordekai gab vjv jilwqnum, hvbmabde 
hoq tulu ham mwv loorwq maanum. 

5Ho Istarnvn kaam dvb lvpw atwg nyiipium nyi ak xuqnam Hataknvn Istar 
goqnum, hoo mwam gaml jilwq tvl Mordekai dookub wl hoggv nyipan hoo 
hoggab soq sib nyidwn ham cengm dvb kanamnum. 

6Bopamg lvpw atwg toggoq aga deelab Hatak Mordekai dookub wnum, 

7hoo Mordekai mwam hog mwlw nyiknam mam mwam betamnum, hoo Juhudi 
nyiam twryum mvdwb Hamanwg lvpw atwg gumn uddumho twngk jilwq dvb 
dingr kunam ham kam betamnum. 

8Bulam twryum dvb Susa hoqgv pvvb mvl pota xeql jilin kunam taqg Mordekai 
mwam jilwqnum, ho ham mwv Istarnvn kaakinl hoo hingkib pui betam kamyi 

nvpv mwwnum hoo mwnwn lvpw atwg dookub wl mwwg bid gabla mwnwg 
nyiilu kwlib bulam mwwsw mvdwb bet bvk hvl gaml jilwqnum. 

9Hoo Hatak wknum hoo hoggv Mordekai benum ham Istarnvn betamnum. 

10Ho Istar Hataknvn agam gool Mordekai dookub wgdvl soq agam sam betam 
taak hvl gaml jinum, 

11“Lvpw atwg pwqlw urab mwv goqmab nyega jaqkam hoo nyem jaqkam haab 
nyiloqkam lvpw atwg saab tulu ngvla nyiilungv cengnum, pvvb akin go dootwq 
dvn—hv sigv twq, hvbmabde lvpw atv hun beqnyiangv hiyvg aoho tvdaq tayin 
mwv swwtayin. Hvbmabde lvpw atv ngam soq aal cammum namgub haatwk hvl 
goqma ta.” 

12Hoo Istar hoggv benum ham bulv Mordekainvn betamnum. 

13Ho Mordekai Istarnvn pui bikurl bulam bilwqnum, “Juhudi nyiilu hoqgv no atv 
atam lvpw atwg pwqlw ho doogam gab cumciql doodwn hvl mwwmabv. 

14Hoggab soq mood so no cooikab doom nyiloqkam, Juhudi nyi tulungam svka 
dvb la ywwlin bov asaq nyook hoqgv lengtayin, hvbmabde no la noqg imiq 
dvparv twrtayin. Hoo hiyv cengdwn noqg gab soq svk moodv lvpw-haty so 
haamab nyikam suico?” 

15Ho Mordekainvn birwql betam mvdwb Istar bulam betaml bilwqnum, 

16“Wn, Susa ho doonbo Juhudi mwlwngam wgdvl goqkum to, hoo aal loum gola 
ai yubum go hog akkam dvma-twwmab ngoqg kwlib dery reel dooto. Ngo la 
ngoqg nyem nyijwr tulu ngvkam nulug nyinam hvb dery reel dootayin. Ho hoqhv 
pvvb ho dooma sujaqkam, ngo lvpw atwg dookub wtayin, ngo sibnyiloqkam, ngo 
sis tayin.” 

17Ho Mordekai wknv Istar mwam hog mwlw gaml jiknam mam nyinum. 

Istar 5 

Istar Durum Ak Mwx-mvaqnam 

1Aal loum deen ho hwdlo lvpw atv xinam pvlw ramaq haaga taqcgonwg lvpw 
namlo ho doodu yukho, Istar mwnwg xinam vjam kootwl hoo lvpw namlog ura 
jaqg deelaho daqnum. 

2Hoo hwdlo lvpw atv Vi Koory Istarnvn deelaho daqdunam mam kaapa yin, mwn 
mwwg kaagaho mwwsw dvb nyinum, hoo mwwg alaq hoqgv hun beqnyiangam 
Istarnvn hwjin jinum. Ho Istar hvvnwqnv beqnyia niqtuqkam idaqnum. 

3Hoo lvpw atv mwnwn benum, “Vi Koory Istar, hognvk go? Noqg mvnyi-moiyul 
kody sanamv hog go? Ngoqg lvpw-haty papo gon jaqkam, nam jitayin.” 

4Hoo Istar benum, “Lvpw atv mwwlwq paloqkam, lvpw atv la Haman nunyiv 
soolo ngoqg lvpw atgab durum mwx-mvaq apnam mam dvtab haat bv.” 

5Ho lvpw atv benum, “Hamannvn nyebia jaqb boa to, ho ngulv Istarwg bekjaqb 
nyitayin.” Hoqgab lvpw atv la Haman bunyi Istarwg durum mwx-mvaqko ho 
haanum. 

6Hoo bulv durum mam dvxo tvl twws twwdul doonam, ho lvpw atv Istarnvn 
benum, “Hognvkam no mwwby do? Nam ham jitayin. Hoo noqg mvnyi-moiyul 
kody sanamv hoggv? Ngoqg lvpw-haty papo gon kojaqkam, hoqham hvb nyim 
tayin.” 

7Hoo Istar birwqnum, “Ngoqg mwwbynamv la ngoqg mvnyi-moiyunamv: 

8lvpw atwg kaagaho ngam mwwswl kvvlwq paloqkam, hoo lvpw atv ngoqg 
mwwbynam mam la ngoqg mvnyi moiyul konam mam niqtuq lengm tvb, hv 
hvbnyiloqkam lvpw atgab la Haman gab ngo aram lokta durum ak mwx-mvaq 
tayin, ho nunyiv hvraqb haala bvka hvl benum.” 

Haman Mordekainvn Daapo ho Pvqswr dvb Mwwknam 

9Hoo hoq aalho Haman hwnyir-cojorl mwwngam alwb hangv mwwl wknum. 
Hvbmabde hwdlo Haman Mordekainvn lvpw atwg toggoqho kaapa yin, ho 
Mordekai daqrab kamanum, ho mwwg agaho tvmdwrl bos kamanum, hoqgab 
mwv Mordekainvn vc loodab hang lingtwr twryanum. 

10Hvbsujaqkam, Haman mwv atv cwql nammwb wknum, hoo mwv mwwg ajin 
tulungam la mwwg nywxw Jeresnvn goqkumnum. 

11Hoo bulam Haman mwwg yuunam nyetam mam, mwwg ko tuupam, hoo lvpw 
atv mwam koiywb xidwb mvcanam mam, mwam lvpw atwg saab tulu gvla nyera 
tulug pengko ho otuqb mvca conam mam bekinnum. 

12Ho Haman benum, “Vi Koory Istar lvpw atwg lvgab durum dvmin gvm dvb nyi 
asaqkam goqmab mwam aro mwwg lvgab goqtwqnum.” Hoo lvpw atwg lvgab 
mwn aram kam ngam durum dvmin gvm dvb goqpa. 

13Hvbsujaqkam hwdlo namgub ngo Mordekainvn lvpw atwg toggoqho doodu 
dvb kaapa yukam, soq mwlw si ngoqgab hog niqtuq dooma.” 

14Ho mwwg nywxw Jeres la mwwg ajin mwlwngv mwam benum, “Camng kiubit 
go ao dvb daapo ak mvtuj, hoo ar komcam lvpw atam Mordekainvn pvqswr to 
hvl beto.” Soq goonam sam Haman tvlwq jaqnum, hoo mwv pvqswrko 
daapongam mvnum. 

Istar 6 

Lvpw Atv Mordekainvn Xidwb Mvnam 

1Hoq aiho lvpw atv yubla kumab nyinum. Hoo mwwgab dvb xiqtw kwlwl nwd 
xeqpnam kitapam, bwa mvdwb mwv gaml jinum, hoo bulv ham lvpw atwg agaho 
poorynum. 

2Hoo hoqho lvpw atwg nyiipium nyi vnyiv, Bigtana la Teres, deela toggoq rvky 
bov, bunyiv Lvpw at Ahasuerusnvn mengtanam mam hoggub Mordekai betam 
kunum ham kaapanum. 

3Hoo lvpw atv benum, “Soq pagoq gab hoggv ngulv Mordekainvn xidwb lvqc 
ciknum?” 

4Hoo lvpw atv benum, “Hiyv pwqlw so doodo?” Hoq moodho Haman 
Mordekainvn mwv daapo mwx-mvaqtvl pvqswr dvb mvpnam pagoqkam agam 
gootab lvpw atwg namlo lvvgwg toggoqho hoodul doonum. 

5Hoo lvpw atwg yaapa tulungv mwam betamnum, “Haman si doodo, mwv 
pwqlw si daqdu do.” Hoo lvpw atv benum, “Mwam urab haam to.” 

6Hoqgab Haman urab haanum, hoo lvpw atv mwam benum, “Lvpw atv nyi ak 
hempwl xidwb mvdy sanam ham hoggub mvtayin?” Hoo Haman mwv atv-atam 
besnum, “Hiyam yu lvpw atv ngam koi yaadwb xidwb mvta dvn?” 

7Hoo Haman lvpw atam benum, “Hiyam lvpw atv hempwl xidwb mvtanam ham 
soq sib nyim to, 

8lvpw atwg vj koonam hvk xinam vj lo bwa to, hoo lvpw atwg svpur wnam hvk 
lo boa to, hoo xinam ywr dumtupam dumpo ho tulwqto. 

9Hoo xinam vjam la svpuram lvpw atwg mwlwngam xibin yaanam saab akwg 
alaqho gvqlwqto. Hoq tulu ham nyi ak ham lvpw atwg hempwl xinam gob koom 
to, hoo bopamg cuukiq-bvvrw mwlwho bulam mwam wg mvto, ho mwwg agaho 
soq pui sam bekar mvto: ‘Lvpw atv hempwl xidwb mvdynam nyi ak ham soq sib 
mvtayin.’ ” 

10Ho lvpw atv Hamannvn benum, “Nyebia jaqb; xinam vjam la svpuram naata, 
ho lvpw atwg toggoq alo doonbo Juhudi Mordekainvn no hoggub bepa kun ham 
nyito. Noqg benam mwlw ham nyimab akkam nyimabv.” 

11Hoqgab Haman xinam vjam la svpuram naanum, hoo mwv Mordekainvn vj 
koomnum hoo mwam bopamg cuukiq-bvvrw mwwlw ho bool wgnum, ho 
mwwg agaho soq pui sam benum, “‘Lvpw atv hempwl xidwb mvdynam nyi ak 
ham soq sib mvtayin.” 

12Ho Mordekai lvpw atwg toggoqb wkur kunum. Hvbmabde Haman mwwdwq 
kunv mwwg dumpongam tomlup tvl mwwg nammwb nyebia jaqb wknum. 

13Hoo Haman mwwg nywxw ngamla mwwg ajin tulungam mwam hoggv xeq 
nyiknum ham hog mwlwngam betamnum. Ho mwwg pumb rwnam nyi tulu 
ngvla mwwg nywxw Jeres mwam benum, “Mordekai nyiloqkam, hiyvg agaho no 

yoql tadkun, hoqhv Juhudi nyiilungv, mwam no mwam mviya nyoram 
hvbmabde jvqtw jaqb mwwg agaho yoql tayin.” 

Istar Hamanwg Hima Bwwnam mam Bepornam 

14Bulv mwwg lvgab hvb agam goodu yikho, lvpw atwg nyiipium tulungv 
hvvcnum hoo Hamannvn Istarwg durum dvdwb mwx-mvaqko ho nyebia jaqb 
boanum. 

Istar 7 

1Hoqgab lvpw atv la Haman Vi Koory Istarwg durum mam dvtab wnum. 

2Hoo aal loonyi deenho, bulv durum mam dvxo tvl twws twwdul doonam, ho 
lokta lvpw atv Istarnvn benum, “Vi Koory Istar, hognvkam no mwwby do? Nam 
ham jitayin. Hoo noqg mvnyi-moiyul kody sanamv hoggv? Ngoqg lvpw-haty 
papo gon kojaqkam, hoqham hvb nyim tayin.” 

3Hoo Vi Koory Istar birwqnum, “Lvpw ata, noqg kvvlwq koob mwwsw dvb nyip 
nyiloqkam, hoo hoqham lvpw atv hemp dvloqkam, ngoqg mwwbynamv ngoqg 
swwgam swwm dvb jitbv, hoo ngoqg mvnyi-moiyunamv ngoqg nyiilu gab. 

4Hoggab twrm dvb, mengm dvb, hoo twrkiq-twrmal twrpaq dvb, ngam la ngoqg 
nyiilungam, ngulam puqpaq paku. Ngulam nyem-nyegangam, raasur bvla 
nvsurb swwm dvb puqtwq nyiloqkam, ngo cooikab doos paco, ho ngulam aya 
mwwpa tvbwk hvnam si lvpw atwg mood-moomangam doopaqnam sam hog 
twiyw-tvc sanam dooma.” 

5Ho Lvpw at Ahasuerus Vi Koory Istarnvn benum, “Mwv hiyv, hoo mwv hoglo, 
hiyv ham haakamb nyita dvn?” 

6Hoo Istar benum, “Ceebio akv la nyemaqkv! Soq nyic-nyia bo Haman si!” Ho 
Haman lvpw at gvla vi-koorig agaho vcjaqb bosnum. 

Hamannvn Pvqswrnam 

7Hoo lvpw atv opo twwngo peel hang lingtwrl daqrabnum hoo lvpw atwg 
namlog boolub urab haanum, hvbmabde Haman Vi Koory Istarnvn mwwg swwg 
gab mvnyi-moiyul kol doonum, hoggab lvpw atv mwam ceekol laqm-baqm 
dukub mwwrnam mam mwv cengknum. 

8Hoo lvpw atv lvpw atwg namlog boolu hoqgv opo twwkwb hookur kunum, ho 
Istar hogloq ho doogwnum hoqho Haman geqp tvl doonum. Hoo lvpw atv 
benum, “Ngoqg nam so, ngoqg kaaga so, mwv vi-kooriam kam soq si nyijab-
nyiyiq tadwn i?” Lvpw atwg gomcwr lingyum kalam, bulv Hamanwg nyuqm 
mam pulupnum. 

9Ho Harbona, nyiipium ak gon, lvpw atam kanam taiya bo benum, “Hiyvg 
gomcwr hoqgv lvpw atam ywwlin bo, Mordekai gab Haman daapongam mwx-

mvaql ap paku, hoq aoho daapongam Hamanwg namho camng kiubit go ao dvb 
mvptvl doodo.” 

10Hoo lvpw atv benum, “Hoqho mwam pvqswrto.” Hoqgab Mordekainvn pvqswr 
nadwb mwwg mvp kunam daapoho Hamannvn bulv pvqswr kunum. Ho lvpw 
atwg hang lingtwrnamv lingngin kunum. 

Istar 8 

Istar Juhudi Nyi tulungam Ywwlinam 

1Hoq aalho Lvpw at Ahasuerus, Juhudig ceebio Hamanwg nombungam, Vi Koory 
Istarnvn jinum. Hoo mwn gab mwv hiyv ham Istar betam ko-gab, Mordekai lvpw 
atwg agaho haanum. 

2Hoo lvpw atv mwv Haman hoqgv morxtubnan lvqcam naaknum ham 
Mordekainvn ham jinum. Hoo Istar Mordekainvn Hamanwg nombungam naam 
dukub mvknum. 

3Ho Istar lokta lvpw atam goonum. Mwn mwwg lvpia ho geqpnum hoo xabnum 
hoo Juhudi nyi tulungam ceekol twryum dvb Agag nyi Hamanwg almab bel 
apkunam ham mvdar tvbwk hvl mvnyi-moiyunum. 

4Hwdlo lvpw atv hun beqnyiangam Istarnvn hwjin jiyikam, 

5Istar gorabnum hoo lvpw atwg agaho daqnum. Hoo mwn benum, “Lvpw atv 
mwwlwq paloqkam, hoo ngo mwwg kaagaho mwwsw dvb kaapa paloqkam, hoo 
lvpw atwg agaho hog mwlwngv kvtaq paloqkam, hoo Agag Hammedatag ko tuup 
Haman gv, lvpw atwg gvda mwlwho Juhudi nyi tulungam twryum dvb pota 
xeqknam ham xeqdar mvdwb mwwg vnyiq kaagaho ngo mvnyi-moiyu dvn. 

6Soq kvl-jeenam si ngoqg nyiilug aoho haab nyiloqkam, ngo hoggub cwql kaanyi 
tayin? Ho ngoqg tulu dvparam ocu-aiya mvtwl hoggub no cwql kaanyi tayin?” 

7Ho Lvpw atv Vi Koory Istar nvla Juhudi Mordekainvn benum, “Kaato, ngo 
Hamanwg nombungam Istarnvn jipa kun, hoo bulv mwam daapo aoho 
pvqswrnum, hoggab mwv Juhudi nyiilug aoho alaq idaq dvb tuugab jinjinum. 

8Hvbmabde lvpw atwg eminb Juhudi pagoq gab noqg mwwlwq koob no xeqto, 
hoo ham lvpw atwg morxtubnan lvqc lvgab tubto, hoggab lvpw atwg eminho 
xeqtwl lvpw atwg morxtubnan lvqc lvgab morxtubnam ham kwly dvb nyila 
kuram.” 

9Pool borumg, Siban poolwg camnyi leq loum aalho lvpw atwg pota xeqn bo saab 
tulungam goqkumnum. Hoo Juhudi pagoq gab Mordekaig gaml jik jaqb 
potangam xeqdar kunum, ho ham nyig-wgbo tulungam hoo nyiit rad tulungam 
hoo saab tulungam, 127 gvda haqb mwlwngam, Indiya hoqgv Itiopiya gvda 

namgub, at atwg gvda hoqg xiqcwb hoo nyiicwr-cwrxig atwg agam goangam, 
hoo Juhudi nyi tulungam Juhudi xiqcwb bulug agamb xeqtwl jiknum. 

10Hoo Lvpw at Ahasueruswg eminb mwv ham xeqtwl hoo ham lvpw atwg 
morxtubnan lvqc lvgab morxtubnum. Ho lvpw atgab bon nyinnan xinam svpur 
tuluho pota xeqnam ham mwv nyebia jaqb xarnbo svpur ho pvvlwq tvl gvda 
mwlwb kanamnum, 

11begamv lvpw atv, bopam pvmx ho Juhudi nyi doon bov lvkin gob hookuml 
bulam twryum tanboam, mengta boam, hoo twrkiq-twrmal twryum tanboam, 
hiyvg nyiilu ngvjaqkam ho gvda ngvjaqkam koam la nyem mam nyob pal, hoo 
bulug dupum-dvrab pam naareq tanboam bulv ceetor dvb nyitayin, 

12camleq pool bvrnyig, Adar poolwg camleq loum aalam Lvpw at Ahasueruswg 
gvda mwlwho hoq aal lo jaqho nyitanam ham ceetor tayin. 

13Pvvb gob xeqtwl gvda mwlwho jilwq tvl, nyiilu mwlwngv tapa kunam ham, 
Juhudi nyi tulungv bulug ceebiongam ree daqdwb mwx-mvaqnum. 

14Lvpw atv nyebia jaqb gaml jitwl, lvpw atgab bon nyinnan nyebiab xarnbo 
svpur tulu lvgab puiyam kanam kunum. Hoo pvvb sam gurum nwqtumnam Susa 
hoqgv jilin kunum. 

15Ho lvpw atwg dook hoqgv Mordekai xinam vj yajbo ngamla puulu bo kamtam 
kootwl, koibo hun ywr dumtup lvgab topum vjam la lwwsa-lwwma bo vj 
kamtam kootwl wknum, hoo Susa bopamv goqr rol hoo hwnyir-hvmarnum. 

16Juhudi nyi tulungv hutongam hoo mwwngam nammam hoo hwnyir-hvmaram 
hoo xinam mam naaknum. 

17Hoo gvda mwlwho hoo bopam vx-cwrho lvpw atwg gaml jil pvvb mvdar 
kunamv wc kunum, Juhudi nyiilug pengko ho durum dvminl hoo doonul 
mwwngamnamv la hwnyir-cojornamv dooknum. Hoo gvda hoqg nyiilungv 
naleqgo bulv atv Juhudi nyiingv hvl bibwqnum, hoggab Juhudi nyiilungam bos 
kunamv bulug aoho haanum. 

Istar 9 

Juhudi tulungv Bulug Ceebio tulungam Twrmnam 

1Ho pool camleq bvrnyi deenho, hoqhv Adar poolwg camleq loum aalho hwdlo 
lvpw atwg gamlam la pvvb xeqnam mam nyirab tayin, hoq aal jaqho Juhudi 
nyiilug ceebiongv bulug aoho at gob nyil swwd kub mwwgwnum, hvbmabde hv 
likub kunum: Juhudi yaangv bulam ceebio bo aoho atwb nyil swwknum. 

2Lvpw at Ahasueruswg gvda mwlwho bulam mengta boam ceetor dvb Juhudi 
nyi tulungv bulug bopam tuluho hookumnum. Hoo hiyvkam bulam ceekol 
dvqrwq nyomanum, hoggab bulam bosnamv nyiilu mwlwg aoho haanum. 

3Gvda hoqg saab mwlwngv hoo nyig-wgbo mwlwngv hoo nyiit rad tulungv hoo 
xinam nyiilungv Juhudi nyiilungam svkanum, hoggab Mordekainvn bos kunamv 
bulug aoho haanum. 

4Hoggab Mordekai lvpw atwg nombu ho koi gob swwnum, hoo mwwg yuunamv 
gvda mwlwho yuupynum, hoggab soq Mordekai nyi ak si koi-koi yaab atorl 
swwknum. 

5Juhudi nyiilungv bulug ceebio tulungam lyoqr orioq hoqgv patabnum, hoo 
bulam mengl twrdul doonum, hoo bulam ceebio boam bulug mwwlwqb mvnum. 

6Gurum nwqtumnam Susa ura daqho Juhudi tulungv mengnum hoo nyiingv 500 
go twrnum, 

7hoo Parsandata hoo Dalpon hoo Aspatanvn 

8hoo Porata hoo Adaliya hoo Aridata 

9hoo Parmasta hoo Arisai hoo Aridai hoo Baijata nvkam mengnum, 

10Juhudi nyiilug ceebio, Hammedatag ko tuup Hamanwg ko tuup wywngam 
mengnum, hvbmabde bulv dupum-dvrab naareqnam mam idaq maanum. 

11Hoq aalho gurum nwqtumnam Susa ho hog hwdgo nyi mengknam mam lvpw 
atam pui betamnum. 

12Hoo lvpw atv Vi Koory Istarnvn benum, “Gurum nwqtumnam Susa ho Juhudi 
tulungv mengnum hoo nyiingv 500 go twrnum hoo Hamanwg ko tuup wywngam 
kam mengpa ku. Lvpw atwg gvda mwlwho hoggv xeq nyis pak yv! Sija noqg 
mwwbynam hoggv? Ham nam jitayin. Hoo hoqg aoho noqg mvnyi-moiyunamv 
hoggv? Hoqham hvb nyim tayin.” 

13Hoo Istar benum, “Lvpw atv mwwlwq paloqkam Susa ho doonbo Juhudi 
tulungam soolog nyinam sib aaram mamrub nyim tvbv. Hoo Hamanwg ko tuup 
wyw ham daapo aoho pvqswr mvtbv.” 

14Hoqgab lvpw atv gaml jitwl hoqham nyimnum. Pvvb ak Susa ho jilinum, hoo 
Hamanwg ko tuup wywngam pvqswrnum. 

15Adar poolwg camleq loopy aalho Susa ho doonbo Juhudi tulungv hookumnum 
hoo bulv Susa ho nyi 300 go mengnum, hvbmabde bulv dupum-dvrab 
naareqnam mam alaq idaqmanum. 

16Lvpw atwg gvda mwlwho Juhudi tulungv bulug swwgam ceetor dvb lvkin gob 
hookumnum, hoo bulug ceebio tulu hoqgv saqsor kunum hoo bulam oyum bo 
tulungam 75,000 go mengnum, hvbmabde bulv dupum-dvrab naareqnam mam 
alaq idaqmanum. 

17Hoq aal hv Adar poolwg camleq loom gob nyinum, hoo camleq loopy aalho 
bulv doonunum hoo hoq aalam dvmin-twwminl hoo hempnam aal gob mvknum. 

18Hvbmabde Susa ho doonbo Juhudi tulungv camleq loom la camleq loopy aalho 
hookumnum hoo camleq loong aalho doonunum, hoq aalam dvmin-twwminl 
hempnam aal gob mvknum. 

19Hoqgab nampam tuluho, hoo pamda tulu uraho doonbo Juhudi tulungv Adar 
poolwg camleq loopy aalam dvmin-twwminl hempwl doonu aal hvb mvknum, 
hoo hoq aalam bulug pengko ho dvs akiam jiko-jipeqnam aal gob mvknum. 

Purim Durum mam Mvkonam 

20Hoo Mordekai soq mwlw sam xiqtunum hoo pui pota tulungam Lvpw at 
Ahasueruswg gvda mwlwho ogum ge koc ge Juhudi nyi mwlwngam jilwqnum, 

21bulam bilwqnv begamv vnyw-vnywngam Adar poolwg camleq loopiam la 
loong aalam mwwgabl sooky tvk hvl benum, 

22hoggab hoq aalho Juhudi tulungv bulug ceebio hoqgv saqsor kunum, hoo hoq 
poolho bulug mwwdwqkv hemp gob hoo nyix-riinamv dvrwq aal gob nyikub 
kunum; hoqgab hoq aal tulu ham bulv dvmin-twwminl hoo hempnam aal gob, 
hoo bulug pengko ho dvs akiam jiko-jipeqnam aal gob hoo jwwgw boam aky jid 
aal gob mvknum. 

23Hoqgab Mordekai bulam hoggv xeqnum, ham bulv nyirab dvb hvl Juhudi 
tulungv looknum. 

24Agag nyi Hammedatag ko tuup Haman Juhudi nyiilug ceebiob nyinum, hoo 
Juhudi tulungam ceebio baql bulam twryum dvb ceekonum hoo bulam mingtwr 
twryum xaadwb hvl, Pur cingkanum (hvgdvn si tak cingkanum). 

25Hvbmabde hwdlo hoqhv lvpw atwg agaho haaikam, Hamanwg Juhudi 
tulungam ceekol almab nyidwb mwonam mam, mwwg atwg dumpo ho hookub 
mvdwb, mwv gaml jitwl xeqdar mvnum, hoo mwam la mwwg ko tuup tulungam 
daapo aoho pvqswrnum. 

26Hoqgab bulv hoq aalam Pur ham emin minyw-mingcnv Purim hvl eminum. 
Hoo bulv soq pagoq so hoggv hengpa kunum, hoo hoggv bulam nyiknum, hoqgab 
soq pagoq tulu gab pui potangam xeqnum. 

27Juhudi tulungv bulv la bulug ko hosiq kvla hoo bulam nyiba bo tulungv xeqp 
kunum aal loonyiam vnyw-vnywngam kvxaqmab xuqlin kunum moodho 
soodwb nyikynum, 

28hotam vxiv, nyob luuxiv, gvda mwlwngv, hoo bopam pvmxiv soq aal sam 
mwwpal pvvdwb nyidwn, hoo Juhudi nyiilug pengko lo Purim aalam, ho ham 
mwwpal soonam mam bulug hotam lo nyiim mvmabv. 

29Ho Abihail nyem ko Vi Koory Istar nvla Juhudi Mordekainvn gamr-atoram xeql 
dvb jiknum, ho Purim pagoqkam pwbw mvdvb hoq pota hv lwnyi dvb jinum. 

30Ahasueruswg lvpw-haty 127 gvda mwlwho gomcwr swrsongam la jvqtwngam 
Juhudi nyiilu gab potangam jilwq kunum, 

31Juhudi Mordekai la Vi Koory Istar bulam tomswrnum xuqlinl ap kunam Puirm 
aalam soodwb nyiky kunum, hoo bulv atv la bulug ko hosiqkv bulug dvma-
twwmab vrr rwl hoo mwwdwq dwqnam mam nyidwb nyikynum. 

32Vi Koory Istarwg gaml jinam mam pwbw kunv soq Purim xilo sam soodwn, 
hoo hoqham xeqnam ho xiqtul ap pakun. 

Istar 10 

Mordekaig Koijaqb Yuunam 

1Lvpw at Ahasuerus gvdaho la sa-svlog soiyoq gvdaho nyooga konam mam 
naam dvb mvknum. 

2Hoo lvpw atv Mordekainvn mwam xid-paqd bvla otuqb nyico mvdwb, hoo 
mwwg hog mwlw ator bvla koi dvb nyinam mam Mediya gvla Parsiyag lvpw at 
tulug nwd kitap xeqp ko ho xeqp maap nvi yv? 

3Hoggab Juhudi Mordekai Lvpw at Ahasueruswg dvqsinb nyiknum, hoo mwv 
Juhudi pengko ho koibo nyi akgob nyinum hoo mwwg vbw-bor dumtwq-miilyw 
ko pengko ho yuunam gob nyiknum, hoggab mwv mwwg nyiilug alwb swwkur 
gab mwwnum hoo mwwg nyiilungam swrsongam goonum. 

Job 

Job 1 

Jobwg Vmiq kvla Nyet 

1Uj gvdaho nyi ak doonum mwwg eminv Job, hoo nyi ak si dvrwq bvla nyiidar 
nyiib swwnum, mwv Pwnboam bosnum hoo alman hoqgv aadonum. 

2Mwv ko tuupv kvn go hoo ko nyemv oum go doonum. 

3Mwv sviyangv 7,000 go, svjinv 3,000 go, hvvbv 500 go, hoo svdam damn tulungv 
500 go, hoo naleqgo nyera-paqnv doonum, hoqgab dou-cagag nyiilu mwlwg 
pengko hoqgv soq nyi si mwlwngam koi yaanum. 

4Mwwg ko tuup tulungv aal looxiam ak-akwg namho wko-wpeql durum dvbaml 
doonum, hoo bulug any-bwrm oum mam bulv goqnv dvk-twwk ho dvg-
twwgnum. 

5Hoo hwdlo durum dwd aalv haaikam, Job bulam darxaqtvl hoo bulam 
kanamnum, hoo mwv ar komcam gorab layil nyiicwr-cwrx gab boyuqnam akiam 
pwr jinum. Hoggab Job benum, “Lokam ngoqg ko tulungv nyic nyipa nvpv, hoo 
bulug hvvjw lo Pwnboam beekam pan pv.” Soq sib Job nyikil doonum. 

Jobnvn Pooka Mvdwb Uiyam Jinam 

6Hoq moodho aal loog golo hwdlo Pwnbog gumtw tulungv bulv atv atam At Swg 
agaho kaakin dvb haanum, hoo bulug pengko ho Uiyv kam haanum. 

7At Sw Uiyam toxnum, “No hogloqkv haai yin i?” Uiyv At Swn birwqnv hoo 
benum, “Swcw nvg ao bolo wkur-wxeql, hoo hoqho odum-akob wdul yvdu dvn.” 

8Hoo At Sw Uiyam benum, “No ngoqg nyera Jobnvn kaapas i, swcw nvg ao bolo 
mwwg hvb dvrwq bvla nyiidarbo nyi akjijaqkam dooma dvn, hiyv Pwnboam 
bosil hoo almanam hoqgv aado dvn?” 

9Ho Uiyv At Swn birwqnv hoo benum, “Job pagoq doomab Pwnboam bosdvn yv? 

10No mwam la mwwg nombungam hoo mwwg hog mwlw doognam mam raol 
doog maad nvi yv? No mwwg alaqho bonam nyinam mam lvqc cipa ku, hoo 
mwwg gumnv vi-vi yaiya go gvda bv swwl doodo. 

11Hvbmabde noqg alaqkam ilin gvdwn mwwg doognam mam idaq kvka to, hoo 
mwv noqg nyuqm mam moiya rvxa dvb beetayin.” 

12Hoo At Sw Uiyam benum, “Kaato, mwwg doognam hog mwlwngam noqg 
alaqho jigyin. Mwwg gv arongam noqg alaqkv idaq maabv.” Ho Uiyv At Swg dook 
hoqgv lengknv wknum. 

Uiyv Jobwg Gumnam la Ko Tulungam Naanam 

13Hoq moodho aal loog golo hwdlo mwwg ko tuup tulu ngvla nyem ko tulungv 
bulug vbw cociqg namho dvl-twwl doodu yikho, 

14hoo Jobnvn pui baqn bov haal benum, “Hvvbv hal biidul doonum hoo bulug 
bviywrho svdam tulungv dudul doonum, 

15hoo haqma paq galo Sabean nyi tulungv haanum hoo hoq tulu ham naanum 
hoo nyera tulungam lyoqr orioq hoqgv patabnum, hoo nam betam taab ngo aro 
kelin yukun.” 

16Hoqhvb mwv goodu yikho, pui baqn bo asaq ak haanum hoo benum, “Doa 
toloqkv Pwnbog wmv gulnv sviyangam la nyera tulungam guiyum gvnkun, hoo 
nam betam taab ngo aro kelin yukun.” 

17Hoqhvb mwv goodu yikho, pui baqn bo asaq ak haanum hoo benum, “Kaldiya 
nyi tulungv nyob tommum gob nyil svjin tulungam naareq gvnkun hoo nyera 
tulungam lyoqr orioq hoqgv patab gvnkun, hoo nam betam taab ngo aro kelin 
yukun.” 

18Hoqhvb mwv goodu yikho, pui baqn bo asaq ak haanum hoo benum, “Noqg ko 
tuup tulu ngvla nyem ko tulungv bulug vbw cociqg namho dudu-twwdul dooi 
yikho, 

19hoo kaato, deexa-rara hoqgv ywt dooi ak lyanum hoo nammam ywtabnum, 
hoo hoqhv tuudy-yaamy nyiilungam yaqjabnum, hoo bulv sipa ku, hoo nam 
betam taab ngo aro kelin yukun.” 

20Ho Job gorabnum hoo mwwg vjam pumwqnum hoo mwwg dummam 
riqbinum hoo deela ho geqp tvl hoo xumnum. 

21Hoo mwv benum, “Ngoqg annwg nvmmam hoqgv talo tvl lengnum, hoo ngo 
talo tvl wkur tayin. At Sw jinum, hoo At Sw naapaq gvnkun; At Swg eminv xinam 
jaqkv.” 

22Soq mwlw so Job nyic nyimanum ho Pwnboam kam alma hvl yolu maanum. 

Job 2 

Uiyv Jobwg Gv-ngam Jwwnam 

1Lokta aal loog golo hwdlo Pwnbog gumtw tulungv bulv atv atam At Swg agaho 
kaakin dvb haanum, hoo bulug pengko ho Uiyv mwv atv atam At Swg agaho 
kaakin dvb haanum. 

2At Sw Uiyam benum, “No hogloqkv haai yin i?” Uiyv At Swn birwqnv hoo 
benum, “Swcw nvg ao bolo wkur-wxeql, hoo hoqho odum-akob wdul yvdu dvn.” 

3Hoo At Sw Uiyam benum, “No ngoqg nyera Jobnvn kaapas i, swcw nvg ao bolo 
mwwg hvb dvrwq bvla nyiidarbo nyi akjijaqkam dooma dvn, hiyv Pwnboam 

bosdvn hoo almanam hoqgv aado dvn? Mwam pagoq doomab no ngam mwam 
ceekol hentwr hem dvb jisnum, hvbmabde mwv sija namgub mwwg nyij-mujam 
topaq maab nyil doodo.” 

4Ho Uiyv At Swn birwql hoo benum, “Vpin gab vpinam! Nyi akwg doognam 
mwlwngam, mwwg swwg gab mwv jitayin. 

5Hvbmabde noqg alaqkv ilin gvdwn hoo mwwg alongam la mwwg gv aiyaqkam 
idaq kvka to, hoo mwv noqg nyuqm mam moiya rvxa dvb beetayin.” 

6Hoo At Sw Uiyam benum, “Kaato, mwv noqg alaqho doodwn; mwwg swwnam 
mam aro doom twqto.” 

7Hoqgab Uiyv At Swg dook hoqgv lengla yukul hoo Jobnvn lvc koro hoqgv 
dumrwq tvqyw namgub hil pwmnum. 

8Hoo mwv cvvk macaq tubdupnam ak naalayil hoqg lvgab mwwg gvvngam atv 
axaq xaql mub aoho doonum. 

9Ho mwwg nywxwngv mwam benum, “No hvraqb noqg mwwjwl nyij-mujam 
bvvb tvl dootayin yv? Pwnboam beepe kul hoo sito.” 

10Hvbmabde mwv mwnwn benum, “No paca bo nyem dvn benam hvb bedo. 
Ngulv albo arongam Pwnbo hoggv nvvtwq tan yv, hoo ngulv alman boam 
naamab nyitayin yv?” Soq mwlw si nyisjaqkam Job mwwg nvbcwr lo becam 
bemanum. 

Jobwg Ajin Oum 

11Hoq moodho hwdlo Jobwg ajin oumv soq alman hog mwlwngv mwwg aoho 
nyinam mam tapanum, ho Teman nyi Elipaj, Su nyi Bildad, hoo Naamat nyi Jopar, 
bulv at-atwg nyook hoqgv haanum. Bulv mwam lvkin gob kvvlwql hoo mwam 
bet-bela dvb moodam xiknum. 

12Hoo hwdlo bulv mwam aado hoqgv kootu yikho, bulv mwam kaacin maanum. 
Hoo bulv lvkin gob sogoqnv xabnum, hoo bulug vjam bulv swrcnum hoo doonyi 
aob diimwram taacal bulug dumpo ho taiyaqnum. 

13Hoo mwwg lvgab bulv deela ho aal kvn gola ai kvn go doomin gvnum, hoo 
hiyvkam mwam agam gamg kam goomanum, hoggab mwwg vc loodab hentwr 
henam mam bulv kaapanum. 

Job 3 

Mwam Dwrbuqnam Mam Job Nyix-riinam 

1Kokw so Job mwwg agamv gamkoq banv hoo mwwg dwrbuqd aalam beenum. 

2Hoo Job benum: 

3“Ngam dwrbuqd aal ham, hoo nyi akam ko gvrabnam, ai ham yuupaq mvto. 

4Hoq aal ham kan mvto! Hoq aal ham Pwnbov meegaq maabv, ho hoq aalam huto 
huum mvmabv. 

5Hoq aal ham muqsw rwbwl hoo kan twdwq mvto. Hoq aal ham doomwq pulup 
mvto; hoq aal ham kan twdwql bosnam dvb nyim to. 

6Hoq ai ham—kan twdwqkam naareq mvto! Hoq aal ham vnyw pengko hoqgv 
hwnyir-cojor namgub nyim mvmabv; hoq aal ham poolwg aal uraho haam 
mvmabv. 

7Kaato, hoq ai ham twrngum mvto; hoq ai ham hwnyir-hvmarnam mam haam 
mvmabv. 

8Been boam hoq aal ham beem to, hiyv Doojw-buram dogoq goqrab dvb ator 
doodwn. 

9Hoq huur-mumur takar tulungam kan mvto; hutongam hoq hoqgv 
mwwgwnam, hvbmabde akkam doomanum, ho arwg nyiqbar tulungam kaapa 
mvmabv, 

10hoggab hoqhv ngoqg annwg mambam mutum maanum, ho ngoqg vnyiq soqgv 
vs-axaqkam kvs maanum. 

11“Hog gab ngam ko bwwyikho simanum, mamb hoqgv lengda kalam sima 
namyu? 

12Hog gab ngam lwbw kumbwl nvvrwq namyu? Ho hog gab ngam gwwi twwm 
namyu? 

13Hoggab hoqho ngo sinyi loqkam sija ngo cooikab dood nvpv; ngo yubk ban pv; 
ho ngo doonu pak nvpv, 

14swcw nvg lvpw at tulu ngvla tomswr-hony bo tulungv hiyv yuupaq kunboam 
bul atgab pwdar bo hvb, 

15ho maalo lvpw atwg ko tuup tulungv hun lvgab doonam hvb, hiyvg nammam 
rup lvgab bwwr dvb mvtwl doonam hvb dood nvpv. 

16Ho maalo ngo hog gab ko bwwma tanam hvb kvsil doomanum, ko hoiyinv 
nywywngam huto kaaka maanbo hvb nyima namyu? 

17Hoqho nyic-nyia bov vs-axaqdvb nyila kuma dvn, hoo hoqho nyelin bov doonu 
dukun. 

18Hoqho pvtwq tumnam nyi tulungv lvkin gob nyiidkun; hoqho bulv kanam 
namnbog yalam tapa kuma dvn. 

19Hoqho anyo ngvla koiyv doodwn, hoo raasurv mwwg nyiit at hoqgv poopwb 
swwd kun. 

20“Hiyv vs-axaql swwdu boam, hog gab mwam hutongam jipa kun, hoo kacaq-
bviyaqbo yvjam swwgam jipa kun, 

21hiyv sidwb mwungnum, hvbmabde sigv haamanum, hoo hoqham gumn 
liipaqnam mam dugaqnam hwdgo meegaqnum, 

22hiyv vc looda hwnyir-hvmar dvn, hoo hemp-hvnyirnam dvn hwdlo bulv 
nyubungam kaapayin? 

23Hiyam Pwnbov gooyum kunam, nyi akwg lamtangam kvsnam mam hog gab 
hutongam jipa kun? 

24Hoggab ngoqg dvs kwlib ngam nyix-riinamv haado, hoo iss toolinam hvb 
ngoqg sigin ginamv gingdu do. 

25Hoggab ngoqg bosnam pagoqkv ngoqg aoso haado, hoo ngo hoggam bosnum 
hv ngam haapa ku. 

26Ngo swrso kuma, ho cooikab doola kuma; ngo doonu lakma, hvbmabde vs-
axaqkv haado.” 

Job 4 

Elipaj Goonam: Nyiinyog Swwn-geenam 

1Ho Teman nyi Elipaj agam birwql hoo benum: 

2“Noq lvgab nyi ak agam gamg goob nyiloqkam, no cwqnyi tan yv? Hvbsujaqkam 
hiyv agam goomab doola tan? 

3Kaato, naleqgo no tomswr paku, hoo laanyi maanbo alaqkam no ator jipa ku. 

4Noqg gomcwr tulungv dwqtup boam haakam dvb mvpa ku, hoo laanyi maanbo 
lwbwngam ator dvb mvpa ku. 

5Hvbmabde sija hoqhv nam haapa ku, hoo no cwqnyi kuma; hoqhv nam idaq 
paku, hoo no mooka-saq duku. 

6Noqg haakamnamv noqg Pwnboam bosnam hooma yv, hoo noqg lootwngv 
noqg mwwgwnam lamta tulu maai yv? 

7“Mwwgabto: hiyv nyi nyiinyongv yuupaq bov doodwn? Ho maalo hogloq 
hooxeq nyiidar boam mvpaqnamv doodwn? 

8Ngo kaanam si, hiyv nyixiaqkam tuqdwn hoo vs-axaqkam vly liidwn luukinam 
vly naadwn. 

9Pwnbog miqnam hoqgv bulv yuupaq dvn, hoo mwwg haaxaq xaqpurnamv 
bulam dvmeq dvn. 

10Sony nyotv dugum dvn, sony nyot dugumnamv bos tapa dvn, sony nyot nyopag 
exiam mwtwrnum. 

11Ator bo sony nyotv cexwl dvs kaapa maab sidwn, hoo sony nyot nyem ko 
tulungv cwrsaq-twqb nyidwn. 

12“Sija gomcwr ak ngoqg dookub cooikab baqanum; ngoqg nyuru lo ham jebs 
dvb tapanum. 

13Hwdlo nyiam yumiv meetab-miimiq yin, aiyam hendar maab nyiqry kaanam 
hvb nyidwn, 

14ngam vc loodab bosnamv haanum, hoo ngo tvmdwrnum, hoqhv ngoqg gv alo 
mwlwngam tvmdwr hwqmnum. 

15Yal ak ngoqg nyuqm mam bioqdaqnum; ho ngoqg gv vding vmv piwr jwr-jwrl 
daqrabnum. 

16Hoqhv hvb daqdunum, hvbmabde hoq daqlinbo ham ngo kaadar lamanum. 
Ngoqg vnyiq kaagaho hog ak doonum; hoo hoqho cooikab doonum, ho ngo yal 
ak tapanum: 

17‘Nyia kov Pwnbog agaho nyiidar dvn yv? Mwwg Pwnbo agaho nyia kov loodwr 
dvn yv? 

18Mwwg nyera tulungam mwv mwwjw maadwn, hoo mwwg gumtw tulu hoqgv 
mwv nyimuram kaapa dvn; 

19hvbnyiloqkam ked namho doon bov, ho hiyvg gwwlv diimwr hoqgv mvnamv, 
ho hiyam pwswram caajabnam hvb mvnamv hog hwdgo mwwg agaho kac sud 
yv. 

20Ar gvla ariyumg pengko ho bulam vmwq yumgub mvnum; bulam nyi akkam 
xikmab bulv nwrba gob yuupaq dukun. 

21Bulug tombu rwwgwnan osongam bulug pengko hoqgv pusuq maad nvi yv, 
hoo pumb rwcmab, hoo bulv sima dvn yv?’ 

Job 5 

1“Sija goqto; nam birwqbo nyi dood yv? Hoggoq dvrwqbo akwg dookub no 
wtayin? 

2Hoggub nyijaqkam oluq-alaqnamv pacangam mengdwn, hoo kaaneqnamv 
svswqb swwn boam tvlw mengdwn. 

3Paca bov mvmiangam naadwb ngo kaapa paku, hvbmabde haqmapaq galo ngo 
mwwg doogwngam beenum. 

4Mwwg ko huriv cumciq dook hoqgv aado paku; toggoqho bulam vmwq yumgub 
mvpa ku, hoo bulam nyi akkam naalin bo dooma. 

5Kano bov mwwg vly-axeqkam dvdwn, hoo taa-haageq hoqgam kam mwv naalin 
dvn, hoo mwv gumn kokwb hvngwr ngwrdo. 

6Hoggab hentwr-kaasv diimwr hoqgv haama dvn, no vs-axaqkv deela hoqgv 
buqrab maadwn, 

7hvbmabde wm mwjwrv odumb jwrlinam hvb nyia kov hentwr hendwb 
dwrbuqnum. 

8“Ngoqgab nyiloqkam, ngo Pwnboam meegaq dvn, hoo ngoqg pagoqkam ngo 
Pwnbon gvqlwq dvn, 

9hiyv koi jaqb la mwwc lamanam dvb, ho xila maadwb swrdorxeq bonam 
nyidwn: 

10mwv swcw so nyodongam jidwn hoo rongo rwqtaqkam iss kanam jidwn; 

11yanboam mwv aob mvca dvn, hoo nyix-riin boam hwnyir-hvmar dvb mvdwn. 

12Gwwlywb nyidwb mwonam mam mwv mooma-sasa dvb mvdwn, hoqgab 
bulug alaq nyinamv niqtuq nyilin maadwn. 

13Jwqlaq-bulaq boam bulug jwqlaq-bulaqho mwv nootu dvn, hoo gwwlywb 
nyitanam mam nyebia jaqb mvgeq lodwn. 

14Aal moodam bulv kan twdwqkam kaapa dvn hoo aal lvpangam ai kan hvb 
hengpa dvn. 

15Hvbmabde pwwma-cima boam bulug agam hoqgv hoo atorbo alaq hoqgv mwv 
ywwlin dvn. 

16Hoqgab jwwgw bov mwwgw doodwn, hoo jvqtw maanbov mwnwg agam mam 
kuqtum dvn. 

17“Kaato, hiyam Pwnbov gwrpan hv xinam jaqkv; hoqgab Pwnbog gwrnam mam 
oyuml haqpaq maabv. 

18Hoggab mwv un mvgdvn, hvbmabde mwv un puudwn; mwv vmwq-yumgub 
mvdwn, hvbmabde mwwg alaqkv mwp dvn. 

19Nam vs-axaq ax hoqgv mwv naalin tayin; kvn deen alman bov nam idaqram. 

20Dwr-kano yin nam sig hoqgv, hoo nyob pak lyoqr orioq niqtuq hoqgv mwv 
nam ywwlin tayin. 

21Bec-beya benam lyol hoqgv nam kvsil aptayin, hoo hwdlo ocu-aiya dv moodv 
haaikam ham no bosram. 

22Ocu-aiyanamv la dwr-kano moodam no nyirmin tayin, hoo swcwg svdin 
tulungam no bosram. 

23Hoggab noqg rongo ho wlw pwgkam guusiq-guumeq tvl doomram, hoo nyorog 
svdin tulungv noqg lvgab swrso tvl dootayin. 

24Noqg tombu ho swrso doodwn hvl no cengtayin, hoo hwdlo noqg tuun-
meengam no kaaikam dorg kam nyiinam kaaparam. 

25Noqg ko hosiqkv naleqgo mvqlwnam mam no cengtayin, hoo noqg hosiqkv 
swcw nvg nwmw-nwsin hvb nyitayin. 

26Am vmlywngam vly nvvd namgub daqnam hvb, no dumpu-xiima tvl noqg 
nyubwb haatayin. 

27Kaato, soq sam ngulv meelin pakun; soq si jvqtwngv. Tato, hoo noqg al ko-gab 
sam cengto.” 

Job 6 

Job Birwqnam: Ngoqg Sornamv Jvqtw dvn 

1Hoo Job birwqnv hoo benum: 

2“Oa ngoqg oluq-alaqnamv vgwnum, hoo ngoqg sig-dorg mwlwngam jaaka 
nanho vlwq paku! 

3Hoggab hoqhv sa-svlog xuqxiam vgw yaadwn; hoqgab ngoqg gomcwr tulungam 
tomur maabv. 

4Hoggab Pwnbog uppuq tulungv ngoq ura si doodo; ngoqg yalv bulug 
cumdwqkam twwdo; Pwnbog bos loodab nyinamv ngam ceeko dvb 
doqyumnum. 

5Nyoro svdamv hwdlo mwv nwmw duduyin sogoq dvn yv, ho maalo hvvbv dvs 
dudu yin liid nvi yv? 

6Hogloq hv svswqdvn ham al vlwqmab dvd nvi yv, ho maalo pwp pwlaho hog 
ngamn bo dood nvi yv? 

7Ngoqg kanongv soq tulu sam idaq nwwma; soq dvnam tulu si ngam vs-axaq dvb 
mvdo. 

8“Oa ngoqg mvnyi-moiyunam mam ngo doog nwdo, hoo Pwnbov ngoqg 
mwwgwngam niqtuq lengm dvn, 

9hoqhv ngam vmwq-yumgub mvdwb Pwnbog mwwlwqkv, ho mwwg alaqkam 
laqjam tvl hoo ngam mvpaqdvn! 

10Soq si ngoqg bet-belangv; ngo hog hwdgo vc sujaqkam mwam paqtayin, 
hoggab Dvrwqbo Akwg gomcwr tulungam ngo haqpaq maanum. 

11Hoo ngo kaaya dvb, hoggv ngo ator doodwn? Hoo ngoqg vtwr-anyangv hoggv, 
hoo ngo ham cwql doodwb? 

12Ngoqg atorv wlw ator rviyv, ho maalo ngoqg aiyaqkv tama ngvi yv? 

13Hwdlo ngoqg hoqgv swwnam-geenam mwlwngam naapaq yin ngam svka bo 
ngoqg lvgab hog dood nvi yv? 

14“Hiyv ajin akam anya svka maanbov Mwlwngam koi yaan boam bos dvb 
haqpaqdvn. 

15Iss biqwqnam hvb ngoqg vbw-bor tulungv xaalyo paku, pobu kucw tulu iss 
tonam hvb topaq paku, 

16ham tapam lvgab kaaya dvb tolup paku, hoo tapamv ham yoqlup paku. 

17Hwdlo hoq tuluhv jiqyikam, hoq tuluhv niidkun; hwdlo hoqhv og yin, hoq 
tuluhv bulug dook hoqgv nyiidkun. 

18Nyiody wnbov bulug lamtangam wxaq baloqkam; bulv gaqxarl hoo yuupaq 
dvn. 

19Temag nyiody wnbo tulungv kaagaq dvn, Sebag nyiody wnbo tulungv mwwgw 
dvn. 

20Bulv hvnyw paku hoggab bulv (atam) svqgwnum; bulv hoqho haado hoo bulv 
xumt maado. 

21Hoggab nulv sija hog akkam dookma; nulv ngoqg vs-axaqkam kaatwl hoo 
bosdo. 

22‘Ngo ben mvi yv, ‘Ngam lvqc tvb hvl’? Ho maalo ‘Nulug gumn hoqgv ngam kam 
jitwb hvn mvi yv’? 

23Ho maalo ‘Ceebiog alaq hoqgv ngam naalin tvb hvn mvi yv’? Ho maalo ‘Kwcwr-
kvpar bog alaq hoqgv ngam Pvlyw tvb hvn mvi yv’? 

24“Ngam tomswr tvb, hoo ngo cooikab dootayin; hoggub ngo gaqxar pakun ngam 
cenglaq dvb mvto. 

25Jvqtw gomcwr tulungv hwdgo atordo! Hvbmabde nulug yolu benam hoqgv 
hoggv benyi-beya gvdwn? 

26Hwdlo mwwgw dooma bo nyiv dooi hvb agam gooikam, nulug gomcwr 
tulungv benyi-beya dvn hvl nulv mwwd nvi yv? 

27Ab dooma bo aoho nulv tak cingka do, hoo nulug ajin aoho kor paqdo. 

28“Hvbmabde sija ngam kaagab dvb xumt to, hoggab nulug nyuqm kaagaho ngo 
vm mvvram. 

29Anya mwwpa gvdwl hookur to; jvqtw maanboam nyim mvmabv. Sija hookur 
to; ngam pvlyw bov soomin duku. 

30Ngoqg lyol so hog jvqtw maanbov dood yv? vs-axaqb nyirabnam mam ngo 
cengdwb nyila maad nvi yv? 

Job 7 

Ngoqg Swwca lo Mwwgw Dooma hvl Job Bidul Doonam: 

1“Nyia kov swcw nvg aoso hentwr bon nyima dvn yv, hoo mwwg swwca aalv ree 
goqnam aal hvb nyima dvn yv? 

2Raasur akv doonyium mam mwungnam hvb, hoo ree-ngv mwwg laqjongam 
naadwb kaayanam hvb nyido, 

3hoqgab ngam pool bvrpw gob asarb doom paku, hoo aiyam mwwdwq-
saqknamv ngam jibwq paku. 

4Hwdlo ngo karra yin ngo bedo, ‘Hwdlo yu ngo gorab tayin?’ Hvbmabde aiyv 
yubso do, hoo ar dooko koar-komar namgub ngo giqkub-geqxeql giqdu dvn. 

5Ngoqg gv aiyaqkam topum mvla kace pwwlup paku; ngoqg vpinv ator 
kwxwqdo, ho leelaq busurb buqc do. 

6Ngoqg aalv tapo leqnam hvb nyebia jaqb wdo hoo mwwgw doomab hoq tuluhv 
wnya duku. 

7“Mwwgabto ngoqg swwcangv svqyi-saqcanamv twq; ngoqg vnyiqkv 
nywywngam alboam lokta kaapa kuram. 

8Hiyv ngam kaanbo vnyiqkv ngam lokkam kaapa kuram; noqg vnyiqkv ngam 
koodu dooikam, ngo wleq tai kun. 

9Doomwqkv juupaql hoo niinam hvb, hiyv Sux-ywlwb ipoq kunbov cookur kuma 
dvn; 

10mwwg nammwb mwv hookur kuma dvn, ho mwwg nyookv mwam cengk 
maadwn. 

11“Hoqgab ngo agam goomab dooram; ngoqg mwwdwqnam yal hoqgv ngo 
gootayin; ngoqg kacaq bviyaqbo yvj hoqgv ngo sortayin. 

12Ngo sa-svlo ngvi yv, ho maalo sa-svlog doojw-burv yv, no ngoqg ao so rvkil 
doodwn? 

13Hwdlo ngo beikam, ‘Ngoqg kartam nanv ngam karngam dvb mvdo, ngoqg 
kartamv ngoqg sornam mam doonu mvtayin,’ 

14ho no ngam yuma hoqgv bos mvdo hoo nyiqry kaanam hoqgv ngam bos soma 
vrram somdo, 

15hoqgab ngo swwgam apaq tvl hoo hiqswr kud bvla sinam yaangam xuqpa kun. 

16Ngoqg swwgam ngo oyum dvn; nwrba gob ngo swwl dooram. Hoggab ngoqg 
aalv svqyi-saqcanamv twq, ngam vpwb apaq tvb. 

17Nyiv hoggv, ho mwam no naleq dvb mvp paku, hoo noqg hangam mwwg aoho 
mwwp pakun, 

18ar roxiam mwam haal kaato hoo mood vxiam mwam pooka dvn yv? 

19Ngoq galoqkv no hwdlo aado tayin, ho ngam tacor gokam meqmo maadwb 
ngam vpwb apaq maado? 

20Ngo nyic nyibaloqkam, nyia koam rvky yaanbo, nam ngo hoggv nyipa? Hoggub 
ngam noqg tuugab namgub mvpa kun? Hoggub ngo noqg vgw gob nyipa kun? 

21Hoggub no ngoqg nyicam apaq maadwn hoo ngoqg nyixiaqkam naapaq 
maadwn? Hoggab sija ngo swcw uraho kartayin; no ngam meegaq tayin, 
hvbmabde ngo dook ram.” 

Job 8 

Jobnvn Mwwkur Mvdwb Bildad Goonam 

1Ho Suag Bildad birwqnv hoo benum: 

2“No hog hwdgo so pagoq tulu sam betayin, hoo noqg agam gomcwr tulungv 
koibo dooi ak hvb nyiram yv? 

3Pwnbov jvqtwngam muk-mviya dvn yv? Ho maalo Mwlwngam koi yaan bov 
kvtaq boam muk-mviya dvn yv? 

4Noqg ko huriv mwam ceekol nyic nyipaloqkam, bulug nyic nyikho bulam mwv 
jilwq pakun. 

5No Pwnboam meegaq baloqkam hoo Mwlwngam koi yaan boam aya mwwpa 
kodwb xab nyiloqkam, 

6no loodwr gvi hoo nyiidar baloqkam, hoggub nyijaqkam mwv atv noqgab gorab 
tayin hoo jvqtw jaqb noqg doogwngam jikur tayin. 

7Hoo noqg nyirabnamv anyo sujaqkam, noqg kokw aalv vcjaqb koi tayin. 

8“Hoggab kolwg wkbo vnyw tulungam anya mwwpa gvdwl yeqka to, hoo hoggv 
ab tulungv meelin kunam ham mwwka to. 

9Hoggab ngulv moiyo gv hoo hog akkam cengkma, hoggab swcw aoso ngulug 
aalv yal bobo hwiyw go. 

10Hoq tuluhv nam tomswrl hoo betam ram yv hoo bulug cengnam hoqgv 
gomcwr tulungam goolin ram yv? 

11“Supiu-suiyu doomako ho potaq saalangv swwd nvi yv? Tvtwq nwbungv iss 
doomako ho naleqgo swwd nvi yv? 

12Hwdlo opu yikam patab kama su, hoq tuluhv mwlwg nwmw otuqb sengco dvn. 

13Pwnboam mwwma maanbog lamta mwlwngv soq sib nyidwn; dormo dooma 
bo mwwgwngv soq sib yuupaq tayin. 

14Mwwg svqgwngv tan hvb nyido, hoo mwwg mwwjwngv gaalo taasin hvb 
nyido. 

15Mwwg namho mwv yiigw do, hvbmabde hoqhv daqg ram; mwv hoq ham gvbw 
do, hvbmabde hoqhv vdw kuma. 

16Doonyi agaho mwv jeenbo nwmw hvb nyido, hoo mwwg boolu ho mwwg 
mvmiangv meepw do. 

17Mwwg mvmiangv wlw lwwpum mam tomlup do; mwv wlw nammam 
kaagaqdo. 

18Mwwg nyook hoqgv mwam twrb nyiloqkam, ho hoqhv mwam haqpaq tayin 
hoo begamv, ‘Ngo nam nywywngam kaaka ma.’ 

19Kaato, soq sib mwwg hwnyir-hvmarnam lamtangv, hoo asaq kvkam ked hoqgv 
buqlin tayin. 

20“Kaato, Pwnbov dvrwqbo nyiam haqpaq ram, ho almab nyinbo alaqkam 
naama dvn. 

21Hvbsujaqkam mwv noqg agam lo nyirnam mam bwwr mvtayin, hoo noqg 
nvbcwrv goqr rotayin. 

22Nam oyum boam hvnywngam koom tayin, hoo nyic-nyia bog tombungv akkam 
dookram.” 

Job 9 

Jwqlo bo Dooma dvn hvl Job Birwqnam 

1Ho Job birwqnv hoo benum: 

2“Jvqtw jaqb soq sam ngo cengdo: Hvbmabde nyia ko akv hoggub Pwnbog agaho 
kvtaqdvn hvla tayin? 

3Nyi akv mwwg lvgab gooka sudwb mwwb nyiloqkam, lwwyw mood gob naal 
bejaqkam mwam nyi akv birwq nyoram. 

4Mwwg hangv cenglaq do hoo koi jaqb atordo mwam ceekonamv atv atam 
ceekonam hvb nyidwn, hoo niqtuq lengd nvi yv? 

5mwwg haaxaq yin bulam likub-lexeq dvb mvdwn, mwv puutungam mvpaqdo, 
hoo bulv ham cengma dvn, 

6hiyv swcwngam hoqg dook hoqgv hwqpia dvn, hoo hoqg swwrw tulungv 
hwqdin dvn; 

7hiyv doonyiam gaml jiyikam, hoo hoqhv caalin maadwn; hiyv takar tulug 
hutongam mutum dvn; 

8hiyv vp-cwkwb cwwnyiaq-doonyia kam pujinum hoo sa-svlog suduq duqnam 
mam caajabnum; 

9hiyv Korlum pumbum mam hoo Karda beqnyiangam, Kartaq dimbiongam hoo 
nyookog takar tulungam pwnum; 

10hiyv mwwc lama dvb koibo bonam nyidwn, hoo xinya lama dvb swrdorxeq 
kam nyidwn. 

11Kaato, mwv ngoqg dookub wpeq do, hoo ngo mwam kaapa ma; mwv wdo, 
hvbmabde ngo hengpa ma. 

12Kaato, mwv naareqdo; hiyv mwam mutur tayin? Hiyv mwam betayin, ‘Hoggv 
no nyidu dvn?’ 

13“Pwnbov mwwg haaxaqnam mam wkur mvkram; Rahabnvn svka bo tulungv 
mwwg niikumho pvxwl xumnum. 

14Ngoqg gomcwr tulungam xuql mwwg lvgab hoggub yu ngo mwam birwq 
tayin? 

15Ngo kvtaq sujaqkam, ngo mwam birwq nyoram; ngam benyi-beyabo tulu gab 
ngo mwam aya mwwpa gab kodwb nyiky do. 

16Ngo mwam goqb nyiloqkam hoo mwv ngam birwqnum, ngoqg yalam mwv 
tapa dvn hvl ngo mwwjw maanam. 

17Hoggab mwv ngam doogum-dooi hoqgv mwmwq do hoo pagoq doomab 
naleqgo ngam un gvm do; 

18mwv ngam saqlin mvkam ma, hvbmabde kacaq bviyaqbo lvgab ngam bwwr 
mvdo. 

19Soq si atoram torka mins baloqkam, kaato, mwv koijaqb ator do! Soq si jvqtw 
pagoq gab hiyv mwam goqla dvn? 

20Ngo kvtaq sujaqkam, ngoqg at agamv ngam dooxa dvb mvdo; ngo dvrwq 
sujaqkam, mwv ngam alman gob mvpa ku. 

21Ngo dvrwq su; ngo atv atam xima dvn; ngoqg swwgam ngo oyum dvn. 

22Soq mwlw si akin do; hoqgab ngo bedwn, Mwv dvrwqkam la nyic-nyiangam 
vnyi-vnyiam twrdo. 

23Hwdlo haqma paqb ciqcaq-bviyaql sinamv haai yin, mwv nyi nyiinyog vc-
ainam mam nyirj do. 

24Swcwngam nyic nyia alaq uraho jipa ku; mwv hoqg nyegam tulug nyuqm mam 
tomlup paku— soq si mwv maanyi loqkam, hvnyi loqkam hiyv soq si i? 

25“Ngoqg aalv xarnbo akam nyebia yaab wdo; bulv xarleq nukba; bulv albo 
kaapa kuma. 

26Bulv poqta-saala toonam hvb tooleq nukba, xookam cwanam hvb cwa paku. 

27Ngo bebnyiloqkam, ‘Ngoqg sornam mam ngo mwwpa maab nyita yin, ngoqg 
mwwdwq nyuqm mam ngo apaq tai yin, hoo aljaqb hwrcw tai,’ 

28ngoqg hentwr mwlw gab ngo bos do, hoggab ngo cengdo no nyi nyiinyongam 
ngam parl doogram. 

29Ngam haqpaq tai kun; ho nyiloqkam hoggub yu ngo bonam niqtuq doomab 
nyisam dvn? 

30Ngo atv tapam lvgab hurs baloqkam hoo ngoqg alaqkam cola lvgab hwrxaq 
baloqkam, 

31hvbsujaqkam ngam no ung urab hurlwq tayin, hoo ngoqg atwg vj tulungv 
ngam hvnyw mvtayin 

32Hoggab ngo mwam birwq dvb, mwv nyia ko ma, ngoqg sib nyima, ho ngulv mvl 
bekho lvkin gob hookum dvb. 

33Ngunyi-ngunyig aoso mwwg alaqkam idaq dvb, ngulug pengko so bulyw-buut 
dooma. 

34Mwwg dvvcw beqnyiangam ngoqg soqgv naapaq mvto, hoo mwwg bos dvb 
nyinam mam ngam bos soma vrram som kumabv. 

35Ho ngo mwam bosmab agam gootayin, hoggab ngo atv atam gooiyin maas dvn. 

Job 10 

Pwnboam Job Toxa maab Xuml Doonam 

1“Ngoqg swwgam ngo oyum duku; ngoqg sornam mam ngo mvvsmab gootayin; 
ngoqg kacaq bviyaqbo yvj hoqgv ngo gootayin. 

2Pwnboam ngo betayin, ngam haqpaq maabv; no hoggab ngam ceeko dvn ham 
ngam cengm tvbv. 

3Nyijab-nyiyiq dvb no al kaapa dvi yv, noqg alaq tulug bonam nyinam mam 
haqpaq bvi yv hoo nyic nyiag almab nyitws maanam mam mwwsw bvi yv? 

4No nyia ko vnyiq baqd nvi yv? No nyia ko kvvcwb kaad nvi yv? 

5Noqg aalv nyia ko aalv hvb nyid nvi yv, ho maalo noqg vnywngv nyia ko vnyw 
hvb nyid nvi yv, 

6ho ngoqg nyixiaqkam no meelin dvn hoo ngoqg nyicam meegaqdvn, 

7ngo cengdo ngo nyimur dooma dvn, hoo noqg alaq hoqgv naalin bo akkam 
dooma dvn yv? 

8Noqg alaqkv ngam jinyir ywrl hoo ngam pwnum, hoo sija no ngam lvkin gob 
twryum paku. 

9Mwwgab to no ngam deekam hvb mvpa kun; hoo no ngam diimwrb hookur 
mvta yukun? 

10No ngam gwwi toolinam hvb toolin maan mvi yv hoo ngam gwwiyam kaqnam 
hvb kaqm mvma namyv? 

11No ngam gv vpinam la aiyaqkam gvm dvb jinum, hoo alongam la aiyaqkam 
lvkin gob hvmsiq-hameqnum. 

12No ngam swwgam la tumanam abiam jipa kun, hoo noqg ngam hoocum ko-gab 
ngoqg yvjv doodwn. 

13Hvbsujaqkam soq tulu sam noqg hvvjw uralo no kvs do; ngo cengdo soq si 
noqg nyin deenam pagoqkv. 

14Ngo nyic nyipa loqkam, no ngam kaado hoo ngoqg nyixiaqkam ngam apaq 
maabv. 

15Ngo nyimur paloqkam, ngam mwwdwq mvm to! Ngo kvtaq paloqkam, ngoqg 
dumpongam ngo paarab nyokma, hoggab ngam ximanam lvgab bwwr mvpa ku 
hoo ngoqg hentwr sam kaato. 

16Hoo ngoqg dumpongv paarab paiyv, no sony nyot hvb ngam cetabdo hoo ngam 
ceekol swrdorxeq bonam tulungam nyido. 

17Ngam ceekol mvdwb noqg hvvky tulungam mvdar-mvpar do hoo noqg 
haaxaqnamv ngam koi yaiya do; ngam ceeko mvdwb no nitbo dvparam boa do. 

18“Hoggub no annwg nvmmam ngam hoqgv boolinum? Nyi kaapa maatab ngo 
sipaq nyiloqkam al tvba 

19hoo ngo swwma kam, annwg nvmmam hoqgv nyubwb ws-wda nyiloqkam al 
yaat ba. 



976 

 

 
Nyishi 

© 2016 Bible society of India. 
 

 
 

 

20Ngoqg aalv anyo maai yv? Ho nyiyumto, hoo ngam vp-cwkwb apaqto, ho ngo 
anyo go hwrcwngam kaapa kamyi nvpv 

21kan twdwq bvla doonyium ura ko gvdab— ngo wma taab—hoo ngo hoqgv 
hookur kuram, 

22doomwq pul kan twdwql nyinam hvb nyik gvdab, ho doonyium tvl adar-apar 
maak gvdab, hogloq ho hutongv kan twdwq pan hvb nyik gvdab.” 

Job 11 

No Al looda Maanam Laqm Baqyin do hvl Jopar Benam 

1Ho Naamatwg Jopar birwqnv hoo benum: 

2“Soq naleqgo gomcwr goonam tulu sam birwqmab nyiyin dvi yv, hoo nyi akv 
naleqgo gooikam mwv kvtaq dvn yv? 

3Noqg xupiq-tviyiq lengl goonamv nyiingam cooikab doom tan yv, hoo hwdlo no 
bej-bepar yin nam nyi akkam hvnyw mvram yv? 

4Hoggab no bedwn, ‘Ngoqg mwwjwngv dvrwq cojor dvn, hoo ngo Pwnbog kaaga 
lo dvrwqdvn.’ 

5Hvbmabde oa, Pwnboam goom to hoo mwwg nvbcwram kuqkol nam goom to, 

6hoo mvvsil apnam mwwlaqkam nam mwam betam koto! Hoggab mwv naleqgo 
cenglaq dvn. Cengto Pwnbov noqg nyixiaqkam kumwq yaab nam laqm-baqm 
dvn. 

7“No Pwnbog urw pagoqkam meepal meelin yid yv? No Mwlwngam Koi yaan 
bog nyila maanam mam meepal meelin yid yv? 

8Hoqhv doangam ao yaadwn—hoggv no nyila tan? Sux-ywlwngam ura 
yaadwn—hoggv no cengla tan? 

9Hoqg aasongv swcwngam aaso yaadwn hoo sa-svlongam taqt yaadwn. 

10Mwv wpeql hoo pvtwq tumk baloqkam hoo nyel pukum ho goqa baloqkam, 
hiyv mwam mvtur nyodwn? 

11Hoggab mwv dooxa bo nyiam cengdo; hwdlo mwv nyimuram kaapa yin, mwv 
ham kvvmw dvn yv? 

12Hvbmabde hwdlo nyoro svdamv nyi ak dwrbuq yikam mwwlaq maanbo nyiv 
cenglaq tayin! 

13“Noqg hangam no mwx-mvaq nyiloqkam, noqg alaqkv mwwg daiyab no ijin 
tayin. 

14Noqg alaqkv nyimur paloqkam, ham aadob pvvpaqto, hoo noqg tombu uraho 
lootw maanam mam doogw mvmabv. 

15Ho jvqtw jaqb noqg nyuqmv hvnyw-har doomab no swwtayin; ho no swrso 
bvla bos haai maab dootayin. 

16Noqg hentwrl vs-axaqnam mam no mwwpa kuram; hoqham no iss topeql 
wnam hvb mwwpa twqtayin. 

17Hoo noqg swwgv aal lvpangam huto yaatayin; hoqg kanv arkomc hvb nyitayin. 

18Hoo no swrso tayin, hoggab mwwgwngv hoqho dootayin; noqg bviywr-
bvcaram kaatayin hoo no swrsob doonu tayin. 

19No gel kartayin, hoo nam hiyvkam bos dvb mvkram; naleqgo noqg 
mwwswnam mam kotayin. 

20Hvbmabde nyic-nyia bog vnyiqkv yoqpaq tayin; keleqtak lamta mwlwngv 
bulam nyiileq tayin, hoo bulug svqriq tanam mam bulv mwwgw twqtayin.” 

Job 12 

Sam At Sw Nyipa kun hvl Job Birwqnam 

1Ho Job birwqnv hoo benum: 

2“Mwum maab no nyiingv, hoo noqg lvgab pumb rwnamv sitayin. 

3Hvbmabde ngoqg cengnam hvbkalam no kam cengdwn; nam ngo anyo yaama 
dvn. Hiyv soq pagoq tulu sam cengma dvn i? 

4Ngoqg ajin tulug nyirj namgob nyipa ku; ngo Pwnboam goqnum hoo mwv ngam 
birwqnum, lootw bvla timb dvb nyima bo nyiingam nyirjnam akgob nyipa ku. 

5Swrso dvnbo mwwnam nyi akam, vs-axaq haagam gab oyum dvn; hiyvg 
lvpiangv duleq tadwn hoqgab mwx-mvaq do. 

6Naalil naareqbo tombu tulungv swrso duku, hoo hiyv Pwnboam hang biluqbov 
swrso duku, hiyv bulug pwnboam bulug alaqkv bwa do. 

7“Hvbmabde svdin tulungam toxto, hoo bulv nam tomswr tayin; doa nvg pvta 
tulungv bulv nam betam tayin; 

8ho maalo swcw nvg nwmw-nwsinv nam tomswr tayin; hoo sa-svlog nguiyv 
nam bibwq jitayin. 

9Soq sam At Swg alaqkv pwnam mam soq tulug pengko sam hiyv cengma dvn? 

10Mwwg alaqho hoolu luuxig swwgv hoo nyia koog svqyi-saqcangv doodwn. 

11Dvsam aiyv dvkanam hvb nyurungv gomcwr tulungam taka maad nvi yv? 

12Nyekam-xox lvgab mwwlaqkv, hoo mood oyu go dooikam cenglaqkv doodwn. 

13“Pwnbo lvgab mwwlaq kvla atorv; mwv tomswr-hony dvb la cenglaq dvn. 

14Mwv mvpia baloqkam, hiyv kam mvdar nyoma dvn; mwv nyi ak mutum 
baloqkam, hiyv kam mvko nyoma dvn. 

15Mwv issam parb nyiloqkam, bulv sengdwn; mwv bulam toolin baloqkam, bulv 
gvdangam tolup dvn. 

16Mwwg lvgab ator rvla aljaqb mwwlaqnamv doodwn; xaalyo ngvla xaalyo bov 
mwwg gwj. 

17Mwv tomswr-hony bo tulug cenglaqkam naapaq dvn, hoo mwv nyegam 
tulungam paca dvb mvdwn. 

18Mwv lvpw at tulungam yuupaq mvdwn hoo bulug gvvs lo vj hiqlwq dvn. 

19Mwv nyub tulug cenglaqkam naapaq dvn hoo ator boam mviya dvn. 

20Mwwjw dvb goonam mam mwv cooikab doom dvn hoo axa bo tulug 
mwwlaqkam naapaq dvn. 

21Mwv lvpw atwg ko tuup tulungam oyum mvdwn hoo atorbo tulug soruqkam 
toosuq mvdwn. 

22Mwv ura jaqb kanboam mvko dvn hoo kan twdwq boam huto dvb mvdwn. 

23Mwv nyob asaqkam koi dvb mvdwn, hoo bulam mwv twrdwn; mwv nyob 
asaqkam mvqlw mvdwn, hoo bulam bool wgdvn. 

24Swcw nvg peelo bo nyiilug pengko hoqgv cenglaqkam mwv naapaq dvn hoo 
bulam lamta dooma ko dooxa bo gvdaho gaqxar mvdwn. 

25Bulv huto dooma ko kan ho yoqlwq dvn, hoo bulam opo twwxum bo nyi akv 
tabko-tablonam hvb mwv mvdwn. 

Job 13 

Job hvraqb Pwnbon Mwwgw dvn hvl Mwv Bidul Doonam 

1“Kaato, ngoqg vnyiqkv soq mwlw sam kaapa kun, ngoqg nyurungv tapa kun hoo 
ham cengknum. 

2Hoggv no cengdwn, ham ngokam cengdwn; ngo nam anyo yaama dvn. 

3Hvbmabde Mwlwngam koi yaan boam ngo agam goodwn, hoo Pwnbo lvgab 
ngoqg bvrwqkam ngo goonw do. 

4Noqgab nyiloqkam, no asar lvgab doodwn; nul mwlwngv dooxa bo doktor 
tulungv. 

5Oa nulv cooikab dooto, hoo hoqhv nulug mwwlaqnamv! 

6Tato sija ngoqg hvqrwqnam sam hoo ngoqg mvnyi-moiyul benam nvbcwr sam 
tato. 

7Nulv Pwnbo gab vm mvvl good nvi yv hoo xaalyol mwwg gab agam good nvi 
yv? 

8Nulv mwwg daiyab mwwsw-mwwpaq tan yv? Nulv Pwnbo gab bvrwq bij tan 
yv? 

9Nulam mwv meelin baloqkam hv nulgab al yin yv? Ho maalo nyiingam 
xaalyonam hvb mwam nulv xaalyo yin yv? 

10Nulv kvsil mwwsw-mwwpaq nyiloqkam mwv hoggub nyijaqkam nulam yolu 
ruqtayin 

11Mwwg ator yuunamv nulam bos mvram yv, hoo mwam bosnamv nulug aoho 
haaram yv? 

12Nulug niitin-puqtu dootinv wm muiyib nyido; nulug cwwgwl ceetor nanv 
deekam hvb nyido. 

13“Ngam tvmwl dooiya to, hoo ngo gootayin, hoo ngoqg aoso hoggv haata dvn 
ham haam to. 

14Hoggub yu ngoqg aiyaqkam ngoqg exy lo gamgab tan hoo ngoqg swwgam 
ngoqg alaqlo pvvtan yv? 

15Mwv ngam patab sujaqkam, ngo mwwg uraho mwwgw dvn; hvbsujaqkam 
ngoqg mwwnam mam mwwg nyuqm kaaga ho ngo betayin. 

16Soq si ngam ywwlin tayin, ho dormo maanbov mwwg agaho haanyi ram. 

17Ngoqg gomcwr tulu sam tal dooiya do, hoo ngoqg bibwqnam sam nulug nyuru 
ho haamto. 

18Kaato, ngoqg bvrwqkam ngo mwx-mvaq pakun; ngo cengdo ngo kvtaq tayin. 

19Ngam oyum dvb hiyv doodwn? Hvb doodnyiloqkam ngo cooikab dool hoo 
sitayin. 

20Ngam pagoq goqnyi go loorwq twqt bv, ho noqg nyuqm kaaga hoqgv ngo atv 
kvs ram: 

21noqg alaqkam ngoqg soqgv aadob laqgin to, hoo noqg bos dvb nyinam mam 
ngam bos mvmabv. 

22Ho goqto, hoo ngo birwq tayin; ho maalo ngo gootayin, hoo no ngam birwq 
tvbv. 

23Hog hwdgo ngoqg nyixiaq kvla nyicv doodo? Ngoqg nyimurnam mam la ngoqg 
nyicam ngam cengm tvbv. 

24Hoggub noqg nyuqm mam kvsdvn hoo noqg ceebio gob ngam xig yukun? 

25No hurpaqnam okam bos belam tan yv hoo sengn bo ampam ruqmin gvtayin 
yv? 

26Hoggab no ngam ceekol kacaqbo pagoqkam xeqpa kun hoo ngoqg yaapa ho 
nyixiaq kunam tulu ham ngam otu naam pakun. 

27Ngoqg lvpiangam no liitul ap paku hoo ngoqg lamta tulungam kaal doodo; 
ngoqg lvpia lupupam no dwqswr-dwqywr mvma. 

28Nyia kov dupum-dvrab yaapaq bo hvb nyidwn, vjam tvpin puul ingnam hvb 
nyidwn. 

Job 14 

Sigv Mwlwngam Haatan hvl Job Bidul Doonam 

1“Nyia koam nyem ak hoqgv dwrbuqdwn anyo mood gob doodwn hoo vs-axaqkv 
naleq dvn. 

2Mwv opu hvb puulin layil hoo sengd kun; mwv doonu maab yal bobo hvb wpaq 
dukun. 

3Hoo noqg vnyiqkv hvk nyi akam kaad nvi yv hoo noqg lvgab pw-hwwdwb boa 
dvn yv? 

4Dvrwq maan hoqgv hiyv dvrwq boam bwwlin nyodwn? Akkam dooma. 

5Hoggab mwwg swwg aalam xil ap pakun, hoo mwwg pool tulungam noqg lvgab 
xip pakun, hoo mwam swwr mvdwb noqg xuqp kunam mam mwv wbo nyokram, 

6mwwg galoqkv nywpaqto hoo mwam vpwb apaqto, ho ree goqnam ak hvb 
mwwg aalam mwwg alaqho hwnyir-hvmar mvto. 

7“Hoggab svvn gab mwwgw ak doodwn, hoqham kwrtab baloqkam, hoqgv lokta 
jurlin tayin, hoo hoqhv nvjur jurlin bov doomab dooram. 

8Swcw ura lo hoqg rwbv akam sujaqkam, hoo hoqg ked ho swtungv sis jaqkam, 

9hvbsujaqkam issam hempa layil hoqgv nvjur jurlin tayin hoo svvn apa 
swwcanam hvb haqbv swwlin tayin. 

10Hvbmabde nyia kov sidwn hoo ham liipaq dukun; nyia kov mwwg svqtwr 
saqnyangam saqdwn, hoo hoqho mwv doodwn? 

11Swnyiq hoqgv iss biqlin maaikam hoo pobungv niqtuq dook maab hoo pwtw 
dukun, 

12hvbkalam nyia kov siyi kun hoo lokta gorab kuma dvn; doangv doody deedib 
mwv gorab kuram ho maalo mwwg yubk hoqgv gorab kuram. 

13Oa ngam no Sux-ywlw ho kvs tvbv, ho noqg hang lingtwrnamv wnya namgub 
ngam no kvs tvbv, ho no mood loq ak ngoqgab xuqlin gvdwl, hoo ngam mwwpa 
tvbv! 

14Nyi sik bov mwv lokta turab dvn yv? Ngoqg swwdarnam moodv haama deedib, 
ngoqg bon nyinam mood mwlwho ngo kaaya tayin. 

15No ngam goqyikam, hoo ngo nam goqrwq tayin; noqg alaqg bonam nyinam 
mam no mwung tayin. 

16Hoggab ngoqg dwqkap kvbxiam no xika tayin; ngoqg nyicam no tuury tuugab 
ram yv; 

17ngoqg nyicam cuk uraho morxtubtwl pvvnum, hoo ngoqg nyixiaqkam no 
tomlupl tan yv. 

18“Hvbmabde puutungv yaql dvn hoo yvqmwq-yaqkaq dvn, hoo wlwngam hoqg 
dook hoqgv duqpaq dvn; 

19issiv wlw tulungam liqbin xaadwn; kedam diidwr issiv nuupaq xaadwn; 
hvbkalam nyia koog mwwgwngam no twrm dvn. 

20No mwam nwrba xaqb ceeko dvn, hoo mwv wpaq dukun; no mwwg 
swwcangam kwly dvn, hoo mwam wpaq mvdkun. 

21Mwwg ko tuup tulungv xinam gob haadwn, hoo mwv ham cengma dvn; bulam 
anyo dvb mvl kunam, hoo mwv ham cenglaq maadwn. 

22Mwwg gv aiyaq aro vcnam mam mwv hempa dvn, hoo mwwg atgab aro mwv 
nyix-riidwn.” 

Job 15 

Elipaj Timbnam: Job Pwnboam Bosma 

1Ho Teman nyi Elipaj agam birwql hoo benum: 

2“Cengla lvgab dooiyi yinam hvb pumb rwnam nyiingv birwq tan yv, hoo mwwg 
kepongam dou-cagag dooiyam lvgab bwwr mvd nvi yv? 

3Mwv niqtuq dooma bo haqyaq mins tayi yv, ho mwv almanboam nyidwb 
gomcwr tulu lvgab goota yin yv? 

4Hvbmabde Pwnboam bosnam mam no nyipaql gvdo hoo Pwnbog agaho 
xumnam mam otup-ac mvdo. 

5Hoggab noqg nyixiaqkv noqg agam mam tomswr do, hoo xaalyo nam lyolam no 
xuqpa ku. 

6Ngo ma, noqg atwg agamv nam bepaq-taiyaq sudo; noqg atwg nvbcwrv nam 
ceeko do. 

7“No otuqcob ko bwwnam nyi akv yv? Ho yorn tulungam pwma taab no lengco 
nam yv? 

8No Pwnbog dookum ko ho tan mvi yv? Hoo pumb rwnamv no twq mwwd nvi 
yv? 

9Ngulug cengmanam mam hoggv no cengdwn? Ngulug pwbw maanam mam 
hoggv no cenglaq dvn? 

10Noqg abam axa yaanbo, dumpo bov la nyi axangv ngulug pengko lo doodwn. 

11Ho noqg lvgab anyab gomcwr gool, Pwnbog bet-belanamv noqgab anyo dvi 
yv? 

12Hoggub noqg hangv nam baqpaq gvdwn, hoo hoggub noqg vnyiqkv nyiqyab-
nyiqbio dvn, 

13noqg yalv Pwnboam ceekol no wkur dvn hoo soq svk gomcwrv noqg agam 
hoqgv lengd nvi yv? 

14Hoggv nyia kov, mwv dvrwq dvb? Ho nyem ak hoqgv dwrbuqnamv, mwv 
nyiidar gob nyila tai nvi yv? 

15Kaato, Pwnbov mwwg dvrwqbo tuluho mwwgw maadwn, hoo mwwg kaagaho 
ao lvpwngv dvrwq maadwn; 

16Anyo jaqdvn hiyv bulum-kac dvb la nyiwq-nyito dvn, hoq nyi ak hv lootw 
maanboam iss twwnam hvb twwdwn! 

17“Nam ngo kaakin tayin; ngam tato, hoo hoggv ngo kaap kun ngo bibwq tayin 

18(bulug ab tulu hoqgv kvs maab, hoggv pumb rwnam nyi tulungv betam pakun, 

19bulam aro gvdangam jipa kun, hoo bulug pengko ho nyoodo nyi akkam wpeq 
maanum). 

20Vnyw mwlwho kwcwr-kvpar nyil swwkum kunamv, nyic-nyiabo nyiv mwwg 
swwca mwlwho vc cil doodwn. 

21Mwwg nyuru ho bosnam yalam tapa dvn; swwl-geel dooikam mwwg aoho 
twrn bov haatayin. 

22Mwv kan urab hoqgv lingkur pan hvl, hoo mwv lyoqr orioq gab mux pakun hvl, 
mwv mwwjw maadwn. 

23Mwv aado gvda lo dvs gab meegaql begamv, ‘Hoqhv hoglo yu?’ Kanbo aalv 
mwwg gab mwx-mvaq pak hvl mwv cengdo; 

24hentwr rvla mwwdwq-saqkv mwam bos mvdo; lvpw at ak nyob pata tanam 
hvb hoq tuluhv mwam ceeko do. 

25Hoggab Pwnboam mwwg alaqkv ceekol mwv ijin paku hoo Pwnboam ai paku, 

26jwwkam bo svtam lvgab tamil mwam ceekol xardu do; 

27hoggab mwwg oxv mwwg nyuqm mam mwv pulup paku hoo mwwg hwwpo 
ho oxam boqkum paku 

28hoo haqpaq kunam bopam tuluho, nyi akkam dooma ko nam tuluho, yuupaq 
boam mwx-mvaql pookum tanamho dood ku; 

29mwv nyet kuram, hoo mwwg gumnv dooyu kuram, ho mwwg gumn-ranv 
swcw nvg aoho so wpy ram; 

30mwv kan hoqgv wleq nyoram; mwwg jurlin boam wm moiliv rvmtwr tayin, 
hoo mwwg agam hoqg saqnamv mwam wleq tayin. 

31Asaram la xaalyongam mwam atam mwwgw mvmabv, hoggab mwam asaram 
laqjo tayin. 

32Mwwg moodv haama taab ham bumpwb jitayin, hoo mwwg haqbv jeenyeq 
kuram. 

33Roo nwwda hoqgv ningma taanbo roo aaxiam hwqgeqnam hvb mwam 
hwqpaq tayin, hoo olib svvn hvb mwwg opu-aaxiam mvpaq tayin. 

34Hoggab pwnboam mwwjw maanbo dvparv twrngum dvn, hoo kam naal nam 
mvnam mam wmv guxia dvn. 

35Bulv vs-axaqkam ko gvrab dvn hoo almanam ko bwwdwn, hoo bulug hangv 
xaalyo dvb mwx-mvaq dvn.” 

Job 16 

Job Birwqnam: No Tor-taraq dvb Bet-bela bogo 

1Ho Job birwql hoo benum: 

2“Soq svk pagoqkam ngo vigo tapa kun; nulv mwlwngv tor-taraq dvb bet-bela 
tulu go. 

3Dooi rooxo bo gomcwr goonamv gootwr dood nvi yv? Ho hoggv nam biluq tvl 
no birwq dvn? 

4Nulv ngoqg dook so doonyiloqkam, nulug goonam hvb ngo kam good nvpv; 
Ngoqg gomcwrv nulam goomin gvl lvkin gob ceeko dvn pv hoo nulam ngoqg 
dumpongv dumpwq dvn pv. 

5Ngoqg agam lvgab ngo nulam ator mvd nvpv, hoo ngoqg nvbcwr biinamv nulug 
vcam bet-bela dvn pv. 

6“Ngo goob nyiloqkam ngoqg vcam bet-bela ram, hoo ngoqg cwqb nyiloqkam, 
hwdgo hoqhv ngam wleq kin do? 

7Jvqtw jaqb sija Pwnbov ngam muiyu-mvca paku; mwv ngoqg dvpar mwlwngam 
haqpaq paku. 

8Hoo mwv ngam mucu-mviya paku, hoqhv ngam hvvky gob ceeko do, hoo ngoqg 
hingwnamv ngam ceekol daqrab paku; hoqhv ngoqg nyuqm mam pooka do. 

9Mwwg hang lingtwrnamv mwv ngam oyuml mucu-mviya paku; mwwg exiv 
ngam koiyin sudo; ngoqg ceebiongv mwwg vnyiqkv nyiql-kumur tvl ngam 
ceekol kaado. 

10Bulug agam ho nyiv ngam goomin twql doodo; ngoqg nyuqm lo bulv nyinyi-
nyiyal ngam pitaq paku; bul mvqlwngv ngam lvkin gob ceeko do. 

11Mwwjw maanbo alaqho Pwnbov ngam jilwq paku hoo nyic-nyiayag alaqho 
ngam joolwq paku. 

12Ngo swrsob doonum, hoo mwv ngam tvqnyi gob puc paku; mwv ngam lwwgu 
nootul hoo ngam vmwq-yumgub mvpku; mwwg tuugabnam hvb ngam mvp 
paku; 

13mwwg uppuq abn bo tulungv ngam gooyum paku. Mwv hog akkam apaqmab 
ngoqg kiicwram pakol naanum; deela ho ngoqg sorpam pvpiql toopaqnum. 

14Mwv ngam un aoho un gvmnum; nyob panbo akv wnam hvb mwv ngoqg aob 
cumjabl wnum. 

15Ngoqg gv-vpinam ngo tuila vj hamnam hvb hampa kun hoo ngoqg atoram 
diimwrho pvvpaq pakun. 

16Xabdul doogam gab ngoqg nyuqmv lwwcw poryaq duku, hoo ngoqg vnyiq 
nyiqbarv vcjaqb gool nyiqbum-nyiqya duku, 

17ngoqg alaq lo kwr-korwb nyil hog yolu dooma su, hoo ngoqg swgwnamv 
dvrwq sudo. 

18“Swcw nga, ngoqg hijum mam tomlup maabv, hoo ngoqg xabnam mam 
xabngin ko nyook kaapa mvmabv. 

19Kaato, sija jaqkam, doangv ngoqg hvvkiv, hoo ngam hvvky jidy bov mwv aotv 
doodo. 

20Ngoqg ajin tulungv ngam binyiq nyiqtwdo; ngoqg vnyiqkv Pwnbon nyiqs tool 
doodwn, 

21mwwg door-doopwg nyi akwg ko tuup bvrwqkam bijnam hvb ho mwv Pwnbo 
lvgab nyi akwg bvrwqkam bedo. 

22Hoggab hwdlo vnywngv hvvnwq yukun ngo wkur nyok maanam lamtab ngo 
wpaq tayin. 

Job 17 

Job Bidul Doonam: Hvnyiloqkam Ngoqg Mwwgwngv Hoglo? 

1Ngoqg yalv dub-dub nyab-nyab paku; ngoqg aalv twryi ku; ngoqgab 
nyubungam mwx-mvaq paku. 

2Jvqtw jaqb ngoqg pagoqkam bej-beparbo doodo, hoo ngoqg vnyiqkv bulug 
kooluq dvb nyido. 

3“No atv ngam dingrwl apto; ngoqgab nyi akkam ceetorbo dooma? 

4Hoggab no bulug cenglaq hangam mutum paku, hoqgab no bulam mviya 
mvmram. 

5Hiyv mwwg ajin tulungam ceekol bulug gumnam naatws mwwn bog— mwwg 
ko tulug vnyiqkv kaaro tayin. 

6“Mwv ngam nyiilug gomcu gob mvpa ku, hoo ngo nyi tulug tacor curkum 
namgob nyipa ku. 

7Hemp maagam gab ngoqg vnyiqkv nyiqmv paku, hoo ngoqg gv dorpwngv yal 
bobo hvb nyido. 

8Soq mood so lootw bov mooka-saqdo, hoo nyi nyiinyongv mwwjw maan boam 
ceekol nwqduq do. 

9Hvbsujaqkam lootw bov mwwg lamtangam gvbwl doodwn, hoo hiyvg alaqkv 
dvrwqdvn hv ator-ator yaiya do. 

10Hvbmabde nulv, nul mwlwngv lokta haato, hoo nulug pengko ho ngo pumb 
rwnam ak kaapa ram. 

11Ngoqg hang mwwbynam mam, ngoqg aalv wl doodo; ngoqg mwol mwwnam 
mwlwngv niqtuq dook ma. 

12Bulv aiyam aal gob mvdo; bulv bedo, ‘hutongv,’ kan twdwqkv hvvnwqdo.’ 

13Ngo Sux-ywlwngam ngoqg nam gob mwwgw paloqkam, ngoqg kartaqkam kan 
twdwq ho mvp paloqkam, 

14ngo nyubungam, ‘No ngoqg abv hvl,’ hoo tadoram, ‘Ngoqg annv,’ ‘ho ngoqg 
any-bwrmv hvl bepnyiloqkam,’ 

15hvnyiloqkam hoglo ngoqg mwwgwngv? Hiyv ngoqg mwwgwngam kaapa 
tayin? 

16Hoqhv Sux-ywlwg dvvcw viyap ho ita yin yv? Ngulv lvkin gob diimwrm ipoq 
tan yv?” 

Job 18 

Bildad Benam: Nyic-nyia boam Pwnbov Laqm-baqm dvn 

1Suhit nyi Bildad birwql hoo benum: 

2“Hog hwd oyu go no gomcwram ruqgaq tayin? Mwwka to, hoo ngulv agam 
gootayin. 

3Hoggab ngulam sibin svv gob xigdvn? Hoggub ngulam noqg kaagaho pacab 
mvgyin? 

4Noqg haaxaqnam ho no atv mucu-mviya sudo, noqgab swcw sam ludum tan yv, 
ho wlwngam wlw dook hoqgv duqpaq bvi yv? 

5“Jvqtw jaqb nyic-nyiayag hutongam mwmiq paku, hoo mwwg wm moiliv huulin 
maado. 

6Hutongv mwwg tombu ho kan do, hoo mwwg aoho hoqg mwwg lempam 
mwmiq paku. 

7Mwwg ator jaqb lwql wnam mam otu dvb mvpa ku, hoo mwwg pwr-rwnam 
nammv mwam akob mvl paku. 

8Hoggab mwwg at lvpiangv mwam wswq urab joolwq paku, hoo mwv hoq wswq 
urab wpa ku. 

9Mwwg lvpiangam komangv xutin paku; mwam pwd-potongv hoqtu paku. 

10Mwam pwtwq twqtu dvb deela ho kvsil doodo, mwwg gab lamta ho pwd-poto 
mvp paku. 

11Mwam taqg-loosaqb vc loodab bos belam do, hoo mwwg lwqkap kvbx lo 
mwam ruqmin gvdo. 

12Mwwg atorv kanongv, hoo mwam dwqtup mvdwb vs-axaqkv mwx-mvaq 
paku. 

13Hoqhv mwwg gv vpin taqgwn lyomeq paku; otuqcob ko bwwconam sinamv 
mwwg oxub tulungam lyomeq paku. 

14Mwwg mwwgwnam tombu hoqgv mwam puc-pui paku hoo kwr-korbo lvpw 
atwg dookho boanum. 

15Mwwg apaq kunam doogw tombungam hiyv lajaqkam doola tayin; mwwg 
dook taqg-loosaq ho suudwq-suuk boam toos-tootwrl taapnum. 

16Uraho mwwg rwbv sengknum, hoo mwwg ao haqb tulungv sengtwr kunum. 

17Swcw soqgv mwam mwwpanam mam yuupaq paku, hoo lyobu ho mwwg 
eminv dook ma. 

18Mwam huto hoqgv kanwb tuulwq paku, hoo gvda gvt soqgv ruqlin paku. 

19Mwwg nyiilug pengko ho mwv ko hosiq-hosiq dook ma, hoo mwwg dookho 
nyi akkam swwl dook ma. 

20Mwwg aalam dou-haaga ho doonbo tulungv mooka-sa tayin, hoo dou-caga 
hoqgv bulam bosnamv naareq tayin. 

21Jvqtw jaqb lootw maanbo doogwngv hoqhvb nyidwn, ho Pwnboam cengma bo 
nyookv kam hoqhvb nyidwn.” 

Job 19 

Job Birwqnam: Ngam Pvlyw bov Doodwn 

1Ho Job birwql hoo benum: 

2“Hog hwd oyu no ngam hentwr hemtayin hoo gomcwr tulu lvgab ngam vmwq-
yumgub mvtayin? 

3Lwyw taqt go no ngam hentwr hem dvb joopaq paku; ngam nyimur dvb no 
hvnyw maad nvi yv? 

4Hoo jvqtw jaqb ngoqg nyimur paloqkam, ngoqg nyimurv ngoqg lvgab dootayin. 

5Jvqtw jaqb ngam ceekol no atv koi gob mvs baloqkam hoo ngoqg vs-axaqkam 
ngam ceekol yolu baloqkam, 

6ho Pwnbov ngam nyimur uraho vlwq pan hvl cengto hoo ngoqgab mwwg 
wswqkam mutum pakun. 

7Kaato, ngo vc jaqb sogoql xablin dvn, ‘Henc jaqkv!’ hvbmabde ngam birwq 
maanum; ngo svka gab goqnam, hvbmabde akkam lootw bo dooma. 

8Ngoqg lamtangam mwv bvly nwqtum paku, hoqgab ngo wpeq nyok ma, hoo 
ngoqg lamtangam mwv kan twdwq dvb mvp paku. 

9Ngoqg yuunam mam mwam ngoqg galoqkv twqbin xaapa ku hoo ngoqg dumpo 
soqgv ywr dumtupam naag nukba. 

10Mwv ngam taqg-loosaq hoqgv mucu-mviya paku, hoo ngo yuupaq paku, hoo 
svvnam bulinam hvb ngoqg mwwgwngam bulin paku. 

11Mwwg hang lingtwrnamv ngam ceekol rwlwq paku hoo mwwg ceebio gob 
ngam xipa ku. 

12Mwwg acam tulungv lvkin gob haado; ngam ceekol bulv mutum tvl joopaq 
paku hoo ngoqg tombungam gooyuml svmcw doog paku. 

13“Ngoqg vbw-boram ngoqg galoqkv mwv aadob pvvgin paku, hoo ngam cengn 
bo tulungv cengka maanbo hvb ngoqg hoqgv aado paku. 

14Ngoqg lvqry-laqsongv ngam apaq paku, hoo ngoqg ajin jimbw tulungv ngam 
mwwpa kuma. 

15Ngoqg nam hoqgv nyiin tulungv hoo ngoqg paqn tulungv ngam nyoodo nyi 
akgob xidku; bulug vnyiq kaagaho ngo nyoodo nyi gob nyipa ku. 

16Ngoqg nyerangam ngo goqnam, hvbmabde mwv ngam birwq maanam; ngo 
agam lvgab ngo mwam aya mwwpa tvbwk hvl xumdwb nyidku. 

17Ngoqg saqnamv ngoqg nywxwngv luusaq duku, hoo ngoqg annwg kepo hoqg 
vbw-bor tulu gab ngo naiya akgob nyipa ku. 

18Ko huriv kam ngam bepaq-beyaq duku; hwdlo ngo daqrab yin bulv ngam 
ceekol agam goodo. 

19Ngoqg ajin jimbw mwlwngv ngam oyum paku, hoo hiyam ngo abynam hv 
ngam ceeko paku. 

20Ngoqg alo tulungv ngoqg vpin hoola aiyaqho kaqtin paku, hoo exy xiipin-xiily 
hoqgv ngo keleq paku. 

21Ngam aya mwwpa tvb, ngam aya mwwpa tvb, Oa ngoqg ajin tulunga, hoggab 
Pwnbog alaqkv ngam idaq paku! 

22Pwnbo hvb nul ngam hoggub ruqdwn? Ngoqg gv aiyaq lvgab hoggub nulv xumt 
maadwn? 

23“Oa ngoqg gomcwr tulu sam xeqnyi loqkam al yin pa! Oa hoq tulu ham kitap 
golo xiqlwq nyiloqkam al yin pa! 

24Oa dvvcw pen lvg bvla pitol lvgab wlw galo nwrba gob soq tulu sam taql xeqp 
nyiloqkam al yin pa! 

25Hoggab ngam pvlyw bov doodwn hvl ngo cengdo, hoo vtwr-anyangam mwv 
swcw nvg aoso daqtayin. 

26Hoo kokwngam ngoqg vpinam soq sib twryum sujaqkam, hvraqb ngoqg 
aiyaqkv ngo Pwnboam kaapa tayin, 

27hiyam ngo atv ngoqgab kaapa tayin, hoo ngoqg vnyiqkv kaatayin, hoo nyi 
asaqkam ma. ngoqg ura lo ngoqg hangv swnyiq-svnyiaq do! 

28Nulv bebnyiloqkam, ‘Hoggub ngulv mwam ruqmin gvtayin!’ hoo, ‘Pagoqg 
rwbam mwwg ho kaapa paku,’ 

29lyoqr orioqkam bosto, hoggab hang lingtwrnam laqm mam lyoqr orioqkv haag 
dvn, pw-hwwnamv doodwn hvl nulv cengyi nvpv.” 

Job 20 

Jopar Benam: Nyic-nyia bov Hentwr Tayin 

1Naamat nyi Jopar birwql hoo benum: 

2“Hoggab ngoqg uralo odum-alam maagam gab hoqgab ngoqg mwwnamv ngam 
birwqdo. 

3Ngam benyi-beya bej-beparnam mam ngo tapa do, hoo ngoqg cenglaqnamv 
hoqgv yalv ngam birwqdo. 

4Nyia koam swcw nvg aoso ap yuk hoqgv jaq soq sam kolgv nyidwn hvl no 
cengma dvn yv, 

5nyic-nyia boam yuunamv dooyu maadwn, hoo mwwjw maanbog hwnyir-
cojornamv nyiqyab-nyiqbio gotwq maai yv? 

6Mwv doa tol ao hooc sujaqkam, hoo mwwg dumpongv doomwq tol dvqc 
sujaqkam, 

7mwwg atwg usum-ee niipaqnam hvb mwv nwrba gob yuupaq tayin; ho mwam 
kaanbo tulungv betayin, ‘Mwv hogloq doon kun yu?’ 

8Mwv yuma ak hvb jarpaq tayin hoo kaapa kuram; ho aiyam nyiqry kaanam ak 
hvb mwam ruqpaq taikun. 

9Mwam kaanbo vnyiqkv lokta kaapa kuram, mwam kaapa ko nyookho mwam 
lokkam kaapa kuram. 

10Mwwg ko huriv jwwgwbo hoqgv mwwswngam meegaq tayin, hoo mwwg 
alaqkv mwwg gumnam jikur tayin. 

11Mwwg alongv mwwg yaapa ho atornam hvb ator do, hvbmabde hoqhv mwwg 
lvgab diimwrho karmin gvtayin. 

12“Mwwg agam ho almanv tiiswr sujaqkam, mwwg lyol ho ham mwv kvs 
sujaqkam, 

13mwwg mwwlwq maanam mam hoqham wwm sujaqkam hoo hoqham mwwg 
agam gvmbw sujaqkam, 

14hvbsujaqkam mwwg dvsv mwwg kepob haan kun; hoqhv mwwg ura lo borta 
cumdwq gob ya nyidku. 

15Mwv nyet tulungam meqngam jaqb miqlwq sudo hvbmab hog mwlwngam 
lokta baalin xaad ku; mwwg kepo hoqgam Pwnbov huulin dukun. 

16Mwv borta cumdwqkam buutayin; tvb akwg lyolv mwam mengtayin. 

17Tong ngola ngamla doxingam pobu todu boam, mwv hoq pobu tulungam 
kaalaram. 

18Mwwg hentwr henl bon nyilinam aaxiam mwv jikur tayin hoo ham mwv 
miqlwq nyokram; mwwg pudu ruujongam mwv dvpa-twwpa kuram. 

19Hoggab mwv vmwq-yumgub mvtwl hoo jwwgw boam apaq paku; mwwg nam 
mvmanam mam mwv naareq paku. 

20“Hoggab mwwg kepo ho rvvsw-roogumnamv xumt maadwn hvl mwv cengdo, 
mwwg kaabynam hog mwlwngam mwv keleq mvmab naadwn. 

21Mwwg dvxo kokwngam hog akkam dook maanum; hoqgab mwwg swwnam-
geenamv dooyu ram. 

22Mwwg hog mwlwngv yaqbeq dvb bwwr yin mwv mwwdwq tayin; nyiicwr-
cwrxig alman alaqkv mwam ceeko dvb haatayin. 

23Mwwg kepongam bwwr mvdwb Pwnbov mwwg wwm bioqnam hvb 
haaxaqnam mam mwam ceeko mvdwb kanam tayin hoo hoqhv mwwg gv aoho 
nyodo hvb hopup tayin. 

24Mwv dvvcw nwwxo-svtam hoqgv keleq tayin; ho tama uppuqkv mwam 
suupeq tayin. 

25Hoqhv ablwql hoo mwwg gv-ngam suupeq tayin; kwlwq-kvlaqbo mortongv 
mwwg sorpam suupeq tayin; vc loodab bosnamv mwwg aoho haatayin. 

26Vc looda kan twdwqnam mam mwwg gumn uddum gob ap jipa kun; 
nywywngam miqma bo wmv mwam gutayin; mwwg tombu ho apaq kunam hog 
mwlwngam guxia tayin. 

27Doangv mwwg nyimuram bepor tayin, swcwngv mwam ceekol daqrab tayin. 

28Pwnbog hang lingtwr de aalam, mwwg nam gumnam aadob seel baqxa tayin. 

29Soq si Pwnbo hoqgv nyic-nyia bo nyi akwg naady sanamv, ho Pwnbov mwam 
otu jisiq kunamv.” 

Job 21 

Job Birwqnam: Nyic-nyia bov Swwd-geedwn 

1Ho Job birwql hoo benum: 

2“Ngoqg gomcwr tulu sam tal dooiya to, hoo noqgab soq si bet-bela gob nyin 
kuka. 

3Ngoqg lvgab cwqya to, hoo ngo gootayin, hoo ngoqg gooxongam bej-bepar to. 

4Ngoqg gab nyiloqkam, ngoqg ceekol sornam si nyia ko gab yv? Hoggub ngo 
cwqnyi maata yin? 

5Ngam kaagabto hoo bosto, hoo noqg alaqkam noqg agam mompium suto. 

6Hwdlo ngo mwwpa yin ngo lomnum, hoo ngoqg aiyaqkv lamngaq tvl doonum. 

7Hog gab nyic-nyia bov swwdwn, nyekam namgub, hoo huqlwho atorb swwkub 
dvn yu? 

8Bulug hosiqkv bulug doodwb swwd-geen kun, hoo bulug vnyiq kaagaho bulug 
hotamv doodwn. 

9Bulug nammv bosnam hoqgv cumciq do, hoo Pwnbog beqnyiangv bulug aoho 
tvdaq ma. 

10Bulug hvvb tulungv meemab nyima; bulug hvvn tulungv kongam jaqpaq ma. 

11Sviya roolinam hvb bulug ko huriam bulv roolin do, hoo bulug ko huriv noso 
soomin do. 

12Bulv rwwxw-gungga lvgab bemin bedo hoo piul tabnam yal hoqgv hwnyir-
hvmar do. 

13Bulug aalam bulv swwl-geel doomin do, hoo bulv swrsob Sux-ywlwb ipoq dvn. 

14Bulv Pwnboam bedo, ‘Ngulug soqg wleqto! Noqg lamta tulug cengsam ngulv 
mwwby ma. 

15Pwnbo si hoggv, ngulv mwam bon nyij dvb? Hoo ngulv mwam swgw baloqkam 
hoggv ngulv kaapa tayin?’ 

16Kaato, bulug alaqho bulug swwnam-geenamv dooma dvn yv? Nyic-nyia bo 
tomswr-honynamv ngoqg hoqgv aado do. 

17“Lwxiam hog hwdgo nyic-nyia bog lempam naapaq pakun? Ho bulug vs-
axaqkv bulug aoho haad nvi yu? Ho Pwnbov mwwg haaxaqkam vc-ai mvdwb 
horma dvn yv? 

18Ho bulv dooi agaho am piil hvb nyidwn, hoo ampam pwd dooiyv baql wgnam 
hvb nyima dvn yv? 

19No bedo, ‘Pwnbov bulug nyixiaqkam bulug ko tulu gab pvvl ap jipan.’ Mwam 
hoqham bulam jimto, ho bulv hoqham cengkam yin pv. 

20Bulug ocu-aiyanam mam bulug at vnyiq hoqgv kaam to, hoo Pwnbog hang 
lingtwrnam mam bulam twwm to. 

21Hwdlo bulug pool tulungam mvpaq kuba lo hoggab bulv bulug wxo kokwngam 
bulug nombu tulungam hoocum tayin? 

22Mwv aoho doon boam pw-hwwnam mam kaalv tvl, Pwnboam hiyv 
cenglaqkam tomswr nyotayin? 

23Hog mwlwngv jotwl doonul hoo mwwdwq kuma tvl, mwwg gv-ngv hwngkw 
tvla kam nyi akv sidwn, 

24mwwg uppum ho gwwiyv bwwr tvl doodo hoo mwwg alo tuluho loocinv 
kaqma ta. 

25Tuugin henc-henya yvjho sidwn, ho nywywngam swwnam-geenam mam 
swwpa ma. 

26Bulv diimwrho aiyin lvkin kard kun, hoo tadorv bulam pumlup dukun. 

27“Kaato, noqg ngam nyimur dvb mwwnam mam la pwr-rwnam ngo cengdo. 

28Hoggab nulv bedo, ‘Hogloq ho lvpw atwg ko tuupwg nammv? Hogloq ho nyic-
nyia bog doogw ko tombungv?’ 

29Lamta tuluho wl doonbo nyiam nulv tox maai yv, hoo bulug swwi-swwcangam 
nulv loorwq maad nvi yv 

30ho nyic-nyia bo nyiingam dwr-kano aalam sim maadwn ho hang lingtwr de 
aalam mwam ywwlin maap nvi yv? 

31Mwwg lamtangam mwwg nyuqm kaaga lo bibwq do, hoo hoggv mwv nyipa 
kun mwam ham jikur maad nvi yv? 

32Hwdlo mwam nyubwb jooi kun, mwwg nyubu ho rvky boam pvvdwn. 

33Ked diilum lywpangv mwam tiiswr swrwq duku; nyia ko mwlwngv mwam 
wmin gvdwn, hoo mwwg otuq wnboam xila kuma. 

34Hvnyiloqkam asar lvgab nulv hoggub ngam bet-bela nyotayin i? Nulug 
birwqnamv niqtuq dooma hvbmabde xaalyo do.” 

Job 22 

Elipaj Benam: Jobwg Nyic-nyiangv Koijaqdo 

1Ho Teman nyi Elipaj birwql hoo benum: 

2“Pwnbo gab nyia kov niqtuq dood nvi yv? Jvqtw jaqb hiyv pumb-rwnam hv 
mwwg atgab aro niqtuq doodwn. 

3No kvtaq dvb nyiyi kam Pwnbov hemp dvn yv, ho noqg lamtangv timb dvb 
nyima yin hoqhv mwwg gab niqtuq dood nvi yv? 

4Noqg mwam bosko gab yv mwv nam yolu ruqdwn hoo noqg lvgab pw-hwwnam 
mam haam dvn? 

5Noqg alman naleqgo nyigam gab maai yv? Noqg nyimurnamv nyitwr dooma 
dvn. 

6Hoggab pagoq doomab noqg vbw-bor tulug dingrnam mam no jot kvl dvb 
naapa ku hoo bulug vjam twqbin xaal talo dvb mvpa ku. 

7Nyelinl laanyi maanboam no iss twwdwb jima, hoo kano boam dvs jimab no 
parl ap paku. 

8Nyiv huqlw lvgab gvdangam gumn doogdvn, hoo hoqho doonbo nyiam mwwsw 
dvn. 

9No xwwmy tulungam asarb kanam nampaq paku, hoo ab dooma laqpo 
tulungam mwmwq paku. 

10Hoqgab noqg taqg-loosaqb pwd-potongv mvp paku, hoo haqma paqb 
bosnamv nam tumlup do, 

11ho kan twdwqnum, hoqgab no kaapa kuma, hoo diidwr issiv nam tolup paku. 

12“Pwnbov doa tol ao maad yv? Kaaka to mwlwngam ao yaanbo takar tulungam, 
bulv hog hwdgo aotv doodo! 

13Hvbmabde no begamv, ‘Hoggv Pwnbov cengdwn? Mwv kan twdwqkam 
kaapeql pw-hwwnyi dvn yv? 

14Mwam jwwkam bo doomwq tulungv putum pa, hoqgab mwv kaapa ma, hoo 
mwv doa nvg naakap aotol wdwn.’ 

15No kolwg nyic-nyia bo nyi tulug lamta wkam wta nvi yv? 

16Bulug moodv haama taab bulam naareqnum; bulug gwwlam nuuxaqnum. 

17Bulv Pwnboam benum, ‘Ngulug soqgv wleqto,’ hoo ‘Pwnbov ngulam hoggv 
nyila tan?’ 

18Hvbsujaqkam albo lvgab dupum-dvrab pam bulug nam tuluho bwwr 
mvnum— hvbmabde nyic-nyia bo tomswr-honynamv ngoqg hoqgv aado do. 

19Nyedar bov ham kaatwl hoo hemp dvn; nyiinyongv nyi akv bulam bej-bepar 
do, 

20begamv, ‘Jvqtw jaqb ngulug ceebio tulungam mvpaq paku, hoo hoggv bulv 
apaqnum ham wmv dvmeq paku.’ 

21“Pwnbo lvgab loomin gvto, hoo swrsob dooto; hoq lvgab albov noqgab 
haatayin. 

22Mwwg agam hoqgv tomswrnam mam svgagvrwq to, hoo noqg hvvjw ho 
mwwg gomcwr tulungam pvvcumto. 

23No Pwnbo dookub hookur baloqkam; noqg tombu hoqgv noqg lootwb 
nyimanam mam aadob mvpaq baloqkam mwv lokta nam mvdar tayin, 

24no hunam diimwr ho pvvbnyiloqkam, hoo Opir hunam suduq duql ko wlw 
lwwtaq pengko ho pvvbnyiloqkam, 

25ho Pwnbov noqg hunwb hoo noqg xinam rup gob nyitayin. 

26Hoggab no Pwnbo uraho no atv hemp tayin hoo noqg nyuqmv Pwnboam 
nywdul kaatayin. 

27Noqg swgwnam mam no mwam swgw tayin, hoo mwv nam tapa tayin, hoo 
noqg dingrnam mam no jitayin. 

28No pagoq akam goobwq tayin, hoo hoqhv noqg gab mvp jitayin, hoo noqg 
lamta tuluho hutongv huutayin. 

29Hoggab hwdlo bulv nam yanwl good nyiloqkam, ‘Hoqhv largam gab’; 
hvbmabde laanyi maanboam mwv ywwlin dvn. 

30Mwv nyi nyiinyo maanam kam ywwlin dvn, hiyam noqg dvrwqbo alaq hoqgv 
ywwlin tayin.” 

Job 23 

Job Birwqnam: Hogloq ho Pwnbov? 

1Ho Job birwql hoo benum: 

2“Soolo kam ngoqg sornamv kacaq dvn; ngoqg sigin ko pagoq gab ngoqg alaqkv 
vgw do. 

3Oa, ngo cengnyi loqkam hoglo mwam ngo kaapa tayin, ho mwwg dook 
hoojaqkam ngo haanyi tayin! 

4Mwwg agaho ngoqg bvrwqkam ngo pvvp nvpv hoo ngoqg agam lvgab ngo xumt 
dvb haqmin sud nvpv. 

5Ngo cengd nvpv hoggv mwv ngam birwq dvn hoo mwv ngam hoggv bedwn ham 
ngo cenglaq dvn pv. 

6Mwwg vc loodab huqlwngam mwv ngam ceeko dvn yv? Hvbma; mwv ngam 
ruucw kwrgab dvn pv. 

7Nyedarbo nyiingv mwwg lvgab haqmin sud nvpv, hoo ngoqg nyegam lvgab 
nwrba xaqb ngam apaq jip kun pv. 

8“Kaato, ngo otuqb wdwn, hvbmabde mwv ho dooma do, hoo kokwb wnam, 
hvbmabde ngo mwam hempa ma; 

9hwdlo mwv laqc taqc ho bon nyidu yin, ngo mwam kaapa ma; mwv lvqbwq 
taqcib wyin, hvbmabde ngo mwam kaapa ma. 

10Hvbmabde ngoqg lamta wnam mam mwv cengdwn; hwdlo mwv ngam pooka 
yin, ngo hun hvb lengtayin. 

11Mwwg dwqkapam ngoqg lvpiangv dwqxaq maab dwqmin gvpa kun; mwwg 
lamtab ngo wpa kun hoo wxaq maab wpa kun. 

12Mwwg nvbcwr hoqg gamlam ngo nyixiaq maab nyipa kun; ngoqg dvs-twwsam 
xibin yaadwb mwwg agam gomcwr tulungam ngoqg gumn gob pvvpa kun. 

13Hvbmabde mwv nywywngam kwly maadwn, hoo hiyv mwam tobkur dvb 
mvnyi tayin? Hoggv mwv mwwby dvn ham mwv nyidwn. 

14Hoggab mwv hoggv ngoqgab xuqp pan ham mwv nyiyum tayin, hoo soq svk 
pagoqkv mwwg dumpo lo vigo doodwn. 

15Hoqgab mwwg dooba ko-gab ngo vc loodab bosdo; hwdlo ngo mwwka yin, ngo 
mwam bos looda do. 

16Pwnbov ngoqg hvvjwngam swnyiq-svnyiaq dvb mvpa ku; Pwnbov ngam vc 
loodab bos mvpa ku; 

17hvbsujaqkam kan twdwq ko-gab, ho ngoqg nyuqm mam kanv twngw-manga 
dvb pulup sujaqkam ngo cooikab dooma. 

Job 24 

1“Pwnbov hog nyitwl pw-hwwnam moodam pvvmanum, hoo hog nyitwl mwam 
cengn bo nyiv mwwg aalam nywywngam kaapa maadwn? 

2Nyi tuugin gvda nvvram muk-mvya dvn; bulv sibin-sviyangam naareq dvn hoo 
bulam sol doogdvn. 

3Bulv ab dooma bo svdam tulungam ruqpaq dvn; xwwmy tulug svv hvvb huta 
taan nanam bulv naadwn. 

4Bulv jwwgw boam lamta hoqgv tuupaq dvn; swcw soqg jwwgwbo mwlwngv 
atv kvs sudwn. 

5Kaato, diixa-rara lo nyoro svdam tulu hvb jwwgw bov hentwr henl bulug dvsam 
meegaq taab lvvgwb wdwn; bulug ko hury gab dooxa bo gvdangv dvs aaxiam xiij 
dvn. 

6Bulug dvsam bulv rongo lo laqjo jool nookum dvn, hoo nyic-nyia bo roo boolu 
hoqgv bulv aaxiam pukum dvn. 



996 

 

 
Nyishi 

© 2016 Bible society of India. 
 

 
 

 

7Ai yupwngam vj pamab talo tvl bulv yubdwn, hoo swkwr jaqkam vj pams 
dooma. 

8Bulam puutug nyodongv juja dvb hoiyaq do hoo nam dooma ko-gab wlw 
lwwpwq ho cwwgw do. 

9(Ab dooma bo kongam oc hoqgv twqreq xaagdo, hoo bulv jwwgw boam ceekol 
dingrnam ak naado.) 

10Vj koomab bulv talo tvl wdo; kano tvl, bulv am iginam baqdo; 

11bulv kutiam nyic-nyia bo olib hoqgv mvlin do; bulv roo ala raxorl ralinko ho 
rasdo, hvbmabde hentwrl hvngwr do 

12Bopam hoqgv siriq tanbov sigin ginlin do, hoo un gvnbov svka gab xabdo; 
hvsjaqkam nyi akkam nyimur hvl Pwnbov bema. 

13“Hoqg lamta tulungam pwbw maagam gab, hutongam ceekol taleq bov doodo, 
hoo hoq lamta tuluho doomabv. 

14Hutongv lengma taab nyi mengn bov daqrab do, ho mwv jwwgw boam la dwc-
twwpw maanboam mengkam yin pv, hoo aiyam mwv dvcobo ak hvb nyidwn. 

15Bwwxin bo vnyiqkv ariyum jij-mam mood gab kaaya yaal doodo, begamv, 
‘Hiyv kam ngam kaapa ram’; hoo mwwg nyuqm mam mutum dvn. 

16Kanam bulv nam tulub roqkol haadwn; aalam bulv atv cwqtum tvl doodwn; 
bulv hutongam cengma dvn. 

17Hoggab bul mwlw gab kan twdwqkv arkomc gob nyidwn; hoggab bulv vc 
loodab bos dvb kan twdwq bo lvgab ajin dvn. 

18“No bedo, ‘Bulv iss aoho nyebia loodab xardwn; gvdaho bulug naady sanamv 
beenam gob nyidwn; bulug roo boolu daiyab bon nyinbo akkam wma. 

19Jwwxa xaanam mvla oggv tapam issam xvvtwr gvnkun; hoqhvb kalam nyic 
nyin boam Sux-ywlwb naag nukun. 

20Ko bwwnbov bulam mwwpa kuma; tadar gab bulv tiiswr nukun; bulam lokam 
mwwpa kuma, svvn dwrnam hvb nyic-nyia bo dwrtu nukun.’ 

21“Bulv twrngum bo, ko dooma bo dvnam nyimur pa, hoo xwwmiam alwb 
nyima. 

22Hvbsujaqkam Pwnbov mwwg huqlw hoqgv koibo swwgam swwiyu mvdwn; 
hwdlo bulug swwgv niqtuq dooma yin bulv daqrab dvn. 

23Bulam mwv swrsob swwm dvn, hoo bulam svka dvn, hoo mwwg vnyiqkv 
bulug lamta ho tuugab dvn. 

24Anyo mood go bulam yuudwn, hoo bulv wpaq dukun; bulam akob mvl dvn hoo 
asaqkam nookum namhvb nookum dvn; bulam am vmlyw geqnam hvb geqpaq 
dvn. 

25Hoq hvb nyima nyiloqkam, hiyv ngam vm mvvn gob bela tayin hoo hoggv ngo 
benam hoqhv niqtuq dooma hvl hiyv kaakin nyotayin?” 

Job 25 

Bildad Benam: Nyiingv Nyedarb Swwla Maadwn 

1Sux nyi Bildad birwql hoo benum: 

2“Atorb nyig dvb la bosnamv Pwnbo lvgab doodwn; mwwg ao lvpwngam mwv 
swrso dvb mvdwn. 

3Mwwg sipaiyam hiyv kam xila maadwn? Mwwg hutongv hiyvg aoho huudaq 
maanamv doodwn? 

4Hvbnyiloqkam hoggub nyia kongv Pwnbog agaho dvrwq nyotayin? Nyem 
hoqgv ko bwwnamv hoggub dvrwq nyotayin? 

5Kaato, poolv kam vcib huto maadwn, hoo mwwg vnyiq kaaga lo takar rvkam 
dvrwq maadwn; 

6hvbnyiloqkam hwdgo nyia kov hoq mwlw ham anyo yaakin dvn, nyia kov 
topumv hoo nyia kov, tadorv!” 

Job 26 

Job Birwqnam: Pwnbog Yuunam Atoram Miic Lamadvn 

1Ho Job birwql hoo benum: 

2“Huqlw dooma boam hoggub no svka pakun! Laqpo ator maanboam hoggub no 
ywwlin pakun! 

3Hoggub no pumb rwmanam mam tomswr-hony pakun, hoo naleqgo cenglaq 
hoqgv bibwq pakun! 

4Hiyvg svka hoqgv soq gomcwr tulu sam no goolin pakun, hoo hiyvg saqnam 
mam no hoqgv lengm pakun? 

5sigv tvmdwr dvn iss ura hoola hoqho doonbo tulungam. 

6Sux-ywlwngv Pwnbog agaho talo dvn, hoo Yoqtwr dooma bo ungngam kubtum 
kuma. 

7Hog dooma bo nyoodum daiyab mwv ijinv hoo swcwngam asarko aoho 
haqpnam. 

8Mwwg kan twdwq bo doomwq ho mwv iss hwwl apnam, hoo bulug uraho 
doomwqkv taqcil goqpin ram. 

9Mwv pool hvrbw bo nyuqm mam pulup do hoo hoqham mwwg doomwqkv 
taaborl pulup do. 

10Huto ngvla kanwg pengko ho vrr rwl mwv issig aoho kwryumnam ak xeql ap 
paku. 

11Doa nvg swwrw tulungv tvmdwrnam hoo mwwg yolu ruqyikam lomtwr twrya 
dvn. 

12Mwwg huqlw hoqgv sa-svlongam mwv cooikab doom dvb; mwwg cenglaq 
hoqgv Rahabnvn vmwq yumgub mvnum. 

13Mwwg dooi hoqgv doangam dvrwq cojor dvb mvdwn; mwwg alaq hoqgv 
jarnbo tvbam nwqlwqdvn. 

14Kaato, soq tulu si mwwg anyo ko nyinam lamtangv, hoo mwwg jebsnam mam 
ngulv anyo go tapa do! Hvbmabde mwwg doogum huqlwngam hiyv cengla dvn?” 

Job 27 

Job Bidul Doonam: Ngoqg Lootwb Swwnam mam Nyil Dootayin 

1Hoo Job lokta mwwg goosam goodwb nyinv hoo benum: 

2“Pwnbov swwl dood deedib, ngoqg nyidy sanam mam hiyv naapaq tayin, hoo 
Pwnbov, ngoqg yvjam hiyv kacaq dvb mvpa kun, 

3ngoqg uraso ngoqg saqnamv, hoo ngoqg nyupum saqnam so Pwnbog yalv dood 
deedib, 

4ngoqg nvbcwrv vm mvvl agam gooram, hoo ngoqg lyolv xaalyongam belin ram. 

5Nulv kvtaqdo hvl benam sam ngoqg soqgv aado mvto; ngoqg sinam xaqb ngoqg 
hoqgv ngoqg lootwngam ngo apaqram. 

6Ngoqg nyedar nyinam mam ngo nootul doog tayin hoo ham wleq mvram; ngoqg 
hvvjwngv ngoqg swwde aal tuluho ngam benyi-beya ma. 

7“Ngoqg ceebiongam nyic-nyia bo hvb nyimto, hoo hiyv ngam ceekol daqrab 
boam nyiidar nyiib nyim mvmabv. 

8Hoggab hwdlo Pwnbov mwwjw maanbo mvpaqyin, hwdlo Pwnbov mwwg 
swwgam naapaq yin mwwgwngv hoggv? 

9Hwdlo mwwg aoho vs-axaqkv haaikam Pwnbov mwwg xabnam mam tata yin 
yv? 

10Pwnbon mwv hemp mwwpa tan yv? Mood lwxiam mwv Pwnbon goqtayin yv? 



999 

 

 
Nyishi 

© 2016 Bible society of India. 
 

 
 

 

11Pwnbog alaq pagoqkam nulam tomswr tayin; Pwnbo lvgab hoggv doodwn 
ham ngo mvpaq jiram. 

12Kaato, nulv mwlwngv atv kaapa ku; hoggub nyitwl nulv lvkin gob niqtuq 
doomab nyidkun i? 

13“Soq si nyic-nyia nyi akwg Pwnbo hoqgv naady sanamv, hoo nyijab-nyiyiqbo 
tulug Pwnbo hoqgv otu naady sanamv: 

14Mwwg ko huriv mvqlw baloqkam, hoqhv lyoqr niqtuq gab, hoo mwwg hotamv 
dwc-twwpw ram. 

15Swwl doon boam dwr-kanob sitayin, hoo mwwg xwwmy tulungv mwwdwql 
xabram. 

16Rupam mwv diimwr hvb yaqcal ap sujaqkam, hoo vjam ked hvb paacal ap 
sujaqkam, 

17mwv paal ap sutayin, hvbmabde nyedarbo tulungv ham kootayin, hoo nyi 
nyiinyongv rupam naapin-naara tayin. 

18Mwwg nammam tvqngin pwnam hvb pwdo, rvky bo akwg taabo ak mvnam 
hvb mvdo. 

19Mwv kartamho nyetwb wdo, hvbmabde hoqhv oyu go nyidu ram; ho mwwg 
vnyiqkv mwv nyiqbio yin, hoo mwwg gumnv dookma. 

20Diidwr iss hvb mwam vc loodab bosnamv mviya paku; aiyam cwkeq-lvmeq 
dooiyv mwam baqpaq paku. 

21Dou-cagag dooiyv mwam nuurabnum hoo mwv dook ma; hoqhv mwwg dook 
hoqgv mwam nuupaq paku. 

22Mwam anya kaasar dvb leql wgdo; hoqg ator hoqgv mwv hoggub nyijaqkam 
keleqdvb nyidu do. 

23Hoqg alaqkv mwam cupup jido hoo hoqg nyook hoqgv mwam su-su twqb 
miqyaqdo. 

Job 28 

Job Bidul Doonam: Pumb-rwnamv Hoglo? 

1“Jvqtw jaqb rupam naalin ko ak doodo, hoo hunam jiqxor ko nyookv ak doodo. 

2Yoqdwram swcw hoqgv naalin gvdwn, hoo pitolam deexa wlw hoqgv jiqlin 
gvdwn. 

3Nyia kov kanam mutum dvn hoo ura jaq vtwr hoqgam miicil meelin ho deexa 
wlwngv kan gvla ura jaqg kan twdwq ho doodwn. 

4Mwv lywpa ak aado ko nyi akkam dooma ko ho ung tulungam duko dvn; hoq 
tulu ham nyiody boon tulungv mwwpa kuma dvn; hoq tulu ham dooiho haqyin 
pan, nyia hoqgv aado jaqdvn; hoq tuluhv biqkur-biqxil biqdwn. 

5Swcw gab nyiloqkam, hoq hoqgv dvsv lengdo, hvbmabde hoq ura bis wmmwm 
ya nyikub dvn. 

6Hoqho wlw tulungv sappir dookho doodo, hoo hoqho hunwg diimwrv doodku. 

7“Gaaxwl dvnbo pvtangv hoq lamtangam cengma dvn, Pwmwg vnyiqkv hoqham 
kaapa maadwn. 

8Larnbo svdin tulungv hoqb wka maado; sony nyotv hoq aob wpeq kvka ma. 

9“Nyia kov mwwg alaqkam atorbo wlwngam dulin dvn hoo rwb tulungam hoqgv 
puutu tulungam likub mvdwn. 

10Mwv wlwngam roql silam naalin dvn, hoo mwwg vnyiqkv xinam dupum-dvrab 
vx-cwram kaapa dvn. 

11Mwv iss pobungam sviyin hingtum dvn hoqgab issiv biqcoq maadwn, hoo kvs 
doonbo dupum-dvrab pam mwv huto ho naalin dvn. 

12“Hvbmabde pumb rwnam mam hogloq ho kaapa tayin? Hoo hogloq ho 
cenglaqko nyookv? 

13Nyia ko hoqg koram cengma dvn, hoo hoqham swwl dook gvda so kaapa 
maadwn. 

14Urangv bedo, ‘Hoqhv ngoqg so dooma,’ hoo sa-svlongv bedo, ‘Hoqhv ngoqg 
lvgab dooma.’ 

15Hoqham hun gab rvla maadwn, hoo hoqg koram rupv jaaya nyoram. 

16Hoqham Opirg hunv, xinam onex ho maalo sappir hoqg koram juqc nyoram, 

17Hunv la vrsiv hoqham homyin laram, ho maalo hoqham xinam jaq hun gujv 
kam kwly lwqko laram. 

18Koral maalo kaar jwr-jwrbo wlwngam bepa dvb kam nyikram pumb rwnamg 
korv viyin muny tulungam koi yaadwn. 

19Hoqham Itiopiyag topaj xinam wlwngv homyin maadwn, ho loodwr yaanbo 
hunv hoqham juqc maadwn. 

20“Hvbnyiloqkam pumb rwnam si hogloqkv haadwn? Hoo hogloq ho cenglaqko 
nyookv doodwn? 

21Hoqham swwl doonbo mwlwg vnyiq kaaga hoqgv kvs pan hoo doa aog pvta 
tulu hoqgv kvs pan. 

22Yoqtwr dooma bo ungngv la Sinamv bedo, ‘Ngulug nyuru lo ngulv hoqg 
yuusamnam pui ak tapa paku.’ 

23“Pwnbov hoq lamtangam cengdwn, hoo hoqg nyookam mwv cengdwn. 

24Hoggab swcw nvg ywwtwr namgub mwv kaadwn hoo doa nvg niikum so 
doonbo hog mwlwngam kaapa dvn. 

25Mwv dooiyam vgw dvb jinum hoo issam hot-honyio dvb xibwqnum, 

26hwdlo mwv nyodo gab gaml ak mviyikho hoo doogum taiyam gab mviyikho, 

27ho mwv hoqham kaanum hoo hoqham bibwqnum; mwv hoqham mvl apnum, 
hoo hoqham meelin kunum. 

28Hoo mwv nyia koam benum, ‘Kaato, At Swn bosnamv, hoqhv pumb rwnamv 
hoo alman hoqgv wkurnamv cenglaqkv.’ ” 

Job 29 

Jobwg Komsumb Betur Lalanam 

1Hoo Job lokta mwwg beg xwwnam xwwrabl, hoo benum: 

2“Oa, ngo pool barg gob akam nyiloqkam, otuqg moodho Pwnbov ngam rvkil 
doognam hvb nyiny loqkam, 

3hwdlo mwwg lempam ngoqg dumpo lo huuiyikho, hoo mwwg huto hoqgv ngo 
kan twdwq ho wpeqnum, 

4ngoqg xinam moodho, hwdlo Pwnboam ajinamv ngoqg tombu ho doonum, 

5hwdlo Pwnbov ngoqg lvgab dooxiq yikho, hwdlo ngoqg ko tulungv ngoqg taqg-
loosaqb dooyikho, 

6hwdlo ngoqg lvlam dwqkap pam gwwi lvgab hwrxaq yikho, hoo wlw lwwtaqkv 
ngoqgab kutiam toolin jinum! 

7Hwdlo ngo bopam toggoqg lvvgwb lengyikho, ngoqg dootam mam deela 
mwlwho mwx-mvaq ap yikho, 

8nyega yaapangv ngam kaapel hoo daqginnum, hoo nyi nyiixangv gorabl hoo 
daqnum; 

9lvpw atwg ko tuup tulungv agam goongo tvl romonum hoo bulug agam mam 
bulug alaqkv mompiumnum; 

10ho xinam nyi tulungv yal dulin maab doonum, hoo bulug lyolv bulug wtw 
kobdu ho tiqku tvl doonum. 

11Hwdlo nyurungv tapa yikho, hoqhv ngam xinam jaqkv hvnum, hoo hwdlo 
vnyiqkv kaapa yikho, hoqhv loomin gvnum, 

12hoggab jwwgw bov svka gab xabyikam ngo ywwlinum, hoo ab doomab mwam 
svka bo akkam dooma boam svkanum. 

13Yuupaq tanbo nyiig lvqcnamv ngoqg dookub haanum, hoo xwwmy tulug hang 
lo hemp beminam bem dvb ngo mvnum. 

14Ngo nyiidaram koonum, hoo hoqhv ngam koomnum; ngoqg lootwnamv kamt 
koonam hvbla bopya gvnam hvb nyinum. 

15Nyiqca bo gab ngo vnyiqb nyinum lutubo gab lvpiab nyinum. 

16Pwwma-cimabo gab ngo ab gob nyinum, hoo ngo mwam cengma sujaqkam 
ngo mwwg pagoqkam hwwgaqnum. 

17Nyiidar maanbog kiil tulungam ngo mwtwrnum hoo mwwg exy hoqgv mwwg 
citu kunam mam mwv gampaq mvdwb mvknum. 

18Ho ngo mwwnum, ‘Ngoqg osup so ngo sitayin, hoo ngoqg swwnam aalv xuqx 
hvb naleq nyitayin, 

19ngoqg rwbv iss aoho maaggaq tayin, ai mwlwho ngoqg haqb ho gumsiv 
dootayin, 

20ngoqg yuunamv ngam hwrcw mvtayin, hoo ngoqg alaqlo ngoqg illiv lwwxa-
misuq tvl dootayin.’ 

21“Nyiv cooikab dootwl hoo ngam taiya tayin hoo ngoqg tomswr-hony ko-gab 
cooikab dootayin. 

22Ngo gooxo kokwngam bulv lokta gookram, hoo bulug aoho ngoqg gomcwrv 
hodaq tayin. 

23Nyodongam kaayanam hvb bulv ngam kaaya tayin, hoo dug poolam nyodo 
hoiyaqnam hvb bulug agam mam gamkaq tvl dootayin, 

24Hwdlo bulv atam mwwjw maaikam ngo bulug aoho nyirs puiyum mvtayin, 
ngoqg hwrcwnam nyuqmv bulam hang hom mvma tayin. 

25Ngo bulug lamtangam xuqnum hoo peelo bo hvb dootayin, mwwg sipai tulug 
pengko ho ngo lvpw at ak hvb swwtayin, nyix-riinbo tulungam bet-bela bo akgob 
nyitayin. 

Job 30 

1“Hvbmabde hiyv ngam bor yaanbo nyiingv, hiyv iky lvgab ngoqg sviyangam 
kaaya bog, ab tulungam ngo ximanamv sija bulv ngam nyirj duku. 

2Hiyv nyi atorv wpaq kun bo hoqgv hoggv ngo bulug alaq ator hoqgv ngo niqtuq 
kaapa tayin? 



1003 

 

 
Nyishi 

© 2016 Bible society of India. 
 

 
 

 

3Vc loodab daagabl hoo dwnw-twwnwl kanol ho dooxa bvla deexa-rara deela ho 
bulv aiyam sengn bo rwbam nyaml dvnum; 

4bulv kwcwqbo nwmwngam la miidwram pul dvnum, hoo taja svmpwqg rwbv 
bulug dvs gob nyinum. 

5Bulam nyia ko dvpar hoqgv ruqpaq kunum; bulam bulv dvcobo akam sogoql 
ruqnam hvb ruqpaq kunum. 

6Bulv iss tokoqko deeroq ungho, ho gvdag ung tulu hoola wlw lwwpwqho 
doogwnum. 

7Bulv puum pengko ho sogoq goqg gaqnum; pos-poi sotaqho bulv lvkin gob 
pumkuml doonum. 

8Mwwlaq looda maanbo, emin dooma bo imiq dvpar, bulam gvda soqgv ruqtwrl 
ruqpaq lengnum. 

9“Hoo ngo sija bulug bemin gob nyipa ku; ngo bulug gomcu gob nyipa ku. 

10Bulv ngam oyum do; bulv ngam aadob pvvgin do; bulv ngam tacor curxab dvb 
hog gokam mwwma do. 

11Hoggab Pwnbov ngoqg osongam toosuq paku hoo ngam yan dvb mvpa ku, 
ngoqg agaho bulv ngam mvturl joopaq paku. 

12Ngoqg lvqbwq tac ho nyiilungv daqrab do; bulv ngoqg lvpiangam tuupaq do; 
bulv ngam ceekol bulug twrtanam lamtab joopaq do. 

13Bulv ngoqg lamtangam mvpia do; bulv ngoqg hentwr-kaasam koi yaiya dvb 
mvdo; bulam nyi akkam svka nyima nyikma. 

14Utbo ung hoqgv bulv haado; vmwq-akaq mvk pengko ho bulv duqlwqdo. 

15Bos looda dvb nyinamv ngoqg aoso haado; ngoqg xinam-paqnam sam dooi 
lvgab ruqmin gvdo, hoo ngoqg swwn-geenam mam doomwq wrnam hvb wrpaq 
paku. 

16“Hoo sija ngoqg yvjv ngoqg ura soqgv tooxa paku; hentwr-kaasv ngam nootul 
ap paku. 

17Aiyam ngoqg alongam dvc cil kwrdo, hoo dvc cil vcnamv ngam doonu mvkma. 

18Koi jaqb vc hoqgv ngoqg vjv nyadku; hoqhv ngoqg lwwpo lo vj tulwqnam hvb 
ngam hoqtu paku. 

19Pwnbov ngam suiyu urab joolwq paku, hoo ngo diimwr hvbla wm mui hvb 
nyipa ku. 

20Nam ngo svka gab xabnam hoo no ngam birwq maanam; ngo daqnam, hoo no 
ngam kootul kvvtwqnum. 

21No ngam kwc-kvra nyipa ku; noqg alaq ator hoqgv no ngam raql-parl ap paku. 

22No ngam dooi aob joorab paku; hoqho no ngam xarm do, hoo doogum-dooi ho 
no ngam hurcal hurlwqdo. 

23Hoggab swwl doonbo mwlw gab xuql ap kunam namho ngo cengdo no ngam 
sig ho boolwq tayin. 

24“Hvbsujaqkam yuupaq dvb mvnam ak hv mwwg alaqkam ijinl ilin maanam, 
hoo svka gab mwwg ciqcaq-bviyaqho xama do? 

25Vs-axaq moodho ngo mwam xamanam yv? Dwc-twwpw maanbo gab ngoqg 
yvjv mwwdwq maad nvi yv? 

26Hvbmabde hwdlo ngo al gab mwwgw yin, almanv haanum, hoo hwdlo ngo 
huto gab kaaya yin, kan twdwqkv haanum. 

27Ngoqg gv urangv dwql-xaal doonum hoo nywywngam swrso maanum; 
hentwr-kaas aalv ngam kvvrwqtab haado. 

28Ngo kanho wdul doonam, hvbmabde doonyi huto hooma; ngo dookumko ho 
daqrabl hoo svka gab xabnam. 

29Ngo jekelg vbw-borv hoo mvra-kiigag ajin tulungv. 

30Ngoqg gv vpinv kaiya poogub nyil hoo ngoqg soqgv yaqpaq do, hoo ngoqg alo 
tulungv oggv rvxaml gul doodo. 

31Ngoqg bemin benamv nyix-riinam gob nyikub paku, hoo ngoqg piul tabnamv 
xabnam yal gob nyikub paku. 

Job 31 

Jobwg Vtwr-anyab Mvnyi-moiyul Goonam 

1“Ngoqg vnyiq lvgab ngo dingrnam ak mvp pakun: hvbnyiloqkam ngo hoggub 
mvvngam nyijwr akam hwwywr kaatayin? 

2Aog Pwnbo hoqgv ngoqg naady sanamv hoggv doodwn hoo aog Pwnbo hoqgv 
ngoqg otu nvvsiq sanamv hoggv doodwn? 

3Hentwr-kaasv lootw maanbo nyi gab maai yv, hoo ciqcaq-bviyaq nyimurbo 
nyinbo tulu gab maai yv? 

4Mwv ngoqg lamta tulungam hoo ngoqg dwqkap mwlwngam kaal xika maad nvi 
yv? 

5“Ngo vm mvvl wpa kuloqkam hoo ngoqg lvpiangv xaalyo taab nyebia jaqb wpa 
kuloqkam; 

6(Ngam lootw ko pala jaaka nanho jaaka to, hoo ngoqg lootwb swwnam mam 
Pwnboam cengm to!) 

7ngoqg dwql wnamv ngoqg lamtangam wxaq paloqkam hoo ngoqg hangv ngoqg 
vnyiq kaakwb wpa nyiloqkam, hoo ngoqg alaqlo hog kacbo ak kaqtin paloqkam, 

8ho ngam vly liimto, hoo asaqkam dvm to, hoo hoggv ngoqgab swwdwn ham 
buuxa to. 

9“Ngoqg hangv nyem ak kaaby paloqkam, hoo ngoqg door-doopwg viyapho dvqs 
paloqkam, 

10hoo ngoqg nywxwngam asaq gab dux xum jito, hoo asaq tulungam mwn aoho 
pvxw guba mvto. 

11Hoggab hoqhv mwlwngam nyic-nyia ak nyibin yaanamv; ho nyegam tulungv 
hoqhvb nyimur boam vcjaqb laqm-baqm dvn; 

12hoggab hoqhv Yoqtwr dooma bo ung namgub wm guanam hvb nyidwn, hoo 
hoqhv ngoqg swwrab ko rwb mwlwngam guxia dvn. 

13“Hwdlo ngoqg nyera-paqn tulungv ngam ceekol sornam mam baqa yikam, ngo 
bulug pagoqkam haqxia paloqkam, 

14hwdlo Pwnbov daqrab yin hoggv ngo nyitayin? Hwdlo mwv heqka yin, hoggv 
ngo mwam birwq tayin? 

15Hiyv ngam pwnbo hv mwam mamb ho pwma pan yv? Hoo ngulam mamb ho 
ywrn pan yv? 

16“Jwwgwbo mwwbynam mam ngo parl ap paloqkam, ho xwwmy tulug vnyiq 
tuugabnam mam niqtuq lengm mvma paloqkam, 

17ho ngoqg duduq-dvngaram vpwb dvpaloqkam, hoo ab dooma bov hoqham 
dvma paloqkam 

18(hoggab ngoqg yaapa hoqgv ab dooma bov ngoqg lvgab ab lvgab swwrabnam 
hvb swwrabnum, hoo ngoqg annwg mamb hoqgv ngo xwwmiam svkal 
tomswrnum), 

19hiyv lajaqkam vj koopa maab sita boam ho vj kootum nwnw boam ngo kaapa 
kuloqkam, 

20mwwg gv-ngv ngam paqma paloqkam, hoo ngoqg sviya vm hoqgv mwam og 
mvma paloqkam, 

21ab dooma boam ngoqg alaqkv laqrab paloqkam, hoggab toggoqho ngam svka 
boam ngo kaapanum, 

22ho ngoqg gorbw lwlyam ngoqg gorbw hoqgv hopaq mvto, hoo ngoqg alaqkam 
lvqbw hoqgv pusuq mvto. 

23Hoggab Pwnbo hoqgv hentwr-kaasv bos looda dvb nyinum, mwwg koiyib 
yuunam mam ngo kaany maanum. 

24“Ngo hunam ngoqg mwwgw mvpaloqkam ho aljaqn bo hunam ngo svqtin gob 
goqpa kuloqkam, 

25ngoqg gumnv naleq ko-gab ho ngoqg alaqkv naleqgo naapa ko-gab ngo 
hwnyir-hvmar paloqkam, 

26Hwdlo doonyiv kaalin yin ngo hutongam, ho kangam tvl wdubo poolam ngo 
kaapa kuloqkam, 

27hoo ngoqg hangv kvsil kaaby paloqkam, hoo ngoqg alaqkam ngoqg agamv 
moopup paloqkam, 

28soq samkam nyegam bo tulungv nyimur ko-gab laqm-baqm kin do, hoggab aog 
Pwnboam ngo vm mvvnam hvb nyidkun. 

29“Ngam oyum bov yuupaq yin ham ngo hwnyir-hvmar paloqkam, ho hwdlo 
almanv mwam mviya yin tob bupa kuloqkam 

30(Mwwg swwg gab beenam mam kol ngoqg agam mam ngo bec bem mvma), 

31Ngoqg tombu ho doonbo nyiingv hvl bema paloqkam, ‘Hoqho hiyv mwwg vdin 
lvgab bwwr maap pan?’ 

32(nyiody wnboam lyobu ho yum mvmanum; ngoqg viyap pam nyiody wnboam 
kuqko jitwl doomnum), 

33ngoqg nyicam asaq nyinam hvb ngo apaq paloqkam ho ngoqg hoobum ho 
ngoqg nyixiaqkam kvs paloqkam, 

34hoggab nyitwl mvqlwngam koijaqb bosil ngo daqnum hoo imiq dvpar tulug 
oyumnamv ngam bos looda dvb nyinum, hoqgab ngo cooikab doonum, hoo 
viyap hoqgv lvvgwb wlin maanum— 

35Oa, ngam tapa bo ak doonyi loqkam alpa! Oa, ngoqg ceebiongv ngam bepaq-
beyaql xeqpa kuloqkam! (Soq si ngoqg tixnamv! Pwnboam ngam birwq mvto!) 

36Jvqtw jaqb ngoqg gorbw so ham ngo baqtayin; ywr dumtup hiqlwqnam hvb 
ngo ham ngoqg aoho hiqlwq tayin; 

37ngoqg dwqkap mwlwngam mwam betam tayin; lvpw atwg ko tuup hvb mwwg 
dookho hvvnwq tayin. 

38“Ngoqg gvdangv ngam ceekol sogoq goqlin paloqkam hoo hoqg paagar tulungv 
lvkin hap kuloqkam, 

39hoqg aaxiam hiqmab ngo dvpa kuloqkam hoo hoqg rongo atam svqngin mvpa 
kuloqkam, 

40wtw am kwlib taa-ngam, hoo tanyeq kwlib goolo amsongam swwm to.” Jobwg 
gootwr-goonya gomcwr tulungv. 

Job 32 

Elihu Jobwg Ajin Oum mam Yolu Ruqnam 

1Hoqgab soq nyi oum si Jobnvn birwq kumab doonunum, hoggab mwwg 
vnyiqho mwv nyedar bob nyinum. 

2Ho Ramwg imiq dvpar hoqg Bujig hosiq Barakelwg ko tuup Elihu haaxaql 
bioqnum. Mwv Jobnvn haaxaql bioqnum hoggab mwv atv lootwngv hvl ho 
Pwnboam ya timbnum. 

3Mwv Jobwg ajin oum ham kam haaxaql bioqnum hoggab bulv Jobnvn nyimur 
pa hvl bibwq sutlakam, bulv hog birwq sv kaapa maanum 

4Ho moodho Elihu Jobnvn agam goodwb kaaya yaal doonum hoggab bulv mwam 
akam yaanum. 

5Hoo hwdlo soq nyi oum si hog birwq sv doomanam mam Elihu kaapa yin, mwv 
haaxaql bioqnum. 

6Hoo Bujig hosiq Barakelwg ko tuup Elihu birwql hoo benum: “Ngo vnywngv 
anyo dvn, hoo nulv akam duku; hoqgab nulug agaho ngoqg mwwnam mam 
bibwq dvb ngo hvnywl hoo bosnum 

7Ngo benum, ‘Aalam agam goom to, hoo vnyw tulungam pumb rwnam mam 
tomswr mvto.’ 

8Hvbmabde hoqhv nyia koog yalv, Pwnbog saqnamv mwam cenglaq mvdwb 
mvdwn. 

9Soq si axa ko-gab pumb rwnam dooma dvn, ho hoggv kvtaq dvn akam ko-gab 
cenglaq maadwn. 

10Hoqgab ngo bedwn, ‘Ngam tagabto; ho ngoqg mwwnam mam kam ngo bibwq 
tan.’ 

11“Kaato, nulug gomcwr tulungam ngo taiyal doonum, nulug pumb rwnbo 
goonam tulungam ngo tagabnum, hoggv betanam ham nulv meegaql meelinum. 

12Ngo nul gam tagab jinjinum, hoo kaato, nulug pengko hoqgv hiyv kam Jobnvn 
beya nyomanum ho mwwg gomcwr tulungam birwq nyomanum. 

13Hengab to nulv lokwn bitwqto, ‘Ngulv pumb rwnam mam kaapa paku; Pwnbov 
mwam birwq kamyi nvpv, nyia kov ma.’ 

14Mwwg gomcwr tulungam ngam ceeko mvdwb ciqkin maasu, hoo nulug agam 
goonam hoqgv mwam ngo birwq nyoram. 



1008 

 

 
Nyishi 

© 2016 Bible society of India. 
 

 
 

 

15“Bulv mwwdwq do; bulv hog birwq kuma; bulv kobeq sanam dook ma. 

16Hoggab bulv agam gook ma, hoggab bulv daqdo, hoo birwqsv dook ma, hoo 
ngo kaaya bviyv? 

17Ngo kam ngoqg birwq sanam besam betayin; ngo kam ngoqg mwwnam mam 
bibwq tayin. 

18Hoggab ngo goos rooxo twqd ku; ngoqg ura soqg yalam ngo mvtur nyoma. 

19Kaato, ngoqg kepongv roo alangv suuswrko ung doomanam hvb nyido; nitbo 
vpin opo yooxaqkv buqc tanam hvb nyido. 

20Ngo hoggub nyijaqkam agam gootayin do, ho ngo saqsornam mam kaapa tai; 
ngo hoggub nyijaqkam ngoqg naboram kuqkol hoo birwq tayin. 

21Hiyam kam ngo mwwsw-mwwpaqkam kaakin ram ho hiyam kam dujuq-pwxy 
dvmaq-soolo ram. 

22Hoggab ngo dujuq-pwxy dvmaq-soolo dvb goocin maadwn, hvb nyib 
nyiloqkam ngam twrw-tvnbo ngam nyebia jaqb aado naapaq tayin. 

Job 33 

Elihu Jobnvn Yolu Ruqnam 

1“Hvbmabde sija, ngoqg goonam sam tato, Joba, hoo ngoqg gomcwr tulu sam 
tagabto. 

2Kaato, ngoqg agam mam ngo kuqko gviyin; ngoqg agam lyolv berab yin. 

3Ngoqg gomcwr tulu si ngoqg jvqtw hang soqgv bibwq dvn, hoo ngoqg nvbcwrv 
hoggv cengdwn hoq tulu ham hengab jaqb goodwn 

4Pwnbog Yalv ngam pwnum, hoo Pwnbog saqnamv ngam swwgam jipan. 

5No bela dvloqkam, ngam birwqto; noqg gomcwr tulungam ngoqg agaho pvvka 
to; no hogloq ho dvqgw dvn. 

6Kaato, ngo Pwnbo daiyaho noqg hvb kalam aiyin dvn; ngam kam ked deekam 
pwcw-hoqgv inlinamv. 

7Kaato, no ngam bos looda dvb nyima dvn; ngoqg nwwteqnamv noqg aoho vgw 
gob nyiram. 

8“Jvqtw jaqb no ngoqg nyuru si agam goopa ku, hoo noqg gomcwr tulug yalam 
ngo tapa paku. 

9No begamv, ‘Ngo dvrwqdvn, nyimur dooma dvn; ngo dvrwqdvn, hoo ngoqg ura 
lo nyixiaq dooma dvn hvdo. 

10Kaato, mwv lok-lokub ngam ceeko do, mwwg ceebio gob ngam xitaqdo, 

11ngoqg lvpiangam mwv tapia parp pa hoo ngoqg lamta mwlwngam kaadwn.’ 

12“Kaato, soq so no kvtaq ma. Ngo nam birwq tayin, hoggab Pwnbov nyia koam 
koi yaadwn. 

13Hog gab pagoq doomab no mwam ceeko dvn, begamv, ‘Nyia koog gomcwr 
tulungam mwv akkam birwqram’? 

14Hoggab Pwnbov gook akinb goodwn, hoo lwnyi gob goodwn, nyia kov ham 
cengma sujaqkam. 

15Hwdlo nyia kov vc loodab yubngaq yin, hwdlo bulug yubk ho bulv yubyikam, 
yuma ho, aiyam nyiqry ak kaadwn, 

16ho mwv nyia koog nyuru tulungam mvko dvn hoo bulam bos looda dvb beo-
belaml dvn, 

17ho nyia koam mwwg bon nyinam hoqgv wkur mvdwb mwv mvdwn hoo nyia 
ko hoqgv larnam mam mvpaqdvn; 

18mwwg yvjam ung hoqgv mwv pvvkur dvn, lyoqr orioq hoqgv sita boam mwwg 
swwgv pvvkur dvn. 

19“Nyia koam mwwg yubk ho vc cinam lvgab yolu ruqdwn hoo mwwg alo 
tulungam kwrl-xaal vc cidu mvdwn, 

20hoqgab mwwg swwca ho dvs dvdwb oyum dvn, hoo mwv kanol mwlwngam 
dvngam yaan dvsam kam dwnw maadwn. 

21Mwwg gv vdinv kaaka sv dooma dvb yuupaq paku, hoo mwwg kaapa maanam 
alo tulungv xwqsiq-xwqmeq lengpa ku. 

22Mwwg yvjv ung bviywrho, hoo mwwg swwgam sigam boa bo dookub hvvnwq 
paku. 

23Hoqho mwwg gab ao gumtw ak doonyi loqkam, hoggv jvqtw dvn, nyia koam 
bibwq jidwb, lwwyw hoqgv ak, hvvky akwb nyid nvpv. 

24hoo mwam mwv aya mwwpa dvn, hoo bedo, ‘Ung urab idul doon boam mwam 
naalin dvn; ngo pvlyw nan ak kaapa paku; 

25mwwg gv vdinam yaapa hvb nyikur mvto; mwwg yaapa yikho ator tornam 
mam mwam torkur mvto’; 

26ho nyia kov Pwnboam swgw dvn, hoo mwam mwv loorwq dvn; mwwg nyuqm 
mam hwnyir-cojornam lvgab mwv kaadwn, hoo mwwg lootwngam nyia koam 
mwv jikur dvn. 

27Nyi tulu agaho mwv bemin bel bedwn: ‘Ngo nyic nyinum hoo hoggv jvqtwnum 
ham nyik-nyiyanum, hoo hoqg kwliam ngam jikur maanum. 

28Ngoqg yvjv ung urab idul doon boam mwv ngam pvlyw pakun, hoo ngoqg 
swwca lo hutongam kaatayin.’ 

29“Kaato, soq mwlw sam Pwnbov nyido, lwnyi go, luum go nyia ko ak lvgab 
nyido, 

30mwwg yvjam ung hoqgv bookurl boolin dukub, ho swwgwg hutongam mwv 
huum dvb hvl nyidwn. 

31Joba, ruucw kwrgab to, ngam tagabto; cooikab dooto, hoo ngo gootayin. 

32Ngam gomcwr birwq sv dood nyiloqkam no birwqto; gooto, hoggab ngo nam 
lootw do hvl binw do. 

33Hvb mabnyiloqkam, ngam tagabto; cooikab dooto, hoo ngo nam pumb rwnam 
mam tomswr tayin.” 

Job 34 

Pwnbog Lootwngam Elihu Bibwqnam 

1Ho Elihu birwql hoo benum: 

2Pumb rwnam nyi tulu nul, ngoqg gomcwr tulu sam tato, hoo hiyv cengn bov 
ngam ruucw kwrgab to; 

3hoggab dvsam aiyv dvka nam hvb gomcwr tulungam nyurungv taka dvn. 

4Hoggv kvtaq dvn, ngulv daalin tuj; hoggv aldvn ngulug pengko lo cengbam tuj. 

5Hoggab Job benum, ‘Ngo kvtaq dvn, hoo Pwnbov ngoqg jvqtwngam naapaq 
paku; 

6ngo jvqtw sukjaqkam ngam vm mvvnbo ak gob xipa ku; ngo nyic nyima sunum, 
hvbmabde ngoqg si mwp lakma.’ 

7Job hvb nyinbo nyi si hoggv, hiyv benyi-beyanam mam iss twwnam hvb twwdu 
dvn, 

8hiyv almab nyinbo dvparho wmin gvdwn hoo nyic-nyiabo nyi lvgab wdwn? 

9Hoggab mwv benum, ‘Mwv Pwnbo ho hempwl naanamv hoqhv nyi ak gab hog 
niqtuq dooma.’ 

10“Hoqgab cenglaqbo nyi tulu nul, ngam tato: mwv nyic-nyia nyima dvb Pwnbo 
hoqgv aado to, hoo mwv nyimur nyima dvb Pwnbo hoqgv aado to. 

11Hoggab nyia ko akv bon nyikjaqb mwv nyikur tayin, hoo mwwg nyik-wk jaqb 
mwam hoqham geql mvtayin. 

12Jvqtw bo akam, Pwnbov nyic-nyiangam nyiram, hoo Pwnbov lootwngam nyik-
nyiya ram. 

13Hiyv mwam swcw nvg aoso gvmr-ator jinum, hoo hiyv gvda gvt bumpwngam 
mwwg aoho ap jinum? 

14Mwwg hangam hoqho mwv mvl ap dvnyiloqkam hoo mwwg yalam la mwwg 
saqnam mam mwv atv nookum dvloqkam, 

15gv vdin mwlwngv lvkin gob yuupaq tayin, hoo nyia kov diimwrb hookur dvn. 

16“No cenglaq dvloqkam, sam tato; tagabto hoggv ngo bedwn. 

17Lootwngam oyum bo akv pvvb bwwl doog tan yv? Hiyv jvqtw bvla atorboam 
no mwam haqpaq tan yv, 

18hiyv lvpw at akam bedo, ‘Xima loodanam akv,’ hoo xinam nyi tulungam, ‘Nyic-
nyiabo nyiingv hvl,’ 

19hiyv lvpw atwg ko tuup tulungam mwwsw-mwwpaq maab, ho nyet boam 
xitwl jwwgw boam ximab nyima dvn, hoggab bulv mwlwngv mwwg alaq hoqg 
bon nyinam maai yv? 

20Haqma paq galo bulv sixkalam; ai nywyw ra-ngam nyiilungv tvmdwrl hoo 
aadob wpaq dukun, hoo nyia ko alaq idaq maab atorboam aadob boog dukun. 

21“Hoggab nyia ko akwg lamtangam mwwg vnyiqkv kaal doodwn, hoo mwwg 
dwqkab mwlwngam mwv kaadwn. 

22Almab nyinbo tulungv atv atam kvs ko hoglo jaqkam kan bvla kan twdwq 
dooma. 

23Hoggab Pwnbov nyi ak gab vigo aadob mwwdwb, ho Pwnbog agaho mwv pw-
hwwk taab wdwb nyima. 

24Hwwi-hwwmil hwwka maab mwv atorboam vmwq yumgub mvdwn hoo nyi 
asaqkam bulug nyookho doom dvn. 

25Soq sib, bulug bon nyinam tulungam cengdwn, mwv hoq tulu ham aiyam 
mvpaqdvn, hoo bulam vmwq yumgub mvdwn. 

26Bulug nyic-nyia gab mwv bulam nyi mwlwg kaam dvb nyook gol jwwdwn, 

27hoggab bulv mwam wmin gvngo peel wxaq paku hoo mwwg lamtangam vcwr 
gokam modu kuma, 

28hoqgab jwwgw nyiin xabnam mam mwwg dookho ham dvb mvpa ku, hoo 
hentwr-kaasbo tulug xabnam mam mwv tapa do— 

29Hwdlo mwv cooikab dooikam, hiyv mwam haqpaq nyodwn? Hwdlo mwwg 
nyuqm mam kvs yin, hiyv mwam kaapa nyotan, hoqham nyob dvpar rvkam ho 
nyi ak jaqkam kaapa nyoram?— 

30hoqgab mwwjw maanbo nyiingv pvvb bwwl doog nyoram, hoqgab nyiilungam 
mwam pwd-poto gob hoqtu mvmabv. 

31“Hoggab Pwnbon hiyv gon hvl ben mvi yv, ‘Ngo laqm baqpa ku; ngo lokta 
nyimur nyikram; 

32hoggv ngo kaapa maadwn ngam tomswr tvb; ngo nyixiaq pakloqkam, ngo 
lokta hoqham nyikram yv’? 

33Hoggab no hoqham haqpaq paku hvl, no hoggv nyipa kun hoqg nyijongam 
mwv nam jikur kuram yv? Hoggab no sam hoggub nyijaqkam daalin dvb nyido 
hoo ngo ma; hoqgab hoggv no cengdwn ham bibwqto. 

34Cenglaqbo nyiingv ngam betayin, hoo pumb rwnam nyiingv ngam betayin: 

35‘Job hog cengmab agam goodo; mwwg gomcwr tulungv hog niqtuq dooma.’ 

36Job bitwr-benyangam beka nyiloqkam alpa, hoggab mwv nyic-nyia bo nyi hvb 
agam birwqdo. 

37Hoggab mwwg nyic nyinam lvgab mwv bidu-bel tamab vbw do; mwwg 
alaqkam ngulug pengko lo mwv cupup do hoo mwwg gomcwr tulungv naleqgo 
Pwnbon ceeko do.” 

Job 35 

Elihu Jobnvn Benyi-Beiyanam 

1Hoo Elihu birwql hoo benum: 

2“Soq si lootw dvn hvl no mwwdo i? ‘Pwnbog agaho soq si ngoqg bidinv, hvl no 
bedwn,’ 

3ho no toxdo, ‘Hoggv ngoqgab hoqhv niqtuq doodwn? Ngo nyic nyipa loqkam 
ngo nyi albob hoggub swwtayin yv?’ 

4Ngo nam la noqg ajin tulu lvgab birwq tayin. 

5Doa aongam tuugabto hoo kaaka to; hoo doomwq tulungam kaato, hoqhv ao 
yaan do. 

6No nyic nyipa loqkam, hoggv no mwam ceekol nyiyum tayin? Hoo noqg nyicam 
naleqgo nyim nyiloqkam, hoggv no mwam nyitayin? 

7No lootw paloqkam, hoggv no mwam jitayin? Ho noqg alaq hoqgv mwv hoggv 
nvvrwq tayin? 

8Noqg nyic-nyia nyinamv noqg hvb nyinbo nyiingam hentwr mvdo, hoo noqg 
lootwngv nyia ko ak gab. 

9“Hoggab naleqgo nyijab-nyiyiq ko-gab nyiilungv sogoql xabdwn; atorbo tulug 
alaq hoqgv naalin kodwb bulv svka kodwn. 

10Hvbmabde hiyv kam bema do, ‘Ngam Pwnbo twrw-tvnbo hoglo yu, hiyv aiyam 
bemin tulungam jidwn, 

11swcw soqg svdin tulungam hiyv ngulam koi yaab tomswr dvn hoo hiyv doag 
pvta tulungam mwwlaq yaadwb mvpa kun?’ 

12Hoqho bulv sogoql xablin do, hvbmabde mwv birwq kuma, hoggab alman nyi 
tulug largam gab. 

13Jvqtw jaqb Pwnbov asarb xabnam mam tama dvn, ho ham Pwnbov modu kama 
dvn. 

14Hwdlo no mwam kaapa ma hvl beyin, hwdgo no anyo do, ho mwwg agaho 
bvrwqkam pvvtwl, hoo no mwam kaaya yaal doodwn! 

15Hoo sija mwwg haaxaqnamv laqm-baqm maadwn, hoo nyicam nyinam mam 
mwv haajaqb xiqtul ap maadwn, 

16Job goosam-gooiyaml mwv agam goodo; mwv hog cengmab naleqgo gomcwr 
tulungam goolin do.” 

Job 36 

Pwnbog Koinam mam Elihu Paqnam 

1Hoo Elihu hvraqb benv hoo benum: 

2“Ngoqg lvgab anyo go cwqmin gvto, hoo ngo nam kaakin tayin, hoggab ngo 
Pwnbog bidub hog bes ak dooxiq do. 

3Ngo cenglaqkam aado hoqgv naatayin hoo jvqtw paqnam mam ngoqg Twrw-
tvnboam paqtayin. 

4Hoggab jvqtw jaqb ngoqg gomcwr tulungv xaalyo maadwn; pwbw jaqb 
cenglaqbov ngoqg lvgab doodo. 

5“Kaato, Pwnbov ator dvn, hoo hiyam kam haqpaq maadwn; mwv ator jaqb 
cenglaq dvn. 

6Mwv nyic-nyia boam swwdwb jima dvn, hvbmabde hentwr boam jvqtwngam 
jidwn. 

7Lootw hoqgv mwwg vnyiqkam mwv nookur maadwn, hvbmabde lvpw at tulu 
pvlw ho doom dvb ho bulam nwrba xaqb paqm dvb mwv bulam doom dvn. 

8Hoo bulam tag kartin baloqkam hoo hentwrg oso hoqtu baloqkam, 

9ho mwv bulug bon nyinam mam hoo bulug nyic nyinam mam, ho bulug kwcwr-
kvparl nyinam mam bulam bibwqdvn. 

10Tomswrnam mam bulug nyuru ho mwv mvko jidwn hoo bulug nyixiaqnam 
hoqgv wkur mvdwb gaml jidwn. 

11Bulv tagabl hoo mwam bon nyij baloqkam, bulug swwnam aalv swwl-geel 
swwiyum tayin, hoo bulug swwnam vnywngv hemp jaqb swwtayin. 

12Hvbmabde bulv tama baloqkam, hoo cengmab bulv lyoqr orioqb sipaq tayin. 

13“Mwwjw maanbo hang uraho haaxaqnam mam hwrcw mvtayin; hwdlo mwv 
bulam raql apyin bulv svka gab xama dvn. 

14Bulv yvc jardwn, hoo bulug swwnamv cuun-taan meqjo bo pengko ho twrd 
kun. 

15Bulam hentwr-kaas hem layil mwv hentwr-kaas hoqgv naalin dvn hoo vs-axaq 
hoqgv bulug nyurungam tapa mvdwn. 

16Vc-ai hoqgv kam mwv nam benyioq layil hogloq ho vc-ai dooma ko rooto bo 
nyook ho boolinum, hoo noqg tebol ho ox xupiab boam joopnum. 

17“Hvbmabde no naleqgo nyic-nyiabo aoho pw rooxob hwwdo; pw-hwwnam 
mvla lootwngv nam naareq tayin. 

18Hengab to hvbmab nyiloqkam kam jinyioqnamv nam bej-bepar mvdwn, hoo 
koijaqb swwnam-geenamv nam booxar kumab. 

19Noqg hentwr-kaasam svka tvbwk hvl noqg xabnamv xabtur tai nvi yv, ho noqg 
ator mwlwngv tortur nyota yin yv? 

20Hwdlo nyiilungv bulug nyook hoqgv yuupaq yukun, Ai gab mwung maabv. 

21Hengab to; nyixiaq koob tobkur maabv, hoggab hentwr-kaas jaqkam nam soq 
sam nyim dvb xuqpa kun. 

22Kaato, Pwnboam mwwg huqlwho yuupw dvn; mwwg hvb nyinbo tomswr bov 
hiyv doodwn? 

23Hiyv mwwg gab mwwg lamtangam xiqj pakun, ho hiyv bela dvn, ‘No nyimur 
nyipa ku hvl’? 

24“Mwwgabto, mwwg bon nyinam mam paqdwb, nyi kov bemin bepa ku. 

25Nyia ko mwlwngv hoqham kaagab paku; nyia kov hoqham aado hoqgv kaado. 

26Kaato, Pwnbov koidvn, hoo ngulv mwam cengla maadwn; mwwg vnywngam 
xil meepa lama dvn. 

27Mwv iss dinam tulu go cumrab dvn; hoq tulu ham mwwg nyodo pengko lo 
dixur mvdwn, 

28ho ham nyodo ao hoqgv tool mvdwn hoo nyia koog ao lo naleqgo dil mvdwn. 

29Doomwq wrpin-wranam tvlam, ho mwwg dook hoqgv doogum gumlinam 
mam cengn bo nyi ak dood yv? 

30Kaato, mwwg taiyam hutongam mwv bioqs-bioqtwr mvdwn hoo sa-svlog rwb 
tulungam tomlupl apdo. 

31Hoggab soq tulu lvgab mwv nyiilungam pw-hwwdwn; ho naleqgo dvsam mwv 
jidwn. 

32Mwwg alaq lvgab taiyam bioqnam mam tomlup do hoo muxnam mam jwwm 
dvb hoqham gaml jidwn 

33Doogum-taiyam bioqnamv mwwg doobanam mam bibwq do; svb-svvngv 
mwwg daqrabnam mam bibwq do. 

Job 37 

Pwnbog Ator Yuunam mam Elihu Pui Baqnam 

1“Soq so kam ngoqg hangv tvmdwr do hoo hoq nyook hoqgv juqlin do. 

2Mwwg doogum yalam tal dooky to hoo mwwg agam hoqgv dugum gumlinamv 
lengdo. 

3Nyodo nvg niikum lo mwv hoqham wyiq mvdo, hoo swcw nvg ywwtwrnam gob 
mwwg taiyam bioqyiq mvdo. 

4Hoqham nyixo kokwngam mwwg yalv dugum do; mwwg ator yuunam yal lvgab 
mwv doogum gumdo, hoo hwdlo mwwg yalam tapa yin, mwv taiyam bioqnam 
mam bioqmab nyima do, 

5Mwwg yal lvgab Pwnbov swrdorxeq jaqb doogum gum do; ngulv mwwc lama 
dvb mwv koijaqn bo bon tulungam nyido. 

6Hoggab tapam mam mwv bedo, ‘Swcw nvg aoho yoqp to,’ hoqhvb kalam tool 
do, mwv atorv tool do. 

7Nyiicwr-cwrxig alaqkam mwv morx tupa, mwwg pwnum nyia ko mwlwngv 
hoqham cengkam dvb. 

8Ho svdin tulungv bulug doonu ko urab wdo, hoo bulug lwwpwqho doonu do. 

9Hoqg pwqlwho cwkeq-lvmeq dooiyv haado, hoo swkwrbo dooiyv yabsaq do. 

10Pwnbog saqnamv tapam pvmcwram jido, hoo pobu hotbov nyebia jaqb 
tapamb nyido. 

11Jwwkam bo doomwqkam mwv gums lvgab vgw mvdo; ho doomwq toloqkv 
mwwg taiyam mam bioqs-bioqtwr mvdo. 

12Swwl doola deek gvda gvtwg aoso bulam gaml jinam mam niqtuq nyilin dvb, 
hoq tuluhv mwwg bekjaqb nyikur-nyikurl nyido. 

13Bedar-nyidar dvb jaqkam ho mwwg gvda gab jaqkam ho aby gab jaqkam, mwv 
hoqham nyim dvb jido. 

14“Joba, soq sam tato; ho romo gvdwl hoo Pwnbog swrdorxeqb bon nyinam 
tulungam mwwka to. 

15Hog gab Pwnbov mwwg gamlam bulug aoho pvvdwn hoo mwwg doomwq 
hoqgv taiyam bioqlinl huto huum dvb jinam ham no cengd nvi yv? 

16Doomwqkam doa ao tol jaakar yvm dvb, ho mwwg pwbw jaqb cenglaq layil 
swrdorxeq bon nyinam tulungam no cengd nvi yv, 

17hwdlo nyooko dooiyv yigam gab swcwngv jim susu tvl dooikam hoggub noqg 
vjv og dvn? 

18No mwwg hvb cwwnyiaq-doonyiaq piuaram lwwp nyota yin yv, ator tvl 
kwlwq-kvlaqbo yoqdwr hvb mvnyi tan yv? 

19Ngulam tomswr tvb hoggv ngulv mwam beyin dvn; ho kan twdwq ko-gab 
ngulv ngulug bvrwqkam belin nyoma. 

20Ngo mwam betam yin yv ngo beta yin hvl yv? Nyi akv mwam dvmeq kudwb 
mwv mwwby dvn yv? 

21“Hoo sija hwdlo cwwnyiaq-doonyiaq lo huto malo yin ho hwdlo dooiyv ywpeql 
hoo bulam dvrwq dvb nwwxaq yin, hoqham hutongam nyi akkam kaama dvn. 

22Nyoodum daiya hoqgv hun hvb kangam bo doolwngv lwwlin do; ho Pwnbov 
swrdorxeq yuunam vj lvgab koom do. 

23Pwnbon—ngulv mwam kaapa nyoma do; mwv huqlwho atordvn; lootwngam 
hoo naleqgo nyedarnam mam mwv nyimab nyiram. 

24Hoqgab nyia kov mwam bosdo; hiyv bulug atwg mwwnam ho pumb rwdwn 
mwv ham akjijaq gokam xima dvn.” 

Job 38 

At Sw Jobnvn Birwqnam 

1Ho At Sw Jobnvn cwkeq-lvmeq dooi hoqgv birwql hoo benum: 

2“Hog cengmab hiyv kan ura hoqgv tomswr-honyil gomcwr tulungam goodwn? 

3Nyi ak hog nyidwb vj koonam hvb kooto; ngo nam tox tayin, hoo no hoqham 
ngam cengm dvb mvtayin. 

4“Ngo swcw gwwl sam mvlin yikho no hogloq ho doonum? No sam cengp 
nyiloqkam, ngam betam to. 

5Hiyv hoqham xika dvb mwwr pakun—jvqtw jaqb no ham cengdo! Ho hoq aoho 
pujinl bwqn bov yv? 

6Hoq gwwl ham hoggv ywrgw napan, ho hoqg cuukiq wlw tulu ham hiyv 
diipnum, 

7hwdlo ar komcig takar tulungv lvkin gob bemin yin hoo Pwnbog ko tuup 
tulungv hemp gab sogoqnum? 

8“Ho hwdlo sa-svlog mamb hoqgv buqpor yin ho hoq viyap tulungam hiyv 
ciqtum ladwn, 

9hwdlo ngo doomwqkam hoqg vj gob mvnum hoo kan twdwq boam hoqham 
puucw nan gob mvnum, 

10hoo hoqham ywwtwr mvdwb xiqrnum hoo lyvxar lvgab viyap tulungam 
xwrtumnum, 

11hoo benum, ‘So namgub no hengto, hoo hengbo maabv, hoo noqg larnam 
suduq tulungam duqngin mvta yukun’? 

12“Noqg aal tulungam nyirab dvb no ara gaml jid nvi yv, hoo arkomc mikangam 
hoqg nyookam cengm dvb mvd nvi yv, 

13hoqham swcw nvg ywwtwr namgub nootul ap pan yv, hoo hoq hoqgv nyic-
nyia boam hwqdinl hwqpaq pan yv? 

14Hoqhv deekam mam kulub yukam kwlynam hvb nyidwn, hoo hoqg nyij-mujv 
vj kootwl daqlinam hvb nyidwn. 

15Bulug hutongam nyic-nyiabo hoqgv parl apnum, hoo bulug irabo laqpongam 
xitwrnum. 

16“Sa-svlog subuq buqlinko urab no haan mvi yv, ho sa-svlog urag dootwr bolo 
wka namyv? 

17Sigwg toggoq tulungam nam bekin pai yv ho kan twdwqko ura toggoq 
tulungam no kaan mvi yv? 

18Swcw nvg ywwtwram no cingyum namyv? No soq mwlw sam cengd 
nyiloqkam, bibwqto. 

19“Hogloq ho huto doogw ko lamtangv, hoo hogloq ho kan twdwq ko nyookv, 

20ho hoq dwrbu-dwryangam no naakam yin pv hoo no hoqg nam lamta wkam 
cengkam yin pv? 

21No cengdo, hoggab nam dwrbuqnum, hoo noqg swwl dooknam aalv koijaq do! 

22“Tapamg noosu tulu urab no haaka namyv, ho nyodo taag noosu tulungam 
kaaka namyv, 

23ngo ham vs-axaq mood gab, ho mviyaq minsil nyob panam aal gab pvvcuml ap 
pakun? 

24Hutongam hogloqkv jilin dvn hoqg nyook lamtangv hoglo, ho dou-cagag 
dooiyv swcw nvg aoso hogloqkv yis-yitwr dvn? 

25“Hiyv sibiq-raceqb nyodo holnam mam silam boqj dvn hoo doogum korlw gab 
lamta mwjdvn, 

26nyi dooma ko gvdaho nyodongam hom dvn, diixa-rara aoho hogloq ho nyi 
dooma dvn, 

27dooxa bvla haqpaqnam gvdangam xumt mvdwn, hoo deela hoqgv hiyv nwmw-
nwsinam buqlin mvdwn? 

28“Nyodongv ab ak dood nvi yv, ho gums dinam tulungam tumanam gob nyid nvi 
yv? 

29Tapam yaql bo si hiyvg mamb hoqgv lengdwn, hoo doa ao tol hiyv tapa jiqm 
dvb dwrbuqpa kun? 

30Issiv wlw hvb ator dvn, hoo iss uraho tapam pamcwrb nyinum. 

31“No Kartaq dimbiongam tag korcup tan yv ho Karda beqnyiangam toosuq 
nyota yin yv? 

32No takar Nyomio toonam mam bulug nyid moodam nyig layin dvn yv, ho no 
Korlum pumbum mam la hoqg ko tulungam wg layin dvn yv? 

33Doa aongam pvvb bwwl doognam no cengd nvi yv? Bulug pvvbam swcw aoso 
no mvl ap yin yv? 

34“Ho diidwr iss tulu ak nam tolup mvdwb, noqg yalam no doomwq tulu tol goqc 
laiyin dvi yv? 

35No taiyam bioqnam mam kanam nyotayin yv, ho bulv wlayil, hoo nam begamv, 
‘Ngulv si’? 

36Hiyv hvvjw-hara ura lo pumb rwlwq dvn ho cenglaqkam puqnyiam jidwn? 

37Pumb rwnam hoqgv hiyv doomwqkam xika dvn? Ho hiyv doa aog iss uppum 
mam pulup nyotayin, 

38hwdlo diimwrv lvkin gob juukum yin hoo hv ked cuqju hvb ator dvn? 

39“No sony nyot gab nyora gaql dvs mingj dvn yv, ho sony nyot nyopag tulug 
kanonam mam xumt mvd nvi yv, 

40hwdlo bulv bulug lwwpwqho tooiyal dooikam ho bulv puumho tooiya yaal 
dooikam? 

41Hwdlo hoqg poaq kov Pwnbog svka gab sogoq yin, hoo dvs doomab jarkarl 
yvikam, hiyv poaqkam dvs jidwn? 

Job 39 

1“No cengd nvi yv hwdlo puutug sijiq tulungv ko bwwdwn? Sudum ko bwwnam 
mam no kaad nvi yv? 

2Bulv hog hwd pool go baqdwn ham no xila yin yv, hoo bulv hwd moodam ko 
bwwdwn ham no cengd nvi yv, 

3hwdlo bulv gubal bulug koam bwwlin dvn, hoo bulug ko anyongam bwwlin 
dvn? 

4Bulug ko anyongv ator dukun; bulv nyoro ho swwrab dukun; bulv asaqb wdkun 
hoo bulug dookub hookur kuma dvn. 

5“Hiyv nyoro svdam mam topaq tvl gaql yvm dvn? Dooi-taiyam hvb xarn bo 
svdam mam hiyv poqsul toxanum, 

6hiyam ngo mwwg nam doogwb pwtw bo lywpangam hoo kwcwqbo gvdangam 
mwwg doogw nyookub jipa kun? 

7Mwv hur-matabo bopam mam xima dukun; ho yeqbeql wnbo sogoqnam mam 
mwv tama dvn. 

8Mwv puutu tulungam mwwg svdin nwmw dukum koob mvdwn, hoo jeenbo 
pagoq goqxy kokwb mwv meegaq dvn. 

9“Nyoro talinv nam bon nyij dvb mwwd yv? Noqg rwwkumko ho mwv aiyam 
dooiyin dvi yv? 

10No mwam oso lvgab hoqtu tvl paagar mvm yin yv, ho mwv noqg kokwb lywpa 
ho rongo haqn bob nyiyin dvi yv? 

11Mwwg koiyib ator ko-gab no mwwg aoho hingw bvi yv, hoo mwam bon nyim 
dvb no apaq bvi yv? 

12Mwv noqg am dookub hookur tayin hvl no mwwjw dvn yv hoo hoqham noqg 
jurpy deela ho boqkum yin yv? 

13“Mwra-kiigangv larl alapam labyin-labrab do, hvbmabde bulug vm-alab rooxo 
tvl labdinam hv aby gab nyid nvi yv? 

14Hoggab mwnwg pwpam mwn swcw so pwpdvn hoo hoq tulu ham ked hoqgv 
og mvdwn, 

15hoq tulu ham lvpiangv ceepiq yin pv hvl hoo nyorog svdinv hoq tulu ham 
samjab yin hvl mwwpa maab nyidwn. 

16Bulam mwnwg ko maanam hvb mwn atwg ko anyongam aya maab nyidwn; 
mwnwg bon nyijongv niqtuq lengmab nyita sunum, hvbsujaqkam mwn bos 
maad kun, 

17hoggab Pwnbov mwnwn mwwpa maadwb pumb rwpa kun hoo mwnwn 
cenglaqkam jima pakun. 

18Hwdlo mwn atv daqrabl jarab suikam, mwn svpuram la mwwg aoho xarg 
boam nyirj dvn. 

19“Svpuram no ator jid nvi yv? No mwwg lwwpo vm mam vj koom dvn yv? 

20Takam poqnam hvb mwam no poqm dvb mvd mvi yv? Mwwg luusaqb 
sogoqnamv bos looda dvb nyido. 

21Mwv lywpa ho samp dvn hoo mwwg atorho yuudwn; ho nwwxo uppuq laqm 
mam baqtab mwv lvvgwb lengdwn. 

22Mwv bosnam mam nyirj dvn hoo mwwdwql bos maadwn; ho lyoqr orioq 
hoqgv mwv kikur maadwn. 

23Mwwg aoho baqnam nwly nwwxo hoo uppuqkv kwlwq-kvlaq dvb bioqlin do. 

24Mwv vc loodab cumdin-cumrin hoo xvvtwr-xaapwrl deelab juqdo; ho tuuly 
miqnam yalam mwv tal daqnyi maadwn. 

25Hwdlo tuuly yalam tapa yin, mwv bedo, ‘Aha!’ Kepten tulug sogoqnam mam la 
goqrnam mam, mwv aado hoqgv nyob panam mam suupa do. 

26“Mwiya-tadangv noqg cenglaq hoqgv yv ao tol jaal yvdwn hoo mwwg alapam 
nyooko daiyab lvbjin tvl jaadwn? 

27Noqg gaml jinam hoqgv xookamv puutu aob jaaca dvn hoo mwwg osupam hoq 
aoho supdvn? 

28Wlw ho mwwg doogwngam la nammam, ho wlw lwwraq aoho mwwg 
cwwgwngam mwv mvdwn. 

29Hoq hoqgv mwv mvqky-maqlam mvl nyora gaqdwn; ho mwwg vnyiqkv aado 
kiyo hoqgab kaapa dvn. 

30Mwwg ko anyongv uiyam biul twwdwn, hoo hogloq ho mengp pan, hoqho 
mwv doodwn.” 

Job 40 

1Hoo At Sw Jobnvn benum: 

2“Nyimur boam kaapabo akv Pwnbo lvgab ai-heela dvn yv? Hiyv Pwnbo lvgab 
hvqrwqdvn mwam ham birwq mvto.” 

Job Cooikab Doodwb Dingrnam 

3Ho Job At Swn birwql hoo benum: 

4“Kaato, ngo anyo gob xinam nyiv; hoggv ngo nam birwqtayin? Ngoqg alaqkv 
ngoqg agam mam ngo mompium tayin. 

5Ngo lok agam goopa kun, hoo ngo birwq kuram; ngo lwnyi gob bet kun, ngo hoq 
lvvgho bebin kuram.” 

At Sw Jobnvn Beiywnam 

6Ho At Sw Jobnvn cwkeq-lvmeq dooi hoqgv birwql hoo benum: 

7“Nyi ak hog nyidwb vj koonam hvb kooto; ngo nam tox tayin, hoo hoqham no 
ngam cengm tvbv. 

8No ngam nyimur ko hookam vlwq tayin yv? No atv kvtaq sudwb no ngam 
haqpaq tai nvi yv? 

9No Pwnbog hvb laqpo ak dood nvi yv, hoo no mwwg hvb doogum guml yal dum 
dvn yv? 

10“No atv atam ator yuunam mam la xinam mam paqs to; yuunam mam la 
kangam mam no atv vj koos to. 

11Noqg haaxaqnam mam toopoq-tooloql tool to, hoo hiyv larl hoo mwam 
mvgeqbo vx-cwrwg aoho kaato. 

12Hiyv larl hoo mwam akob bwwgeqbo vx-cwrwg aoho kaato hoo nyic-nyia bo 
dvqgwngam vmwq yumgub mvl dvn. 

13Diimwrho bulam lvkin gob kvsil apto; ho bulug nyuqm mam gvda gvtwg 
niikum ho raql apto. 

14Ho noqg atwg lvqbwq alaqkv nam ywwlin sula tayin hvl ngo kam nam bepa 
tayin. 

15“Kaato, Dooji-yapam, nam ngo pwnam hvb ngo pwnum; mwv hvvb nwmw 
dvnam hvb dvdwn. 

16Kaato, mwwg atorv mwwg gvvsho, hoo mwwg huqlwngv mwwg kepo aiyaqho 
doodo. 

17Mwwg amiam mwv sidar svvn hvb tudu dvn; mwwg xarpog aiyaq yoqlum 
mam lvkin gob riisiq-riimeq pan. 

18Mwwg alo tulungv tama uddu hvb nyido, mwwg oxub tulungv yoqdwr dvvcw 
tulu hvb nyido. 

19“Mwv Pwnbog otuqcob bon nyinam tulungam; mwam pwnbog mwwg lyoqr 
orioq ogumho mwam boa to! 

20Hoggab hogloq ho nyoro svdin mwlwngv sool doodwn puutu tulungv mwwg 
gab dvsam jidwn. 

21Mwv lotas nwmw niikumho, ho supiu-suiyug rapeq peqtaqho kardwn. 

22Hoggab lotas svvn tulungv mwam doonyium pomlup dvn; pobu kucwg taam-
toruq svvnv mwam doqyum dvn. 

23Kaato, pobungv suduq duql sujaqkam mwv bos maadwn; Jordonv mwwg agam 
namgub ceekol hwwlup sujaqkam mwv hentin mvlinl daqdo. 

24Mwwg vnyiqkam nyi ak harlin yid yv, ho mwwg nyupum mam orr lvgab dulwq 
yid yv? 

Job 41 

1“No Dooji-buram vkar hoqgv twqlin bvi yv ho mwwg lyolam oso lvgab twqtu 
bvi yv? 

2No mwwg nyupumho oso tulwq bvi yv ho mwwg coqpiangam vkar hvqlwq bvi 
yv? 

3Mwv nam naleqgo modul betayin yv? Mwv nam nyum-nyumbo gomcwr 
tulungam gootayin yv? 

4Mwv noqg nyerab nwrba gob swwdwn mwv nam birnam pvvb ak mvtayin yv? 

5Pvta lvgab soonam hvb mwwg lvgab no sootayin yv, ho noqg nyem ko tulu gab 
mwam no tona ak hiqlwq jib yv? 

6Kwm-kor mvnbo tulungv mwwg aoho kor paqmin sub yv? Kwm-kor mvnbo 
tulug pengko ho bulv mwam mvpin-mvra bvi yv? 

7Mwwg vpinam no morto tulu lvgab diixaq bvi yv ho mwwg dumpongam ngui 
cinnan nwwxo lvgab cilwq bvi yv? 

8Noqg alaqkam mwwg aoho idaqto; nyob panam mam mwwpa to—no ham lokta 
nyitin kuram! 

9Kaato, nyia kog mwwgwnamv mwwsam dvn; mwam kaapa ko hoojaqkam mwv 
akob tvl dukun. 

10Mwv haakam mwam muu dvb nyi akkam kwr-korbo dooma. Hvbnyiloqkam 
hiyv mwwg agaho daqnyi tayin? 

11Ngo mwam jikur dvb nyidwn, hiyv ngam otuqcob jipa kun? Hoggv xeq doa nvg 
niikum so doodwn hv ngoqgv. 

12“Mwwg lvpia pagoqkam, ho mwwg koijaqb atornam mam, ho mwwg gv 
bumbanam mam, ngo cooikab doola ram. 

13Mwwg ao vjam hiyv twqbin nyotayin? Mwwg ogumb hiyv xipwq nannam bval 
haala tayin? 

14Hiyv mwwg nyuqm viyap tulungam ciqko nyotayin? Mwwg exiv bos jaqdvb 
gwryum do. 

15Mwwg langkam svtamv gar-gargwb tamp pakun, hoqham morx lvgab jumtw-
kwlw dvb tubtum pakun. 

16Akwn hv akwn ham kaqtin kvlin do ho hoq tulu pengkob dooiyv yipeq nyoram. 

17Hoq tuluhv akwg hoqgv akwn ho guusiq-guumeqdo; hoq tuluhv akwn-akwn 
kvqsiq-kaqmeq do hoo ham mvpin-mvra nyoma dvn. 

18Mwwg kvj jinamv hutob bioqlin do, mwwg vnyiqkv dou-pu ngv nyiqbar hvb 
nyido. 

19Mwwg agam hoqgv moiliv bioqlin do; wm mwjwrv jarlin do. 

20Pwcw xudu bo hvb la nwmw wm gudunam hvb mwwg nyupum hoqgv mwkv 
juulin dvn. 

21Mwwg saqnamv meram gugab do, hoo mwwg agam hoqgv moiliv bioqlin do. 

22Mwwg lwwpo ho atorv dooba do, hoo bosiv mwwg agaho noso soodo. 

23Mwwg aiyaqkv lvkin gob yoqlum-yoqlumb kabgab do, mwwg aoho vdw dvb la 
biima dvb jilwq paku. 

24Mwwg hangv wlw hvb alar do, miiriq lwpia niikumg alar hvb nyido. 

25Hwdlo mwv atv daqrab yin atorbo mwlwngv bosdo; vmwq yumgub mvikam 
bulv atv daqyi sudo. 

26Lyoqr orioqkv mwam pas jaqkam, hoqhv un pag maado, ho nwwxo ngvkam, 
morto ngvkam, ho nwwbu ngvkam hog mvteq ma. 

27Yoqdwram am piil gob mwv xido, hoo tamangam svvya svvpo gob. 

28Uppuqkv mwam ablam nyoma; mwwg gab swwxw-lvqmin wlw tulungv amp 
gob nyikub do. 

29Dvvp tulungam am piil gob xido; nwwxo dunam mam mwv nyirj do. 

30Mwwg hvvjw-harangv pwcw gamb hvreqbo hvb nyido; mwv atv suiyu ho 
jurpy piucw piup pan hvb gel kardo. 

31Mwv sa-svlo urangam pwcw iss xuca bo hvb mvdo; ho sa-svlongam kuty pwcw 
xuca bo hvb mwv mvdo. 

32Mwwg langk ho mwv kwlwq-kvlaqbo suiyungam apaq do; sa-svlo urangam 
xupiq rooxo dvb mvdo. 

33Swcw nvg aoso mwwg hvb nyinbo dooma, nywywngam bos maadwb pwnam 
akv. 

34Aobo hoolu luuxiam mwv kaado; larn bo ko tuup tulug aoho mwv lvpw at gob 
nyido.” 

Job 42 

Jobwg Xaqlinam hoo Mwwkurnam 

1Ho Job At Swn birwql hoo benum: 

2“Ngo cengdo no hog mwlwngam nyila dvn, hoo noqg nyidwb mwwnamv hwdlo 
kam kvxaq maadwn. 

3‘Hog cengmab hiyv tomswr-honynam mam kvs dvn?’ Hoqgab ngo cengma nam 
mam ngo goolin tuku, hoqhv ngoqgab koi jaqb swrdorxeq pagoq go, hoqham ngo 
cengmanum. 

4‘Tato, hoo ngo gootayin; ngo nam tox tayin, hoo hoqham no ngam cengm dvb 
mvto.’ 

5Ngoq nyuru hoqgv ngo noqg pagoqkam tapa tukun, hvbmabde sija ngoqg 
vnyiqkv nam kaapa paku; 

6hoqgab ngo atv oyuml hvnyw sudo, hoo diimwram la mubam taaiyaql mwwkur 
dukun.” 

At Sw Jobwg Ajin Tulungam Yolu Ruqnam 

7At Sw Jobnvn soq gomcwr tulu sam bexo kokw so, At Sw Teman nyi Elipajnvn 
benum: “Nam la noqg ajin vnyiam ngo ceekol haaxaqnamv bioqdo, hoggab 
ngoqg nyera Jobwg hvb no ngoqg jvqtwngam gookma. 

8Hoqgab sija hvvb loq kvn go hoo yaap tvmwr loq kvn go hoo ngoqg nyera Jobwg 
dookub wno hoo no atv boyuqnam aky lo ak jita. Hoo ngoqg nyera Job noqgab 
swgw jitayin, hoggab mwwg swgwnam mam ngo loorwq tayin ho noqg paca hvb 
nyinam ham ngo nyirwq ram. Hoggab ngoqg nyera Jobwg hvb, no ngoqg 
jvqtwngam gookma.” 

9Hoqgab Teman nyi Elipaj hoo Suh nyi Bildad hoo Naama nyi Jopar wnum hoo 
At Sw bulam hoggv benum ham nyinum, hoo At Sw Jobwg swgwnam mam 
loorwqnum. 

At Sw Jobnvn Nvtaqnam Tulungam Jikurnam 

10Hoo At Sw Jobnvn nvtaqnam tulungam jikur kunam, hwdlo mwwg ajin tulu 
gab mwv swgw yukun. Hoo At Sw Jobnvn mwwg otuq doonam ham lwnyi yaago 
laaleq dvb jiknum. 

11Ho mwam otuqho cengn bo mwlwngv, mwwg vbw-borv hoo any-bwrmv 
mwwg dookub haanum, hoo mwwg nam ho mwwg lvgab dvs dvnum. Hoo bulv 
mwam anyangam kaakinum hoo At Sw mwwg aoho almanbo mwlw nyiknam 
ham mwam bet-belanum. Hoo bul mwlwngv mwam twngkv la hun lvqcv jiknum. 

12Hoo mwwg swwrab yikho swwnam mam koi yaab At Sw kokw so Jobnvn lvqc 
ciknum. Mwam sviyangv 14,000 go, svjinv 6,000 go, hal beenbo hvvbv 1,000 go, 
hoo svdam damnv 1,000 go jiknum. 

13Mwv ko tuup kvn go hoo nyem ko oum gokam dooknum. 

14Hoo mwv otuq nyem ko ham Jemima hvl eminum, hoo vnyi deen ham Kejiya 
hvl eminum, hoo oum deen ham Keren-happuk hvl eminum. 

15Hoo gvda mwlw ho Jobwg nyem ko tulug kangam namhvb kangam bo nyem 
akkam doomanum. Hoo bulug abv bulug vbw-bor tulu lvgab otungam bulam 
jinum. 

16Hoo soq kokwb Job vnyw 140 go swwl doonum, hoo mwwg ko tuup tulungam 
la mwwg ko tuup tulug ko hosiq tulungam hotam vpy go kaaknum. 

17Hoo Job swwtv kvlv, hoo dumpo-xiima peekul siknum. 

Mwmin Nwswr 

Mwmin Nwswr 1 

KITAP AKIN 
(Mwmin nwswr 1—41) 

Jvqtw gvla Nyicig Lamta 

1Hoq nyiv xinam jaqkv hiyv nyic lamtab tomswr-honynam mam tal wma dvn, ho 
nyic nyinbo tulug lvgab yvmin gvma dvn, ho bej-beparbo tulug dook ho doomin 
gvma dvn. 

2Hvbmabde, mwwg hempv At Swg pvvb tomswrko lo doodwn, hoo mwwg 
pvvblo mwv aal-aiyib poory ril mwwi-mwwmil doodwn. 

3Mwv pobu soiyoq ho liinam svvn daqnbo hvb nyidwn, hv aaxy xeedam 
kvxaqmab aaxy xeedwn, hoo nywywngam okv sengma dvn. Mwwg hog mwlw 
nyinamv swwd-geedwn. 

4Nyic bongv hvb maadwn, hvbmabde dooi nuul wgnam amp hvb nyidwn. 

5Hoqgab nyic bov pw-hwwk ho daqnyiram, ho nyic nyinbo tulungv jvqtw bo 
tulug dookumko ho doonyiram; 

6hoggab At Sw mwv jvqtw bo tulug lamtangam cengdwn, hvbmabde nyicbog 
lamtangv yuupaq tayin. 

Mwmin Nwswr 2 

At Swg Xuqnamv Pvvb Mvl Doogdvn 

1Hoggab nyob nyiingv vcjaqb haaxaq xaqdwn, hoo nyiilungv niqtuq dooma 
boam nyidwb mwwdwn? 

2Swcwg lvpw at tulungv atam mvl ap pan, hoo pvvb mvl doogbo tulungv lvkin 
gob tomswr-honynam mam naado At Sw nvla mwwg Xuqnam akam ceebio 
baqdwn, begamv, 

3“Kuj ngulv bulug parl apnam sam vmwq-yumgub mvtuj hoo bulug tag kartin 
nan sam hurpaq xaat tuj.” 

4Ao lvpwngam doogbo Akv bulam nyirj dvn, ho At Sw bulam laqm-baqm dvn. 

5Ho mwwg hang lengnam mam mwv bulam yolu ruqdwn, hoo mwwg hang lengl 
benamv bulam tvmdwr mvdwn. 

6“Ngo xuqpa kun ngoqg Lvpw At Swam dvrwqbo Jaiyon puutu lo doom dvb. 

7At Swg pvvbam ngo nyi mwlwngam bekin tayin: Mwv ngam benum, “Nulv 
ngoqg kov; ho soolo galoqkv ngo nulug abwb nyidkun. 

8Ngam koto, ngo nyook sam nulam otu bwsiq mvtayin, hoo gvda gvt sam nulgab 
gumn otu gob mwjtayin. 

9Nulv bulam dvvcw beqnyia lvgab jwwmwq tayin, hoo deekam pwcwngam 
vmwq-yumgub mvnam hvb bulam nulv mvtayin.” 

10Hoqgab sija, Lvpw At Sw nulv mwwlaqto, ho nyook sam nyig-wgbo mwlwngv 
hvvminto. 

11At Swn bosil hoo hemp lvgab tvmdwrl xumto. 

12Ko Tuupam xumto, hvbmaba loqkam mwv haqxia tai, ho noqg lamta ho no 
sitayin, mwwg hang lengnamv taiyam bioqnam hvb nyidwn. Hiyv mwwg lvgab 
cwwgwl doodwn hoq nyi hv xinam jaqkv. 

Mwmin Nwswr 3 

Ngoqg Pwnboa Ngam Ywwlin tvb 

1At Swa, hwdjaq gok yv ngoqg nyemaqkv doodwn! Naleqgo ngam ceebio baqn 
bov daqrab robdu do; 

2Vigo bulv ngam bedo, Pwnbov nam svka kuram. 

3Hvbmabde, At Swa, no ngoqg taqg-loosaqb svtam-soruqkvma, ngoqg yuunam 
mam la ngoqg dumpongam no gaaiyin jidy bov. 

4Ngo At Swn vcjaqb sogoql benam, hoo mwv ngam mwwg dvrwqbo puutu hoqgv 
birwqnam. 

5Hoggab At Sw ngam swwm dvb jinam ator hoqgv; Ngo doal yubnum, ngo lokta 
gorabnum. 

6Bulv ngam taqg-loosaqb hwwiyuml doog sujaqkam, lwwyw-lwwywg nyiilu 
pengko ho, ngo vcwr gokam bosram. 

7Ngoqg Pwnbo At Swa, no gorab gvdvl ngam naalin tvb! No ngoqg nyemaq tulug 
mooglo alongam jwwtwr dvn; no nyic bo tulug exiam jwwl dvn. 

8Naalinamv At Sw gv; noqg lvqcam noqg nyiilug aoho doomto! 

Mwmin Nwswr 4 

Hwdlo Ngo Goqyikam Ngam Birwqtvb 

1Ngoqg jvqtwb Pwnboa, hwdlo nam ngo goqyikam, no ngam goqrwq tvb! Ngo 
hentwr heng yikho, no ngam svkanum. Hoqgab ngam anya mwwpa gvdwl ngoqg 
swgwnam sam tapa tvb. 

2Nyi tulunga hwdjaq go ngoqg yuunam mam hvnyw gob nyim taikun? Hwdgo 
nulv niqtuq dooma boam aby taikun, hoo xaalyo bo atam meegaq taikun? 

3Hvbmabde, cengto At Swv jvqtw boam mwwg gab xuqlin ap pakun, At Swam 
hwdlo ngo goqyikam mwv tapa dvn. 

4Hwdlo no hang leng yikam, nyic nyimabv; no yubyikam cooikab mwwdy lalal 
mwwto. 

5Jvqtw pwram jito, hoo no At Swg aoho mwwgw to. 

6Nyiv naleq go bedo, “Hiyv ngulam alboam kaakin nyotayin? Hvvloq, At Swa, 
noqg hutongam ngulug aoso huuj tvbka!” 

7Hwdlo dvmin twwminl doonam mam hilayab, no ngoqg hvvjw lo hempam koi 
yaab jilwq pa. 

8Ngo swrsomalo jaqb yubl karl dootayin; At Swa, no aro twq ngam swrsob doom 
dvb mwjbov. 

Mwmin Nwswr 5 

Noqg Jvqtwho Ngam Wgtvb 

1At Swa, ngoqg agam sam noqg nyurungv tatbv; ngoqg sigin ginam sam tatbv. 

2Ngoqg Lvpw At Sw Pwnboa, nam ngo xuml bedwn, ngoqg svka tvbwk hvl 
sogoqnam yal sam tapa tvbka. 

3At Swa, ar komcam no ngoqg yalam tapa dvn; komcam ngoqg bes sam bekin tvl, 
hoo nam ngo mwwgwl kaaya yal doodwn. 

4No hvkwg Pwnbo ma, hiyv nyicig aoho hemp dvn; nyicv noqg lvgab doonyiram. 

5Larnbongv noqg agaho daqnyiram; no nyic nyinbo mwlwngam oyum dvn. 

6No xaalyo boam mvpaqdvn; hoo ywlw twwn boam la xaalyo boam At Sw 
haqpaq dvn. 

7Hvbmabde, noqg ngam tumab abynam niqtuq hoqgv, noqg namlob haatayin. 
nam bosil ngo kumbw pvxwl noqg dvrwqbo namlo ho xumtayin. 

8At Swa, ngoqg nyemaq-ui pengko lo, noqg jvqtw hoqgv ngam bool wgtvb; ho 
noqg lamtangam ngoq gab dinda dvb mvtbv. 

9Bulug agam mam tvjw dvb nyimadvn; bulug hangv mvcaq-mviyaq rooxo dvb 
mwwdo; bulug guuiyv nyubu hvb gangkoq do; ho bulug lyol lvgab biyuq-bemaql 
belaq do. 

10Pwnboa, bulug nyimur nyijongam laqm-baqm to; bulug atwg tomswr-hony ko 
ho atam hol mvsto; bulug atwg xila maadwb nyimur ko-gab bulam ruqlinto, hv 
hvblo bulv nam ceebio baqnum. 

11Hvbmabde, nam cwwgwl doonbo tulungam hemp pomto; bulam hempol 
bemin bemto, no bulam ceetorl doog to, hoo nam abil swwnbo mwlwngam noqg 
lvgab hemp pomto. 

12Vjaqsubo At Swa, no jvqtw boam lvqc cidwn; ho no bulam mwwswl hwwiyuml 
ceetorl doogdvn. 

Mwmin Nwswr 6 

At Swa Ngoqg Swwgam Ywwlin tvb 

1At Swa, noqg hang lengyikam ngam yolu ruqmabv, ho noqg hang lingtwr yukam 
ngam hony tvs hvbkam mwwmabv. 

2At Swa, ngam anya mwwpa tvb, ngo silo tors tvl doodu dvn; At Swa, ngam mwp 
tvb, ngoqg alongv dvc cil kwrdul doodo. 

3Ngoqg yvjv vcjaqb bosil rwwl doodo, At Swa, no ngam hwdjaqgo soqsib nyil 
doom tai kun yv? 

4At Swa, doqkur gvdwl ngoqg swwgam ywwlin tvb; noqg ngam tumab aby hoqgv 
ngam naalin tvb. 

5Sixo kokwngam hiyvkam nam mwwpa kuram, Sux-ywlw hoqgv hiyv nam 
paqnyi taikun? 

6Ngoqg mwwdwq lvgab ngo sigin gindu dvn; ai yubxiam ngoqg uiyum sumk lo 
nyiqsv diidwr-raceq tonam hvb todwn; ngoqg xabnam nyiqs biqnamv dootam 
mam juja mvknum. 

7Ngoqg mwwdwq dwqgam gab ngoqg vnyiqkv nyiqm deeku; ngoq ceebiongv 
vigo doogam gab nyiqm yaade kunv. 

8Nyic nyinbo mwlwngv ngoqg galoqkv wleqto, hoggab At Sw ngoqg xabnam 
mam tapa paku. 

9At Sw ngam anya tvbwk hvl xabnam mam tapa paku; ho At Sw ngoqg swgwnam 
mam loorwq paku. 

10Ngoqg nyemaq mwlwngv hvnyw bosil ho tumt-rumr taikun; hoo haqma-pa 
golo bulv hvnyw moolw laikul, tuukur-kulur taikun. 

Mwmin Nwswr 7 

Noqg Uraho Ngo Cwwgwdvn 

1Ngoqg Pwnbo At Swa, nam ngo cwwgw dvn; ngam ruqmin gvnbo nyemaq 
hoqgv ywwt ywwg dvl naalin tvb, 

2hvbmab nyiloqkam bulv ngam sony nyotv puc-pui mvnam hvb mvtayin; bulv 
ngam habgab tvl seel wgtai, ho hiyv ak jijaqkam ruqpybo dooma. 

3Ngoqg Pwnbo At Swa, soq sib ngo nyil, ngoqg alaqkv nyimur nyip kunyiloqkam, 

4ngo ngoqg ajinam nyimur panyiloqkam ho ngoqg nyemaqkam pagoq doomab 
naalil naareq panyiloqkam, 

5ngoqg nyemaqkam ngam ruqmin gvl ngam nootu mvto, ngoqg swwgam kedho 
ngam caajab mvmto, hoo ngoqg yvjam diimwr ho tvnwr dwrp mvto. 

6At Swa, gorabto, noqg hang lengde ho; ngoqg ceebio tulug hang lengnam mam 
no atv daqrab gvdvl ceetor to; ngoqg Pwnboa, huurab to; pw-hwwdy sanam 
aalam no xil ap paku. 

7Dookum bo nyiilungam ngoqg dookho hwwiyum tvl doomto; ho bulam no ao 
nyook hoqgv kaol bvvl doog to. 

8At Sw nyiilungam pw-hwwd nv; ngam pw-hwwt bv, At Swa, ngoqg jvqtwngam 
la dvrwqb swwnam mam. 

9Jvqtw jaqb Pwnboa, nyiig mwwnam henam mam cengnbo, no hwwkat, nyic-
nyiabo mwlwngam twrmto, hvbmabde jvqtw boam swwm dvb mvto. 

10Pwnbov ngoqg svtam-soruqkv, dvrwq hang baqn boam mwv ywwlin dvn. 

11Pwnbov jvqtw hvvkiv, hoo Pwnbov aal looxiam nyic boam mwwg hang 
lengnam mam kaatam dvn. 

12Hiyvkam mwwkur kuma baloqkam, Pwnbo mwwg lyoqr orioqkam pwreq 
tayin; hoo mwwg illy lexangam tumdwr-tumpwr tayin; 

13ho mwv ommiam morto lo nyumlwq dvn, ho uppuqkam dengdar dvn. 

14Kaaka to nyic nyia nyinbov nyicig koam gvra duku, hoo hoq koam gvlayil 
xaalyo boam dwrbuqpa ku. 

15Nyia kov ung roqdo, ura koggo dvb, hoo bulug atwg ung roqnamho atv ya 
holwq sudo. 

16Mwwg nyixaqnamv mwwg at dumpo ho hookur sudo, hoo bulv atwg dumpo 
ho yolungam hoqpup sudwn. 

17At Swn ngo paqyalinco hvl paqtayin, mwwg jvqtwko gab, mwlwngam koi 
yaanbo At Swn ngo bemin bel paqtayin. 

Mwmin Nwswr 8 

Hwdjaq go Noqg Eminv Koidvn 

1At Swa, ngulug At Sw, hwdjaq go koido noqg eminv swcw nvg aoso! Nam 
yuunamv doot nvg ao tolo kam yuupw dvn! 

2Ko hoiyin nvla himy tulug agam hoqgv nam paqb dvb jipa, hoqgab noqg 
nyemaqkam la nam hang baqnboam jimy-jema mvgnukun. 

3Noqg bvl pwl apnam poolam la takar tulungam, hwdlo ngo doot nvg aob koodu 
yukam noqg alaqho bvl pwnam mam kaapa do; 

4Nyia ko si hog nvkjaqyu bulam no mwwpaq lama gvdvn, ho hoggab nyia 
tulungam no mwwdwql hoocum cumnwdvn? 

5Hvbsujaqkam no bulam Pwnboam miceq gotwq kumwq yaadwb pwpan, hoo 
bulug lvgab yuunam mam la xinam akiam keepan. 

6No bulam noqg alaq hoq pwnam mwlwngam kvvyw-tadal bvvl doog mvdwb 
ator jipan; mwwg pwnam mwlwngam bulug uraho doom dvb gvqlwq jipkun. 

7Sviyangam la svv tulungam, hoo nyora yvnbo svdin tulungam kam, 

8doa aog pvta tulungam, hoo sa-svlo urag ngui tulungam la gwl-xarl yvnbo 
mwlwngam kaam dvb jipan. 

9At Swa, ngulug At Swa, hwdjaqgo koido noqg eminv swcw nvg aoso! 

Mwmin Nwswr 9 

Noqg Swrdorxeqb Bon Nyinam mam Ngo Betam Tayin 

1At Swn ngoqg hvvjw-haara soqgv ngo paqyalinco paqtayin; noqg swrdorxeqb 
bon nyinam mam ngo betam tayin. 

2Noqg aoho ngoqg mwwngam bvla hwnyir-hvmar tayin; mwlwngam koi yaan 
boa, noqg eminam ngo bemin bel paqtayin. 

3Hwdlo ngoqg nyemaqkv ngam mvtab rukur yukam bulv ngoqg aga lo dwqtup 
layil sitayin. 

4No ngoqg jvqtw pagoqkam hingkib nyil doog do; hun pvlw ho dootwl jvqtw 
pwwngam hwwdu do. 

5No nyook soq nyiilungam yolu ruqnum, no nyicboam twrnum; no bulug 
eminam nwrba gob tipaq pakun. 

6Nyemaq tulungam kuiyum xaqb nyem-nyol cimpakun; bulug bopam pvmxiam 
ciqcaq-bviyaq dvb mvpa kun; hoq tulu ham mwwmiq lakam mwwpa kuram. 

7Hvbmabde, At Sw nwrba gob mwwg lvpw ho dootayin; mwv pw-hwwdwb 
mwwg lvpwngam pwpan, 

8hoo mwwg jvqtw hoqgv gvda gvtam pw-hwwdwn; mwv nyiilungam aiyin 
lvkinb pw-hwwdwn. 

9Nyijab-nyiyabnam nyiilu gab At Sw ceetorbov, ho hentwr moodam mwv svqgw 
ngv. 

10Hoo hiyv xeq noqg eminam cengdwn hoq nyiilungv nam mwwgw dvn, At Swa 
hiyv nam meegaq dvn ham no nywywngam apaq maadwn. 

11Hiyv Jaiyon ho doodwn, At Swn bemin bel paqto. Mwwg bon nyinam mam 
nyiilungam bekin to. 

12Hiyv ywlw twwn boam pw-hwwdwn; laanyi maanbo tulug xabnam mam tvmw 
maadwn. 

13At Swa, ngam anya mwwpa tvb. Kaato ngam ceebio baqgam gab hwdgo ngo 
hentwr hindu dvn; no twq aro ngam sigwg toggoq tulu hoqgv naalin deen bov, 

14Jaiyonwg nyem ko toggoq tuluho ngo mwwka layil noqg paqnam tulungam la 
noqg ywwlinam mam; ngo hwnyir-hvmarl bekin tayin. 

15Nyi tulungv bulug ung dupnam ho atv holwq nukun; bulug atwg mvvdw peql 
apnamv bulug at lvpiangam jwws paku. 

16At Swn mwwg jvqtw pw-hwwnam hoqgv mwam cengm dvn; nyic boam bulug 
alaq nyic nyigo hoqgv nootu pakun. 

17Nyic bov la Pwnboam mwwpa maanbo nyi mwlwngv Sux-ywlw nyookub 
itayin. 

18Lwxiam anya-asar twqb nyinbo tulungam mwwpa maab nyiram, hoo 
jwwgwbo tulug mwwgwngam nwrba xaqb nyiim ram. 

19At Swa, daqrabto! Nyia koam mvtur mvmabv; hvbmabde nyob mwlwngam 
noqg agaho pw-hwwm to. 

20At Swa, bulam nam bos somto! Bulv nyia ko ngv hvl nyob mwlwngam cengm 
to. 

Mwmin Nwswr 10 

Hoggab No Atv Atam Kvsdvn? 

1At Swa, hoggab no aado ho daqgin dvn? No hoggab vs-axaq moodam kvsdvn? 

2Nyicbog larnam hoqgv laanyi maanboam nyob pado; hoqgab bulug atwg surub 
mwwl nyinam hoqgv bulam portu paku. 

3Nyic bov bulug hang mwwlwqb lardwn, rvvsw-roogum mam mwwby bov 
beenam mam kaapa dvn hvbmab bulv At Swn haqpaq dvn. 

4Nyicbo tulungv larlayil, “Pwnboam meegaq maadwn; bulug mwwnam 
mwlwngv “Pwnbo dooma dvn hvl mwwdwn.” 

5Bulug swwn-geenamv hog mwlwho aljaq sudo; hvbmab no ao nyook hoqgv 
bulam kaapa mvma dvb pw-hwwdwn; hoqgab bulug nyemaqkv bulam ximwql 
mvgnvba. 

6Bulug hang lo hvl mwwdwn, “Ngulv hog akam biig suram; ho ngulug ko hotam-
hotam xaqb hog vs-axaq haaram.” 

7Bulug agam lo beenamv, vm mvvnamv hoo bejab-beyapnam arongam bedwn; 
bulug lyol lo niqtuq dooma bo la bec-beyangam bitwq dvn. 

8Bulv nampam lenga lo nyemaq tooiyal doodwn, ho bulug toosil dook ho dootwl 
pagoq dooma bo nyiingam mengdwn. Bulug vnyiqkv laanyi maanboam tuugab 
jinjin dvn. 

9Bulv sony nyot hvb cooikab rusil tooiya yaal doodwn; bulv laanyi maanbo 
tulungam nootu dvb nyidwn; hwdlo bulv laanyi maanboam nootu yukam bulug 
luudwr urab siilwq dvn. 

10Laanyi maanboam vmwq-yumgub tabto dvb mvdwn, hoo any maanbo tulungv 
atorbo ura lo yoqlwq yaadkun. 

11Bulug hang lo hvl mwwdwn, “Pwnbov mwwpa kuram, mwv mwwg nyuqm 
mam kvs paku, ho mwv nywywngam kaapa kuram.” 

12Pwnbo, At Swa, gorab to, noqg alaqkv irabto; laanyi maanboam mwwpa maab 
nyimabv. 

13Hoggab nyic bov Pwnboam haqpaq dvn, hoo bulug hang lo hvl bedwn, 
“Hwdlokam mwv ngulam pw-hwwram”? 

14Hvbmabde no kaal doodwn! Jvqtw jaqb no vs-axaq kamla mwwdwq-saqkam 
cengl doodwn, ho hog mwlwngam noqg alaqho gvbwl bvvg dvn; laanyi maanbo 
tulungv nam atam gvqlwq dvn; no hopin tulungam svka kaaky bov. 

15Nyic nyin boam la almab nyinbo laqpongam xitwrto; bulug nyic nyinam 
mwlwngam no meepal meelin maady deedib meeto. 

16Nyook soq nyi mwlwngv niik jaqkam; At Sw mwv kol nwrba gob lvpw atwb 
swwky tayin. 

17At Swa, no yanbog hang mwwnam mam kaatbv; no bulug hangam ator jitbv, 
noqg nyurungv bulug benam mam tatbv 

18hopin gabla nyijab-nyiyapnam nyiilu gab no raol doogdvn, hoqhvb nyigam 
gab, swcw nvg aoso xwwmy-hoping bosnamv dooma yuk nvpv. 

Mwmin Nwswr 11 

At Sw Mwwg Dvrwqbo Namlo ho Doodwn 

1At Swg lwkw ho ngo cwwgwl doodwn; no hoggub hvl bela tayin, “Puutu aob 
pvta jarleqnam hvb jartwk hvdwn; 

2hoggab kaato, nyic bov illiam pujin tvl doodo, bulv uppuqkam illy lexa hv twlwq 
paku, kan hoqgv jvqtw hang baqnboam abdwb. 

3Hwdlo gwwlv twrk baloqkam, jvqtwngv hoggv nyinyi taikun?” 

4At Sw mwv mwwg dvrwqbo namlo ho doodwn, At Swg hun pvlwngv ao lvpwtv 
doodwn. Mwwg vnyiqkv kaado, mwv nyia kongam kvvi-kamil pw-hwwdo. 

5At Sw dvrwq boam la nyic boam xuqdwn, hvbmabde hiyv nyicam la 
guunyingam abydvn ham mwwg yvjv oyum dvn. 

6Nyicbo aoho wm mopiongam la cumdwq nyodongv hol tayin; wm mam la nor 
suudwq boam hoo og gubiaqbo dooiyam bulv svqlwq dvn. 

7Hoggab At Sw jvqtwbongv; mwv jvqtw bon tulungam aby dvn; jvqtw bo tulungv 
mwwg nyuqm mam kaapa tayin. 

Mwmin Nwswr 12 

Dengky bov Niiyum Paku 

1At Swa, svka tvbv, dvrwqbo nyi ak jijaqkam dookma; mwwjw bongv nyia ko 
pengko soqgv niiyum paku. 

2Bulv vm-mvvko mvvpeql mvvmin sudo; bulv biyuq-bemaqnam la hang pwnyi 
gob nyitwl agam goodo. 

3Hoqgab At Swa biyuq-bemaqnan nvbcwr sam, la larnnan lyol sam peepaq 
xaato, 

4hiyv xeq hvl bedwn, “Ngulug lyol soqgv ngulv mviya tayin; ngulug agamv 
ngulug at gvsu; hiyv ngulug aoso at yaago doodwn?” 

5“Hoggab jwwgw boam kaanyi ko-gab, ho cima-pwwma bog sigin gingam gab,” 
At Sw bedo, ngo daqrab yukun; “Ngo bulam bulug hang mwwby ko cumciq 
nyook ho aptayin.” 

6Wm mam xvwr jwr-jwr tvl ked hoqgv rupam kvn gob jiqxor yin hoggub 
dvrwqdvn hoqhvb, At Swg dingrnam agamv dvrwq keedwn. 

7At Swa, no ngulam raol doog tvb; no ngulam sija hotam soqgv nwrba gob rvkil 
doog tvbv. 



1035 

 

 
Nyishi 

© 2016 Bible society of India. 
 

 
 

 

8Hwdlo nyia ko pengko lo nyic boam poqyuq-paqmaq yukam, nyic bov at 
mwwlwqb gaqminl yvdku. 

Mwmin Nwswr 13 

At Swa, Hog Hwd Oyu go? 

1At Swa, hog hwd oyu go? No ngam nwrba gob mwwpa kuram yv? Hwd oyu 
jaqgo noqg nyuqm mam ngoqg galoqkv kvsil doog taikun? 

2Hog hwdgo ngoqg yvjv tomswr-honynam mam naal swwtayin, hoo aal looxiam 
hwdgo ngoqg hanglo mwwdwq dwql dootayin? Hwdgo ngoqg nyemaqkv ngoqg 
ao lo hemp pol dootayin? 

3Ngam Pwnbo At Swa! Mwwdy gvdwl ngam svka tvb, ngoqg vnyiqlo hutongam 
jitwb, hvb mabaloqkam ngo sinam jaq hvb yubta yukun, 

4ho ngoqg nyemaqkv hvl betayin, “Ngo mviya pakun,” ngam mvpaq ko-gab 
ngoqg ceebiongv hemp pota yi. 

5Hvbmabde, noqg ngam tumab abynam mam mwwgw dvn; noqg ywwlin ko-gab 
ngoqg hangv hwnyir-hvmar tayin. 

6Ngo At Swn bemin bijtayin, hoggab mwv ngam aljaqb swwm dvb jijpa. 

Mwmin Nwswr 14 

Nyiidam bov Bedwn, Pwnbo Dooma dvn 

1Nyiidam bo tulug hanglo hvl bedwn, “Pwnbo dooma dvn.” Bulv nyiwq-nyito 
bov, bulv bulum-kac dvb bon nyido; ak jijaqkam alwb bon nyinbo nyi dooma. 

2At Sw ao lvpw toloqkv nyia koam kaalwl, hiyv xeq mwwlaq dvn ho hiyv 
Pwnboam meegaq dvn ham kvvnw dvn. 

3Bul mwlwngv gaqxar paku, bul mwlwjaqkv nyiwq-nyito nyinbo hvb nyidwn; 
akam alwb bon nyinbo dooma, akin jijaq gokam dooma. 

4Bul hog cengma dvn yv, nyic nyinbo tulungv ngoqg nyiilungam dvsam dvnam 
hvb dvgdo, hoo At Swn bulv bepa maadwn? 

5Ho bulv bos soma vrram sodwn, Pwnbov jvqtw bo hotam lvgab doomin gvdwn. 

6No jwwgw bog mwwnam mwlwngam hvnyw nyisu dvn, hvbmabde At Sw bulug 
cwwgwngv. 

7Israel gab ywwlinamv Jaiyon hoqgv haadwn! Hwdlo At Sw mwwg nyiilungam 
lokta swwgam jiyikam, Jakubn hwnyir-hvmar mvto; Israelam mwwngam 
mvmto. 

Mwmin Nwswr 15 

Hiyv Noqg Dvrwqbo Doogw Yorn Aoho Dootayin? 

1At Swa, hiyv noqg namho doonu yindwn? Hiyv noqg dvrwqbo doogw yorn aoho 
dootayin? 

2Hiyv dvrwqb nyil-wl swwdwn, hoo hoggv jvqtw dvn ham nyinbov, hoo 
jvqtwngam mwwg hang hoqgv goodwn; 

3hiyv mwwg lyol lvgab xaalyo maadwn, hoo bulug door-doopwngam nyimur 
maadvn, hoo bulug ajin nyimurnam mam nyemaq ceema dvn; 

4hiyvg vnyiqkv kacbo nyiam kaama dvn, hvbmabde hiyv At Swn bosdvn ham 
xidwn; ho mwwg dingrnam mam hentwrv haas jaqkam mwv biimab doom dvn; 

5hiyv leqbaql naadwb twngk cwwrwq maadwn, hoo hog cengma bo nyiingam 
henjabl kam naama dvn. Hiyv soq tulu sam nyil doodwn hv kuiyum xaqb biimab 
dootayin. 

Mwmin Nwswr 16 

Ngoqg Yvjam No Apaqmabv 

1Ngam hoocum tvb, Pwnboa, noqg uraho ngo cwwgw dvn. 

2Ngo At Swn bedwn, “No ngoqg At Swv; nam apaq peel ngo hog akam alyanbo 
dooma dvn.” 

3Gvda soqg xuqbwqnam tulungv, bulv xinam jaqkv, bulug aoho ngo hemp 
podwn. 

4Hiyv asaq pwnboam xuqdwn bulgab hentwr-kaasv vi yaiya tayin; bulug hijum 
pwr jikho ngo jibaram ho bulug nyiiminam ngoqg agam so bepa kuram. 

5At Sw ngoqg xuqbwql naadynamv hoo ngoqg twwn nanv, ngoqg swwgam no 
bvvl doogdvn. 

6Ngoqgab aljaqnbo nyookam vrr rwlin jipa; hoqgab ngo albo xinam nvmcwngam 
naapkun. 

7Ngo At Swn paqdwn hiyv ngam tomswr-hony dvn; aiyamkam ngoqg hangv 
ngam mwwpa mvdwn. 

8Ngo At Swn lwxiam ngoqg otuqb doom dvn; hoggab mwv ngoqg lvqbwq taqc si 
doodwn, ho ngo nywywngam biiram. 

9Hoqgab ngoqg hangv mwwngam do, ho ngoqg hog mwlwngv hwnyir-hvmar 
dvn; ngoqg gv aiyaq ngvkam swrsob doodwn. 

10No ngam Sux-ywlw nyook nagub ludum maabv, ho noqg dvrwqbo akam sig 
ungngam kaapa mvmabv. 

11No ngam swwgwg lamtangam kaakin pan; no dooba yukam vcjaqb hempv 
doodwn; noqg lvqbwq taqc ho doon bongv nwrba gob hemp potayin. 

Mwmin Nwswr 17 

Noqg Alap tulug Uraho Lobyum tvb 

1At Swa, jvqtw pagoq gab tatbv; ngoqg xabnam sam tvmw maabka; ngoqg vm 
mvvmabo agam soqg swgwnam sam tagab yaatbv. 

2Ngam pw-hwwtanam mam noqg galoqkv hwwdar tvb; noqg vnyiqkv 
jvqtwngam kaamto. 

3No ngoqg hangam hengka sujaqkam, no ngoqg dookub aiyam haal kaas jaqkam, 
no ngam pooka-yirka jaqkam, no hog meeparam; ngo bepkunv ngoqg agam lo 
bimur doomram. 

4Nyia kog bonam nyinam mwlwngam kaaba lo, noqg agam gomcwr hoqgv ngo 
yolu-swcin lamta hoqgv apaq pakun. 

5Ngoqg hengab jaqb noqg lamta lwqkap dwql wikam; ngoqg lvpiangv duleq 
maadwn. 

6Pwnboa, nam ngo goqyikam, no ngam birwq tayin; noqg nyurungam ngoqg 
daiyab pwrar gvdwl, ngoqg gomcwr sam tapa tvbv. 

7Noqg tumanam abiam lomdwb kaakin to, nam cwwgwbo tulungam bulug 
nyemaq hoqgv noqg lvqbwq alaqkv ywwlin dvn. 

8Noqg vnyiq kaagaho ngam noqg kvvlwq jaqnam akwb pvvtwb; noqg alap tulug 
uraho ngam lobyum tvb, 

9nyicbo hoqgv hiyv ngam yolu gob nyimdvn, ho ngam ura jaqb ceebio baql 
mengdwb hwwiyum do. 

10Bulug hangho aya mwwpa nan dooma; bulug agam lvgab bulv larl-xaal agam 
gootwqdvn. 

11Bulv ngam ruqtin layil sija ngam doqyum paku; bulv ngulam deela golo, vmwq-
yumgub mvdwb kaal doodo. 

12Mwv sony nyot ak soogam gamnam hvb gamtws mwwdo, sony nyot nyopangv 
toos tvl cimwql mvtws mwwnam hvb nyido. 

13Daqrab to, At Swa, no mwam dvmrwq to, mwam mwwn nyinto! Noqg lyoqr 
orioq lvgab ngoqg yvjam nyic hoqgv naalin tvb. 

14At Swa, noqg alaqkv nyi tulu hoqgv ywwlin tvb, nyi tulu hoqgv hiyvg swwnam 
palgon soq swwg so doodwn. No bulug kepo ho gumn lvgab bwwr mvmto; bulv 
ko tulu lvgab xumto; hoo bulug laleq-kaakeq kam bulug ko tulungam apaq 
jidkun; 

15Ngoqgab nyiloqkam, ngo nyiidar nyib nyitwl noqg nyuqm mam kaatayin; 
hwdlo ngo huurab yin noqg hvbjaq nyik gab ngoqg hangv xumt tayin, 

Mwmin Nwswr 18 

At Sw Ngoqg Dvgw Lwwnv la Gurumv 

1Nam ngo abydvn, At Swa, no ngoqg atorv. 

2At Sw ngoqg dvgw lwwnv, ngoqg gurumv hoo ngam ywwlin bov, ngam Pwnbov, 
ngoqg dvgw lwwnv mwwg ho ngo cwwgw dvn, ngoqg svtamv, ngam ywwlin bo 
tuuliv, ngoqg ator torgwngv. 

3Ngo At Swn goqnam, mwv xid-paqdwb nyidwn, hoo ngam ngoqg nyemaq tulu 
hoqgv ywwlin pan. 

4Sigwg osongv ngam hoqtu paku; diidwr issiv ngam tolup paku; 

5Sux-ywlw nyookwg osongv ngam hoqtu paku; sigwg potongv ngam hoqtu paku. 

6Ngoqg vcjaqb vs-axaq yikho At Swn goqnum; ngam Pwnboam svka tvbwk hvl 
sogoqnum. Mwwg dvrwq namlo hoqgv mwv ngoqg goqnam yalam tapanum, hoo 
ngoqg mwam xabnamv mwwg nyuru lo wcnum. 

7Hoqkv mwwg hang leng gam gab; kediv tvmdwrl hwqnum hoo yorn puutug 
gwwlam kam bosnv hwqdinum. 

8Mwwg nyupum hoqgv mwkv juucanum, mwwg agam hoqgv guxbo wmv bioqlin 
do; xvwr jwr-jwrbo wm mopiongv mwwg hoqgv bioqlin do. 

9Mwv doa aongam xumk layil hoo ipoqnum; kan twdwqkv mwwg lvc koro uraho 
doonum. 

10Mwv Cerubim akwg aoho aob jarnum; ho mwv dooi alap hoqgv nyebia jaqb 
jaranum. 

11Mwv kanam mwam pulup kodwb mvnum, ho mwwg sipaiyv kan twdwq bo 
doomwq iss hvb hwwiyumnum. 

12Nyodo taa ngvla wm mopiog hutongv mwwg doomwq hoqgv mwwg agaho 
buqko lengnum. 

13At Sw ao tolokam doogum gumdwn, hoo Pwnbov mwwg yal goqlinamv, nyodo 
taa bvla wm mopiob nyidwn. 

14Hoo mwwg uppuqkv ablin banv, bulam cwrsaq-bvraq twqb mvnum; mwwg 
hutongv dulwql hoo bulam ruqpaqnum. 

15At Swa, noqg nyupum saqlinamv buqpurnv noqg yolu ruqkho, sa-svlog silam 
mam kaapa mvnum, hoo gvda gvtwg gwwl tulungv asarnum. 

16Mwv ao toloqkv ijinv mwv ngam nootunum; mwv ngam koibo iss ura hoqgv 
seelinum. 

17Ngam ator yaanbo nyemaq hoqgv hoo oyum bo hoqgv, mwv ngam ywwlinum; 
hoggab bulug atoram ngo hampeq lakmanum. 

18Ngoqg vs-axaq moodam bulv ngam ruqanum; hvbmabde At Sw ngoqg 
saqtamnamv. 

19Mwv ngam rooto bo nyook ho boolinum; mwv ngam ywwlinum, hoggab mwv 
ngoqg ao lo hempnum. 

20Ngoqg dvrwq ko-gab At Sw ngam nyijnum; ngoqg dvrwqbo alaq nyijongam 
mwv aky keenum. 

21Hoggab ngo At Swg lamtangam kvxaqmab pvvl apnum, hoo ngo nyic-nyia nyil 
ngam Pwnbo galoqkv wleq maanum. 

22Hoggab mwwg pvvb tulungv ngoqg aga lo doonum, ho mwwg pvvb tulungam 
ngo juqbo maanum. 

23Ngo mwwg agaho timb dvb nyimanum, hoo ngo nyimur hoqgv atam pvvgin 
sunum. 

24Hoqgab ngoqg dvrwq ko-gab At Sw ngam aky keenum, ho ngoqg alaqkv dvrwq 
ko-gab mwv kaapanum. 

25Anyaboam noqg anyangam kaakin do; timb dvb nyimabo nyi akam no timb 
maanam mam kaakin do; 

26Dvrwq boam no atv dvrwqb kaakin do; hoo nyic boam noqg kor-ronam mam 
kaakin dvn. 

27Hoggab no yanbo nyiilungam ywwlin dvn, hvbmabde larn boam anyo dvb mvl 
dvn. 

28Hoggab no su ngam huto mur jinbov; ngam Pwnbo, At Sw, ngoqg kanam hutob 
huum dvn. 

29Noqg ator hoqgv nyemaq acam mam mviya dvn, ho Pwnbog svka hoqgv ngo 
luuyongam juqbo nyotayin. 

30Soq Pwnbo si—mwwg lamta si kvtaq jaqdo; At Swg pvvbv jvqtwngam kaakin 
dvn; hiyv mwam cwwgw dvn hoqgab mwv svtamv. 

31Hiyv Pwnbov, hvbmabde At Sw twq? Hoo ngulug Pwnboam apaq peel hiyv 
lwwn pwt akv?— 

32hoq Pwnbo hv ngam honyil atoram torg dvn, hoo ngoqg lamtangam timb 
dooma dvb mwjnum 

33Mwv ngoqg lvpiangam sudum lvpia ak hvbjaq mwjnum, hoo ngam yorn ao 
puutu ho hwngkwb daqm dvn 

34Mwv ngoqg alaqkam nyob palaq dvb pvswr dvn, hoqgab ngoqg alaqkv dvvcw 
illiam-bwwlaq tayin. 

35Noqg ywwlin nan svtam mam no ngam jiknum, hoo noqg lvqbwq alaqkv ngam 
svkanum; noqg dengkynamv ngam koi dvb mvnum. 

36No ngam noqg rooto bo nyook uraho ngam gaql yvmin mvdwb jinum, hoo 
ngoqg lvpiangv duleq maadwn. 

37Ngoqg nyemaq tulungam ngo ruqmin gvl nootunum; hoo ngo bulam mingtwr 
maady deedib wkur kumanum. 

38Ngo bulam ximwql mvnum, hoqgab bulv gorab rabnyi maanum; bulv ngoqg 
lvpia lwkw lo haaknum. 

39Hoggab no ngam ator jaqb nyob pan nanam jinum; ho ngam ceebio baql 
daqrab boam no ngoqg niikum urab holwq mwjnum. 

40No ngoqg nyemaq tulungam ngoqg galoqkv langkwb tobkurl kem dvb mvnum, 
hoo hiyv ngam ceebio baqnum ham no twrnum. 

41Bulv svka kaak dvb xabnum, hvbmabde hiyvkam bulam ywwlin bo 
doomanum; bulv At Swn xabl konum, hvbmabde mwv bulam goorwq maanum. 

42Ngo bulam vmwq-yumgub jwwnum, dooiyv diimwram baql wgnam hvb; ngo 
bulam vly lyobu lo suiyu yuumaq yuupaqnam hvb mvnum. 

43Nyiilug ngam laqm-baqm tanam hoqgv no ngam naalin pakun; no ngam nyob 
luuxig pengko ho lvpw at gob mvpa kun; ngoqg cengka maanam nyiilungv ngoqg 
nyerab swwknum. 

44Bulv ngam tapa kalam ngoqg benam mam bulv tanum; nyoodo nyiilungv ngam 
bosil haanum. 

45Nyoodo nyi tulug hang haakamv niinum, hoo bulug gurum cwwgw hoqgv 
tvmdwr dwrjol haanum. 

46At Sw doodwn, hoo ngoqg lwwn pwtv xinam gob nyinka, ho ngam ywwlin bo, 
Pwnbov koi nvka. 

47Pwnbov ngoqgab rvvlwq bov hoo nyiilungam ngoqg ura lo doom dvb munyiub 
kunum; 

48hiyv ngam ngoqg nyemaq tulu hoqgv ywwlin bov; vvjaq subo ngoqg nyemaq 
aoho no ngam koidvb mvca jipkun; no ngam yolu-swcin nyi hoqgv ywwlinum. 

49Hoqgab, nam ngo paqtayin, At Swa, nyob luuxig pengko ho, hoo noqg eminam 
bemin betayin. 

50Koijaqb ywwlinam mam mwv mwwg lvpw atam, hoo tumanam abiam mwwg 
xuqnam akam, Debid nvla mwwg ko hotam mam nwrba gob jil kaakin dvn. 

Mwmin Nwswr 19 

At Swg Pvvbv Pwbw Jaqdvn 

1Doa aongv Pwnbog yuunam mam bekin do, hoo mwwg alaq hoqgv ywrmwq-
ywrwb ywrnamv cwwnyiaq-doonyiaq aotv betam do. 

2Aal loocw lootv agam goolin do, hoo ai yubcw-yubtv cenglaqkam cengm do. 

3Agam goolin maasu, ho gomcwr gokam dulin maasu. Bulug yalamkam tapa 
maasu. 

4Hvbsujaqkam bulug yalv swcw nvg aoso, hoo bulug gomcwrv gvda gvt ywwtwr 
nagub wpy do. Bulam mwv doonyi gab nyodo bvgam mam gvmj pan, 

5paada akv mwwg pwqlw hoqgv lengnam hvbkalam, hoo ator jaqn bo nyi akv 
xarka suklo hemp pol xarnam hvb nyidwn. 

6Soq caalinam si doa nvg ywwtwr hoqgv hoo soq si bulam ywwtwr namgub 
hwryum dvn, hoo hog luugkam soqg og hoqgv kvsko dooma dvn. 

7At Swg pvvbv pwbw jaqdvn, yvjam huurab mvm dvn; At Swg gaml si jvqtwngv, 
hv nyinyo nyiingam mwwlaq mvdwn; 

8At Swg tomswrnam tulungv jvqtwngv, hangam hemp pom dvn; At Swg gamlv 
dvrwqdvn, vnyiqkam nyiqbio dvb mvdwn. 

9At Swn bosnamv dvrwqdvn, nwrba gob biima dvn. At Swg pvvb tulungv jvqtw 
dvn, hoo hoq mwlwngv dvrwqjaq dvn. 

10Hoq tuluhv hunamkam koi yaab mwwby yaanamv, hoo aljaqnbo hun hamkam; 
tong ngoiyap hoqgv tong-ngola dilinbongam kam tiiswr yaadwn. 

11Hoq tulu aoho mwwg nyerangam hvvmin mvdwb beonum; soq tulu sam hiyv 
tvjwl swwdwn hv koibo lvqcam naadwn. 

12Hiyv atwg nyixaqkam cengla nyotayin? Ngoqg kvsil nyimurnam tulu hoqgv 
ngam nyedar tukub. 

13Noqg nyerangv cingdum tvl larn nyic nyinam hoqgv mvtur tvb; hoq tulu ham 
ngam mviya mvmabv! Homoloq ngo timb maanam bvla koiywb nyimurbo nyiib 
nyima tayin 

14Ngoqg agam goonam sam la ngoqg hang mwwnam sam noqg loorwqnam gob 
nyim tvb, At Sw, ngoqg lwwnv hoo ngam ywwlin bov. 

Mwmin Nwswr 20 

Ngulug Pwnbo At Swg Eminho Mwwjwto 

1At Sw noqg vs-axaq aalam birwq tayin! Jakubg Pwnbo eminv nam ceetor tayin! 

2Mwwg dvrwqbo namlo hoqgv nam svkangam jignvka, hoo Jaiyon hoqgv nam 
ator torg nvka! 

3Mwv noqg hog mwlw aky jinam mam mwwpa gvnka, hoo noqg boyuqnam pwr 
jinam tulungam mwwswl paql nvvrwq gvnka! 

4Mwv noqg hang mwwbynam mam mwv jignvka hoo nyitws mwwnam hog 
mwlwngam niqtuq lengm gvnka. 

5Ngulv hemp pol goqr rotayin noqg ngulam ywwlin ko-gab, hoo ngulug Pwnbog 
eminam ngulv toory torlin tayin! At Sw noqg konam mwlwngam niqtuq lengm 
gvnka! 

6Sija ngo cengpa At Sw mwwg xuqnam mam mwv ywwlin dvn; mwwg dvrwqbo 
lvpw lvgab mwwg atorjaqb ywwlin nan mwwg lvqbwq alaq hoqgv mwam mwv 
svka tayin 

7Tuugin svtam-soruqkam hoo tuugin tuun-meengam mwwgw dvn, hvbmabde 
ngulug Pwnbo At Swg eminho mwwgw dvn. 

8Bulv dwqtupl geql do, hvbmabde ngulv gorabl daqda svral daqdwn. 

9At Swa, ywwlin tvb lvpw atam! Hwdlo ngulv goqyikam, mwv ngulam 
goqrwqdvn. 

Mwmin Nwswr 21 

At Swg Atorho Lvpw Atv Hemp-hvnyir dvn 

1At Swa, noqg atorho lvpw atv hwnyir-hvmar dvn, hoo noqg ywwlin ko-gab mwv 
vigo hwrcwb hemp podo! 

2No mwwg hang mwwbynam mam jipan hoo mwwg agam hoqgv nam xumnam 
mam no parl ap jima. 

3Hoggab no mwam koi jaqb lvqc cil kvvrwq paku; mwwg dumpo ao lo no 
dvrwqbo hun ywr dumtupam tulwq jipa ku. 

4Mwv nam swwgam konum, ham no mwam jinum, swws aalam nwrba cwtam 
hoqgv nwrba gob jipa kun. 

5Noqg ywwlinam galoqkv, mwwg yuunamv koijaq dvn; no yuunam mam la 
xitor-xilongam mwwg aoho jilwqpan 

6Hoggab no mwam nwrba xaqb lvqc cil jipa kun; noqg doomin gvgam gab no 
mwam mwwngam lvgab hemp dvb mvpa kun. 

7Hoggab lvpw atv At Swn mwwjw dvn, hoo Pwnbog tumab abynam hoqgv mwv 
hwngkwb doodwn. 

8Noqg alaqkv noqg nyemaq tulungam meelin tayin; noqg lvqbwq alaqkv hiyv 
nam ceebio baqdwn ham meelin tayin. 

9Hwdlo no daqlin yin bulam no wm xvwr jwr-jwr xaanam hvb xaam tayin. At 
Swg hang lingtwr-twryanamv bulam mengpaq tayin, hoo wmv bulam gupaq 
tayin. 

10Swcw nvg aosoqgv no bulug ko hosiqkam twrm tayin, hoo nyia ko pengko 
hoqgv kam mvpaq tayin. 

11Bulv nam ceebio baql nyic nyidwb mwwsjaqkam, bulv almab nyidwb 
ywrsjaqkam, bulv hwdlo lajaqkam niqtuq lengram. 

12Hoggab no bulam langkwb kikur dvb mvtayin; noqg uppuqkv bulug nyuqm 
mam tuugab jinjin tayin. 

13At Swa, noqg ator hoqgv nam yuudo! Ngulv noqg atornam sam bemin lvgab 
paqtayin. 

Mwmin Nwswr 22 

Hoggab No Ngam Apaq Pakun? 

1Ngoqg Pwnbo, ngoqg Pwnbo, hoggab jaq no ngam apaq pakun? Ngam ywwlin 
dvb hoggab no aadojaq pakun, ngoqg sigin ginam agam soqkv! 

2Ngoqg Pwnbo, ngo aalam xabnam, hvbmabde no ngam tapa ma; hoo aiyamkam, 
hvbmab doonu ko kaapa kuma. 

3Hvbjaqkam no dvrwqdvn, Israelwg poqkum dvb mvknam akv. 

4Ngulug ab tulungv noqg aoho hingwnum; bulv hingwnum, hoo bulam no 
boolinum. 

5Bulv nam xabnum, hoo bulam ywwlinum; bulv noqg aoho hingwnum hoo 
bulam hvnyw-har dvb pvvmanum. 

6Hvbmabde ngo topumv, hoo nyia ko ma; nyi kongv mvnyi-mviyanum hoo 
nyiilungv xima pan. 

7Ngam kaapa bo mwlwngv ngam bej-bepar do; bulug agamv ngam nobc-nabya 
do, bulug dumpongv dumpwq do 

8“Mwv At Swg aoho hingjw do; mwv mwam naalin mvmto; mwv mwam ywwlin 
mvmto; hv hvblo mwwg aoho mwv hemp do!” 

9Hvbmabde no twq ngam annwg mamb hoqgv naalinum; ngoqg annwg oc 
twwdwk hoqgv ngam hingwl nam swwm dvb mvnum. 

10Ngam dwrbuqd aal hoqgv jaq ngo nam mwwgw dvn, hoo ngoqg annwg mamb 
hoqgv no ngoqg Pwnbov. 

11Ngoqg galoqkv aado maabv, hoggab hentwr-kaasv hvvnwq duku, svka bo 
akkam dooma. 

12Hvvb nwqga bongv vigo ngam doqyum do, Basanwg atorbo hvvbv ngam 
hwwiyum do; 

13Bulv gamk-toto tvl bulug agamv, sony nyotv hoggub dvnwl dugum-gumnam 
hvb ngam nyidu do. 

14Ngo iss toopaq namhvb nyidku, hoo ngoqg alo mwlwngv rusuq-rwraqnum; 
ngoqg hangv takin hvb nyido; hoq si ngoqg hvvjw-haara ura lo jiqpa ku; 

15ngoqg atorv deekam pwcw kaqnam hvb kaqpa ku, hoo ngoqg lyol lyoro tooktv 
kaqtin paku; no ngam sigwg diimwr aoho joop paku. 

16Iky tulungv ngam hwwiyum paku; nyic nyinbo acamv ngam gooyum paku; 
bulv ngoqg all-alaqkam nwqpeq-nwqyeq paku- 

17Ngo atwg alo mwlwngam xila duku- bulv ngam nyiqrin kaagin kaalayil roggab 
jinjin do; 

18bulug pengko lo ngoqg vjam hormin sunam, hoo ngoqg vj gab bulv tak kaado. 

19Hvbmabde no, At Swa, aado kiyo mabka! No ngam svka bov nyebiab haag dvl 
ngam svka tvb! 

20Ngoqg yvjam lyoqr orioq hoqgv mvtur tvb, ngoqg xinam swwgam ikig ator 
hoqgv ywwlin tvb! 

21Ngam sony nyotwg agam hoqgv ywwlin tvb! No ngam talin vrrw hoqgv ywwlin 
paku! 

22Ngoqg vbw-bor any-bwrm tulungam noqg eminam betam tayin; nyi mwlwg 
dookumko pengko ho nam ngo paqtayin: 

23No hiyv At Swn bosdvn, mwam paqto! Jakub ko hosiq nul mwlwngv, mwam 
yuupw mvmto, Israelwg ko hosiq nul mwlwngv, mwam bosil daqto. 

24Hoggab nyelin dors bo nyelin dorsiyam mwv mwwnyi-mwwiyal ho apaq 
maadvn, hoo mwv mwwg nyuqm mam mwwg hoqgv pvvs maadwn, hvbmabde 
hwdlo mwv mwam xabyikam mwv tapanum. 

25Nyi vijaqg dookumko ho ngoqg paqnamv noqg galoqkv haadwn; mwam bosbo 
nyi tulug agaho ngoqg dingrnam mam nyitayin. 

26Nyelin-dors bov dvtwl hang xumt tayin; hiyv mwam meekar dvn bulv At Swn 
paqm tayin! Nulug hangv nwrba gob swwn ka! 

27Swcw soq cuukiq-bvrw mwlwngv mwwpa tayin hoo At Sw gab hookur tayin, 
nyob luuxig dvparv noqg agaho xumtayin. 

28Hoggab lvpw atwg atorv At Sw gv, hoo mwv nyob luuxig aoho pvvb bwwl 
doogdvn. 

29Swcw soq swwn-geenbo mwlwngv dvtwl mwam xumtayin; hoo ked haady bo 
mwlwngv mwwg agaho xumtayin, ho atwg swwgab pvvnyi maanbo tulu 
hvvkam. 

30Swwsiq deenbov kam mwam bon nyijtayin; hoodu bo ko hosiqkam At Swg 
pagoqkam bekin dvb nyitayin; 

31Ko bwwma daqnam nyiilungam bulv haalayil mwwg ywwlinam mam mwv 
nyig nukun hvl bekin tayin. 

Mwmin Nwswr 23 

At Sw Ngam Sviya Rvky bov 

1At Sw ngam sviya rvky bov; ngo hog mwwdwq sv dooram. 

2Mwv ngam ww hwwjw nviyin dookub bool wgdvn; mwv ngam twngam bo iss 
dookub bool wgdvn; 

3Mwv ngoqg yvjam boocum dvn. Mwwg emin gab mwv ngam jvqtw lamtab bool 
wgdvn. 

4Ngo sigwg kan doonyium lywpa ho wl yvsjaqkam, ngo sigam bosram; hoggab 
no ngoqg lvgab yvdo; noqg beqnyia ngvla dvvpv ngam mwwt-saqla mvdo 

5Ngoqg nyemaq tulu dook ho no ngoqg aga lo dvs-twwsam mwx-mvaq jidwn; no 
ngoqg dumpo lo kutiam nyiilwq jidwn; ngoqg twwn nan pvtaqlo biqpoq-biqloq 
mvdo. 

6Jvqtw jaqb alnamv la aya mwwpanamv ngoqg swwnam aal mwlwho ngam 
wbatayin, hoo At Swg namho ngo nwrba xaqb dootayin. 

Mwmin Nwswr 24 

Lvpw Atam Yuunam 

1Swcw si la hoo soq aoso doonbo hog mwlw si At Sw gv, gvda gvt so hiyv swwl 
doonbo hog mwlw si mwwg gwjw, 

2mwv sa-svlongam ywrlin pan hoo pobu hoxiam bvl pwlin pan. 

3Hiyv At Swg puutu ho caanyi tayin? Hoo hiyv mwwg dvrwqbo nyook ho daqnyi 
tayin? 

4Hiyvg alaqkv dvrwqdvn hoo hangv jvqtw dvn, hiyv mwwg yvjam xaalyo lyon 
maadwn hoo vm mvvl dingma dvn. 

5Mwv At Swg hoqgv lvqcam nvvrwq tayin hoo Pwnbog jvqtw hoqgv mwam 
ywwlin tayin. 

6Soq svkwg ko hosiq tuluhv mwam meegaq dvn, hoq tuluhv Jakubg Pwnbo 
nyuqm mam meegaq dvn. 

7No svgagvrwq to, Toggoq tulunga! Hoo nwrba viyap mwlwngam ciqko to, ho 
yuunam Lvpw at akam urab haam to. 

8Hiyv soq yuunam Lvpw at si? Hv At Sw, mwlwngam ator bvla koi yaadwn, ho 
At Sw, mwlwngam nyob pabin yaadwn! 

9No svgagvrwq to, Toggoq tulunga! Hoo nwrba viyap mwlwngam ciqko to, ho 
yuunam Lvpw at akam urab haam to 

10Hiyv soq yuunam Lvpw at si? Hv At Sw mwlwg atv su, mwv su yuunam Lvpw 
at akv! 

Mwmin Nwswr 25 

Noqg Lamtangam Ngam Tomswr tvb 

1At Swa, nam, ngoqg yvjam gvqlwq gviyin. 

2Ngoqg Pwnbo, nam ngo hinjw dvn; ngam hvnyw ko ho haamabv; ngoqg nyemaq 
tulungam ngoqg aolo hwrcw mvmabv. 

3Hvbmabde, noqgab hiyv kaaya dvn ham no hvnyw ko ho haamram; hiyv niqtuq 
doomab nyic-nyia nyidu dvn, bulam hvnyw mvnum. 

4At Swa, noqg lamtangam ngam cengm dvb mvtwb; noqg lamtangam ngam 
tomswr tvb. 

5Ngam tomswrl, hoo noqg jvqtwho ngam wgtvb, hoggab no ngoqg ywwlin bo 
Pwnbov; noqgab ngo aal loopwngam kaaya dvn. 

6At Swa, noqg ayanam mam, hoo noqg tumab abynam mam mwwpa labka, 
hoggab soq tulu si otuq hoqgv dooca pakun. 

7Ngoqg nyijwr-yaapa ho nyic nyinam tulungam ho ngoqg nyimur nyinam mam 
mwwpa mabka; At Swa, noqg alko pagoq gab, noqg tumab abynam hvbjaq ngam 
mwwpa labka! 

8Albov la jvqtwngv At Sw gv; hoqgab nyic nyinbo tulug lamta ho mwv tomswr 
dvn. 

9Mwv yanbo tulungam wgdvn hoggv jvqtw dvn, hoo mwwg lamtangam 
yanboam tomswr dvn. 

10At Swg lamta mwlwngv tumab abynamv la dengky jaqdvn, hoggab hiyv 
pvvdwn mwwg pvvbam la mwwg gamlam. 

11At Swa, noqg emin gab, ngoqg nyimur sam apaq tvbka, hoggab si vijaqpa. 

12Hiyv nyiv At Swn bosdvn? Mwam mwv tomswr tayin hogloq lamtangam mwv 
xuqbwq dvb nyidwn. 

13Mwwg yvjv doongamko ho dootayin, hoo mwwg ko hosiqkv nyooksam otub 
bwsiq tayin, 

14At Swg ajinv hiyv mwam bosdvn, hoo mwwg pvvbam cengm dvb bulam mwv 
mvdwn. 

15At Swg taqcib ngoqg vnyiqkv kaal doodwn, hoggab mwv ngoqg lvpiangam 
wswq hoqgv pulin tayin. 

16Ngoqg taqlwb doqkur gvdwl ngam anya mwwpa tvb, hoggab ngo si vp-cwkwb 
duqtwram duqdu dvn. 

17Ngoqg hangwg hentwr-kaasv vi yaiya do, ngam mwwdwq-saqk hoqgv boolin 
tukub, 

18Mwwka tvbka ngoqg duqtwr duqnam mamla hentwr-kaasiam, hoo ngoqg nyic 
mwlwngam apaq tukub. 

19Mwwkato hog hwdgo ngoqg nyemaqkv doodo, hoo hognvk yolu gabjaq bulv 
ngam ceebio baql oyum dvn. 

20Ngoqg yvjam rvky gvdvl, ngam ywwlin tvb! Ngam hvnyw ko ho haam mabka, 
hoqgab noqg ho ngo cwwgw dvn. 

21Lootwb swwnamv la jvqtwngv ngam pvvl ap tvbka, hoggab ngo nam kaaya 
dvn. 

22Israelam la mwwg hentwr-kaas mwlw hoqgv pvlyw bo, Pwnboa. 

Mwmin Nwswr 26 

Ngo At Swn Paqtayin 

1Ngam pw hwwka to, At Swa, hoggab ngoqg lootwb swwnam mam ngo 
swwnum, hoo ngo At Swn kumk-rumr maab hinjwnum. 

2Ngam hingnwq kvkato, At Swa, hoo ngam nyikato; ngoqg mwwnam hengnam 
mam pooka to. 

3Hoggab noqg tumanam abiv ngoqg vnyiq kaaga si doodo, hoo ngo noqg 
dengkynamho wl doodwn, 

4Ngo xaalyo bo nyi tulu lvgab doomin gvma dvn, ho kaaya-labws mwwdwb 
nyinbo tulu lvgab ngo wmin gvma dvn; 

5Almab nyinbo dvparam ngo oyum dvn, hoo ngo nyic-nyia lvgab doomin gvma 
dvn. 

6At Swa, cengma bob nyitwl ngo ngoqg alaqkam losuq gviyin, hoo noqg 
yugwngam sooiyiql yvdwn, 

7Paqyalinco hvl vcjaqb puiyam boqdu dvn, hoo noqg swrdorxeqb bon nyinam 
mam betam tomdu dvn. 

8At Swa, ngo aby dvn noqg nam doogwngam hoo hogloq nyook ho noqg 
yuunamv doodwn. 

9Ngoqg yvjam nyicbo lvgab mwrtaq leng maabv, ho ywlw swtw twwnbo lvgab 
ngoqg swwgam xitaq maabv, 

10hiyvg alaqkv nyicig dupum-dvrab gob nyidwn, hoo hiyvg lvqbwq alaq kvkam 
noodu twqdwn. 

11Hvbmabde ngoqgab, ngo wtayin ngoqg lootwb swwk lo; ngam pvlyw tvb, hoo 
ngam anya mwwpa tvb. 

12Ngoqg lvpiangv nvmyin ko deela si daqdwn; koi jaqb dookumko ho ngo At Swn 
paqtayin. 

Mwmin Nwswr 27 

At Sw Ngoqg Huto ngvla Ngam Ywwlin bov 

1At Sw ngoqg huto ngvla ngam ywwlin bov; hiyam yu ngo bos tayin? At Sw ngoqg 
swwgwg cwwgwngv; ho hiyam ngo bos sotayin? 

2Hwdlo nyicbo tulungv ngoqg gvvg vdinam dvtab haaiyin, ngoqg vs-axaq kvla 
nyemaqkv soq sib bulv dwqtupl geqdwn. 

3Sipai tulungv ngam hwwiyum sujaqkam, ngoqg hangv bos sog suram, ngam 
nyob patab daqrab sujaqkam, ngo hvraqb haakaml dootayin. 

4Hog ak ngo At Swn toxnum; hoqham ngo meekar dvn; hv hvbaloqkam ngoqg 
swwnam bumpw ho ngo At Swg namlo ho doodwb, ho tuury-tuutayin At Swg 
kangam mam hoo mwwg dvrwqbo namlo uraho toxul doodwb. 

5Hoggab ngoqg hentwr-kaas aalam mwv ngam mwwg namho kvsil aptayin; 
mwwg tombu uraho mwv ngam tomlupl doog tayin; mwv ngam lwwn pwt aoho 
daqm tayin. 

6Hoo sija ngoqg dumpongv paarab taikun ngoqg nyemaq tulungv ngam 
hwwiywql doog sujaqkam, hoo ngo mwwg tombu uraho hemp goqram rogdvl 
pwr jitayin; ngo bemin tangam boam At Swn bijtayin. 

7Tapa tvb, At Swa, hwdlo ngo sogoql xabyin; ngam anya mwwpa gvdwl ngam 
goorwq tvb! 

8No benum, “Ngoqg nyuqm mam meekar to.” Ngoqg hangv nam benam, “Noqg 
nyuqm mam, At Swa, ngo meekar dvn.” 

9Noqg nyuqm mam ngoqg galoqkv kvs maabv. Noqg nyerangam no hang lengl 
wleq maabv, hoggab no su ngam svka kaaky bov. Ngam hurpaq maabv, ngam 
apaq maabv, Pwnbo ngam ywwlin bov! 

10Hoggab ngoqg ab-annv ngam apaq paku, hvbmabde At Sw ngam nvvlwq tayin. 

11At Swa, noqg lamtangam ngam tomswr tvb, hoggab ngoqg ceebio ngv doogum 
gab, hoo ngam hvmlin ko lamtab wgtvb. 

12Ngoqg nyemaq mwwlwqkob ngam jipaq maabv; hoggab xaalyo bo hvvkiv 
ngam ceebio baqdo, hoo bulv yolu dudul doodo. 

13At Swg alnam mam swwk doonbo ked so ngo mwwjwl tuugab jinjin tayin! 

14At Swn kaayal dooto; atorto, noqg hangv haakam to; At Swn kaayal dooto! 

Mwmin Nwswr 28 

At Sw Ngoqg Ator rvla Ngoq Svtamv 

1At Swa, nam ngo goqdwn; ngoqg lwwnv, ngam tvmw mabka, no ngam tvmw 
kubaloqkam, ngo ung golo yoqlwqnam hvb nyidwn. 

2Hwdlo ngo nam svka gab xabyikam, hwdlo ngoqg alaqkv irabl, noqg dvrwqbo 
namlo daiyab, ngam aya mwwpa tvbwk hvl xumnam yal sam tapa tvbka. 

3Ngam nyic gvla nyic nyinbo tulu lvgab, seetaql seepaq maabv, hiyv bulug door-
doopwngam swrsob goosnam, hvbjaqkam bulug hangv nyic nyidwb mwwdwn. 

4Bulug bonam nyinam hvbkalam bulam jito hoo bulug almanbo bonam nyinam 
hvbkalam; bulug alaqkv hoggub bulv bonam nyinam hvbkalam jito; bulug nyijo 
lvqc naady sanam mam bulam jito. 

5Hoggab bulv ximanum At Swg bonam nyinam tulungam, ho mwwg alaq hoq 
bonam nyinam mam, mwv bulam mvpia tukul hoo bulam lokta mvdar kuram. 

6Paqto At Swn! Hoggab mwv ngoqg aya mwwpa tvbwk hvl xumnam yalam 
tapanum. 

7At Sw ngoqg ator rvla svtamv; mwam ngoqg hangv mwwjwdvn; hoo ngam 
svkanum; ngoqg hangv hwrcw dvn, hoo ngoqg bemin lvgab mwam paqyalinco 
paqdvn. 

8At Sw mwwg nyiilug atorv, mwwg xuqnam tulu gab mwv cwwgwl ywwlin 
kongv. 

9Oa noqg nyiilungam ywwlin to hoo lvqc cito noqg gumn otusam! Hoo bulam 
nwrba xaqb bulug sviya rvky bob nyigdvl kaal doogto. 

Mwmin Nwswr 29 

At Swg Yuunam mam Paqto 

1Paqto At Swn, ao lvpw tolo doonbo mwlwngv, paqto At Swg yuunam mam la 
atoram. 

2Paqto At Swg yuunam eminam paqdy sanam mam; xumto At Swg dvrwqb 
yuunam ho. 

3At Swg yal dunamv iss aoho doodo; Pwnbog yuunamv doogum gumnam hvb 
nyido, At Sw mwv mwlw iss aoho doodwn. 

4At Swg yal dulinamv ator jaqdo; At Swg yal dulinamsi yuunam jaqgo. 

5At Swg yal dulinamv Sidar svvnam dwrmwq-dwrkaq mvdvn; At Sw Lebanonwg 
Sidar svvn tulungam dwrmwq-dwrkaq mvdvn. 

6Mwv Lebanonam svv ko pojuq namhvb juqm dvn, hoo Siriyonam talin lengpa 
hvb mvdvn. 

7At Swg yal dulinamv taiyam wm bioqnam hvb bioqdwn. 

8At Swg yal dulinamv nyoro rootaqkam hwqm dvn; At Sw Kades nyorongam 
hwqm dvn. 

9At Swg yal dulinamv sudum-svcaram ko bwwm dvn, hoo nyoro roodwngam 
cwwbin dvb mvdvn; hoo mwwg dvrwqbo namlo mwlwngv mwam sogoql, 
“Yuum dvn.” 

10At Sw mwv diidwr iss ao hookam doodwn; ho At Sw mwv nwrba gob lvpw at 
gob doodwn. 

11At Sw mwwg nyiilungam ator jignvka! At Sw mwwg nyiilungam swrsongam 
lvqc cignvka! 

Mwmin Nwswr 30 

Arkomcam Hempv Haadwn 

1Ngo nam yuum tan, At Swa, no ngam naalin jigam gab, hoo ngoqg nyemaqkam 
ngoqg aoso hemp pom mvmabv. 

2At Swa, ngoqg Pwnboa, ngo nam xabnum svka tvbwk hvl, hoo no ngam 
mwpnum. 

3At Swa, no ngoqg yvjam Sux-ywlw nyook hoqgv boolin kunum; ung yoqlwqbo 
pengko hoqgv no ngoqg swwgam jikur kunum. 

4At Swn bemin beg dvl paqnyato, mwwg xuqlinam mwlwngv, hoo mwwg 
dvrwqbo eminam paqyalinco paqto. 

5Hoggab mwwg haaxaqnamv vcwr mood gabtwq; hoo mwwg mwwswnamv 
swwnam bumpw xaqb dootayin. Nyix-riinamv ai yubkin gobtwq, hvbmabde ar 
komcam hempv haadkun. 

6Ngoqg aljaqb swwnam lvgab ngo hvl betayin, “Ngo nywywngam kwi-rvca ram.” 

7Noqg mwwswnam hoqgv, At Swa, no ngoqg gvda puutungam hwngkwb daqm 
dvn; no noqg nyuqm mam kvsnam, ngo hentwr-kanyinum. 

8Nam ngo, At Swa, ngo xabg dvn, hoo At Swn ngo aya mwwpa tvbwk hvl 
xumnum: 

9“Hognvkv ngoqg sinam niqtuqkv doodwn, ngo nyubu ungho haak baloqkam? 
Nam diimwrv paqtayin yv? Noqg dengkib nyinam mam betam nyotayin yv? 

10Tato, At Swa, hoo ngam aya mwwpa tvb! At Swa, ngoqg svka bob nyitbv!” 

11No ngoqg nyix-riinam mam noso soomin dvb mukub jipa ku; no ngoqg tuila 
vjam naapaq jipa ku hoo ngam mwwngam vjam koom paku, 

12hoqgab ngoqg yuunamv bemin bel nam paqtayin hoo cooikab doonyiram. At 
Swa, ngoqg Pwnboa, ngo nam nwrba gob paqyalinco paqtayin! 

Mwmin Nwswr 31 

Noqg Alaqho Ngoqg Yalam Gvqlwq Gviyin 

1Noqg ho, At Swa, ngo cwwgw dvn; hoqgab ngam nywywngam hvnyw-har 
pagoqb haam maabv; noqg jvqtwngv ngam naalin tvb! 

2No ngam tvmw jijaq maab; ngam nyebia jaqb naalin tvb! Ngoqg cwwgw lwwn 
gob nyitbv, ho atorbo gurumho ngam ywwtbv! 

3Hoggab no ngoqg lwwnv hoo ngoqg gurumv; hoo noqg emin gab no ngam 
wgtvb hoo ngam kaakin tvb; 

4no ngam naalinum bulug kvsil pwd-poto ngoqgab mvpnam hoqgv, hoggab no 
ngoqg cwwgwngv. 

5Noqg alaqho ngoqg yalam gvqlwq gviyin; no ngam pvlywnum, At Swa, 
dengkybo Pwnboa. 

6Ngo oyum dvn hiyv niqtuq doomabo apa-taca tulungam xidwn, hvbmabde ngo 
At Swn mwwjw dvn. 

7Ngo hwnyir-hvmar tayin hoo mwwngam tayin noqg tumab abynamho, hoggab 
no ngoqg duqtwr-duqnam mam kaanum; no cengnum ngoqg yvjwg mwwdwq-
saqknam mam, 

8hoo no ngam gvqlwq jima ngoqg nyemaq alaqho; hvbmabde no ngoqg 
lvpiangam rooto bo nyookub wwm kunum. 

9At Swa, ngoqg vnyiqkv piorabl kaanyi kuma; ngoqg yvjv la gv vdin nvkam laanyi 
kuma; ngo si hentwr hindu dvn ngam anya mwwpa tvb. 

10Hoggab ngoqg swwcangv mwwdwq-saqk lvgab swwdu kunum, hoo vnyw-
ayab ngo sigin gindu dvn; ngo ator dook ma ngoqg nyimur ko-gab, hoo ngoqg 
alo ngvkam yaqpaq yuku. 

11Hoqgab ngoqg nyemaq tulu mwlwg kaagaho ngo nyimur gob nyinam, ngoqg 
door-doopw tulu jaqkv ngam nyimur gob kaanam, hoo ajin jinbwngv ngam 
vcjaqb bosnam; nyiv ngam lyobu lo kaapa yin bulv ngam kaapel kedo. 

12Sikbo akam mwwpa kumanam hvb ngam mwwpa kumanam; ho ngo dupum-
dvrab dubn bo hvb nyiknum. 

13Ngo vigo bis-bepeqnam mam tapa do— bosnamv taqg loosaqb doodo!— hv 
ngam lvkin gob ceebio baqnum, ho bulv pwr rwsil ngoqg swwgam naaxa tado. 

14Hvbmabde ngo nam mwwjw dvn, At Swa; ngo bedwn, “No ngoqg Pwnbov.” 

15Ngoqg moodv noqg alaqho doodwn; ngam ywwlin tvb ngoqg nyemaq tulu alaq 
hoqgv hoo ngam nyob-tok pata bo hoqgv! 

16Noqg nyuqm mam noqg nyera aoho huumto; noqg tumab abynam hoqgv ngam 
ywwlin tvb! 

17At Swa, ngam hvnyw-harko ho haam maabv, hoggab ngo nam goqdwn; nyic-
nyia boam hvnyw-harko ho haam to; bulam cooikab Sux-ywlw nyookub wmto. 

18Vm mvvn nan, modu maab jvqtwngam ceekol agam goon nan hoo larl modu 
mins maab goon nan agam mam lyokap mvmto. 

19Hwdjaqgo naleq-baceqdo noqg alnamsi, hoqham nam bosbo tulu gab pvvcuml 
apnum hoo bonam nyijnum hiyv nam cwwgw dvn, ham nyia kog kaagaho 
kaapanum! 

20Noqg bulam dooba ko-gab no bulam pvvsil apnum no bulam boocumnam noqg 
urab; nyiig pwr rwsil mvta ko hoqgv, nam nyi benyi-beya tanam hoqgv. 

21Paqto At Swn, hoggab mwv lomdwb kaakin pa mwwg tumab ngam abynam 
mam hwdlo ngo bopam naareq kunam uraho dooyikho. 

22Ngo atv pwbwb hempa layil besnum, “Ngo aado paku noqg kaaga hoqgv.” 
Hvbmabde ngoqg aya mwwpa tvbwk hvl xumnam yalam no tapanum hwdlo ngo 
nam svka tvbwk hvl xabnum. 

23Mwwg xuqlinam nul mwlwngv, At Swn abyto! At Sw dengkybo tulungam pvvl 
apdvn hvbmabde vcjaqb laqm-baqm dvn hiyv nyiv larl bon nyidwn. 

24Ator jaqto, hoo nulug hangv haakam to, nul mwlwngv hiyv xeq At Swn kaaya 
dvn! 

Mwmin Nwswr 32 

Nyimur-nyicam Apaq Jinamv Hempnam Jaqkv 

1Hoq nyi akv hempnam jaqkv hiyvg nyimuram apaq jiknum, hiyvg nyicam 
mwrlup jipa kun. 

2Hempnamv hogloq nyiam At Sw mwwg nyicam xipa maadkun, hoo hiyvg 
swwca lo xaalyo lyonamv dooma dvn. 

3Hoggab hwdlo ngo cooikab dooikam, ngoqg alo tulungv yuupaqnum ngoqg aal 
loopwngam sigin ginl doogam gab. 

4Hoggab aal-aiyib noqg alaqkv ngoqg aoso vgw dvb laqdaqnum; dwr doonyiam 
xvvtwr namhvb ngoqg atorv sengknum. 

5Ngo ngoqg nyicam nam ngo bekinnum, hoo ngo ngoqg nyicam kvsil ap 
maanum; ngo bedwn, “Ngoqg nyicam At Swn bekin tayin,” hoo ngoqg nyimur-
nyicam no apaq jinum. 

6Hoqgab mwwjwbo mwlwngam hwdlo nam meepa laiyinko ho mood xikjaqb 
nam swgwl pwr jimto; vcjaqb diidwr issiv tojaqkam hv mwam tocram. 

7No ngoqg kvs sigw ko nyookv; no ngam vs-axaq hoqgv pvvl apdvn; no ngam 
doqyuml goqr rol naalin dvn. 

8Hogloq lamtab wiyin dvn ngo nam tomswr tayin; ngoqg vnyiqkv nam kaagab 
lalal ngo nam tomswr-hony tayin. 

9Hoqgab no svpur hvbla svdam cenglaq maab nyinam hvb nyimabv, hiyvg 
atoram agam tag bvla lvpia dudinam lvgab mutur dvn, hvb nyima baloqkam bulv 
noqg ogum doola ram. 

10Mwwdwq mvqlw yaagwn hv nyic nyigam gab, hvbmabde tumanam abiv 
hwwiyum gvgdo hiyv akv At Swn mwwgw dvn. 

11At Swg ho hempto, hoo hwnyir-hvmar to, jvqtw bo tulungv, hoo jvqtw hang 
baqnbo nul mwlwngv, hemp goqram roto. 

Mwmin Nwswr 33 

At Swg Tumab Abynam 

1At Swg aoho, hemp goqram roto, jvqtw bo tulunga! Paqnamv jvqtw bo gab 
niqtuq doodwn. 

2Gungga twqg dvl At Swn paqyalinco paqto, tan sooiyw bo rwwxw lvgab mwam 
guuly anyangam liito! 

3Mwwg gab nit bemin lo beto; rwwxw-gungga mvlaqbo lvgab vcjaqb dulin 
mvmto. 

4Hoggab At Swg agamv jvqtw dvn, hoo mwwg bonam nyinam hog mwlwngv 
dengky jaqdvn. 

5Mwv dvrwqkam la jvqtwngam abydvn; swcw nvg ao si At Swg tumab abynamv 
naleq go doodo. 

6At Swg agam hoqgv ao nyookam pwlin pan; hoo mwwg benam hoqgv doonyi-
takar hog mwlwngam lengm pan. 

7Mwv sa-svlog issam hwwcuml appan; ham noosu uraho pvvcum apdvn. 

8Swcw nvg aosoqg mwlwngv At Swn bos to; ho gvda gvt aoso doonbo mwlwngv 
mwam bosil dooto! 

9Hoggab mwv agam benum, hoo hv lengnum; mwv gaml jinum, hoo hv biimab 
doodwn. 

10At Sw gvda gvtwg tomswr-honynam mam niqtuq dooma dvb mvdvn; mwv 
nyiilug nyit-wtws mwwnam mam niqtuq dooma dvb mvdvn. 

11At Swg tomswr-honynamv nwrba gob doodwn, mwwg hang nyidwb 
mwwnamv ko hosiq-hosiq xaqb doodwn. 

12Xinamv hoq nyob gab hiyvg Pwnbov At Sw, hiyvg nyiilungam mwwg gumn gob 
xuqlin pan! 

13At Sw ao toloqkv kaal dvn; mwv nyia ko mwlwngam kaadwn; 

14swcw nvg aoso doonbo hog mwlwngam mwwg doogw lvpw hoqgv mwv 
dootwl kaapa dvn, 

15mwv nyi vxig hangam ywrpan hoo bulug bon nyinam mwlwngam kaadwn. 

16Lvpw atv mwwg sipai mvqlw hoqgv ywwlin maadwn; nyob paky bo akv 
mwwg ator hoqgv naalin maadwn. 

17Nyob pan nan svpuram ywwlinam mam mwwgwnamv mwwsam dvn, hoo 
hvkwg atornam hoqgv ywwlin nyoram. 

18Kaato, At Swg vnyiqkv kaagab lala dvn hiyv mwam bosbo aoho, ho hiyvg 
mwwgwngv mwwg tumab abynam ho doodwn, 

19ho bulug yvjam sig hoqgv mwv naalin dvb nyitayin, hoo bulam dwr-kano 
moodam kam swwl doom dvn. 

20Ngulug yvjv At Swn kaaya yaal doodwn; mwv ngulug svkangv hoo ngulug 
svtamv. 

21Ngulug hangv mwwgho hemp dvn, hoggab ngulv mwwg dvrwqbo eminlo 
mwwjw dvn. 

22At Swa, noqg tumab abynam mam, ngulug aoso doom tvb, hoggub nyilakam 
ngulv nam mwwgw dvn. 

Mwmin Nwswr 34 

Hengka to hoo Kaaka to At Sw Aldvn 

1Ngo lwxiam At Swn paqtayin; mwam paqnamv ngoqg agam lo topaqmab paql 
dootayin. 

2Ngoqg yvjv At Swg lvgab larl doodwn; hoqgab yanbov tapal hoo hemp pomto. 

3Ngoqg lvgab At Swn yuum to, hoo kuj ngulv lvkin gob mwwg eminam yuum tuj! 

4Ngo At Swnvn meegaqnum, hoo mwv ngam birwqnum hoo ngoqg bos mwlw 
hoqgv ngam naalinum. 

5Hiyv mwam kaadwn hv mwlwngv huutayin, hoo bulug nyuqmv nywywngam 
hvnyw ram. 

6Soq anya-asar bo nyi si xabnum, hoo At Sw mwv tapanum hoo mwam vs-axaq 
mwlw hoqgv ywwlinum. 

7Hiyv mwam bosdvn At Swg gumtwngv hwwiyuml doognam hoo bulam naalin 
dvn. 

8Hengka to hoo kaaka to At Sw hwdgo aldvn! Hiyv mwam cwwgwl doodwn hoq 
nyi hv xinam jaqkv! 

9At Swn bosto, nulv mwwg xuqlinam tulungv, ho hiyv mwam bosdvn hv hog 
akam xooram! 

10Sony nyot nyopangv dwnw-twwnwl rwwl doodwn; hvbmabde hiyv At Swn 
meegaq dvn hoq tulu gab albongv nywywngam xooma dvn. 

11Kujo ko tulu haato, ngam tato; ngo nulam tomswr tayin At Swnvn bosnam 
mam. 

12Hiyv nyiv swwgam mwwby dvn hoo abydvn swwiyu dvb, ho albongam kaapa 
nwwnbov? 

13Nulug lyolam bec benam hoo nulug agam xaalyonam hoqgv aadob pvvl apto. 

14Almanbo hoqgv keleqto hoo alboam nyito; swrsongam meegaq to hoo ham 
swqmin gvto. 

15At Swg vnyiqkv jvqtw bo taqb kaadwn hoo bulug xabnam mam mwwg 
nyurungv tapa dvn. 

16Almanbo tulungam At Swg nyuqmv moiyeq dvn, bulam swcw nvg aosoqgv 
mwwpa mvma dvb mvdwn. 

17Hwdlo jvqtw bov svka tvbwk hvl xabyikam, At Sw tapa dvn hoo bulam hog 
mwlwg vs-axaq hoqgv naalin dvn. 

18At Sw hang mwwgw dook maanbo ogumho dooba dvn, hoo yal doog kuma 
boam ywwlin dvn. 

19Jvqtw bo tulungv vigo duqtwr-duqdwn, hvbmabde hog mwlwngam hoqgv At 
Sw mwam naalinum. 

20Mwwg alo mwlwngam mwv pvvl apdvn; bulug alo buukin jijaq gonkam dwrtu 
mvram. 

21Nyic-nyia boam duqtwr-duqnamv meng tayin, hoo hiyv jvqtwngam oyum 
boam ham laqm-baqm tayin. 

22At Sw mwwg nyera tulug swwgam pvlyw dvn; hiyv mwwg uraho cwwgw dvn 
ham ak gonkam laqm-baqm ram. 

Mwmin Nwswr 35 

At Sw Koi Jaqdvn 

1At Swa, ngam kvceq ceqnboam, kvceq ciqrwqto; hiyv ngam nyob panam hvb 
kalam nyoblo pvrwqto! 

2Svtam-soruqkam gvlayil hoo ngoqg svka gab daqrab tvb! 

3Nwwxo-uppuqkam naarabto ngam ceebio baql ruqmin gvnboam ceetor dvb, 
ngoqg yvjam beto, “Ngo nam ywwlin bov!” 

4Hiyv ngoqg swwgam ruky-ruiboam hvnyw moolwl har moosa mvto! Hiyv ngam 
hang baql nyic nyita dvn bulam hampeq maab hoo kikur mvtku. 

5At Swg gumtwngv bulam ruqmin gvikam, bulam dooi agaho amp hvb nyimto! 

6At Swg gumtwngv bulam ruqmin gvikam, bulug lamtangam kan bvla halap 
mvto! 

7Hog pagoq doomab bulv bulug potongam ngoqgab piqsil apdo; hog pagoq 
doomab ngoqg swwgam nootu dvb bulv ung ak dul apnam. 

8Swaq hoa pan hvb sigam mwwg aoho haamto! Hoo mwwg atv piqsil poto 
peqnamv mwam hoqtu mvmto; mwam hoq ungho yoqlwq mvmto ho mwam 
simto! 

9Hooxiq ngoqg yvjv At Swn hwnyir-hvmar tayin, mwwg ywwlinam ho 
hempnamv 

10Ngoqg hvvjw-harangv betayin, “At Swa, noqg hvb nyinbo hiyv doodwn, laanyi 
maanbog mwwg hampeq nyomanam hoqgv mwam ywwlin dvn; jwwgw boam 
la dwc-twwpw maanboam naareq tanam mam ywwlin dvn?” 

11Xaalyo bo hvvkiv vigo daqlin do; ngoqg cengmanam pagoqkam bulv ngam vigo 
toxdo. 

12Bulv ngam alboam almanwb jikur do; ngoqg yvjv vcjaqb mwwdwq dwqdo. 

13Hvbmabde ngo nyiloqkam hwdlo bulv vc yukho ngo tuila vjam koonum; ngo 
atv atam duqtwr duqnv dery reenum; ngoqg dumpongv swqbw si paatin tvl ngo 
xumnum. 

14Ngo mwwdwq dwqyanum ngoqg ajin hvbla vbw-bor gob; mwwg ann akam 
nyix-riinam hvb ngo pvxw tvl nyix riidu dvn. 

15Hvbmabde ngo duqtup yin bulv pumkuml hoo hwnyir-hvmar dvn, bulv lvkin 
gob pumkum layil ngam ceebio baqnum; ngo nudu yaakma hiyam ngoqg cengka 
maanam nyi mwlwngvkam ngam toxa maab mvcaq-mviyaql mudu do; 

16durum dvkho tac-taiya dvb bej-beparnum hvb, bulug exy ngam koiyin sutwl 
dvxeq xiqdu do. 

17At Swa, hog hwdgo, no sam kaal dootayin? Ngam boolin tvb bulug twrtanam 
hoqgv, ngoqg xinam swwgam sony nyot tulug agam hoqgv naalin tvb! 

18Mwlwg dookumko pengko lo ngo nam paqyalinco paqtayin, atorbo mvqlw 
pengko lo ngo nam paqtayin. 

19Hiyv vcjaqb almab ngam ceebio baqdwn ngoqg aoso hwnyir-hvmar mvmabv, 
hoo hvbkam nyimabv hiyv ngam pagoq doomab ceebio baqdwn, ham ngoqg 
aoso vnyiq piorab kaam maabv. 

20Hoggab bulv swrso agam gooma dvn hvbmabde hiyv nyook so cooikab 
doodwn ham ceebio baql bulv xaalyo bo agam mam gool doodwn. 

21Bulug agamv gamk rooto tvl ngam ceebiob bel doodo; bulv bedwn, “Kv, Kv! 
ngulug vnyiqkv kaat kun!” 

22No kaapa tvl, At Swa, cooikab kvvmw maabv! At Swa, ngoqg galoqkv aado 
maabv! 

23Ngoqg Pwnboa hoo ngoqg At Swa, ngoqg pagoq gab, huurabto hoo no atv 
gorab gvdwl ngam bedar tvb! 

24At Swa, ngoqg Pwnboa, ngam bedar tvb, noqg jvqtw kojaqb, hoo bulam ngoqg 
aoso hwnyir-hvmar mvmabv! 

25Bulam bem mvmabv bulug hanglo, “V ngulug hang mwwby kojaqb!” Bulam hvl 
kam bem mvmabv, “Ngulug agam dvgab mwv haadkun,” 

26Hiyv ngoqg dwr-kanongam hwnyir-hvmar dvn bul mwlwngam lvkin gob 
hvnyw moolw har moosa mvmto! Hiyv bulv ngoqg ao lo vcjaqb ceebio baqdwn 
bulam hvnyw moolwl hoo kaanyi-tardvb ximanam vjam koomto! 

27Hiyv hemp dvn ngoqg jvqtwho hoq tulungv vcjaqb hemp goqram roto hoo 
mwwngam to hoo hvraq beto, “At Sw koi dvn, hiyv hemp dvn mwwg nyera tulug 
alwb swwl dook gab!” 

28Hoq kokwb ngoqg agamv noqg jvqtwngam bekar tayin hoo nam paqnamv 
kuiyum nagub dooky nvka. 

Mwmin Nwswr 36 

Hog Hwdgo Xinam Jaqgo Noqg Tumab Abnamv 

1Nyic-nyia bog mwwg hang uraho nyimur-nyicv bedwn; mwwg vnyiq kaagaho 
Pwnbon bos maadvn. 

2Hoggab mwv atwg vnyiq kvvlwqb kaal paqs dvn ho mwwg nyicam kaapa 
keeram hoo ceebio baqram hvl. 

3Mwwg agam hoq agam goonamv vs-axaq bvla xaalyo dvn; mwv mwwlaq 
cenglaqkam la alboam nyima dukun. 

4Mwwg yubk-kark ho mwv alman boam nyidwb mwwdwn; mwv atv almanbo 
lamtab wdwb nyidwn; mwv alman boam haqpaq maadwn. 

5Noqg tumab abynamv, At Swa, ao lvpw nagub doodwn, noqg dengkynamv doa 
tolo xaqb doodwn. 

6Noqg jvqtwngv Pwnbog puutu tulu hvb nyido; noqg pw-hwwnamv vcjaqb ura 
do; At Swa, no nyia koam la svdin tulungam ywwlin dvn. 

7Pwnboa, noqg tumab abynamsi hog hwdgo xinam jaqgo! Nyia ko mwlwngv 
noqg alap doonyium ho cwwgwl doodwn. 

8Bulv noqg naleqko nam hoqgv durum dvdwn, hoo no bulam noqg hemp pobu 
hoqgv twwm dvb jidwn. 

9Hoggab noqg lvgab swwgwg ogungv doodwn; noqg huto ho ngulv hutongam 
kaapa dvn. 

10Nam cengnbo tulu lvgab noqg tumab abynam mam dooky mvmto, hoo noqg 
jvqtwngam dvrwqbo hanglo doomto! 

11Larnbo nyiig lvpiangam ngoqg ogum so haam mvmabv, nyic nyinbog alaqkv 
ngam ruqpaq mvmabv. 

12Kaaka to, almab nyinbo tulungv yuupaq paku; bulam hurtap paku, bulv gorab 
nyokma. 

Mwmin Nwswr 37 

Mwwg Xuqlinam Tulungam Mwv Apaqram 

1Almanbo nyiam no mwwdwq maabv; almab nyinbo tulungam kaaneq maabv! 

2Hoggab bulv oyu maadab nwmw hvb yaapaq tayin, hoo swwiywq bo nwmwngv 
sengnam hvb sengtayin. 

3At Swn mwwjw to, hoo alboam nyito; gvda so dooto hoo dengkiam ajin jinto. 

4At Swg ho no atv hemp poto, hoo mwv noqg hang mwwbinam mam nam jitayin. 

5Noqg pagoq goqxiam At Swn gvqlwqto; mwam mwwjw to, hoo mwv nyitayin. 

6Mwv noqg dvrwqnam mam baqa jitayin huto hvb, hoo noqg jvqtwngam aal lvpa 
huto hvb. 

7At Swg agaho biimab hoo cwqg dvl mwam kaaya to; hiyv akv mwwg mwwlwqb 
nyilayil nyet-nyeram swwnam mam, ho hiyv nyi akv almab nyilin gvnbo aoho, 
no mwwdwq maabv 

8Hang lengnam hoqgv cwqto, hoo hang lingtwr-twryanam mam apaqto! No 
atam mwwdwq maabv; hv alman rooxongam nyig tayin. 

9Hoggab almanbo tulungam papaq tayin, hvbmabde hiyv At Swn kaaya dvn hv 
gvda sam otub bwwsiq tayin. 

10Oyu maadab kokwngam nyic bov dookram; no mwwg dookam hindy jaqb 
kvvi-kaamil kaas jaqkam, ho mwv dookram. 

11Hvbmabde yanbo tulungv gvda sam otub bwwsiq tayin, hoo swrso ho bulv atv 
naleqb hemp tayin. 

12Nyic bov jvqtw boam ceebio baqdo, hoo mwwg exiv mwam koiyin sudwn, 

13hvbmabde, At Sw nyic boam nyirj dvn, hoggab mwwg aalv hoodu do hvl mwv 
kaal doodo. 

14Nyic bov lyoqr orioqkam seqlinl hoo bulug illiam seea nv laanyi maanboam la 
dwc-twwpw maanboam mvgeq lodwn, ho hiyvg lamtangv jvqtw dvn ham 
mengdo; 

15bulug lyoqr orioqkv bulam atwg hanglo nwqlwq tayin, hoo bulug illiv dwrtu 
taikun. 

16Jvqtw bo anyog gumn doognamv, nyic-nyiabo naleqgo gumn doognam ham 
alyadwn. 

17Hoggab nyic-nyia bog alaqkv dwrtayin, hvbmabde At Sw jvqtw boam jool 
doogdvn. 

18At Sw timb dvb nyimabo nyi tulug aalam cengdo, hoo bulug gumnv nwrba gob 
dootayin; 

19Almanbo moodv haajaqkam bulam hvnyw moolw mvram; dwr-kano moodam 
kam bulv naleqgo dvmin-twwmin dvn. 

20Hvbmabde, nyic-nyia bov yuupaq tayin, At Swg nyemaq tulungv ww hwwtaq 
hvb jeedwn; bulv nyiitayin bulv wm mwk jupaqnam hvb nyiitayin. 

21Nyic bov ceedwn hvbmabde jikur maadwn, hvbmabde jvqtw bov jiga alwb 
jidwn hoo jikur dukun; 

22hoggab hiyam At Sw lvqc cipan hv gvda sam gumn otub bwwsiq tayin, 
hvbmabde hiyam mwv beenum ham mvpaq tayin. 

23At Sw galoqkv nyi vxig swwkuram mvol apyin, ho mwwg lamtangam mwv 
hemp dvn; 

24mwv yoql sujaqkam, mwv ngurp tvl dooram, hoggab At Sw mwwg alaqkam 
gagabl doogdo. 

25Ngo himib nyinum, ngo sija axa pakun, hvbmabde ngo jvqtw boam apaqnam 
mam kaapa maata ho mwwg ko tulungv kogaql dvnam kaapa ma. 

26Mwv lwxiam haareq jaqb cwwrwq rwqdu dvn, hoo mwwg ko tulungv lvqc 
cinam gob nyidwn. 

27Alman hoqgv keleqto hoo alboam nyito; ho no nwrba gob dootayin. 

28Hoggab At Sw jvqtwngam abydvn; mwwg xuqlinam tulungam mwv 
haqpaqram. Bulam nwrba gob pvvl apnum, hvbmabde nyicbog ko tulungam 
mvpaq tayin. 

29Jvqtw bov gvda sam otub bwwsiq tayin hoo ham nwrba gob dootayin. 

30Jvqtw bo agamv mwwlaqkam goolin dvn, hoo mwwg lyolv jvqtwngam 
goodwn. 

31Mwwg Pwnbog pvvbv mwwg hang uraho doodwn; ho mwwg lamta mwlwngv 
hvlap maadwn. 

32Nyic bov jvqtw boam rukar dvn hoo mwam meng dvb meekar dvn. 

33At Sw mwam nyicbog huqlw uraho haam dvb apaqram hvbmab hwdlo mwam 
nyel pukumho boa yukam mwam alma hvl bemram. 

34At Swn kaaya to hoo mwwg lamtangam pvvto, hoo gvdangam gumn otub 
bwwsiq mvdwb mwv nam swwrab mvtayin; hwdlo nyic boam mvpaqnam mam 
no kaapa tayin 

35Nyic boam la kwr-korbo nyi akam, mwv atam cingpw mvdwn nyookwg svvn 
swwiywq nyiam-nyiam yuunam mam ngo kaatkun. 

36Hvbmabde mwv wpeqnum, hoo kaato, mwv dook maanum; ngo mwam 
meegaq sujaqkam, kaapa kumanum 

37Timb dvb nyimab swwn boam kaagto hoo kaato jvqtw boam, hoggab swrso bo 
nyi gab kokwngam swwgv dootayin. 

38Hvbmabde nyimurbo mwlwngv lvkin gob twrtayin; nyicbog kokwg swwgam 
mvpaq tayin. 

39Jvqtw boam ywwlinam si At Sw galoqkv; hentwr-kaas moodam mwv bulug 
cwwgwngv. 

40At Sw bulam svka dvn hoo bulam naalin dvn; bulam nyic hoqgv mwv naalin 
dvn hoo bulam ywwlin dvn, hoqgab bulv mwam cwwgw dvn. 

Mwmin Nwswr 38 

At Swa, Ngam Apaqmabv 

1At Swa, noqg haaxaq yukam ngam yolu ruqmab, ho noqg hang lingtwr yin ngam 
gwrmab. 

2Hoggab noqg uppuqkv ngam vblwq paku, hoo noqg alaqkv ngoqg aosi laqdaq 
paku. 

3Noqg hang leng gam gab; ngoqg gv aiyaqsi swrso dookma; ngoqg nyic nyigam 
gab ngoqg gvngv alo rooxo paku. 

4Hoggab ngoqg nyimurv ngam dumpo aob paabo paku; vgwbo vi hvbkalam, soq 
tulu si ngoq gab vijaqb vgw duku. 

5Ngoqg nyiidam ko-gab ngoqg unv yaal hoo naiya duku, 

6Ngo vc loodab mwwdwql pvxwl hoo ngurp kunam; aal loopwngam ngo nyix-
riil dooiya dukun. 

7Hoggab ngoqg taqg-loosaqkv vdiq-axeqkv gudul doodo, hoo ngoqg aiyaqsi 
swrso dookma. 

8Ngo laanyi kuma hoo vmwq-akaq paku; ngoqg hang vc cigam gab ngo sigin ginl 
doodwn. 

9At Swa, ngoqg hog mwlw svnganamv noqg agaho doodwn; ngoqg koxio-
rorwnam mam noqg hoqgv kvs nyoma dvn. 

10Ngoqg hangv vcjaqb duql; ngo ator dookma; hoo ngoqg vnyiq hutongvkam 
ngoqg galoqkv wnkuba. 

11Ngoqg ajin nvla dvpar parkinv ngoqg hentwr dooly soqgv aado daqgin duku, 
hoo ngoqg lwkw nyiilungv ngoqg galoqkv aadob daqgin paku. 

12Hiyv ngoqg swwgam mengdy bov bulv poto peql appa; hiyv xeq ngam murm 
dvb meegaq bov yuupaq mvdwb goodwn, hoo aal looxiam nyic nyidwb mwwi-
mwwmil mwwdo. 

13Hvbmabde ngo ruutarbo nyi hvb nyidwn; ngo tapa kuma, agam goolin maab 
paca bo nyi hvb nyidwn. 

14Ngo tapa maanbo nyi ak hvb nyidwn, hoo hiyv bamy agam birwq maanbo hvb 
nyidwn. 

15Hvbmabde noqgab, At Swa, ngo kaaya dvn; no su, ngoqg Pwnbo At Swv, hiyv 
birwq tayin. 

16Hoggab ngo benum, “Hiyv larl ngam ceebio baqdwn hwdlo ngo duleql 
geqyikam, bulam ngoqg ao rooxo so hwnyir-hvmar mvmabv!” 

17Hoggab ngo yoqsv twqb nyidku, hoo ngoqg vc cinamv ngoqg aga si lwxiam 
doodo. 

18Ngo ngoqg nyimuram bekin dvn; ngo ngoqg nyic nyinam mam oa yo 
mwwdkun. 

19Hvbmabde ngoqg nyemaqkv jaqt jaqpa, ho bulv ator jaqdo, hoo bulv vijaqgo 
almab ngam ceebio baqsam do. 

20Hoq tulungv ngoqg alwb nyinam mam alman boam jikur do ho ngam beedo 
ngo alboam wmin gvgam gab. 

21Ngam apaq maabv, At Swa! Ngoqg Pwnboa, ngoqg galoqkv aado maabv! 

22Nyebia jaqb ngam svka tvb, At Swa, ngam ywwlin tvb! 

Mwmin Nwswr 39 

Hog Hwdgo Ngoqg Aalv Xika dvb Doodo? 

1Ngo benum, “Ngoqg pagoq goqx lo ngo hengab sutayin, ho ngoqg lyol lvgab ngo 
nyic nyima dvb; hwdlo xaqb nyicbo tulungv ngoqg dook so dood deedib, ngoqg 
agam sam pupur lvgab ngo purtum sutayin.” 

2Ngo goolin kumanum hoo cooikab dooknum; ngoqg swrso goosamkam gook 
maab nyiim kunam, hoo ngoqg mwwdwq-saqkv vi yaiyab nyirab kunum, 

3Ngoqg hang urangv vcjaqb ognum. Hvb ngo mwwdu yikho wmmwb guknum; 
ho dara ngoqg lyol lvgab goopor daqknum: 

4“At Swa, ngo swwdynam mam ngam cengm tvb hoo hog hwdgo ngoqg aalv xika 
dvb doodo; ngo hog hwdgo swwdw yindo ham ngam cengm tvb! 

5Kaato, no ngoqg swws sam alaq loqd hwiyw gob mvp paku, hoo ngoqg swwnam 
bumpwngv noqg kaagaho hog hvvtw kuma bo. Jvqtw jaqb nyia kog mwlwg 
swwnamv saqnam siitwq! 

6Jvqtw jaqb nyia kongv yal bobo hvb wtwqdvn! Jvqtw jaqb hog doomab bulv 
hur-matab dudo; nyia kongv vigo gumnam paal apsug do hvbmabde hiyv 
pvvcum taikun ham cengma dvn! 

7“Hoo sija, At Swa, ngo hognvkam kaaya tayinkun yv? Ngoqg mwwgwnamv noqg 
ho doodwn. 

8Ngoqg mwlw nyimur hoqgv ngam naalin tvb. Nyiidam bo tulungam ngam bej-
bepar mvmabv! 

9Ngo gomd kuma dvn; ngoqg agam mam ngo gamkoq maadwn, hoggab soq sib 
no su mvpan. 

10Noqg ngam jwwnam mam naaxa tukub; noqg laqm-baqmnam hoqgv ngo si 
doodkun. 

11Hwdlo nyic nyin boam yolu ruql no nyi akam gwryin, hognvkam mwv aby dvn 
ham no tvgiq piinam hvb piimwq dvn; jvqtw jaqb nyia kog mwlwg swwnamv 
saqnam siitwq! 

12“Ngoqg swgwnam sam tapa tvbka, At Swa, hoo ngoqg xabnam sam tvmw 
mabka; ngoqg nyiqs didso noqg swrsongam xutin mabka! Hoggab ngo noqg 
lvgab wpeq bo nyiin akv, ngoqg ab apa tulungv nyinam hvbkalam, ngo nyiin akv. 

13Ngoqg wleq maatab hoo ngoqg moodv haama taab, ngam kaak mabka, ho ngo 
lokta nyirs puiyuml nyirta yukun!” 

Mwmin Nwswr 40 

Ngam Svka bo hoo Ngam Ywwlin bo 

1Ngo cwql At Swn kaaya yal doonum; mwv ngoqgab nywwkurnv hoo ngoqg 
xabnam mam tapanum. 

2Mwv ngam sigwg hwrnyi ung suiyu hoqgv seelinum, hoo ngoqg lvpiangam 
lwwn aoho samtwr mvnam, ngoqg svmgwngam hvvtin dvb mvdwn. 

3Ngulug Pwnboam paqnan beminam, mwv ngoqg agam lo nitbo beminam 
jilwqnum. Nyiv vigo kaatwl hoo bostayin, hoo At Swn bulv mwwjw dvn. 

4Hiyv nyi akv At Swn mwwg mwwjw dvn, hiyv larkwb tamin gvma dvn, hiyv 
xaalyo bo kokwb gaqxar maadvn, hv xinam jaqkv! 

5Ngoqg Pwnbo At Swa, noqg swrdorxeq bon tulungam la noqg ngulug daiyab 
mwwnam mam, no buqmw mvpan; noqg lvgab hiyvkam juqc nyoram! Soq tulu 
sam ngo belinl hoo betam tayin, hvbjaqkam hoq tulu ham betam nyiyumsa 
kuma. 

6Pwram la aky jinam ho no hemp maado, hvbmabde no ngam tapa nan 
nyurungam jipa. Boyuqnam aky hoo nyic akiam no looma dvn. 

7Ho ngo benum, “Kaato; tiqnam kitap uraho ngam xeqp namhvb, ngo si haadwn: 

8Ngoqg Pwnboa, noqg mwwlwq nyidkub ngo hemp dvn; noqg pvvbv ngoqg hang 
urasi doodwn.” 

9Ngo ywwlinam hemp puiyam koibo dookum ho betam dvn; kaato, ngoqg agam 
mam ngo gomtum maanam, no ceng do, At Swa. 

10Noqg ywwlinam mam ngoqg hang uralo ngo kvsil ap maadwn; noqg 
dengkynam mam la noqg ywwlinam mam ngo goodwn; ngo noqg tumab abynam 
mam la noqg dengkynam mam nyi mwlwg dookho ngo bepa maab nyima dvn. 

11At Swa, noqgab nyiloqkam, noqg ngam anya mwwpanam mam xutinl ap 
maatayin; noqg tumab abynam mam la noqg dengkynamv ngam kuiyum nagub 
pvvl aptayin! 

12Hoggab alman bov ngam xinya nyoma dvb hwwiywql paku; ngoqg nyimurv 
ngam mviya paku hoo ngo kaapa nyokma; hoq tuluhv ngoqg dumpo dummam 
laabo yaadku, ngoqg hangv ngam hoxa gvpa ku. 

13At Swa, hemp to, ngam ywwlin tvb! At Swa, nyebia jaqb ngam svka tvb! 

14Hiyv ngoqg swwgam meegaql naapaq tadwn hoq tulu ham hvnyw moolw har 
moosa ko pagoqho lvkin gob vlwqto; ngoqg muur yikho hiyv hempnum hoq tulu 
ham wkur mvto hoo bulam xima kob boom to! 

15Hiyv ngam, “Aha-Aha hvl tob-tai dvn!” hoq tulu ham hvnyw moolwl pokub-
poiyup mvto. 

16Hvbmabde hiyv nam meegaq dvn ham mwwngaml noqg ho hwnyir-hvmar 
mvmto “Hiyv noqg ywwlinam mam aby dvn ham toxa maab At Sw koi dvn hvl 
bemto!” 

17Ngo nyiloqkam, jwwgw bvla dwc-twwpw maanbov, hvbmabde At Sw mwv 
ngoqgab mwwjw dvn. No ngam svka bov la ngam ywwlin bov; oyu maabv, ngoqg 
Pwnboa! 

Mwmin Nwswr 41 

At Swa, Ngam Anya Mwwpatvb 

1Hiyv nyi akv jwwgwbo gab mwwdwq dvn hv xinam jaqkv! Hentwr-kaas aalam 
At Sw mwam naalin dvn; 

2At Sw mwam ceetor dvn hoo mwam swwm dvb pvvl ap pan; mwam gvda hoqg 
xinam gob bedwn; mwwg nyemaq tulug mwwlwqkob nyim dvb no mwam jipaq 
maadwn. 

3Mwwg vc kark ho At Sw mwam ator jidwn; mwwg vcam no mwam mwp jil 
bobuq dvb mvdwn. 

4Ngoqgab nyiloqkam, ngo bedwn, “At Swa, ngam anya mwwpa tvb; ngam mwp 
tvb, ngo nam ceekol nyic nyit kuba!” 

5Ngoqg nyemaq tulungv ngam beedo, “Hwdlo mwv sitayin, hoo mwwg eminv 
nyiita yukun?” 

6Hoo hwdlo nyi ak ngam kaatab haaikam, mwv niqtuq dooma bo agam tulungam 
goodwn, mwwg hangv alman boam mwwkuml dooi yikho; hwdgo mwv wlin 
yukam, mwv mwlwngam tvpw dvb gootam do. 

7Hiyv ngam hang baqdwn hoq tulungv lvkin gob ngoqg pagoqkam jamin sudo; 
mwlwngam alyama boam bulv ngoqgab mwwdo. 

8Bulv bedo, “Mwwg aoho sig deenbo akv tolup paku; hogloq ho mwv kardwn, 
mwv lokta gorab kuram.” 

9Hiyv ngoqg dvsam dvnum, ngoqg ajin jimbwngam hiyam ngo mwwjw 
swswnum, mwv kam ngam ceebio baql caajab paku. 

10Hvbmabde no, At Swa, ngam anya mwwpa tvb, hoo ngam daqrab mvtwb, ho 
ngo bulam kwly daqnyi tayin. 

11Soq soqkv ngo cengdwn no ngoqg aoho hemp dvn: ngoqg nyemaqkv ngam 
mviya pan hvl ngoqg aoso goqr romram. 

12Hvbmabde ngoqg jvqtw ko-gab no ngam pvvl appa, hoo nwrba gob ngam noqg 
dookho doom tvbv. 

13Israelwg Pwnbo, At Swn, kuiyum hoqgv kuiyum nagub, xig nvka! Amen hoo 
Amen. 

Mwmin Nwswr 42 

KITAP VNYI 
(Mwmin nwswr 42—72) 

Ngoqg Yvja, No Hoggub Hurpaq Gviyin? 

1Sudumv hoggub pobungam mwung dvn, hoq hvbkalam Pwnboa, ngoqg yvjv 
nam mwung dvn. 

2Ngoqg yvjv Pwnbo gab hvngwr ngwrdwn, swwl doonbo Pwnbo gab. Hwdlo yu 
ngo haalayil Pwnbog agaho daqlin tayin? 

3Ngoqg nyiqsv aal-aiyib dvs dvnam hvb nyido, bulv aal loopwngam ngam toxdo, 
“Hogloq ho noqg Pwnbov?” 

4Hoggub ngo nyi mvqlwg lvgab wl hoo mvqlw jaqb durum soon boam Pwnbog 
nammwb hemp goqr bvla paqnam bemin lvgab buiya sool wgnam, soq tulu sam 
ngo mwwpa yin, ngoqg hvvjw-haarangv mwwdwq do. 

5Ngoqg yvja, no hoggub hang hodwn, hoo no hoggub ngoqg uraso hendar mvma 
dvn? Pwnboam svqtin to; hoqgab ngo lokta mwam paqtayin, ngam ywwlin bo 

6hoo ngoqg Pwnbo. Ngoqg ura si ngoqg yvjv hang hodo; hoqgab Jordon nyook 
soqgv hoo Hermon gvda, Mijar puutu soqgv ngo nam mwwpa dvn. 

7Noqg bwdw iss tool bo dumnam hv issam issiv goqdo; noqg iss mwlw jaqg 
hwqnam mvla suduqnamv ngam hinglupl hengbo paku. 

8Mwwg tumab abynam aalam At Sw mwv gaml jilin do, hoo aiyam mwwg 
beminv ngoqg lvgab doodwn, ngoqg swwgab Pwnboam swgwnum. 

9Ngo Pwnboam benam, ngoqg lwwnv: “Hoggub no ngam mwwpa kuma dvn? 
Ngoqg nyemaqkv mvnyi-mviya ko-gab, hoggab ngam nyix-riidu mvgyin?” 

10Ngoqg alo lo sigwg unnam baqnam hvb, ngoqg nyemaqkv ngam bej-bepar do, 
bulv aal loopwngam ngam toxdo, “Hogloq ho noqg Pwnbov?” 

11Ngoqg yvja, no hoggub hang hodwn, hoo no hoggub ngoqg uraso hendar mvma 
dvn? Pwnboam svqtin to; hoqgab ngam ywwlin bo hoo ngoqg Pwnboam, ngo 
lokta mwam paqtayin. 

Mwmin Nwswr 43 

Noqg Hutongam la Jvqtwngam Kanam Namlinto 

1Pwnboa, ngam hwwdy to, hoo ngoqg pagoq gab mwwjw maanbo nyiilug ceebio 
hoqgv ceetor tvb, xaalyo gvla jvqtw maanbo nyi hoqgv ngam naalin tvb! 

2Hoggab no twqku Pwnbov hiyam ngo cwwgw dvn; hoggab no ngam haqpaq 
gvikun? ngoqg nyemaqkv mvnyi-mviya ko-gab, hoggab ngam nyix-riidul 
mvgyin? 

3Noqg hutongam la noqg jvqtwngam jilinto; bulam ngam wg mvtbv; bulam noqg 
dookho hoo noqg dvrwqbo yorn puutuho ngam booc mvtbv! 

4Ho ngo Pwnbog yugw lwkwb wtayin, Pwnboam ngo pojuq-lebeql hemp 
potayin, hoo ngo gungga twql nam paqtayin, Pwnboa, ngoqg Pwnboa. 

5Ngoqg yvja, no hoggub hang hodwn, hoo no hoggub ngoqg uraso hendar mvma 
dvn? Pwnboam svqtin to; hoqgab ngam ywwlin bo hoo ngoqg Pwnboam, ngo 
lokta mwam paqtayin. 

Mwmin Nwswr 44 

Ngulam Svka taab Haato 

1Pwnboa, ngulug nyuru hoqgv ngulv tapa tukun, ngulug ab tulungv ngulam 
betam pakun, bulug swwca yuk aalho no hognvk bon xeq nyiknum, bulug swwi 
de aal hookam nyiknum: 

2no atwg alaq lvgab no nyob tulungam ruqpaq kunum, hvbmabde no bulam 
liinum; no nyiilungam duqtwr duqmnum, hvbmabde no bulam toxa jiknum; 

3hv hvbaloqkam bulug atwg lyoqr orioq hoqgv bulv gvdangam nyob paiya ko-
gab ma, ho bulug atwg alaq hoqgv bulam ywwlin suma, hvbmabde noqg lvqbwq 
alaq kvla noqg laqpo ngvsu, hoo noqg nyuqmwg huto ngvsu, hoggab no bulug 
aoho anya mwwpanam. 

4Pwnboa, no ngoqg Lvpw At Swv; Jakub gab ywwlinam gamlam jinbov! 

5Noqg ator hoqgv ngulv ngulug nyemaq tulungam tuutab xaadwn; hiyv ngulam 
daqrabl ceebio baqdwn hoq tulu ham ngulv noqg emin hoqgv caajab dvn. 

6Hoggab ngoqg illy-uppuqho ngo hingw maadwn, ho ngoqg lyoqr orioq ngvkam 
ngam ywwlin nyoram. 

7Hvbmabde no ngulam ngulug nyemaq tulu hoqgv ywwlin pakun hoo hiyv 
ngulam ceebio baqdwn hoq tulungam hvnyw moolw mvdwn. 

8Pwnbo aoho ngulv lwxiam larl dookynum, hoo ngulv nwrba gob noqg eminam 
paqyalinco paqtayin. 

9Hvbmabde no ngulam haqpaq paku hoo hvnyw moolw mvpa ku hoo ngulug 
sipai tulu lvgab lengba maanum. 

10No ngulug ceebio hoqgv ngulam wkur mvpa ku, hoo hiyv ngulam oyum dvn 
bulv yuupaq nukba 

11No ngulam sviyangam patab tanam hvb mvpa ku, hoo ngulam nyob asaqg 
pengko lo cwrsaq-bvraq gob mvpa ku; 

12Noqg nyiilungam no anyo kob puqpa ku, bulgab koidvb kor paqma. 

13Ngulug door-doopw hoqgv no ngulam benyi-beya mvdwb mvpan, ho ngulug 
taqg-loosaqkv ngulam haqpaql hoo bej-beparnum. 

14Nyob tulug pengko lo ngulam no agam dvga gob mvpa ku, nyiilug pengko lo 
nyirnyi-nyirya dvb mvnum. 

15Aal loopwngam ngam ximanamv ngoqg haabo lo doodo, hoo hvnywngv ngoqg 
nyuqm mam pulup paku 

16hv hvbaloqkam benyi-beya bvla bej-beparbo yalv dulinam, hang baqnbo gvla 
ree daqdy bog kaaga lo doodo. 

17Soq mwlw si ngulug aolo haapa ku, ngulv nam mwwpa maab nyima su, hoo 
ngulv noqg pvvb mwrwl apnam mam vm gokam mvvj kama su. 

18Ngulug hangv mwwxaq maasu, ho ngulug lamta wnamv noqg lamta hoqgv 
wxaq kama su; 

19hvb nyisjaqkam no ngulam svca cvvdw nyook ho vmwq yumgub mwmwq 
paku hoo ngulam sigwg kan lvgab pulup paku. 

20Ngulv ngulam Pwnbog eminam mwwpa kuma panyiloqkam ho ngulug alaqkv 
asaq pwnboam gagab panyiloqkam, 

21ham Pwnbov meelin nyoma dvn yv? Hoggab mwv hangwg mwwsnam mam 
cengdwn. 

22Hvbjaqkam noqgab sulak ngulam aal looxiam mengd kun; ngulam sviya patab 
tanam hvb xitaq pakun. 

23Huurab tuku! Hoggub no yubdu dvn, At Swa? No atv gorabto! Ngulam nwrba 
gob haqpaq maabv! 

24No hoggub noqg nyuqm mam kvs gvdwn? No hoggub ngulug duqtwr-duqnam 
mam la nyijab-nyiyapnam mam mwwpa kuma dvn? 

25Hoggab ngulug yvjv yoql kunv diimwrb nyipa ku; ngulug kepongv ked si 
bumdaq paku. 

26Gorabto; haag dvl ngulam svka tvb! Noqg tumab abynam gab ngulam pvlyw 
tvb. 

Mwmin Nwswr 45 

Pwnboa, Noqg Pvlwngv, Nwrba gob Doodwn 

1Ngoqg hangv albo pagoq gab iss tonam hvb tomin dvn; ngoqg mwwjam lvpw 
atam ngo betam dvn; ngoqg lyolv lex xeqta bo xeqnan hvb nyidwn. 

2No jaq nyia kog tuup tulu hoqgv mwlwngam kangam yaan bov; noqg agam ho 
anyangam jilwq pan; hoqgab Pwnbov nam nwrba gob lvqc cignvka. 

3Mwlwngam koi yaan akv, noqg lyoqr orioqkam noqg hwwpo ho vcib rubcupto, 
noqg yuunam mam la xinam mam doom to! 

4Jvqtwngv la yanbov hoo dvrwqbo pagoq gab noqg xinamv mviyal xarlin dvn; 
noqg lvqbwq alaqkv nam swrdorxeq nyinam tulu ham tomswr koto! 

5Lvpw atam hang baqnbo tulug hangho noqg uppuqkv hvreqjaq dvn; ho 
nyiilungv noqg uraho doodwn 

6Noqg lvpwngv, Pwnboa, nwrba cwtam hoqgv nwrba gob dooky nvka. Noqg 
lvpw-hatig beqnyiangv jvqtw bo beqnyiangv; 

7no jvqtw boam abydvn hoo nyic-nyia boam oyum dvn. Hoqgab Pwnbo, noqg 
Pwnbov, nam xuqpan hemp kuty lvgab neel noqg ajin tulungv mwwc nyoma dvb 

8noqg kordu vj mwlw lo mirr hoo alos hoo kassiya lvgab sungam bo nvmnyiam 
niilwq pan. Svt vrrw lvgab lvpw pwnam ho rwwxw-gungga lvgab nam hemp dvb 
mvnam; 

9lvpw atwg nyem ko tulungv noqg xinam nyem tulug pengko ho doodwn; ho 
noqg lvqbwq taqc ho vi-koriv Opirg hunam gvtwl daqdo. 

10Tato, nyem ko tulunga, hoo mwwkato, hoo nulug nyurungv ruucw kwrgabto: 
noqg nyiilu ngamla noqg abwg nammam mwwpa kumabv, 

11hoo lvpw atv noqg anyangam kaaby tayin. Hoggab mwv noqg atv, mwam 
dumpo pvxwl xumto. 

12Taiyar nyiilungv nam lvqc cil mwwswl kodwb, ho nyet tvpurbo nyiilungv 
meegaq tayin. 

13Hog mwlwg yuunamv lvpw atwg nyem ko pwqlwho, hun cumtaqnam vjv kam 
doodo. 

14Toj vigo doonbo vjam koomtvl mwn lvpw at dookub wgdvn, mwnwg kokwb 
mvvngam nyijwr jwrtwngv gooiyiq tvl mwnwn soomin gvdo. 

15Bulv lvpw atwg dookub haai yikho hemp pol mwwngam alwb bulv bool 
wgnum. 

16Noqg ab kwly gab noqg nyega ko tulu ngvku; swcw nvg aoso no bulam lvpw 
atwg nyega ko gob mvtayin. 

17Ngo noqg eminam ko hotam-hotam nagub mwwpa mvdwb jitayin; hoqgab 
gvda gvt mwlwngv nwrba cwtam hoqgv nwrba gob nam paqtayin. 

Mwmin Nwswr 46 

Pwnbov Ngulug Gurumv 

1Pwnbov ngulug cwwgw ngvla atorv, vs-axaq mood vxiam kvxaqmab svka dvn. 

2Hoqgab swcwngv likub-lexeq kujaqkam, ho yorn puutungam sa-svlo hoobum 
urab hwqlwq sujaqkam, 

3sa-svlo issiv xupiq-tviyiqb nyil dugum gums jaqkam, ho hoqg iss togam gab 
gvda puutungv tvmdwr hwqs jaqkam ngulv bos soram. 

4Pobu hog doodo, hoq tonamv Pwnbog bopam mam hemp dvb mvdwn, hv 
dvrwqbo Pwnbog dook nyookv. 

5Pwnbov bopam pengko ho doodo; bopamv biiram; arkomc hutongv huulin 
yukam Pwnbov bopam mam svka tayin. 

6Gvda nyiilungv hur-matabl nyido, lvpwngv yaqpia do; mwwg yalam mwv dulin 
mvdo, swcwngv jiqdo. 

7Nyiit At Sw ngulug lvgab doodwn; Jakubg Pwnbov ngulug gurumv. 

8Haato, kaaka to At Swg bonam nyinam tulu sam; hog bvxeq mwv swcwngam 
mwwgw dooma dvb mvpa kun. 

9Mwv swcw nvg aosoq nyobam pamkuma do; mwv illiam mwtwr dvn hoo 
nwwxongam twrmwq dvn; ceriot tulungam wm lvgab mwv pardwn. 

10“Cooikab dooto, hoo cengto ngo Pwnbo akv! Nyob luuxig pengko lo ngam 
koijaqb paqtayin, swcw nvg uraso ngam koijaqb paqtayin. 

11Nyiit At Sw ngulug lvgab doodo; Jakubg Pwnbov ngulug gurumv. 

Mwmin Nwswr 47 

Pwnbov Swcw nvg Ao Soqg Lvpw Atv 

1Nyiilungv nulug alaqkv cupupto! Pwnboam vcjaqb hempwg bemin lvgab goqr 
roto. 

2Hoggab Pwnbo At Swn, bos dvb nyipa, mwlw swcw nvg aoso koibo lvpw at gob 
nyidwn. 

3Mwv nyiilungam mviyal ngulug ura lo doom dvb mvnum, hoo nyob mwlwngam 
ngulug lvpia niikum lo doomnum. 

4Mwv ngulam otub bwwsiq mvdwb xuqnum, Jakubg dengkynam mam mwv aby 
dvn. 

5Pwnbov goqr rol caan kun, At Sw tuuly lvgab miql caan kun. 

6Bemin begdvl Pwnboam paqto, bemin begdvl paqto! Bemin begdvl Lvpw atam 
paqto; bemin begdvl paqto! 

7Hoggab Pwnbov mwlw swcw soqg Lvpw atv; mwmin nwswr lvgab bemin beg 
dvl paqto. 

8Pwnbov nyob luuxiam pvvb mvl doogdvn; Pwnbov mwwg dvrwqbo lvpw lo 
doodwn. 

9Abraham gv Pwnbo nyiilungv hookum namhvb nyiilug lvpw atv lvkin gob 
hookum do. Hoggab swcw soqg svtam mwlwngv Pwnbo gv; mwam koijaqb 
paqnum! 

Mwmin Nwswr 48 

Jaiyonv, Ngulug Pwnbog Bopamv 

1At Sw koijaq dvn hoo bopam uralo ngulug Pwnboam vcjaqb paqdwb nyidwn! 
Mwwg dvrwqbo yorn puutungv, 

2kangam jaqdvb daqlin do, hv mwlw swcw soqg hemp gob nyidwn, Jaiyon yorn 
puutungv odum daiya aado tv doodwn, hv koibo Lvpw atwg bopamv. 

3Gurum nwqtumnam bopam uraho Pwnbov mwam gurum at gob cengm pan. 

4Hoggab kaato lvpw at tulungv dookumnum; bulv lvkin gob hookumnum. 

5Bulv sam kaapa twqda kalam, bulv swrdorxeq gob mwwnum; bulv bosnum; 
bulv xaal keknum. 

6Dvn akwg ko bwwtayin cinc cinam hvb nyinam, bulam tvmdwr hwqnamv 
nootul apnum. 

7Dou-cagag dooi lvgab no Tarsis iss jaaj tulungam vmwq yumgub mvnum. 

8Ngulv hoggub tapa kun hvbkalam ngulv kaat kun nyiit At Swg bopam ho, ho 
ngulug Pwnbog bopam ho, ham Pwnbov nwrba gob doom dvb mvl aptayin. 

9Pwnboa, noqg dvrwqbo namlo ura hoqgv, ngulv noqg tumab abynam mam 
mwwkanum. 

10Noqg emin hvbkalam, Pwnboa, nam paqnamv swcw nvg ywwtwr nagub wc do. 
Noqg lvqbwq alaqho jvqtwngv bwwrtvl doodo. 

11Jaiyon yorn puutungam hemp pomto! Noqg pw hwwk gab Judag nyem ko 
tulungam hwnyir-hvmar mvmto! 

12Jaiyon dookub wto, ham gvqyiqto, hoqg nam tulungam xika to, 

13kvvdy kaato Jaiyon nam aljaqb sulu nwqtumnam tulu ham, hoq gurum 
tulungam gvqyiqto, ho no ko hosiq-hosiqkam betam tamnyi yinpv 

14hoqgab soq Pwnbo si, ngulug Pwnbov nwrba cwtam hoqgv nwrba gob 
doodwn. Mwv ngulam nwrba gob kaakinl wgtayin. 

Mwmin Nwswr 49 

Hoggab Ngo Vs-axaq Moodam Bos Sostayin? 

1Nyiilu mwlwngv, sam tato! Gvda-gvt soq doonbo mwlwg nyurungv tagabto, 

2anyobov hoo koibov, nyetbov la jwwgw bov lvkin gob tagabto! 

3Ngoqg agamv mwwlaqnam mam gootayin; ngoqg hangwg mwwl goolinamv 
cenglaq mvmtayin. 

4Ngoqg nyurungv niitin tinam mam ruucw kwrgab tayin; ngoqg nwtam bvlam 
xwwnam mam gungga twqg dvl ngo niqtuqkam belin tayin. 

5Vs-axaq moodam hoggab ngo bos sostayin, hwdlo nyicil vm mvvn bov ngam 
hwwiyum yukam, 

6hiyv bulug gumnam mwwgw dvn hoo bulug nyet bibaqkam lvrgw sujaqkam? 

7Jvqtw jaqb hiyvkam nyi asaqg swwgam soor cirlaram, ho Pwnboam mwwg 
swwg koram jinyiram, 

8hoggab bulug swwg soor si koijaqb xinamv hoo hiyvkam xumt dvb soor 
cirnyiram, 

9ho nywywngam nyubungam kaapa maadwb hoo mwv nwrba gob swwl dooiyin 
tvba. 

10Hoggab mwwg kaanamv mwwlaq bov kam sidwn; nyiidam bov la paca bo 
hvvkam yuupaq dvn hoo bulug gumnam asaqkam apaq jidwn. 

11Bulug nyubungv nwrba gob bulug nammwb nyidwn, bulug kedam bulv atwg 
eminwb mins kujaqkam, bulug doodu ko nyook tulungam mwlwg hosiqkv 
naatayin. 

12Nyiig nyet kaakinamv dooyu ram; mwv svdin tulug nyiinam hvb yuupaq dvn. 

13Soq sib nyiidam bo lamtangam hingtinamv nyidwn; hvbjaqkam bulug kokwb 
nyiilungv loomin gvl bulv lvrgw dvn. 

14Sviya hvb bulam Sux-ywlw nyookub xuql ap pakun; sigv bulug rvky bob 
nyitayin, hoo jvqtw bo ar komcam bulug aoho pvvb bwwl doog tayin. Bulug 
apongam Sux-ywlw nyook ho duiyum tayin, ho bulv doogw dookram. 



1073 

 

 
Nyishi 

© 2016 Bible society of India. 
 

 
 

 

15Hvbmabde Pwnbov ngoqg yvjam Sux-ywlw nyookwg huqlw hoqgv rvlin tayin, 
hoggab mwv ngam svgagvrwq tayin. 

16Hwdlo nyiv nyet tvrab yin, hwdlo mwwg namlo yuunamv swwrab yin, bos 
maabv. 

17Hwdlo mwv siyi kun mwv hog akkam baql wg kuram; mwwg yuunamv mwam 
wmin gvkram. 

18Hoggab mwv swwl dooikam, mwv atv xinam akub xis kujaqkam hoo hwdlo no 
atwg algab nyiyikho-nam paqsjaqkam— 

19mwwg yvjv mwwg ab tulug swwtam dookub wtayin, bulv nywywngam lokta 
hutongam kaapa kuram. 

20Nyiv mwwg nyetam kaakin sujaqkam cenglaq maad nyiloqkam hv svdin tulug 
nyiinam hvb nyiitayin. 

Mwmin Nwswr 50 

Pwnbo Mwv Atv Nyegam Mvsu 

1Pwnbo At Sw, atorbo akv, swcw sam doonyi caalinko hoqgv doonyi haak xaqb 
agam gool hoo dvgoq goqdo. 

2Jaiyon hoqgv mwlwngam kangam dvb Pwnbov huto huulin do. 

3Ngulug Pwnbov haaikam; mwv cooikab dooma dvn; mwwg agaho wm moiliv 
bioqdu dvn; mwwg taqg-loosaqb nyodo taa-ngv peea dvn. 

4Mwv doa aongam la swcw sam goqdo, hoo mwwg nyiilungam mwv pw-
hwwkam yinpv. 

5“Ngoqg dengkybo tulungam ngam bookum tvb, hiyv pwr jilayil ngoqg lvgab 
pvvb mwrnam!” 

6Ao nyookv mwwg jvqtwngam bibwq jido, hoggab Pwnbo mwv At Sw su pw-
hwwn bov! 

7“Tato, ngoqg nyiilu, hoo ngo gootayin; Israela, ngo nulam agaho betam tayin. 
Ngo Pwnbov, nulug Pwnbov. 

8Noqg pwr jinam gab ngo yolu ruqma dvn; noqg boyuqnam aky tulungv ngoqg 
aga si lwxiam haado. 

9Ngo noqg nam hoq svv hvvb dorkin gokam ho noqg bintw ura hoqg sibin 
tulungam kam loorwqram. 

10Hoggab nyorog hoolu luuxig svdin tulungv, yorn yorlywg siby-swcwrv ngoqg 
gvsu. 

11Ngo puutu tuuxig pvta tulungam ceng do, hoo nyook soq biinbo mwlwngv 
ngoq gvsu. 

12“Ngo kano sujaqkam, ngo nam bepa ram, hoggab gvda gvt hoo soq hog mwlw 
doodwn si noqg gvsu. 

13Ngo svv hvvb tulu vdinam dvd nvi yv ho sibin tulug uiyam twwd nvi yv? 

14Paqyalinco paqnam akiam Pwnboam pwram jito, hoo Pwnboam noqg 
dingrnam mam nyijto, 

15hoo vs-axaq aalam ngam goqpa to; ngo nam ywwlin tayin, hoo no ngam yuupw 
mvtayin.” 

16Hvbmabde nyic-nyia boam Pwnbov bedwn: “No hognvk atorv doogdvn ngoqg 
pvvbam xwwminl doodwb ho ngoqg pvvbam noqg nvbcwr lo jaminl doodwb? 

17Hoggab no gwrnam mam oyum dvn, hoo ngoqg agam tulungam no langkwb 
hurpaq dvn. 

18No dvcobo ak kaapa yinyi lo, no mwwg lvgab hemp pomin gvdo, hoo no 
bwwxinbo dvpar lvgab yvmin gvdwn. 

19“Noqg agamv bec-beyangam bedwb vdw maadwn, hoo noqg lyolv xaalyo lyon 
twqdwn. 

20No dootwl noqg vbw-boram ceebio agam mam goodwn; noqg annwg kepo 
akin koam no benyi-beyal doodwn. 

21Soq mwlw sam no nyipan, hoo ham ngo cooikab hinsil doot kun; no ngam noqg 
simp gob mwwnum. Hvbmabde ngo sija nam yolu bedwn hoo nam ngo yolu 
ruqgab gvikun. 

22“Sam mwwdy to, ho hiyv Pwnboam mwwpa maadwn, hvb nyima baloqkam 
nam ngo swrc yin, hoo nam naalin bo akkam dook ma! 

23Hiyv akv paqyalinco paql aky jidwn ho mwwg pwr jinamv ngam yuupw 
mvdwn; hiyv nyiv jvqtw lamta gab kvtaqdvn, ngo Pwnbog ywwlinam mam 
kaakin tayin!” 

Mwmin Nwswr 51 

Pwnboa, Ngam Dvrwqbo Hanglo Ak Pwtkub 

1Pwnboa; noqg tumanam aby hoqgv, ngam aya mwwpa tvb; noqg naleqgo aya 
mwwpanam hoqgv ngoqg nyic tulungam neexaq tukub. 

2Ngoqg nyimur mwlw sam hwrxaq tvb, hoo ngoqg nyic hoqgv ngam nyedar 
darxaq tvb. 

3Hoggab ngo atv ngoqg nyixaqkam ceng do, hoo ngoqg nyicv ngoqg agaho 
lwxiam doodo. 

4Noqg ceebio dvb, ngo nyic nyitkun hoo hoggv almadwn noqg kaagaho ham 
nyitkun, hoqgab no noqg gomcwr tulungv albo pwwngam hwwlin mvdwb hoo 
noqg pw-hwwnamv timb dvb nyima dvn. 

5Kaato, ngam nyic dvb bwwlinum, hoo ngam annwg kepo hoqgv nyic dvb yirab 
kunum. 

6Kaato, hang urag jvqtwngam no hemp dvn, hoo no hang rvvilo mwwlaqkam 
ngam tomswr dvn. 

7Hissop lvgab ngam hwrxaq tvb, hoo ngo dvrwq taikun; ngam hwrxaq tvb, hoo 
ngo tapam mam huubin yaatayin. 

8Ngam hempam la mwwngamnam mam tapa mvtwb; noqg durtu dvb mvknam 
alo tulungam hwnyir-hvmar mvmto. 

9Ngoqg nyic tulu hoqgv noqg nyuqm mam kvsto, hoo ngoqg nyic tulungam 
neexaq tukub. 

10Pwnboa, ngam dvrwqbo hanglo ak pwtkub, hoo ngoqg ura yalam kvtaqdvb 
mvdar tukub. 

11Noqg dook hoqgv ngam aadob roopaq maabv, hoo noqg Dvrwqbo Yalam 
ngoqg galoqkv naapaq maabv. 

12Noqg ywwlinam hemp pam ngam jikur tvbv, hoo ngam hwrcw bo yal lvgab torl 
doog tvb. 

13Ho nyimurbo tulungam noqg pagoq tulungam ngo tomswr tayin, hoo nyic 
nyinbo tulungv noqg gab hookur tayin. 

14Pwnboa, ngam naalin tvb ywlw swtw twwnbo hoqgv, ngam ywwlin bo 
Pwnboa, hoo noqg jvqtwnam mam ngoqg lyolv vcjaqb bemin betayin. 

15At Swa, ngoqg nvbcwr sam kuqko tvbv, hoo ngoqg agamv nam paqnam mam 
belin tayin. 

16Hoggab no pwr jinam ho hemp maadwn, hvbmalo ham ngo jis dvlo; noqg 
boyuqnam pwr jinam lvgab xumt maadwn. 

17Pwnbog xinam pwrv mwwkurnam yalv akv; mwwkur bvla mwwdwqnam 
hangam, Pwnboa, no ham haqpaqram. 

18No xumt aldvb Jaiyonam aldvb nyijto; Jerusalemwg sulungam nwqrabto; 

19hooxiq no jvqtw pwr jinam tulungam hemp tayin, ho boyuqnam aky tulungam 
hoo boyuqnam aky bumpwngam hemp tayin, ho svv hvvb tulungam noqg yugw 
ho pwr jita yukun. 

Mwmin Nwswr 52 

Pwnbog Tumab Abynamv Dooyu dvn 

1Atorbo nyi no, nyic nyinam mam no hoggub larg gvdwn? Pwnbog tumab 
abynamv aal looxiam doodwn. 

2Noqg lyolv biaqdvb yuupaqko pagoqkam goodo, tolum pee hvreqbo hvb hvreql, 
ho gwwlyw gab bonam nyinbo no. 

3Alboam jarbin yaab no alman boam aby bod do, hoo jvqtwngam koi yaab xaalyo 
lyonam mam goobin yaado. 

4Xaalyo bo lyola, no gamt tonam gomcwr tulungam aby bodwn. 

5Hvbmabde Pwnbov nam nwrba gob akob mvgeq tayin; mwv twqreq laiyil hoo 
noqg dook hoqgv ngam pujar-puiywr mvtayin; mwv nam swwminl dook nyook 
hoqgv buxa tayin. 

6Jvqtw bov kaatwl hoo bos tayin, hoo mwam nyirjil, betayin. 

7“Kaato hiyv nyiv Pwnboam mwwg cwwgwb mvma boam, hvbmabde mwwg 
naleqb nyetam mwwgw dvn hoo mwwg atwg twrdynam mam cwwgwb 
meegaqnum!’’ 

8Hvbmabde ngo Pwnbog namho olib svvn jeel doonbo hvb nyidwn. Pwnbog 
tumab abynam ho ngo nwrba cwtam hoqgv nwrba gob mwwgw dvn, 

9Nwrba gob ngo nam paqyalinco hvtayin, hoggub no sam nyipa ku. mwwjwbo 
tulug dookumko ho, noqg eminam lo ngo kaaya tayin, hoggab soq si aldo. 

Mwmin Nwswr 53 

Alwb Nyinbo Akjijaqkam Dooma 

1Nyiidam bov mwwg hanglo bedwn, “Pwnbov dooma dvn.” Bulv nyiwq-nyito 
nyidwn, bulum-kac bo nyicam nyido; alwb nyinbo akjijaqkam dooma. 

2Pwnbov ao lvpw toloqkv nyia ko tulungam kaagabl kaapa tvs mwwl hiyv akgon 
cenglaqdvn yv, ho hiyv Pwnbog kokwb meegaq dvn. 

3Bul mwlwngv aadob gaqxar paku; bulv lvkin gob nyiwq-nyitol nyipa ku; alwb 
nyinbo akjijaqkam dooma, akin jijaq gokam dooma. 

4Almab bonam nyin bov hv cenglaq maad nvi yv, hiyv ngoqg nyiilungam dvs 
dvnam hvb bulv dvnbongv, hoo Pwnboam bepa maadwn. 

5Hogloqho bos soiyin maak ho, hoqho bulv vcjaqb bos sodwn! Hoggab Pwnbov 
mwwg alo tulungam cwrsaq-twqb mvdwn hiyv nam hwwiyuml ceebio baqn 
boam; no bulam hvnyw mvdwn, hoggab Pwnbov bulam haqpaq pakun. 

6Israel gab ywwlinamv Jaiyon hoqgv lengdwn! Hwdlo Pwnbo mwwg nyiilungam 
albo nvtaqnamv hookur yin, Jakubnvn hwnyir-hvmar mvmto, ho Israelam 
mwwngam mvmto. 

Mwmin Nwswr 54 

At Sw Ngoqg Swwgam Torgdvn 

1Pwnboa, noqg emin hoqgv ngam ywwlin tvb, hoo noqg ator hoqgv ngam pw-
hwwdar tvb. 

2Pwnboa, ngoqg swgwnam sam tatbv; ngoqg agam gomcwr tulu sam noqg 
nyurungv tagab tvbv. 

3Hoggab nyoodo nyiilungv ngam ceebio baqrab duku; kwr-korbo nyiilungv 
ngoqg swwgam meegaq do; bulv Pwnboam bulug atwg agaho doom maadwn. 

4Kaato, Pwnbov ngoqg svka bov; At Sw ngoqg swwgam torl doog bov. 

5Mwv ngoqg ceebio tulungam alman boam jikur tayin; noqg jvqtwngv bulam 
twrm tayin. 

6Ngoqg hang mwwlwqkob nam ngo aky pwram jitayin; noqg eminam ngo 
paqyalinco paqtayin, hoggab At Swa, soq si xinam jaqkv. 

7Hoggab mwv ngam vs-axaq luuxy hoqgv naalin pan, hoo ngoqg ceebio 
tulungam mviya dvb ngoqg vnyiqkv kaat kun. 

Mwmin Nwswr 55 

At Swn Noqg Vgwngam Jipaqto 

1Pwnboa, noqg nyurungv ngoqg swgwnam sam tagab tvbv, hoo no atv tvmw 
mabka ngoqg aya mwwpa tvbwk hvl xumnam sam! 

2Ngam tatbv, hoo ngam birwq tvbv; ngoqg supnam mam ngo hemo maab sup 
pudwn hoo ngo sigin dvn, 

3ceebiog hur-matab dugam gab, nyicbog nyijab-nyiyab ko-gab. Hoggab bulv 
ngoqg aolo vs-axaqkam holwq mvdo, hoo bulv kacaq-bviyaql haaxaql ngam 
ceebio baqdo. 

4Ngoqg hang urangv ngam vcjaqb mwwdwq dwqm do; sigwg bosv ngoqg aoho 
si holup paku. 

5Bosv la tvmdwrnamv ngoqg aoho si haapa ku, hoo vcjaqb bosnamv ngam 
hwwlup paku. 

6Hoo ngo bedwn, “Oa ngo pwk yobur ak hvb alap gvnyilokam al sudco! Ngo 
jarleq layil hoo doonu dvb; 

7vvjaq, ngo aado jaqb gaqleqpan pv; ngo deexa-raraho dood nvpv; 

8Doogum-dooiyv la nyodo taa, hoqgv ngo nyebia jaqb doonu ko ak meegaq 
dvnpv.” 

9Twrto, At Swa, bulug lyol tulungam asaq-asaq mvmto; hoggab bulug bopam lo 
yolu-swcin bvla jwwnam-panam mam ngo kaado. 

10Aal-aiyib bulv hoq sulu tulungam wiyiql doodo, hoo nyicv la vs-axaqkv hoq 
uralo doodo; 

11yuupaq sanamv hoq pengko ho doodo; nyijab-nyiyiq namla gwwlywnamv 
hoqg kwm-kor mvk nyook hoqgv wleq mata 

12Soq si ngoqg ceebiongv ngam bej-bepar begam gabma soq sam ngo cwqdwb; 
soq si ceebio akma hiyv ngoqg lvgab xima dvb nyidwn ho ngo mwwg galoqkv 
kvs kuba nvp. 

13Hvbmabde soq si no su, nyi akv, ngoqg homyinv, ngoqg pwbwb kaalaqnam 
dvpar ajinv, 

14Ngulv lvkin gob tiiswrbo tomswr-honynam mam naadwn; ngulv nyi mvqlw 
lvgab Pwnbog nam uraho gaql yvnum. 

15Sigam bulug aoho swaq holnam hvb hoa mvto; bulam tordwb Sux-ywlw 
nyookub imto; hoggab alman bongv bulug hang uraho la bulug doogw nyookho 
doodo. 

16Hvbmabde ngo Pwnboam goqyikam, hoo At Sw ngam ywwlin tayin. 

17Ariyum-aram hoo aal lvpangam ngoqg supnam mam ngo sup pudwn hoo sigin 
dvn, hoo mwv ngoqg yalam tapa dvn. 

18Ngoqg nyob pak hoqgv mwv ngoqg yvjam swrso dvb pvlywnum, hoggab ngam 
ceebio baqnbov vigo hwwkum paku. 

19Mwam otuq hoqgv lvpw at gob mvnum, Pwnbog nyurungv tagab tayin hoo 
bulam anyo dvb mvtayin, hoggab bulv kwly maado hoo Pwnboam bos maado. 

20Ngoqg ajinv mwwg alaqkam mwwg ajin tulug ceebiob irabnum; mwv mwwg 
pvvb birnam mam juqbonum. 

21Mwwg agam goonamv yupaq twqdwb goonum, hvbsujaqkam mwwg hang lo 
nyob padwb mwwdwn; mwwg gomcwr tulungv kutiam nyinyiaq yaas do, 
hvbsujaqkam bulam lyoqr orioqkv padwn. 

22Noqg vgwngam At Swn jipaqto, hoo mwv nam torl doog tayin; mwv 
nywywngam jvqtw boam yuupaq mvdwb gvmbwq lengram. 

23Hvbmabde no, Pwnboa, bulam twrk ung urab joolwq tayin; ywlw twwn bov la 
xaalyo bo nyiv bulv swwdw tayin. Hvbmabde ngo nam mwwgwl dootayin. 

Mwmin Nwswr 56 

Pwnboam Ngo Mwwgw dvn 

1Pwnboa, ngam anya mwwpa tvb, hoggab nyiingv ngam caajab-cvviywq do; aal 
looxiam ngam mvta bov bejab-biyiq bedo; 

2ngoqg ceebio tulungv aal looxiam ngam caajab do, hoggab vigo larl ngam 
jwwdo. 

3Hwdlo ngo bos yin, nam ngo mwwgw dvn. 

4Pwnbog, gamlam ngo paqdwn, Pwnboam ngo mwwgw dvn; ngo bos soram. 
Nyia kov ngam hoggv mvnyi tayin? 

5Aal looxiam bulv ngam un mvgdvn; bulug mwwnam mwlwngv ngam ceebio 
baql alman boam mwwdwn. 

6Bulv jwwdwb rarab do, bulv kvsil tooiya do; bulv ngoqg dwqkap-kvbxiam swql 
doodo, bulv ngoqg swwgam mengdwb mwwl kaayal doodwn. 

7Hoggab bulug nyimur nyinam hoqgv keleqtai nvi yv? Pwnbov, hang lengl 
nyiilungam mvpaq lodwn! 

8Ngam jooi-joocanam mam no xil pakun; ngoqg nyiqs sam noqg yooxaqho hwwp 
to. Soq tulu si noqg kitap ho dooma dvn yv? 

9Hwdlo aalam ngo goqyikam ho ngoqg ceebio tulungv wkur taikun. Soq sam ngo 
ceng do Pwnbov ngoqgab doodwn. 

10Pwnbog, gamlam ngo paqdwn, At Swg gamlam ngo paqdwn. 

11Pwnboam ngo mwwgw dvn; ngo bos soram. Nyia kov ngam hoggv mvnyi 
tayin? 

12Pwnboa, ngo hoggub nyijaqkam ngoqg birnam mam ngo niqtuq nyilin tayin; 
nam ngo paqyalinco paqnam akiam jitayin. 

13Hoggab no ngoqg yvjam sig hoqgv naalin pan, vvjaq ngoqg lvpia duleql geql 
tanam mam nootu jipa kun, ho ngo swwgwg huto ho Pwnbog agaho wnyi tayin. 

Mwmin Nwswr 57 

Noqg Yuunam mam Swcw nvg Mwlw Aoso Yuumto 

1Pwnboa, ngam aya mwwpa tvb, ngam aya mwwpa tvb, hoggab noqg uraho 
ngoqg yvjv cwwgwl doodwn; hwdlo mviyaq-mvcaqbo doogum-dooiyv wnya 
namgub, noqg alap doonyium ho ngo cwwgwl dootayin. 

2Mwlwngam koi yaanbo Pwnboam ngo sogoqnam, Pwnbov mwwg 
mwwlwqkam ngoqgab niqtuq lengm dvn. 

3Mwv ao lvpw toloqkv kanam tvl ngam ywwlin mvtayin; hiyv ngam caajab-
cvviywq dvn mwv mwam hvnyw moolw mvtayin. Pwnbov mwwg tumab 
abynam mam la mwwg dengkynam mam kanam namlin tayin! 

4Ngoqg yvjv sony nyotaqg pengko si doodo; ngo dugum gumdu ko svdin tulug 
pengko si gel kardwn nyia ko tulunga, hiyv exiv nwwxo bvla uppuqb nyidwn, 
hiyv lyolv lyoqr orioq tulu hvb hvreq dvn. 

5Doangam ao yaab, Pwnboam yuumto! Noqg yuunam mam swcw nvg mwlw 
aoso yuumto! 

6Bulv ngoqg lvpia dwqga lo poto peql appa; ngoqg yvjam yuudub mvknum. Bulv 
ngoqg lamta lo ung roqnam, hvbmabde bulv atv hoq urab yoqlwq sunkun. 

7Pwnboa, ngoqg hangv hwngkw dvn, ngoqg hangv hwngkw dvn! Ngo tangam bo 
beminam betayin! 

8Huurabto, ngoqg yuunamv! Huurabto, rwwxw ngvla gunggangv! Ngo ar 
komcam huurab dvb mvtayin. 

9At Swa nyiilug pengko ho, nam ngo paqyalinco paqtayin; nyob luuxig pengko 
ho nam ngo bemin bel paqtayin. 

10Hoggab noqg tumab abynamv koidvn doa xaqb cvvc dvn; noqg dengkynamv 
doa ao nagub. 

11Doa ao yaab, Pwnboam yuumto! Noqg yuunam mam swcw nvg mwlw aoso 
yuumto! 

Mwmin Nwswr 58 

Pwnbov su Swcwngam Pw-hwwdwn 

1Nyigbo tulu nulv, kvxaqmab jvqtw gaml jid nvi yv? Nyia ko tulungam no 
jvqtwngam pw-hwwd nvi yv? 

2Hvb manyi, nulug hanglo nulv almanbo tulungam mwwdo; nulug alaqkv swcw 
aoso yolu-swcinb nyipup nvdo. 

3Nyic boam ann kepo hoqgv xuqbwq pakun; bulv ko bwwlin yuk hoqgv vm mvvl 
gaqxar pakun. 

4Tvb cumdwq hvb bulv cumdwq baqdwn, ho tvb borta ruutarnam hvb hoq 
nyurungam tuuxa tvl appa, 

5Hoqgab surub tangam dvb bes kujaqkam hoqhv tangam bo yalam tapa 
maadwn. 

6Pwnboa, bulug exiam agam uraho kwjwr loto; At Swa, sony nyot kog lvqkiam 
twqpaq xaato! 

7Bulam iss tonam hvb topaq xaamto; hwdlo mwwg uppuqkv mwv abyikam, 
bulam duqkur mvmto. 

8Tan-koox abaq-ayaqkv hoggub nyiidkun bulam hvb nyiimto, ko hoiya 
yaaxanamv nywywngam doonyiam kaapa maanam hvb nyimto. 

9Noqg pwcwngv wm og hempa maatab taqcnam hvb, jeen ge sengn ge, mwv 
bulam aadob pwqpaq gvnka! 

10Jvqtwbongv hwnyir-hvmar tayin hwdlo mwv ree daqnam mam kaapa yin; 
mwv mwwg lvpiangam nyicbog hijumho hurs suxaq tayin. 

11Nyia kongv betayin, “Kvxaqram jvqtw bo gab akiv doodwn; jvqtw jaqb Pwnbo 
ak doodwn swcw sam pw-hwwdwn.” 

Mwmin Nwswr 59 

Ngoqg Ceebio tulu Hoqgv Ngam Naalintvb 

1Ngoqg Pwnboa, ngoqg ceebio tulu hoqgv ngam naalin tvb; ngam ceebio 
baqrabo hoqgv ngam ceetor tvb; 

2almab bonam nyinbo tulu hoqgv ngam naalin tvb; hoo ywlw swtw twwnbo nyi 
tulu hoqgv ngam ywwlin tvb. 

3Hoggab kaato, bulv ngoqg swwgab tooiya yaal doodo; At Swa, ngoqg nyixaq-
nyic doogam gabma, kwr-korbo nyiilungv ngam ceebio baql jwwdwb rarab do, 

4ngoqg nyixaq maasu, hvbmabde bulv wl ngam mvdwb mwx-mvaq do. 
Huurabto, haag dvl ngam kao to, hoo kvvdy to! 

5No, nyiit At Sw Pwnbov, Israelwg Pwnbov. No atv raarabto nyob mwlwngam 
laqm-baqmto; hiyv gwwlywl almab nyidwb mwwnam ham akjijaqkam apaq 
maabv. 

6Ariyum riumxiam bulv hookur do, iky tulug oiyunam hvb oiyunv hoo bopam 
mam hubyiq keedo. 

7Hoqho bulv, bulug agam hoqgv dugum gumlin do, bulug nvbcwr lvgab lyoqr 
orioqkam gamgab do— hoggab bulv mwwdo, “Hiyv,” “ngulam tapa tayin?” 

8Hvbmabde, At Swa, no bulam nyirj dvn; no nyob mwlwngam nootul bej bepar 
to. 

9Ngoqg Atora, noqg gab ngo kaaya tayin; hoggab, Pwnboa, no ngoqg gurumv. 

10Ngoqg Pwnbov, mwwg tumab abynam hoqgv ngam kvvrwq tayin; ngoqg 
ceebio tulug aolo mviyanam mam Pwnbov ngam tuugab mvtayin. 

11Bulam mengmabv, hvbnyik baloqkam ngoqg nyiilungv mwwpa kuram; noqg 
huqlw hoqgv bulam dwqtup dvb mvto hoo bulam akob mvgeq loto, At Sw, 
ngulug svtamv! 

12Hoggab bulug agam bece, bulug nvbcwrg gomcwr tulungv, bulam bulug 
larnamv nootu mvmto. Hoggab bulug beenam mvla vm mvvl goolinam hoqgv 
nootu mvmto, 

13hang lengl bulam mvpaqto; bulam twryum nagub mvpaqto, ho swcw nvg 
ywwtwr nagub ho Jakubg aoho Pwnbov pvvb bwwl doogdvn ham bulam cengm 
to. 

14Ariyum riumxiam bulv hookur do, iky tulug oiyunam hvb oiyunv hoo bopam 
mam hubyiq keedo. 

15Bulv oyu yuudo hwdlo xumt dvb dvpa maaikam hoo bulv dvs gab gvqmwl 
yvdo. 

16Hvbmabde, ngo noqg atoram bemin betayin; ngo ar komcam noqg ngam 
tumab abynam mam vcjaqb bemin betayin. Hoggab no ngoqg gurum akub 
nyidkun hoo vs-axaq aalho ngoqg cwwgw akv. 

17Ngoqg Atora, ngo nam bemin begdvl paqtayin, noqgab, Pwnbov, ngoqg 
gurumv, Pwnbov su ngam tumanam abiam kaakin pan. 

Mwmin Nwswr 60 

Mwv Ngulug Ceebio tulungam Caajab Tayin 

1Pwnboa, no ngulam haqpaq paku, ngulug cwwgwngam mwmwq paku; no 
haaxaq paku; oa, ngulam nookur tukub! 

2No gvdangam hwqdin paku; no ham goqc-goqyi mvpa ku; soq goqc-goqyi bo 
tulu sam mvdarto, hoggab si hwql doodo. 

3Noqg nyiilungam hentwram kaapa mvdwb no mvp pakun; no ngulam twwxum 
boam twwm paku hv ngulam twwxum paku. 

4Hiyv nam bosdvn ham no jibw vj ak torlin jipa, ho jvqtw hoqgv bulv hoqb kilwq 
tayin. 

5Ho noqg tumab abynam tulungam naalin kamyi nvpv, noqg lvqbwq alaqkv 
ywwlinam mam jido hoo ngulam birwq do! 

6Pwnbov mwwg dvrwq hoqgv agam goop pan: “Ngo Sekem mam hemp lvgab 
mvpin tayin hoo Sukkot haapangam xilinl xipaq lengtayin. 

7Gilead si ngoqgv; ho Manasse si ngoqgv; Iprayim si ngoqg bopyangv; Juda si 
ngoqg beqnyiangv. 

8Moab si ngoqg alaq losuqko pagamv; Idom aoho ngoqg luxuqkam ngo samp 
dvn; Palistiya aoho ngo mviyanam kiggoqkam goqdwn.” 

9Hiyv kula yu ngam gurum nwqtumnam bopamb boa tayin? Hiyv kula yu ngam 
Idomb wgtayin? 

10Pwnboa, no ngulam haqpaq pak nvi yv? Pwnboa, no ngulug nyemaq tulu lvgab 
lengl wmin gvkma. 

11Ceebiongam ceetor nanlo ngulam svka tvb, hoggab nyiig svkanamv niqtuq 
dooma dvn! 

12Pwnbo lvgab ngulv haakam jaqb nyitayin; soq si mwv su ngulug ceebio 
tulungam caajab tayin. 

Mwmin Nwswr 61 

Ngam Lwwnwb Wgtvb 

1Pwnboa, ngoqg xabnam sam tato; ngoqg swgwnam sam tatbv, 

2swcw nvg ywwtwr soqgv nam ngo goqdwn hwdlo ngoqg hangv sim mvvl sitab 
yukun. Ngam xvvsw ao yaanbo lwwnwb ngam wgtvb, 

3hoggab no ngoqg cwwgwngv, ceebiongam ceetor nan atorbo pwqlwngv. 

4Nwrba gob ngam noqg dookho doom tvb! Noqg alap uraho ngam cwwgwl doom 
tvb! 

5Hoggab, Pwnboa, no ngoqg dingr kunam mam tag nukun; no ngam otub jipa 
kun hiyv noqg eminam bosnam. 

6Lvpw atwg swwnam mam swwiyu mvto; mwwg swwnam vnyw tulungam ko 
hosiq-hosiq nagub doom to! 

7Mwam nwrba cwtam gob Pwnbog agaho lvpw atwb mvg nvka; tumab abynamv 
la dengkynamv mwwg aoho rvkil doom to! 

8Aal loocw-lootam ngoqg dingrnam tulungam ngo nyil wikam, ngo nwrba gob 
noqg eminam bemin bel paqtayin. 

Mwmin Nwswr 62 

Ngoqg Yvjv Pwnbo Aron Kaayal Doodwn 

1Hoggab Pwnboam twq ngoqg yvjv biimab kaaya yaal doodwn; mwwg hoqgv 
ngam ywwlinamv haado. 

2Mwv twq ngoqg lwwnv hoo ngam ywwlin bov, ngoqg gurumv; ngo vcjaqb 
hwqdin ram. 

3Gampiabo sulu ak hvb, hvvtin maanbo bvly ak hvb, hog hwdgo nul mwlwngv 
nyi akam jwwmwql mwam mvtayin? 

4Bulv mwam akob mwwg aobo dook hoqgv tuugeq lodwb mwwtwq dvn. Bulv 
xaalyonam mam hemp mwwpa dvn. Bulug agam hoqgv bulv paqs dvn, 
hvbmabde bulug haarangv beedwn. 

5Hoggab Pwnboam twq ngoqg yvjv biimab kaaya yaal doodwn, hoggab ngoqg 
hingwngv mwwg galoqkv. 

6Mwv twq ngoqg lwwnv hoo ngam ywwlin bov; ngoqg gurumv, ngo biig suram. 

7Pwnbog aoho ngoqg ywwlinamv la ngoqg yuunamv doodwn; Pwnbov ngoqg 
lwwnv pwtv, ho ngoqg cwwgwngv. 

8Nyiilunga, mood vxiam mwam mwwgw to; nulug hangam mwwg agaho lolin 
jito; Pwnbov ngul gab cwwgw akv. 

9Anyob doogbo tulungv hvbmabde saqnam gotwq; koi doogbo tulungv 
mwwsamnamv twq; xika nanho bulam jaaka baloqkam; bulv lvkin gob saqnam 
dooiyam hvrab yaado. 

10Naareq-naaceqnamho mwwgw maabv; dvco coly laqlaqnam ho hingw maabv; 
nyet tvrab yukam, hoq tulug aoho noqg hangam hintinl doomabv. 

11Pwnbov sam lok agam goopa kun; ngo sam lwnyi go tatkun; hoqgab huqlw si 
Pwnbo gvsu, 

12hoo At Swa, tumab abynamv noqgv su. Hoggab no nyi akam mwwg bonam 
nyinam hvb nyijongam jidwn. 

Mwmin Nwswr 63 

Ngoqg Yvjv Noqgab Hvngwr dvn 

1Pwnboa, no ngoqg Pwnbov, nam ngo haagab jaqb meegaq dvn; diixa-rara bvla 
vpy-ai nyookho, hoggub iss dooma namhvb, noqgab ngoqg yvjv hvngwr dvn; 
ngoqg gv apongv noqgab sitab dvn. 

2Hoqgab noqg huqlwngam la yuunam mam dvrwqbo nam uralo, noqg aoho ngo 
kaagabl kaatkun. 

3Hoggab ngoqg swwgam noqg tumab abynamv alyadwn, ngoqg nvbcwrv nam 
paqtayin. 

4Hoqgab ngo hog hwdgo swwl doody deedib ngo nam paqtayin; noqg eminlo 
ngoqg alaqkam ngo irab tayin. 

5Oxbo la dwjwbo hoqgv dvnam hvb ngoqg yvjv xumt tayin, hoo hwnyir-hvmar 
nvbcwr hoqgv ngoqg agamv nam paqtayin, 

6ngoqg yubk ho hwdlo nam ngo mwwpa yin, hoo ai yupwngam noqg aoho kaajol 
mwwdil mwwyin; 

7hoggab no ngoqg svka bongv, hoo noqg alap doonyium ho ngo hemp gab bemin 
tayin. 

8Ngoqg yvjv nam bvvbwl doodwn; noqg lvqbwq alaqkv ngam gvbwl doogdo. 

9Hvbmabde hiyv ngoqg swwgam meegaql twrm tanbov swcw nvg urab 
haatayin; 

10bulam lyoqr orioq niqtuqb haam tayin; bulv svca cvvtwg dintwqb nyitayin. 

11Hvbmabde lvpw atv Pwnboam hwnyir-hvmar tayin; mwlwngv hiyv dingr pan 
hv mwam yuum tayin; hoggab vm mvvnbo tulug agam mam mutum dvb nyita 
yukun. 

Mwmin Nwswr 64 

Nyic-nyia Hoqgv Ngam Kvstvb 

1Pwnboa, ngoqg sornam sam tatbv; ngoqg swwg sam vcjaqb ceebio baqnbo 
hoqgv rvkil aptvb. 

2Nyic nyidwb kvsil hwwnam hoqgv, almab nyinbo tulug acam hoqgv ngam ciis 
tvb, 

3hiyv bulug lyolam lyoqr orioq areqnam hvb, hiyv kacaqbo gomcwr tulungam 
tuugabl uppuq abnam hvb, 

4timb dvb nyima boam tooiya yoodu do, hoo mwam haqmapaqb bos maab abdo. 

5Bulv almanbo pagoqkam nyebia jaqb nootu dvn; bulv kvsil poto peqdwb agam 
goodo, bulug mwwgamv, “Hiyv ngulam kaapa nyotayin?” 

6Bulv jvqtw maanboam meelin dvn, bedwn, “Ngulv hingky jaqb meenam mam 
miiyum pakun.” Hoggab nyia ko akwg dumpo ngvla hang urangv ura jaqdvn! 

7Hvbmabde, Pwnbov mwwg uppuqkam bulam abdwn; bulam haqmapaqb un 
abg dvn. 

8Bulam yuupaq mvdwb boolwq pakun, bulug atwg lyol hoqgv bulam ceebio 
baqnum; mwlwngv hiyv bulam kaapa bov bulug dumpongv dumpwq tayin. 

9Ho nyia ko mwlwngv bosdvn; Pwnbov hognvk pagoq gab boa pakun ham bulv 
betam do hoo hoggv mwv nyipa kun ham mwwdil mwwka dvn. 

10Jvqtw bo akv At Swg uraho hwnyir-hvmar to hoo mwwg ho cwwgw to! Jvqtw 
bo mwlwg hang uralo yuum to! 

Mwmin Nwswr 65 

Ngulam Ywwlin bo Pwnboa 

1Pwnboa, Jaiyon lo, nam paqdwb nyipa, hoo nam dingrnam tulungam nyij dukub 
nyipa ku. 

2Vv no su swgwnam mam tanbov, noqg dookub nyi mwlwngv haatayin. 

3Hwdlo ngoqg nyixaq kunamv ceebio baql mviya yin, no ngulug nyimuram 
ywqlyw dvn. 

4Noqg xuqlayil hoo ogumb boanamv xinam jaqkv, noqg deela yabg ho doom dvb! 
noqg nammwg alnam mam, noqg dvrwqbo namlog dvrwq kwrwqnam mam 
ngulv xumt tayin! 

5Swrdorxeq bon nyinam tulu hoqgv no ngulam jvqtw jaqn bo lvgab birwqpa, 
Pwnbov ngulam ywwlinam, swcw nvg ywwtwr soqg mwlwngv hoo sa-svlo 
ngvkam hingw dvn; 

6hiyv akv mwwg ator hoqgv puutu tulungam pwlinum, ator hoqgv hwngkw jaqb 
daqm pakun; 

7hiyv sa-svlog dugum-gumnam mam, issig suduq-duql dugum gumnam, nyiilug 
rumd-goqrnam mam cooikab doom do, 

8hoqgab hiyv swcw nvg ywwtwr nagub doon bov noqg mux namho bosdvn. No 
ar komcam lengm dvb mvpa hoo ariyum mam hemp gab goqr romdo. 

9No swcw si gaqnam hoo iss jinam; no koijaqb ham diibuq mvnam; Pwnbog 
pobungv issiv vigo doodwn; no bulam cwrm-malongam jido, hoggab soq sam no 
mwx-mvaql ap pakun. 

10No issam hoq silamho naleqgo, ho hoq gamb ho bwwr nagub tompa, sam 
nyinyiaq dvb tooyaq pa, hoo sam swwm dvb lvqc cipa. 

11No vnyw nywpwngam noqg naleq hoqgv lvqc cipa; noqg gaari ho yuupoq-
yuuloq dvb baqm dvn. 

12Diixa-rara nyookv svding nwmw dvmin kov naleqdo, yorn yorxiv hempol 
doodo, 

13Miipap talap nyookam sviya acam lvgab pomlup pa, haapa nyookam am lvgab 
oj gvm pan, bulv sogoql hoo lvkin gob hemp gab bemin bedo. 

Mwmin Nwswr 66 

Noqg Bon Nyinam tulungv Swrdorxeq Jaqdo 

1Mwlwg swcwngv, Pwnboam hemp gab paqto; 

2mwwg yuunam eminam bemin beto; mwam koijaqb yuunam mam paqb dvb 
jito. 



1087 

 

 
Nyishi 

© 2016 Bible society of India. 
 

 
 

 

3Pwnboam beto, “Hwdjaq go noqg bon nyinamv swrdorxeq do! Hoqgab noqg 
huqlwngv koijaq ko-gab noqg ceebio tulungv rintuml haad kun. 

4Swcw mwlwngv nam xumdo hoo nam bemin bel paqdo; bulv noqg eminam 
bemin bel paqdo.” 

5Haato hoo kaato hoggv Pwnbov nyipa kun: nyia kog kaagaho mwwg bon 
nyinamv swrdorxeq jaqdo. 

6Mwv sa-svlongam pwtw bo ked hvb mukubnum; bulv pobungam lvpiab 
wpeqnum. Hoq aoho mwam ngulv hwnyir-hvmarnum, 

7mwwg ator hoqgv nwrba gob pvvb bwwl doogdo, mwwg vnyiqkv nyob mwlwg 
aoho kaal doodo taleqbo tulungam bulam atam yuum suto. 

8Nyiilunga, ngulug Pwnboam paqto; mwam paqnam yalam tapa mvmto, 

9hiyv ngulug yvjam swwnbo pengko ho pvpa kun hoo ngulug lvpiangam duleql 
geqm jima pan. 

10Pwnboa, noqgab, ngulam pooiyeq pakun; rupam jiqkanam hvb no ngulam 
jiqka pakun. 

11No ngulam wswq uraho boolwqnum; no ngulam langk lo vi baqla maanam 
mam joobaq jipan; 

12no nyiilungam ngulug dumpo aob caataml wmpa; ngulv wm gvla issig pengkob 
wpeqnum; hvbsujaqkam no ngulam boolin layil naleqko nyookub boolwq 
pakun. 

13Boyuqnam aky tulu lvgab ngo noqg nam urab haatayin; ngoqg nam dingrnam 
mam ngo nyitayin, 

14hogloq ngoqg nvbcwrv goor kunum hoo hwdlo ngoqg vs-axaq yikho ngoqg 
agamv dingr kunam mam. 

15Ngo nam jwwtw bo svdin tulungam boyuqnam aky tulub jitayin, yaap-tvmwr 
tulungam wm mwk lvgab pwr jitayin; ngo hvvbam la sibin tulungam pwr jitayin. 

16Hiyv Pwnboam bosdvn, nul mwlwngv, haato hoo tato, hoo ngo betam tayin 
hoggv mwv ngoqg yvj gab nyij pakun. 

17Ngoqg agam lvgab mwam ngo xabnum, hoo ngoqg lyol lo koijaqb paqnamv 
doonum. 

18Ngoqg nyixaqkam ngoqg hanglo xinam gob mwwnyi loqkam, At Sw tapa maab 
nyikam banpv. 

19Hvbmabde, jvqtw jaqb Pwnbov tapa pakun; mwv ngoqg swgwnam yalam tapa 
kunum. 

20Pwnboam paqyalinco, hoggab mwv ngoqg swgwnam mam haqpaq jima ho 
mwwg tumab abynam mam ngoqg hoqgv naapaq jima! 

Mwmin Nwswr 67 

Noqg Nyuqm mam Ngulug Aoso Huto Huum tvb 

1Pwnbov ngulam anya mwwpa tvbka hoo ngulam lvqc tvbv hoo mwwg nyuqm 
mam ngulug aoso huto huum tvb, 

2ho noqg pagoqkam swcw nvg aoso cengm dvb nyido, noqg ywwlinam 
huqlwngam nyob mwlwg pengko ho cengm to. 

3Pwnboa, nyiilungam nam paqmto; nyiilu mwlwngam nam paqmto! 

4Nyob tulungam mwwngaml hoo hemp gab bemin bemto, no nyiilungam 
homyin dvb pw-hwwdwn hoo swcw nvg aosoq nyob tulungam tomswr dvn. 

5Pwnboa, nyiilungam nam paqmto; nyiilu mwlwngam nam paqmto! 

6Pwnboa, swcw si vly-axeqkv vi yaiya go swwpa ku; ngulug Pwnbov, ngulam 
lvqc citayin. 

7Pwnbov, ngulam lvqc citayin; swcw soqg ywwtwr nagub mwlwngv mwam bos 
soto. 

Mwmin Nwswr 68 

Pwnbov Mwwg Ceebio tulungam Cwrsaq-twqb Mvtayin 

1Pwnbov gorab tayin, mwwg ceebio tulungam cwrsaq-bvraq twqb mvtayin; hoo 
hiyv mwam hang baqdwn mwwg kaaga hoqgv keleq tayin! 

2Mwkv hoggub aadob juuxanam hvb, ho no bulam aadob ruqpaq tayin; wm 
agaho takinv hoggub jiqdwn hvbkalam nyic bov Pwnbog agaho nyiitayin. 

3Hvbmabde, jvqtw bov hemp tayin; bulv Pwnbog agaho yuutayin; bulv hwnyir-
hvmar lvgab mwwngam tayin! 

4Bemin beto Pwnbon; mwwg eminam bemin bel paqto; hiyv diixa-rara lo wgbo 
akam bemin ak bijto; mwwg eminv At Sw; mwwg agaho yuuto! 

5Abwb nyidwn ab doomabo gab hoo xwwmy tulungam ceetor bov Pwnbov 
mwwg dvrwqbo dookho doodwn. 

6Pwnbov vp-cwkw boam imiq dvpar dook jidwn; mwv nyuum tulungam boolinl 
swwm-geem dvn, hvbmabde taleq bov deexa-rara nyookho doodwn. 

7Pwnboa, hwdlo no noqg nyiilug otuqb wiyikho, hwdlo no deexa-rara ho 
wiyikho, 

8Sinai puutu gvla Israelwg Pwnbo agaho, swcwngv hwqnum, doa toloqkv 
nyodongv toolnum. 

9Pwnbov, naleqgo nyodongam hompa, nyoodo nyook lo no doonyium mam 
jinam; noqg yuupaq kunbo gumnam no nookur paku; 

10noqg nyiilungv hoqho doogw ak kaapa paku; Pwnboa, noqg alko gab, no dwc-
twwpw maanboam dvdwb jido. 

11At Sw gomcwram jido; dvn tulungv hiyv ham pui baqdwn bulv koijaqb xinamv: 

12“Lvpw atwg nyemaq tulungv bulv kedo, bulv kedo!” Namho doonbo nyem 
tulungv keleqnam dupum-dvrab pam horpin-hora nyado 

13nyega tulu nulv sviya pengko ho doos jaqkam yobur akwg gvvngam hoggub 
atwg alapv tomlup namhvb, bulam rupv la hunv tomlup pan. 

14Hwdlo Pwnbov lvpw at tulungam cwrsaq-bvraqb mvikam, Jalmon aoho tapam 
mam yaql mvmdo. 

15Pwnbog puutunga, Basan puutunga; vigo aobo puutunga, Basan puutunga! 

16Vigo aobo puutunga, oyumnam lvgab no hoggab tuugab dvn, Pwnbog mwwg 
dookub mwwbynam puutu lo, vvjaq hogloq ho At Sw nwrba gob doogw tayin? 

17Pwnbog Ceriot tulungv lwwyw camnyi go haanam, lwwyw aoho lwwyw yaag; 
At Sw bulug pengko ho doodo; Sinai si sija dvrwqbo namlob doodo. 

18No nyuum tulungam boolayil, no ao gvda caagnum hoo nyi tulu pengko hoqgv 
lvqc cinam mam nvvrwqnam, benam tama bo pengko hookam, Pwnbo At Sw 
dooi nvpv. 

19At Swn paqyalinco, hiyv aal looxiam ngulam svka dvn; Pwnbo ngulam ywwlin 
bov. 

20Ngulug Pwnbov ywwlin bov, hoo sig hoqgv naalinamv Pwnbo, At Sw gwj. 

21Hvbmabde, hiyv mwwg nyixaq lamtab wdwn, Pwnbov mwwg ceebio tulug 
dumpo dum rvsab boam porc tayin. 

22At Sw benum, “Ngo bulam Basan hoqgv bookur tayin, ngo bulam sa-svlo ura 
hoqgv bookur tayin, 

23ho noqg lvpiangv bulug uiho caabiaq mvtayin, ho ceebio hoqgv noqg iky tulu 
lyolv bulug dvsam dvpa yinpv.” 

24Pwnboa, noqg buiya soonam mam kaapa paku, ngoqg Pwnbo, la ngoqg Lvpw 
atwg buiya soonam mam dvrwqbo nam uralo kaapa paku. 

25Otuqb bemin benbo tulungv, vtwr-anyab rwwxw-gungga mvnbo tulungv, ho 
bulug pengko ho nyijwr tulungv tamborin tulungam jwwdunam: 

26“Pwnboam nyi mvqlw dookumko ho paqnam, At Sw, no su Israelwg subuq 
buqlin kov!” 

27Benjamin, nyob luunyo ngvsu, hvbsujaqkam rad ab gob nyil wgdo, Judag lvpw 
atwg nyega kob bulug pengko lo, Jebulunwg lvpw atwg nyega kob, Naptalig lvpw 
atwg nyega kob nyil swwl doodo. 

28Pwnboa, noqg huqlwngam dvgoq goqa to; Pwnboa, no hogloq huqlw hoqgv 
ngul gab bonam nyij pakun. 

29Hoggab Jerusalemho noqg dvrwqbo namlongv doogam gab lvpw at tulungv 
nam aky bva jitayin. 

30Tobum bumtaqho svdin doon boam yolu ruqto, tuun-mee lvgab nyiilungam 
kam yolu ruqto. Hiyv kaabig kokwb paqdwn ham lvpia niikum ho caajab to; hiyv 
nyob padwb hwrcw bo nyiilungam cwrsaq-bvraq mvto. 

31Albo xinam nyiilungv Ijipt hoqgv haatayin; Kusv nyebia jaqb Pwnbo gab 
mwnwg alaqkam gvvrwq tayin. 

32Swcw soq lvpw haty mwlwngv, Pwnbon bemin beto; At Swn paql bemin beto, 

33mwv doa tol hiyv wdwn, kolwg doa tol; kaato, mwv mwwg yalam dulin do, 
mwwg atorbo yalam. 

34Paqto Pwnbog huqlwngam, hiyvg yuunamv Israelwg aoho doodwn; hoo hiyvg 
huqlwngv doa ao tol doodwn. 

35Pwnbov mwwg dvrwqbo nam hoqgv swrdorxeq kam kaakin do; Israelwg 
Pwnbov mwv su hiyv akv huqlwngam la atoram mwwg nyiilungam jidwn. 
Paqnamv Pwnbo gab ka! 

Mwmin Nwswr 69 

Pwnboa, Ngam Ywwlin tvb 

1Pwnboa, ngam ywwlin tvb! Hoggab ngoqg lwwgu nagub issiv hwwca paku. 

2Hogloq ho lvpia svmgw ko dooma dvn, hoq kacbo suiyu uraho ngo yoqlwq 
paku; ngo iss ura jaqsi haapa ku, hoo diidwr issiv ngam tolup paku. 

3Ngoqg xabnam hoqgv ngo nyelin paku; ngoqg lwwgungv taqc paku. Ngoqg 
Pwnbo gab kaaya yaanamv ngoqg vnyiqkv nyiqm paku. 

4Ngoqg dumpo dummam koi yaab ngam pagoq doomab ceebio baqdo; ngam 
twrdy bo tulungv atorjaqpa, ngam mvdybo tulungv vm mvvdo. Ngo hoggv dvco 
maanam ham kam sija ngo jikur dukub nyiky paku? 

5Pwnboa, no ngoqg nyiidam nammam ceng do; ngoqg almab nyinam tulungv 
noqg hoqgv kvs maadwn. 

6Mwlwg Pwnbo At Swa, hiyv nam hingw dvn ham ngoqg hoqgv hvnyw dvb 
jimabv; Israelwg Pwnboa, hiyv nam meegaq dvn ham ngoqg soqgv ximab nyim 
jimabv. 

7Hoggab soq si noqg pagoq gab ngo benyi-beyanam mam cwql doodwn, ho 
ximanamv ngoqg nyuqm mam pulup pakun. 

8Ngoqg vbw-bor tulu gab ngo kooxnam nyi gob nyipa ku, ngoqg annwg ko tulu 
hoqgv ngo nyoodo nyiib nyipa ku. 

9Hoggab noqg nam gab ngoqg hwrcwnamv ngam dvpaq paku, hoo nam benyi-
beya tanam tulungv ngoqg ao si haapa ku. 

10Hwdlo ngo xabnum hoo yanwl ngoqg yvjv dery reenam, hoq hvviya ngam 
benyi-beya dvb nyinum. 

11Hwdlo ngo tuila vjam ngoqg vj gob mviyikho, ngo bulug tob-tainam gob 
nyinum. 

12Toggoq hoq doonbo tulungv ngoqg pagoqkam akinam gool doodo, hoo opo 
twwxum bov ngoqg pagoqkam bemin bedo. 

13Hvbmabde At Swa, ngoqgab nyiloqkam, nam ngo swgwdvn. Pwnboa, noqg 
loorwqnam mood so, noqg vigo tumab abynam ho noqg dengkib ywwlinamv 
ngam goorwq tvb. 

14Ngam naalin tvb kacbo suiyu ungngub yoqlwq tanam hoqgv; ngoqg ceebio tulu 
hoo iss ura hoqgv ngam naalin tukbv. 

15Diidwr issam ngam dwrl wg mvmabv, ho ngam iss urab miqlwq mvmabv, ho 
ung urab ngam gomlup mvmabv. 

16At Swa, ngam birwq tvb, hoggab noqg tumab abynamv aldvn; noqg naleqgo 
ayanam hoqgv, ngam kookur tvbka. 

17Noqg nyuqm mam noqg nyera hoqgv kvs mabka; hoggab ngo vs-axaq do; ngam 
nyebia jaqb birwq tvbka. 

18Ngoqg yvj ogumb hvvnwq gvdwl, ngam pvlyw tvb; ngoqg ceebio tulu soqgv 
ngam hiqlyw tvbka. 

19Ngam benyi-beyanam mam, hoo ngam hvnyw moolw mvnam mam la ngam 
xima nammam no ceng do; ngoqg ceebio mwlwngam no cengl doodwn. 

20Benyi-beyanamv ngoqg hangam hom paku, hoqgab ngo mwwdwq dwqdu dvn. 
Ngo aya mwwpa kodwb kaagaqnum, hvbmabde ngo akam kaapa maanum, hoo 
bet-bela bo meegaqnum, hvbmabde ngo akam meepa maanum. 

21Bulv ngam cumdwq kam dvs gob jinum, hoo ngoqg hvngwr gab bulv ngam 
pooxu opongam twwdwb jinum. 

22Hoqgab bulug agaho dvs-twws apnamv bulam atam ya potob hoqtu mvto; hoo 
hwdlo bulv swrsob dooiyin, hoqham gurw ak gob hoqtu mvto. 

23Bulug vnyiqkam nyiqm mvto, ho bulv kaapa kuram, hoo bulug gvvsam tvmdwr 
hwqdu twql doom to. 

24Noqg haaxaqnam mam bulug aoho lubyaqto, hoo noqg wm gudu bo hang 
lengnamv bulam gutin to. 

25Bulug svmcwngam oyum namgob nyimto; bulug doogw ko tuluho nyi akam 
doom mvmabv. 

26Hiyam no jwwtabnum ham hvraqb bulv mwam leen-parnam, hoo hiyam no un 
mvg kunum hoq vcam bulv goopal doonum. 

27Bulam laqm baqnam aoho laqm yaiyab baqmto; bulam noqg dook hoqgv asarb 
toxa maabv. 

28Swwl doonbo emin xeqnam kitap hoqgv bulam neepaq xaato; bulam jvqtw bo 
pengko lo emin xiqlwq mvmabv. 

29Hvbmabde, ngo dwqtwr-dwql hoo vc cidwn; Pwnboa, noqg ywwlinamv ngam 
aob aptvb. 

30Ngo Pwnbog eminam bemin lvgab paqtayin; ngo mwam paqyalinco paqnam 
lvgab yuum tayin. 

31Soq si svb-svvngam ho vrrw gvnbo ham jinam mam laabo yaab At Swn xumt 
dvb mvtayin. 

32Hwdlo yanbov sam kaapa yin bulv hemp tayin; hiyv no Pwnboam meegaqbo 
tulungv, nulv hangv mwwdar tuku. 

33Hoggab At Sw dwc-twwpw maanboam tapa dvn hoo nyuum parl doognam 
mwwg atwg nyiilungam oyum maadwn. 

34Swcw-nyodongv, ho sa-svlo ura lo biin-tabn bo mwlwngv mwam paqto. 

35Hoggab Pwnbov Jaiyonam ywwlin tayin hoo Judag bopam tulungam mvdar 
tayin, hoo nyiilungv hoqho dootayin hoo ham naatayin; 

36mwwg nyera tulug ko hosiqkv ham otub nvvsiq tayin, hoo hiyv mwwg eminam 
aby dvn hv ho dootayin. 

Mwmin Nwswr 70 

At Swa, Oyu Mabka 

1Pwnboa, nyebia jaqb ngam naalin tvb! At Swa, ngam nyebia jaqb svka tvb! 

2Hiyv ngam rugaql mengdwb meegaq dvn bulam hvnyw moolw hoo hendar-
hempar mvma dvb nyimto! Hiyv ngoqg murnam ho hemp dvn bulam hvnyw 
nywl hoo kikur mvmto! 

3Hiyv “Haxa, Haxa!” hvl ben boam hvnyw moolwl bulam langkwb kikur mvto. 

4Mwlwngv hiyv nam meegaq dvn ham hwnyir-hvmar hoo noqg uraho 
mwwngam mvmto! Hiyv xeq noqg ywwlinam mam aby dvn, vi-viyab bemto, 
“Pwnbov koidvn!” 

5Hvbmabde ngo jwwgw bvla dwc-twwpw maanbov; Pwnboa ngoqg dookub 
nyebia jaqb haatwb! At Swa, oyub doodu mabka, no ngam svka bo hoo ngam 
naalin bov! 

Mwmin Nwswr 71 

Hwdlo Ngoqg Atorv Wnya Yukun Ngam Apaqmabv 

1At Swa, noqg ho, ngo cwwgw dvn; ngam nywywngam hvnyw moolw mvmabv. 

2Noqg jvqtw hoqgv ngam naalin tvb hoo ngam ywwlin tvb; noqg nyurungv ngam 
ruucw kwrgab tvb, hoo ngam ywwlin tvb! 

3Ngoqg lwwn cwwgwb nyitbv, hoqb ngo lwxiam haatayin; ngam ywwlin mvdwb 
no gaml paapkun, hoggab no ngoqg lwwn la ngoqg gurumv. 

4Ngoqg Pwnboa, nyicig alaq hoqgv, jvqtw maanbo la kwr-korbo nootunam 
hoqgv, ngam ywwlin tvb. 

5At Swa, noqg ho ngo hingw dvn, At Swa, ngoqg nyijwr-yaapa hoqgv jaq nam ngo 
mwwgw dvn. 

6Ngam dwr buqma daaiyik hoqgv ngo noqg aoho ywwgw pakun; annwg 
nvmmam hoqgv no su ngam naalin pan. Nam ngo paqngin maab paqtayin. 

7Ngo vigo nyi tulug kaagaho swrdorxeq gob nyipa ku, hvbmabde no ngoqg 
atorbo cwwgwngv. 

8Ngoqg agamv nam paql doodkun, hoo noqg yuunam mam aal loopwngam doom 
tayin. 

9Ngoqg nyekam-xox moodam ngam haqpaq maabv; hwdlo ngoqg atorv wnya 
yukun ngam apaqmabv. 

10Hoggab ngoqg ceebio tulungv ngoqg pagoqkam agam goodu do; hiyv ngoqg 
swwgam kvvsil doonbo tulungv lvkin gob hwwbam nyiado 

11hoo bedo, “Pwnbov mwam apaq paku; mwam ruqmin gvdwl nootu to, hoggab 
mwam ak jijaqkam ywwnbo dooma.” 

12Pwnboa, ngoqg soqgv aado maabv; ngoqg Pwnboa, nyebia jaqb ngam svka tvb! 

13Ngam bec-beya bo tulungam hvnyw moolw mvto hoo mvpaq tuku; hiyv ngam 
murm dvb meegaq boam bulam benyi-beyanamv la ximanam lvgab pulup mvto. 

14Hvbmabde ngo lwxiam hingwl dootayin hoo nam koi-koi yaab paqtayin. 

15Ngo noqg bon nyinam mam cingc kuma jaqkam, ngoqg agamv noqg jvqtw bon 
nyinam tulungam betam tayin, hoo aal loopwngam noqg ywwlinam bon 
tulungam paql dootayin. 

16Pwnbo At Sw koijaqb bon nyinam tulu lvgab ngo haatayin; ngo bulam noqg 
jvqtwngam bepa tayin, noqg gamtwq. 

17Pwnboa, ngoqg nyijwr-yaapa yuk hoqgv no ngam tomswr pakun, hoo ngo sija 
godab noqg swrdorxeq bon nyinam mam pui baqdwn. 

18Ngo nyekam-xoxwl dum dumpu sujaqkam, hwdlo noqg atoram ngo ko hosiq 
akta betam maady deedib, hiyv haata boam noqg huqlwngam tomswr maady 
deedib, Pwnboa, ngam apaq maabv. 

19Pwnboa, noqg jvqtwngv doa aongam cvvc do. No koijaqn bo bonam nyipa kun, 
Pwnboa, noq hvb hiyv doodwn? 

20No ngam vigo vs-axaqkam hoo dwr-kanongam kaapa mvdwb jipa, 
hvbsujaqkam ngam lokta swwrab mvtayin; swcw nvg ura hoqgv ngam lokta 
boolin tayin. 

21Ngoq koiyib yuunam mam no vi yaiya dvb mvtayin hoo ngam lokta bet-bela 
tayin 

22Ngoqg Pwnboa, noqg dengky ko gab rwwxw lvgab ngo kam nam paqtayin; 
Israelwg Dvrwqbo Aka, nam ngo gungga lvgab bemin bel paqtayin. 

23Ngoqg nvbcwrv hemp gab goqr rotayin, hwdlo nam ngo bemin bel paqyikam; 
noqg pvlyw kunam, ngoqg yvjv kam nam paqtayin. 

24Hoo ngoqg lyolv noqg jvqtw svkanam mam aal loopwngam gool dootayin, 
hoggab hiyv ngam murm dvb meegaq boam bulam hvnyw moolw-har moosa 
mvpa kun. 

Mwmin Nwswr 72 

Lvpw Atam Noqg Lootwngam Jito 

1Pwnboa, noqg jvqtwngam lvpw atam, hoo noqg dvrwq kwrwqnam mam lvpw 
atwg ko tuupam jito! 

2Dvrwq lvgab noqg nyiilungam, hoo jvqtw lvgab noqg jwwgwbo nyiilungam 
mwam pw-hwwm to! 

3Nyiilu gab gvda puutu mwlwngv swwg-geeg subuq-buqlin jito, hoo yorn 
yorxiam jvqtw uraho doom to! 

4Jwwgwbo nyiilu gab mwv ceetor nan gob nyinka, dwc-twwpw maanbo ko 
tulungam naalin mvmto, hoo mvnyi-mviya boam vmwq yumgub mvmto! 

5Doonyi-poolv doody deedib, hoo bulug ko hosiq-hosiq nagub bulam nam bos 
somto! 

6Nwmw-nwsin jurlin boam nyodo hoiyaqnam hvb mwam hol mvmto, 
swcwngam nyodo hoiyaqnam hvb homto! 

7Mwwg swwca de aal tuluho jvqtwngam yuupw mvmto, hoo poolv nyiima 
deedib swrsongam naleq mvto! 

8Mwv sa-svlo akwn hoqgv akwn nagub, hoo iss pobu hoqgv swcw nvg ywwtwr 
nagub kaol doog gvnka! 

9Diixa-rara ho doonbo nyob tulungv mwwg agaho xuma nvka, hoo mwwg ceebio 
tulungv mwwg lvpia diimwram yaqxaq gvnka! 

10Tarsis gvla iss soiyoqg nyook hoq lvpw at tulungv mwam paql aky jil doonka; 
Siba la Sebag lvpw at tulungv mwam aky tulungam baqa jignvka! 

11Mwlwg lvpw atv mwwg agaho dumpo pvxwl xuma nvka, hoo nyi mwlwngv 
mwam bon nyij nvka! 

12Hwdlo dwc-twwpw maanbo, jwwgwbo hoo svka dooma bo tulungv, mwam 
goqyikam mwv bulam ywwlin dvn. 

13Mwv laanyi maanboam la dwc-twwpw maanbo tulungam anya mwwpa dvn, 
hoo dwc-twwpw maanbo tulug swwgam ywwlin dvn. 

14Nyijab-nyiyiqnam la yolu-swcin hoqgv mwv bulug swwgam pvlyw dvn, hoo 
bulug uiyv mwwg kaaga lo xinam jaqgob nyidwn 

15Mwv kuiyum nagub swwyu nvka! Sibag aiyinam mwam jignvka! Mwam 
swgwnam mam swgwl dooky nvka, hoo aal loopwngam mwwg gab lvqc 
tulungam kol doonka! 

16Nyook so cwrm-malongv naleq-baceq nvka; mwlw gvda puutu aoho cwrm-
malongv yeemin doonka, Lebanon ho aaxy xeenam hvb nyinka; hoo rongo lo 
nwmw-nwsin buqlinam hvb bopam tuluho nyiilungv dumtwq-miilyw nvka 

17Mwwg eminam nwrba gob doom to, doonyiv hog hwdgo doonam xaqb mwam 
yuunamv dooky nvka! Nyiilungv mwwg hoqgv lvqc cignvka, nyi mwlwngv 
mwam paqyalinco paqg nvka! 

18Israelwg Pwnbov, xinam jaq At Swv, mwv aro twq swrdorxeq bon tulungam 
nyidwn. 

19Mwwg yuukynam eminam nwrba gob xig nvka; mwwg yuunamv swcw 
hoobum so yuupw nvka. Amen hoo Amen! 

20Jesseg ko tuup Debidg swgwnam mam swgw gwwnya pakun. 

Mwmin Nwswr 73 

KITAP OUM 
(Mwmin nwswr 73—89) 

Nwrba gob Pwnbov Ngoqg Ator rvla Xuqbwqnamv 

1Jvqtw jaqb Pwnbov aldvn, Israelam la ho hiyvg hangv dvrwqdvn. 

2Hvbmabde ngoq gab, ngoqg lvpiangv vcwr goda lo dwqtup tanum, ngoqg lvpia 
dwqkapv vcwr goda lo duleq tanum. 

3Hwdlo ngo nyic bog nyet swwnam mam kaapanum ho ngo larn boam 
kaabynum. 

4Hoggab bulv sinam xaqgub vc-apy dooma do; bulug gv ngv poot do hoo pumpiq 
miliqdo. 

5Nyi asaqkv vs-axaqnam hvb bulv vs-axaqma; nyia ko asaqkv duqtwr duqnam 
hvb bulv duqtwr duqma. 

6Hoqgab bulug larnamv bulug lwwpo lo gai gvnam hvb nyido; yolungv bulam vj 
hvb tomlup appa. 

7Bulug vnyiqkv ox ko-gab goobur-goony do; bulug hanglo mwwc-mwwyangam 
mwmin twql doodo. 

8Bulv benyi-beya bvla oyumnam agam mam goodwn; bulv nyijab-nyiyiqnv 
asaqkam bos belam dvn. 

9Bulug agamv ao lvpwngam ceebiob gool doodwn, hoo bulug lyolv swcw nvg 
aoso larnam mam goodul doodwn. 

10Hoqgab, mwwg nyiilungam bulug daiyab daqmin gvdo, hoo bulug ura lo 
nyixaqnam mam kaapa maadwn. 

11Hoo bulv bedwn, “Hoggub Pwnbo sam cengnyi tayin? Pwnbov sam cengnanv 
dood nvi yv?” 

12Kaato, soq tulu si nyic bov; lwxiam bulv hentwr-kanyi hemab; bulv nyet nyet 
yaab swwdwn. 

13Hog mwlwho ngoqg hangam dvrwq dvb pvvk namsi niqtuq dookma hoo 
danyib ngoqg alaqkam losuq suqsam tukba. 

14Hoggab aal looxiam ngo duqtwr-duql doodkun, hoo ar roxiam ngam yolu 
ruqnum. 

15Ngo benyiloqkam, “Ngo soq sib bes dvco,” Ngo noqg ko tulu hosiq-hosiqkam 
nyepin pingpaq panpv. 

16Hvbmabde, hwdlo ngo sam hoggub cengtayin ham mwwdwk ho, soq si ngam 
nyila maanam bon gob kaapa mvmdo, 

17hwdlo ngo Pwnbog namlo urab haanam gob ngo cengma nam; hoq kokwb ngo 
bulug nyitwr-nyinya tanam mam ceng xiqnum 

18Jvqtw jaqb no bulam soj-mialapnam nyookho doom pan; no bulam duleql geql 
yuupaq mvdwb mvpa kun. 

19Hog bvxeq vcwrko mood golo bulv twrn kun, vc loodab bosnamv bulam aadob 
mvpaq gvnkun! 

20Hwdlo nyi akv yuma maapel huurabnam hvb nyinba, At Swa, no hwdlo atv 
huurab yin, no bulam ig-oram mam oyum namhvb oyum to. 

21Hwdlo ngoqg yvjam mwwdwq dvb mvnum, hwdlo ngoqg hangam kacaq dvb 
mvnum, 

22Ngo ceng maab kwr-korwb nyil dooyikho; ngo noqg kaagaho nyoro svdin hvb 
nyinum. 

23Hvbsujaqkam, ngo looxiam noqg lvgab dooba dvn; no ngoqg lvqbwq alaqkam 
nootul doogdvn. 

24No ngam lamta kaakinl tomswr-hony tvb, hoo kokwngam no ngam yuunam 
gob svgagvrwq tayin. 

25Ao lvpw tol ngoqgab hiyv doodwn, nootwq? Hoo swcw nvg aoso nam apaq pel 
ngo hog akam mwwby sanam dooma dvn. 

26Ngoqg gv aiyaq kvla hangv niqtuq dook maasjaqkam, hvbmabde Pwnbov 
ngoqg hangwg atorv hoo ngoqgab nwrba gob doodwn. 

27Hoggab kaato, hiyv noqg hoqgv aado dvn hv niipaq tayin; hiyv nyiv nam 
mwwjw maadwn bulam no twrm tayin. 

28Hvbmabde Pwnbo lwkw ho doonam si ngoqgab aldvn; Ngo Pwnbo At Swn 
ngoqg cwwgw gob mvpa kun, hoqgab ngo noqg bonam nyinam mwlwngam pui 
bekar tayin. 

Mwmin Nwswr 74 

Pwnboa, Gorabto, Noqg Pagoqkam Ceetor to 

1Pwnboa, no hoggub ngulam nwrba gob joopaq gvi kun? Hoggub noqg 
haaxaqnamv wm mwk rvmxwqpan hvb noqg atwg sviya tulug nwmw-nwsin dvk 
rongongam ceebio gvi yin? 

2Noqg nyiilungam mwwpa laka, hogloq ham no otuqcob rvpa kun, hogloq ham 
no pvlyw pan noqg gumn nyob hoolu gob doom dvb! Jaiyon puutungam mwwpa 
laka, hogloq ho no doonum. 

3Nwrba cwtam gob yuupaqko ho no korlwqto; ceebiongv dvrwqbo namlog hog 
mwlwngam muiyu-mvca paku! 

4Noqg ceebio tulungv noqg dookum ko nyook pengko ho dugum gumlin do; bulv 
bulug atwg nyij-muj tvkam tengl ap pan. 

5Hiyv nyorog svvn tulungam vx lwwl panam hvb bulv nyido. 

6Hoo svvda ho mwiyw-mvcnam mwlwngam bulv vxv la kvnyi lvgab vmwq 
yumgub pvmwql mvnam. 

7Bulv noqg dvrwqbo namlongam wm tolwqnam; bulv noqg emin dook nyookam 
kac-tanyiaq dvb mvnum, ham ked ho caatin-caannin mvknum. 

8Bulv atv atam benum, “Bulam ngulv nwwtin-nwwbal mviya looda tuj”; bulv 
gvda hoqg Pwnbog xumk nam mwlwngam wm parxanum. 

9Ngulv ngulug muxnam tulungam kaapa kuma; nyiqry kaanbo akkam dookma, 
hoo ngulug pengko so hiyvkam cengma soq sib hog hwdgo nyidul dootayin 

10Pwnboa, hog hwdgo soq sib ceebio tulungv benyi-beya tayin? Ceebio tulungam 
noqg eminam nwrba gob benyi-beya mvtayin yv? 

11Hoggub noqg alaqkam nootul doogdvn, noqg lvqbwq alaqkam? Noqg vj uraho 
cikwq-lvqlwqtvl doonam hoqgv laqlinto hoo bulam twrto! 

12Kol galoqkv Pwnbov ngoqg Lvpw atv, swcw nvg aoso ywwlinam bonam nyidul 
doodo. 

13No sa-svlongam noqg ator hoqgv mwrpin sunum; no sa-svlog iss urag bur 
dumpongam jwwdubnum. 

14No Dooji-burwg dumpongam vmwq yumgub mvnum; no mwam nyorog svdin 
tulug dvs gob jinum 

15No wlwngam porcil iss subuqkam la iss kucw tulungam biqlin mvnum; no iss 
tol dooky bo pobungam pwtw-rwbw dvb mvnum. 

16Aal si noqgv, ai siikam noqgv; no doa aog huto ngamla doonyiam bvl pwlinum. 

17No swcw nvg ywwtwram mwrwl appan; no dwram la dvrangam bvl pwlin pan. 

18At Swa, sam mwwpa to, hoggub ceebio tulungv benyi-beyanam, hoo nyiidam 
bo nyiilungv noqg eminam benyi-beyanam. 

19Noqg yvjwg pwk yoburam nyoro svdinam gvqlwq maabv; noqg jwwgwbo nyi 
tulug swwgam nwrba gob mwwpa maab nyimabv. 

20Pvvb mwrnam mam mwwpa keela ka, hoggab gvdag kanbo nyook mwlw si 
yolu-swcin rooxo bongv doodo. 

21Nyijab-nyiyiqnam nyiilungam hvnywl wkur mvmabv; jwwgw boam la dwc-
twwpw maanboam noqg eminam paqmto. 

22Daqrabto, Pwnboa, noqg pagoqkam ceetor to; mwwgabto hoggub nyiidam bo 
ceebio tulungv aal loopwngam nam benyi-beya do! 

23Noqg ceebio tulug sogoq goqnam mam mwwpa maab nyimabv, nam ceebio 
baqrabl rumd goqrnamv aob coodul doodo! 

Mwmin Nwswr 75 

Pwnbov Homyin dvb Pw-hwwtayin 

1Pwnboa, nam ngulv paqyalinco paqdwn; ngulv paqyalinco paqdwn noqg 
eminamv ogum ko-gab. Ngulv noqg swrdorxeq bon nyinam mwlwngam betam 
dvn. 

2“Mood xikjaqb ngo xuqpan ngo homyin dvb pw-hwwtayin. 

3Hwdlo swcwngv la, hoo hoqho hog mwlw doonbo tulungv hwqyin, hoqham ngo 
su hoqg rwwda tulu ham hwngkwb daqm dvb pvvdwn. 

4Ngo larn boam bedwn, ‘Nulv larma bv,’ hoo nyic boam benam, ‘Nulug vrrwngam 
aob baarab maabv; 

5nulug vrrwngam ao jaqb baarab maabv, ho lwwjinl larl gooma bv.’ ” 

6Hoggab dou-caga-haaga hoqgv ma hoo nyoro lvpa hoqgv haama dvn, 

7hvbmabde Pwnbov su pw-hwwl, akin akob hoo akin aob mwi-mvca dvn. 

8Hoggab At Swg alaqtv pvtaq taqg doodo, vcjaq mviyonam opo poodwq xupiq-
tviyiq xuca bo, hoo mwv hoqgv toolin jido, hoo swcw soqg nyicbo mwlwngv ham 
twwkiq-twwmal biuxab tayin. 

9Hvbmabde, ngo nwrba gob ham goobwq tayin; ngo bemin bel, Jakubg Pwnbon 
paqtayin. 

10Nyic bog ator mwlwngam ngo mvpaq xaatayin, hvbmabde jvqtw bo ator 
tulungam aob mvca tayin. 

Mwmin Nwswr 76 

Hiyv Noqg Agaho Daqnyi Tayin? 

1Judaho Pwnbon cengdwn; Israel ho mwwg eminv koi dvn. 

2Mwwg doogwngam Salemho mvl appan, Jaiyonv mwwg doogw nyookv. 

3Hoqgv mwv bioqlinbo uppuq tulungam, svtam mam, lyoqr orioqkam, hoo nyob 
panan svtam-soruqkam mwmwqnum. 

4No yuukynamv, nyotum goqkum ko gvda puutungam koi yaab nam yuudwn. 

5Haakam bo tulungam twqbin tvl bulam mvpia xaanam; bulv sidwn hvb 
yubngaq kunum; nyob panbo nyega tulungv bulug alaqkam hog nyin kuma. 

6Jakubg Pwnboa, no yolu ruqyikam wg bov la svpurv vnyi-vnyiv lamngaql 
kardwn. 

7Hvbmabde, nam su bos dvb nyidwn! Hwdlo noqg haaxaqnam mam xaqrab yin 
hiyv noqg agaho daqnyi tayin? 

8Ao lvpw hoqgv no goolin pw-hwwdwn; swcwngv bosnv cooikab doonum, 

9hwdlo Pwnbov pw-hwwdwb daqrabnum, swcw soqg yanbo mwlwngam 
ywwdwn. 

10Jvqtw jaqb nyia kog hang lingtwrnamv nam paqtayin; hang lingtwrl doonyu 
boam no soruq ak hvb aoho gvtayin. 

11Noqg Pwnbo At Swn noqg dingrnam mwlw ham nyijto; hiyam bos sodynam 
mam taqg-loosaq mwlwngv mwam aky bva jito, 

12hiyv lvpw atwg ko tuupwg haakam mam mvpaq xaatayin, swcw soqg lvpw at 
tulungv hiyv bos dvb nyidwn. 

Mwmin Nwswr 77 

Vs-axaq Aalam Ngo At Swn Meegaqdvn 

1Ngo Pwnbon sogoql xabnam, Pwnbon sogoql xabnam, hoo mwv ngam tapa 
tayin. 

2Vs-axaq moodam ngo At Swn meegaq dvn; aiyam ngo vcwr gokam nyelin maab 
ngoqg alaqkv yamganum; ngoqg yvjv jampam haqpaq dvn. 

3Hwdlo ngo Pwnboam mwwpa yin, ngo sigin dvn; ngo mwwdy lalal mwwka yin, 
ngoqg yalv sitab dvn. 

4No ngoqg vnyiqkam nyiqbiol doom do; ngo vs-axaqnum hoqgab ngo agam 
goony kuma. 

5Ngo otuqg aal tulungam, wnkun vnyw tulungam mwwpa do. 

6Ngo benum, “Aiyam ngoqg beminam mam ngam mwwpa mvtbv; ngoqg hangam 
ngam mwwdy lala mwwka mvtbv.” Ho ngoqg yalv kwrwjaqb meegaq dvn: 

7“At Sw nwrba gob haqpaq pak nvi yv, hoo nywywngam lokam mwwsw kuram 
yv? 

8Mwwg tumab abynam mam nwrba xaqb nyinkun yv? Mwwg dingrnam 
mwlwngv kol xaqb dookram yv? 

9Pwnbov anya mwwpanam mam mwwpa kuma dvn yv? Mwwg haaxaqnamv 
mwwg aya mwwpanam mam kuqtum pak nvi yv?” 

10Ho ngo benum, “Ngo soq sam kotayin, Pwnbog lvqbwq alaqg vnyw tulungam.” 

11Ngo mwwpa tayin At Swg bon nyinam mwlwngam; vvjaq noqg kolwg 
swrdorxeq mwlwngam ngo mwwpa tayin. 

12Noqg bon mwlwngam mwwdy tayin, hoo noqg koijaqb bonam mwlwngam 
hwwka tayin. 

13Pwnboa, noqg lamtangv, dvrwqdo. Hoggoq pwnbov ngulug Pwnbo hvb 
koidvn? 

14No su Pwnbov hiyv swrdorxeq nyis mwlwngam nyidwn; nyiilug pengko lo no 
noqg atornam mam cengmnum. 

15Jakub gvla Josap gv ko hosiqkam, noqg laqpo ator lvgab noqg nyiilungam 
pvlyw pakun. 

16Pwnboa, hwdlo iss swnyiqkv nam kaaikam, hwdlo iss swnyiqkv nam kaaikam, 
hoq mwlw si bosnum; benjaqjaq baloqkam sa-svlo ura mwlwngv tvmdwrnum. 

17Doomwq tulungv nyodo issam toolnum; doa toloqkv doogum gumlinum; noqg 
uppuqkv taqg-loosaqb bioqlinum. 

18Noqg doogum buqkonamv cwkeq-lemeq dooiho doonum; noqg taiyam 
bioqmnamv gvda gvtwb bioqunum; swcwngv tvmdwrl hwqdinum. 

19Noqg lamtangv sa-svlo lvpa wpeqnum, noqg lamtangv iss ura jaqn bo hookam 
wpeqnum; hvbsujaqkam noqg lvlam mam kaapa maanum. 

20No noqg nyiilungam sviya ak hvb Mojes la Aaron gv alaqho bool wg mvnum. 

Mwmin Nwswr 78 

Haata bo Hosiqkam Betamto 

1Ngoqg nyiilunga, ngoqg tomswrnam sam, ruucw kwrgabto; nulug nyurungv 
ngoqg gomcwr tulu sam ruucw kwrgabto! 

2Dooiyw-doocam ngoqg agamv berab tayin; ngo kolwg kvsnam ura niitin tinam 
mam tingrab tayin, 

3hognvk pagoqkam ngulv tatkun hoo cengtkun, hogloq ham ngulug ab tulungv 
ngulam betam kunum. 

4Ngulv ham bulug ko tulu hoqgv kvsram; hvbmabde haata bo hosiqkam At Swg, 
mwwg koijaqb swsw-saab yuupw dvb bon nyinam mam, hoo mwwg 
swrdorxeqb bon nyinam mwlwngam betamto. 

5Mwv Jakub aoho mwwg nyinam mam mvkonum, hoo Israel aoho pvvbam 
jinum, hoqham bulug ko tulungam tomswr mvdwb mwv ngulug ab tulungam 
gaml jinum, 

6haata bo hosiqkam, dwrbuqma tanam ko tulungam soq sam cengmto, hoo 
swwrab layil bulam bulug ko tulungam betam tvmsiq mvto, 

7hoqgab bulv bulug hingwngam Pwnbog aoho ap dvb nyitayin hoo Pwnbog nyis 
mwlwngam mwwpa maab nyiram, hvbmabde mwwg pvvb mwlwngam 
pvvtayin, 

8hoo bulv bulug ab tulug nyinam hvb nyidwb nyiram, tamy gvi hoo tvjw maanbo 
ko hosiqb hvb nyiram, hiyvg hosiqg hangv hwngkw maanum, hiyvg yalv 
Pwnboam mwwjw maanum. 

9Iprayim nyiilungv illy-uppuq lvgab mwx-mvaqnum, hvbmabde nyob pad aalho 
wkur kunum. 

10Bulv Pwnbog pvvb mwrnam mam pvvl ap maanam, hvbmabde mwwg pvvb 
mvkjaqb wdwb mwwmanum. 

11Bulv mwwg bonam nyinam mwlwngam hoo swrdorxeq gob bulam mwwg 
kaakin kunam mam mwwpa kumanum. 

12Bulug ab tulug vnyiq kaagaho mwv Ijipt nyook hoola Joan gv rongo rwqtaqho 
swrdorxeq bon nyinam mam kaakinum. 

13Mwv sa-svlongam pwtw dvb mwrpin sutwl hoo bulam hoqb wpeq mvnum, 
hoo issam cwqc hvb daqdwb mvnum. 

14Aal moodam mwv bulam doomwq lvgab bool wgnum, hoo ai yupwngam wm 
moily bioqnam huto lvgab wgnum. 

15Mwv diixa-raraho wlwngam jwwdinum hoo twwsam bulgab naleqgo ura 
hoqgv iss toolin namhvb toolin mvdwb jinum. 

16Mwv wlw hoqgv iss kucwngam toolin mvnum hoo issam pobu tonam hvb 
toolin mvdwb mvnum. 

17Hvbsujaqkam bulv hvraqb vi yaiya go mwam ceebio baql nyic nyinum, 
Pwnboam diixa-raraho ceebio baql tvjw maab nyinum. 

18Bulug hang mwwbil dwnw-twwnwnam mam bulv Pwnboam bulug hanglo 
pooka-yirkanum. 

19Bulv Pwnboam ceebio baql agam gool hvl bedo, “Pwnbov diixa-raralo dvs-
twwsam mwx-mvaq jinyi jaqtayin yv? 

20Mwv wlwngam jwwdin tvl issam xulinl hoo iss kucwngam iss rooxo mvnum. 
Mwwg nyiilu gab mwv wtw ngamla vdinam kam jinyi jaqtayin yv?” 

21Hoqgab, hwdlo At Sw sam tapa tvl, mwv hang lingtwr-twryanum; Jakubn 
ceebio baql wm rwlwqnum; mwwg haaxaqnamv Israelam ceebiob daqrabnum, 

22hoggab bulv Pwnboam mwwjw maado hoo mwwg huqlw hoqgv ywwlinam 
mam mwwgw maado. 

23hvbsujaqkam mwv doa nvg aongam gaml jinum hoo ao lvpwg viyap pam ciqko 
mvnum, 

24hoo dvmdvb mwv maanangam nyodo honam hvb hol mwjnum hoo bulam ao 
lvpwg cwrm-malongam jilnum. 

25Nyia kov ao gumtw tulug wtwngam dvnum; mwv bulam naleqgo dvsam 
jilnum. 

26Mwv dou-cagag dooiyam doa aob yimdvb jinum, hoo mwwg ator hoqgv ako 
daiyag dooiyam wgnum; 

27mwv diimwr jaanam hvb bulug aoho vdinam jaa mvnum, sa-svlo xuqx hvb 
pvtangam yaqp jinum; 

28mwv hoq tulu ham bulug svmcw pengko ho yaqp mwjnam, bulug bviywr-
bvcar dook mwlwho. 

29Hoo bulv dvnum hoo xumt dvb dvdeq kunum, ho mwv bul hoggv mwwbil 
dvnwnam mam bulam jinum. 

30Hvbmabde bulv bulug mwwbynam mam xumt maatab, bulug agamlo 
nyanyiam boqdu yukho, 

31Pwnbog haaxaqnamv bulam ceebio baqrabnum, hoo bulug pengko ho 
mwlwngam ator yaan boam mwv mengnum, hoo Israelwg yaapa tulungam 
mvpaq kunum. 

32Soq hog mwlw si nyiskujaqkam, bulv hvraqb nyic nyinum; mwwg swrdorxeq 
nyinam mwlwngam haqpaq do, bulv mwwjw maanam. 

33Hoqgab mwv bulug aal mwlwngam svqyi-saqcanam hwiyw gob mvpaq 
kunum, hoo bulug vnyw tulungv bos namgob nyiknum. 

34Hwdlo mwv bulam mengnum, bulv mwam meegaqnum; bulv mwwkurnum 
hoo Pwnboam vcjaqb meegaqnum. 

35Pwnbon bulug lwwn gob, koibo Pwnboam bulam pvlyw bob bulv mwwpanum. 

36Hvbmabde bulv mwam bulug agam lvgab biyuq-bemaqnum; bulv mwam 
bulug lyol lvgab vm mvnum. 

37Bulug hangv mwwg daiyab hwngkw maanum; bulv mwwg pvvb mwrko ho 
doomanum. 

38Hvbsujaqkam mwv, aya mwwpanam hoqgv bulug nyimuram apaq jinum hoo 
bulam twrm mvmanum; mwwg lwxiam haaxaqnam mam mwv mvturnum, hoo 
mwwg hang lingtwrnam mwlwngam rarab mvmanam. 

39Mwv bulam gv vdin nwtwq hvl mwwpanum, dooiyv ywpaq dvn hoo lokta 
hookur kuma dvn. 

40Hog hwdgo bulv lwxiam mwam diixa-raralo ceebio baql tvjwmab nyinum hoo 
mwam diixa-raralo mwwdwq dwqmnum! 

41Bulv nyitin nyitinl Pwnboam pooka-yirkanum hoo Israelwg Dvrwqbo Akam 
biluqnum. 

42Bulv mwwpa kumanam mwwg huqlwngam hwdlo aalho mwv bulug ceebio 
hoqgv bulam pvlywnum. 

43Hwdlo Ijipt lo mwwg kvvnyir-tamar mwlwngam hoo mwwg swrdorxeqkam 
Joan gv rongo ho mwv nyinum. 

44Mwv bulug pobungam ywlw swtw gob mvnum, hoqgab bulv bulug pobu hoqgv 
iss twwny kumanum. 

45Mwv bulug pengko ho temiq-toyup pam kanamnum tvl bulam cem-gamnum, 
hoo tvtwq tulungv bulam kac-kanyiaq dvb mviyaq-mvcaq mvnum. 

46Mwv bulug rongo am-temiam hoo bulug bon nyijo aaxy tulungam komar 
takam mam dwtwr mvdwb jinum. 

47Mwv bulug roo boolungam nyodo taa lvgab mingtwrnum hoo bulug taoq 
svvnam tapam lvgab mingtwrnum. 

48Mwv bulug tuun-meengam nyodo taa-ngam hox mvdwb jinum hoo bulug sviya 
tulungam doogum-taiyamb bioqox mvnum. 

49Mwv bulug aoho mwwg wm gunam hvb haaxaqnam mam, hang lingtwrnam 
mam, hang lengnam mam, hoo hentwrnam mam, twrm dvb mvnbo gumtw acam 
mam tolwqnum. 

50Mwwg haaxaqnam hoqgv mwv lamta ak ruunum; mwv bulam sig hoqgv kvxaq 
mvram, hvbmabde bulug swwca lo iicw-tobum dooiyam jilwqnum. 

51Mwv Ijipt nyook lo otuqcob ko bwwconam vxiam mengxanum, Hamwg doogw 
hoqg bulug otuqcob aaxy-amar ator torgw nannam mvxianum. 

52Hoq kokwb mwv mwwg nyiilungam sviya hvb boolinl wgnum hoo bulam 
diixa-raraho sviya acam hvb rool wgnum. 

53Mwv bulam cumciqkob wgnum, hoqgab bulv bos maanam; hvbmabde sa-
svlongv bulug ceebio tulungam tolupnum. 

54Hoo mwv bulam mwwg dvrwqbo gvda lo boolinum, hogloq puutu ham mwwg 
lvqbwq alaqkv naapkun. 

55Mwv nyob asaqkam bulug aga hoqgv ruqpaq jinum; mwv bulam gumn bwwsiq 
mvdwb jinum hoo Israelwg nyob tulungam bulug doogw ko ho doomnum. 

56Hvbsujaqkam bulv hvraqb Pwnboam ceebio baql pooka-yirkanum hoo mwwg 
nyil kaakinam tulungam pvvl ap maanam, 

57hvbmabde bulug ab tulug nyinam hvb mwwjw maab hoo wkurnum; bulv illy 
dwrxoqbo hvb nyinum. 

58Hoggab bulv mwam haaxaq dvb nyiluqnum bulug nyook koi boam xumnam 
lvgab; bulv mwam kaaneq dvb bulug murty lvgab nyinum. 

59Hwdlo Pwnbo tapanum, mwv hang lingtwr-twryanum, hoo mwv Israelam 
haqpaq loodanum. 

60Mwv mwwg dook Silo nyookam, nyia ko rolug pengko ho doogwngam apaq 
kunum, 

61hoo mwwg huqlwngam nyuum mam gvqlwq jinum, mwwg yuunam mam 
ceebiog alaqho jipaqnum. 

62Mwwg nyiilungam mwv lyoqr orioq niqtuqb jilwqnum hoo mwwg hang 
lingtwrnam mam mwwg gumn aoho jipaqnum. 

63Bulug yaapa tulungam wmv gutwrnum, hoo bulug nyijwr tulungv nyem 
wikam nyem xabnam mam xapa kuram. 

64Bulug nyub tulungv lyoqr orioq niqtuqb yoqlwqnum, hoo bulug xwwmy 
tulungv nyix-riimanum. 

65Ho At Sw yubnam hoqgv huurabnum, mwlwngam ator yaanbo nyiv opo 
twwxum pel sogoq goqkarnam hvb nyidwn. 

66Hoo mwv mwwg ceebio tulungam adar-apar mvma dvb mvdwn; mwv bulam 
kuiyum xaqb hvnyw moolw mvdwn. 

67Mwv Josapg doogwngam haqpaqnum; mwv Iprayim nyob hoolungam 
xuqmanum; 

68hvbmabde mwv Juda nyob hoolungam xuqnum, Jaiyon puutungam, mwv aby 
dvn. 

69Mwv mwwg dvrwqbo namlongam doa ao tvb ao dvb mvnum, swcw sib nwrba 
gob biima dvb mwv mvnum. 

70Mwv Debidnvn mwwg nyera gob xuqnum hoo mwam xuqlin pan sviya rvkybo 
dvpar hoqgv naalinum; 

71mwam sviya anyo bo tulungam hoqgv mwwg nyiilu Jakubnvn sviya rvky bob, 
Israelam mwwg gumn gob mwv boolinum. 

72Mwv dvrwqbo hang lvgab bulam kaal yvgnum hoo mwwg ywrtaqnam albo 
alaq hoqgv bulam nyiswrl yvgnum. 

Mwmin Nwswr 79 

At Swa, Hog Hwd Oyu Go? 

1Pwnboa, nyob nyiingv noqg gumn otu dookub haapa ku; bulv noqg dvrwqbo 
namlongam mubur-mvc paku; bulv Jerusalem mam mvpia paku. 

2Bulv noqg nyera tulug gv vdinam doa aog pvta tulug dvswb gob jipa ku, noqg 
mwwjwbo gv aiyaqkam swcw soqg nyoro svdinam dvm paku. 

3Bulv iss hvb bulug uiyam Jerusalemwg mwlwho tooiyeqnum, hoo bulam svma 
liinbo akam doomanum. 

4Ngulv ngulug door-doopw tulug bej-bepar dvb nyinam, ngulug diis-paap 
nyiingv ngulam bej-bepar hoo kaanyi-kaayanum. 

5At Swa, hog hwd oyu go? No nwrba gob haaxaq tan yv? Noqg kaaneqnamv wm 
hvb gudu tan yv? 

6Nam cengma bo nyob aoho noqg haaxaqkam haamto, hoo noqg eminam goqma 
bo lvpw tulu aolo haamto! 

7Hoggab bulv Jakubnvn mvpaq paku hoo mwwg nvmcwngam mvpia paku. 

8Ngulug otuqho nyixaqnam mwlwngam mwwpa kumabv; noqg aya mwwpanam 
mam ngul gab nyebia jaqb hvvrwq mvtbv, hoggab ngulam svkob paql paku. 

9Ngulam svka tvb, ngulam ywwlin bo Pwnboa, noqg eminam yuum dvb; ngulam 
naalin tvb, hoo ngulug nyic gab pwr jitwb, noqg emin gab. 

10Hoggab nyob nyi hvl beiyin dvn, “Hoglo yu bulug Pwnbov?” Noqg nyera tulug 
ui biqnam mam ngulug vnyiq kaaga so nyob nyiig pengko lo noqg ree daqnam 
mam cengmto! 

11Nyuum tulug sigin ginam mam noqg agaho haamto; noqg koibo huqlw hoqgv 
sita bo tulungam pvlywl apto! 

12At Swa, ngulug door-doopw tulug haabo lo kvn yaago laqm-baqmto bulug nam 
bej-beparnam mam! 

13Hvbmabde ngulv noqg nyiilungv, noqg sviya luurangv, nam nwrba gob 
paqyalinco paqtayin; ko hosiq-hosiq gob ngulv nam paqnam mam betam tayin. 

Mwmin Nwswr 80 

Pwnboa, Ngulam Bookur tvb 

1Ruucw kwrgab tvb, Israelwg rvky boa, no Josapnvn sviya dvpar hvb rool wg 
bov! No su cerubim aoho doodwn, huto huulin to. 

2Iprayim hoo Benjamin hoo Manasse agaho, noqg atoram torabto hoo ngulam 
haal ywwlin tvb! 

3Pwnboa, ngulam mvdar tukub; noqg nyuqm mam huumto, ho ngulam ywwlin 
tvb 

4Mwlwngam Pwnbo At Swa, hog hwd oyu go noqg nyiilug swgwnam mam no 
haaxaq tayin? 

5No bulam nyiqs-tanap wtw lvgab dvm paku, hoo bulam nyiqs sam vcjaqb twwm 
paku. 

6No ngulam ngulug door-doopwngv haqpaq dvb mvnam, hoo ngulug ceebio 
tulungv bulug pengko lo nyirjnam. 

7Pwnboa, ngulam mvdar tukub; noqg nyuqm mam huumto, ho ngulam ywwlin 
tvb! 

8No Ijipt hoqgv roo pvbw bwwg baqanum; no nyob nyiam ruqpaq tvl hoqham 
liilwqnum. 

9No hoqham liid ko kedam mvxaqnum; hoqhv ura jaqb mvmiangv meelwqnum 
hoo nyookam tvpwnum. 

10Yorn puutu mwlwngam hoqg doonyium lvgab tomlupnum, ho hoqg haqb lvgab 
sidar svvn nwwtbo mwlwngam lyomlupnum. 

11Hoq haqbv sa-svlo nagub, hoo hoq jurlin bo okv iss pobu nagub tamlinum. 

12Hvbnyiloqkam hoggab no hoqg sulungam sapia pakun, ho hiyv xeq hoq lamtab 
wpeq bo mwlwngam hoggab hoq aaxiam pum gvdwn? 

13Nyorog svrv hoq aaxiam domyu-damca do, hoo rongob wpeq bo mwlwngv hoq 
aaxiam dvmin duku. 

14Mwlwngam Pwnboa, lokta nywwkur to! Ao lvpw hoqgv kaababl, hoo kaato; 
soq roo pvbw pagoq gab mwwkato, 

15noqg lvqbwq alaqkv liitwl pvvcumnam sam, hoo noqg hogloq ko tuupam no 
atv ator dvb mvknum. 

16Bulv sam wm lvgab parpa ku, bulv sam patab paku; bulam noqg yolu ruqn nan 
nyuqtuq-moor hoggv yuupaq mvto! 

17Hvbmabde noqg lvqbwq alaqho doonbo nyia kog aoho noqg alaqkv cegabto, 
nyia koam ham no atv atgab ator dvb mvpa kun. 

18Ho ngulv noqg hoqgv wkur kuram; ngulam swwgam jitwb, hoo ngulv noqg 
eminam goqtayin. 

19Pwnboa nyiit At Swa, ngulam mvdar tukub! noqg nyuqm mam huumto, ho 
ngulam ywwlin tvb! 

Mwmin Nwswr 81 

Oa, Ngoqg Nyiilungv Ngam Tai Nvpv 

1Pwnbon vc-jaqb bemin beto ngulug atorv; Jakubg Pwnbon hempwl goqr roto! 

2Beminam vcib liica to; tamborin yalam dulin mvto, tangam dvb rwwxw gungga 
lvgab mvlinto. 

3Poolv nitib karlin yin, poolv kvrbwyin, ngulug durum-dvmaq aalam tuuliam 
miqto. 

4Hoggab soq si Israel gab pvvbv, Jakubg Pwnbog pvvb akv. 

5Mwv sam Josap lvgab pvvb mvnum hwdlo mwv Ijipt gvdangam ceebio baql 
wiyikho. Ngo agam cengka maanam ak tapanam: 

6“Ngo noqg gorbwg viyam hvrab dvb mvnum; noqg alaqkv huc hoqgv aado 
kunum. 

7Noqg hentwr-kaas yukho ngam goqnum, hoo ngo nam ywwlinum; taiyam 
bioqal nam ngo cooikab agam goorwqnum; Meriba iss lo nam ngo pooka-
yirkanum. 

8Tagabto, ngoqg nyiilunga, hwdlo ngo nulam yolu ruql beo cooiyam! Israela, 
nulv mwwdy nyiloqkam ngam tagabto! 

9Nulug pengko ho kooxnam pwnbov doola ramla; nulv nyoodo pwnboam pvxwl 
xumny ram. 

10Ngo nulug Pwnbo At Swv, hiyv nulam Ijipt nyook hoqgv boolinum. Nulug agam 
mam vc-jaqb gangk to, hoo ngo yvqlwq jitayin. 

11“Hvbmabde ngoqg nyiilungv ngoqg goonam mam tvjw maanam; Israelv ngam 
gvqlwq maanum. 

12Hoqgab ngo bulam tamy bo hangam bulug aoho jinum, bulug at tomswr-hony 
koob nyil wm dvb. 

13Ho ngoqg nyiilungv ngam tagab kamyi nvpv; ho Israelv ngoqg lamtab wi nvpv! 

14Ngo nyebia jaqb bulug ceebiongam mvturl ap yinpv hoo ngoqg alaqkv bulug 
ceebio tulu daiyab pwrtayin. 

15Ho At Swn oyum bov mwwg daiyab hvnyw bosil haatayin, hoo bulgab 
nvtaqnamv nwrba gob dootayin. 

16Hvbmabde mwv nulam vc-jaqb dviyin bo wtwngam hootayin, hoo wlw hoqgv 
tong ngolangam nulam ngo xumt mvtayin.” 

Mwmin Nwswr 82 

Laanyi Manboam la Pwwma-cima boam Ywwlin to 

1Pwnbov mwwg dookam ao lvpw dookumko ho naag nukun; asaq pwnbog 
pengko lo mwv pw-hwwnam: 

2“Hog hwdjaqgo no hwwbiuml pw-hwwtayin hoo nyic boam ciibiuml kaakin 
taikun? 

3Laanyi maanboam la hopinam jvqtwngam jito; hentwr boam la jwwgw boam 
kvtaqb nyil wgto. 

4Laanyi maanboam la pwwma-cima boam ywwlin to; bulam nyicig alaq hoqgv 
naalin to.” 

5Bulv cenglaq kama ho henglaq kama, bulv kan uraho gaql yvnam; swcw nvg 
gwwl mwlwngv hwqdinam. 

6Ngo benum, “No pwnbo tulu go, nul mwlwngv Pwnbog ko gonyi; 

7hvbsujaqkam, nyia ko hvb nulv sitayin, hoo lvpw atwg ko tuupv yoqlnam hvb 
yoql tayin.” 

8Gorabto, Pwnboa, swcwsam pw-hwwto; nyob nyi mwlwngam ngoqg gumn gob 
naatayin! 

Mwmin Nwswr 83 

Pwnboa, Jimy-jemab Doomabv 

1Pwnboa, jimy-jemab doomabv; Pwnboa, noqg swrsongam nootu apmabv ho 
cooikab doomabv! 

2Hoggab kaato, noqg ceebio tulungv hur-matab nyido; ho nam ceebio baqnbov 
bulug dumpongv nywrab do. 

3Bulv surjaqb mwwnv noqg nyiilungam ceeko do; bulv lvkin gob hwwbamnv 
noqg tumanam akam ceeko do. 

4Bulv bedo, “Hookumto, kuj ngul bulug nyob sam twryum tuj; Israelwg eminam 
sam lokam mwwpa mvma dvb mvtuj.” 

5Hoggab bulv hwwsnv maqkin gob nam; ceeko dvb bulv pvvb mwrnam 

6Idomv Ismaiyel nyiilungv doogwngv, Moabv Hagrait nyi tulungv, 

7Gebal hoo Ammon hoo Amalek, Palistiya lvgab Taiyarho doonbo tulungv; 

8Assur ngvkam bulam nyimin gvnum; bulv laqpo atorbo Lotwg ko tulungv. 

9No Mediyanam hoggub nyinam hvbjaq bulam nyito, Kison pobu ho Siseranvn 
la Jabinnvn nyito, 

10hiyam In-dor ho twrmnum, hiyv kedig diix gob nyiknum. 

11Bulug xinam nyi tulungam Oreb la Jeebnvn mvnam hvb mvto, bulug lvpw atwg 
ko tuup mwlwngv Jeba la Jalmunna hvb nyido, 

12hiyv benum, “Kuj ngulv Pwnbog sibin-svv dukumko nyookam ngul gab naatuj.” 

13Ngoqg Pwnboa, bulam cwkeq-lemeq dooi yinam diimwr hvb mvto, dooi yiga 
lo amp hvb mvto. 

14Nyorongam wmv gutwrnam hvb, gvda puutu mwlwngam wm moily tolwqnam 
hvb, 

15ho noqg dot dooi lvgab bulam ruqmin gvi nvpv hoo noqg svt iss lvgab bulam 
vcjaqb bos mvmto! 

16At Swa, bulug nyuqm mam hvnyw moolw mvmto, ho bulv noqg eminam 
meegaq kamyi nvpv. 

17Bulam nwrba gob hvnyw moolwl hoo hentwr kaanyiam haamto; kv bulam 
hvnyw ho yuupaq mvto. 

18Swcw nvg mwlw aoso, hiyvg eminv, At Swv no akin twq hvl, bulam cengmto. 

Mwmin Nwswr 84 

Ngoqg Yvjv At Swg Baagam Mwung dvn 

1Hwdjaqgo noqg dook nyookv kangam do, nyiit At Swa! 

2Ngoqg yvjv mwung dvn, jvqtw jaqb At Swg baag gab swnyiq-svneq dvn; ngoqg 
hangv la soodinv hwnyir-hvmarl swwl doonbo Pwnbon bemin bedwn. 

3Pvta pwdw ngvkam dookv dvn, hoo uraho mwnwg osupam supdvn, hogloqho 
mwnwg kongam garl apdvn, nyiit At Swa, ngoqg Lvpw ata hoo ngoqg Pwnboa, 
noqg yugw ho haaiyin. 

4Noqg namho doonbo tulungv xinam jaqkv, kuiyum nagub nam paql bemin 
bemto. 

5Noqg atorv hiyvg uraho doodwn hv xinam jaqkv, hiyvg hang urangv Jaiyonwg 
lamta paada dvb nyidwn. 

6Bulv Baka lywpab wpeq yukho bulv hoq nyookam iss buqlin kob mvnam; nyodo 
hoconamv sokum mwlwngam bwwr dvb holwqnam. 

7Bulv wdwn ator hoqgv atorb yaiyab hvraqb wdwn; Jaiyon lo vx-cerv Pwnbog 
agalo daqlin dvn. 

8Mwlwg Pwnbo At Swa, ngoqg swgwnam sam tato; ruucw kwrgab tvb, Jakubg 
Pwnboa! 

9Kaato ngulug svtam no, Pwnboa; noqg xuqlin kunum nyuqm sam tuugab to. 

10Hoggab vnyw lwwyw go asaq nyook ho doonam mam aal lookin go noqg 
pwqlw ho doonamv alyadwn. Nyicbo tulug doogw ko ho doonam mam ngo 
ngoqg Pwnbog namho viyap rvkybo akwb doonamv alyadwn. 

11Hoggab Pwnbo At Sw doonyiv la svtamv; At Sw mwwsw nammam la xinam 
mam lvqc cil dvn. Mwv albo jisam parl ap maadwn hiyv jvqtw jaqb nyil wdwn. 

12Nyiit At Swa, hiyv nam mwwgw dvn hv xinam jaqkv. 

Mwmin Nwswr 85 

Ngulam Lokta Nitib Swwdar Mvtwb 

1At Swa, no noqg nyookam mwwswnum; no Jakubnvn nvtaqnam mam jikurnum. 

2Noqg nyiilug nyixaqnam mam no apaq jinum; no bulug nyic mwlwngam 
momlup jinum. 

3Noqg hang lingtwrnam mwlwngam no nookurnum; noqg hang oggul 
haaxaqnam hoqgv no mwwkurnum. 

4Ngulam lokta nitib mvdar tvb, ngulam ywwlin bo Pwnboa, hoo ngulug nyimur 
gab noqg ngulam haaxaqnam mam apaq tukub 

5No ngulam nwrba gob haaxaq taikun yv? Noqg haaxaqnam mam no ko hosiq-
hosiq xaqb haaxaq xoqdu taikun yv? 

6No ngulam lokta nitib swwdar mvkram yv, ho noqg nyiilungam hwnyir-hvmar 
pomram yv? 

7At Swa, noqg tumab abynam mam ngulam kaakin tvb, hoo noqg ywwlinam 
mam ngulam gvqlwq tvb. 

8Pwnbo At Sw hoggv gootayin ham ngo tatayin, hoggab mwv swrsongam 
gootayin mwwg xuqlinam nyiilungam; hvbmabde bulam pacako ho wkur 
mvmabv. 

9Hoggub nyijaqkam mwwg ywwlinamv koc dvn hiyv mwam bosdvn, yuunamv 
ngulug gvda so dooi nvpv. 

10Tumab abynamv la dengkynamv lvkin gob wrwq dvn; jvqtwngv la swrsongv 
akwn-akwn moopup mins dvn. 

11Dengkynamv deela hoqgv buqlin dvn, hoo jvqtwngv doa toloqkv akob kaal 
dvn. 

12Vvjaq, At Sw jitayin hoggv aldvn, hoo ngulug nyookv vigo vly-axeqkv swwlin 
tayin. 

13Jvqtwngv mwwg otuqb wtayin, hoo mwwg lvpia lwqkapv lamtab nyidwn. 

Mwmin Nwswr 86 

Noqg Tumab Abynamv Koijaqdvn 

1At Swa, noqg nyurungv ruucw kwrgab tvb, hoo ngam birwqtvb, hoggab ngo 
jwwgw bvla dwc-twwpw maab nyidwn. 

2Ngoqg swwnam sam pvvcuml apto, hoggab ngo dormo nyiingv; noqg 
nyerangam ywwlin tvb, hiyv nam mwwgw dvn no ngoqg Pwnbov, 

3ngam anya mwwpa tvb, At Swa, noqgab ngo aal loopwngam xabl doodwn. 

4Noqg nyerag yvjam hwnyir-hvmar dvb mvtwb, At Swa, noqgab ngo ngoqg 
yvjam joorab gviyin. 

5At Swa, no su albov hoo apaq jinbov, nam goqnbo mwlwngam aoho noqg 
tumanam abiam naleq mvdwn. 

6At Swa, ruucw-kwrgab tvb ngoqg swgwnam sam; ngoqg anya gab konam sam 
tagab tvb. 

7Ngoqg vs-axaq aalam nam ngo goqdwn, hoggab no ngam goorwqdvn. 

8At Swa, asaq pwnbog pengko ho noq hvb nyinbo akjaqkam dooma, ho noqg nyis 
tulungam nyin hvb nyinbo dooma. 

9Noqg pwnam nyob nyi mwlwngv haatayin hoo noqg agaho xumtayin, At Swa, 
hoo noqg eminam yuum tayin. 

10Hoggab no koijaq dvn hoo swrdorxeq nyimanam mwlwngam nyido; no twq 
aro Pwnbov. 

11At Swa, noqg lamtangam ngam tomswr tvb, ho ngam noqg jvqtw lamta ho wm 
tvb; ngoqg hangam haakin mvtbv noqg eminam bos mvdwb. 

12Ngoqg hvvjw-haara lvgab, nam ngo paqyalinco paqdwn, ngoqg Pwnbo At Swa, 
hoo noqg eminam ngo nwrba gob yuum tayin. 

13Hoggab noqg tumab abynamv ngoqg daiyab koijaqdo; no Sux-ywlw nyook ura 
hoqgv ngoqg yvjam naalin pakun. 

14Pwnboa, dooxa-daqyabo nyiv vigo ngam ceebio baql daqrab do; kwr-korbo 
nyiilungv ngoqg swwgam rukar do, hoo bulv nam bulug agaho pvvma dvn. 

15Hvbmabde no su, At Swa, aya mwwpa gvi hoo anya mwwpa bo Pwnbov, 
haaxaq xaqla maadwn hoo naleqgo tumanam abiam la dengkynam mam jidwn. 

16Ngam nywwkur gvdwl hoo ngam anya mwwpa tvb; noqg atoram noqg 
nyerangam jitbv, hoo noqg paqn tulug kongam ywwlin tvb. 

17Ngam kaakin tvb noqg mwwswnam mam, ho hiyv ngam ceebio baqdwn ham 
kaatwl hoo hvnyw moolw mvmto, hoggab no su, At Swa, ngam svkanum hoo bet-
belanum. 

Mwmin Nwswr 87 

Yuunam Pagoqkam No Goonam 

1Dvrwqbo puutu lo mwwg bopam paml apnamv doodwn; 

2Jakubg dook nyook mwlwngam At Sw Jaiyon toggoq tulungam koi yaab aby 
bodwn. 

3Yuunam pagoqkam no goopa kun, Pwnbog bopam ma. 

4Ngam cengn bo pengko ho ngo Rahab nvla Bebilonam bepa dvn; kaato Pilistiya 
hoo Taiyar, lvgab Kus bulv bedo— “Soq ak sam tolo dwr buqnum,” 

5Hoo Jaiyonam betayin, “Soq ak si hoo aloq akv mwnwg dwr buqnamv”; hoggab 
Pwnbo mwv atv su mwnwn mvko jitayin. 

6At Swg xiqtunam hoqgv mwv nyiilungam emin goqdwn, “Soq ak sam tolo 
dwrbuqnum.” 

7Bemin benbov la noso soon bo tulungv beyin akinb bedwn, “Ngoqg hog mwlw 
hojar-jurab kov noqg uraho doodwn.” 

Mwmin Nwswr 88 

Aal Aiyib Noqg Agaho Ngo Xabdwn 

1At Swa, ngam ywwlin bo Pwnboa; aal-aiyib noqg agaho ngo xabdwn. 

2Ngoqg swgwnam mam noqg agaho haam tvbv; ngoqg xabnam sam no ruucw 
kwrgab tvb! 

3Hoggab ngoqg yvjv hentwr-kaanyi rooxo do, hoo ngoqg swwgv Sux-ywlw 
nyookub hvvnwq paku. 

4Ungho haanbo tulug pengko ho ngamkam xitaq kunum; ngo ator dook maanbo 
nyiib nyipa ku, 

5sinbo pengko hoqgv ak apaq kunam hvb, mengknam mam nyubu ho joop 
kunam hvb, hiyam no lokam mwwpa kumanam hvb, hoggab noqg alaq hoqgv 
bulam mvpaq pakun. 

6No ngam ung ura jaqb, ho kanbo nyioly nyook ura si vlwq paku. 

7Noqg hang lingtwrnamv ngoqg ao si vgw jaqdo, hoo noqg iss suduq lvgab no 
ngam hwqlup paku. 

8No ngoqg ajin tulungam ngam tumdvb mvpa ku; bulv bos sokum dvb no ngam 
mvpa ku. Ngam kelin mvma dvb ciqtuml ap paku; 

9mwwdwq ko-gab ngoqg vnyiqkv nyiqm duku. At Swa; ngoqg alaqkv nam ngo 
yamga tvl; aal looxiam nam ngo goqdwn. 

10No sinbo gab swrdorxeq bonam nyid nvi yv? Sik bov gorablayil nam paqd nvi 
yv? 

11Noqg tumanam abiam nyubu ho bepor dvn yv, ho Bvdo-gangko nyook ho noqg 
dengkynam mam bibwq tan yv? 

12Noqg swrdorxeqkam kan uralo cengm dvn yv, ho noqg jvqtwngam mwwpa 
kumanam nyook ho doom dvn yv? 

13Hvbmabde ngo, At Swa, nam xabdwn; ar komcam ngoqg swgwnamv noqg 
agaho haadwn. 

14At Swa, hoggab no ngoqg yvjam hurpaq gviyin? Hoggab noqg nyuqm mam 
ngoqg galoqkv kvs gviyin? 

15Dwqtwrv la sigv ngoqg tuudy-yaamy swwca yukho hvvnwqnam, noqg bos 
belamnam hoqgv ngo hentwr hindu dvn; ngam svka bo dookma. 

16Noqg hang lingtwrnamv ngam nuul wg paku; noqg bos jaqdvb nyinamv ngam 
twrm paku. 

17Bulv ngam diidwr iss hvb aal loopwngam hwwiyum paku; bulv lvkin gob ngam 
aosi mutum paku. 

18No ngoqg tumanam imiq nyiam la ngoqg ajinam tum dvb mvpa ku; ngoqg ajin 
jimbw tulungv kan twdwq nukba. 

Mwmin Nwswr 89 

At Swg Tumab Abynam mam Ngo Bemin Betayin 

1At Swg tumab abynam mam, ngo nwrba gob bemin betayin; noqg dengkynam 
mam ko hosiq-hosiq mwlwngam ngoqg agam hoqgv ngo betaml cengm tayin. 

2Hoggab ngo bedwn, “Tumanam abiam nwrba gob mvl ap tayin; doa tolo noqg 
dengkib nyinam mam no mvl aptayin.” 

3No bel ap paku, “Ngoqg xuqlinam akwg lvgab ngo pvvbam pal ap pakun; ngoqg 
nyera Debidnvn ngo dingr tukun: 

4‘Ngo noqg ko hosiqkam nwrba gob doom jitayin, hoo noqg pwqlw dootam mam 
ko hosiq-hosiq gab mvl ap tayin.’ ” 

5At Swa, doangam noqg swrdorxeqb nyinam mam, ho dvrwqbo tulug dookumko 
ho noqg dengkynam mam paqmto! 

6Doa ao tolo hiyv At Swg simp-taql doodwn? Ao lvpwg swwn bo pengko toloqkv 
hiyv At Swg hvb nyidwn, 

7Koijaqb bosnam Pwnbo ak dvrwqbo tulug dookumko ho doodwn, hoo mwam 
hwwiywql doonbo mwlwg pengko hoqgv mwv bosnam akv? 

8Nyiit Pwnbo At Swa, hiyv noq hvb ator dvn, At Swa, noqg dengkynamv nam 
taqg-loosaqb hwwiyiq do? 

9No sa-svlo lumnam mam bvvl doodo; hwdlo hoq iss lumca yin no ham mvmab 
do. 

10No Rahabnvn sootwq twqnam hvb twqminum; noqg ceebio mwlwngam no 
cwrsaq-bvraq twqb noqg laqpo ator hoqgv mvpaqnum. 

11Doa tv noqgv, swcw siikam noqgv; gvda gvtam la hoq uraho doonbo 
mwlwngam, hog mwlwg gwwlam no mvpa kun. 

12Nyoodum mam la nyookongam, no ham pwlin pan; Tabor la Harmonv hwnyir-
hvmarl noqg eminam paql doodo. 

13No laqpo atorbo ak doodwn; noqg alaqkv ator dvn, noqg lvqbwq alaqkv laqso 
dvn. 

14Dvrwq kvla jvqtwngv noqg pwqlw dootam hoqg dvqgwngv; tumanam abiv la 
dengkynamv noqg otuqb wdwn. 

15Hiyv nyiilungv durum goqram tapal cengdwn hv xinam jaqkv, hiyv wdwn, At 
Swa, noqg nyuqm huto ho, 

16hiyv aal loopwngam noqg eminam hwrcwb paql doodwn hoo noqg dvrwqnam 
tuluho yuudwn. 

17Hoggab no bulug ator yuunamv; noqg mwwsw ko-gab ngulug vrrwngam aob 
yuumnam. 

18Hoggab ngulug svtamv At Sw galoqkv, ngulug lvpw atv Israelwg Dvrwqbo Akv. 

19Nyiqry kaakil noqg dvrwqbo akam otuqho no agam goonum, hoo benum: 
“Hiyv akv ator dvn ngo svkangam jitkun; nyiilug pengko hoqgv xuqlinam akam 
ngo yuum pakun. 

20ngoqg nyera, Debidnvn ngo kaapa tukul; ngoqg dvrwqbo kuty lvgab ngo 
mwam piaqt kun, 

21ho ngoqg alaqkv mwwg lvgab nyimin gvdwb; ngoqg laqpo ngvkam mwam ator 
jitayin. 

22Ceebiongv mwam tengbin yaaram; nyic bov mwam munyiub nyoram. 

23Ngo mwwg ceebio tulungam mwwg agaho vmwq yumgub mvtayin hoo hiyv 
mwam oyum dvn ham jwwtab tayin. 

24Ngoqg dengkynamv la ngoqg tumab abynamv mwwg lvgab dootayin, hoo 
ngoqg emin hoqgv mwwg vrrwngam aob yuum tayin. 

25Ngo mwwg lvqbwq alaqkam iss pobu mwlwg aoho hoo mwwg alaqkam sa-svlo 
aoho laqp mvtayin. 

26Mwv ngam xabtayin, ‘No ngoqg Abv, ngoqg Pwnbov, hoo ngam ywwlin bo 
lwwn pwtv.’ 

27Hoo ngo mwam otuqcob dwrbuqnam ko gob, swcw nvg aoso mwlwngam koi 
yaanbo lvpw at tulu gob mvtayin. 

28Ngoqg tumab abynam mam mwwg gab nwrba gob ngo pvvj tayin hoo ngoqg 
pvvbv mwwg gab biimab daqtayin. 

29Doa nvg aalv doody deedib mwwg pwqlw dootam mam hoo mwwg ko 
hosiqkam nwrba gob ngo doom tayin. 

30Mwwg ko tulungv ngoqg pvvbam apaq baloqkam hoo ngoqg pvvb tuluho wma 
baloqkam, 

31bulv ngoqg birnam mam tama baloqkam hoo ngoqg gamlam pvvma baloqkam, 

32ho ngo bulam dvvcw lvgab bulug nyimuram laqm-baqm tayin hoo bulug 
nyixaqnam mam vbwq-vbwq bwqdwb jwwtayin, 

33hvbmabde ngoqg tumab abynam mam ngo mwwg hoqgv naaxaram ho ngoqg 
dengkynam mam vm mvvram. 

34Ngoqg pvvbam ngo mvpiaram ho ngoqg nvbcwr soqgv gomcwr gamlin kunam 
mam ngo kwly jikram. 

35Ngoqg dvrwq hoqgv ngo mwlwngam lvkin ciqnyi gob dingr tukun; ngo 
Debidnvn vm mvvjram. 

36Mwwg ko hosiqkv nwrba gob dootayin, doonyiv doody deedib mwwg pwqlw 
dootamv ngoqg agaho dootayin. 

37Pool hvbkalam nwrba gob doom tayin, doa ao tol dengky bo hvvky akwb 
dootayin.” 

38Hvbmabde sija no hurpaq gvi hoo haqpaq paku; noqg hang lingtwrnamv noqg 
xuqnam akam ceebio paku. 

39Noqg nyera lvgab noqg pvvbam apaq paku; no mwwg ywr dumtupam diimwr 
ho kacdvb mvpa ku. 

40No mwwg sulu mwlwngam sampia paku; no mwwg ator cwwgwngam mvpial 
yuupaq mvpa ku. 

41Mwlwngv hoqb wpeq bov mwam humreqnam; mwwg door-doopw gab mwv 
bej-bepar namgob nyipa ku. 

42No mwwg ceebio tulug lvqbwq alaqkam vcjaqb yuum paku; no mwwg ceebio 
mwlwngam hwnyir-hvmar dvb mvpa ku. 

43No mwwg lyoqr orioqkam lyoqgw yaab pwrv paku, hoo no mwam nyob pvrwq 
dvb daqm mvma dvb mvpa ku. 

44No mwwg yuunam mam yuum mvma paku hoo mwwg pwqlw dootam mam 
deela lo hurpaq paku. 

45No mwwg yaapa swwcangam swwdw mvpa ku; no mwam hvnyw lvgab pulup 
paku. 

46Hwd oyu go, At Swa? No atv nwrba gob kvsil dootayin? Hwd oyu go noqg hang 
lingtwrnamv wm gunam hvb gul dootayin? 

47Mwwgab to ngo hog hwd mood go swwiyin do! No hoggab nyia ko mwlwngam 
niqtuq dooma dvb bvl pwlin pan! 

48Hog nyiv nywywngam sinam mam kaapa maab hoo swwnyi tayin? Mwwg 
yvjam Sux-ywlw nyookwg huqlw hoqgv hiyv naalin nyotayin? 

49At Swa, noqg kolwg tumab abynamv, noqg dengkynam mam Debidnvn no 
dingrnamv, hoglo kula yu? 

50At Swa, hog bvxeq noqg nyera tulungam bej-beparnam mam, hoo nyob nyi 
mwlwngv hoggub ngam benyi-beyanam mam ham ngoqg hangv cwqnam mam, 
mwwpa laka, 

51At Swa, noqg ceebio tulu lvgab bej-bepar dvn, noqg xuqlinamwg lvpia lwqkap 
kvbxiam bulv bej-bepar dvn. 

52At Swn nwrba gob paqnka! Amen hoo Amen. 

Mwmin Nwswr 90 

KITAP VPY 
(Mwmin nwswr 90—106) 

Kuiyum hoqgv Kuiyum Nagub 

1At Swa, no ngulug ko hosiq-hosiq gob doogw nyookv. 

2Puutu mwlwngam pwlin maadab, ho no swcwngam la gvda gvtam pwlin 
maadab, no kuiyum hoqgv kuiyum nagub Pwnbov. 

3No nyia koam diimwrb nyikur mvdo hoo begamv, “Wkur tuku, nyia ko tulungv! 

4Noqg kaagaho vnyw lwwywngv moiyog wkbo aal hvb nyitwq dvn, ho ai yubg 
kaayal doonam hvb nyitwq dvn. 

5No bulam diidwr iss lvgab nuul wgdvn; hoq tuluhv yuma maanam hvb nyidwn, 
ho hoqhv ar komcig nwmw jurdar namhvb nyidwn: 

6ar komcam hoqhv swwdarl hoo nitib swwdwn; ariyum mam hoqhv sengl hoo 
yuupaq dukun. 

7Ho noqg haaxaq ko-gab ngulv twryum yuku; noqg hang lingtwrnamv ngulam 
mwwdwq mvdo. 

8No ngulug nyimur mwlwngam noqg agaho pvvl ap pan, ngulug kvsil nyic 
nyinam mwlwngv noqg kaaga huto ho doodo. 

9Hoggab noqg hang lingtwrko uraho ngulug aal mwlwngv wpaq duku; ngulug 
vnywngv svqyi-saqcanam hwiyw gob wiyum paku. 

10Ngulug swwtarv vnyw camkvn go, kvtaqb dool ator baloq campiin go; 
hvbsujaqkam hoq swwnam lo hentwrb bon nyinamv hoo vs-axaqkv doodwn; 
hoq moodv nyebia jaqb wnkuba, hoo ngulv jarleq dvn. 

11Noqg haaxaqnam atoram, hoo bosdvb noqg hang lingtwrnam mam hiyv ceng 
dvn? 

12Hoqgab ngulug aal tulungam xika mvdvb ngulam tomswr tvb ho ngulv cenglaq 
hangam kaapa kamyi nvpv. 

13Wkur to, At Swa! Hog hwd oyu go? Noqg kanam tanbo tulungam aya mwwpa 
tvb! 

14Arkomcam noqg tumab abynam lvgab ngulam hang xumt mvtwb, ho ngulv 
hwnyir-hvmarl hoo ngulug swwca aal mwlwho hemp potayin. 

15No ngulam hog hwd aal go ngulam hentwr hem pakun, hoo hwd vnyw go ngulv 
alman mam kaam pakun hwdkalam go ngulam hemp pom tvbv. 

16Noqg bonam noqg kanam tanbo tulungam, hoo noqg vcjaqb yuunam atoram 
bulug ko tulungam kaakin to. 

17Ngulug Pwnbo At Swg mwwswnamv ngulug aoso doom to, hoo ngulug alaqg 
bonam ngulug aoso mvko tvbv; vvjaq ngulug alaqg bonam mvko tvb! 

Mwmin Nwswr 91 

Ngoqg Cwwgw ngvla Ngoqg Gurumv 

1Hiyv Pwnbog cwwgwl uraho doodwn hv Koibog doonyium ho doomin gvtayin. 

2Ngo At Swn betayin, “Ngoqg cwwgwngv hoo ngoqg gurumv, ngoqg Pwnbov, 
hiyam ngo mwwgw dvn.” 

3Hoggab mwv nam alman bog poto hoqgv hoo iicw-tobum dooi sig hoqgv 
ywwlin tayin. 

4Mwv nam mwwg alap lvgab lobyum tayin, hoo mwwg alap uraho no cwwgw 
tayin; mwwg dengkynamv ngoqg svtam-soruqb nyitayin. 

5Aiyam bos belamnam mam, ho aalam uppuqkv ablam jaqkam no bos kuram, 

6ho kan ho iicw-tobum dooiyv ruqmin gvsjaqkam, ho aal lvpangam mviyaq-
mvcaqnamv haasjaqkam no bos maabv. 

7Lwwyw go noqg bviywrho nyemaqkv haasjaqkam, lwwyw camg noqg lvqbwq 
taqc ho nyemaqkv haasjaqkam, hvbmabde bulv noqg ogum ho hvvnwqram. 

8Nyic nyijongam jinam mam no noqg vnyiq lvgab aro kaapa tayin. 

9Pwnbov su ngoqg cwwgwngv hv hvbaloqkam no At Swn noqg doogw nyookub 
mvpa ku 

10alman bov nam haal hog nyimram, swcin-taiyaqkv noqg doogw ogumho 
haanyiram. 

11Noqg wtaq mwlwho nam rvky mvdwb mwwg ao gumtw tulungam nam 
kvvyw-tada mvdwb mwv gamlin jitayin. 

12Noqg lvpiangam wlw ho hodaq mvma dvb, bulug alaqkv nam aob gaatur ap 
tayin. 

13No sony nyot gvla tvb aoho caatam tayin; sony nyot nyopa ngvla bortangam 
noqg lvpia uralo caajab tayin. 

14“Hoqgab, mwwg abiv ngam nootul appa, ngo mwam naalin tayin; ngo mwam 
rao tayin, hoggab mwv ngoqg eminam ceng do. 

15Hwdlo mwv ngam goqyikam, ngo mwam goqrwq tayin; ngo mwwg lvgab vs-
axaq moodam dooba tayin; ngo mwam ywwlin tayin hoo mwam xitayin. 

16Swwiyul doonam swwg lvgab ngo mwam xumt dvb mvtayin hoo ngoqg 
ywwlinam mam mwam kaakin tayin.” 

Mwmin Nwswr 92 

Noqg Bon tulu si Koijaqdo 

1At Swn paqyalinco paqnamsi, ho Pwnbo Aba, noqg eminam bemin bel paqnam 
si aljaqdo; 

2noqg tumab abynam mam ar komcam, ho noqg dengkynam mam aiyam bepor 
dvb, 

3rwwxw-gung gaag yalam dulin mvl, ho tangam bo rwwxwngam dulin mvdwn. 

4Noqgab, At Swa, noqg bon nyinam tulu hoqgv ngam mwwngam dvb mvpa ku; 
noqg alaq hoqgv bonam nyinam mam ngo hempol bemin dvn. 

5Hwdjaqgo noqg nyis tulu si koido, At Swa! Noqg mwwnamv ura jaqb mwwdo! 

6Damabo nyiv cengnyiram; nyiidam bov sam cenglaqkam ram: 

7nyicv nwmw buqnam hvb buqlin sujaqkam hoo nyic nyinbo tulungv swwlaql 
swwrab sujaqkam, bulam nwrba gob mucu-mviya pakun; 

8hvbmabde no, At Swa, nwrba gob aoho dootayin. 

9Hoggab kaato, At Swa, noqg ceebio tulungam, ho kaato, noqg ceebio tulungv 
yuupaq tayin; almab nyinbo mwlwngv cwrsaq-bvraq taikun. 

10Hvbmabde no ngoqg vrrwngam svb vrrw hvb vcjaqb yuumnam; no ngoqg aoso 
nitbo kutiam toopup paku. 

11Ngoqg ceebiog yoqlnam mam ngoqg vnyiqkv kaatkun; ngam nyinyi-nyia bog 
ocu-ayanam mam ngoqg nyurungv tatkun. 

12Dvrwqkv pvng svvn hvb jurab yuku hoo Lebanon ho sidar svvn svvnam hvb. 

13At Swg namho bulam liip pakun; bulv ngulug Pwnbog nam haagaho swwminl 
doodwn. 

14Bulv axa sujaqkam sija godab hvraqb aaxy xeedwn; bulv sija godab swiywq 
nyiam-nyiam tvl jurl doodo, 

15At Sw jvqtw dvn hvl beporto; mwv ngoqg lwwnv, hoo mwwg uraho dvrwq 
maanbo dooma dvn. 

Mwmin Nwswr 93 

At Sw Pvvb Mvl Doogdvn 

1At Sw pvvb mvl doogdvn; mwv xinam vjam koodo; At Sw xinam vjam koodo; 
mwwg soruq gvnam hvb mwv atoram vlwq pakun. Vjaq gvda gvtam bvl pwp 
pakun; si nywywngam biikram. 

2Noqg pwqlwngam kolgv pwl ap pakun; no kuiyum xaqb doodwn. 

3At Swa, diidwr issiv henca duku, diidwr issig hencanam yalv duca do; diidwr 
issiv hencal dugum-gumdo. 

4Doogum-taiyam bioql diidwr-raceq issam vigo ator yaado, sa-svlog iss suduq 
duqnam mam vigo ator yaado, aoho doonbo At Sw koidvn! 

5Noqg gaml tulungv mwwgw dvb nyidwn; dvrwqkv noqg namlongam niqtuq 
lengm dvn, At Sw, nwrba gob dooky nvka. 

Mwmin Nwswr 94 

At Sw Mwwg Nyiilungam Apaqram 

1At Swa, ree daqnbo Pwnboa, ree daqnbo Pwnboa, huto huulin to! 

2Gorabto, swcwsam pw-hwwn boa; larn boam jikurto hoggv bulv naaiyin dvn! 

3At Swa, hwd oyu go nyic bov, hwd oyu go nyic bov hwrcw tayin? 

4Bulv bulug larnam agam mam goolin do; alman bo mwlwngv atam paqs do. 

5At Swa, bulv noqg nyiilungam vmwq yumgub mvgdo, hoo noqg nyicwngam 
mucu-mviya gvdo. 

6Bulv xwwmiam la nyoodo nyiingam hoo ab dooma boam mengnum; 

7hoo bulv bedo, “At Sw kaapa maadwn; Jakubg Pwnbov mwwcin maadwn.” 

8Cenglaqto, mwlwngam dama yaanbo nyiilunga! Nyiidam bo tulunga, hwdlo no 
cenglaq taikunv? 

9Hiyv nyurungam gvmbov, hv mwv tapa maad nvi yv? Hiyv vnyiqkam mvnbov, 
mwv kaapa maad nvi yv? 

10Hiyv gvda mwlwngam kvtaqb swwb dvb mvnbov, mwv yolu ruqnyi ramyv? 
Hiyv nyia koam cengm dvb tomswr bov 

11At Sw cengdwn nyia kog mwwnam mam, bulv saqnam mwtwq. 

12At Swa, noqg gwrnam, hoo noqg pvvbam tomswrnam akv xinam jaqkv, 

13hoo vs-axaq aal hoqgv mwam doonu mvdwb jidwn, hwdlo nyicbo tulu gab ung 
duma deedib. 

14Hoggab At Sw mwwg nyiilungam turam; mwv mwwg gumnam apaqram; 

15hvbmabde jvqtwngv dvrwqbo gab hookur tayin, hoo hang dvrwqbov 
mwlwngv ham nyimin gvl wtayin. 

16Nyic boam ceeko taab ngoqgab hiyv daqrab dvn? Almab nyin boam ceeko taab 
hiyv ngoqgab daqrab dvn? 

17At Sw ngam svka kuma nyiloqkam, ngoqg yvjv nyebia jaqb jimy-jemako nyook 
ho dook banpv. 

18“Ngoqg lvpiangv duleq pakbo ngo mwwdwk ho,” noqg tumab abynamv, At 
Swa, ngam putul apnum. 

19Hwdlo ngoqg mwwdwqkv naleq duk ho, noqg bet-belanamv ngoqg yvjam 
hwrcw mvnam. 

20Nyicbo tulug pvvb bwwl doog bov noqg lvgab nyibam nyotayin yv, hiyv jvqtw 
maan pvvbam mvl ap pan? 

21Dvrwqb swwnbo tulungam bulv lvkin gob ceeko dvn hoo nyiidar nyiingam sim 
dvb haqpaq dvn. 

22Hvbmabde At Sw ngoqg atorbo cwwgwb nyidwn, hoo ngoqg Pwnbov ngoqg 
cwwgw lwwnv. 

23Mwv bulug nyimuram bulug aoho hookur mvtayin hoo bulug nyic nyigam gab 
bulam nepaqtan; ngulug Pwnbo At Sw bulam nepaqtayin. 

Mwmin Nwswr 95 

Kuj Ngulv Paqnam Beminam Betuj 

1Kujo haato, ngul mwlwngv At Swn bemin betuj; kuj ngulv hemp pol goqr rotuj 
ngulug ywwlin bo lwwn akam! 

2Kuj ngul mwlwngv paqyalinco paql mwwg dookub haanuj; kuj ngulv hemp pol 
goqr rol bemin bel paqtuj! 

3Hoggab At Sw koibo Pwnbo akv, hoo mwlwg pwnbo tulug aoho mwv koibo 
Lvpw at akv. 

4Swcw nvg urangv mwwg alaqho doodwn; aobo puutu tulu ngvkam mwwg gv. 

5Sa-svlongv mwwg gv, hoggab mwv ham pwnum, hoo mwwg alaqkv kedam 
pwtw dvb pwnum. 

6Kujo haato, ngulv dumpo pvxwl xumtuj; ngulam Pwnbo At Swn ngulv lwbw 
kumbwl xumtuj! 

7Hoggab mwv ngulug Pwnbov, hoo ngulv mwwg dvpar hoq nyiilungv, hoo 
mwwg alaq sonam sviyangv. Soolo mwwg agam yalam no tapa baloqkam, 

8Meriba ho nyinam hvb, noqg hangv vdw maabv, deexa-rara lo Massag moodho 
nyinam hvb nyimabv, 

9hwdlo bulv ngoqg bonam nyinam mam kaalv tvl, nulug ab tulungv ngam 
yeqkanum hoo ngoqg jvqtwngam hengkanum. 

10Hoggab vnyw campy go ngo bulug hosiqkam muurul hoo benum, “Bulv hvkwg 
nyiilungv hiyv bulug hangam nyogaq-gaqm dvn, hoo bulv ngoqg lamta tulungam 
cengk maadkun.” 

11Hoqgab ngo hang lingtwrl dingnum, “Bulv ngoqg doonu ko uraho haanyiram.” 

Mwmin Nwswr 96 

Dvrwq Boam Kangam dvb Xumto 

1At Swn nit bemin lo ak bijto; swcw soq mwlwngv, At Swn bemin beto! 

2At Swn bemin beto, mwwg eminam yuum to; aal loocw-lootam mwwg 
ywwlinam mam betam to. 

3Mwwg yuunam mam nyi tulug pengko ho, mwwg swrdorxeqb bon nyinam 
tulungam nyiilu mwlwg pengko ho bibwqto! 

4Hoggab At Sw koibov, hoo vcjaqb paqdwb nyidwn; mwlwg pwnbo tulug pengko 
hoqgv mwv bos sodynamv. 

5Hoggab nyiilu mwlwg pwnbo tulungv niqtuq dooma bo murtiv, hvbmabde At 
Sw doangam pwnum. 

6Kangam mvla yuunamv mwwg agaho doodwn; ator rvla kangamv mwwg 
dvrwqbo namlo ho doodwn. 

7Nyiilu mwlwg imiq dvparv, At Swn paqto, yuunam mvla atorv At Swn paqto! 

8Mwwg yuudynam eminho At Swn paqto; akiam bvato, hoo mwwg nam haagab 
haato! 

9Dvrwqb kangam dvb At Swn xumto; swcw soqg mwlwngv mwwg agaho 
tvmdwrto! 

10Nyob asaqg pengko lo beto, “At Sw pvvb mvl doogdvn! Vjaq gvda gvt sam 
pwnum; hv nywywngam biikram; mwv nyiilungam homyin lvkinb pw-
hwwtayin.” 

11Hoqgab doangam hemp pomto, hoo swcw sam hwnyir-hvmar mvmto; sa-svlo 
uraho doonbo mwlwngv rumdwl goqr romto; 

12Rongongam, hoo hoqho hog mwlw doon boam hwrcw mvmto! Nyorog svvn 
mwlwngv hemp gab bemin betayin 

13At Swg agaho, mwv haadwn, ho mwv swcw sam pw-hwwtab haadwn. Mwv 
gvda gvt sam jvqtw lvgab, hoo mwwg dengkyko hoqgv nyiilungam pw-
hwwtayin. 

Mwmin Nwswr 97 

At Sw Pvvb Bvvl Doogdvn 

1At Sw pvvb bvvl doogdvn, hoqgab swcw no hwnyir-hvmar to; sa-svlo bviywr 
mwlwngv hemp poto! 

2doomwq kvla kan twdwq bov mwam hwr yuml doog do; dvrwq kvla jvqtwngv 
mwwg dootam lvpwg gwwlv. 

3Wmv mwwg otuqb gul wdwn, hoo mwwg taqg-loosaqb hwwiyuml doonbo 
ceebio tulungam guxdvn. 

4Mwwg hutongv gvda gvtam huupi dvn; swcwngv ham kaatwl tvmdwr dvn. 

5At Swg agaho gvda puutu mwlwngv takin jiqnam hvb jiqdwn, swcw nvg 
mwlwngv At Swg agaho. 

6Doangv mwwg dvrwqnam mam pui baqdwn, hoo nyiilu mwlwngv mwwg 
yuunam mam kaapa dvn. 

7Guss xumn bo mwlwngam hvnyw moolw mvdwn, bulug lvrgwngv niqtuq 
dooma bo murty tulungv; asaq pwnbo nul mwlwngv, mwam xumto! 

8Jaiyonv tapanam hoo hempnam, hoo Judag nyem ko tulungv hwnyir-
hvmarnam, hoggab noqg pw-hwwgam gab, At Swa. 

9Hoggab no, At Swa, mwlwngam koi yaadwn swcw nvg aoso; mwlwg pwnboam 
koi yaadwb nam paqma-vrram paqdwn. 

10Vvsu hiyv At Swn aby dvn, alman boam oyum to! Mwwg xuqnam tulug 
swwgam mwv pvvcuml apdvn; nyicbog alaq hoqgv mwv bulam naalin dvn. 

11Jvqtw gab hutongam, hoo dvrwqb hang baqn gab hempam kaakin pan. 

12Hemp-hvnyir to At Swn, jvqtw bo tulunga, hoo mwwg dvrwqbo eminam 
paqyalinco paqto! 

Mwmin Nwswr 98 

At Swn Hempwl Rumd Goqrto 

1At Swn nit bemin lo ak bijto, hoggab mwv vcjaq swrdorxeq bonam nyij paku! 
Mwwg lvqbwq alaqkv la dvrwqbo laqpongv mwam ywwlinam bonam nyij paku. 

2At Sw mwwg ywwlinam mam cengm dvb mvpa kun; mwv mwwg dvrwqkam 
nyob asaqg kaagaho kaakin pakun. 



1125 

 

 
Nyishi 

© 2016 Bible society of India. 
 

 
 

 

3Israelwg namlongam mwwg tumab abynam mam la dengkynam mam mwv 
mwwpa kunum. Swcw nvg ywwtwr nagub mwlwngv ngulug Pwnbog ywwlinam 
mam kaapa pakun. 

4Swcw soqg mwlwngv, At Swn hemp pol rumd goqrto; hemp beminam buqpor 
lengto hoo bemin bel paqto! 

5At Swn rwwxw-gungga lvgab bemin bel paqto, rwwxw-gungga lvgab hoo tuuly 
tangam bo lvgab mwam paqto! 

6Tuuly miql yal lvgab Lvpw At Swg agaho rumd goqrwl hemp poto! 

7Sa-svlo uraho doonbo mwlwngv; gvda gvtam uraso hiyv doodwn rumdwl-goqr 
romto! 

8Iss pobungam bulug alaqkam cupup mvmto; yorn yorxiv lvkin gob hemp 
beminam beto 

9At Swg agaho, mwv haadwn, ho mwv swcw sam pw-hwwtab. Mwv gvda gvt sam 
dvrwq lvgab, hoo nyiilungam homyin dvb pw-hwwtayin. 

Mwmin Nwswr 99 

Ngulug Pwnbo At Sw Dvrwqdvn 

1At Sw pvvbam mvl doogdvn; hoqgab nyiilungv tvmdwr dwrmto! Cerubim aoho 
mwam doom dvb xuqnum; hoqgab swcwngam hwqm to! 

2At Sw Jaiyonwg koibov; nyiilu mwlwg pengko ho mwam vcjaqb paqdwn. 

3Hoqgab bulam noqg koibo la swrdorxeq eminam paqmto! Dvrwqbov mwv! 

4Lvpw atv mwwg jvqtw ator hoqgv aby dvn. No homyin lvkin dvb mvpa ku; no 
jvqtwngam la dvrwqkam Jakubnvn bon nyij pakun. 

5Ngulug Pwnbo At Swn vcjaqb paqto; mwwg lvpia lwkwlo xumto! Dvrwqbov 
mwv! 

6Mojes la Aaron bunyiv mwwg nyub tulug pengko hoqgv, Samuyel bulug pengko 
hoqgv mwwg eminam goqnbov. Bulv At Swn goqnum, hoo mwv bulam 
birwqnum. 

7Bulam mwv doomwq-haapam hoqgv goonum; bulv mwwg pvvb mwlwngam 
hoo bulam gaml jinam mamkam bulv pvvl apnum. 

8Ngulug Pwnbo At Swa, no bulam goorwqnum; no bulam danyib apaq jinbo 
Pwnbov, hvbmabde bulug nyimuram ree daqn bov. 

9Vcjaqb ngulug Pwnbo At Swn paqto, hoo mwwg dvrwqbo puutu lo xumto; 
hoggab ngulug Pwnbo At Sw dvrwqdvn! 

Mwmin Nwswr 100 

Mwwg Tumab Abynamv Nwrba gob Dootayin 

1Swcw soqg nyi mwlwngv At Swn hwnyir-hvmarl rumd goqrto! 

2Hemp gvdwl At Sw gab bon nyito! Bemin begdvl mwwg dookub haato! 

3Cengto, At Sw mwv Pwnbov! Mwv su ngulam Pwnbov, hoo ngulv mwwg gv; 
ngulv mwwg nyiilungv, hoo ww hwwtaqho mwwg rool yvgnam sviya acamv. 

4Paqyalinco paql mwwg yabg urab haato, hoo mwwg toggoq tulu hookam paqto! 
Mwam paqyalinco paqto; mwwg eminam yuum to! 

5Hoggab At Sw aldvn; mwwg tumab abynamv nwrba gob dootayin, hoo mwwg 
dengkynamv ko hosiq-hosiq nagub dootayin. 

Mwmin Nwswr 101 

Ngo Lootw Swwnam lvgab Wtayin 

1Ngo tumab abynam mam la jvqtw gab bemin betayin; At Swa, nam ngo, rwwxw 
gungga dudub mwjtayin. 

2Ngo timb dvb nyima bo lamtangam meegaq tayin. Oa hwdlo no ngoqg dookub 
haatayin? Ngo lootw hang lvgab ngoqg nam uraho wgaql yvtayin; 

3Ngoqg vnyiqkam niqtuq dooma bo pagoq ho ngo kaanram. Hiyvg bonam 
nyinamv niqtuq doomab yuupaqnam ham ngo oyum tayin; hoqhv ngam 
jargabram. 

4Nyimurbo hangv ngoqg galoqkv aado tayin; ngo alman boam vcwr gokam 
cengram. 

5Hiyv mwwg door-doopwngam kvsil bec bedwn ham ngo twrtayin. Hiyv atam 
paqs dvn hoo larl hang baqdwn ham ngo kvvmw ram. 

6Gvda soqg mwwjw bo tulungam ngo mwwswl kaatayin, ho bulv ngoqg lvgab 
doomin gvla tayin; hiyv timb maadwb nyil wdwn hv ngoqgab bon nyijtayin. 

7Hiyv vm-xaalyo dvn hv ngoqg nam lo akin gokam doonyiram; hiyv vm mvvl 
agam goodwn hv ngoqg vnyiq kaagaho doonyiram. 

8Ar rogwn hoqgv rogwnb ngo gvda soqg mwlw nyic boam twrtayin, At Swg 
bopam hoqgv almab nyinbo mwlwngam papaq tayin. 

Mwmin Nwswr 102 

Noqg Nyuqm mam Ngoqg galoqkv Kvsmab 

1At Swa, ngoqg swgwnam sam tatbv; ngoqg xabnam mam noqg dook ho haam 
tvbv! 

2Ngoqg hentwr-kaas aalam noqg nyuqm mam ngoqg galoqkv kvs maabv! Noqg 
nyurungv ngam ruucw kwrgab tvb; hwdlo aalam ngo nam goqyikam nyebia jaqb 
ngam goorwq tvb! 

3Hoggab ngoqg aalv wm mwk hvb juul wde ku, hoo ngoqg alongv wm mopio hvb 
xaal doodo. 

4Ngoqg hangam nwmwngam jwwtab namhvb jwwtab paku hoo sengn paku; ngo 
ngoqg dvsam dvdwb mwwpa kuma. 

5Ngoqg vc alwb sigin giggam gab ngoqg alongv ngoqg aiyaq ho kaqgab tvl doodo. 

6Ngo diixa-rara lo pvta pup hvb nyidku, ho dooxa bo nyook hoqg pvta pup hvb 
nyidku; 

7Ngo huul doodwn; nam aoho vp-cwkwb doonbo pvta pwdw hvb ngo nyidwn. 

8Aal loopwngam ngoqg ceebio tulungv ngam nyirj-nyipar dvn; bulv ngam bej-
beparnv ngoqg eminam beendvn. 

9Hoggab ngo wm muiyam wtw gob dvdwn hoo ngoqg nyiqsam twwnam lvgab 
mviyo tvl twwdwn, 

10hv hvbaloqkam noqg hang lengnam mvla haaxaqnam gab; hoggab no ngam 
joorabl hoo hurpaq pakun. 

11Ngoqg aalv ariyum yal bobo hvb nyido; ngo nwmw sengnam hvb sengn ku. 

12Hvbmabde At Swa, nwrba gob no doodwn; ko hosiq-hosiqkv kuiyum nagub 
nam mwwpa dvn. 

13No gorabl hoo Jaiyonam aya mwwpa tayin; soq mood si mwnwn mwwsw de 
mood go; xip kunam moodv haapa ku. 

14Hoggab noqg nyera tulungv mwnwg tumanam wlwngam bugil doog do hoo 
mwnwg diimwram aoho aya mwwpa to. 

15At Swg eminam nyob tulungv bos tayin, hoo noqg yuunam mam swcw soqg 
lvpw at mwlwngv bos tayin. 

16Hoggab At Sw Jaiyonam mvpan; mwwg yuunam ho mwv daqlin dvn; 

17mwv jwwgwbo swgwnam mam loodwn hoo bulug swgwnam mam haqpaq 
maadwn. 

18Haata bo ko hosiq tulu gab soq sam xeqpwl apto, hvb nyibaloqkam kuiyum 
mam haata bo nyiilungv At Swn paqtayin: 

19mwwg dvrwqbo nyook ao hoqgv mwv kaalnum; ao lvpw toloqkv At Sw swcw 
sam kaadwn; 

20pvtwq doonbo tulug sigin ginam mam tapa dvb, ho sim dvb tuml apnam 
tulungam tolin dvb, 

21ho bulv At Swg eminam Jaiyon ho hoo Jerusalemho mwwg paqnam mam 
bibwq tayin, 

22hwdlo nyiilungv, hoo lvpw-haty mwlwngv dookum-doopayin, At Swn xumto. 

23Mwv ngoqg atoram raab nyidu yikho mvpia paku; mwv ngoqg aalam otu dvb 
mvpa ku. 

24“Ngoqg Pwnboa” ngo bedwn, “Ngoqg kviywb swwdu de aal so ngam naapaq 
maabv no su vnyw tulungam ko hosiq-hosiq xaqb dooyu mvdwn!” 

25No kolwg hoqgv swcwg gwwlam pwl ap pan, hoo doa ao tulu tv noqg alaqg 
bonam nyinamv. 

26Bulv yuupaq tayin, hvbmabde no dooky tayin; bulv mwlwngv vj hvb nyatayin. 
No bulam vj hvb kwly tayin, hoo bulv wpaq tayin, 

27hvbmabde no aiyin do, hoo noqg vnywngv wtwr dooma dvn. 

28Noqg nyera tulug kongv swrsol dootayin; bulug hosiqkv noqg agaho swwl 
dootayin. 

Mwmin Nwswr 103 

Ngoqg Yvja At Swn Paqto 

1Ngoqg yvja, At Swn paqto, hoo ngoqg uraso doonbo mwlwngv, mwwg dvrwqbo 
eminam paqto! 

2Ngoqg yvja, At Swn paqto, hoo mwwg aldvb nyijnam mwlwngam mwwpa maab 
nyimab, 

3hiyv noqg nyixaq mwlwngam apaq jidwn, hiyv noqg vc mwlwngam mwp jidwn, 

4hiyv nam sig ung hoqgv pvlyw dvn, hiyv nam tumanam abiam la aya 
mwwpanam lvgab lvqcdvn, 

5hiyv nam albo lvgab xumt mvdwn ho noqg tuudy-yaamy swwgam xookam vm 
hwrdar namhvb hwrm dvn. 

6Hiyam nyijab-nyiyiqpan ham, At Sw dvrwqkam la jvqtwngam nyis tulungam 
nyij do. 

7Mwwg lamta tulungam Mojesnvn, ho mwwg bon nyinam mam Israelwg 
nyiilungam cengm dvb mvnum. 

8At Sw aya mwwpa bvla anya bov, haaxaq xaqla maadwn hoo tumanam abiv 
naleq dvn. 

9Mwv lwxiam yolu ruqram, ho mwwg haaxaqkam nwrba gob pvvl apram. 

10Ngulug nyic nyinam hvbkalam mwv ngulug lvgab hvb nyiram, ho ngulug 
nyixaqnam hvb ngulam jikuram. 

11Doangv hog hwdgo swcw soqgv ao dvn, hoqhvb hiyv mwam bos bo tulu gab 
mwwg tumab abynamv koijaqb doodwn; 

12dou-caga hoqgv haaga namgub aado namhvb, hoq hvbkalam ngulug hoqgv 
mwv ngulug nyimuram aadob naaxa pakun. 

13Ab akv mwwg ko tulungam hang biinam mam kaakinam hvbkalam, At Sw 
mwam bosbo tulungam hang biil kaatam dvn. 

14Hoggab mwv cengdo ngulam hoggub ywrpan, mwv cengdwn ngul diimwrv. 

15Nyia ko gab, bulug aalv nwmw hvb nyidwn; mwv rongo lo aljaqb opu puunbo 
hvb nyidwn; 

16ho dooiyv hoqb ywpeq yin, hoo hoqhv wpaq dukun, hoo hoq nyookv hoqham 
cengk maadwn. 

17Hvbmabde hiyv mwam bosdvn, At Swg tumanam abiv kuiyum hoqgv kuiyum 
nagub dooky tayin, hoo mwwg dvrwq kwrwqkv ko hosiq-hosiq xaqb dootayin, 

18hiyv mwwg pvvbam pvvdwn hoo mwwg gamlam tulungam mwwg gabl 
nyidwn. 

19At Sw mwwg lvpwngam ao lvpwtv pwpan, hoo mwwg lvpw-hativ mwlwg aoho 
pvvb bwwl doodwn. 

20Mwwg gumtw tulu nulv, mwwg agam mam tal nyinbo, atorbo nulkam, mwwg 
agam yalam tal bugi bo nul, At Swn paqto! 

21Mwwg gumtw mwlwngv, mwwg bonam nyinbo tulungv, ho hiyv mwwg 
mwwlwqkam nyidwn, At Swn paqto! 

22Mwwg bonam nyinam mwlwngv, ho nyook mwlwho doonbo mwwg huqlw 
atorv At Swn paqto. Ngoqg yvja, At Swn paqto! 

Mwmin Nwswr 104 

Ngoqg Pwnbo At Swa, No Vcjaqb Koidvn 

1Ngoqg yvja, At Swn paqto! Ngoqg Pwnbo At Swa, no vcjaqb koidvn! No yuunam 
mam la modunam mam vj hvb koodwn, 

2no atv huto lvgab pulup do vj lvgab pulup namhvb, doangam tombu vj pujin pan 
hvb mvdwn. 

3Mwv mwwg pwqlwg xaapongam iss ao lo joop gvdo; mwv doomwqkam mwwg 
ceriotwb mvgdo; mwv dooi alap hoqgv xarl wdo; 

4mwv dooiyam mwwg pui baqnbo gob mvdwn, mwwg bon nyinbo tulungv wm 
moily akwb bioqdo. 

5Mwv swcwngam swcw gwwl aoho pvvnum, hoqgab hv nywywngam biikram. 

6No swcwngam sa-svlo lvgab vj pulup namhvb pulupnum; issiv yornam daqbo 
yaanum. 

7Noqg yolu ruqyikam bulv keleqnum; noqg doogum gumnam yalam bulv tapa 
pel keleqdo. 

8No bulgab nyook xuqbwq jinam ho puutungv daqlinum, lywpangv hoanum. 

9No vrr ak rwr jinam hoqgab bulv hengbo nyomanum, hoqgab bulv lokta swcw 
sam hinglup nyokram. 

10No lywpa hoqgv issam xulin dvb mvpa; bulv puutu pengkob tol wdo; 

11bulv nyoro hoqg svdin mwlwngam twwdwb jidwn; svlinbo svdamv bulug 
hvngwram twwnum. 

12Bulug bviywrho doag pvtangv doodwn; bulv svvn haqb tuluho bemin bedo. 

13Noqg ao nam hoqgv no yorn tulungam iss jigdo; noqg bonam nyinam niqtuq 
lvgab swcw si xumt do. 

14No nwmwngam swwm pan tuun-meengam dvmdvb hoo nyorongam nyiingam 
rongo mvl dvm dvb, ho mwv swcw soqgv dvsam mvlin yinpv 

15hoo twwnam hoqgv nyi hangam hemp mvi nvpv, kutiv mwwg nyuqm mam 
kwlwq-kvlaq dvb mvi nvpv hoo nyi hangam dvnamv ator mvdwn. 

16At Swg svvn tulungam naleq go issiv jinum, Lebanonwg sidar svvn tulungam 
mwv liinum. 

17Bulug ho pvta tulungv bulug osupam subdwn; dookpul pvtangv vm-rvsabo 
svvn tuluho osup subdwn. 

18Aobo yorn tulungv bemb tulu gab; wlw lwwtaqkv wlw soojwg cwwgw ko-gab. 

19Moodam kaacin dvb mwv poolam karlin mvdwn; doonyiv atwg hvvd moodam 
cengdwn. 

20Kan twdwqkam no mvpwn, hoo hoqham aiyv hvdwn, hoq moodam nyorog 
svdin mwlwngv gwgaq-xargaq dvn. 

21Sony nyot nyopangv bulv soogam gamdwb dugum gumdo, bulug dvsam 
Pwnbo hoqgv miidu do. 

22Hwdlo doonyiv caalin yin, bulv nyusul wkur dukun hoo bulug lwwpwq ho bulv 
karmin dukun. 

23Nyiv mwwg bon nyitab lvvgwb lengdwn hoo mwwg bonam ariyum nagub 
nyidwn. 

24At Swa, noqg nyis nyinam tulungv hog hwdgo luusaq-luusaq do! Noqg mwwlaq 
hoqgv bul mwlwngam mvnum; swcw si noqg pwnamv naleqgo doodo. 

25Soq si sa-svlongv, koido hoo taqtdo, hoqho xibwq maadwb pwnam mam sol 
doogdvn, anyo-koiyib swwl doonbo vnyi-vnyiam doom gvdwn. 

26Hoqb iss jaajv wdo, hoo Dooji-buram, no sookum koob mvnum. 

27Bulug dvsam mood xikjaqho bulam jik dvb, soq mwlw si nam kaado. 

28Hwdlo no bulam sam jiyikam, bulv ham nookum dvn; hwdlo no noqg alaqkv 
taakoqyin, bulv albo dupum-dvrab lvgab bwwrnum. 

29Hwdlo no noqg nyuqm mam kvs yin, bulv mwwgw doomanum; hwdlo no 
bulug saqnam mam naapaqyin, bulv sidwn hoo bulv diimwrb nyikur dukun. 

30Hwdlo no noqg yalam kanam nvmlwq yikho, bulam pwknum, hoo no nyookwg 
nyuqm mam nit dvb mvknum. 

31At Swg yuunamv nwrba gob dooyu nvka; At Swg hwnyir-hvmarv mwwg nyis 
tulungam nyikho doonka, 

32hiyv swcwngam kaaikam hoo swcwngv tvmdwr do, hiyv yorn tulungam 
idaqyin hoo bulv mwwkwb nyidku! 

33Ngo swwl doody deedib At Sw gab ngo bemin betayin; hwdlo ngoqg turl doode 
so ngo ngoqg Pwnboam bemin bel paqtayin. 

34Ngoqg mwwi-mwwmil mwwl xumnamv mwam hemp mvgnvka, hoqgab At 
Swg ho ngo hwnyir-hvmar dvn. 

35Nyic nyinbo tulungam swcw soqgv twryum tuku, hoo nyic-nyia boam doom 
kumabv! At Swn paqto, ngoqg yvja! At Swn paqto! 

Mwmin Nwswr 105 

Mwwg Hog Mwlw Lomdwb Bon Nyinam tulungam Betamto 

1Paqyalinco paqto At Swn; mwwg eminam goqto; mwwg bon nyinam mam 
nyiilug pengko ho cengm to! 

2Mwam bemin beto, mwam bemin begdvl paqto; mwwg hog mwlw lomdwb bon 
nyinam tulungam betam to! 

3Mwwg dvrwqbo eminv yuunka; At Swn meegaqbo hangam hwnyir-hvmar 
mvmto! 

4At Swn la mwwg atoram meegaqto; mwam dooba kudub lwxiam meegaqto! 

5Mwwg lomdwb bonam nyiknam tulungam, mwwg swrdorxeq tulungam, hoo 
mwv pw-hwwl goolin kunam mam mwwgabto, 

6Mwwg nyera, Abrahamg ko hosiqka, mwwg daalinam tulu, Jakubg ko tulunga! 

7Mwv lak ngulug Pwnbo At Swv; mwwg pw-hwwnamv swcw mwlw si doodwn. 

8Mwwg birnam mam nwrba gob, ho mwwg agam gaml goopnam mam, lwwyw 
ko hosiq ak nagub mwv mwwgab dvn, 

9Mwv Abraham lvgab birnum, mwwg dingrnam Aisaknvn mwv mwwg gab dvn, 

10ham mwv Jakubnvn pvvb akwb pwbwb cengm kunum, hv Israelam kuiyum 
xaqb birl apnam akgob nyin kun, 

11begamv, “Nam ngo Kanaan nyookam nulam xibwq jiknam otu gob jitayin.” 

12Hwdlo bulv jaqnyo yukho, xipa maaiyikho, hoo hoq gvdab nyiody boodu yikho, 

13gvda taqgwn hoqgv gvda taqgonwb gaqgaql yvi yikho, lvpw akwn hoqgv asaq 
nyiilu dookho, 

14mwv akjaqkam bulam nyijab-nyiyiq mvmanum; bulug pagoq gab lvpw at 
tulungam mwv yolu ruqnam, 

15begamv, “Idaqmabv ngoqg xuqnam tulungam, ngoqg nyiqry benbo tulungam 
un mvg maabv!” 

16Hwdlo mwv dwr kanongam gvdaho goqanum hoo dvsam jinam mwlwngam 
baqa mvmanum’ 

17mwv nyi ak bulug otuq kanam coonum, hv Josap, hiyam nyera gob puqknum. 

18Mwwg lvpiangam tag lvgab un mvgnum; mwwg lwwpongam yoqdwr tag gv 
kvrlwqnum; 

19hoggv mwv benum hv niqtuq lengma deedib, At Swg agamv mwam pookanum. 

20Lvpw atv kanamnum hoo mwam tolin kunum; nyiilungam pvvb bwwl doog 
bov mwam tolin jiknum; 

21mwv mwam mwwg nam hoq at gob mvknum hoo mwwg gumn mwlwho kaol 
doog mvdwb, 

22mwwg mwwlwqkob mwwg lvpw atwg nyega ko tulungam bookum mvdwb 
hoo mwwg axa nyiilungam mwwlaql tomswr mvdwb. 

23Kokw so Israelv Ijiptho haanum; Hamwg nyook urab ho Jakub lit doonunum. 

24Hoo At Sw mwwg nyiilungam tvl-rvl swwm dvb mvnum hoo bulam bulug 
ceebio tulungam ator yaadwb mvnum. 

25Mwv bulug hangam mwwg nyiilungam hang baqm dvb mukubnum, gwwlyw 
jaqb mwwg nyera tulungam nyig mvdwn. 

26Mwwg xuqnam nyera Mojesnvn la Aaronnvn kanamnum. 

27Bulv mwwg kvvnyir-tamarnam mam bulug pengko ho nyinum hoo swrdorxeq 
tulungam Hamwg nyook ura lo nyinum. 

28Mwv kan twdwqkam kanamnum, hoo nyookam kan dvb mvnum; bulv mwwg 
agam mam ceekol tamab nyimanum. 

29Mwv bulug iss tulungam hijum gob mvnum hoo bulug nguiyam sim dvb 
mvnum. 

30Bulug nyook lo tvtwq twqtaqkam, bulug lvpw atwg pwqlw jijaq hookam 
haamnum. 

31Mwv gamt tonum, hoo tviyw tulungv jaranum, hoo toyup tulungv gvda 
mwlwho jaranum. 

32Mwv bulam nyodo taa-ngam hurmnum, hoo bulug gvda mwlwho piwr jwr-jwr 
dvb taiyam mam bioqnum. 

33Mwv bulug roo annam la taoq svvn tulungam nwwtab xaanum, hoo bulug gvda 
hoq svvn mwlwngam yvqmwq dvb mvnum, 

34Mwv gamt tonum, hoo komar takam tulungv jaranum, takam kongv xila 
maadwb jaranum, 

35hoqhv bulug nyook hog wj-oo mwlwngam duiyum kunum hoo bulug rongo 
aaxy-amaram duiyumnum. 

36Bulug nyook ho ko bwwconam mwlwngam mwv mengnum, bulug ator torgw 
nan aaxy-amar lengco bo mwlwngam mvpaqnum. 

37Ho mwv Israelam rupv la hun lvgab bootaq lengnum, hoo mwwg nyob tulu 
pengko ho boolin maanam akam doomanum. 

38Hwdlo bulv lengleq yukho Ijipt nyiv hempnam, hoggab bulug aoho alman 
bongv haagam gab. 

39Mwv doomwqkam pulup mvdwb mwrs-mwrtwrnum, hoo aiyam wm 
hutongam huum dvb jinam. 

40Bulv konum, hoo mwv pwk kwngwqkam baqa jinum, hoo bulam ao lvpw 
hoqgv dvsam naleqgo jinum. 

41Mwv wlwngam mvkonum, hoo issiv tolinum; hv diixa-rara nyookub pobu hvb 
tonum. 

42Hoggab mwwg dvrwqbo dingrnam mam, hoo mwwg nyera Abrahamnvn mwv 
mwwpanum. 

43Ho mwwg nyiilungam mwv hemp pol, ho bemin bel mwwg xuqnam tulungam 
boolin kunum 

44Hoo mwv nyob nyi tulug nyookam bulam jinum, hoo bulv nyiilu asaqg 
nyinunam aaxiam naaknv gumn doognum, 

45hv hvblo bulam mwwg pvvb tulungam bugil swwm dvb hoo mwwg pvvbam 
rvkil nyil doog mvm dvb. At Swn paqto! 

Mwmin Nwswr 106 

At Swn Paqyalinco Paqto, Hoggab Mwv Aldvn 

1At Swn paqto! At Swn paqyalinco paqto, hoggab mwv aldo, hoggab mwwg 
tumanam abiv nwrba gob doodwn! 

2Hiyv At Swg atorjaqb bon nyinam tulungam beladvn, ho mwwg paqnam 
mwlwngam bibwq ladwn? 

3Hiyv mood vxiam jvqtwngam nyil doodwn, hiyv dvrwqb nyil doodwn bulv 
xinam jaqkv! 

4Hwdlo noqg nyiilungam no mwwswnam mam kaakin yin, At Swa, ngam 
mwwpa laka; ngam svka tvb hwdlo no bulam ywwlin yin, 

5ho noqg xuqlinam tulug swwnam-geenam aoho ngo kaadwb nyiyi nvpv, ho 
noqg nyob hoolug mwwngamnam mam ngo hwnyir-hvmar dvb nyiyi nvpv, ho 
noqg otungam nvvsiqnamv ngoqg yuunamv. 

6Ngulv la ngulug ab tulungv ngulv nyic nyiknum; ngulv nyixaq tukun; ngulv nyic-
nyiangam nyit kun. 

7Ngulug ab tulungv, hwdlo bulv Ijipt ho dooi yikho, noqg lomdwb bonam nyinam 
tulungam bulv mwwmiq kamanam; noqg naleqjaqb tumab abynam mam bulv 
mwwpa maanam, hvbmabde Lwwcw sa-svlo ho, bulv nam tvjw maab nyinum. 

8Hvbjaqkam mwwg emin gab mwv bulam ywwlinum, ho mwwg koi atoram mwv 
cengpw mvdwb mvnum. 

9Mwv Lwwcw sa-svlongam gaml jinum, hoo sa-svlongv pwtwnum, hoo mwv 
diixa-rara uraho wpeqnam hvb bulam wgnum. 

10Ho ceebiog alaq hoqgv mwv bulam ywwlinum hoo ceebiog ator hoqgv bulam 
pvlywnum. 

11Hoo issiv bulug ceebiongam hwwlupnum; akjijaqkam bulv dook maanum. 

12Hooxiq bulv mwwg agam mam mwwjwnum; bulv bemin bel mwam paqnum. 

13Hvbmabde bulv oyu kama taab mwwg nyis tulungam nyinam mam mwwpa 
kumanum; bulv mwwg tomswr-honynam mam kaaya maanum. 

14Hvbmabde bulv niqtuq doomabo mwwbynam mam deexa-rara lo doognum, 
hoo diixa-raralo Pwnboam pookanam; 

15bulv hoggv konum mwv bulam jinum, hvbmabde yuupaq bo dooi vcam bulug 
pengko lo kanam nvmlwqnum. 

16Hwdlo nyiilungv svmcw ho dooyikho, At Swg dvrwqbo akam, Mojesnvn la 
Aaronnvn kaaneqnum, 

17swcwngv goqc banv hoo Datanvn meqnum, hoo Abiramwg dvparam 
gomlupnum. 

18Bulug dvpar uraho wmv kam gulinum; nyic-nyia boam wm moiliv guiyumnum. 

19Bulv Horeb lo svv ko murtiam mvnum hoo yoqdwr guss ak xumnum. 

20Pwnbog yuunam mam nwmw dvnbo hvvb guss ak gob bulv kwlynum. 

21Pwnboam bulv mwwpa kumanum, bulam ywwnbo gob, hiyv Ijipt lo koijaqb 
bonam nyinam, 

22Hamwg nyooklo lomdwb bonam nyinam tulungam, hoo Lwwcw sa-svlo lo 
swrdorxeq bon nyinam nyipa kun. 

23Hoqgab, mwv bulam twrtan hvl mwv benum mwwg xuqnam Mojes mwwg 
agaho daqma nyiloqkam, mwwg hang lingtwrl bulam twrtanam mam apaq 
maba de. 

24Ho mwwg dingrnam mam mwwjw maagam gab, bulv albo nyookam 
haqpaqnum. 

25Bulv bulug doogw ho bud-bud haqnum, hoo At Swg yalam tvjw maanum. 

26Hoqgab mwv mwwg alaqkam irab banv hoo bulam dingrnum ho mwv bulam 
deexa-rara lo yuupaq mvdwb mvnum, 

27hoo bulug ko hosiqkam nyob asaqg pengko lo yuupaq mvdwb mvnum, bulam 
nyook mwlwho cwrsaq-bvraqtwqb mvnam. 

28Ho bulv atv Peorg lvgab Baalnvn xumbam kunum, hoo sik boam jinam pwr 
dvnum; 

29bulug bon nyinam lvgab bulv At Swn hang nyiluql haaxaq mvnum, hoo swcin-
taiyaq ak bulug pengko hoqgv buqlin kunum. 

30Ho Pinehas daqrabl hoo naakonum, hoo swcin-taiyaqkv hemo kunum. 

31Hoo hoqhv kulak ko hosiq-hosiq hoqgv nwrba gob mwam dvrwqbo gob 
xiknum. 

32Meribag iss ho bulv mwam haaxaqnum, hoo hv Mojes lvgab alman gob bulv 
xiknum, 

33oggab bulv mwwg yalam kacaq dvb mvnum, hoo mwwg nvbcwr lvgab mwv 
gamtor alwb goonum. 

34At Sw hoggub bulam gaml jinum hvb, bulv nyiilungam mingtwr maanum, 

35hvbmabde nyob nyi asaq lvgab bulv aiyo-aconum hoo bulv hoggub nyidwn 
hvb ceng layil bulv kam hoqhvb nyinum. 

36Bulug murtiam bulv xumnum, hogloq hv bulgab pwd-poto gob nyinum. 

37Bulv bulug nyega ko tulungam pwr jinum hoo bulug nyem ko tulungam 
sonyiam jinum; 

38Bulug hencin maata bo nyega-nyem ko tulungam, Kanaanwg murtiam bulug 
uiyam biqlin mvnv pwr jinum, hoo nyookam kac-tanyiaq dvb mvnum. 

39Hoqgab bulug bon nyinam tulungv bulam dvrwq maadwb mvknum, hoo bulug 
nyitaq mwlwho yocu-yabio nyijo bob nyinum. 

40Ho At Swg haaxaqnamv mwwg nyiilug aoho bioqrabnum, hoo mwwg gumn 
nvvsiqbo tulungam mwv vcjaqb hang baqnum; 

41mwv bulam nyob asaqg alaqho jinum, ho hiyv bulam oyumnum hoq tulu ham 
bulam pvvb bvvl doog mvdwb. 

42Bulug ceebio tulungv bulam mvnyi-mviyanum, hoo bulug ator hoqgv bulam 
nyumwb boanum. 

43Naleqgo mwv bulam ywwlinum, hvbmabde bulv tama loodanam bulug nyik-
wkho hoo bulug nyixaq ko-gab bulam anyo dvb mvgeq loknum. 

44Hvbsujaqkam, hwdlo mwv bulug xabnam mam tapa yin, mwv bulug hentwr-
kaas aoho svkanum. 

45Hoggab bulug algab mwwg birnam mam mwv mwwpanum, hoo mwwg tumab 
aby hvbkalam mwv naleqjaqgo jipa kun. 

46Hiyv bulam nootul apbo tulu hoqgv mwv bulam aya mwwpa mvdwb mvnum. 

47Ywwlin tvb, ngulam Pwnbo At Swa, hoo ngulam nyob asaqg pengko hoqgv 
boocum tvb, ho ngulv noqg dvrwqbo eminam paqyalinco paqla tayin hoo nam 
paqnamv yuunka. 

48Israelwg Pwnbo, At Swn paqto, kuiyum hoqgv kuiyum nagub! Hoo nyiilu 
mwlwngam bemto, “Amen!” At Swn paqto! 

Mwmin Nwswr 107 

KITAP ANG 
(Mwmin nwswr 107—150) 

At Swg Pvlywnamv Soq Sib Bemto 

1At Swn paqyalinco paqto hoggab mwv aldvn, ho mwwg tumanam abiv nwrba 
gob doodwn! 

2At Swg pvlywnamv soq sib bemto, hiyam hentwr-kaas hoqgv mwv pvlywnum 

3hoo nyook tulu hoqgv boocumnum, dou-caga hoqgv haaga nagub, nyoodum 
hoqgv nyooko nagub. 

4Tuugin gaqxarl yvnum hog dooma bo diixa-raralo, bopam wl dootab lamta 
meepa maanam; 

5kano hvngwr banv, bulug yvjv bulug uralo swnyiq-svnyiaqnum. 

6Ho bulv At Swn bulug hentwr-kaas ho xabnum, hoo mwv bulam bulug vs-axaq 
hoqgv naalinum. 

7Mwv bulam dinda bo lamtab wgnum hwdlo bulv bopam ho wc layil dooma 
deedib. 

8Bulam paqyaco paqmto At Swn mwwg tumab abyko gab, ho mwwg nyia ko tulu 
gab lomdwb nyis tulungam nyinam mam! 

9Hoggab mwv yvjwg svnganam mam xumt mvdwn, hoo kano bo yvjam mwv 
albo dvnam lvgab hoodwn. 

10Tuugin kan hoola sigwg doonyium uraho, duqtwr-nyelin ngvla yoqdwr 
pvtwqho tumnam tulungv doonum, 

11hoggab bulv Pwnbog agam tulungam ceekol tamanum, hoo Pwnbog tomswr-
honynam mam haqpaqnum. 

12Hoqgab hentwr henl bon nyik lvgab mwv bulug hangam pwnyo mvnum; 
bulam akam svka bo dooma dvb, yoql mvmnam. 

13Ho bulv At Swn bulug hentwr-kaas ho xabnum, hoo mwv bulam bulug vs-axaq 
hoqgv naalinum. 

14Mwv bulam kanwg hoqgv la sigwg doonyium hoqgv boolinum, hoo bulam 
raqtin nan mwlwngam pvpwqnum. 

15Bulam paqyaco paqmto At Swn mwwg tumab aby ko-gab, ho mwwg nyia ko 
tulu gab lomdwb nyis tulungam nyinam mam! 

16Hoggab mwv tama viyap tulungam hwqpia-hwqyanam hoo yoqdwr svpo 
tulungam tuunyi gob potunam. 

17Bulug nyic lamtab wggam gab tuugin nyiidam kunum, hoo bulug nyixaq 
nyijongv vc-cil duqtwr duqnum; 

18bulv hog luuxy dvsam dvnw maanum, hoo bulv sigwg toggoqho hvvnwq 
kunum. 

19Ho bulv At Swn bulug hentwr-kaas ho xabnum, hoo mwv bulug vs-axaq hoqgv 
bulam naalinum. 

20Mwv mwwg agam mam kanamnum hoo hv bulam mwpnum, hoo bulug 
twrmnam hoqgv bulam naalinum. 

21Bulam paqyaco paqmto At Swn mwwg tumab aby ko-gab, ho mwwg nyia ko 
tulu gab lomdwb nyis tulungam nyinam mam! 

22Hoo bulam paqyalinco paqnam pwram jimto, hoo hempwg bemin lvgab mwwg 
bon nyinam mam betam mvto! 

23Tuugin sa-svlog iss jaaj tuluho, kwm-kor mvtab koibo iss aoho wnkun; 

24bulv At Swg bon nyinam tulungam, iss ura lo mwwg lomdwb nyis tulungam 
nyinam mam kaapanum. 

25Hoggab mwv gaml jinum hoo nyodo taa dooiyv yirab mvnum, hogloq hv sa-
svlog suduq duqnam mam nwwduq caanum. 

26Bulv doonyi-pool aotv dvqcnum; bulv ura-ko-gab haanum; bulug almab 
nyigam gab bulug haakamv jiqpaq nukun; 

27bulv tabko-tablol hoo pako-palol twwxum bo nyi hvb nyinum hoo bulug cwx-
coxv twrn kun. 

28Ho bulv At Swn bulug hentwr-kaas gab xabnum, hoo mwv bulug vs-axaq hoqgv 
bulam naalinum. 

29Mwv nyodo taa-ngam cooikab doom dvb mvturnum, hoo sa-svlog suduq 
duqnam mam duqngin dvb mvknum. 

30Ho issiv cooikab dooikun bulv hemp kunum, hoo mwv bulug mwwby ko swrso 
nyook ho bulam booc kunum. 

31Mwwg tumab abyko gab, ho mwwg nyia ko gab lomdwb bonam nyinam tulu 
gab At Swn bulam paqyalinco paqmto! 

32Nyiilug dookumko ho bulam mwam vcjaqb paqmto, hoo nyiixa tulug 
dookumko ho mwam paqto. 

33Mwv pobungam diixa-rarab mvdwn, iss buqlinkoam deexa-rara dvb mvdwn, 

34diibuqbo nyookam deexa-rara dvb mvdwn, hv hvbaloqkam hoq nyook ho 
doon bog almab nyigam gab. 

35Mwv diixa-rarangam iss hengl dookub, cwwgoq-deegoq nyookam iss subuq 
buqlin koob mvdwn. 

36Hoo hoqho mwv kano bo tulungam doom dvn, hoo bulv bopam paml doodwn; 

37bulv rongo ho vly liinam hoo roo boolu mvnam hoo aaxiv vigo xeenam. 

38Mwwg lvqc namgab bulv vigo buqporl swwmw dvn, hoo mwv bulug tuun-
meengam xoom mvma dvn. 

39Hwdlo mvnyi-mviyanamv, almanamv, hoo mwwdwq-saqkv haaikam bulam 
anyo dvb mvl hoo mvgeq yin, 

40mwv lvpw atwg nyega ko tulug aoho modu maanam mam jilwq dvn hoo bulam 
niqtuq dooma dvb mooro roodw ho nyogaq-gaqm dvn; 

41hvbmabde mwv dwc-twwpw maab duqtwr duqn boam purab dvn hoo bulug 
imiq dvparam sviya pvtw hvb swwm dvn. 

42Jvqtw bov ham kaatwl hoo bulv hemp dvn hoo nyic-nyiabo mwlwngv atwg 
agam mam momtum sudkun. 

43Hiyv xeq mwwlaq dvn, mwam soq tulu sam tagab mvto; At Swg tumab abynam 
sam bulam mwwka mvto. 

Mwmin Nwswr 108 

Pwnbo lvgab Ngulv Haakam Jaqb Nyitayin 

1Pwnboa, Ngoqg hangv hwngkw dvn! Ngoqg swwg bumpw lvgab ngo tangam 
albo bemin betayin! 

2Rwwxw-gungga no, huurab to! Ngo dooko koar-komaram huurab mvtayin! 

3At Swa, ngo nam paqyalinco paqtayin, nyiilug pengko lo; nyob asaqg pengko lo 
ngo nam bemin bel paqtayin. 

4Hoggab noqg tumab abynamv doangam ao yaadwn; noqg dengkynamv 
doomwq aotv cvvc dvn. 

5Pwnboam, vcjaqb paqto, doangam ao yaadwb! Swcw nvg aoso noqg yuunam 
mam yuupw mvmto! 

6Ho noqg tumab abynam akam naalin mvto, noqg lvqbwq alaq hoqgv ywwlinam 
mam jitbv hoo ngam birwq tvb! 

7Pwnbov mwwg dvrwq hoqgv dingr pakun: “Hwrcw lvgab ngo Sekem mam 
mvpin tayin hoo Sukkot lywpangam xilin jitayin. 

8Gilead si ngoqgv; Manassengv ngoqgv; Iprayimv ngoqg saco-dumbiongv, 
Judangv ngoqg beqnyiangv. 

9Moabv ngoqg losuq kov; Idom aohv ngoqg luxuq samp kov; Palistiya aoho ngo 
kiggoq-goqdwn.” 

10Hiyv ngam gurum nwqtumnam bopamho boatayin? Hiyv ngam Idomb 
wgtayin? 

11Pwnboa, no ngulam haqpaq maan mviyv? Pwnboa, ngulug nyemaq lvgab, no 
wmin gvma dvn. 

12Kvlv, ngulug nyemaqkam ceetor naadwb svka tvbv, hoggab nyia kog 
ywwlinamv niqtuq dooma dvn! 

13Pwnbo lvgab ngulv haakam bwtwrl nyitayin; ho mwv su ngulug nyemaq 
tulungam mviyal wgtayin. 

Mwmin Nwswr 109 

Ngoqg Pwnbo At Swa, Ngam Svka tvb 

1Jimy-jema maabv, ngoqg paqnam Pwnboa! 

2Hoggab nyicv la vm mvvnbo agamv gamk rooto tvl ngam ceeko do, xaalyo bo 
lyol lvgab ngam ceekol agam goodu do. 

3Tvnyi-tor dvb bulv ngam bitum-bego do, hoo hog bekap doomab ngam bedo. 

4Ngoqg abynam kwlib bulv ngam ruum-humdo, hvbmabde ngo atv swgwl 
doodwn. 

5Hoqgab bulv ngam albo kwlib guunyi akiam keedwn, hoo ngoqg abynam kwlib 
bulv ngam oyum dvn. 

6Nyicbo nyi ak mwam ceeko mvdwb xuqlinto; ruum-humn bo akam mwwg 
lvqbwq taqc ho daqmto. 

7Hwdlo mwam pw-hwwikam; mwam nyixaqbo akwb ximto; mwwg swgwnam 
mam nyic gob ximto! 

8Mwwg aalam loodw mvto; mwwg bonam asaqkam nyim tuku! 

9Mwwg ko tulungam ab doomab doom to hoo mwwg nywxwngam xwwmib 
swwm to! 

10Mwwg ko tulungam gvqmwl kogaq mvto, kolwg nvmcw cwwiya hoqgv dvsam 
meegaq mvmto! 

11Ceegonam akv mwwg hog mwlwngam xutinl naareq gvnka; mwwg hentwr 
henl bon nyinam aaxiam nyoodo nyiilungv pureq gvnka! 

12Mwam aya mwwpal svka deenbo akjijaqkam dooma nvka, ho mwwg ab dooma 
bo ko tulungam hiyvkam ayaram! 

13Mwwg ko hosiqkam twrm gvnka; mwwg eminam hotam tvmnyi deen hoqgv 
mvpaq gvnka! 

14At Swg agaho mwwg ab tulug nyixaqnam mam mwwpa mvmto, hoo mwwg 
annwg nyic nyigongam naapaq maab doomto! 

15Bulam At Swg agaho dooky mvto, ho swcw nvg aosoqgv bulam mwwpanam 
mam mwv ludum kamyi nvpv! 

16Hoggab ayangam kaakin dvb mwv mwwpa maanum, hvbmabde jwwgw boam 
la dwc-twwpw maanbo hoo hang mwwcu-saqya boam mengdwb ruqmin 
gvnum. 

17Mwv beenam mam aby dvn; hoo beenam mam mwam biipup sumto! Mwv lvqc 
cinam mam hemp maadwn; sam mwwg hoqgv aado mvto! 

18Mwv atv beenam mam mwwg kamt vj koonam hvb koonum; hv mwwg gv-
ngam iss pamnam hvb pamyaq dvn, mwwg loobu tulu lo kuty neeyaqpan hvb 
nyimto! 

19Sam mwwg gv apo ho vj hwwbum pan hvb nyimto, ho mwwg looxiam soruq 
gvnam hvb nyimto! 

20Hiyv ngoqg swwcangam ceekol alman agam mam goodwn, soq tulu sam At 
Swg hoqgv ngam ruumbo tulungam aky gob jignvka! 

21Hvbmabde, Pwnboa no ngoqg At Swv, noqg emin gab ngoqg nyidub nyig nvka; 
hoggab noqg tumab abynamv aldo, ho ngam naalin tvb! 

22Hoggab ngo laanyi maanbov hoo dwc-twwpw maanbov, hoo ngoqg hang ura 
si vc cimdo. 

23Ngo ariyumg yal bobo nyiinam hvb nyipa ku; takam mam hwqdinl ruqpaqnam 
hvb ngam ruqpaq paku. 

24Dery reel doogam gab ngoqg lwbwngv laanyi kuma; ho ox-aiyaq dooma gab, 
ngoqg gv apongv rwwd ku. 

25Ngam ruum-humn bo tulu gab ngo haqpaqnam dupum-dvrab gob nyidku; 
hwdlo bulv ngam kaapa yin, bulug dumpongv dumpwq do. 

26Ngam svka tvb, ngoqg Pwnbo At Swa! Noqg tumab abyko gab ngam ywwlin 
tvb! 

27Bulam soq si noqg alaqkv hvl cengm to; no su, At Swa, sam nyipa kun! 

28Bulam beem to, hvbmabde no lvqc cito! Bulv daqrab dvn hoo bulam hvnyw 
dvb mvtayin, hvbmabde noqg nyerangv hemp tayin! 

29Ngam ruumbo tulungam ximanam lvgab pulup mvto; bulug atwg hvnyw-
haram bulv kamt vj hvb hwwbuml koomto! 

30Ngoqg agam lvgab ngo vcjaqb At Swn paqyalinco paqtayin; ngo mwam nyi 
mwlwg pengko ho paqtayin. 

31Hoggab dwc-twwpw maanbog yvjam bepaq-beyaql mengta nammam, mwv 
ywwlin dvb mwwg lvqbwq taqc ho daqba dvn. 

Mwmin Nwswr 110 

Ngoqg Lvqbwq Alaqso Dooto 

1At Sw bedwn ngoqg At Swn: “Hwdlo ngo noqg ceebio tulungam noqg lvpia 
niikum ho doodwb mvma deedib, ngoqg lvqbwq alaqso dooto.” 

2At Sw Jaiyon hoqgv noqg atorbo beqnyiangam jilin dvn. Noqg ceebio tulug 
pengko ho pvvb bvvl doogdvn! 

3Noqg atorb swwd aalho dvrwqbo vjam kootwl noqg nyiilungv atv atam jinyib 
jipaq tayin; arkomc mikag hoobum hoqgv, nyiid-nyiiyob swwnam gumsiv 
noqgab dootayin, 

4At Sw dingr pakun hoo mwwg mwwnamv kwly kuram, “Melkijedek kokwb 
nwrba gob nyubwb swwdy bov no ku.” 

5At Sw noqg lvqbwq alaqho doodo; mwwg hang lingtwr dvk aalam mwv lvpw at 
tulungam vmwq yumgub mvtayin. 

6Nyob nyi asaqg pengko ho mwv pw-hwwtayin, svma tulu lvgab bulam pvvlwq 
tayin; swcw nvg aosoqgv mwv peelo bo tulungam vmwq yumgub mvtayin. 

7Lamta bviywr doonbo iss kucw hoqgv mwv twwtayin; hoqgab mwwg 
dumpongv paarab tayin. 

Mwmin Nwswr 111 

At Swg Bon Nyinam tulu Si Koijaqdo 

1At Swn paqto! Ngoqg hvvjw-hara bumpwngv, At Swn ngo, jvqtw bo dvparg 
dookum rolu ho paqyalinco paqtayin. 

2At Swg nyis tulungam nyinam si koijaq do, hiyv soqsam hemp mwwpa dvn 
hoqham mwlwngv poory dvn. 

3Mwwg bonam nyinamv vcjaqb kangam bvla xinam gob nyidwn, hoo mwwg 
dvrwqkv nwrba gob dooyu dvn. 

4Mwwg swrdorxeq nyis nyinam tulungam mwwpa mvmdvb mwv mvpa kun; At 
Sw anya bvla aya mwwpa dvn. 

5Mwam bos bo tulungam mwv dvsam jidwn; mwwg birnam mam mwv nwrba 
gob mwwpa dvn. 

6Mwwg atorb nyis tulungam nyinam mam mwwg nyiilungam mwv kaakin 
pakun, nyob tulug gumnam bulam otub bwsiq mvdwb jipa kun. 

7Mwwg alaqkv bonam nyinam tuluhv dengky bvla jvqtw dvn; mwwg 
tomswrnam tuluhv mwwgw dvb nyidwn; 

8hoqham dengky bvla jvqtwb nyidwb, bulv nwrba cwtam hoqgv nwrba gob 
doodwn, 

9Mwv pvlywnam mam mwwg nyiilu gab kanamnum; mwwg birnam mam nwrba 
gob mwv gaml jip pakun. Dvrwq kvla swrdorxeqkv mwwg eminv! 

10At Swn bosnamv mwwlaq laqrab nanv; mwlwngv hiyv ham nyinyoq dvn hv 
alboam cenglaq dvn. Mwam paqnamv nwrba gob dooyu dvn! 

Mwmin Nwswr 112 

Jvqtwngv Nywywngam Biiram 

1At Swn paqto! Hiyv nyiv At Swn bosdvn, mwwg gaml tuluho hiyv vcjaqb hemp 
dvn hv xinam jaqkv! 

2Mwwg hosiqkv nyook so xitor-xilob nyitayin; jvqtw bo hotam mam lvqc citayin. 

3Mwwg nombu ho gumnv la nyetv doodwn, hoo mwwg jvqtwngv nwrba gob 
dooyu dvn. 

4Jvqtw gab kan ura lo huto huadvn; mwv anya bov, aya mwwpa bov hoo jvqtw 
bov. 

5Hiyv jiga alwb jiggwi hoo cwwrwq dvn; hiyv jvqtw lvgab nyid-wdwn hoq nyi hv 
aldvn. 

6Hoggab jvqtwbov nywywngam biiram; mwam nwrba gob mwwpa tayin. 

7Mwv almanbo puiyam bos maadwn; At Swn mwwjwnv, mwwg hangv hwngkw 
dvn. 

8Mwwg hangv damdam dvn; hwdlo mwwg ceebio tulug aoho mwv mviyanam 
mam kaapa maad deedib, mwv bos soram. 

9Mwv jwwgw boam hornyib horpa kun; mwwg jvqtwngv nwrba gob dooyu 
tayin; mwwg tuuliam xinam gob yuudwn. 

10Nyicbo nyiv sam kaatwl haaxaq dvn; mwv mwwg exiam koiyin-sudwn hoo hv 
jiqpaq nukun; nyicbog mwwbynamv yuupaq tayin! 

Mwmin Nwswr 113 

Hiyv Ngulug Pwnbo At Swg hvb Nyidwn? 

1At Swn paqto! At Swg nyera mwlwngv, paqto, At Swg eminam paqto! 

2At Swg eminv xinam jaqkv soq mood soqgv nwrba gob! 

3Doonyi caalin hoqgv doonyi haanam gob, At Swg eminam paqdwb nyido! 

4Nyob mwlwngam At Sw koi yaadwn, hoo mwwg yuunamv doangam ao 
yaadwn! 

5Hiyv ngulug Pwnbo At Swg hvb nyidwn, hiyv ao jaqtol doodwn, 

6hiyv kaababl doangam la swcwsam kaapa dvn? 

7Diimwr hoqgv mwv jwwgw boam swwrab mvdwn hoo mui hoqgv dwc-twwpw 
maanboam gaaiyin dvn, 

8mwwg nyiilug lvpw atwg ko tuup lvgab, bulam lvpw atwg ko tuup tulug lvgab 
doomin gvm dvn. 

9Mwv twrngum bo dvnam nombu hwrm dvn, mwn ko tulug hemp jaqn bo ann 
gob nyidwn. At Swn paqto! 

Mwmin Nwswr 114 

At Swg Agaho Tvmdwrnam 

1Israelv Ijipt hoqgv, Jakubg imiq dvparv nyoodo nyiilug agam goonbo hoqgv 
lvvgwb leng yikho, 

2Judangv mwwg dvrwqbo namlob nyiknum, Israelv mwwg uraho doonum. 

3Sa-svlongv kaapel kenum; Jordonv tokur kunum. 

4Puutungv yaap tvmwr poqnam hvb, yornv sviya ko pojuqnam hvb juqnum. 

5Sa-svlo nga, nam, hoggv vc dvb mvtwl, no kedwn? Jordona, no hoggab tokur 
deen? 

6Puutu tulunga, no yaap tvmwr poqnam hvb poqdwn? Yorn tulunga, sviya ko 
pojuqnam hvb juqdwn? 

7At Swg agaho, swcw nga, Jakubg Pwnbog agaho tvmdwrto, 

8mwv wlw lwwtaqkam iss hwwlinko yab, hoo pwtw bo wlw hoqgv iss tolin kob 
mukub bov. 

Mwmin Nwswr 115 

Noqg Eminam Yuum dvb Jignvka 

1Ngulam ma su, At Swa, ngulam ma su, hvbmabde noqg tumab abynam gabla 
noqg dengkynam gab, noqg eminam yuum dvb jignvka! 

2Hoggab nyob asaqkv belatayin, “Hogloq ho bulug Pwnbov?” 

3Ngulug Pwnbo ao lvpwtv doodwn; mwwg mwwlwqkob mwv hog mwlwngam 
nyidwn. 

4Bulug murtiv hun la rupv, hv nyia kog alaqkv mvnamv. 

5Bulv agamv doos do, hvbmabde gooma dvn; vnyiqkv doos do, hvbmabde kama 
dvn. 

6Bulv nyurungv gvs do, hvbmabde tapa maadwn; nyupumv baqs do, hvbmabde 
suupa maadwn. 

7Bulv alaqkv doos do, hvbmabde hengpa maadwn; lvpiangv doos do, hvbmabde 
wma dvn; hoo bulug lwwgu hoqgv bulv yal dulin maadwn. 

8Bulam mvnbov bul hvbkalam nyidwn; hoqgab bulam mwwjwbo mwlwngv 
bulug hvb nyidwn. 

9Israela, mwwjwto At Swn! Mwv nulug svkangv hoo nulug svtamv. 

10Aaron gv nombu nga, mwwjwto At Swn! Mwv nulug svkangv hoo nulug 
svtamv. 

11Nulv hiyv At Swn bosdvn, mwwjwto At Swn! Mwv nulug svkangv hoo nulug 
svtamv. 

12At Sw ngulam mwwpa dukun; mwv ngulam lvqc citayin; mwv Israelwg 
namlongam lvqc citayin; mwv Aaron gv nombungam lvqc citayin; 

13anyo-koi jaqkam mwlwngv, hiyv At Swn bosdvn ham mwv lvqc citayin. 

14Nulam la nulug ko tulungam, At Sw vi yaiya go jignvka! 



1146 

 

 
Nyishi 

© 2016 Bible society of India. 
 

 
 

 

15Swcw-nyodongam Pwnbo, At Sw nulam lvqc cignvka! 

16Doangv At Swg lvpwngv, hvbmabde swcwngam nyia ko tulu gab jipa kun. 

17Sik bov At Swn paqma dvn, ho jimy-jema nyookub ikbov paqnyi kuram. 

18Hvbmabde ngulv At Swn paqtayin sija mood soqgv nwrba gob. At Swn paqto! 

Mwmin Nwswr 116 

Ngo At Swn Abydvn 

1Ngo At Swn abydvn, hoggab mwv ngoqg yalam hoo ngoqg aya mwwpa tvbwk 
hvl xumnam mam tapa kunum. 

2Hoggab mwv mwwg nyurungam ngoqgab pwrga jinum, hoqgab ngoqg swwl 
dood deedib ngo mwam xuml dootayin. 

3Sigwg toggoqkv ngam hwwiyumnum; Sux-ywlw nyookwg lomduq dvb vc 
cimnamv ngam nootul apnum; ngam vs-axaq bvla vcjaqb vc cimnum. 

4Hoqgab ngo At Swg eminam goqnum: “At Swa, ngo xumdwn, ngoqg yvjam 
ywwlin tvb!” 

5At Sw, anya ngvla jvqtwngv, ngulam Pwnbov aya mwwpa dvn. 

6At Sw damdam boam cuml apdvn; hwdlo ngam mvgeq yikho mwv ngam 
ywwlinum. 

7Ngoqg yvja, hookur tuku, noqg doonu kob; hoggab At Sw noqg lvgab naleq dvb 
nyij paku 

8Hoggab ngoqg vnyiq nyiqs dinam hoqgv, ngoqg dwqtubl geqnam hoqgv, no 
ngoqg yvjam sig hoqgv naalin paku; 

9Swwl dookwg nyook lo ngo At Swg agaho gaql yvmin tayin. 

10Ngo agam goodu sujaqkam, ngo mwwjwnum, “Ngo vcjaqb duqtwr duqnum”; 

11Ngo atam beol benum, “Nyia ko mwlwngv vm mvvn bov.” 

12Hoggv ngo jook buiyu At Swn mwwg ngam lai-kai dvb nyij kunam sam? 

13Ywwlin bo pvtaqkam ngo joorab tayin hoo At Swg eminam goqtayin, 

14Mwwg nyiilu mwlwg dookumko ho ngo pvxwl At Swn xumtayin. 

15Mwwg xuqnam tulungv siyi kukam At Swg kaagaho xinam jaqkv. 

16At Swa, ngo noqg kanam tanbov; ngo noqg kanam tanbov, noqg paqnwg ko 
tuupv. Ngam leenam mam no poqsuq jipa ku. 

17Ngo nam paqyalinco paqnam pwram jitayin hoo At Swg eminam goqtayin. 

18Mwwg nyiilu mwlw dookumko ho ngo pvxwl At Swn xumtayin 

19Jerusalema, At Swg nam pvbia ho, nulug pengko ho. At Swn paqto! 

Mwmin Nwswr 117 

At Swg Dengkynamv Nwrba gob Dooyu dvn 

1At Swn paqto, nyob mwlwngv! Nyiilu mwlwngv, mwam yuumto! 

2Ngulam mwwg tumab abynamv koijaq dvn, hoo At Swg dengkynamv nwrba 
gob dooyu dvn. At Swn paqto! 

Mwmin Nwswr 118 

Mwwg Tumab Abynamv Nwrba gob Dooyu dvn 

1At Swn paqyalinco paqto, hoggab mwv aldo; ho mwwg tumab abynamv nwrba 
gob dooyu dvn! 

2Israelam bemto, “Mwwg tumab abynamv nwrba gob dooyu dvn.” 

3Aaron gv nombungam bemto, “Mwwg tumab abynamv nwrba gob dooyu dvn.” 

4At Swn bos bo tulungam bemto, “Mwwg tumab abynamv nwrba gob dooyu 
dvn.” 

5Ngoqg hentwr-kaas hoqgv At Swn ngo goqnum; At Sw ngam tapanum hoo ngam 
naalinum. 

6At Sw ngoqg nyemaqb daqdwn; ngo bos kuram. Nyiv ngam hog mvnyi tayin? 

7At Sw ngoqg nyemaqb daql ngam svka bov; hiyv ngam oyum dvn hoq aoho 
ngoqg mviya deenam mam kaagaq dvn. 

8Nyiingam svqtin mamlin sam At Swg ho cwwgwnamv alyadwn. 

9Lvpw atwg ko tuupam svqtin mamlin sam At Swg ho cwwgwnamv alyadwn. 

10Nyob mwlwngv ngam hwwiyumnum; At Swg emin ho ngo bulam mvpaqnum! 

11Bulv ngam hwwiyumnum, ngam tag-loosaqb hwwiyumnum; At Swg emin ho 
ngo bulam mvpaqnum! 

12Bulv ngam tong hvb hwwiyumnum; bulv taa-haataqkam wm gunam hvb 
wnum; At Swg emin ho ngo bulam mvpaqnum! 

13Ngam vcjaqb tuuduqnum, hoqgab ngo tabtonum, hvbmabde At Sw ngam 
svkanum. 

14At Sw ngoqg atorv hoo ngoqg beminv; mwv ngam ywwlin bob nyipa ku. 

15Ywwlinam hemp beminv jvqtw bo doogw tuluho doonam: “At Swg lvqbwq 
alaqkv laqtor jaqdvn, 

16At Swg lvqbwq alaqkam vcjaqb paqdwn, At Swg lvqbwq alaqkv laqtor jaqdvn!” 

17Ngo siram, hvbmabde ngo torl dootayin, hoo At Swg bon nyinam tulungam xid 
kaatayin. 

18At Sw ngam sisv twqb gwrnyiaq pakun, hvbmabde ngoqg ao lo mwv ngam sim 
dvb jima pakun. 

19Ngam jvqtw toggoqkam mvko jipan, hoq toggoq tuluho ngo haanyi tayin hoo 
At Swn paqyalinco paqtayin. 

20Soq si At Swg toggoqkv; hoqb jvqtw bov haatayin. 

21Ngo nam paqyalinco paqdwn no ngam birwq jigam gab hoo ngam ywwlin bob 
nyipa ku. 

22Nam mvnbo tulug haqpaq kunam wlwngv swwrw rwwda gobya nyipa ku. 

23Soq si At Swg nyinamv; soq si ngulug vnyiq kaaga lo swrdorxeq gob nyidwn. 

24Soolog aal si At Swg pwnamv; ngulv hwnyir-hvmar hoo ham mwwngam tuj. 

25At Swa, ngulv xumdwn, ngulam ywwlin tvb! At Swa, ngulv xumdwn, ngulam 
niqtuq lengm dvb jila bv! 

26At Swg eminb hiyv haadwn hv xinam jaqkv! At Swg namlo hoqgv ngulv nam 
paqdwn. 

27At Sw Pwnbov, hoo mwv mwwg hutongam pwnum ngulug aoso huum dvb. 
Pwr jitanam mam svxa lvgab hoqtu to, ho ham yugw batam namgub rwqa to! 

28No ngoqg Pwnbov, hoo ngo nam paqyalinco paqtayin; no ngoqg Pwnbov; ngo 
nam paqtayin. 

29At Swn paqyalinco paqto, hoggab mwv aldo; hoggab mwwg tumab abynamv 
nwrba gob dooyu dvn! 

Mwmin Nwswr 119 

Noqg Gomcwrv Ngoqg Lvpiag Murv 

1Hiyvg lamtangv timb dvb nyima dvn, hoo hiyv At Swg pvvb lo wdwn hv xinam 
jaqkv! 

2Hiyv mwwg pvvb tulungam pvvdwn, hoo hiyv bulug hvvjw-hara lvgab mwam 
meegaq dvn hv xinam jaqkv, 

3hiyv nyixaqnam mamkam nyima dvn, hvbmabde mwwg lamtab wdwn! 

4Noqg tomswrnam mam hingky jaqb pvvm dvb no gaml jipa kun. 

5Noqg pvvb tulungam pvvgam gab ngoqg lamta mwlwngam hwngkwb dvb pvvm 
tvbv! 

6Noqg gaml jilinam mwlwngam ngoqg vnyiqkv tuugab lala baloqkam, ngo 
hvnyw dvb nyiram, 

7Ngo noqg jvqtw pvvb tulungam cengnyi kun, ho ngo nam jvqtw hang hoqgv 
paqtayin. 

8Noqg pvvb tulungam ngo pvvtayin; ngam apaq looda maabv! 

9Tuudy-yaamiv hoggub nyil bulug lamtangam dvrwqb pvvnyi tayin? Hv noqg 
gaml bekjaqb nyil swwb nyiloqkam. 

10Ngoqg hvvjw-haara loqgv ngo nam meegaq dvn; noqg gaml jinam tulu hoqgv 
ngam gaqxar mvmabv! 

11Nam ngo ceebio baql nyic nyima dvb, ngo noqg agam mam ngoqg hang si 
pvvcuml ap pakun. 

12At Swa, no xinam jaqkv; noqg gamlam ngam tomswr tvb! 

13Noqg agam pvvb tulungam ngoqg nvbcwr soqgv ngo bibwq dvn. 

14Nyet-nyeram vigo tvnam hvbkalam, noqg pvvb tulug bij-nyijam ngo hemp dvn, 

15Noqg tomswrnam mam ngo mwwi-mwwmil mwwtayin hoo noqg lamta tuluho 
ngoqg vnyiqkv tuugab dvn. 

16Noqg pvvb tuluho ngo hemp dvn; noqg agam mam ngo mwwpa maab nyiram. 

17Noqg kanam tanboam naleq dvb mvtbv, ho ngo swwnyi yinpv hoo noqg 
gamlam pvvtayin. 

18Ngoqg vnyiqkam mvko tvb, ho ngo noqg pvvb hoqgv swrdorxeq pagoq 
tulungam kaatayin. 

19Swcw nvg aoso ngo nyiinv; noqg gaml tulungam ngoqg hoqgv kvs maabv! 

20Noqg pvvb tulungam ngoqg yvjv lwxiam mwungul doodwn. 

21Hiyv noqg pvvb tulungam juqboam, no kwr-kor boam, modu maanam akam 
yolu ruqdwn. 

22Ngoqg soqgv haqpaqnam mam la modu mins maanam mam naapaq to, hoggab 
noqg pvvb tulungam ngo pvvdwn. 

23Lvpw atwg ko tuup tulungv ngam ceebio baql alman boam nyidwb 
mwwsjaqkam, noqg kanam tanbov noqg pvvb tuluho mwwi-mwwmil dootayin. 

24Noqg pvvb tulungv ngam hemp pom dvn; hoq tuluhv ngam tomswr-hony bov. 

25Ngoqg yvjv diicw olumgob nyiyi ku; noqg agam gookjaqb ngam swwgam jitbv! 

26Hwdlo ngo ngoqg lamtangam betam yin, no ngam birwqnum; noqg pvvb 
tulungam ngam tomswr tvbv! 

27Noqg tomswrnam pagoqkam ngam cenglaq mvdwb jitwb, hoo noqg 
swrdorxeq nyis nyinam tulungam ngo mwwi-mwwmil mwwtayin. 

28Ngoqg yvjv mwwdwq ko-gab jiqpaq duku; noqg agam gookjaqb ngam ator 
jitwb! 

29Ngoqg soqgv xaalyo bongam aadob mvpaqto hoo noqg pvvbam ngam anya 
jaqb tomswr tvb! 

30Ngo dengkybo lamtangam xuqpa kun; ngo noqg pvvb tulungam ngoqg agaho 
pvvpwn. 

31Ngo noqg pvvb tuluho guugab dvn, At Swa; ho ngam hvnyw-harko lo vlwq 
maabv! 

32Hwdlo no ngoqg hangam pwt dvb mviyin, noqg gaml jikjaqb ngo xartayin! 

33Ngam tomswr tvb, At Swa, noqg pvvb tulu lamtangam; hoo vtwr-anya nagub 
ngo ham pvvtayin. 

34Ngam cenglaqkam jitbv, ho ngo noqg pvvbam pvvnyi tayin hoo ham ngoqg 
hvvjw-hara bumpw lvgab ngo nyitayin. 

35Noqg gaml jik lamta tuluho ngam wgtvb, hoggab hoqho ngo hemp dvn. 

36Noqg pvvb tuluho ngoqg hang sam hingw mvtbv, hoo atgab rvvsw mvma dvb! 

37Ximanam pagoqho ngoqg vnyiqkam rogab mvmabv; hoo noqg lamta tuluho 
ngam swwgam jitwb. 

38Noqg dingrnam mam noqg kanam tanboam cimpw mvtbv, ho nam bos kamyi 
nvpv. 

39Ngoqg bos jaqdvb nyimurnam mam wkur mvto, hoggab noqg pvvb tulungv 
aldvn. 

40Kaato, noqg tomswrnam mam ngo svnga dvn; noqg jvqtwngv ngam swwgam 
jidwn! Hua 

41At Swa, noqg tumab abynam mam, noqg dingrko jaqb noqg ywwnam mam 
ngoqgab haam tvb; 

42ho hiyv ngam nyirj dvn mwwg gab ngo birwqnanv dootayin, hoggab noqg 
agamho ngo mwwgw dvn. 

43Hoo ngoqg agam soqgv jvqtw agam mam vcwr gokam naapaq maabv, hoggab 
ngoqg svqtinamv noqg pvvb tuluho doodwn. 

44Ngo noqg pvvbam nwrba cwtam hoqgv nwrba gob pvvky tayin, 

45hoo ngo rooto bo nyook ho wtayin, hoggab ngo noqg tomswrnam mam 
meegaqnum. 

46Noqg nyij-mujam lvpw atwg agaho ngo kam gootayin hoo hvnywram, 

47hoggab noqg gaml jinam tuluho ngoqg hempam ngo kaapa dvn, hoqham ngo 
aby dvn. 

48Noqg gaml jinam tuluho ngoqg alaqkv ngo irab dvn, hoqham ngo aby dvn, hoo 
noqg pvvb tuluho ngo mwwi-mwwmil mwwtayin. 

49Noqg hvvkiam noqg agam ho mwwpa tvbka, hogloq ho no ngam svqgw dvb 
mvdwn. 

50Ngoqg duqtwr-duqyikam soq si ngam jamp mvdwn, ho noqg dingrnamv ngam 
swwgam jidwn. 

51Kwr-kor bov ngam vcjaqb bej-bepar dvn, hvbmabde noqg pvvb hoqgv ngo wi 
ram. 

52At Swa, kolwg hoqgv hwdlo ngo noqg pvvb tulungam mwwka yin, ngo haat 
dvn. 

53Nyic-nyia gab ngam nyimurg hang lengnamv og rusuq dvb parl apnam, hiyv 
noqg pvvbam apaq dvn. 

54Ngoqg svmcw doonu ko namho noqg pvvb tulungv ngoqg beminb nyinum. 

55At Swa, noqg eminam aiyam ngo mwwpa dvn, hoo noqg pvvbam pvvdwn. 

56Soq lvqc cinam si ngoqgab haapa ku, ho noqg tomswrnam tulungam ngo pvvpa 
kun. 

57At Swa ngoqg naadynamv; noqg agam tulungam pvvdwb ngo dingr dvn. 

58Noqg mwwswnam mam ngoqg hvvjw-hara mwlw lvgab ngo mwwl tox dvn; 
noqg dingrko jaqb ngam anya mwwpa tvb. 

59Hwdlo ngo ngoqg lamta tulungam mwwkayin, noqg nyij-muj tuluho ngoqg 
lvpiangv wkur dvn; 

60Noqg gaml jinam tulungam pvvdwb nyikwq-nyiwq maab hoo ngo nyebiab 
wnum. 

61Nyicig osongv ngam pwd-poto mutum sujaqkam, noqg pvvbam ngo mwwpa 
maab nyiram. 

62Noqg jvqtw pvvb tulungam, ngo ai ywlywngam gorabl nam paqdwn. 

63Hiyv nam bosdvn ngo bulug ajinv, bulv noqg tomswrnam mam pvvdy bov. 

64At Swa, swcw so, noqg tumab abynamv naleq do; noqg pvvb tulungam ngam 
tomswr tvbv! 

65At Swa, noqg agam gookjaqb, noqg hvvky lvgab no aljaqb nyinum. 

66Alwb pw-hwwnam mam la cenglaqkam ngam tomswr tvb, hoggab noqg gaml 
jinam tuluho ngo mwwjw dvn. 

67Ngo duqtwr duqma taab otuqb ngo gaqxarl wleqnum, hvbmabde sija ngo noqg 
agam mam pvvdwn. 

68No aldo ho alboam nyido; noqg pvvb tulungam ngam tomswr tvb. 

69Kwr-kor bov ngam vm mvvpup pa, hvbmabde noqg tomswrnam mam ngoqg 
hvvjw-hara uraho ngo pvvtayin; 

70bulug hangv oxam mwwby maanam hvb nyido, hvbmabde noqg pvvb ho ngo 
hemp dvn. 

71Ngoqg duqtwr-duqnam si ngoqgab al tvba, ho noqg pvvb tulungam cengtayin. 

72Lwwyw-lwwywb hunam la rupam ngoqg doognam mam alyadwn noqg agam 
hoq pvvbv. 

73Noqg alaqkv ngam ywrmwq-ywrwb ywrnum; ngam mwwlaqnam mam jinam 
ho ngo noqg gaml jinam tulungam cengdwn. 

74Hiyv nam bos bo tulungv ngam kaal hwnyir-hvmar tayin, hoggab ngo noqg 
agam ho mwwgw dvn. 

75At Swa, ngo ceng do, noqg pvvb tulungv jvqtw bov, hoo dengky gab no ngam 
duqtwr duqmnum. 

76Noqg dingrko jaqb noqg hvvkiam noqg tumab abynamv ngam jamp mvdwn. 

77Noqg aya mwwpanam mam ngoqgab haam tvb, ho ngo swwnyi tayin; hoggab 
noqg pvvb lo ngo hemp dvn. 

78Kwr-kor boam hvnyw-har mvmto hoggab bulv ngam xaalyo lvgab nyixaq 
nyinum; ngoqgab nyiloqkam, noqg tomswrnam mam ngo mwwi-mwwmil 
mwwtayin. 

79Hiyv nam bos bo tulungam ngoqgab hookur mvto, ho noqg nyij-mujam bulam 
cengm dvb. 

80Noqg pvvb tuluho ngoqg hangam timb mvmabv, ho ngam hvnyw mvmabv! 

81Noqg ywwlinam mam ngoqg yvjv mwung dvn; noqg gaml ho ngo mwwgw dvn. 

82Noqg dingrnam mam ngoqg vnyiqkv kvvnw do; ngo tox dvn, “Hwdlo no ngam 
jamp dvb mvtayin?” 

83Hoggab ngo wm ho opo uppum mam rvmxwnam hvb nyinum, hvbjaqkam 
noqg pvvb tulungam ngo mwwpa maab nyima dvn. 

84Hog hwdgo noqg hvvkiv cwqla tayin? Ngam nyob pan boam hwdlo no pw-
hwwtayin? 

85Kwr-kor bov ngoqgab ung roql appa; bulv noqg pvvb bekjaqb swwl dooma. 

86Noqg gaml jinam mwlwngv kvxaqram; bulv ngam xaalyo lvgab nyob pado; 
ngam svka tvb! 

87Bulv ngam kviyaq goda lo swcw soqgv twrm tado, hvbmabde noqg 
tomswrnam mam ngo apaq maadwn. 

88Noqg tumab abynam ho ngam swwgam jidwn, ho noqg agam bicw-nyicwngam 
ngo pvvtayin. 

89At Swa, nwrba gob, ao lvpw ho noqg agamv birwl apnamv biimab doodwn. 

90Mwlw hotam nagub noqg dengkynamv dooyu dvn; no swcwngam bvl pwnum, 
hoo hv hwngkwb daqdwn. 

91Noqg xuqbwq ko-gab soq aal nagub daqdwn, hoqgab hog mwlw luucw-luut si 
noqg hvvkiv. 

92Noqg pvvbv ngoqg hempwb nyima nyiloqkam, ngoqg duqtwr-duqyikho ngo 
sik banpv. 

93Noqg tomswrnam mam ngo nywywngam mwwpaqram, hoggab hoq tuluho no 
ngoqg swwgam jipa kun. 

94Ngo noqgv; ngam ywwlin tvb, hoggab noqg tomswrnam mam ngo 
meegaqnum. 

95Nyicbongv tooiyal ngam twrdwb kaaya do, hvbmabde noqg nyij-mujam ngo 
mwwdwn. 

96Ngo mwlwngam pwbw dvb anyo go kaapanum, hvbmabde noqg gaml jinamv 
vc-loodab koi do. 

97Oa noqg pvvbam ngo hog hwdgo aby dvn! Soq si aal loopwngam ngoqg mwwi-
mwwmil mwwnamv. 

98Ngoqg ceebio tulungam noqg gamlv ngam mwwlaq yaadwb mvpa, hoggab soq 
si kuiyum nagub ngoqg lvgab doodwn. 

99Ngam tomswrbo mwlw yaangam ngo viyago cenglaq yaapaku, hoggab noqg 
nyij-mujam ngo mwwi-mwwmil mwwdwn. 

100Noqg tomswrnam mam ngo pvvgam gab, ngo nyi axangam koi yaab cenglaq 
yaadwn. 

101Noqg gamlam pvvdwb, ngo almanbo lamta mwlw hoqgv ngoqg lvpiangam 
siqkur dvn. 

102No ngam tomswrko gab, noqg pvvb tulu hoqgv ngo daqi maadwn. 

103Noqg gaml tulungam ngo dvkayin hwdgo tiiswrdo, ngoqg agam lo hv tong 
ngolangam tiibin yaadwn! 

104Noqg tomswrko hoqgv ngo cenglaqkam naadwn; hoqgab xaalyo lamta 
bvvxiam ngo oyum dvn. 

105Noqg gamlv ngoqg lvpiag murv hoo hv ngoqg lamtag hutongv. 

106Noqg jvqtw pvvb tulungam pvvdwb, ngo dingr cikwl dingnum hoo ham pwbw 
kunum. 

107At Swa, ngo vcjaqb duqtwr-duqdkun; noqg gaml gookjaqb, ngam swwgam 
jitbv! 

108At Swa, ngoqg jinyib jil paqnam aky tulu sam loorwq tvb, hoo noqg pvvb 
tulungam ngam tomswr tvb. 

109Ngoqg swwgam ngoqg alaqsi ngo bwwl doodu gvdwn, hvbmabde noqg 
pvvbam ngo mwwpaqram. 

110Nyicbongv ngoqgab pwd-potongam mvl ap pa, hvbmabde noqg tomswrnam 
hoqgv ngo gaqxaram. 

111Nwrba gob noqg nyij-mujv ngoqg gumn otungv, hoggab hoq tuluhv ngoqg 
hangwg hempv. 

112Vtwr-anya nagub, noqg pvvb tuluho nwrba gob nyil swwdwb ngoqg hangv 
ngo heedaq dvn. 

113Hang pwnyi boam ngo oyum dvn, hvbmabde noqg pvvbam ngo aby dvn. 

114No ngoqg kvs sigw ko nyookv hoo ngoqg svtamv; noqg gaml lo ngo mwwgw 
dvn. 

115Almab nyinbo tulu nulv, ngoqg soqgv wleqto, ngoqg Pwnbog gaml jinam mam 
ngo pvvtayin. 

116Noqg dingrko jaqb ngam bwwl doog tvb, ho ngo swwla tayin, hoo ngoqg 
mwwgw namho ngam hvnyw mvmabv! 

117Ngam bwwl doog tvb, ho ngo cumciq yinpv hoo noqg pvvb tuluho modu dudul 
doodu dvn! 

118Noqg pvvb tulungam juqbo bo mwlwngam no haqpaq dvn, hoggab bulug 
surnamv niqtuq dooma. 

119Dupum-dvrab pam haqpaqnam hvb, swcw soqg nyic-nyiabo mwlwngam 
haqpaq dvn, hoggab noqg nyij-mujam ngo aby dvn. 

120Nam bosko gab ngoqg aiyaqkv tvmdwr dvn, hoo noqg pw-hwwnam tulungam 
ngo bosdvn. 

121Hoggv jvqtw dvn hoo kvtaqdvn ham ngo nyitkun; ngam nyijab-nyiyiqbo 
alaqho ngam apaq maabv. 

122Noqg hvvkiam albo dingrnam mam jitbv; kwr-kor boam ngam nyijab-nyiyiq 
mvmabv. 

123Noqg ywwnam mam hoo noqg jvqtwb dingrwl niqtuq nyilinam mam ngoqg 
vnyiqkv tuury-tuul doodwn. 

124Noqg tumab abynam hvbjaq noqg hvvky lvgab nyinto, hoo noqg pvvb 
tulungam ngam tomswr tvb. 

125Ngo noqg hvvkiv; ngam cenglaqkam jitbv, ho noqg nyij-mujam ngo cengnyi 
tayin! 

126Soq si At Swg nyid moodv, hoggab noqg pvvbam mvpia paku. 

127Hoqgab hunam koi yaab, albo hunam koi yaab, ngo noqg pvvb tulungam aby 
dvn. 

128Hoqgab noqg tomswrnam mwlwngv jvqtw dvn hvl ngo loodwn; xaalyo bo 
lamta bvvxiam ngo oyum dvn. 

129Noqg nyij-mujv lomdwb nyido; hoqgab hoq tulu ham ngoqg yvjv pvvdwn. 

130Noqg taapurnam gaml tulungv huto jidwn; hv damdambo tulungam cenglaq 
mvdwn. 

131Noqg pvvb tulungam ngo mwung ko-gab, ngoqg agamv gamk tvl saqxeq do. 

132Noqg lamta nyij-mujv doomin gvdwn hiyv noqg eminam aby dvn, ngam 
tobkur gvdwl ngam anya tvbv. 

133Noqg dingrko jaqb ngoqg lvpia dwql wnam sam pvvt bv, hoo nyimur-nyicam 
ngoqg aoso doomyu mvmabv. 

134Noqg tomswrnam mam ngo pvvnyi yinpv, nyiig nyijab-nyiyiqnam hoqgv 
ngam pvlyw tvbv. 

135Noqg nyuqmwg hutongam noqg hvvkig ao lo huum tvbv, hoo noqg pvvb 
tulungam ngam tomswr tvbv. 

136Nyiilungv noqg pvvbam pvvma ko-gab, ngoqg vnyiq soqgv nyiqsv pobu hvb 
tonum. 

137At Swa, jvqtwngv no su, hoo noqg pvvb tulungv jvqtw dvn. 

138Noqg nyij-mujam jvqtw hoola mwlw dengky ho no xuqlin pakun. 

139Ngoqg nyinw-wnwnamv ngam muiyu gviku, hoggab ceebio tulungv noqg 
gaml tulungam mwwpa kuma. 

140Aljaqb noqg dingrnam mam nyika pa, hoo noqg hvvkiv ham aby do. 

141Ngo anyo do haqpaqnamv, hvbjaqkam noqg tomswrnam mam ngo mwwpa 
maab nyima dvn. 

142Noqg jvqtwnamv nwrba gob jvqtw dvn, hoo noqg pvvbv jvqtw bov. 

143Hentwr-kaasv la vcjaqb vcnamv ngam kaapa paku, hvbmabde noqg pvvb 
tulungv ngoqg hempv. 

144Noqg nyij-mujv nwrba gob jvqtw dvn; ngam swwm dvb cenglaqkam jitbv. 

145Ngoqg hvvjw-hara hoqgv ngo xabdwn; ngam birwq tvb, At Swa! Noqg pvvb 
tulungam ngo pvvtayin. 

146Ngo nam goqdwn; ngam ywwlin tvb, ho noqg nyij-mujam ngo nyil doonyi 
yinpv. 

147Ngo poroq lug maatab gorabl svka gab xabdwn; noqg gaml tuluho ngo 
mwwgw dvn. 

148Noqg dingrnam aoho ngo mwwi-mwwmil mwwdwb, aiyv wnya maatab 
ngoqg vnyiqkv nyiqbiol huurab dukun. 

149Noqg tumab abynam kojaqb ngoqg yal sam tapa tvbv; At Swa, noqg jvqtwjaq 
hoqgv ngam swwgam jitbv. 

150Hiyv ngam almanbo pagoq lvgab nyob pata bov bulv ogumb hvvnwqdo; bulv 
noqg pvvb hoqgv aado do. 

151Hvbmabde no ogum dvn, At Swa, hoo noqg pvvb mwlwngv jvqtw dvn 

152Noqg nyij-mujam oyu hoqgv ngo cengpa kun ho ham no nwrba gob mvp 
pakun. 

153Ngoqg duqtwr-duqnam sam kaato hoo ngam naalin tvb, hoggab noqg pvvbam 
ngo mwwpaqram. 

154Ngoqg pagoq gab xumdwn hoo ngam pvlyw tvb; noqg dingrko jaqb ngam 
swwgam jitbv! 

155Nyicbo gab ywwlinamv aado dvn, hoggab noqg pvvb tulungam bulv meema 
dvn. 

156Noqg ayanamv koijaq dvn, At Swa; noqg pvvb tulug birko jaqb ngam swwgam 
jitbv. 

157Ngam nyob panbov la nyemaqkv vigo doodo, hvbmabde noqg nyij-muj hoqgv 
ngo biig suram. 

158Mwwjw dooma boam ngo kaatwl haqpaqdvn, hoggab noqg benam mam bulv 
tama dvn. 

159Noqg tomswrnam mam mwwka to hoggub ngo aby dvn! Noqg tumab abynam 
hvbjaq ngam swwgam jitbv. 

160Noqg gaml niqtuq si jvqtwngv, hoo noqg jvqtw pvvb tulungv nwrba gob 
dooyu dvn. 

161Pagoq doomab lvpw atwg ko tuupv ngam nyob pado, hvbmabde noqg gaml 
tulungam bosil ngoqg hangv doodwn. 

162Dvco conbov naleqg coonwr yukam hwnyir-hvmar namhvb noqg gaml ho ngo 
hwnyir-hvmar dvn. 

163Xaalyo sam ngo oyum dvn hoo haqpaq dvn, hvbmabde noqg pvvbam ngo aby 
dvn. 

164Noqg jvqtw pvvb tulu gab aal lookinam ngo kvn mood go nam paqdwn. 

165Noqg pvvbam hiyv aby dvn hv koijaqb swrso dvn; bulam hiyvkam dwqtub 
dvb mvnyiram. 

166Noqg ywwlinam mam ngo mwwgw dvn, At Swa, hoo noqg pvvb tulungam ngo 
nyidwn. 

167Noqg nyij-mujam ngoqg yvjv pvvdwn; bulam ngo vc-loodab aby dvn. 

168Noqg tomswrnam mam la nyij-mujam ngo pvvdwn, hoggab ngoqg lamta 
mwlwngv noqg agaho doodwn. 

169Ngoqg xabnam mam noqg agaho haam tvbv, At Swa; noqg gaml birko jaqb 
ngam cenglaqkam jitbv! 

170Ngoqg xumnam mam noqg agaho haam tvbv; noqg gaml birko jaqb ngam 
naalin tvb. 

171Ngoqg nvbcwrv paqyalinco paqlin tayin, hoggab noqg pvvb tulungam no 
ngam tomswr dvn. 

172Noqg gamlam ngoqg lyolv bemin betayin, hoggab noqg pvvb mwlwngv jvqtw 
bov. 

173Ngam svka dvb noqg alaqkv mwx-mvaq dvn, hoggab noqg tomswrnam mam 
ngo xuqpa kun. 

174Noqg ywwlinam mam ngo mwung dvn, At Swa, hoo noqg pvvbv ngoqg hempv. 

175Nam paqm dvb ngoqg yvjam swwm tvb, hoo noqg pvvb tulungam ngam svka 
mvtwb. 

176Sviya gaqxarbo ak hvb ngo gaqxar paku; noqg nyerangam meegaqto, hoggab 
noqg pvvb tulungam ngo mwwpa maab nyima dvn. 

Mwmin Nwswr 120 

At Swa, Ngam Naalintvb 

1Ngo hentwr-kaas yikho ngo At Swn goqnum, hoo mwv ngam birwqnum. 

2At Swa, vm mvvnan nvbcwr soqgv, xaalyo lyonnan lyol soqgv, ngam naalin tvb. 

3Xaalyo lyodumbo lyolnam, hognvkv nam jik buiyu, hoo hognvkv hoq aoho nam 
nyijtayin? 

4Nyob paky bo uppuqkam, taja svvnwg bioqlinbo mopio lvgab yikiqnum! 

5Ngo jaq, Mesek ho wpeq nwma, Kedarg doogw tulu pengko ho korpeq nwma! 

6Hiyv swrsongam oyum bo pengko lo ngo oyu go doodu paku. 

7Hwdlo ngo swrso gab agam gooikam, hvbmabde bulv nyob padwb mwwdo! 

Mwmin Nwswr 121 

Ngoqg Svkangv At Sw hoqgv Haadwn 

1Ngoqg vnyiqkv puutu tulungam piorabl kaanum. Hogloq kviyu ngoqg svkangv 
haadwn? 

2Swcw-nyodongam pwnbo, At Swg hoqgv ngoqg svkangv haadwn. 

3Mwv noqg lvpiangam duleq mvram; nam pvvn bov mwv yubngaq ram. 

4Kaato, mwv Israelam rvky bov yubngaq kamram hoo yubleq kamram. 

5At Sw nam rvky bov; noqg lvqbwq alaqho At Sw noqg doonyiumv 

6Doonyiv aalam, ho poolv aiyam nam kaaxram. 

7At Sw nam almanbo mwlw hoqgv ceetor tayin; mwv noqg swwgam pvvtayin. 

8At Sw noqg lengnam mam hoo haanam mam sija mood soqgv nwrba gob 
kaotayin. 

Mwmin Nwswr 122 

Kuj Ngulv At Swg Dvrwq Namlob Wnuj 

1Hwdlo bulv ngam benum, “Kuj ngulv At Swg dvrwq namlob wnuj” hvl beyikam, 
ngo hempnum! 

2Jerusalema, ngulug lvpiangv noqg toggoq tulu uraho doqdu dvn! 

3Jerusalem mam lvkin gob hwngkw jaqdwb bopam akwb pwnum, 

4hoqb nyob tulungv wrab nyadwn, At Swg nyob tulungv, Israel gab bibwq 
jiknam hvb, At Swg eminam paqyalinco paqdwb. 

5Pw-hwwkwb lvpw dootam mam, Debidg dvpar hoqg lvpw dootam mam 
mvnum. 

6Jerusalemwg swrso gab xumdwn! “Hiyv nam aby dvn bulam bos haai mvmabv! 

7Swrsongv noqg gurum uraho doonka hoo bos haai maanamv noqg soja tulu 
uraho doonka!” 

8Hoggab ngoqg vbw-bor tulu gab la ajin tulu gab ngo betayin, “Swrsongv nulug 
pengko ho doonka!” 

9Hoggab ngulug Pwnbo At Swg namlo pagoq gab, noqg alnam mam ngo meegaq 
tayin. 

Mwmin Nwswr 123 

Ngulug Pwnbo At Swn Ngulug Vnyiqkv Tuugab dvn 

1Ngoqg vnyiqkv nam ngo piorabl kaadwn, no su ao lvpwg dootam ho doodwn 

2Kaato, kanam tanbo tulug vnyiqkv bulug nyiit atwg alaqkam kaanam hvb, 
kanam tanbo nyem tulug vnyiqkv bulug nyiit aiywg alaqkam kaanam hvb, hoq 
hvbkalam hwdlo ngulug ao lo mwv aya mwwpa maady deedib, ngulug Pwnbo At 
Swn ngulug vnyiqkv tuugab dvn. 

3At Swa, ngulug ao lo aya mwwpa tvb, ngulug ao lo aya mwwpa tvb, hoggab 
ngulv modu mins maanam mam lableq-kaakeq dvb nyipa ku. 

4Hiyv jamp pwl doonbo, ho larl modu mins maanam hoqgv, ngulug yvjam lableq-
kaakeq dvb haqpaq paku. 

Mwmin Nwswr 124 

At Swg Eminho Ngulug Svka Doodwn 

1Sija Israelv beka to— At Sw maanyi loqkam hiyv ngulug daiyab daqnum— 

2Hwdlo nyiilungv ngulam ceekol daqrab yikho At Sw maanyi loqkam hiyv ngulug 
daiyab daqnum, 

3hvbnyima nyiloqkam hwdlo bulug haaxaqkv ngulug aoho xaqrab yikho, bulv 
ngulam twrdub meqk banpv; 

4hoqkv diidwr issiv ngulam nuupaq kub nvpv; ngulug aob iss suduqkv duqbo 
kub nvpv; 

5ho ngulug aoso vcjaqb issiv toodaq banpv. 

6At Swn paqyalinco, hiyv ngulam cen-gamn bo exy uraho cem-gamdvb jipaq jima 
dvn! 

7Ngulv vd-gurw hoqgv pvtangv keleqnam hvb nyipa kun; vd-gurwngv yaqpia 
kunum, hoo ngulv keleq paku! 

8Swcw-nyodongam bvl pwnum, At Swg eminho ngulug svkangv doodwn. 

Mwmin Nwswr 125 

At Sw Mwwg Nyiilungam Hwwiyum dvn 

1Hiyv At Swn mwwgw dvn hv Jaiyon yorn puutu hvb nyidwn, hogloq hv biima 
dvn, hvbmabde nwrba gob guugab tvl doodwn. 

2Yorn puutu tulungv hoggub Jerusalem mam doqyum dvn hvbkalam, At Sw 
mwwg nyiilungam soq mood soqgv nwrba cwtam hoqgv nwrba gob doqyum 
dvn 

3Hoggab dvrwq boam nyook xibwq linjko ho nyic-nyiag beqnyiangv doqnu ram, 
hvbmaba loqkam dvrwqbog alaqkv laqlin banv bulv alman boam nyitayin. 

4Alboam nyito, At Swa, hiyv aldvn, hoo hiyv bulug hang uralo dvrwqdvn! 

5Hvbmabde hiyv bulug nyis maayam nyinam lamtab wdwn ham At Sw nyic 
nyinbo tulug lvgab boopaq tayin! Swrsongv Israelwg aoho doonka! 

Mwmin Nwswr 126 

At Swa Ngulam Nvtaqnam tulungam Jikur tukub 

1Hwdlo At Sw Jaiyonwg nvtaqnam mam jikur yikho, ngulv yuma maanbo hvb 
nyinum. 

2Ho ngulug agamv nyirkaq-potaqnam, hoo ngulug lyol lvgab hemp goqram 
ronam; ho nyob tulug pengko lo bulv benum, “At Sw bul gab koijaqb bon nyij 
paku.” 

3At Sw ngul gab koijaqb bon nyij paku; ngulv hemp dvn. 

4At Swa, Negeb ho iss kucw tolinam hvb, ngulam nvtaqnam mam jikur tukbv! 

5Hiyv nyiqs lvgab vly liidwn hv hempwl goqr rol vliam noocum tayin! 

6Hiyv vly liisam baqtwl xabjo ywl lvvgwb lengl vly liidwn, hv mwv hemp goqr 
rol mwwg lvgab vliam baqtkul nammwb haata yukun. 

Mwmin Nwswr 127 

At Sw Namsam Mvma Baloqkam 

1At Sw namsam mvma baloqkam, nam mvnbo tulug nam mvnam si mvsamv. At 
Sw bopam mam rvky mabalo, rvky bog yumab doonamv doosamv. 

2Noqg ar komcam gorabnamv, hoo aiyam yubnyunamv, noqg hentwr henl bon 
nyinam niqtuq hoqgv dvs dvnam si niqtuq dooma; hoggab mwwg tumanam 
mam mwv yumin dvb jidwn. 

3Kaato, ko tulu si, At Swg otu jinamv, nvmmam nvpho ko doomnamv lvqc 
cinamv. 

4Ko swwca coodubo akv nyob paky bo alaqho uppuq hvb nyidwn. 

5Hiyvg nyiv mwwg lvgab vgeq uppuq pwrteq tvl doogdvn hv xinam jaqkv! 
Hwdlo mwv mwwg ceebio tulug lvgab toggoqho agam gooikam mwam hvnyw 
dvb mvram. 

Mwmin Nwswr 128 

Hiyv At Swn Bosbo Nyiicwr-cwrx hv Xinam Jaqkv 

1Hiyv mwwg lamta ho, At Swn bosil wnbo nyiicwr-cwrxiv xinam jaqkv! 

2Noqg alaq hoqg bon nyijo aaxiam no dvtayin; nam xitayin, hoo hv noqg lvgab 
altayin. 

3Noqg nam ura lo noqg nywxwngv aljaqb roo aaxy xeenbo hvb nyitayin; noqg 
kopin bviywrho noqg ko tulungv olib ok jurlin bo hvb nyitayin. 

4Kaato, hiyv At Swn bosdvn, hoq hvkwg nyiam xitayin. 

5Jaiyon hoqgv At Sw nam lvqc cignvka! Noqg swwca bumpw ho no Jerusalemwg 
swwnam mam kaapa nvka! 

6Noqg ko hosiq-hosiqkam no kaapa nvka! Swrsongv Israelwg aoho doonka! 

Mwmin Nwswr 129 

Ngoqg Tuudy Yaamy Swwca Hoqgv Bulv Ngam Hentwr Hemnum 

1“Ngoqg tuudy yaamy swwca yuk hoqgv bulv ngam vcjaqb hentwr hemnum” sija 
Israelam bemto 

2“Ngoqg tuudy yaamy swwca yuk hoqgv bulv ngam vcjaqb hentwr hemnum”, 
hvbjaqkam bulv ngam munyiub nyomanum. 

3Rongo tuqn bov ngoqg langk ho tuqnum; bulv aaso kiyo dvb bulug diibwqkam 
bwqrnum.” 

4At Sw jvqtwngv; mwv nyicig lexangam pvriq dvn. 

5Jaiyonam oyum bo mwlwngam langkwb wkur gvdwl hvnyw mvmto! 

6Bulam nam mwwlo ho nwmw swwnbo hvb nyimto, hogloq hv viywg swwrab 
maadab sengl sidwn, 

7hogloq ham noocum bo mwwg alaqho hengpa maanbo ho am gvqrwq joonbov 
mwwg laqpo ho joopa maanbo, 

8ho hiyv hoqb wpeq bov kam hvl bem dvb, “At Swg lvqc cinamv noqg aoho 
doonka! At Swg eminho ngulv nam lvqc cidwn!” 

Mwmin Nwswr 130 

At Sw gab Ngoqg Yvjv Kaaiya dvn 

1At Swa, urajaq soqgv nam ngo xabdwn! 

2At Swa, ngoqg yal sam tapa tvb! Ngoqg aya mwwpa tvbwk hvl xumnam yal sam 
noqg nyurungv ruucw kwrgab tvb! 

3At Swa, no nyixaqkam mux kubanyiloqkam, At Swa, hiyv daqnyi tai kun yu? 

4Hvbmabde noqg lvgab danyib apaq jinamv doodwn, hoqgab nam bos dvb nyiky 
dvn. 

5Ngo At Sw gab kaaya dvn, ngoqg yvjv kaaya dvn hoo mwwg gomcwr ho ngo 
mwwgw dvn; 

6rvky bov komc nagub kaayanam mam hilayab, ngoqg yvjv At Sw gab kaaya dvn, 
rvky bov komc nagub kaayanam mam hilayab. 

7Israela, At Swn mwwgw to! Hoggab At Swg lvgab tumanam abiv doodwn, hoo 
mwwg lvgab naleqgo rvlinanv doodwn. 

8Hoo bulug nyixaqnam mwlw hoqgv mwv Israelam pvlyw tayin. 

Mwmin Nwswr 131 

Ngoqg Yvjam Jimy-jema bvla Cooikab Ngo Doonu Mvnam 

1At Swa, ngoqg hangv mwwbar maata; ngoqg vnyiqkv vigo aob piorab kam taa; 
ngoqgab vcjaqb koibo bvla swrdorxeq pagoq gab, ngo atv atam mwwnga suma. 

2Hvbmabde ngoqg yvjam jimy-jema bvla cooikab ngo doonu mvnum, gwwi 
twwdu bo kongv ann lvgab doonam hvb; gwwi twwdu bo ko hvb ngoqg yvjv 
ngoqg ura si doonu dukun. 

3Israela, soq mood soqgv nwrba cwtam hoqgv nwrba gob At Swn mwwgw to. 

Mwmin Nwswr 132 

At Sw Jaiyonam Daalin Pakun 

1At Swa, Debid ho mwwsw gvdwl, mwwg hentwr-kaas mwlwngam cwql 
swwnam mam, mwwpa to, 

2mwv hoggub At Swn dingrnum hoo pvxwl xumnum Jakubg Pwnboam, 

3“Ngoqg nammwb ngo haakram ho ngo yubk hookam yubtab wram, 

4Ngoqg vnyiqkam ngo yubdwb jiram ho ngoqg vnyiqkam nyiqcw mvkam ram, 

5hwdlo ngo At Sw gab doogw nyook ak, Jakubg Pwnbo gab, meepa maad deedib.” 

6Kaato, ham ngulv Iprata ho tapa tukun; ham ngulv Jaarwg rongo tuluho kaat 
kun. 

7“Kuj mwwg doodu ko nyookub ngulv wnuj; kuj mwwg lvpia lwkw ho ngulv 
xumta-paqtuj!” 

8No la noqg atorbo uddumv, gorabto, At Swa, hoo noqg doonu ko nyookub wtku. 

9Noqg nyub tulungam dvrwqkam koomto, hoo noqg xuqlinam tulungam hemp 
goqr romto. 

10Hoggab noqg hvvky Debidg emin gab, noqg xuqlinam ak hoqgv noqg nyuqm 
mam moiyeq maabv. 

11At Sw Debidnvn jvqtw dingrnam ak dingnum hoq dingrnam hoqkv mwv 
wkuram: “Noqg imiq hoq nyega ko akwn ngo noqg pwqlw dootam ho doosiq 
mvtayin. 

12Noqg nyega ko tulungv ngoqg birnam mam pvvb nyiloqkam hoo ngoqg nyij-
muj tulungam ngo bulam tomswr tayin, bulug nyega ko tulu ngvkam nwrba gob 
noqg pwqlw dootamho dootayin.” 

13Hoggab At Sw Jaiyonam xuqlin pakun; mwv sam mwwg doogw ko nyookub 
mwwbwq pakun: 

14“Soq si nwrba gob ngoqg doodu ko nyookv; so ngo doogw tayin, hoggab sam 
ngo mwwbwq pakun. 

15Ngo mwnwg dvs-twwsam naleqgo lvqc citayin; ngo mwnwg jwwgwngam 
dvnam-twwnam lvgab xumt mvtayin. 

16Mwnwg nyub tulungam ngo ywwnam vj lvgab koom tayin, hoo mwwg 
xuqlinam tulungv hemp goqr rotayin. 

17Hoqho ngo Debid gab vrrw lo ak hwrlin mvtayin; ngoqg xuqlinum ak gab ngo 
mur puug mwx-mvaq pan. 

18Mwwg ceebio tulungam ngo hvnyw vjam koom tayin, hvbmabde mwwg aoho 
mwwg ywr dumtupv huutayin.” 

Mwmin Nwswr 133 

Hwdlo Vbw-Bor Tulungv Hang Pwkin gob Dooikam 

1Kaato, hwdjaq go aldo hoo hemp namgo hwdlo vbw-bor tulungv hang pwkin 
gob dooikam! 

2Soq si dumpo hoqgv coqyum nagub xinam kutiv biqlwl biqdu bo hvb nyidwn, 
Aaronwg coqyum hoqgv mwwg vj jemy nagub kuty biqlwl doonbo hvb nyidwn! 

3Soq si Harmonwg gumsiv, Jaiyonwg yorn mwlwg aoho diiyaqnam hvb nyidwn! 
Nwrba cwtam swwnam hoqgv nwrba gob, hoqho At Swg lvqcnam gamlam jipa 
kun. 

Mwmin Nwswr 134 

Haato, At Swn Paqtuj 

1Haato, At Swg nyera mwlwngv, At Swg dvrwq namho aiyam daqn bov, At Swn 
paqto! 

2Dvrwq nyookub noqg alaqkv irabto hoo At Swn paqto! 

3Swcw-nyodongam bvl pwnum, At Sw Jaiyon hoqgv nam lvqc cignvka! 

Mwmin Nwswr 135 

At Swa, Noqg Eminv, Nwrba gob Dooyu dvn 

1At Swn paqto! At Swg eminam paqto, At Swg nyera tulungv paqto, 

2hiyv At Swg namlo daqdwn, ngulug Pwnbog nam pvbia ho! 

3At Swn paqto, hoggab At Sw aldvn; mwwg eminam bemin beto, hoggab soq si 
mwwngam jaq dvn! 

4Hoggab At Sw Jakubnvn mwv atv, Israelam mwwg atwg gumn gob xuqlin 
pakun. 

5Hoggab ngo cengdo At Sw koidvn, hoo ngulug At Sw mwlw pwnboam koi 
yaadwn. 

6Hoggam xeq At Sw hemp mwwpa dvn, ham mwv nyidwn, ao lvpw tolo hoo 
swcw nvg aoso kam, sa-svlo mwlwho hoo sa-svlo ura bolo kam. 

7Mwv su doomwqkam swcw nvg dootwr hoqgv juuca mvdwb mvdwn, taiyam 
bioql nyodongam hom dvn hoo mwwg noosu hoqgv dooiyam yilin mvdwn, 

8Mwv su Ijipt gv ko bwwconam mam jwwtab xaanum, nyiingam la svdinam; 

9Ijipt nyi tulunga, hiyv Paro la mwwg kanam tanbo pengko lo ceekol, kvvnyi-
koornam mam la swrdorxeq tulungam kanamnum; 

10hiyv naleqgo nyob asaqkam xitabnum hoo atorbo lvpw at tulungam mengnum, 

11Amor nyi tulug lvpw at, Sihon, hoo Basanwg lvpw at, Og, hoo Kanaanwg lvpw 
haty mwlwngam, 

12hoo bulug nyookam bulam otub hvb jisiqnum, mwwg Israelam nyiilug otu 
akwb jisiqnum. 

13At Swa, noqg eminv, nwrba gob dooyu dvn, At Swa, swwca mwlwho nam 
yuupw dvn. 

14Hoggab At Sw mwwg nyiilungam nyedar tayin hoo mwwg hvvky tulungam aya 
mwwpa dvn. 

15Nyob mwlwg murtiv hunv la rupv, nyia kog alaqho mvnamv. 

16Bulv agamv doos pan, hvbmabde gooma dvn; bulv vnyiqkv doos pan, 
hvbmabde kaama dvn; 

17bulv nyurungv gvs pan, hvbmabde tapa maadwn; ho bulug agamv doos do 
hvbmabde saqma dvn. 

18Hiyv bulam mvnam bulv kam hoqhvb nyitayin, hoq hvbkalam mwlwngv 
nyitayin hiyv bulam mwwgw dvn! 

19Israelwg nombu nga, At Swn paqto! Aaron gv nombu nga, At Swn paqto! 

20Lebig nombu nga, At Swn paqto! Hiyv At Swn bosdvn nulv At Swn paqto! 

21Hiyv Jerusalemho doodwn, Jaiyon hoqgv At Swn paqto! Nulv At Swn paqto! 

Mwmin Nwswr 136 

Mwwg Tumab Abynamv Nwrba gob Dooyu dvn 

1At Swn paqyalinco paqto, hoggab mwv aldvn, hoggab mwwg tumab abynamv 
nwrba gob dooyu dvn. 

2Mwlw pwnbog Pwnboam paqyalinco paqto, hoggab mwwg tumab abynamv 
nwrba gob dooyu dvn. 

3Mwlw bir abwg At Swam paqyalinco paqto, hoggab mwwg tumab abynamv 
nwrba gob dooyu dvn; 

4mwv aro hiyv koibo swrdorxeqkam nyidwn, hoggab mwwg tumab abynamv 
nwrba gob dooyu dvn; 

5mwv mwwg mwwlaq hoqgv doangam pwnum, hoggab mwwg tumab abynamv 
nwrba gob dooyu dvn; 

6mwv su swcwngam sa-svlo ao lo ywwlin mwj pan, hoggab mwwg tumab 
abynamv nwrba gob dooyu dvn; 

7mwv su koibo huto tulungam pwnum, hoggab mwwg tumab abynamv nwrba 
gob dooyu dvn; 

8doonyiam aalam kaam dvb, hoggab mwwg tumab abynamv nwrba gob dooyu 
dvn; 

9poolam la takar tulungam aiyam huum dvb, hoggab mwwg tumab abynamv 
nwrba gob dooyu dvn; 

10mwv su Ijipt gv ko bwwconam mam jwwtabnum, hoggab mwwg tumab 
abynamv nwrba gob dooyu dvn. 

11hoo bulug pengko hoqgv Israelam boolinum, hoggab mwwg tumab abynamv 
nwrba gob dooyu dvn; 

12laqtor lvgab ho laqxam ko-gab, hoggab mwwg tumab abynamv nwrba gob 
dooyu dvn; 

13mwv su Swlw bo sa-svlongam tvqnyi gob mwrpin sunum, hoggab mwwg 
tumab abynamv nwrba gob dooyu dvn; 

14hoo Israelam hoq pengkob wpeq mvdwb jinum, hoggab mwwg tumab 
abynamv nwrba gob dooyu dvn; 

15hvbmabde Paro nvla mwwg nyemaq tulungam Swlw bo Sa-svlo uraho 
mengpaqnum, hoggab mwwg tumab abynamv nwrba gob dooyu dvn; 

16mwv su mwwg nyiilungam deexa-rara lo wgnum, hoggab mwwg tumab 
abynamv nwrba gob dooyu dvn; 

17mwv su koibo lvpw at tulungam mengpaqnum, hoggab mwwg tumab 
abynamv nwrba gob dooyu dvn; 

18hoo atorbo lvpw at tulungam mengnum, hoggab mwwg tumab abynamv 
nwrba gob dooyu dvn; 

19Amor nyi tulug lvpw at, Sihonnvn, hoggab mwwg tumab abynamv nwrba gob 
dooyu dvn; 

20hoo Basanwg lvpw at, Ognvn, hoggab mwwg tumab abynamv nwrba gob 
dooyu dvn; 

21hoo bulug nyookam otub jisiqnum, hoggab mwwg tumab abynamv nwrba gob 
dooyu dvn; 

22mwwg hvvky Israelam otub jisiqnum, hoggab mwwg tumab abynamv nwrba 
gob dooyu dvn; 

23soq sib mwv su ngulam mwwpanum ngulug laanyi maadwkho, hoggab mwwg 
tumab abynamv nwrba gob dooyu dvn; 

24hoo ngulug nyemaq tulu hoqgv ngulam ywwlinum, hoggab mwwg tumab 
abynamv nwrba gob dooyu dvn; 

25mwv su swwl doonbo mwlwngam dvs jidwn, hoggab mwwg tumab abynamv 
nwrba gob dooyu dvn; 

26Ao lvpwg Pwnbon paqyalinco paqto, hoggab mwwg tumab abynamv nwrba 
gob dooyu dvn; 

Mwmin Nwswr 137 

Hoggub Yu Ngulv At Swg Beminam Betayin? 

1Hwdlo ngulv Jaiyonam mwwpa yin, Bebilonwg pobu bviywrho, ngulv dootwl 
xabnum. 

2Pobu bviywrg svvn tuluho ngulv ngulug rwwxwngam haql apnum. 

3Hoggab hoqho ngulam nyuum bonbo tulungv ngulug bemin tulungam 
tvnwnum, hoo ngulam ter gil doombo tulungv, nyirnyi-nyiryal bedwn, “Ngul gab 
Jaiyonwg bemin tulu hoqgv bemin ak betwk hvl benum!” 

4Hoggub yu ngulv At Swg bemin sam nyoodo nyookso betayin? 

5Jerusalema, ngo nam mwwpa kumab nyik baloq, ngoqg lvqbwq alaqg nyilaqnan 
sam mwwpa mvma bv! 

6Ngo nam mwwg gab kumab nyik baloqkam, ngo Jerusalem mam ngoqg hog 
mwlwngam koi yaab hemp ponam aoho pvvk maab nyiloqkam, ngoqg lyol sam 
ngoqg wtw kobdu lo lyokap tvl doomto! 

7At Swa, mwwgab to, Idom nyiilungam Jerusalemwg aalam ceeko nammam, 
hoggub bulv benum, “Hoqg gwwl lwkw nagub, asarb pvvto, asarb pvvto!” 

8Bebilonwg nyijwr tulunga, nulam almadwb twrta yuku, no hoggub ngulam 
nyinum ham nyilwq bov hv xinam jaqb nyitayin! 

9Hiyv noqg ko anyongam naadwn hoo bulam wlw ho xiswr-xilal mvdwn hv 
xinam jaqkv! 

Mwmin Nwswr 138 

At Swn Paqyalinco Paqto 

1Ngoqg hang bumpw lvgab, At Swn, ngo paqyalinco paqdwn; asaqg pwnbo 
agaho ngo bemin bel nam paqdwn; 

2noqg dvrwq namlo daiyab ngo pvxwl xumdwn hoo noqg tumab abynam mam 
la noqg dengky namgab noqg eminam paqyalinco paqdwn, hoggab noqg 
eminam nvla noqg gomcwram hog mwlwngam yuubin yaadwn. 

3Hoq aalho ngo goqnum, no ngam goqrwqnum; ngoqg yvjwg atoram no vbw 
jinum. 

4Swcw soqg lvpw at mwlwngv nam paqyalinco paqtayin, At Swa, hoggab noqg 
agam mam bulv tapanum, 

5hoo At Swg pagoq tulungam bulv bemin betayin, hoggab vcjaqb yuunamv At Sw 
gv. 

6Hoggab At Sw vcjaqb koi sujaqkam, mwv anyo gob mwwdwn, hvbmabde larn 
boam mwv aado hoqgv cengdwn. 

7Ngo hentwr-kaasig pengko ho wsjaqkam, no ngoqg swwgam pvvl apdvn; ngoqg 
ceebio tulug hang lingtwrnam mam noqg alaqkv no ijin banv ceeko jidwn, hoo 
noqg lvqbwq alaqkv ngam naalin dvn. 

8At Sw mwwg mwwlwqkam ngam niqtuq nyilin gvtayin; noqg tumab abynamv, 
At Swa, nwrba gob dooyu dvn. Noqg alaqho bonam nyinam mam toxa mabka. 

Mwmin Nwswr 139 

Pwnboa, Ngam Meegaqto, hoo Ngoqg Hang sam Cengto 

1At Swa, no ngam meegaqnum hoo ngam ceng paku! 

2No cengdo hwdlo ngo doa dvn hoo gorab dvn; no ngoqg mwwnam tulungam 
aado hoqgv cengco dvn. 

3No ngoqg lamtangam meelin dvn hoo ngoqg geqpwl karnam mam hoo ngoqg 
lamta mwlwngam pwbwb cengdwn. 

4Ngoqg lyolv gomcwram kobeq maatab, kaato, At Swa, no hog mwlwngam 
cengyum paku. 

5Noqg vj laqyap pv ngam, langk-haabob hwwiyumnum, hoo noqg alaqkv ngoqg 
aoso idaqdvn. 

6Soq sib cengnam si ngoqgab vcjaqb swrdorxeq namgo; soq si ao jaqpa; ngo sam 
mwwc lama. 

7Noqg Yal hoqgv ngo hogloqb wleq tayin? Ho noqg dook hoqgv ngo hogloqb 
keleq tayin? 

8Ngo ao lvpwb caajaqkam, no tv doodwn! Ngo Sux-ywlw nyook bolo yubk 
mvsjaqkam no bv hvraqb doodwn! 

9Ngo komcig alapam naalayil jarsjaqkam hoo sa-svlog yintwrho doosjaqkam, 

10ho hvraqb noqg alaqkv ngam wgtayin, hoo noqg lvqbwq alaqkv ngam nootu 
tayin. 

11Ngo hvl besjaqkam, “Jvqtw jaqb kanv ngam pulup tayin, hoo ngam huto 
huuiyiq bov kan tayin,” 

12hvbsujaqkam kanv noqgab kan maadwn; kanv aal lvpa hvb huto dvn, hoggab 
noqg gab kanv huto dvn. 

13Hoggab ngoqg gv dorpwngam no ywrnum; ngoqg annwg mamb lo no ngam 
bumpw dvb ywrnum. 

14Ngo nam paqdwn, hoggab ngam bos kaapa dvb la swrdorxeq dvb bvl pwnum. 
Noqg nyis nyinam tulu si swrdorxeq jaqdo; ngoqg yvjv sam pwbwb cengdwn. 

15Ngam ywrab yikho noqg hoqgv kvs maanum, hwdlo ngam kaapa maadab 
ywrab yikho, swcw nvg ura lo vcjaqb hvms-hamxaq dvb hamnum. 

16Ngam nyi nyiipwb ywrab maata yikho noqg vnyiqkv kaapa coonum; bulam 
nyiicwr-cwrxiam, noqg kitapho xeql ap kunum, hwdlo bulv akjijaqkam dooma 
taai yikho, hoq aalho ngam ywrabnum. 

17Pwnboa, noqg mwwnam tuluhv, ngoqgab, hwd jaqgo xinam go! Bulam xika yin 
hog hwdgo koido! 

18Ngo bulam xika baloqkam, bulv xuqxiam hilaya do. Ngo huurab dvn, hoo ngo 
sija godab noqg lvgab doodwn. 

19Pwnboa, no nyic boam mengpaq dvn! Ywlw twwnbo nyi nga, ngoq soqgv 
wleqto! 

20Bulv nam ceekol tuugab nv ceebio baql agam goodwn; noqg ceebio tulungv 
noqg eminam niqtuq doomab naasam dvn! 

21At Swa, nam oyum boam ngo oyum maad nvi yv? Hoo hiyv nam ceeko taab 
daqrab yin ngo ceebio baqma namyv? 

22Ngo bulam oyum-yumtw kwlwl oyumnum; ngo bulam ngoqg ceebio tulu gob 
xidkun. 

23Pwnboa, ngam meegaqto, hoo ngoqg hang sam hengka to! Ngam pw-hwwka 
to hoo ngoqg mwwnam tulu sam cengto! 

24Hoo kaato ngo hog golo al looda maanam doog maaco, hoo ngam kuiyum xaqb 
dooyu deenbo lamtab wg tvb! 

Mwmin Nwswr 140 

At Swa, Almanbo Nyi Hoqgv Ngam Naalin tvb 

1At Swa, almanbo nyi hoqgv, ngam naalin tvb; kwr-korbo nyi hoqgv ngam pvvl 
aptvb, 

2hiyv almanbo pagoqkam bulug hang lo mwwdwn hoo nyob paky dvb biywr-
bepar dvn. 

3Bulv bulug lyolam tvb lyol areqnam hvb mvdwn, hoo bulug agam ura lo tvb 
cumdwq hvb baqdwn. 

4At Swa, nyicig alaq hoqgv, ngam rao tvb; hiyv ngoqg lvpiangam nootu dvb mwol 
apnum, kwr-korbo nyi hoqgv ngam pvvl aptvb. 

5Larn bov ngoq gab rusil pwd-poto mvp paku, hoo oso lvgab bulv wswqkam torl 
ap paku; bulv lamta bviywrho ngoq gab pwd-poto mvp paku. 

6At Swn ngo bedwn, no ngoqg Pwnbov; At Swa, ngoqg aya mwwpa tvbwk hvl 
xumnam sam ruucw-kwrgab tvb! 

7At Swa, ngoqg At Swa, ngam ywwlin bo atorv, nyob paiyik aalho no ngoqg 
dumpongam pulup pakun. 

8At Swa, nyicig mwwbiam, loorwqmabv; bulug almab nyidwb mwwp nammam 
nyiyu mvmabv, hvbmab nyiloqkam bulam yuupw tai! 

9Bulug dumpongv ngam hwwiyumnam, bulug nvbcwrg bimuram bulam tomlup 
ap mvmto! 

10Bulug aoho mopio hwrn boam yoqpup mvto! Bulam wm urab joolwqto, 
lokkam caalin mvma dvb, suiyu ung ura jaqb joolwqto! 

11Xaalyo lyonbo tulungam nyook so lvpw pwm mvmabv; kwr-korbo nyiingam 
alman bongv nyebia jaqb jwwtab to! 

12Ngo ceng do At Swa duqtwr duqn boam kvvyw-tadal wgtayin, hoo dwc-
twwpw maanbo gab jvqtw pwwngam hwwtayin. 

13Hoggub nyijaqkam jvqtwngv noqg eminam paqyalinco paqtayin; jvqtwbongv 
noqg dook ho dootayin. 

Mwmin Nwswr 141 

Ngoqg Yal sam Ruucw Kwrgab tvb 

1At Swa, nam ngo goqdwn; ngam nyebia jaqb tapa tvb! Hwdlo ngo nam 
goqyikam ngam ruucw kwrgab tvb! 

2Ngoqg swgwnam sam noqg agaho sulum suunam hvb suumto, hoo ariyum mam 
pwr jinam hvb ngoqg alaqkam irab gviyin! 

3At Swa, ngoqg agam sam, momtum to; ngoqg nvbcwr viyap pam rvkil aptvb! 

4Ngoqg hangam almanbo akam mwwm mvmabv, bonam nyixaqbo dvpar nyi 
tulug lvgab ngam atam nyicig bonam tulu lvgab nyoma mvmabv, hoo ngam 
bulug dvngam albo dvs tulungam dvm mvmabv! 

5Jvqtw bo nyi akam ngam jwwm to hoqhv anyangv; mwam ngam yolu ruqmto 
hoqhv ngoqg dumpog kuty hvb nyidwn; sam ngoqg dumpongam haqpaq 
mvmabv. Hvbmabde ngoqg swgwnamv bulug almab bon tulungam ceeko 
kootayin. 

6Hwdlo bulug nyegam tulungam wlw aoho hurpaq yukam, ho bulv ngoqg agam 
tulungam tapa tayin, hoggab hv bulam hemp mvdwn. 

7Hwdlo rongo tuqnbo akv kedam tuqpia dvn, hoq hvbkalam Sux-ywlwg agam lo 
ngulug alongam cwrsaq-twqb mvtayin. 

8Hvbmabde ngoqg vnyiqkv nam tuugab dvn, Pwnboa, ngoqg At Swa; noqg ho 
ngo cwwgw meegaq dvn; lwwiya bo dooma namhvb ngam apaq maabv! 

9Ngoq gab bulug pwd-poto mvpnam hoqgv hoo almab nyinbo tulug pwd-poto 
hoqgv ngam pvvcum tvb! 

10Ngo cumciqb wpeq piqdu yin, nyic-nyia boam bulug atwg wswq tuluho urab 
yoqlwq mvto. 

Mwmin Nwswr 142 

No Ngoqg Cwwgwngv 

1Ngoqg agam lvgab ngo At Swn sogoql xabdwn; ngoqg agam lvgab ngo At Swn 
aya mwwpa tvbwk hvl xabdwn. 

2Ngo mwwg agaho ngoqg supnam mam belin dvn; ngo mwwg agaho ngoqg 
hentwr-kaas sam betam dvn. 

3Hwdlo ngoqg yalv ngoqg uralo any maanam, no ngoqg lamtangam cengdwn! 
Hogloq lamtab ngo wta dvn hoqho bulv rusil ngoq gab pwd-poto mvp dvn. 

4Lvqbwqb tuugab to hoo kaato: ngam akjijaqkam tuugabl kaanbo dooma; ngo 
cwwgw nan dookma; ngoqg yvjam hoocum bo akam dooma. 

5At Swa, nam ngo xabl; ngo bedwn, “No ngoqg cwwgwngv, swwl dookwg nyook 
soqgv ngoqg naadynamv.” 

6Ngoqg xabnam sam tato, hoggab ngam akob mvgeq paku! Bulv ngoq gab 
atorjaqpa, ngam nyob panbo tulu hoqgv ngam naalin tvb. 

7Ngam pvtwq soqgv boolin tvb, ho ngo noqg eminam paqyalinco paqnyi tayin! 
Jvqtwngv ngam hwwiyum tayin, hoggab no ngoqg lvgab naleq jaqgo nyijtayin. 

Mwmin Nwswr 143 

Ngoqg Yvjv Noqgab Hvngwr dvn 

1At Swa, ngoqg swgwnam sam tato; ngoqg aya mwwpa tvbwk hvl xumnam sam 
ruucw-kwrgabto! Noqg dengkynam hoqgv, noqg jvqtwnam hoqgv ngam birwq 
tvb! 

2Noqg hvvky dookub pw-hwwtab haam maabv, hoggab noqg agaho swwl doon 
bov akam jvqtw ma. 

3Hoggab ceebiongv ngoqg yvjam ruqmin gvdo; mwv ngoqg swwgam deela lo 
vmwq gob mvpa kun; oyug sikbo hvb mwv ngam kanho doom dvb mvpa kun. 

4Hoqgab ngoqg uralo ngoqg yalv any maanam; ngoqg hang ura si loml hang 
honum. 

5Kolwg aal tulungam ngo mwwpa dvn; noqg nyinam mwlwngam ngo mwwi-
mwwmil vigo mwwpa dvn; noqg alaqho bonam nyinam tulungam ngo mwwmin 
doodwn. 

6Ngoqg alaq hoqgv ngo nam ijin dvn; ked cwwgoq-deegoq goqcnum hvb ngoqg 
yvjv noqgab hvngwr dvn. 

7At Swa, ngam nyebia jaqb birwq tvb! Ngoqg yalv yuupaq paku! Noqg nyuqm 
mam ngoqg soqgv kvs maabv, hvb nyibaloqkam ngo ung urab holwq kunbo tulu 
hvb nyikam dvn. 

8Arkomcam noqg tumab abynam mam ngam tapa mvtwb, hoggab nam ngo 
mwwgw dvn. Ngoqg lamta wdy koam ngam cengm tvb, hoggab noqg ho ngoqg 
yvjam gvqlwq gviyin. 

9Ngoqg ceebio tulu hoqgv ngam naalin tvb, At Swa! Noqg ho cwwgw taab ngo 
kea yukun! 

10Noqg mwwlwqkob nyim dvb ngam tomswr tvb, hoggab no ngoqg Pwnbov! 
Noqg albo yalv ngam haapa ko nyookub wg tvb! 

11Noqg emin gab, At Swa, ngoqg swwgam sam pvvcuml aptvb! Noqg jvqtwngv 
ngoqg yvjam hentwr-kaas hoqgv boolin tvb! 

12Hoo noqg tumab abynamv no ngoqg ceebio tulungam mvpaq tayin, hoo ngoqg 
yvjam hentwr-kaas mvnbo mwlwngam no twrtayin, hoggab ngo noqg hvvkiv. 

Mwmin Nwswr 144 

Ngoqg Lwwnv hoo Ngoqg Gurumv 

1At Swn paqto, ngoqg lwwnv, hiyv ngoqg alaqkam la lvqcw tulungam nyob 
paswr dvn; 

2mwv ngoqg tumab abynamv hoo ngoqg gurumv, ngoqg ator cwwgwngv la 
ngam naalin bov, ngoqg svtamv hoo mwv su ngo cwwgw dvn, hiyv nyiilungam 
ngoqg uralo doom dvb mvdwn. 

3At Swa, hoggab nyiam no modu dvn, ho hoggab nyia ko sam no mwwg gab 
mwwdwn? 

4Nyi si saqnam mwtwq; mwwg swwnamv yal-bobo wpeq bo hvb nyidwn. 

5Noqg doa tulungam gubxw mvto, At Swa, hoo haato! Puutu tulungam idaqto ho 
bulv mwk juulin dvn! 

6Hutongv bioqlin gvdwl bulam cwrsaq-twqb mvto; noqg uppuq tulungam 
ablinto hoo bulam mvpaq loto! 

7Ao hoqgv noqg alaqkv ijinl ilinto; ngam ywwlin tvb hoo ngam iss mwlw hoqgv, 
nyoodo nyi tulug alaq hoqgv naalin tvb, 

8hiyvg agamv vm mvvnam mam goodwn hoo hiyvg lvqbwq alaqkv xaalyo bo 
lvqbwq alaq gob nyidwn. 

9Ngo nit beminam nam bijtayin, Pwnboa; tan sooiyw doonbo rwwxw lvgab ngo 
nam xwwj tayin, 

10hiyv lvpw at tulungam mviya dvb jidwn, hiyv mwwg hvvky Debidnvn vcjaqb 
almanbo lyoqr orioq niqtuq hoqgv ywwlin dvn. 

11Nyoodo nyi tulug alaq hoqgv ngam ywwlinl hoo ngam naalin tvb, hiyvg agamv 
vm mvvnam mam goodwn hoo hiyvg lvqbwq alaqkv xaalyo bo lvqbwq alaq gob 
nyidwn. 

12Ngulug ko tuup tulug bulug swwcangam svvn swwiywq nyiam-nyiam swwn 
bo svvn tulu hvb nyimto, lvpw pwn dvb rwwda panam hvb ngulug nyem ko 
tulungam nyimto; 

13ngulug noosu ho luuxy-deedy dvs-twws mvlinam mam suuby mvto; ngulug 
sviya tulungv lwwyw gob ko bwwmwl swwto hoo lwwyw camgwb ngulug rongo 
tuluho yvmto; 

14ngulug sibin-svvngam naleqgo ko gvmto, vc-apil ko bwwmw maab nyim 
mvmabv; hentwr-kaasib xabnamv ngulug lyobu lo dooram! 

15Soq lvqc tulu sam jinam nyiilu si xinam jaqkv! Pwnbo At Swg, nyiilu si, xinam 
jaqkv! 

Mwmin Nwswr 145 

At Sw Koidvn 

1Ngo nam vcjaqb paqtayin, ngoqg Pwnboa hoo Lvpw ata, hoo noqg eminam 
nwrba cwtam hoqgv nwrba gob paqtayin. 

2Aal looxiam nam ngo paqtayin hoo noqg eminam nwrba cwtam hoqgv nwrba 
gob paqtayin. 

3At Sw koijaq dvn, hoo koijaqb paqdwb nyidwn, hoo mwwg koinam mam miic 
lama dvn. 

4Ko hosiq akwg hoqgv hosiq akwn gob noqg nyis tulungam bisiqtayin, hoo noqg 
koijaqb bon nyinam tulungam bibwq tayin. 

5Noqg xinamv vcjaqb yuul kangam dvn, hoo noqg swrdorxeq nyis nyinam 
tulungam, ngo mwwi-mwwmil mwwtayin. 

6Bulv noqg atorb swrdorxeqb bon nyinam tulungam agam gootayin, hoo noqg 
koinam mam ngo bibwq tayin. 

7Bulv noqg yuunam albongam bepor tayin hoo noqg jvqtwnam mam vcjaqb 
bemin betayin. 

8At Sw anya dvn hoo aya mwwpa dvn, haaxaq xaqla maadwn hoo tumab 
abynamv naleq dvn. 

9At Sw mwlwngam aldvn, hoo mwwg pwnum mwlw aoho mwwg aya 
mwwpanamv doodwn. 

10Noqg nyis nyinam mwlwngv nam paqyalinco paqtayin, At Swa, hoo noqg 
xuqlinam mwlwngv nam paqtayin! 

11Bulv noqg lvpw-hatig yuunam mam agam gootayin hoo noqg huqlwngam 
betam tan, 

12noqg lvpw-hatiam vcjaqb yuunam kangam mam, hoo noqg koibo bon nyinam 
tulungam nyia ko tulungam cengm pakun. 

13Noqg lvpw-hativ kuiyum nagub dooyu bo lvpw- hativ, hoo noqg swwgnamv ko 
hosiq mwlwho dooyu dvn [At Sw mwwg agam goonam mwlwngv dengky dvn 
hoo mwwg nyis tulungv nyitaq mwlwho anya dvn.] 

14At Sw yoql bo tulungam nootul doogdvn hoo pvxwl xumn bo tulungam 
mwlwngam daqrab mvdwn. 

15Mwlwg vnyiqkv nam kaadwn, hoo no bulug dvsam bulam moodho kvxaqmab 
jidwn. 

16No noqg alaqkam taakoq jidwn; no swwl doonbo vxig mwwbynam mam xumt 
dvb jidwn. 

17At Sw mwwg lamta mwlwho jvqtw dvn hoo mwwg nyis tulungv nyitaq 
mwlwho anya dvn. 

18At Sw mwlwngam ogum dvn hiyv mwam goqdwn, mwlwngv hiyv mwam 
jvqtwb goqdwn. 

19Mwam bos bo tulug mwwbynam mam mwv niqtuq nyilin mvdwn; mwv bulug 
xabnam mamkam tapal, bulam ywwlin dvn. 

20At Sw mwlwngam pvvl apdvn hiyv mwam aby dvn, hvbmabde nyicbo 
mwlwngam mwv twrtayin. 

21Ngoqg agamv bel At Swn paqtayin, hoo swwn bo mwlwngv mwwg dvrwqbo 
eminam nwrba cwtam hoqgv nwrba gob paqto. 

Mwmin Nwswr 146 

Lvpw Atwg Ko Tuup tulungam No Mwwgw Maabv 

1Ngoqg yvj no, At Swn paqto! At Swn paqto! 

2Ngo At Swn paqtayin ngoqg swwnam xaqb; ngo swwl doode so ngoqg 
Pwnboam ngo bemin bel paqtayin. 

3Lvpw atwg ko tuup tulungam no mwwgw maab, nyia ko tuup ak ho, hiyvg lvgab 
ywwlinamv dooma dvn. 

4Hwdlo mwwg saqnamv wleqyin, mwv kedwb hookur dukun; hoq aalam jaq 
mwwg mwol apnam tulungv nyiid kun. 

5Jakubg Pwnbo hoqgv svka haanamv mwwg gab xinam jaqkv, Pwnbov At Sw 
mwwg svqgwngv, 

6hiyv swcw nyodongam, sa-svlongam, hoo bulug uraho hog mwlw doon boam 
bvl pwnum, hiyv nwrba gob mwwjwngam pvvdwn; 

7hiyam nyijab-nyiyiqnam mam jvqtwngam nyijdvn, hiyv kano boam dvs jidwn. 
At Sw pvtwq tumnam mam tolin jidwn; 

8At Sw vnyiq nyiqca boam mvko jidwn. Hiyv pvxwl xumnum ham At Sw gaaiyin 
dvn; At Sw jvqtwngam aby dvn. 

9At Sw nyoodo nyi tulug aoho rvky dvn; mwv xwwmiam la ab dooma boam svka 
dvn, hvbmabde nyicig lamtangam mwv yaqpia mvdwn. 

10At Sw nwrba gob pvvb mvl doog tayin, noqg Pwnbov, Jaiyona noqg ko hosiq 
mwlw nagub. At Swn paqto! 

Mwmin Nwswr 147 

Mwv Hang Mwwdwqnam mam Mwpdvn 

1At Swn paqto! Hoggab ngulug Pwnboam paql bemin benam si aldo; hoggab 
paqnam bemin benam si, hempnam jaqgo. 

2At Sw Jerusalem mam mvdwn; mwv Israelwg nyob xipa maanam tulungam 
bookum dvn. 

3Mwv hang mwwdwqnam mam mwp dvn hoo bulug un tulungam puuj dvn. 

4Takar tulungv hog hwdgo doodwn ham mwv xirab dvn; bulug emin mwlwngam 
mwv bulam emin mindwn. 

5Ngulug At Sw koijaq dvn, hoo huqlwngv naleq dvn; mwwg mwwlaqnam mam 
xinya lama dvn. 

6At Sw yanboam joorab dvn; mwv nyic boam deela lo joopaq dvn. 

7At Swn paqyalinco paqto bemin to, ngulug Pwnbon tangam bo rwwxw xwwjto! 

8Mwv doangam doomwq lvgab pulup dvn; mwv swcw gab nyodongam hom dvn; 
mwv nwmwngam yorn tuluho swwm dvb mvdwn. 

9Mwv svdin tulungam bulug dvsam jidwn, hoo poaq hoi xabn bo tulungam 
dvsam jidwn. 

10Mwwg hempnamv svpurg ator hooma, ho mwwg hempnamv nyia kog lvpia 
tulu hooma, 

11hvbmabde At Sw hemp dvn hiyv mwam bosdvn, hiyvg svqgwngv mwwg 
tumab abynam lo doodwn. 

12At Swn paqto, Jerusalem no! Noqg Pwnboam paqto, Jaiyona! 

13Hoggab mwv noqg toggoq tulug dvvcw tulungam ator mvdwn; mwv noqg ko 
tulungam noqg uralo lvqc cidwn. 

14Noqg door-doopw tulungam mwv swrso dvb mvdwn; mwlwngam alyanbo 
wtw ammam nam mwv jidwn. 

15Mwwg pvvbam swcw so mwv kanam dvn; mwwg agamv nyebia jaqb xardwn. 

16Mwv tapam mam svcaq hvb puulu dvb mvdwn; mwv wm mui hvb puulu boam 
cwrsaq-twqb taadwn. 

17Mwwg dvrwq cojorbo tapam mam vmwq yumgub hurl dvn; hiyv mwwg 
swkwr agaho daqnyi tayin? 

18Mwwg gomcwram mwv kanam namlin dvn, ho bulam jiqm dvn; mwwg 
dooiyam mwv yimdvn hoo iss tulungam tom dvn. 

19Mwwg agamv Jakubnvn mwv bibwqpan; mwwg gamlam la pvvb tulungam 
Israelam bibwqpan. 

20Mwv soq sib nyob tulug lvgab nyimanum; bulv mwwg pvvb tulungam cengma 
taa. At Swn paqto! 

Mwmin Nwswr 148 

At Swg Eminam Paqto 

1At Swn paqto! Doa toloqkv At Swn paqto; ao tolo kam mwam paqto! 

2Mwwg gumtw tulu mwlwngv, mwam paqto; Mwwg doonyi-takar mwlwngv, 
mwam paqto! 

3Mwam paqto, doonyi-poolv kam, mwam paqto, huul doonbo takar tulu 
mwlwngv! 

4Mwam paqto, doa ao mwlwngv, hoo doa ao tolo doonbo iss mwlwngv! 

5At Swg eminam bulam paqmto! Hoggab mwwg pvvb bekwb bulam pwnum. 

6Hoo mwv bulam nwrba cwtam hoqgv nwrba gob bvl pwnum; mwv pvvb jinum, 
hoo hoqhv nyikram. 

7Swcw soqgv, sa-svlo koibo svdin nul mwlwngv hoo hoq uralo doonbo 
mwlwngv, At Swn paqto, 

8wmv la nyodo taa-ngv, tapam mvla gumsiv, ho nyodo-taa dooiyv mwwg 
gomcwram niqtuq lengdwn! 

9Puutu mwlwngv hoo yorn tulungv, aaxy xeenbo svvn tulungv hoo sidar svvn 
mwlwngv! 

10Nyoro svdin tulungv hoo tuun-mee mwlwngv, ngaml yvnbo tulungv hoo 
jarnbo pvta tulungv! 

11Swcw soqg lvpw at mwlwngv hoo nyiilu mwlwngv, lvpw atwg ko tuup tulungv 
ho swcw sam pvvb bvvl doogbo mwlwngv! 

12Nyijwr-yaapa, axa-anyo mwlwngv lvkin gob! 

13At Swg eminam bulam paqmto, hoggab mwwg eminam aro ngam yuutwq dvn; 
mwwg yuunamv swcw-nyodongam ao yaadwn. 

14Mwwg nyiilu gab mwv tuuliam joorab pakun, mwwg xuqlinam mwlwngam 
paqto, hoggab Israelwg nyiilungv bulv mwwg ogumlo doodwn. At Swn paqto! 

Mwmin Nwswr 149 

Nitbo Beminlo Ak At Swn Bijtuj 

1At Swn paqto! Nitbo bemin lo ak At Swn bijtuj, mwam paqnamv dvrwqbo tulug 
dookumko lo doodwn! 

2Mwwg Pwnbon Israelam hemp pomto; bulug lvpw at ho Jaiyonwg ko tulungam 
hwnyir-hvmar mvmto! 

3Mwwg eminam noso sool bulam paqmto, mwam tangam bo dumdum-taalam la 
rwwxw lvgab mwjto! 

4Hoggab At Sw mwwg nyiilu aoho hemp dvn; mwv ywwlinam lvgab yanboam 
paqdwn. 

5Dvrwqbo tulungam hwrcwb yuumto; bulug yubk tuluho bulam hemp pol bemin 
bemto. 

6Pwnboam koi jaqb paqnam mam bulug lwwpo ho doomto hoo bulug alaqho 
lyoqgw-lyoqr areqbo lyoqr orioq tulungam bvvmto, 

7nyob nyi tulungam ree daqnam mam daqmto hoo nyiilungam laqm- baqmto, 

8bulug lvpw at tulungam tag lvgab leemto hoo bulug alwb cenglaqbo tulungam 
lyoqdwr tag lvgab kartin to, 

9bulug aoho pw-hwwdwb xeql apnam mam pw-hwwm to! Soq si mwwg 
dvrwqbo mwlw ak gab xinam jaqkv. At Swn paqto! 

Mwmin Nwswr 150 

At Swn Hog Mwlwngv Paqto 

1At Swn paqto! Pwnbon mwwg dvrwq namlo ho paqto; mwwg atorbo doangv 
mwam paqto! 

2Mwwg koiywb bon nyinam mwlwngv mwam paqto; mwwg aljaqb koinam mam 
mwam paqto! 

3Tuuly miql mwam paqto; mwam rwwxw-gungga hoqgv paqto! 

4Mwam dumdum-taal dwwnam lvgab noso sool paqto; mwam rwwxw-gungga 
hoo piul tabl paqto! 

5Mwam swwrwng-marang taal lvgab paqto; vcjaqb swwrwng-marang taal mvl 
mwam paqto! 

6Hoolu-luuxy saqnbo mwlwngv At Swn paqto! At Swn paqto! 

Dootin 

Dootin 1 

Cenglaqnam mam Cengrabnam 

1Israelwg lvpw at, Debidg ko tuup, Solomonwg dootin tinam tulungv: 

2mwwlaqkam la tomswrnam mam cengdwb, ho urag gomcwr tulungam cenglaq 
dvb, 

3Nyilaql tomswrnam mam, dvrwqngam, jvqtwngam, hoo homyinam mam 
nvvrwq mvm dvb, 

4mwwcin maanboam mwwlaq mvm dvb, swwca bo tuudy-yaamy tulungam 
cenglaqkam henglaq mvm dvb 

5mwwlaq boam tapa mvmto hoo viyag cengm to, hoo hiyv akv cenglaq dvn hv 
tomswrnam mam naadwn, 

6dootin tinam mam la niitin-puqtungam, hoo mwwlaq bog gamlam la bulug 
nwwtam bvlam mam cenglaq dvb 

7At Swn bosnamv cenglaq laqrab dvn; nyiidam bo tulungv mwwlaq kamla 
tomswrnam mam haqpaq dvn. 

Nyicbo Tulug Kaabynam 

8Tato, ngoqg ko, noqg abwg tomswrnam sam, hoo noqg annwg biswrnam mam 
apaq maabv, 

9hoggab hoq tuluhv noqg dumpo lo anya jaqb oj gvmnum hvb hoo noqg lwwpo 
lo guj gvnam hvb nyidwn. 

10Ngoqg ko, nulam kaaby dvb nyicbo tulungv pwqi nyiloqkam, loomin gvmabv. 

11Bulv hvl beinyiloqkam, “Ngulug lvgab haato, nyi mengtab tooiya tuj; pagoq 
doomab cengma bo nyiam tooiya tuj; 

12Sux-ywlw hvb, hoo hoggub nyi dorpwngv ung urab yoqlwq dvn hvbkalam 
ngulv bulam tordwb dvmeqtuj; 

13ngulv mwlwg xinam gumn tulungam kaapa tayin, naareqnam gumnv ngulug 
namho bwwrtayin; 

14nulam xijiq jinam mam ngulug pengko so hurlwq kvkato; ngul mwlwngv 
twngk cuk kukin go doog tayin” 

15ngoqg ko, bulug lamta wkwb wmin gvmab; bulug lamta hoqgv nulug lvpiangv 
dokur tuku, 

16hoggab bulug lvpiangv almanbo ho xardwn, hoo bulv nyebia jaqb ywlw 
twwtab wdwn. 

17Hoggab pvtangam kaapa dvb pwd-poto peqnamv niqtuq dooma dvn, 

18hvbmabde hoq nyi tuluhv atv sidwb kvsil kaaya yaal doodwn; bulv atwg 
swwgam mengdwb tooiya yaal doodwn. 

19Hiyv rvvswl jvqtw nyimab door tvl swwnbo nyi vxig lamtangv soq si nyidwn; 
hoqhv door tvnbog swwgam naapaq dvn. 

Mwwlaqkv Goqnam 

20Mwwlaqkv vcjaqb lyobu buuxy lo goqkar do, kor mvk haty lookam mwwlaqkv 
sogoq goqkar yindo; 

21Ruuj-pumj dvb dukumko lyobu tuluho mwwlaqkv goqlin do; bopamg haagag 
toggoq tuluho mwwlaqkv agam goodo: 

22“Mwwcin maanbo ak no, hog hwdgo, noqg mwwcin maanam mam no aby 
taikun? Hog hwdgo benyi-beya bo tulungv hemp tayin hoo nyiidam bo tulungv 
cenglaqkam oyum taikun? 

23Ngoqg yolu ruqkho nulv mwwkur baloqkam, kaato, ngo ngoqg yalam nulam 
toolin jitayin; ngo nulam ngoqg gomcwr tulungam cengm dvb mvtayin. 

24Hoggab ngo goqnum hoo nulv ngam taram hvl haqpaqnum, ngo ngoqg 
alaqkam yamganam hoo akjijaqkam tagab maanum, 

25hoggab ngoqg tomswr-honynam mwlwngam nulv tanam-kaacamnum hoo 
ngoqg yolu ruqyikho akjijaqkam tamanum, 

26nulug dwr-kanongam ngo nyirj tayin; hwdlo nulam cwqnyi maadwb bosnamv 
haaikam ngo bej-bepar tayin, 

27hwdlo bos soma vrnamv nulam nyodo-taa peea pan hvb peea yin hoo nulam 
dwr-kanongv cwkeq-lvmeq pwrnam hvb pwra yin, hwdlo vs-axaq kvla vcjaqb 
vcnamv nulug aoho haaiyin. 

28Hoq kokwb bulv ngam goqtayin, hvbmabde ngo goqrwqram; bulv ngam 
toxum-taxwl meegaq tayin hvbmabde ngam kaaparam. 

29Hoggab bulv cenglaqkam oyumnum hoo At Swn bosnam mam xuqbwq 
maanum, 

30akjijaqkam ngoqg tomswr-honynam mam tama pan hoo ngoqg yolu-ruqnam 
mwlwngam haqpaq pan, 

31hoqgab bulug lamta niqtuq nyijongam bulv dvtayin, hoo bulug atwg nyin nan 
hoqgv bulv bwwrtayin. 

32Mwwcin maanamv bulam lamta wxaq gvl mengnum, hoo nyiidamv, mwwdar 
lamanamv bulam ciqcaq-bviyaq mvpa kun; 

33hvbmabde hiyv xeq ngam tanbo hv swrsob dootayin hoo jampwb doonu tayin 
ho hog akkam bos haai dooram.” 

Dootin 2 

Mwwlaqg Kor 

1Ngoqg ko, no ngoqg agam tulu sam svgagvrwq baloqkam hoo ngoqg pvvb tulu 
sam noqg lvgab gumnwb pvvl apto, 

2Mwwlaq sam noqg nyurungv ruucw-kwrgabto hoo cenglaqkam noqg hangam 
pwrga jito; 

3vvjaq, noqg ura lo mwwlaq gab goqlin baloqkam hoo cenglaq gab noqg yalam 
vcib goqm to, 

4no rupam meegaqnam hvb meegaq baloqkam hoo kvsil apnam gumnam 
meegaqnam hvb, meegaq baloqkam, 

5hoq kokwb At Swn bosnam mam no cenglaq tayin hoo Pwnbog cenglaqkam 
kaapa tayin. 

6Hoggab At Sw mwwlaqkam jidwn; mwwg agam hoqgv cenglaq kvla mwwlaqkv 
lengdwn; 

7mwv albo mwwlaqkam jvqtw bo gab pvvj dvn; mwv svtam gob nyidwn hiyv 
lootw jaqb wdwn, 

8jvqtw lamtangam rvky kidu dvn hoo mwwg xuqnam tulug wk lamtangam rvkil 
doodwn. 

9Hoq kokwb dvrwqkam la jvqtwngam hoo albo lamta bvvx lo kvtaqjaqb nyinam 
mam no cenglaq tayin; 

10hoggab noqg hang ura lo mwwlaqkv haatayin, hoo cenglaqnamv noqg yvjam 
hemp mvtayin; 

11hengabnamv noqg aoho rvky tayin, cenglaqnamv nam rvky tayin, 

12nam almanbo lamtab hoqgv, agam gooxiaqbo nyi tulu hoqgv naalin tayin, 

13hiyv jvqtw bo lamtangam apaq peel kan lamtab wdwn, 

14hiyv alman boam nyidul dootwl hwnyir-hvmar dvn, hoo almab nyimurnam 
mam hemp dvn, 

15hiyv nyi lamtangv almadwn, hoo hiyv bulug lamta lo surdvn. 

16Hoqgab noyumnam nyem dvn ak hoqgv, bwwxinbo nyem akwg tangam dvb 
goonam hoqgv nam naalin tayin, 

17hiyv mwnwg tuudy-yaamy swwbam mam apaqdvn hoo mwnwg Pwnbog agam 
goor kunam mam mwwpa kuma dvn; 

18hoggab mwnwg nombug nilbo batam idu duku, hoo mwnwg lamtangv sigwb 
wknum; 

19akjijaqkam hiyv mwnwg nammwb haanbov wkur kuma, hoo bulv hiyvkam 
swwg lamtangam kaapa paatin kuma dvn. 

20Hoqgab no albo lamtangam wtayin hoo jvqtw bo lamtangam pvvtayin. 

21Hoggab dvrwqbov nyook sam doog tayin, hoo lootwb swwn bov hoq nyook ho 
doonyu tayin, 

22hvbmabde nyic nyin boam nyook soqgv mvpaq tayin, hoo xaalyo bo tulungam 
hoq ked hoqgv bupaq dvb nyitayin. 

Dootin 3 

At Swn Noqg Hvvjw-haara lvgab Mwwgwto 

1Ngoqg ko, no ngoqg biswrnam mam mwwpa maab nyimab, hvbmabde noqg 
hanglo ngoqg pvvb tulungam pvvl apto, 

2hoggab dumpo-xiima dvb swwnam aoho swwyunam mam la swrsongam nam 
vbw jitayin. 

3Tumab abynamv la dengkynamv nam apaq komabv; bulam noqg lwwpo ho 
hiqgab apto; bulam noqg hang ura lo xiqlwql apto. 

4Hoolak no Pwnbo gvla nyiig agaho mwwswnam mam la alwb niqtuq nyilinam 
mam kaapa tayin. 

5Noqg hvvjw mwlw lvgab At Swn mwwgw to, hoo noqg atwg cenglaq aoho 
hingw maabv. 

6Noqg nyitaq-betaq mwlwho mwam bepa to, hoo mwv noqg pagoq goqxiam 
dinda dvb mwjtayin. 

7Noqg atwg vnyiqkv kaanam hoqgv mwwlaq dvn mwwmabv; At Swn bos to, hoo 
almanbo hoqgv tobkurl wleqto. 

8Hoqhv noqg gv aiyaqkam mwp tayin hoo noqg alongam jwwtw mvtayin. 

9Noqg gumn lvgab hoo noqg hog mwlw otuqb lengco bo hoqgv At Swn xumn to; 

10hoolak noqg noosungv suut yaiya tayin, hoo noqg pwcwngv cwwt yaiya tayin. 

11Ngoqg ko, At Swg gwrnam mam haqpaq maabv ho mwwg yolu nammam 
mwwr maabv, 

12ab akv mwwg ko tuupam abynam hvb, At Sw hiyam mwv aby dvn ham mwv 
yolu ruqdwn. 

Mwwlaqkam Kaapa bo Akv Xinam Jaqkv 

13Hiyv mwwlaqkam meegaqbo akv xinam jaqkv, hoo hiyv cenglaqkam kaapa bo 
akv xinam jaqkv, 

14hoggab hoqhv rup hoqgv paanam mam alyadwn hoo hoqham paajongv 
hunamkam alyadwn. 

15Hoqhv viyinam xibin yaanamv, hoo noqg mwwbynamv hoqham akam juqc 
nyoram. 

16Hoqg lvqbwq alaq uraho swwyu deenamv doodwn; hoqg laqc alaq uraho nyetv 
la xinamv doodwn. 

17Hoqg lamta mwlwngv hinjup bo lamtangv, hoo hoqg pagoq goqxiv swrso dvn. 

18Hiyv hoqham gvbwl doogdvn hoqhv swwgwg svvnv; hiyv hoqham rubrub 
gvbwl doogdvn ham xinamv hvl goqtayin. 

19At Swg mwwlaq hoqgv swcw gwwlam yirtu kunum; mwwg cenglaq hoqgv 
nyodo nyookam mvko kunum; 

20mwwg cengnam hoqgv ura bo issiv gamc lengnum, hoo haapam mam gums dil 
mvdwn. 

21Ngoqg ko, albo mwwlaqkam la henglaqnam mam pvvto soq tulu sam vnyiq 
hoqgv aado mvmabv, 

22hoo bulv noqg yvj gab swwgwb nyitayin hoo noqg lwwpog guj gob nyitayin. 

23Ho no haakam alwb noqg lamtab wtayin, hoo noqg lvpiangv dwqtup ram. 

24No karminl doojaqkam, no bos soram; ho no karyi kam, noqg yubnamv 
yubngam tayin. 

25Hwdlo lomduq dvb mvlamnamv la nyic boam mviyaq-mvcaqnamv haaikam 
bos somabv, 

26hoggab At Sw noqg hingwb nyitayin hoo noqg lvpiangam hoqtu tanam hoqgv 
mvtur jitayin. 

27Hwdlo no alboam nyinnan atorv doog yin, ho no nyidwb rintum maabv. 

28Hwdlo no jisam noqg lvgab doog sutwl, noqg door-doopwngam hvl bemabv, 
“Wnku hoo lokta hookur taa, aram mam ham ngo jitayin” 

29Hiyv mwwjw jwwtwl noqg lvgab doomin gvnbo door-doopw doon boam, 
alman bo ceebio baql nyitws mwwmabv. 

30Hwdlo nyiv nam hog nyixa jimab, nyiam yolu besam jimabv. 

31Kwr-korbo nyi akam kaaby maabv hoo mwwg nyinam-wnam mam kaag 
maabv, 

32hoggab surbo nyiam At Sw bulum-kac dvn, hvbmabde jvqtwbongam Pwnbov 
hinjw dvn. 

33At Swg beenamv nyicbo namlo lo doodwn, hvbmabde mwv jvqtw bo tulug 
dookam lvqc cidwn. 

34Bej-beparbo tulungam mwv bej-bepar kalam dvn, hvbmabde yanboam 
mwwswnam mam mwv jidwn. 

35Mwwlaq bov xinam mam otub nvvsiq tayin, hvbmabde nyiidam bov 
hvnywngam naatayin. 

Dootin 4 

Ab Akwg Mwwlaql Tomswrnam 

1Tato, ko tulu mwlwngv, ab akwg tomswrnam sam, hoo tagab jinjin to, ho no 
cenglaqkam kaapa yinpv, 

2hoggab ngo nam albo tomswrnam mam jidwn; ngoqg biswrnam mam apaq 
maabv. 

3Hwdlo ngo abwg lvgab ko akwb, vjw dvkho ngoqg annwg kaagaho ngo aro twq 
dooi yikho, 

4mwv ngam tomswrnum hoo ngam benum, “Noqg hangv ngoqg gamlam rubrub 
mwwgab to; ngoqg pvvb tulungam bvvl, hoo swwto. 

5Mwwlaqkam naato; cenglaqkam naato; ngoqg agam soqg gomcwr tulungam 
wleq maabv, hoo mwwpa maab nyimabv. 

6Mwwlaqkam apaq maabv, hoo mwwlaqkv nam bvvl doog tayin; ham aby to, hoo 
hoqhv nam rvky tayin. 

7Soq si mwwlaq laqrab kov: Mwwlaqkam naato, hoo no hog nvkv xeq naapwn, 
hoqgv cenglaq to. 

8Mwwlaqkam koijaqb lvram ramto hoo mwwlaqkv nam paqrab mvtayin; no 
mwwlaqkam cegab baloqkam mwwlaqkv nam xitayin. 

9Mwwlaqkv noqg dumpo aoho xinam ojam tulwq jitayin; mwwlaqkv nam 
kangam bo ywr dumtupam gvm tayin.” 

10Tato, ngoqg ko, hoo loorwqto ngoqg gaml tulu sam, ho noqg swwnam vnywngv 
swwyu kamyi nvpv. 

11Ngo nam mwwlaq lamtangam tomswr pakun; ngo jvqtw bo pagoqkam bookin 
pakun. 

12Hwdlo no wikam, noqg korl wklo hog kortupram, hoo no xarjaqkam, no 
dwqtup ram. 

13Tomswrnam mam nootul apto; ham wleq mvmabv; mwwlaqkam rvky to, 
hoggab mwwlaqkv noqg swwgv. 

14Nyic bog toggoqb haamabv, hoo alman bo lamtab wmabv. 

15Ham apaqto; hoq aob wmabv; hoqgv wkur gvdwl hoo wleqto. 

16Hoqgab hwdlo bulv alman boam nyima deedib yubnyi maado; hwdlo bulv nyi 
akgon dwqtup dvb mvma deedy dib bulv yumy dooma do. 

17Hoggab bulv nyic-nyia hoqgv dvsam dvdo hoo yolug opongam twwl doodo. 

18Hvbmabde jvqtw bog pagoqkv pa huulinam hvb nyidwn, hoqhv aal lvpa maad 
deedy dib huto-huto yaiyab huto huudwn. 

19Nyicig lamtangv kan twdwq bo hvb nyidwn; bulv cengma dvn bulam hognvkv 
dwqtup dvn. 

20Ngoqg ko, ngoqg gaml tulu sam tagab jinjin to; ngoqg niitin tingnam tulu sam 
noqg nyurungv ruucw kwrgabto. 

21Soq tulu sam noqg kaaga hoqgv keleq mvmabv; bulam noqg hang uraho pvvl 
apto. 

22Hiyv soq tulu sam meepa dvn hoggab soq tulu si swwgv, hoo bulug gv aiyaq 
mwlwngam mwp dvn. 

23Noqg hang lvgab hog mwlwngam hvvcwr baql hengab to, hoq hoqgv swwgwg 
subuqkv buqlin dvn. 

24Noqg galoqkv bec-beya agam mam apaqto, hoo noqg surub agam goonam 
mam vigo aado mvto. 

25Noqg vnyiqkam otuqb kvvs-kaadal kaato, hoo noqg rogabnamv haabob dinda 
mvla mvto. 

26Noqg lvpiag lamtangam mwwdy to; ho noqg lamta mwlwngv kvtaq tayin. 

27Laqc-lvqbwqb wkub-wxeq maabv; noqg alman lvpia dwqkap hoqgv dookur 
tuku. 

Dootin 5 

Bwwxin boam Ceekol Beo-belamnam 

1Ngoqg ko, ngoqg mwwlaqnam sam tagab jinjin to; ngoqg cenglaqsam noqg 
nyurungv ruucw kwrgabto, 

2ho no atv hingkib henl swwdwb, hoo noqg nvbcwrv cenglaqkam rvkil doom 
dvb. 

3Hoggab noyumnam dvnwg nvbcwrv tong ngola hvb bedwn, hoo mwnwg agam 
goonamv kutiam hvlap yaadwn, 

4hvbmabde mwnwg niqtuqkv rwk hvb kacaq dvn, ho lyoqgw-lyoqr areqbo orioq 
saala hvb nyidwn. 

5Mwnwg lvpiangv sigwb ipoqdvn; mwnwg korl wnamv Sux-ywlw lamtab wmin 
gvdwn; 

6mwn swwg pagoqkam mwwmadvn; mwnwg lamtangv nyogaq gaqxar dvn, hoo 
mwn ham cengma dvn. 

7Hoo sija, ko tulu nul, ngam tagabto, hoo ngoqg agam goonam soqgv wleq 
maabv. 

8Noqg lamtangam mwnwg galoqkv aado to, hoo mwnwg nam ogumho bviyeq 
jijaq maabv, 

9hvb nyima baloqkam noqg xinam mam no asaqkam jid kun hoo noqg vnyw 
mwlwngam aya mwwpa maanboam jid kun. 

10hvb nyima baloqkam noqg atoram nyuum tulungv naareq tayin, hoo noqg 
nyijo tulungam nyoodo nyi akwg nammwb nyipaq jitayin, 

11hwdlo noqg lwmwngv kumgum laqlongv coojo yukun hoo noqg swwtar aal lo 
no sigin dvn, 

12hoo no bedwn, “Hoggub jaq ngo gwrnam mam looma sutkun yu, hoo ngoqg 
hangv tomswrl yolu ruqnam mam haqpaq sutkun yu! 

13Ngam biswrbo tulug goonam mam ngo tagab maanum ho ngam tomswrbo 
tulungam ngo ruucw kwrgab dvb mwwmanum. 

14Mwlwg hookuml dookumko si ngo vc-loodab yuupaq tanam gamb si doodwn.” 

15Noqg atwg sokum hoqgv iss todul doonbo, noqg atwg iss uppum hoqgv twwto. 

16Noqg xulinbo issam cwrsaq-bvraq aadob, tol doonbo issam lyobu buuxib tokar 
mvb yv? 

17Bulam noqg aro gab doomto, hoo noqg lvgab asaq nyiam twwm mvmabv. 

18Noqg tol subuq buqlinam mam xikum namgob nyimto, hoo noqg nyijwr-yaapa 
moodam noqg nywxw lvgab hemp poto, 

19kangam bo dumb ak hvb, anya bo dumn hvbkalam. Mwnwg gwwi hoqgv 
looxiam nam hemp dvb twwdeq mvto; mwnwg aby ho lwxiam liitu koto. 

20Ngoqg ko noyumnam dvn akwg lvgab, no hoggub liitu kodwn, hoo bwwxin bo 
nyem akwg haabongam cegab dvn? 

21Hoggab nyi akwg lamta mwlwngv At Swg vnyiq kaagaho doodwn, hoo mwwg 
lamta mwlwngam mwv meekar dvn. 

22Nyicbog nyixaqnamv mwam hoqtu dvn, hoo mwwg nyicig osongv mwam 
rubrub jaqb liitu dvn. 

23Gwrma gab mwv sidkun, hoo mwwg vc-loodab nyiidam ko-gab mwv gaqxar 
dvn. 

Dootin 6 

Nyisjaqkam Beo-belamnam 

1Ngoqg ko, no nyi kooxnam ak gab, noqg door-doopwngam noqg dingrwl ai 
tengp kunyiloqkam, 

2noqg agam tulungv nam poto hoqtu paknyiloqkam, noqg agam goolinam 
tulungv nootu pak nyiloqkam, 

3ho soq sam nyito, ngoqg ko, hoo no atv ywwlin suto, hoggab no noqg door-
doopwg alaq uraho haapa ku; atv yan gvdwl nyebiab wgdvl, hoo noqg door-
doopw lvgab nyebia jaqb xumg dvl kota: 

4Noqg vnyiqkam yumy mvmabv hoo noqg nyiqbaram nyiqcwl yubngaq 
mvmabv; 

5swcwrv dorv hoggub nyora gaqn bo alaq hoqgv, pvta mengbo alaq hoqgv pvta 
dorv atv keleqnam hvb, no atv ywwlin suto. 

6Sepy boa, torup dookub wto; bulug nyinam-wnam tulungam kaag dvl, hoo 
mwwlaqto. 

7Peelo bo, nyigbo, ho pvvb mvgbo doog ma; 

8hvbsujaqkam bulv bulug dwr pool gab dvsam naol apdvn hoo bulug dvs vliam 
boqkum dvn. 

9Sepy boa, hog hwdgo no yubl dootayin? Noqg yubnam hoqgv hwdlo no gorab 
taikun? 

10Meceqgo yumy gvi, meceqgo yubngaq gvi, anyo go alaqkam cikwq-lvqlwqtvl 
doonu do, 

11hoo naalil naareqbo hvb, hoo mwx-mvaql nyob pvnw namhvb jwwgwnamv 
noqg aoho haatayin. 

12Dooxa xaaram bo la nyicbo nyi akv, nobc-namxwl bel wdwn, 

13mwwg vnyiqkv nyiqcw-nyiqbio dvn, mwwg lvpiangv dujo-duiyo dvn, mwwg 
lvqcwngv ciqk-ciqpaq dvn, 

14nyicig hang lvgab alman boam nyidwn, guunyingam toxa maab pvqmw dvn; 

15hoqgab dwr-kanongv mwwg aolo haqma-paqb haatayin; nyiqyab-nyiqbio 
maadab mwam mwp lama dvb mwmwq tayin. 

16Pagoq goqx go At Sw oyum dvn, kvn deenam hv mwwg gab bulum-kacnamv: 

17koornan vnyiqkam, xaalyo nan lyolam, hoo nyi nyinyiam ywlw twwnan 
alaqkam, 

18nyic nyidwb mwwlinnan hangam, nyebia jaqb alman boam nyitab xarnan 
lvpiangam, 

19xaalyo hvvky akwg vm mvvlinam mam, hoo vbw-bor pengko lo hiyv guunyi-
yolungam pvqmw bo akam. 

Bwwxin boam Ceekol Beo-belamnam 

20Ngoqg ko, noqg abwg pvvb tulungam tal swwto, hoo noqg annwg biswrnam 
mam apaq maabv. 

21Hoq tulu ham noqg hanglo lwxiam mwwgabto; bulam noqg lwwpo lo riigab tvl 
gvto; 

22hwdlo no wikam, bulv nam wgtayin; hwdlo no yubl dooikam, bulv nam rvky 
tayin; hoo hwdlo no huurab yin, bulv noq lvgab gootayin. 

23Hoggab pvvb si murv, hoo biswrnamv hutongv, hoo yolu ruql gwrnamv swwg 
lamtangv, 

24almanbo dvn ak hoqgv, bwwxinbo nyem akwg tangam dvb agam goonam 
hoqgv nam mutur dvn. 

25Mwnwg anyanam mam noqg hangv mwwby maabv, hoo mwnwg vnyiq 
kangam hoqgv mwnwn no leel tuml komabv; 

26hoggab yocu-yabio nyijo jookarbo akwg nyijongv vcin hoqkin gob nyitwq dvn, 
hvbmabde bwwxinbo dvn akv xinam swwgam muiyu dvn. 

27Hiyv nyiv mwwg swqbw ho wm mam tvptvl, mwwg vj tulungam gum mvmab 
bvvl wgtayin? 

28Ho mopio hwrda kvla bo aoho dapwl wnyi tan hoo mwwg lvpiangam gubiaq 
ram yv? 

29Hoq hvbkalam hiyv akgon mwwg door-doopwg nywxw dookub wdwn, hiyv 
mwnwn idaqbo akjijaqkam laqm-baqmab dooram. 

30Hwdlo mwv kano yukam mwwg kanongam xumdwb dvdeq dvb dvco col 
dvbnyiloqkam nyiilungv muur maadwn, 

31hvbmabde mwam nootu kublo, mwv tom-kvn go hiqdwb nyitayin; mwwg 
nammwg hog mwlw dupum-dvrab pam jitayin. 

32Hiyv bwwxin dvn hv mwwlaqnan dooma dvn; hiyv ham nyidwn mwv atv atam 
muiyu sudwn. 

33Mwv laqm baqtayin hoo mwam xikram, hoo mwwg hvnywngam hurpaqko 
dooram. 

34Hoggab kaaneqnamv nyiam hang lingtwr mvdwn, hoo hwdlo mwv ree daqyin 
mwv apaq maadwn. 

35Mwv sooram akkam naaram; akiam no jibin-jilin sujaqkam mwv loorwqram. 

Dootin 7 

Bwwxinbo Nyem mam Ceekol Beo-belamnam 

1Ngoqg ko, ngoqg gaml sam pvvto hoo ngoqg pvvb tulungam noqg lvgab 
gumnwb pvvto; 

2ngoqg pvvb tulungam pvvg dvl hoo swwto; ngoqg biswrnam mam tvsw vcwr 
gob pvvto; 

3hoq tulu ham noqg laqc koroho bvvto; hoq tulu ham noqg hanglo xiqlwqto. 

4Mwwlaqkam beto, “No ngoqg bwrmv,” hoo cenglaqkam noqg ajin jimbw gob 
goqto, 

5noyumnam dvn hoqgv, bwwxinbo nyem akwg taby dvb goonam hoqgv nam 
mutur dvb. 

6Hoggab ngoqg nam pupum yabtam hoqgv ngoqg kaacoql kaalinum, 

7hoo ngo damdambo pengko lo, nyijwr-yaapa pengko lo, mwwlaq maanbo yaapa 
ak kaapa kunum, 

8mwnwg ogumb wpeq bo lyobu cuukiqb, hoo mwnwg nammwb wnbo lamtab 
wdunum 

9oyum jij-maab, ai kan twdwq yuk ho. 

10Hoo kaato, dvn akv mwam kaapa dvn, sur hangam baqtwl yocu-yabio bo akwg 
vj koonam hvb koonum. 

11Mwn dul-xaal bidu-bel tama dvn; hoo mwn nywywngam namho koodaq kuma; 

12sija daq lyobu ho, sija daq kor mvk haty ho, hoo mwn cuukiq kiqxy lo tooiya 
yaal daqkwr dvn. 

13Mwn mwam humtul moopup do, hoo hvnyw-har maab mwn mwam bedwn, 

14“Ngo pwr tulungam jiyinum, hoo sool ngoqg dingrnam mam nyig yukun; 

15hoqgab sija ngo nam kvvrwqtab lvvgwb lengyi kun, nam ngo toxum-taxwl 
meegaqnum, hoo ngo nam meepa paku. 

16Ngo ngoqg kartaqkam puux-puurw peekun, Ijipt nyi tulug kangam dvb toj 
mvnam topum vjam puupe kun; 

17Ngo ngoqg kartam mam mirr, Agor hoo Asing-tari sungam bo hoqgv tooiyaq 
peekun. 

18Kujo haato, ngunyig abynam sam ar nagub xumt dvb soomin tuj; ngunyig aby 
lvgab ngunyiv hemp tuj. 

19Hoggab ngoqg nyolv namso dooma; mwv aado jaqb nyoyw wro nvba; 

20mwv twngk cuk kug mwwg lvgab baqg nukun; mwv pool hvrbw yukam 
nammwb mwv hvvxiqtayin.” 

21Vcjaqb taby dvb mwnwg agam goonam lvgab mwam pwqdwn; mwnwg toiyuq 
dvb goonam lvgab mwn mwam bigum dvn. 

22Tada tvl mwv mwnwn wmin gvdwn, svv hvvbv hoggub patab tanbo lvgab 
wmin gvnam hvb wdwn, ho dumbam hoggub potongv rubrub hoqtu kunum hvb 

23uppuqkv mwwg vsinam vblwq maad deedib; pvtangv gotaqb jvrlwqnam hvb; 
hoqhv mwwg swwgam rvg yukbo hvl cengma dvn. 

24Hoo sija, ko tulunga, ngam tagabto, hoo ngoqg agam gaml tulu sam ruucw 
kwrgabto. 

25Noqg hangam hoq dvnwg lamtab mwwar mvmabv; hoq dvnwg lamtab booxar 
komabv, 

26hoggab hoq dvn hv nyiam vigo domyu log nukun, hoo hoq dvnwg mengknamv 
nyiv vi nukun. 

27Hoq dvnwg nam lamtangv Sux-ywlwb wdwn, hv nilbo batam pwqlwb ig 
gvdwn. 

Dootin 8 

Mwwlaqg Lvqcnam tulu 

1Mwwlaqkv goqma yv? Cenglaqkv yal dul maai yv? 

2pamdag haaga viyap bviywrho toggoq ho, mwwlaqkv vcib sogoq dvn: 

3pamdag otuqg toggoq tulu bviywrho, mwn vcib baag haagaho sogoq dvn: 

4“Nyi tulunga, ngo nulam goqdwn, hoo ngoqg sogoqnamv nyia ko tulu gab. 

5Damdambo ak no, mwwlaqkam cengto; nyiidam bo tulungv mwwlaq laqrabto. 

6Tato, ngo albo bvrwqkam gootayin, hoo ngoqg agam soqgv hoggv jvqtw dvn 
ham goolin tayin, 

7hoggab ngoqg agam soqgv jvqtwngam gootayin; nyic-nyiangv ngoqg agam gab 
bulum-kacnamv. 

8Ngoqg agam gaml mwlwngv jvqtwngv; bikub-bexeqnam akkam dooma dvn ho 
gaml tuluho bigw-bego dooma dvn. 

9Hiyv cenglaq dvn, hoqgab mwlwngv dinda dvn, hoo jvqtw dvn hiyv cenglaqkam 
kaapa dvn. 

10Rupwg kwliam ngoqg tomswrnam mam; hoo daagabnam hunam naammam 
lingsam cenglaqkam naato, 

11hoggab mwwlaqnamv viyinam alyadwn, hoo noqg hog mwlw mwwbynamv 
cenglaqg simp ram. 

12“Ngo, mwwlaqkv, mwwlaq lvgab doodwn, hoo ngo cenglaqkam la 
mwwbwqnanam kaapa do. 

13At Swn bosnamv alman boam oyum dvn. Larnam mvla kwr-kornam mvla 
almanbo lamtangv la hoo bec-beya benam mam ngo oyum dvn. 

14Ngo tomswr-hony nanam la albo mwwlaqkam doogdvn; ngo cenglaq nanam 
doogdvn; ngo atoram doogdvn. 

15Ngoqg hoqgv lvpw at tulungv pvvb mvl dvn, hoggv jvqtw dvn ham pvvb mvnbo 
tulungv pvvb bwwdwn; 

16lvpw atwg ko tuup tulungv, hoo albo nyiilungv, ho hiyv jvqtw pvvbam bwwnbo 
mwlwngv ngoqg hoqgv pvvb bvvl doogdvn. 

17Hiyv ngam aby dvn ham ngo aby dvn, hoo hiyv ngam hengab jinjinl meekar 
bov ngam kaapa dvn. 

18Nyetv la xinamv, nyet tuiyunamv la jvqtwnamv ngoqg lvgab doodwn. 

19Ngoqg aaxy si hunam alyadwn, aljaqnbo hunamkam, hoo ngoqg xeelinamv 
xinam rupam alyadwn. 

20Ngo dvrwqbo lamta ho, ho jvqtw bo pagoq tuluho wdwn, 

21hiyv ngam aby dvn otungam jisiq dvn, hoo bulug uddum tulungam bwwr 
mvdwn. 

22Otuqcob mwwg kolwg nyirab yukho, At Sw mwwg bonam nyirab yuk hoqgv 
ngam gumnwb pvvnum 

23Swcw nvg beggar maadab, otuq coocib, ngam kol pvvnum. 

24Sa-svlongv dooma daab, hvvi subuqkv vigo buqlin maadab ngam lengm 
kunum. 

25Puutu tulungv dooma daab, yorn tulungv yornwb nyima daab ngam lengm 
kunum, 

26Swcw nvg lvgab deelangam, ho gvda gvtwg otuqjaqg diimwram Pwnbov pwlin 
maadab yikho. 

27Hwdlo Pwnbov ao nyookam mvko yukho; hwdlo Pwnbov sa-svlo aongam vrr 
yukho; ngo dooknum, 

28hwdlo Pwnbov doa aongam hwngkw dvb mvdwqho, hwdlo Pwnbov sa-svlog 
subuqkam mvko yikho, 

29hwdlo Pwnbov sa-svlongam hingtwr dvb mwr yikho, hoqgab iss tulungam 
mwwg gamlam juqbo mvma dvb, hwdlo Pwnbov swcw nvg gwwlam mwr leng 
yikho, 

30bonam nyilaqbo ab ak hvb, ngo Pwnbog bviywrho doonum, hoo looxiam ngo 
mwwg hemp gob nyinum, lwxiam mwwg agaho hwnyir-hvmar dvn, 

31mwwg gvda gvt dook ho hwnyir-hvmar dvn hoo nyia ko aoho hemp podu dvn. 

32Hoo sija, ko tulunga, ngam tagabto; hiyv ngoqg lamtab wnbov xinam jaqkv. 

33Tato tomswrnam sam hoo mwwlaqto, hoo sam anam maabv. 

34hiyv akv ngam tagab dvn hv xinam jaqkv, looxiam ngoqg toggoq tuluho rvkil 
doodwn, ngoqg yabg ho kaaya yaal doodwn. 

35Hoqgab hiyv xeq ngam meepa dvn hv swwgam meepa dvn, hoo At Swg hoqgv 
mwwsw nammam naadwn, 

36hvbmabde hiyv ngam meepa maadwn mwv atv atam un mvg sudwn; hiyv 
ngam oyum bo mwlwngv hv sigam aby dvn.” 

Dootin 9 

Mwwlaqg Lamta 

1Mwwlaqkv rwwda kvngo mwnwg palayil; mwnwg nammam mvpkun. 

2Mwwlaqkv mwnwg svdin tulungam paap paku; mwwlaqkv mwnwg twws sam 
mviyo-mvco paku; mwwlaqkv mwnwg dvsam tvlin paku. 

3Mwwlaqkv mwnwg nyijwr dvn tulungam pamda hoqg mwlwngam ao yaanbo 
nyook hoqgv goqa mvdwb kanam namlin paku, 

4“Hiyv xeq damdam dvn, mwam soqb tobkur mvmto!” Mwwlaqkv bedo hiyv 
mwwcin maanboam, 

5“Haato, ngoqg dvsam dvto hoo ngoqg tooiyo-tooco kunam twwsam twwto. 

6Noqg damdam lamta tulungam apaqto, hoo swwto, hoo cenglaq lamtab wto.” 

7Hiyv xeq bej-beparbo akam bedarbov mwv atv kam bej-bepar naadwn, hoo 
hiyv nyicbo nyi akam yolu dvn mwv atv hencnam unnam gvdwn. 

8Bej-beparbo akam yolu ruqmabv, hoggab mwv nam oyum tayin; mwwlaqbo nyi 
akam yolu ruqto, hoo mwv nam aby tayin. 

9Mwwlaqbo nyi akam tomswr baloqkam, hoo mwv mwwlaq yaiya tayin; jvqtw 
bo nyi akam biswr baloqkam, hoo mwv vi yaiya go cenglaq tayin. 

10At Swn bosnamv mwwlaq laqrab dvn, hoo Dvrwqbo Akam cenglaqnamv 
mwwlaqkv. 

11Hoggab ngoqg galoqkv noqg aal tulungv mvqlw mvtayin, hoo noqg swwdynam 
vnywngam vbw jitayin. 

12No mwwlaq baloqkam, noqg gabsu no mwwlaq sudwn; no benyi-beya 
baloqkam, no aro laqm baqtayin. 

Damabog Lamta 

13Dvn akwg pacanamv hurv twq; mwn kaaby dvb nyis do hoo hog luugkam 
cengma. 

14Mwn mwnwg nam yabga ho doodwn; mwn pamda hoqg mwlwngam ao 
yaanbo dootam mam naal doodwn, 

15hiyv hoqb wpeq boam, bulug dinda ko lamtab wdu boam goql doodwn, 

16“Hiyv xeq damdam dvn, mwam soqb tobkur mvmto!” Mwn bedo hiyv mwwcin 
maanboam, 

17“Dvconam issiv tiiswr dvn, hoo kvsil dvs dvnamv dvngam dvn.” 

18Hvbmabde hoqho sigv doodwn hvl mwv cengma dvn, ho mwnwg nyiin tulungv 
Sux-ywlw ura jaqho doodwn. 

Dootin 10 

Solomonwg Dootin tulu 

1Solomonwg dootin. Mwwlaqbo kov ab akam hemp mvdwn, hvbmabde nyiidam 
bo kov mwwg ann gab mwwdwqb nyidwn. 

2Nyic-nyiab nyil gumn naanam tulungv niqtuq lengma dvn, hvbmabde 
jvqtwnamv sig hoqgv boolin dvn. 

3At Sw jvqtw boam kanob sim mvma dvn, hvbmabde mwv nyicbog vcjaqb 
mwwbynam mam mutum dvn. 

4Alaq sepy boam jwwgw mvdwn, hvbmabde kwrwbo alaqkam nyet mvdwn. 

5Hiyv dwr poolam noocum dvn mwv mwwlaqbo ko akv, hvbmabde hiyv vly 
naadam yubdwn hv hvnywngam baqa bo ko akv. 

6Jvqtw bog dumpo aoho lvqcam cilwqdvn, hvbmabde nyicbog agamv yolungam 
kvsdvn. 

7Jvqtw boam mwwpa namsi lvqcnamv, hvbmabde nyicbog eminv nyiita yukun. 

8Mwwlaqbo hangv pvvb tulungam svgagvrwq tayin, hvbmabde agam aco bo 
nyiidam akv yuupaq tayin. 

9Hiyv xeq lootwb wdwn hv bos-haai maab wdwn, hvbmabde hiyv mwwg 
lamtangam tuugw-baago dvb mvnboam ham meelin tayin. 

10Hiyv kul-komar vnyiqkv kaanamv vs-axaqkam kaapa dvn, hvbmabde agam 
aco bo nyiidam akv yuupaq tayin. 

11Jvqtw bog agam si swwgwg subuqkv, hvbmabde nyicbog agamv yolungam 
kvsdvn. 

12Oyumnamv yolungam muur dvn, hvbmabde abynamv mwlwg nyixaqnam 
mam pulup dvn. 

13Hiyv cenglaq dvn mwwg nvbcwrlo, mwwlwqkam kaapa dvn, hvbmabde hiyv 
cenglaq maadwn mwwg langklo dvvcw laqm mam baqdwn. 

14Mwwlaq bov cenglaqkam paal apdvn, hvbmabde nyiidam bo agamv yuupaqko 
ogumho boa dvn. 

15Nyetbo nyiig gumnv mwwg atorbo bopam nyidwn; jwwgw bog jwwgwngv 
bulam yuupaq mvdwn. 

16Jvqtwg nyijongv swwgwb wg dvn, nyicbog paanamv nyimur hoqgv. 

17Hiyv xeq tomswrnam mam tagab dvn hv swwg pagoqb wdwn, hvbmabde hiyv 
yolu ruql tomswrnam mam haqpaq dvn mwv asaqkam gaqxar gvdwn. 

18Hiyv akv oyumnam mam kvsdvn hv xaalyo bo nvbcwrv, hoo hiyv xeq bepaq-
beyaq benbov hv nyiidam bo akv. 

19Hwdlo gomcwrv mvqlw yin, goomurnamv doodwn, hvbmabde hiyv xeq 
mwwg agam mam cwqdwn hv mwwlaq bov. 

20Jvqtw bog lyol si xinam rupv; nyicbog hangv koiywg ximanamv. 

21Jvqtw bog agamv naleqgo hony dvn, hvbmabde cenglaq maagam gab nyiidam 
bov sidwn. 

22At Swg lvqcv nyet mvdwn, hoo mwv hoq lvgab mwwdwqkam vbw jima dvn. 

23Almab nyinamv nyiidam bo akam soominam hvb nyidwn, hvbmabde 
mwwlaqkv cenglaqbo nyi akam hemp mvdwn. 

24Hoggam nyic bov bosdvn hv mwwg aoho haatayin, hvbmabde jvqtw bog 
mwwbynam mam loorwq gvdwn. 

25Hwdlo nyodo taa-ngv peeayin, nyic bov dook maadwn, hvbmabde jvqtw bov 
nwrba gob hwngkwb doodwn. 

26Hiyv sepy boam kanam bov, exy lo xiixum hoo vnyiqlo mwk juulwqnam hvb 
nyidwn. 

27At Swn bosnamv swwyu mvdwn, hvbmabde nyicbog vnywngv swwdw tayin. 

28Jvqtw bog mwwgwngv hempam kaapa dvn, hvbmabde nyicbog mwwgwngv 
yuupaq tayin. 

29Timb dvb nyimabo gab At Swg lamtangv pwqlw cwwgwngv, hvbmabde almab 
nyinbo tulungv twrtayin. 

30Jvqtw boam nywywngam mvpaqram, hvbmabde nyic bov ked so dookram. 

31Jvqtw bog agamv mwwlaqkam belin dvn, hvbmabde bimurbo lyolam peepaq 
tayin. 

32Hoggv loodwb nyidwn ham jvqtw bog agam mam cengdwn, hvbmabde hoqgv 
almadwn nyicbog agam hoqgv lengdwn. 

Dootin 11 

1Xibium-xiyiq xinamv At Swg bulum-kacnamv, hvbmabde jvqtwb xinamv mwwg 
hempnamv. 

2Larnamv haaikam, ho ximanamv haadwn, hvbmabde yanbo lvgab mwwlaqkv 
doodwn. 

3Lootwbo tulungam jvqtwngv bool wg dvn, hvbmabde xaalyol bigw-begol 
benamv bulam twrg dvn 

4Twrd aalam nyetv niqtuq dook maadwn, hvbmabde jvqtwnamv sig hoqgv 
naalin dvn. 

5Timb dvb nyima bov jvqtwngv mwwg lamtangam dinda dvb pvvdwn, 
hvbmabde nyic bov mwwg atwg nyic ko-gab yoql dvn. 

6Dvrwqbog jvqtwngv bulam naalin dvn, hvbmabde xaalyo bo tulungam bulug 
kaaby ko-gab nootul nyuum boodwn. 

7Nyic bov siyi kun, mwwg mwwgwngv yuupaq tayin, hoo mwwgwnam gumnv 
kam yuupaq dukun. 

8Jvqtw boam vs-axaq hoqgv naalin dvn, hoo nyic bov hoq yaab hookub dukun. 

9Pwnboam mwwjw maanbo nyiv mwwg agam lvgab mwwg door-doopwngam 
twrdwn, hvbmabde cenglaq hoqgv jvqtw boam naalin dvn. 

10Hwdlo jvqtwbongv al yukam, bopamv hwnyir-hvmar dvn, hoo nyic bov 
yuupaq yukun hoqho hemp pwl goqram rodwn. 

11Jvqtw bog lvqc hoqgv bopamv swwrab dvn, hvbmabde nyicbog agam hoqgv 
ham mvpaqdvn. 

12Hiyv xeq mwwg door-doopwngam anyob mwwdwn hv mwwlaqnan dooma 
bov, hvbmabde cenglaqbo nyi akv gomd maab doodwn. 

13Hiyv xeq bepaq-beyaq bekar dvn hv kvsnam mam bepor dvn, hvbmabde hiyv 
mwwjw dvb nyidwn hv pagoqkam pvvcum dvn. 

14Hogloq ho tomswrnamv dooma dvn, nyiingv yuupaq dvn, hvbmabde tomswr-
hony bo tulungv naleqgo dooikam hoqho swrsongv doodwn. 

15Hiyv xeq nyoodo nyi gab lwwiya dvn hv hentwram kvxaqram, hvbmabde alaq 
jwwnam mam oyum dvb dingrbov bosram. 

16Anya mwwpa bo dvnv xinam mam naadwn, hoo parpar twqb nyinbo nyiilungv 
nyet dvn. 

17Hiyv nyi akv anya mwwpa dvn mwv anya nyajongam kaapa dvn, hvbmabde 
hang lenga bo nyi akv mwv atam kwdw dvn. 

18Nyic bov gwwlyw laqjongam naadwn, hvbmabde hiyv akv jvqtwngam liinbov 
lvqcam kvxaqmab naadwn. 

19Hiyv xeq jvqtwngam tuma dvn hv swwtayin, hvbmabde hiyv alman boam 
nyimin gvnbov sitayin. 

20Hiyvg hangv mwwgw-mwwgo dvn hv At Sw gab bulum-kacnamv, hvbmabde 
hiyvg lamtangv timb dvb nyima dvn hv mwwg hempnamv. 

21Si kvxaq jaqram, almanbo nyiingv laqm-baqmab nyiram, hvbmabde jvqtw bog 
ko hosiqkam ywwlin tayin 

22Kaangam tvl mwwdar maanbov dvnv iriq nobtup lo hun gagy kvrlwqnam hvb 
nyidwn. 

23Jvqtw bog mwwbinamv albo niqtuqb lengtwq dvn; nyicbog mwwgwnamv 
hang lengtwr mvdwn. 

24Ak jinyib jido, hvbsujaqkam vi yaiyab nyet swwdo; akwn si mwv hoggv jiyinam 
ham jimab doog do, hoo pwwmab hentwr rooxo do. 

25Hiyv xeq lvqcam baqa dvn hv vigo nyet tayin, hoo hiyv akv iss jidwn mwam 
atam kam iss jis dvn. 

26Hiyv dvggam bwjinl apboam mwam nyiilungv beedwn, hvbmabde hiyv ham 
puqdwn mwwg dumpo aoho lvqcv doodwn. 

27Hiyv xeq hingky jaqb alboam meegaq dvn mwwswnam mam meekar dvn, 
hvbmabde mwam alman bov haadwn hiyv hoq gab meegaq dvn. 

28Hiyv xeq mwwg nyetam mwwgw dvn hv yuupaq tayin, hvbmabde jvqtw bov 
ok jurlinl swiywq namhvb nyitayin. 

29Hiyv xeq mwwg atwg nombungam vs-axaq dvb mvdwn, hv dooiyam otub 
bvvdwn, hoo hang mwwlaqbo gab nyiidam bov bon nyijobo gob nyitayin. 

30Jvqtw bog aaxiv swwg svvnv, hoo hiyv xeq yvjam cuml doogdvn hv mwwlaq 
bov. 

31Jvqtw boam swcw nvg aoso jikur dvb nyinyiloqkam hog hwdjaqgo nyic boam 
la nyic nyin boam laqm-baqm sup kui yv! 

Dootin 12 

1Hiyv xeq gwrnam mam aby dvn cenglaqkam aby dvn, hvbmabde hiyv yolu ruql 
tomswrnam mam oyum dvn hv dama bov. 

2Albo nyi akv At Swg hoqgv mwwswnam mam kaapa dvn, hvbmabde almanbo 
nyi akwg nyinam mam mwv haqpaq dvn. 

3Nyic-nyia hoqgv hiyvkam swwrab maadwn, hvbmabde jvqtw bog swwgwngv 
nywywngam biimram. 

4Dengky bo nywxwngv mwnwg nyolwg ywr dumtupv, hvbmabde hiyvg nywxw 
akv hvnywngam baqa dvn hv mwwg yaakbo alo hvb nyidwn. 

5Jvqtw bog mwwnam tulungv jvqtwngv; nyicbog tomswr-honynamv 
gwwlywngv. 

6Nyicbog gomcwr tulungv mengnam-puqnam pagoqkam goodwn, hvbmabde 
jvqtw bog agamv bulam ywwlin dvn. 

7Nyic boam mvpaq pakun hoo bul dookma, hvbmabde jvqtw bog nammv dooky 
tayin. 

8Nyiam mwwg alwb mwwlaqnam hoqgv paqdwn, hvbmabde lyol soonyi bo 
akam paqma dvn. 

9Anyo nyiib nyitwl hoo nyera doognamv nyet gob larstvl dvs doog maan boam 
alyadwn. 

10Hiyv xeq jvqtw dvn hv mwwg svding swwgab mwwdwn, hvbmabde nyicbog 
aya mwwpanamv mengnamv. 

11Hiyv xeq mwwg kedam raiyib bon tulungam nyinbov dvsam naleqgo doog 
tayin, hvbmabde hiyv niqtuq dooma boam wmin gvdwn hv mwwlaq maanbov. 

12Hiyv xeq nyic dvn hv nyicbog nyinam tulungam mwwby dvn, hvbmabde jvqtw 
bog mvmiangv aaxy xeedwn. 

13Almanbo nyiam mwwg agam bexiaqnamv hoqgv hoqtu dvn, hvbmabde jvqtw 
bov vs-axaq hoqgv keleq dvn. 

14Mwwg agam niqtuq hoqgv nyi akam albo lvgab xumt mvdwn, hoo nyi akwg 
alaqho bonam nyinamv mwam hookur dvn. 

15Nyiidam bo akv mwwg lamtangam mwwg vnyiqkv kvtaqdvb kaadwn, 
hvbmabde mwwlaqbo nyi akv tomswrnam mam tagab dvn. 

16Nyiidam bo akwg mwwdwqnam mam kvvtwq tvl cengdwn, hvbmabde 
mwwlaq bov benyi-beyanam mam tanam dvn. 

17Hiyv xeq jvqtwngam goodwn hv bitwngam belin dvn, hvbmabde xaalyo bo 
hvvky akv vm mvdwn. 

18Hiyv akgon mwwl agam gooma dvn hv lyoqr orioq nwqlwqnam hvb nyidwn, 
hvbmabde mwwlaq bog lyolv swrsongam goolin dvn. 

19Jvqtw bog agamv nwrba gob doodwn, hvbmabde xaalyo bo agamv oyum totu 
gootwq. 

20Hiyv almab nyitws mwwnbo hanglo gwwlywngv doodwn, hvbmabde hiyv 
swrso gab mwwnbov jampam doogdvn. 

21Jvqtw boam swcin-taiyaqkv haama dvn, hvbmabde nyic boam vs-axaqkv 
pubum dvn. 

22Vm mvvnam agam mam At Sw bulum-kac dvn, hvbmabde hiyv dengkib 
nyidwn hv mwwg hempv. 

23Mwwlaqbo nyi akv cenglaqkam kvsdvn, hvbmabde nyiidam bog hangv pacab 
bekar dvn. 

24Kwrw bog alaqkv pvvb mvgyin, sepy boam nwwteql bon nyim tayin. 

25Mwwdwqbo nyi akwg hangv mwam hang hom dvn, hvbmabde albo agamv 
mwam mwwngam mvmdvn. 

26Hiyv jvqtw bo akv hv mwwg door-doopwngam nyig-wgdvn, hvbmabde 
nyicbog lamtangv bulam booxar gvdwn. 

27Hiyv xeq sepy dvn mwwg nyotum wnam mam romnu maadwn, hvbmabde 
kwrwbo nyiv xinam gumnam naatayin. 

28Jvqtw toggoqkv swwgv, hoo hoqg toggoq lamta ho sig dooma dvn. 

Dootin 13 

1Mwwlaqbo kov mwwg abwg tomswrnam mam tadwn, hvbmabde bej-beparbo 
akv yolu ruql tomswrnam mam tama dvn. 

2Mwwg agam niqtuq hoqgv albo aaxiam nyi akv dvdwn, hvbmabde xaalyo bog 
mwwbynamv guunyi gob nyidwn. 

3Hiyv xeq mwwg agam mam hvvmin dvn hv mwwg swwgam pvvl apdvn; hiyv 
mwwg agam mam cwqmadvn hv yuupaq dukun. 

4Sepy bog yvjv dwqdwq jaqb kos jaqkam hog kaaparam, hvbmabde kwrw bog 
yvjv naleqgo naadwn. 

5Jvqtwngv xaalyongam oyum dvn, hvbmabde nyicv hvnywngam la ximanam 
mam haagdvn. 

6Hiyvg lamtangv timb dvb nyima dvn mwam jvqtwngv rvky dvn, hvbmabde 
nyicv nyic-nyia boam mviya dvn. 

7Tuugin nyiv nyet bo hvb nyicaq sudo, hvbsujaqkam hog doogma; tuugin 
jwwgwbo hvb nyis do, hvbmabde koigo gumn doog do. 

8Nyi akwg swwgam pvlyw naalin nanv mwwg gumnv, hvbmabde jwwgwbo nyi 
akv hog belamnam taparam. 

9Jvqtw bog hutongv hwnyir-hvmar dvn, hvbmabde nyicbog hutongam mwmiq 
tayin. 

10Modu maanamv hog haag maadwn hvbmabde jwwnamv, hvbmabde hiyv 
tomswrnam mam tadwn hv mwwlaq dvn. 

11Sadaq-totu ho nyet tvnamv xootayin, hvbmabde kwr-korwb nookumnamv 
nyet swwiyu tayin. 

12Mwwgwnamv paxaq yukam hang vc mvdwn, hvbmabde mwwbynam akv 
niqtuq lengyikam hv swwgwg svvnv. 

13Hiyv xeq gomcwram haqpaq dvn mwwg aoho atv ocu-ayangam ham sudwn, 
hvbmabde hiyv pvvbam xidwn ham lvqc cidwb nyitayin. 

14Mwwlaq bog tomswrnamv swwgwg gwwlv, ho nyi akam sigwg poto hoqgv 
wleq mvdwn. 

15Alwb mwwnamv mwwswnam mam naadwn; hvbmabde xaalyo bog lamtangv 
bulam yuupaq mvdwn. 

16Hog hoolu luuxy mwwlaq bov cenglaq lvgab nyidwn, hvbmabde nyiidam bo 
akv mwwg nyiidam mam kaakin dvn. 

17Nyic pui baqnbov vs-axaqb haadwn, hvbmabde dengky bo gumtw akv 
swrsongam baqa dvn. 

18Hiyv tomswrnam mam anam dvn mwam jwwgwnamv la ximanamv haadwn, 
hvbmabde hiyv xeq yolu ruql tomswrnam mam tadwn ham xipa kun. 

19Mwwbynam akam niqtuq lengnamv yvj gab xumt dvn, hvbmabde nyiidam tulu 
gab alman hoqgv wkurnamv bulum-kac gob nyidwn. 

20Hiyv xeq mwwlaqbo lvgab wdwn hv mwwlaq dvn, hvbmabde nyiidam bog ajin 
tulungv hentwr hentayin. 

21Nyicbo tulungam ciqcaq-bviyaqkv ruqmin gvdwn, hvbmabde jvqtw bo 
tulungam albo lvgab lvqc cidwn. 

22Albo nyi akv mwwg ko-ko siqda gab otungam ap jidwn, hvbmabde nyic 
nyinbog gumnam jvqtw bo gab paal apdvn. 

23Jwwgw bog nyioby ked ho vigo vliv lengyin dvn, hvbmabde hoqham jvqtw 
maanbov ceqpaq dvn. 

24Hiyv nyiv mwwg kongam xoociq xitaq maadwn hv mwwg kongam oyum dvn, 
hvbmabde hiyv mwwg kongam aby dvn hv mwam kwrwjaqb gwrl mwam 
tomswr dvn. 

25Mwwg dwnwngam dvndvb vigo doogdvn, hvbmabde nyic bog kepongv dwnw 
gab rwwl doodwn. 

Dootin 14 

1Mwwlaq lvqtwrbo dvnv mwnwg nammam pwdwn, hvbmabde nyiidam bo dvnv 
atwg alaq lvgab ham mvpia dvn. 

2Hiyv xeq jvqtwb wdwn hv At Swn bosdvn, hvbmabde hiyv dinda lamtab wma 
dvn hv At Swg lamta tulungam haqpaq dvn. 

3Nyiidam akwg larnam agam hoqgv mwv dvvcw laqm mam baqdwn, hvbmabde 
mwwlaq bog agamv bulam pvvl aptayin. 

4Hogloq ho hvvb daqma dvn, svv dvnnan dookamv dvrwqdvn, hvbmabde 
hvvbwg ator hoqgv vliv naleqgo lengdwn. 

5Dengky bo hvvky akv vm mvvma dvn, hvbmabde xaalyo bo hvvky akv vm 
mvvnam mam belin dvn. 

6Benyi-beya bo akv mwwlaqkam niqtuq doomab meesam dvn, hvbmabde 
mwwlaqbo nyi ak gab cenglaqkam miipw maadwn. 

7Nyiidam bo akwg dook hoqgv wleqto, hoggab hoqho no cenglaq agam mam 
tapa maadwn. 

8Mwwlaq bog cenglaqnamv mwwg lamtangam xuqbwq sudwn, hvbmabde 
nyiidam bog damanamv surdvn. 

9Mwwmur gab aky jinam mam nyiidam bo tulungv bej-bepar dvn, hvbmabde 
jvqtw bov loorwqnam mam hemp podwn. 

10Hangv atwg kacaqnam ham cengdwn, hoo nyoodo nyiv hoq hempam poba 
nyoma dvn. 

11Nyicbog nammv twrtayin, hvbmabde jvqtw bog doogwngv yuudub swwtayin. 

12Nyi akwg lamta kaanamv al dvb kaadwn, hvbmabde hoqg wtwr-wnyangv sig 
lamtangv. 

13Hang vc dvb nyirs jaqkam, hoo hoqg hemp potwrv mwwdwq gob nyikam 
yinpv. 

14Pwnbo hoqgv gaqlin kunbo hang lo mwwg lamta gaqjo aaxiam dvdeq mvtayin, 
hoo albo nyi akv mwwg lamta nyijo aaxiam xumt mvtayin. 

15Damdam bov hog hoolu luuxiam mwwjw dvn, hvbmabde mwwlaq bov mwwg 
dwql wkam mwwka coodwn. 

16Hiyv akv mwwlaq dvn hv hvvmin dvn, hoo almanbo hoqgv wiyeq dvn, 
hvbmabde nyiidam bo akv rus-masinl hoo hvvmin maadwn. 

17Kuqnyiq bo nyi akv nyiidam nyinam hvb nyidwn, hoo oyumnamv almanbo nyi 
akwg dupum-dvrabpv. 

18Damdam bov pacangam otub nvvsiq dvn, hvbmabde mwwlaq boam cenglaq 
lvgab ywr dumtup tupj dvn. 

19Alman bov albog agaho pvxwl xumdwn, nyic-nyia bov jvqtw bog toggoq tuluho 
daqdwn. 

20Jwwgw boam mwwg door-doopwngv kam kvvnw maadwn, hvbmabde nyet 
bov naleqgo ajin doogdvn. 

21Hiyv xeq atwg door-doopwngam cinyi-beya dvn hv nyic nyinbo akv, 
hvbmabde hiyv jwwgw boam rootob jidwn hv xinam jaqkv. 

22Hiyv almab nyitws mwwn bov bulv gaqxar maad nvi yv? Hiyv xeq alboam 
kaapa tvs mwwn bov tumab abynam mam la dengkynam mam kaapa dvn. 

23Hog luuxiam kwrwb nyijongv niqtuq doodwn, hvbmabde agam rooxo twqn 
bov jwwgw dvn. 

24Mwwlaq bog ywr dumtupv bulug gumnv, hvbmabde nyiidam bog 
nyiidamnamv nyiidam mam haagdvn. 

25Jvqtw bo hvvkiv akv swwgam ywwlin dvn, hvbmabde hiyv akv surdvn hv vm 
mvvlin dvn. 

26At Swn bosbo akv atorjaqb haakam dvn, hoo mwwg ko tulungv cwwgwngam 
doog tayin. 

27At Swn bosnamv swwgwg subuqkv, hoq akv sigwg poto hoqgv keleqdvn. 

28Nyiilu mvqlwngv Lvpw at akwg yuunamv, hvbmabde nyiilu doog mabalo lvpw 
atwg ko tuupv yuupaq dvn. 

29Hiyv xeq hang lengla maadwn hv koijaqb cenglaqkam doogdvn, hvbmabde 
hiyv nyebia jaqb kuqnyi bov nyiidam mam koi yaiyab paca bepa dvn. 

30Swrso hangv gv aiyaqkam swwdwb jidwn, hvbmabde kaaneqnamv alo 
tulungam yaag dvn. 

31Hiyv xeq jwwgwbo nyi akam nyijab-nyiyiq dvn mwam Pwnboam nyij-nyipar 
dvn, hvbmabde hiyv dwc-twwpw maanboam rootob jinbov hv mwam xidwn. 

32Nyic bongam mwwg almab nyinamv hoqgv dampia lodwn, hvbmabde 
jvqtwbongv mwwg sig hookam cwwgwngam kaapa dvn. 

33Cenglaqbo nyi akwg hang uraho mwwlaqnamv swrwq rwqgw dvn, hvbmabde 
soq si mwv atv nyiidam bo tulug pengko hookam cengm dvb jidwn. 

34Jvqtwngv nyob tulungam yuum dvn, hvbmabde nyimurnamv nyiilu vxiam 
benyi-beya mvdwn. 

35Hiyv nyera akv mwwlaq alwb nyidwn hv lvpw atwg mwwswnam mam 
doogdvn, hvbmabde hiyv akv hvnyw nyipup dvn mwwg hang lingtwrnamv 
mwwg aoho haam dvn. 

Dootin 15 

1Tangam dvb goorwqnamv hang lingtwrnam mam sunyum mvdwn, hvbmabde 
gamtor agam goonamv hang lengm dvn. 

2Mwwlaq bog lyolv cenglaqkam paqdwn, hvbmabde nyiidam bog agamv 
nyiidam agam mam goolin dvn. 

3At Swg vnyiqkv nyook mwlwho kaal doodwn, al-kor aoho kaal doogdvn. 

4Mwwiyum-mwwiyuml agam goonamv swwgwg svvnv, hvbmabde alman 
agamv agam bejam bepia dvn. 

5Nyiidam bov at abwg tomswrnam mam haqpaq dvn, hvbmabde hiyv xeq yvtw-
twwnam mam tagab dvn hv mwwlaq bov. 

6Jvqtw bog nam uralo gumnv vigo doodwn, hvbmabde nyic nyinbog door tinamv 
swcin-taiyaqkv haadwn. 

7Mwwlaq bog agamv cenglaqkam yuumw mvdwn; nyiidam bog hang tulungv 
hvb maadwn. 

8Nyicbog pwr jinam mam At Sw gab bulum-kacnamv, hvbmabde jvqtw bog 
swgwnamv mwwg gab loodwb nyidwn. 

9Nyicbog lamtangv At Sw gab bulum-kacnamv, hvbmabde hiyv jvqtwngam 
ruqmin gvdwn mwv ham aby dvn. 

10Hiyv lamtangam apaq dvn mwwg gab vcjaqb gwrnamv doodwn; hiyv yvtw-
twwnam mam oyum dvn hv sitayin. 

11Sux-ywlwngv la Bvdo-gangkongv At Swg agaho gamko tvl dood nyiloqkam; 
hog hwdgo nyia kog hang mwwnam mam kvs nyotayin! 

12Biwq-bexo bo akv yvtw-twwk maadwn; mwv mwwlaqbo dookub wram. 

13Hemp hangv nyuqtuq-nyuqm mam hwrcw mvdwn, hvbmabde mwwdwq 
hangv yalam muiyu dvn. 

14Hiyvg hangv mwwlaqkam doogdvn hv cenglaqkam meekar dvn, hvbmabde 
nyiidam bog agamv nyiidam mam dvdwn. 

15Looxiam duqtwr duql doonamv almado, hvbmabde hwrcw hangv durum-
ruminl doodwn. 

16Anyo doog tvl At Swn bosnamv vigo gumn doos tvl vs-axaqb nyinam mam 
alyadwn. 

17Hogloq ho abiv doodwn oo asar dvnamv ceebio baqtvl ox xupiabo svv hvvbam 
patabl dvnam mam alyadwn. 

18Kuqnyi bo nyi akv yolungam biur dvn, hvbmabde hiyv hang lenga maanbo 
bamiyam sunyum mvdwn. 

19Sepy bo akwg lamtangv taa haataq hvb nyidwn, hvbmabde jvqtw bog lamtangv 
haapa paada lamta hvb nyidwn. 

20Mwwlaqbo ko akv abam hemp dvb mvdwn, hvbmabde nyiidam bo nyi akv 
mwwg annam xima dvn. 

21Hiyv mwwlaq maadwn nyiidamnam mam mwv hemp dvn, hvbmabde 
cenglaqbo nyi akv dinda lamtab ws-wda dvn. 

22Tomswr-hony maab nyinamv osuq dvn, hvbmabde naleqgo tomswr bo 
doognamv bulv niqtuq nyilin dvn. 

23Kvtaqjaqb birwqnamv nyi ak gab hempnamv, hoo moodam agam goonamv 
hog hwdgo aldvn! 

24Mwwlaqbo gab swwg lamtangv aob caag dvn, ho mwv Sux-ywlw niikum hoqgv 
wkur dukun. 

25At Sw larnbo nammam mvpia dvn hvbmabde xwwmig vrram biimab doom 
dvn. 

26Nyic bog mwwnam mam At Sw bulum-kac dvn, hvbmabde anya bo gomcwrv 
dvrwqdvn. 

27Hiyv xeq nyicib nyil paatws mwwl rvvsw bov mwwg atwg nombungam vs-
axaq gob mvdwn, hvbmabde hiyv kam nanam mam oyum bov swwtayin. 

28Hoggub goorwq tan jvqtw bo hangv mwodvn, hvbmabde almanbo tulungam 
nyic bog agamv toolin dvn. 

29At Sw nyicbo hoqgv aado dvn, hvbmabde mwv jvqtw bog swgwnam mam 
tadwn. 

30Vnyiqg hutongv hangam hwnyir-hvmar mvdwn, hoo albo puiyv loobungam 
buut mvdwn. 

31Swwg jidwb yvtw-twwnam mam tagab bo nyurungv mwwlaqbo pengko ho 
doodwn. 

32Hiyv xeq tomswrnam mam tanam-tacam bov mwv atam xima sudwn, 
hvbmabde hiyv yvtw-twwnam mam tagab dvn hv mwwlaq-henglaqkam 
naadwn. 

33At Swn bosnamv mwwlaq tomswrnamv, hoo yannamv xinam otuq yab haaco 
dvn. 

Dootin 16 

1Hang mwwx-mwaqnamv nyia ko tulu gv, hvbmabde At Sw galoqkv agam 
goorwqnamv haadwn. 

2Nyia ko akwg mwwg vnyiq kaaga lo lamta mwlwngv dvrwqdvn, hvbmabde At 
Sw hang mwwjam jaaka dvn. 

3Noqg bonam At Swn gvqlwqto, hoo noqg mwwx-mwaqnam mwlwngam yabgab 
kuqko jitayin. 

4At Sw hoolu-luuxiam pagoq ak gab mvpan, nyic boam kam vs-axaq aal gab 
mvpan. 

5Hang larnbo nyiicwr-cwrxiam At Sw bulum-kac dvn; sam mwwgab to, mwv 
laqm-baqmab wram. 

6Tumab abynamv la dengkynamv nyicam paxy xeexaq dvn, hoo At Swn bosbo 
akv alman hoqgv keleq dvn. 

7Hwdlo nyiig lamtangv At Swn xumt dvb mviyin, mwv mwwg ceebio tulungam 
kam mwwg lvgab swrso dvb mvdwn. 

8Anyo go jvqtw lvgab doognamv vigo nyibum-nyiyiql door tukumnam mam 
alyadwn. 

9Nyi hangv mwwg lamtangam mwwx-mwaq dvn, hvbmabde At Sw mwwg 
dwqkap tulungam mvko jidwn. 

10Lvpw atwg nvbcwr ho gamt tonamv doodo; mwwg agam lo pw-hwwmurnamv 
dooma dvn. 

11Kvtaqjaqb swgw xinnanv At Sw gv; xic-xit swgw xinamv mwwg bonam 
nyinamv. 

12Almab nyinam si Lvpw atwg bulum-kacnamv, hoggab pwqlw dootam si jvqtw 
hoqgv ywrgw pan. 

13Jvqtw agamv lvpw atwg hempnamv, hoo hiyv akv hoggv jvqtw dvn ham goon 
boam mwv aby dvn. 

14Lvpw atwg hang lengnamv sig pui baqnbo hvb nyidwn, hoo mwwlaqbo nyi akv 
ham jinyioq dvn. 

15Lvpw atwg hoopu-haabia namho swwgv, hoo mwwg mwwswnamv haapam 
juucal nyodo hoanam hvb nyidwn. 

16Mwwlaqkam doognamsi hog hwdgo hunam alyado! Cenglaqkam naadwb 
xuqnam si rupam alyadwn. 

17Alman hoqgv daqyeqnamv jvqtw bog lamta paadangv; hiyv xeq mwwg 
lamtangam hvvmin dvn mwwg swwgam pvvcuml apdvn. 

18Twrma taab larnamv haaco dvn, hoo hool maatab atam paqsnamv haaco dvn. 

19Jwwgwbo lvgab yanwb nyinam-wnamv larl mviyaql naapin-naaranam mam 
alyadwn. 

20Hiyv xeq gomcwr gooma taab mwobov alboam kaapa tayin, hoo hiyv At Swn 
mwwgw dvn mwv xinam jaqkv. 

21Hang mwwlaq boam cenglaq gob goqdwn, hoo tiiswr dvb goonamv vi yaiya go 
tvlwq dvn. 

22Alwb mwwnam mam hiyv doogdvn hv mwwg swwgwg gwwlv, hvbmabde 
nyiidam bo tulug tomswrnamv nyiidam dvn. 

23Hang mwwlaq bog mwwg goonam mam kvtaq jaqb goodwn hoo mwwg agamv 
tvlwqnam mam vbw dvn. 

24Anya agamv tong ngoiyap hvb nyidwn, yvjwg tiiswrnamv hoo aiyaqkam 
jwwtw mvdwn. 

25Nyia kog kaanamv lamtangam aldvb kaas dvn hvbmabde hoqg lamta wtwr-
wnyangv sigv. 

26Nyis tulungam nyinbog dwnw-twwnwnamv mwwg gab nyis tulungam nyinw 
mvdvn; mwwg agamv mwam nyim dvb nyidu dvn. 

27Niqtuq dooma bo nyiv alman boam nyidwb mwwlin dvn, hoo mwwg goonamv 
wm xambiaq namhvb nyidwn. 

28Jvqtw maanbo nyiv yolu-swcin dugaq dvn, hoo jebs-japeqbov tumanam 
ajinam japin dvn. 

29Kwr-korbo nyiv mwwg door-doopwngam kaaneq dvn hoggv almadwn hoo 
mwam hoq lamtab boog dvn. 

30Hiyv xeq mwwg vnyiqkam nyiqt-gamt dvn hv almanbo pagoqkam nyidwb 
mwwdwn; hiyv mwwg agam mam pvvs dvn alman boam wsiq mvdwn. 

31Dum dumpungv yuunamg ywr dumtupv; soq sam jvqtwb swwnam hoqgv 
kaapa dvn. 

32Hiyv xeq hang lenga maadwn hv xitor bongam alyadwn, hoo hiyv mwwg 
swwgab pvvb bwwl doognamv hv bopam ak naal doognam mam alyadwn. 

33Xijiqnam mam haabo aolo hurp paku, hvbmabde hog luuxiam jidy-jimanamv 
At Sw galoqkv. 

Dootin 17 

1Dvp-dviyin dvtwl yolu duknam mam swrsob kulu-xos dvnamv alyadwn. 

2Hvnyw-har nyipa bo ko tuup akam mwwlaqbo nyera akwg uraho dootayin, hoo 
vbw-bor ak hvb gumnam bwwba tayin. 

3Rupam dvvcw pwcw lo, hoo hunam wm lo jiqxor dvn, hoo At Sw hangam 
pooiyeq dvn. 

4Almab bon nyinbov nyicig agam mam tadwn, hoo almanbo agam mam vm 
mvvnbo akv nyurungv tagab dvn. 

5Hiyv xeq jwwgw boam bej-bepar dvn hv mwwg Pwnboam benyi-beya dvn; hiyv 
hentwr-kaas moodam hemp dvn hv laqm-baqm maab dooram. 

6Kog ko hosiq tulu si nyekam-xoxwg ywr dumtupv, hoo ko tulungam yuunamv 
bulug ab tulu gv. 

7Alwb agam goonamv nyiidam ak gab niqtuq haama dvn; lvpw atwg ko tuupv 
anyo go xaalyo agam mam goodwn. 

8Kam jinam si kam jinbog vnyiq kaaga lo gwwnbo wlw hvb nyidwn; hogloqb 
mwv wdwn ho mwv swwdwn. 

9Hiyv xeq nyicam apaq dvn hv abiam meegaq dvn, hvbmabde hiyv pagoqkam 
betin-betinl bedwn hv ajin jimbw tulungam tumin sudwn. 

10Nyiidam bo akam lwwyw-nyixwgo jwwl yolu ruqm mam lingsam, cenglaqbo 
nyi akv lvkin go yolu ruqnam mam mwwgab dvn. 

11Almanbo nyi akv ceebio baqdwb meegaq twqdwn, hoo mwam ceeko mvdwb 
sig puiyam baqkin boam kanam tayin. 

12Nyiidam bo akam mwwg nyiidam uraho wrwq mamlin sam sutum-tumnam 
wrwql mwnwg kongam naareqnamv alyadwn. 

13Hiyv lajaqkam alboam almanbo gob jikur baloqkam, alman bov mwwg nam 
hoqgv wleqram. 

14Haaxaq-xaqrabnamv issam hoqkoq namhvb nyidwn, hoqgab yolu dupur 
maatab apaq minsto. 

15Hiyv nyicam alpa hvdwn hoo hiyv jvqtwngam haqpaq dvn hoq vnyi-vnyiam At 
Sw bulum-kac dvn. 

16Nyiidam bo akv hoggab mwwg alaqho twngk doogwl mwwlaqkam rvta dvn 
hwdlo mwv mwwcin maatwl? 

17Mood mwlwho ajinv aby dvn, hoo vbw-boram sig-dorg mood gab dwr buqpan. 

18Hiyv mwwcin maadwn hv dingsam-dingyam dvn hoo mwwg door-doopw 
agaho mwv gorgy naanam-naacam dvn. 

19Hiyv xeq nyicam aby dvn hv yolungam aby dvn; hiyv mwwg viyap pam ao dvb 
mvdwn hv mviyaq-mvcaqnam mam meegaqdvn. 

20Bigw-bego bo nyi akwg hangv alboam kaapa maadwn, hoo jvqtw lvgab agam 
gooma bov swcin-taiyaq uraho haadwn. 

21Hiyv nyiidam bog abwb nyidwn mwv atv mwwdwqkam kaapa dvn, hoo 
nyiidam bog ab akv hemp maadkun. 

22Hempbo hangv albo dvrabpv, hvbmabde mwwdwqnam hangv alongam sengm 
dvn. 

23Nyic bov kvsil kam mam loorwql jvqtw lamtangam muk-mviya dvn. 

24Mwwdar bov mwwg nyuqm mam mwwlaqkam tuugab dvn, hvbmabde 
nyiidam bo akwg vnyiqkv swcw nvg ywwtwr nagub tuusam dvn. 

25Nyiidam bo kov mwwg ab gab hvvdwqnamv hoo hiyv mwam dwrbuqn bo ak 
gab kacaq-bviyaq dvn. 

26Jvqtw bo nyi akam xoonam si, ho alboam bulug al ko-gab jwwnamv almadwn. 

27Hiyv xeq mwwg agam mam cwqdwn hv cenglaqkam doogdvn, hoo hiyv hangv 
nyinyiaq dvn hoq nyi akv mwwlaq dvn. 

28Nyiidam sujaqkam hiyv gomd maadwn ham mwwlaqbo gob xidwn; hwdlo 
mwv mwwg agam mam gomtum yin, mwam mwwlaq-cenglaqbo gob hendwn. 

Dootin 18 

1Hiyv xeq atv atam poopw gob mvdwn hv mwwg atwg mwwlwqkam 
meegaqdvn; mwv albo pw-hwwnam mwlwngam ceekol mvpial dvn. 

2Nyiidam bov cenglaqkam hemp maadwn, hvbmabde mwwg mwwnam 
arongam gootwqdvn. 

3Hwdlo nyic nyiangv haaikam, modu mins maanamvkam haadwn, hoo ximanam 
lvgab hvnywngv haadwn. 

4Nyia kog agam gomcwrv iss ura hvb nyidwn; mwwlaqg subuqkv xudu bo iss 
kucw hvb nyidwn. 

5Nyic gab mwwswnam si ho dvrwqbog jvqtw naasam mvturnamv almadwn. 

6Nyiidam bog agamv bamy bepa dvn, hoo mwwg agamv yolungam goqa dvn. 

7Nyiidam bog agamv mwwg yuug gv, hoo mwwg agamv mwwg yvj gab potongv. 

8Jebs-japeqnam agamv dvngam bo dvnam hvb nyidwn; bulv gv aiyaq ura jaqb 
haadwn. 

9Hiyv xeq mwwg bonam sepy dvn hv dvpaq twql doonbo mwwg bor ak hvb 
nyidwn. 

10At Swg eminv hwngkw bo sojangv; jvqtw bo nyiv hoqb xarlwq dvn hoo bulam 
ywwk dvn. 

11Nyetbo nyi akwg gumnv mwwg hwngkw bo bopamv, hoo mwwg mwwnamv 
gurum ao bo hvb nyidwn 

12Kvl jeema taab nyiig hangv lardwn, hvbmabde xinam otuqb yannamv haaco 
dvn. 

13Hiyv akv otuqb hog tama taab agam goorwqdvn, hoqhv mwwg nyiidam bvla 
hvnywngv. 

14Nyiig yalv vcam cwqtayin, hvbmabde mwwdwqbo hangam hiyv cwqnyi tayin? 

15Mwwlaq-cenglaqbo hangv cenglaqkam nookum dvn, hoo mwwlaq bog 
nyurungv cenglaqkam meegaqdvn. 

16Nyiig aky jinamv mwwg gab wrw mvko jidwn hoo mwam koibo tulug agaho 
boolin dvn. 

17Hiyv akv otuqcob mwwg bvrwqkam bepa dvn hv aldvb kaadwn, hwdlo nyi 
asaqkv haal mwwg bvrwqkam bid maady deedib. 

18Tak cingl kaanamv yolungam mvtur dvn hoo aiyinb huqlw baqnbo pengko lo 
pvvbam mvdwn. 

19Vbw-borwg tamab nyimurnamv atorbo bopam akwg tumanam mam koi 
yaadwn, hoo yolu dunamv lvpw atwg dvvcw gurum nwqtumnam hvb nyidwn. 

20Nyiig agam niqtuq hoqgv mwwg kepongam xumt mvdwn, mwwg nvbcwr 
goolinam hoqgv mwv xumt dvn. 

21Sinam mvla swwnamv lyolwg huqlw uraho doodwn, hoo hiyv ham aby dvn 
hoq aaxiam dvtayin. 

22Hiyv nywxw ak kaapa pan hv xinam mam kaapa pan hoo At Swg mwwsw 
nammam naadwn. 

23Jwwgw bov modul goodwn, hvbmabde nyetbov gamtor jaqb birwqdvn. 

24Nyi akwg ajin acamv yuupaqkams gvico, hvbmabde hvk ajin ak doodwn hiyv 
vbw-boram kam xibin yaadwn. 

Dootin 19 

1Jwwgw nyi akwb nyitwl mwwg lootwb swwnamv bigw-begol goonbo hoo 
nyiidam nyi akam alyadwn 

2Cenglaq maatwl mwwbinamv almadwn, hoo hiyv nyebiab mwwg lvpia lvgab 
dwql wdwn mwv mwwg lamtangam wxaqdvn. 

3Nyiidam nyiingv mwwg lamtangam yuupaq mvdwn, mwwg hangv At Swn 
ceebio baqdwn. 

4Gumnv vigo nitbo ajin boa dvn, hvbmabde jwwgw boam mwwg ajin nvkam 
tudwn. 

5Xaalyo bo hvvkiv laqm-baqmab dooram, hoo hiyv vm mvvlin dvn hv keleq 
nyoram. 

6Jiga bo nyi akam mwwsw kodwb nyiv vigo meegaqdvn, hoo aky jinbo nyi akam 
vxiv ajin dvn. 

7Jwwgwbo nyi akwg vbw-bor mwlwngv mwam oyum dvn; hog hwdgo mwwg 
ajin tulungv mwwg galoqkv aado yindo! Mwv bulam agam lvgab alwb gumka 
sudo, hvbmabde bulam mwv bigum nyoma dvn. 

8Hiyv xeq mwwlaqdvn hv mwwg atwg yvjam aby dvn; hiyv cenglaqkam pvvdwn 
hv alboam meepa tayin. 

9Xaalyo hvvkiv laqm-baqmab dooram, hoo hiyv vm mvvlin dvn hv yuupaq tayin. 

10Nyiidam bo gab xitor-xilo gob nyinamsi jubtaq maadwn, nyera akv lvpw atwg 
ko tuupwg aoho pvvb bwwl doog dvb pagoq anyo go dootwq dvn. 

11Alwb mwwlaqnamv nyi akam hang lengla mvma dvn hoo nyimuram 
kvvmwnamv mwwg yuunamv. 

12Lvpw atwg hang lingtwrnamv sony nyot dorg dugumnam hvb nyidwn, 
hvbmabde mwwg mwwswnamv nwmw aoho gums doonam hvb nyidwn. 

13Nyiidam bo kov mwwg abam yuupaq gvdwn, hoo bamy bekybo nywxwngv 
doody dimin twql doonbo hvb nyidwn. 

14Nammam la gumnam ab tulu hoqgv nvvsiqdvn, hvbmabde mwwlaqbo nywxw 
akv At Swg hoqgv. 

15Sepynamv yubngaql yubdwn, hoo jaama bo nyiv kano hentwram hentayin. 

16Hiyv xeq pvvbam rvky dvn hv mwwg swwgam rvky dvn; hiyv mwwg atwg 
lamtangam haqpaqdvn hv sitayin. 

17Hiyv xeq haareqb jwwgw boam jidwn hv At Swn cwwrwq dvn, hoo mwwg bon 
nyinam gab mwv mwam jikur tayin 

18Noqg koam gwrnyiaqto, hoqho svqgwngv doodwn; mwam sim dvb noqg 
hangv mwwrwl ap maabv. 

19Vcjaqb hang lengn bo nyi akv laqm baqky tayin, hoggab no mwam naalin 
baloqkam, no twq hvraqb nyiky dvb nyitayin 

20Tomswrnam mam tagabto hoo tomswrnam mam loorwqto, kuiyum mam no 
mwwlaqkam naatayin. 

21Nyiv naleqgo mwol bonam mwws dvn, hvbmabde At Swg pagoqkv dootwq 
tayin. 

22Nyiig hang ura mwwbinamv tumanam abiam, vm mvvn boam jwwgwbo nyiv 
alyadwn. 

23At Swn bosnamv swwgab wg dvn, hoo hiyv xeq sam kaapa dvn hv xumt dvb 
doonu dvn; mwam hentwr-kaasv haaram. 

24Sepy bov mwwg alaqkam huku lo ilwqtvl doodwn hoo alaqkam mwwg agam 
hookam ikur nyoma tayin. 

25Bej-bepar boam laqm-baqmto, hoo damdam bov mwwlaq laqrab tayin; 
mwwlaq boam yolu ruqto, hoo mwv cenglaqkam naatayin. 

26Hiyv mwwg abam kwr-korwl yolu dudwn hoo mwwg annam ruqpaqdvn hoq 
kov hvnywngam la benyi-beyanam mam baqa dvn. 

27Ngoqg ko, tomswrnam mam tama baloqkam, hoo no cenglaq agam tulu hoqgv 
nyogaq gaqxar tayin. 

28Ximanam hvvkiv jvqtwngam bej-bepar dvn, hoo nyicig agamv bec-beyangam 
loodwn. 

29Bej-bepar boam haqpaq dvn, hoo nyiidam bo tulungam langk lo jwwdwb mwx-
mvaq pakun. 

Dootin 20 

1Opo si nyij-nyipar gvnbov, poodwq bov cic-rwrwb yolu dugbov, hoo hiyam xeq 
booxar pan hoqhv mwwlaq maanbov. 

2Lvpw atwg bos belamnamv sony nyot dorg dugum gumnam hvb nyidwn; hiyv 
xeq mwam bilukbov hv mwwg swwgam mwwpaq sudwn. 

3Hiyv yolu dunam hoqgv aadob cengin dvn hv xinamv, hvbmabde nyiidam bo 
nyi vxiv yolu duky tayin. 

4Sepy bov rongo mwd moodam mvma dvn; mwv vly naadwb meegaq tayin hoo 
naapa ram. 

5Nyiig hanglo pagoq mwwnamv iss ura bo hvb nyidwn, hvbmabde cenglaqbov 
ham meelin tayin. 

6Nyiv vigo mwwg atwg tumab abynam mam bekar dvn, hvbmabde dengky bo 
nyiam hiyv kaapa nyodwn? 

7Jvqtw bo nyiv mwwg lootw ho wdwn mwwg ko tulungam mwwg kokwb xidwn 

8Lvpw atv pw-hwwk pwqlw aoho dootwl almanbo mwlwngam mwwg vnyiq 
lvgab kooxub dvn. 

9Hiyv bela dvn, “Ngoqg hangam ngo dvrwq dvb mvpa kun; ngoqg nyimur hoqgv 
ngo dvrwq dukun”? 

10Kvtaqb jaaka maanam mvla kvtaqb xika maanamv vnyi-vnyiv At Sw gab 
bulum-kacnamv. 

11Mwwg swwcangv dvrwq bvla jvqtw dvn yv hvl, ko anyongamkam mwwg atwg 
nyinam tulu hoqgv mwam kaacin dvn. 

12Tannan nyurungam hoo kaanan vnyiqkam vnyi-vnyiam At Sw pwpan. 

13Yumiam aby maabv, hvbnyibalo no jwwgw tayin; noqg vnyiqkv nyiqbio to, hoo 
no dvsv naleqgo kaapa tayin. 

14“Alma, Alma,” hvl rvnbongv bedwn, hvbmabde hwdlo mwv wggin yin, ham 
paqdwn. 

15Hunv la xinam wlwngv naleqgo doos dvn, hvbmabde cenglaqbog agamv xinam 
gumnv. 

16Kooxnam nyi ak gab gorgy naanbo nyi akwg vjam naato, hoo nyoodo nyiilu gab 
pvlyw dvb dingrnam mam nootu to. 

17Vm mvvl dvs naanamv nyi ak gab tiiswr dvn, hvbmabde kokwngam mwwg 
agam lo wlw rooxo tayin. 

18Mwonam mam tomswr-honynamv niqtuq nyilin dvn; tomswr tvl hingxw layil 
nyob panamv niqtuq doodwn. 

19Hiyv xeq xwwkar bov kvsnam mam bepor dvn; hoqgab damab bejap-jabnbo 
akwg lvgab nyibam-wbam maabv. 

20Hiyv akv mwwg ab-annam beedy nyiloqkam, kan twdwqko ho mwwg muram 
miqmiq tayin. 

21Nyirab pam nyebia jaqb otub naanbov vtwram xima dvb nyitayin. 

22Hvl bemabv, “Ngo alman boam ree daqtayin”; Hvbmabde At Swnvn kaaya to, 
hoo mwv nam naalin tayin. 

23Kvtaqb jaaka maanamv At Sw gab bulum-kacnamv, hoo xibium-xilumnamv 
almadwn. 

24Nyi akwg dwqkapv At Swg hoqgv; hvnyiloq nyiingv hoggub mwwg lamtangam 
cengnyi tayin? 

25“Soq si dvrwqdo” hvl nyebia jaqb benamsi, hoo mwwdy maab dingrnamv 
kokwngam pwd-poto gob nyidwn, 

26Mwwlaqbo lvpw atv nyic boam juuxuql juupaq dvn hoo bulug aoho cekangam 
riqjab mvdwn. 

27Nyiig yalv At Swg murv, mwwg hvvjw-hara mwlwngam meegaqdvn. 

28Tumab abynamv la dengkynamv lvpw atam pvvl doogdvn, hoo tumab abynam 
hoqgv mwwg pwqlwngam swwl doom dvn. 

29Nyijwr-yaapangam yuunamv bulug atoram, hvbmabde nyi axangam yuunamv 
bulug dum dumpunam mam. 

30Mwxwq dvb un mvgnamv alman boam mvpaqdvn; laqm baqnamv hvvjw-
haarangam tac codwn. 

Dootin 21 

1At Swg alaq lo lvpw atwg hangv iss pobu hvb nyidwn; mwv mwwg mwwlwqb 
ham tuukub-tuuxeq tomin mvdwn. 

2Nyi vxig lamtangv mwwg atwg vnyiq kaagaho kvtaqdvn, hvbmabde At Sw 
hangam hengka dvn. 

3Pwr jinam mam koi yaab dvrwq bvla jvqtwb dvb nyinam mam At Sw loobin 
yaadwn. 

4Kaaneqnam vnyiq kvla larnam hangv, nyic-nyiag murv, hoo hv nyicv. 

5Dengky jaqb mwwnamv kvxaqmab swwgam jidwn, hvbmabde nyiicwr-cwrxiv 
hiyv nyinam-nyica dvn hv jwwgw dvn. 

6Vm mvvl gumn naanamv haapam hvb juupaq dvn hoo hv sigwg toggoqkv. 

7Nyicig kwr-kornamv bulam nuupaq tayin, hoggab bulv hoggv jvqtw dvn ham 
nyidwb looma dvn. 

8Nyimur bog lamtangv tuugw-baago dvn, hvbmabde jvqtwb nyinamv 
dvrwqdvn. 

9Bamy bega bo nywxw lvgab namkin gob doom mam lingsam taabo bolyap golo 
doonamv alyadwn. 

10Nyicig yvjv alman boam mwwby dvn; mwwg door-doopwngv mwwg vnyiq ho 
ayanam mam kaapa maadwn. 

11Hwdlo bej-bepar boam laqm-baqmyin, dama bov mwwlaq dvn; hwdlo 
mwwlaqbo nyi akam tomswr yin mwv cenglaqkam naadwn. 

12Dvrwqbo Akv nyic bog nammam kaal doodwn; mwv nyic boam yuupaq dvb 
mvgeq lodwn. 

13Hiyv nyiv jwwgw bog xabnam mam mwwg nyurungam piitum dvn, mwv atv 
kam sogoq goqtayin hoo nyi akam goqrwqram. 

14Kvsil aky jinamv haaxaqkam jinyup dvn, hoo kvsil kam jinamv hang lengl bioql 
doon boam munyiub dvn. 

15Hwdlo jvqtwngv nyiyum yukun, soq si jvqtw bog gab hemp dvb nyidwn 
hvbmabde almab nyinbo tulu gab bosnamv. 

16Hiyv akv alwb mwwlaq hoqgv nyogaq gaqxardvn hv sin bog dookumko ho 
doonu tayin. 

17Hiyv xeq hemp-hengam mam aby dvn hv jwwgwbo nyi akwb nyitayin; hiyv 
opongam la kutiam aby dvn hv nyet tvla ram. 

18Nyicv dvrwqbo gab, hoo jvqtw gab nyepin bov pvlyw nanv 

19Bamy bega bo la pwc-potbo dvn lvgab doom mam lingsam diixa-rara lo 
doonamv alyadwn. 

20Xinam gumnv la kutiv mwwlaqbo nyi akwg dook ho doodwn, hvbmabde 
nyiidam bo nyi akv ham muiyu-mvca dvn. 

21Hiyv xeq jvqtwngam la ayanam mam wmin gvdwn, hv swwgam, jvqtwngam, 
hoo xinam mam kaapa tayin. 

22Mwwlaqbo nyi akv atorbog bopam mam xika dvn hoo bulug mwwgwl cwwgw 
nannam mvgeq loodwn. 

23Hiyv mwwg agam mam la mwwg lyolam mwv atv mvtur dvn hv vs-axaq hoqgv 
aado dvn. 

24“Benyi-beyanam si” larnbog eminv, larnbo nyiv atam paqsul bon nyidwn. 

25Sepy bog mwwbinamv mwam mengdwn, hoggab mwwg alaqkv bon nyidwb 
mwwma dvn. 

26Aal loopwngam mwv nyinw-wnw twqdwn, hvbmabde jvqtw bov jidwn hoo 
ham nootul doog maadwn. 

27Nyic bog pwr jinamv bulum-kacnamv; hvbnyiloqkam mwv almab mwwtwl 
aky bwa jinamv hog hwdgo bulum-kac dvb nyidwn. 

28Xaalyo hvvkiv yuupaq tayin, hvbmabde nyi akwg agam mam hiyv tapa dvn hv 
dooyu tayin. 

29Nyic bo nyiv haakam alwb nyuqm kaakin dvn, hvbmabde jvqtw bov mwwg 
lamtangam mwwka coodwn. 

30Mwwlaqnamv, cenglaqnamv, tomswr-honynamv, At Swn vcwr gokam ceeko 
nyoram. 

31Svpuram nyob pad aalam nyob pan dvb mwx-mvaqdvn, hvbmabde 
mviyanamv At Sw gv. 

Dootin 22 

1Albo eminam xuqnamv nyet tvpurnam mam alyadwn, hoo mwwswnamv 
rupam la hunam alyadwn. 

2Nyetv la jwwgw bov lvkin doobam dvn; At Sw bul mwlwngam bvl Pwnbov. 

3Mwwlaqbo vs-axaqkam kaapa tvl mwv atv kvsdvn, hvbmabde dama bov wtw 
kwlwl wdwn hoo hoq gab hentwr hendwn. 

4Yan bvla At Swn bosnam akiv nyet, xinam hoo swwgv. 

5Tuugw-baago bog lamtangv taa bvla pwd-poto gob nyidwn; hiyv nyiv mwwg 
yvjam rvkil pvvdwn hv hoq tulu hoqgv aado tayin. 

6Ko akam hvbjaq lamtangam tomswr-hony to mwv hoggub swwiyin dvn; hwdlo 
mwv akam yukam mwv hoqham apaqram. 

7Nyet bongv jwwgw aolo pvvb bwwl doogdvn, hoo kor ceenbov cwwrwq bog 
nyerab swwdwn. 

8Hiyv xeq jvqtw maanam vliam liitayin hv dwr-kanongam naatayin, hoo mwwg 
vcjaqb hang lengnamv niqtuq lengram. 

9Hiyv xeq kvvyw-tada nan vnyiqkv doodwn ham lvqc citayin, hoggab mwv 
mwwg dvsam jwwgw boam horl dvgdvn. 

10Benyi-beya boam ruqpaq baloqkam, hoo jwwnamv dookram, hoo yolu dunam 
mvla bec-beyanamv nyiitayin. 

11Hiyv dvrwq hangam aby dvn, hoo hiyvg goonamv aya dvn, hv lvpw atam 
mwwg ajin gob mvtayin. 

12At Swg vnyiqkv cenglaqbo aoho rvkil doodwn, hvbmabde nyepinbo gomcwr 
tulungam mwv haqpaqdvn. 

13Sepy bov bedwn, “Lvvg v sony nyot dorg doodo! Ngam lyobu tulug ura alo 
meng tai!” 

14Noyumnam dvn tulug agamv ung ura jaqn bo hvb nyidwn; hiyam At Sw 
haaxaqdvn hoq urab yoqlwq tayin. 

15Ko anyog hang lo mwwcin maanamv doodwn, hvbmabde dvvcw lvgab 
gwrnamv hoqham mw galoqkv aadob mvpaqdvn. 

16Hiyv xeq jwwgw boam nyijab-nyiyiql mwwg atwg gumnam koidvb mvca dvn, 
ho nyet boam jidwn, hv jwwgwb swwtayin. 

Mwwlaqg Gomcwr tulu 

17Mwwlaq bo tulug gamlam, no ruucw kwrgabl tato, hoo ngoqg cenglaqkam 
noqg hang ho nyinto, 

18hoggab hoq mwlw ham noqg nvbcwr lo mwx-mvaql noqg uralo no 
pvvbnyiloqkam, hoqhv nam hemp pog tayin. 

19Ho noqg mwwgwngv At Swg aoho dootayin, nam kam, ngo soq tulu sam soolo 
cengm dvb mvpa kun. 

20Noqgab ngo cammum go niitin tingl tomswr-honynam mam la cenglaq 
deenam mam xeqma namyv, 

21hoggv kvtaq bvla jvqtw dvn ham nam cengm dvb, ho hiyv nam kanam boam 
no jvqtwngam goorwq dvb nyiyi nvpv? 

22Jwwgw boam naareq maab, hoggab mwv jwwgw bov, ho toggoqho hentwr-
kaas boam mucu-mviya maabv, 

23hoggab At Sw bulug pagoqkam kaatayin hoo hiyv bulam naareq dvn bulug 
swwgam naareq tayin. 

24Haaxaq xaqga bo nyi lvgab ajin jengmabv, ho hang lingtwr bo nyi lvgab wbam 
kamabv, 

25hvb nyibaloqkam no mwwg lamtangam kaag yindo hoo no atv hoq poto ho 
haatayin. 

26Dingsam-dingyam dingn bo, hoo ceego dod gab ai pvvnbo ak hvb nyimabv. 

27No hog jis dooma nyiloqkam, hoggab noqg kartam nanam noqg ura hoqgv 
hoggub naala kindwn? 

28Kol-kolwg noqg ab tulug mwrwl apnam gvda vrram biim mvmabv. 

29Mwwg bonam pwbwb nyilaqbo nyi ak no kaapa dvi yv? Mwv lvpw at tulug 
agaho daqtayin; hvbmabde mwv mwwdar-mwwpar maanbo nyi tulug agaho 
daqram. 

Dootin 23 

1Hwdlo no pvvb bwwl doog bo lvgab dvtab doayin, noqg agaho hiyv doodwn 
ham hingkib kao cooto, 

2hoo no dvlam bo gonyiloqkam cwqg dvl noqg dvnwnam mam dvto. 

3Mwwg dvngam jaqb dvnam mam mwwby maabv, hoggab hoq dvnam tuluhv 
hoonyoqnamv. 

4Gumn naadwb hentwrl mwwdwq dwqmabv; hvbmabde atv pwbwb mwwlaql 
mvtur to. 

5Hwdlo noqg vnyiqkv gumnam piodaq kalam, hoqhv haqmapaqb alap hwrlinl, 
doa aob xookam jaanam hvb jaacal niidkun. 

6Kiic bo nyi akwg dvsam dvmabv; mwwg dvngam bo dvsam mwwby maabv, 

7hoggub mwwg hang urangv hwwdy-hwwdil hwwka coonbo ak hvb nyidwn. 
“Dvto hoo twwto!” Mwv bes dvn, hvbmabde mwwg hangv noqg lvgab dooba 
maadwn. 

8Noqg anyo go dvknam mwlwngam, no baalin xaatayin, hoo noqg tangam bo 
gomcwr benamv bepaq-beyaq dvn. 

9Nyiidam bo akwg taga lo agam goomabv, hoggab mwv noqg alwb mwwl 
goonam mam haqpaq tayin. 

10Kolwg nyook vrram muk-mviya maabv ho ab dooma bo rongo ho haamabv, 

11hoggab bulam pvlyw bov ator dvn; mwv nulug pagoq gab nam ceeko boam 
ceetor tayin. 

12Tomswrnam ho noqg hangam nyinto hoo cenglaq bog gomcwr tuluho noqg 
nyurungv tagabto. 

13Gwrnyiaq deenam ko akam gwrnyiaq maab apaqmabv; mwam no dvvcw lvgab 
jwwsjaqkam, mwv siram. 

14No mwam dvvcw lvgab jwwb nyiloqkam, no mwwg yvjam Sux-ywlw nyook 
hoqgv ywwlin tayin. 

15Ngoqg ko, noqg hangv mwwlaq baloqkam, ngoqg hangv kam hemp potayin. 

16Hoggv jvqtw dvn noqg nvbcwrv ham gooikam ngoqg hvvjw-harangv hwrcw 
tayin. 

17Noqg hangv nyic nyinbo tulungam kaaby maabv, hvbmabde aal looxiam At 
Swn bos gvdwl dooky tvka. 

18Hoggub nyijaqkam swwg ak doodwn, hoo noqg mwwgwngam mvpaqram. 

19Tato, ngoqg ko, hoo mwwlaqto, hoo noqg hangam lamta alkob mwwmto. 

20Opo twwxum bo la vdin dvlam bo tulug pengko ho yvmabv, 

21hoggab twwxum bov la dvlam bov jwwgw tayin, hoo sepy bo tulungv vj 
jiiyinam kootayin. 

22Nam swwg jinbo noqg abwg benam mam tato, hoo noqg annam xox yukam 
mwnwn haqpaqmabv. 

23Jvqtwngam rvto, hoo ham puqmabv; mwwlaqkam, cenglaqkam, hoo 
tomswrnam mam rvto. 

24Jvqtw bog abv vcjaqb hwnyir-hvmar tayin; hiyv mwwlaq bog ko akwg abwb 
swwdwn hv mwwg aoho hemp tayin. 

25Noqg abam la annam hemp pomto; hiyv nam dwrbuqn bo annam hwnyir-
hvmar mvmto. 

26Ngoqg ko, noqg hangam ngam jitwb, hoo noqg vnyiqkv ngoqg lamta tulungam 
kaagab mvmto. 

27Hoggab meqjo bo akv bur ungngv; bwwxin bo nyemv hwrnyi ung hvb nyidwn. 

28Mwn dvco coly laqlaqbo hvb tooiyal doodwn hoo nyia ko pengko lo puqmin 
sunam mam vi yaiya mvdwn. 

29Hiyv almadwn? Hiyv mwwdwq dvn? Hiyv yolu dudwn? Hiyv supdvn? Hiyv 
pagoq doomabv un gvdwn? Hiyv vnyiq nyiqlw dvn? 

30Hiyv opo twwky bov; hv opo twwxum dvn. 

31Hwdlo opongv lwwcw yin, hwdlo hoqhv pvtaq uraho toqdu-taqbab yin, hoo 
twwngam alwb twwlwqnam mam, kaamabv. 

32Vtwr-anyangam hoqhv tvb cenam hvb nyidwn hoo tvi-taga ponam hvb 
nyidwn. 

33Noqg vnyiqkv koom-kaaxa tayin, hoo noqg hangv almanbo pagoqkam goolin 
tayin. 

34Noqg vnyiqkv koom-kaaxa tayin, hoo noqg hangv almanbo pagoqkam goolin 
tayin. 

35“Bulv ngam jwwnum,” no betayin, “hvbmabde ngo un gvma; bulv ngam 
jwwnam, hvbmabde ngo ham hempa maanam. Hwdlo ngo huurab yin? Ngo 
hvraqb twwtayin.” 

Dootin 24 

1Almanbo nyiilungam kaaby maabv, ho bulug lvgab doomin gvdwb mwwby 
maabv, 

2hoggab bulug hangv kwr-korwb mwwdwn, hoo bulug nvbcwrv vs-axaqkam 
goodwn. 

3Mwwlaq hoqgv nammam mvdwn, hoo cenglaq hoqgv nammam biima dvb 
mvdwn; 

4cenglaq hoqgv nam ura lo hog mwlw xinam mam la hempnam nyetam 
nvvlwqdvn. 

5Mwwlaqbo nyi akv ator jaqdvn, hoo cenglaqbo nyi akv mwwg atoram ator yaiya 
dvb mvdwn, 

6hoggab mwwlaq bov nyig baloqkam no noqg nyobam pato, hoo naleqgo 
tomswr-hony bo dooikam mviyanamv doodwn. 

7Nyiidam bov mwwlaqkam mwwc lama dvn; toggoq lo mwv mwwg agam mam 
gamkoq maadwn. 

8Hiyv xeq almab nyidwb mwwdwn ham nyic bov hvl goqtayin. 

9Nyiidam bog nyidwb mwwnamv nyicv, hoo benyi-beyanamsi nyia ko gab 
bulum-kacnamv. 

10No vs-axaq aalam singaq baloqkam, noqg atorv anyo dvn. 

11Sim dvb bool wgnam tulu ham ywwlin to; mengtab bool wgnam mam doqtum 
boam siitu to 

12“Kaato, ngulv soq sam cengma,” hvl no bebaloqkam, hangam jaaka bov hoq 
mwwnam mam cengram yv? Noqg yvjam rvkybo akv ham cengram yv, hoo 
mwwg bonam nyinam hvbkalam nyi akam mwwg nyijongam jiram yv? 

13Ngoqg ko, tong ngolangam dvto, hoggab hoqhv aldvn, hoo tong ngola dilin bov 
noqgab dvngaml tiiswr dvn. 

14Noqg yvjv cengto mwwlaqnamv soq sib nyidwn; no ham kaapa baloqkam, 
hoqhv kuiyumg swwgv, hoo noqg hingwnam mam mvpaqram. 

15Nyicbo nyi akv dvrwq boam ceebio baql kaaya yaal doonam hvb nyimabv; 
mwwg imiqkam yolu-swcin duqmabv; 

16hoggab jvqtw bov kvn go yoql jaqkam hoo hvraqb lokta gorab dvn, hvbmabde 
nyic bov vs-axaq moodam dwqtup dvn. 

17Hwdlo noqg ceebiongv bwdw hool yin tob-tai maabv, hoo hwdlo mwv dwqtup 
yukam noqg hangv hemp maabv, 

18hvbnyiba loqkam At Sw sam kaatwl hoo hempram, hoo mwwg haaxaqnamv 
mwam xaqk ram. 

19Almab nyinbo tulu gab no atv mwwdwq sumabv, hoo nyicam kaaby maabv, 

20hoggab almanbo nyiingv kokwngam swwg dooram; nyicbog hutongam 
mwmiq tayin. 

21Ngoqg ko, bosto At Sw nvla lvpw atam, hoo luusaqb nyinbo lvgab nyimin 
gvmabv, 

22hoggab haqmapaq galo bulug hoqgv ciqcaq-bviyaqkv nyirab tayin, hoo hiyv 
cengdwn yuupaqnamv kam bulug hoqgv haakam suiyv? 

Mwwlaqg Vigo Niitin Tinam tulu 

23Soq tulu siikam mwwlaq bog niitin tinam tulungv. Mwwswl pw-hwwnamv 
almadwn. 

24Hiyv xeq nyic boam, “No jvqtw do,” hvl bedwn, ham nyiilungv beetayin, nyob 
luuxiv nooyum tayin, 

25hvbmabde hiyv nyic boam yolu ruqnbo tulungv hemp tayin, hoo albo lvqcv 
bulug aoho haatayin. 

26Hiyv xeq jvqtwb birwq dvn hv nvbcwram moopup dvn. 

27Lvvg ho noqg bonam mwx-mvaqto; rongo ho noqgab hog luuxiam mwx-
mvaqto, hoo hoq kokwb noqg nammam mvto. 

28Noqg door-doopwngam pagoq doomab ceebio baql hvvky swwmabv, hoo 
noqg nvbcwr lvgab vm mvvma maabv. 

29“Mwv ngam nyinam hvb ngo mwam nyirwq tayin; hoqgv mwv nyipan, ngo nyi 
akam ree dvqlwq tayin.” Hvl bemabv. 

30Ngo wpeqnum, sepy bo akwg rongob, mwwcin maanbo nyi akwg roo boolub, 

31hoo kaato, taa-ngv hog mwlwngam pooyub kunum; deelangam pos-poi lvgab 
tomyup kunum, hoo hoqg wlw sulungv yaql kunum. 

32Ho ngo kaanum, hoo ham mwwkanum; ngo kaatwl hoo tomswrnam mam 
cengnum. 

33Anyo go yubnamv, anyo go yubngaqnamv, anyo go alaq cikwq-lvqlwqtvl 
doonunamv, 

34hoo jwwgwnamv noqg aoho dvco coly laqlaqbo hvb haatayin, hoo nyi ak illy-
uppuq baqtwl haanam hvb haatayin. 

Dootin 25 

Vigo Solomonwg Dootin Tinam tulu 

1Solomonwg dootin tinam tulu sam Judag lvpw at Hejekiyag nyiilungv 
xiqsiqnum. 

2Pwnbog yuunamv soq pagoq tulu sam kvsdvn, hvbmabde lvpw at tulug yuunam 
pagoqkam meelin dvn. 

3Doa aog namtvb, hoo swcw urag namhvb, lvpw at tulug hangam miic lama dvn. 

4Rup hoqgv kacbongam naapaqto, hoo duk-dvrab pam pwnbov yip pwn nanam 
doogdvn; 

5lvpw atwg dook hoqgv nyic boam naapaqto, hoo jvqtwho mwwg pwqlwngam 
mvko tayin. 

6No atv lvpw atwg dook ho dvqlwq maabv, ho koibo agaho daqmabv, 

7hoggab, “Soqb caato,” hvl goqknamv alyadwn xinam akwg dook hoqgv akob 
roopoq konamv. Hoggv noqg vnyiqkv kaapa kun 

8ham nyebia jaqb nyel pukumb baqa maabv, hoggab hoggv no vtwr-anyangam 
nyitayin, hwdlo noqg door-doopwngv nam hvnyw moolw dvb mvikam? 

9Noqg bvrwq goosam noqg door-doopw lvgab mwam gooto, hoo asaq ura 
bvrwqkam bepor maabv, 

10hvb mabalo hiyv nam tanbov noqg aoho hvnyw boqpup dvn, hoo nam almab 
yuunamv yuutwr dooram. 

11Kvtaq gomcwr goonamv rupho hun tvkam tengtaq namhvb nyidwn. 

12Mwwlaqbo akwg tomswrl yolu ruqnamv tagab bo nyuru gab hun lvqc hvbmalo 
hun oj hvb nyidwn. 

13Dengkib pui baqnbo akv mwam kanam boam vly nvvd moodam tapam 
hviyiqnam hvb nyidwn; mwv mwwg nyiit atwg yvjam hwrcw mvdwn. 

14Hiyv nyi akv larl mwwg akiam nyi asaqkam jima dvn hv doomwq kvla dooiyv 
yistvl nyodo homa namhvb nyidwn. 

15Pvvb bwwl doogbo akv cwqnam lvgab pvvbam mvi nvpv, hoo hoonyuml 
goonamv alongam durtu mvtayin. 

16No tongngam kaapa baloqkam, noqg xumt dvb aro dvto, hvbmaba lo no ham 
dulwq sujaqkam ham baalinl baapaq dvn. 

17Noqg lvpiangv noqg door-doopw ho lok-lokob wtwq to, hvbmaba lo mwv nam 
kaaram-tacam layil hoo nam oyum dvn. 

18Hiyv nyiv mwwg door-doopwngam ceekol xaalyob hvvky jidwn hv nyob panan 
svtam, ho lyoqr orioq, ho uppuq hvb nyidwn. 

19Xaalyo bo nyiam vs-axaq moodam mwwgwnamv exy yaqpaqbo ho lvpia duleq 
geqnam hvb nyidwn. 

20Hang vdw bo gab bemin benamv swkwr aalam vj pipaqnam hvb nyidwn, hoo 
pooxu bo twws hvb nyidwn. 

21Noqg ceebiongv kano dvnyiloqkam, mwam dvs loq dvm dvb jito, hoo mwv 
hvngwr dvnyiloqkam, mwam iss twws loq twwm dvb jito, 

22hoggab no mwwg dumpo lo yaql doonbo mopiongam yvqlwq tayin, hoo At Sw 
nam lvqc citayin. 

23Nyoosw daiyag dooiyv nyodongam baqa dvn, hoo xwwko-xwwpeq bo lyolv, 
kaaxaq-taxaq dvb yolu xwwpa dvn. 

24Bamy bega bo nywxw lvgab namkin gob doom mam lingsam taabo bolyap golo 
doonamv alyadwn. 

25Dool nyook hoqg tugu puiyv, hvngwrl doonbo yvjam iss hviyiqbo jinam hvb 
nyidwn. 

26Dvrwqbo nyiv nyicbog agaho jipaqnamv lyuj ked bvla jolw iss tolinbo hvb 
nyidwn. 

27Vigo tong ngolangam twwnam si hvvcw dvn, ho atam paqs bov poqlyu sudwn. 

28Atv atam mutur suma bo nyi akv yaqpia-yaqya hoo sulu nwqtum maanam 
bopam hvb nyidwn. 

Dootin 26 

1Dugam tapam yaqnam, ho vly nvvdam nyodo honam, hvbkalam nyiidam bo ak 
gab xinamsi jubtaq maadwn. 

2Pwdw jarnam hvb, jarjo ywwtwl dvsam meqnam hvb, bikub doomab beenamv 
jardaq maadwn. 

3Svpur gab jwwnan xoociqkv, svdam gab twqnan svxangv, hoo nyiidam bo langk 
gab yoqnyw swwxongv. 

4Nyiidam bo akam mwwg nyiidam hvbkalam goorwq maab, hvbnyiba loqkam 
no atv mwwg hvbkalam nyis nvpkv. 

5Nyiidam bo akam mwwg nyiidam kalam hvb goorwqto, hvbnyima baloqkam 
mwv mwwg vnyiqlo mwwlaqbo hvb nyiyi nvpv. 

6Hiyv xeq nyiidam bo akwg alaqlo pui jilwq dvn hv mwwg atwg lvpiangam 
pasdvn hoo yolu-swcinam goqlwqdvn. 

7Nyiidam bo tulug dootin agamv, lviya tvl boiyo bo hvb nyidwn. 

8Nyiidam mam hiyv xidwn hv swwso lo wlw riiyonam hvb nyidwn. 

9Nyiidam bo tulug dootin agamv twwxum bo akwg alaqlo taa dulwqnam hvb 
nyidwn. 

10Gaqjam bo nyiidam mabalo twwxum boam ree goqnam hv abnbov nyi vxiam 
un abgnam hvb nyidwn. 

11Ikiv atwg baapnam mam dvnam hvb nyiidam bov mwwg nyiidam mam nyitin 
dvn. 

12Hiyv atam mwwlaq bob mwwg vnyiq hoqgv kaas boam no kaas i? Hoq nyi 
akam hingw mam lingsam nyiidam boam hingwnamv koi yaadwn. 

13Sepy bov bedo, “Vly lamta v sony nyot dorg dootum do! Lamta bvvx vv sony 
nyot dorg daqxa do!” 

14Viyap ciqwi-ciqca ciqnam hvb, sepy bov mwwg kartam nan aoho kardwn. 

15Sepy bov mwwg alaqkam huku lo ilwq dvn; ham mwwg agam lo hoqlwq dvd 
bvkam mwv mwwram dvn. 

16Nyi kvnv mwwcil goorwqnam mam hilayab sepy bov mwwg atwg vnyiqkv 
mwwlaq yaadwb kaadwn. 

17Mwwg atwg yolu mvma tvl, hiyv yolu duk ho haqmin gvnbov, wpeq bo iky 
nyurungam nootu bo ak hvb nyidwn. 

18Rugaqbo nyi ak hvb hiyv mva tuqbiaq dvn, uppuq abdwn, hoo sigam haam dvn 

19hoq nyi ak hv mwwg door-doopwngam xaalyol bedwn, hoo begamv, “Ngo soos 
dvn lak!” 

20Wsw dooma ko-gab wmv miqdwn, hoo hogloq ho xwwko-xwwpeq bov dooma 
dvn, hoqho yolungv nyiidwn. 

21Mopiongv og hwrg namhvb hoo wm ho wsw hvb, yolu duga bo nyiv yolu dunwl 
raarab dvn. 

22Xwwko-xwwpeq bog gomcwrv lyomeq twqdwb dvngam bo hvb nyidwn; hoq 
tuluhv gv ura jaqb haadwn. 

23Hangv almatwl nvbcwrv vvjaq-umjaq mwwdwb goonbov deekam pwcwngam 
moily toolubnam hvb nyidwn. 

24Hiyv xeq oyum dvn mwwg atam nvbcwr lvgab bibum-biyiq sudwn hoo mwwg 
hanglo vm mvvnam mam pvvcum dvn; 

25hwdlo mwv tangam aldvb gooikam, mwam tvjw maabv, hoggab mwwg hanglo 
kvn go bulum-kac dvb nyinam mam doogdvn; 

26surnam lvgab mwwg oyumnam mam mutum sujaqkam, mwwg nyic-nyiangam 
dookumko ho dupur tayin. 

27Hiyv ung dudwn hoq urab holwq tayin, hoo hiyv wlwngam duqrab mvtayin 
wlwngv mwam duqmin gvdwn. 

28Xaalyo bo lyolv xaalyonam akam oyum dvn, hoo benyioqnam agamv dubg dvn. 

Dootin 27 

1Aaram gab larma bv, hoggab aaram hoggv haatan ham no cengma dvn. 

2Nyi asaqkam nam paqmto, hoo noqg atwg agam hoqgv ma; nyoodo nyiingam 
paqmto, hoo noqg atwg nvbcwr hoqgv ma. 

3Wlwngv vgw dvn, hoo xuqxiv vi dvn, hvbmabde nyiidam bo akwg hang 
biluqnamv vnyi-vnyiam vgw yaadwn. 

4Hang lingtwrnamv kwr-kor dvn, haaxaqnamv vcjaqb almadwn, hvbmabde 
kaaneqko agaho hiyv daqnyi tayin? 

5Kvsil abynam mam yolu ruqpurnamv alyadwn. 



1224 

 

 
Nyishi 

© 2016 Bible society of India. 
 

 
 

 

6Ceebiog naleqgo moopupnam mam; dengky bo ajin gv laqmv mwwjw dvb 
alyadwn. 

7Dvdeq bo akv tong ngolangam kam mwwram dvn, hvbmabde kano bo ak gab 
kacaqbo mwlwngv tiiswr dvn. 

8Nyiv mwwg imiq hoqgv gaqlin bov, pvtangv osup hoqgv jarxarbo hvb nyidwn. 

9Kutiv la sungam bov hangam hemp dvb mvdwn, hoo mwwg tangam dvb 
tomswr-honynamv dengky bo ajin ak hoqgv haadwn. 

10Noqg ajinam la noqg abwg ajinam tumabv, hoo noqg vs-axaq moodam noqg 
vbw-bor nammwb wmabv. Aado hoq doonbo vbw-boram koc hoq door-
doopwngv alyadwn. 

11Mwwlaqto ngoqg ko, hoo ngoqg hangam hemp dvb mvto, hiyv ngam yolu 
ruqyin ngo mwam goorwq nyotayin. 

12Mwwlaq bov sigam kaapa tvl mwv atv kvsdvn, hvbmabde dama bov wdwn hoo 
hoq gab hentwr hendwn. 

13Nyi akwg vjam naato hwdlo mwv nyoodo nyi ak gab huta-tan yin, hoo 
bwwxinbo nyem gab mwwg dingrwl apnam mam nootu to. 

14Arkomcam gorab layil, hiyv mwwg door-doopwngam sogoq goql paqdwn, 
ham beenam gob xitayin. 

15Nyodo jaajangv vj jaanyiaqnam hvb dvn bvjaqpv nywr joxdvn; 

16mwnwg mvtur tanamv dooiyam mvtur tanam hvb nyidwn ho lvqbwq alaq lo 
kutiam yumgab tanam hvb nyidwn. 

17Yoqdwrv yoqdwram pwreqdvn, hoo nyiv-nyiam tomswr mins dvn. 

18Hiyv taoq svvnam sodwn hv hoq aaxiam dvtayin, hoo hiyv mwwg atam rvky 
dvn ham xitayin. 

19Iss lo nyuqm mam kaapa namhvb, hvbkalam nyiam nyiig hang hoqgv kaapa 
dvn. 

20Sux-ywlw nyookv la Bvdo-gangkongv nywywngam xumt maadwn, hoo nyiig 
vnyiqkv nywywngam xumt maadwn. 

21Rupam loora lo jiqxor mvdwn, hunam wm xvwr jwr-jwrnam ho jiqxor dvn, 
hoo mwam paqnam hoqgv nyi akam kaacin dvn. 

22Am-temiam xumwqnam lvgab nyiidam boam cvngpar lo xunyia (fungi) lvgab 
xumwqnum, hvbsujaqkam mwwg nyiidamv mwwg hoqgv wleqram. 

23Noqg sviya tulug vi-acangam pwbw jaqb cengto, hoo noqg sibin-svvngam alwb 
kaato, 



1225 

 

 
Nyishi 

© 2016 Bible society of India. 
 

 
 

 

24hoggab nyetv nwrba gob dooyu maadwn, hoo hosiq-hosiq xaqb ywr dumtupv 
dooky tai nvi yv? 

25Hwdlo nwmwngam peexo yin hoo nitib jurlin dvn hoo yorn puutug nwmw-
nwsinam boqkum dukun, 

26sviya tulungv nam vj koosam jidwn, hoo sibin tulungv rongongam rvndvn. 

27Noqg nam nvmpwg dvsam hoo noqg nyem ko tulungam cin-hoon dvb, sibin 
gwwiyv naleqgo noqg dvs gob dootayin. 

Dootin 28 

1Nyiv ruqmin gvma jaqkam nyic bov kedwn, hvbmabde jvqtw bov sony nyot ak 
hvb haakam dvn. 

2Hwdlo gvdangv nyic nyiyi kam, hoqho pvvb bwwl doog bov naleq dvn, 
hvbmabde mwwlaqbo la cenglaqbo nyi akwg nyignamv biimab dooyu tayin. 

3Jwwgwbo nyi akv jwwgw ajinam nyijab-nyiyiqnamv nyodo hoodul dootwl dvs 
dooma namhvb nyidwn. 

4Hiyv pvvbam haqpaq dvn hv nyicam paqdwn, hvbmabde hiyv pvvbam pvvdwn 
hv nyicam ceeko dvn. 

5Almanbo nyiv jvqtwngam cengma dvn, hvbmabde hiyv At Swn meegaq dvn hv 
hog mwlwngam cengdwn. 

6Nyet sutwl hiyv nyiig lamtangv tuugw-baago boam jwwgw sutwl mwwg lootw 
lamtab wnbo nyi akv alyadwn. 

7Hiyv akv pvvbam pvvdwn hv cenglaqbo ko tuupv, hvbmabde dvlam bo ajin 
tulungv mwwg abam hvnyw-moolw mvdwn. 

8Hiyv xeq mwwg cwwrwqnam hoqgv bebinl naabinl gumn naadwn hoo niqtuq 
lengm dvn hoqhv jwwgw boam jiga bo gab door tip jiya dvn. 

9Hiyv mwwg nyurungam pvvb hoqgv nywpaq dvn, mwwg swgwnamv kam 
bulum-kacnamv. 

10Hiyv jvqtw boam alman lamtab wxaq gvnbov mwwg atwg ung urab holwq 
tayin, hvbmabde timb maanamv albo otungam nvvsiqtayin. 

11Nyetbo nyiv mwwg atwg vnyiq kaanamho mwwlaq gob mwwdwn, hvbmabde 
cenglaqkam doogbo jwwgw nyiv mwam meelin tayin. 

12Hwdlo jvqtwbongv mviya yin, vcjaqb yuudwn, hvbmabde hwdlo nyic bov 
swwrab yin, nyiilungv atam kvs sudwn. 

13Hiyv mwwg nyimuram pvvs dvn hv swwla-geela ram, hvbmabde hiyv ham 
bepor dvn hoo apaqdvn hv ayanam mam naatayin. 

14Hiyv akv At Swn bos soky dvn hv xinam jaqkv, hvbmabde hiyv mwwg hangv 
tamy dvn hv vs-axaq uraho holwq tayin. 

15Nyic bov jwwgwbo nyiilu aolo pvvb bwwl doognamv sony nyot dugum 
namhvb hvbmalo sutumv ruqmin gvnam hvb nyidwn. 

16Hiyv cenglaq maab pvvb bvvl doogbo akv kwr-korwl nyijab-nyiyiq bob 
nyidwn, hvbmabde hiyv nyibum-nyiywl naanam mam oyum boam mwwg aalam 
swwyu dvb vbw jitayin. 

17Nyiv nyi asaqkam ywlw-swtw twwtvl mwwdwq bov, mwwg sima deedib 
kekar yvtayin; hiyvkam mwam svka maabv. 

18Hiyv xeq lootwb wdwn ham ywwlin tayin, hvbmabde hiyvg lamtangv tuugw-
baago dvn hv nyebia jaqb yoql tayin. 

19Hiyv xeq mwwg kedam nyis tulungam nyidwn hv dvsv naleqgo dootayin, 
hvbmabde hiyv niqtuq dooma boam wmin gvdwn hv vigo jwwgw tayin. 

20Dengkybo nyi akv naleqgo akiam naatayin, hvbmabde hiyv nyebia jaqb nyet 
tvs mwwn boam laqm-baqmab wmram. 

21Mwwswnam mam kaakinamv almadwn, hvbmabde dvs vcwr gab nyiingv 
nyixaq dvn. 

22Cwwbo nyiv nyet nyebiab nyet twnw dvn hoo mwwg aolo jwwgwngv hwdlo 
haatayin mwv cengma dvn. 

23Mwwg lyol lvgab biyuq-bemaql benboam hilayab yolu ruqnbo nyi akv 
kokwngam mwwswnam mam kaapa tayin. 

24Hiyv mwwg ab-annam naareqtvl bedwn, “Soq si nyimur maadwn,” hvnbov 
twrnbo nyi akwg ajin dvparv. 

25Rvvsw bo nyiv yolu durab gvdwn, hvbmabde hiyv At Swg aoho mwwgw boam 
nyet tvm tayin. 

26Hiyv xeq atwg aoho mwwgw dvn hv nyiidam bo akv, hvbmabde hiyv akv 
mwwlaqb wdwn ham ywwlin tayin 

27Hiyv xeq jwwgw boam jidwn hv pwwma-cimab nyiram, hvbmabde hiyv 
mwwg vnyiqkv kvvmw dvn hv beenam mam vigo kaapa tayin. 

28Hwdlo nyic bov swwrab yin, nyiilungv atam kvs sudwn, hvbmabde hwdlo bulv 
yuupaq yukun, jvqtw bov swwrab dvn. 

Dootin 29 

1Mwam lwxiam tomswr sudwn, hvbsujaqkam tamil mwwg lwwpongv nywrab 
maadwn, hvbmabde haqmapaqb mwp lama dvb mudup tayin. 

2Hwdlo jvqtw bov swwrab yin, nyiilungv hwnyir-hvmar dvn, hvbmabde hwdlo 
nyic bov pvvb bwwl doog yin, nyiilungv sigin dvn. 

3Hiyv mwwlaqkam aby dvn hv mwwg abam hemp dvb mvdwn, hvbmabde 
meqjo boam ajinbov mwwg nyetam damxa dvn. 

4Jvqtw hoqgv lvpw atv gvdangam swwrab dvb mvdwn, hvbmabde hiyv rvvswl 
aky naanbov ham mvpia lodwn. 

5Hiyv nyiv mwwg door-doopwngam biyuq-bemaq dvn mwwg lvpia gab 
wswqkam horpo peqdwn. 

6Almanbo nyiam mwwg nyimurnamv hoqtu dvn, hvbmabde jvqtw bo nyiv 
beminl hoo hwnyir-hvmar dvn. 

7Jvqtw bo nyiv jwwgw bog jvqtwngam cengdwn; hvbmabde nyicbo nyiv hoq 
hvkwg cenglaqkam cengma dvn. 

8Benyi-beya bo tulungv bopam mam wm tolwqdvn, hvbmabde mwwlaq bov 
hang lingtwrnam mam munyiub dvn. 

9Mwwlaqbo nyiv nyiidam bo akwg lvgab haqyaq minsyin, nyiidam bov vcjaqb 
hang lengl hoo nyirdwn, hoo sunyuml dooma dvn. 

10Ywlw swtw twwnbo nyiingv timb dvb nyima bo akam oyum dvn hoo jvqtw 
bog swwgam rugaqdvn. 

11Nyiidam bo akv mwwi-mwwmy maab hog mwlwngam bepor xaqdwn, 
hvbmabde mwwlaqbo nyiv ham cooikab mwwcuml apdvn. 

12Pvvb bvvl doogbo akv xaalyongam tabnyiloqkam mwwg bon nyinbo mwlwngv 
nyic nyinbob nyitayin. 

13Jwwgwbo nyiv la nyijab-nyiyiq bongv kvvrwq mins dvn; At Sw bunyiam 
hutongam kaapa mvdwn. 

14Lvpw at akv dengkib jwwgw boam pw-hwwb nyiloqkam, mwwg pwqlwngv 
nwrba gob dootayin. 

15Dvvcw xoociqkv la yolu ruqnamv mwwlaqkam jidwn, hvbmabde ko akam 
atam apaqnamv mwwg annam hvnyw moolw mvdwn. 

16Hwdlo nyicv swwrab yin, nyimur bov kam mvqlw dvn, hvbmabde jvqtw bov 
bulug yoqlnam mam kaatayin. 

17Noqg kongam gwrto, hoo mwv nam doonu dvb jitayin; mwv noqg hanglo 
hempnam mam jitayin. 

18Hogloq ho nyiqry kao maanamv doodwn nyiilungam hang hom dvn, 
hvbmabde hiyv pvvbam pvvdwn hv xinamv. 

19Gomcwr hoqgv aro nyerangam gwrnyiaq maadwn, mwv cengs lajaqkam, mwv 
agam birwq nyoram. 

20Agam nyebia jaqb goonbo nyiam no kaad nvi yv? Mwam mwwgw mam 
lingsam nyiidam boam hingwnamv alyadwn. 

21Hiyv mwwg nyerangam ko anyo hoqgv anyab soca dvn kokwngam mwwg 
otungam nvvsiq dvb kaapa tayin. 

22Hang lenga bo nyiv yolungam durab gvdwn, hoo haaxaq mvdwb mvnamv vi 
yaiya go nyimur nyim dvn. 

23Larnamv mwam largeq tayin, hvbmabde hiyv yalho yan dvn hv xinam mam 
naatayin. 

24Dvco boam ajin jenbov mwwg atwg swwgam oyum sudwn; mwv beenam mam 
tapa dvn, hvbmabde hog gokam beelin maadwn. 

25Nyiingam bosnamv pwd-poto gob nyidwn, hvbmabde hiyv xeq At Swn 
mwwgw dvn hv swrsongv. 

26Nyiv vigo pvvb bvvnbo akwg nyuqm mam meegaq dvn, hvbmabde At Swg 
hoqgv nyiingv jvqtwngam kaapa dvn. 

27Jvqtw bo gab jvqtw maanbo nyi akv bulum-kacnamv, hvbmabde hiyvg 
lamtangv dinda dvn ham nyicbo gab bulum-kacnamv. 

Dootin 30 

Agurg Gomcwr tulu 

1Jakeg ko tuup Agurg gomcwr tulungv. Gamt tonamv. Nyia kov bibwqdvn, ngo 
nyelin do, Pwnboa; ngo nyelin do, Pwnboa, hoo ngadku. 

2Jvqtw jaqb nyi ak gob swwdwb ngo paca caangar tukba. Ngo nyi akwg cengdy 
sanam mam cengk ma. 

3Ngo mwwlaqkam cengk maanyi, ho Dvrwqbo Akam cengk maanyi. 

4Hiyv ao lvpwb caapekul hoo ipoq kunam? Hiyv dooiyam mwwg alaqkv noocuml 
yumtuml doog pakun? Hiyv issam vj lo pusuml ap pakun? Hiyv swcw nvg 
ywwtwram ywrl ap pakun? Mwwg eminv, hoo mwwg ko tuup hog eminv hoggv? 
Jvqtw jaqb no cengdwn! 

5Pwnbog gomcwr vxiv jvqtwngam kaakin dvn; hiyv mwam cwwgw dvn hoq tulu 
gab mwv svtamv. 

6Mwwg gomcwr ho vbw maabv, hvbnyiba loqkam mwv nam yolu ruqdwn hoo 
nam xaalyo bo ak gob kaapa pakun. 



1229 

 

 
Nyishi 

© 2016 Bible society of India. 
 

 
 

 

7Noq galoqkv ngo luunyi go kodwn; hoq luunyi ham ngoqg sima taab maak hvma 
bv: 

8Ngoqg hoqgv xaalyo ngamla vm mvvnam mam aadob mvpaqto; ngam jwwgw 
lakam jwwgw mvmabv ho nyet lakam nyet mvmabv; ngoqg dvs-twwsam ngam 
jot dvb dvdwb jitbv, 

9hvbmaba loqkam ngoqgv naleqbalo nam mwwpa maab nyil hoo betayin, “Hiyv 
At Sw?” ho hvbmaba loqkam ngo jwwgw tvl dvco tai hoo ngoqg Pwnbog eminam 
benyi-beya tai. 

10Nyera akam mwwg at-akwg tagaho tob-tai maabv, hvb nyibaloqkam mwv nam 
beedwn, hoo bimurv laqm baqdwb nyidwn. 

11At Swg abam beenbov hoo atwg annam paqma bov nyiingv vigo doodwn. 

12Nyiingv vigo doodwn bulug at vnyiqkam dvrwq dvb kaas dvn hvbmabde bulug 
kacam hwrxaq maadwn. 

13Nyiingv vigo doodwn—atam aljaq gob mwws dvn, atam koijaqb pvqs-pvqrw 
dvn! 

14Nyiingv vigo doodwn bulug exiv lyoqr orioqb nyidwn, hiyvg caar xiijungv 
lyoqcib nyidwn, jwwgw boam la, nyia ko pengko hoqg dwc-twwpa maanboam 
swcw soqgv naapaq dvb. 

15Tapeqkv nyem ko vnyig doodwn; Jitbv-Jitbv hvl bulv xabdwn. Hoolu luum go 
nywywngam xumt maadwn; vpy deenv nywywngam bema dvn, “Jot pa hvl”: 

16Sux-ywlw nyookv, twrngum bov, kediv issam nywywngam xumt maadwn, hoo 
wmv nywywngam bema dvn, “Jot pa hvl.” 

17Ab akam kul-kvmar kaan boam hoo ann benam mam tvjw maanboam nyook 
lywpag poaqkv vnyiqkam heqlin tayin hoo dookpulv dvpaq tayin. 

18Hoolu luum go ngoqgab swrdorxeqnam jaqgo; vpy deen sam ngo cengnyi ma: 

19doa ao lo xookam jaal yinam mam, wlw lwwtaq ho tvb doonam mam, sa-svlo 
aob iss jaaj wnam mam, hoo mvvngam lvgab nyega doonam mam. 

20Soq si bwwxin bo nyemwg nyicwngv: mwn dvtwl mwnwg agam mam tixaq tvl 
bedwn, “Ngo hog nyimur nyima pan.” 

21Hoolu luum uralo swcwngv tvmdwr dvn; luupy deen ham cwqnyi kuma dvn: 

22hwdlo nyera akv lvpw atwb swwikam, hoo nyiidam bo akv hwdlo mwwg dvs 
dvdeq yukam; 

23aby maanam dvnv hwdlo mwn nyol ak naaikam, hoo paqn akv hwdlo mwnwg 
aiyam ruqpaq yukam. 

24Swcw nvg ao si dvpar vpy go anyo sudo, hvbmabde bulv vc-loodab mwwlaq 
dvn: 

25Torupv atorbo nyiilu ma, hvbsujaqkam dwr poolam bulv bulug dvsam dvl 
doodwn; 

26siky-bukiv atorbo nyiilu ma, hvbsujaqkam bulv bulug nammam wlw lwwtaqho 
mvdwn; 

27Takamv lvpw at doogma, hvbsujaqkam bul mwlwngv lvkin gob jardwn; 

28Sobiapam no noqg alaqkv nootul bwwla dvn, hvbsujaqkam hoqhv lvpw atwg 
nam uralo doodwn. 

29Dvpar oum go bulug wnamv wiyin kaapa alwb wdwn; dvpar vpy deenv bulug 
dwql wnamv wiyin jaqb wdwn: 

30svdin mwlwg pengko lo sony nyotv atorjaq dvn hoo hog mwlwg aga hoqgv 
tobkurl kema dvn; 

31Roqpv dod-rorwl wdwn, bimpv kwdwr-kvdarl wdwn, hoo lvpw atwg lvgab 
mwwg nyemaqkv doodwn. 

32No atam paqsul, no paca peek baloqkam, ho almanam ho mvlin peek 
baloqkam, noqg alaqkam noqg agam lo vlwqto. 

33Gwwi hiqlinam hoqgv doxib nyidwn, nyupum mam nyumjab yukam uiyv 
lengdwn, hoo haaxaq xaqyikam yolungv lengdwn. 

Dootin 31 

Lvpw At Lemuyelg Gomcwr tulu 

1Lvpw at Lemuyelg gomcwr tulungv. Mwwg annv gamt tol mwam tomswrnum: 

2Ngoqg ko no hoggv nyidu dvn? Ngoqg dwrbuqnam ko no hoggv nyidu dvn? 
Ngoqg dingrnam ko, no hoggv nyidu dvn? 

3Noqg atoram nyem tulungam jimabv, lvpw atam twrnbo tulungam noqg 
lamtangam jimabv. 

4Hoqhv lvpw atgab ma, Lemuyela, hoqhv lvpw at gab opo twwdwb nyima dvn, 
ho pvvb bwwl doogbo tulungv twwxum-dviyaq boam dvn-twwdwb nyima dvn, 

5hvb twwba loqkam bulv twwtvl hoggv pvvb mvknum ham mwwpa kumab 
nyidwn hoo hentwrbo tulug jvqtwngam muk-mviya dvn. 

6Yuupaq tanbo akam poodwq boam twwdwb jito, hoo kacaq-bviyaqb mwwdwq 
boam ham twwmto; 

7bulam twwmto hoo bulug jwwgwnam mam mwwpa kuram hoo bulug vc-
loodab vs-axaqnam mam mwwpa kuram. 

8Paca bo tulu gab, dvpa-twwpa maanbo tulu gab no albo pagoqkam gooj to. 

9No agam goog dvl, jvqtw jaqb pw-hwwto, jwwgwbo gabla dwc-twwpw maanbo 
algab ceetor to. 

At Swn Bosbo Dvn 

10Dengky-dangxo bo nywxwngam hiyv kaapa dvn? Mwn xinam hun-rupam 
hilayab xibin yaanamv. 

11Mwnwg nyolwg hangv mwnwg aoho mwwjw dvn, hoo mwv hog akam cima-
pwwmab nyiram. 

12Mwnwg swwca lo mwn mwam alboam nyijdvn, hoo muurnam mam nyima 
dvn. 

13nyis tulungam nyinwnam alaqkv, mwn svcaqkam la takinam meegaq dvn. 

14Mwn kwm-kor mvnbo iss jaaj hvb nyidwn; mwn mwnwg dvsam aado hoqgv 
baqa dvn. 

15Mwn poroq lug maadab gorab dvn hoo mwnwg imiq dvparam dvs-twwsam 
hoodwn hoo mwnwg paqn tulungam kam jidwn. 

16Mwn rongo albo akam kaal ham rvdwn; mwnwg loqtuq hoqgv mwn roo ann 
ak liidwn. 

17Mwn atwg vjam hvvtin dvb koodwn hoo mwnwg alaqkv kwrw jaqb bon 
nyidwn. 

18Mwnwg kwm-kor mvnamv vigo niqtuq lengm dvb mwn mwwlaq dvn. Mwnwg 
lempv aiyam miqma dvn. 

19Mwnwg alaqkv tacaq-caqxo ho igab tvl doodwn, hoo mwnwg alaqkv tan luml 
doodwn. 

20Mwnwg alaqkv jwwgw boam jiga alwb jidwn hoo mwnwg alaqkv dwc-twwpa 
maanboam pwwdwb jidwn. 

21Mwnwg imiq dvpar gab mwn tapamv haas jaqkam bos maadwn, hoggab 
mwnwg imiq nyi mwlwngv ogbo vjam doogdvn. 

22Mwnwg kartaq nan vjam mwn atv mvs dvn; mwnwg topum mam la lwwsa-
lwwma bo vjam koodwn. 

23Mwnwg nyolam toggoq tuluho hwdlo mwv nyookwg nyi nyiixa tulug pengko 
ho dooikam cengdwn. 

24Mwn topum vjam lvlwq mvlayil ham puqdwn; kwm-kor mvnboam mwn sulum 
mam puqdwn. 

25Mwnwg vj koonam hv ator rvla xinamv, hoo mwn haata bo mood gab nyirminl 
doodwn. 

26Mwnwg mwwlaq lvgab mwn agam kobeq dvn, hoo anyab tomswrnamv 
mwnwg lyolo doodwn. 

27Mwnwg imiq dvparg albo pagoq gab mwn kaal doodwn hoo sepig niqtuq 
hoqgv dvsam dvma dvn. 

28Mwnwg ko tulungv gorab layil hoo mwnwn paqdwn; mwnwg nyolv kam, 
mwnwn paqdwn: 

29“Nyem mwlwngv dengky-dangxob nyis paku, hvbmabde bul mwlwngam 
alyadwb nam nyibin yaapa kun.” 

30Nyuj-kaapnam si gwwdwn, hoo kangam twqnamsi asarv, hvbmabde hiyv 
nyem akv At Swn bosdvn ham paqdwb nyidwn. 

31Mwnwg alaq nyijongam mwnwn jito, hoo mwnwg bon nyinam tulungv toggoq 
tuluho mwnwn paqmto. 

Nyijwq 

Nyijwq 1 

Hog Mwlwngv Niqtuq Dookma 

1Debidg ko tuup Jerusalemho lvpw atwg tomswr bog gomcwrv. 

2Tomswr bov bedo, mwlwngv niqtuq dookma, mwlwngv niqtuq dookma! Hog 
mwlwngv niqtuq dookma. 

3Nyodo nvg niikum lo nyia kog hentwr henjongv bonam nyinam niqtuqkv hoggv 
doodwn? 

4Ko hotam ak wdwn, hoo ko hotamv hvvsiqdvn, hvbmabde swcwngv nwrba gob 
doodwn. 

5Doonyiv caadwn, hoo doonyiv haadwn, hoo nyebia jaqb caalinko nyookub 
wdkun. 

6Dooiyv nyooko hoqgv nyoodumb yicadvn; hoo dooiyv yikur-yikur yidwn, hoo 
lokta hoq yirab kob yikur dvn. 

7Pobu hocw-hotv sa-svlob tolwqdo, hvbmabde sa-svlongv bwwr maado; pobu 
hocw-hotv tol wk nyookub, lokta pobu tulungv hoqb todkun. 

8Hog mwlwngv vcjaqb mwwdwq do; nyiv ham besar nyoma; vnyiqkv kaatwl 
xumt kuma dvn, ho nyurungv tanam tvlwq kuma dvn. 

9Hoggv doopkun hv dootayin, hoo hoggv nyipa kun ham nyitayin, hoo nyoodo 
nvg niikum so nitbo akam dooma. 

10“Kaato, soq si nit go” hvl benam pagoq ak dood nvi yv? Kol ngulug otuq hoqgv 
hoqhv dooky kunum. 

11Otuq pagoq tulungam mwwpanam dooma dvn, ho hoq pengko ho kokwb haata 
bo pagoq tulungam kam kokwngam mwwpanam dooram. 

Mwwlaqkv Niqtuq Dookma 

12Tomswrbo ak ngo, Israelwg Jerusalemho lvpw atwb swwl doonum. 

13Hoo nyodo nvg niikum so hog mwlw nyinam mam mwwlaq lvgab meelin kvka 
dvb ngo ngoqg hvvjw lvgab meekanum. Soq si nyia kongam nyoma mam dvb 
Pwnbov jipa kun, soq si kam hempnam bon kumanyi. 

14Nyodo nvg niikum soqg hog mwlwngam nyinam mam ngo kaapa kun, hoo 
kaato, hog mwlw si niqtuq dookma hoo dooiyam nootu tanam hvb nyidwn. 

15Hoggv pvgw dvn ham dinda dvb mvnyi kuma dvn, hoo hoggv dooma dvn ham 
xitaq dvb nyiram. 

16Ngo ngoqg hvvjw ura lo benum, “Ngo vc-loodab mwwlaqkam cenglaq pakun, 
ngoqg otuqb Jerusalemho doonbo mwlwngam ngo mwwlaq yaanam, hoo ngoqg 
hvvjwngv vc-loodab mwwlaqkam la cenglaqkam cengpa kun.” 

17Hoo ngoqg hvvjwngam mwwlaqkam cengdwb hoo rugaqkam la pacangam 
cenglaq nvdwb nyinum. Ngo cengnum soq si kam dooiyam nootu tanam hvb 
nyitwqdo. 

18Hoggab viywg mwwlaqnamv viywg mwwdwqnamv, hoo hiyv vigo cenglaq dvn 
hv mwwdwq vi yaadwn. 

Nyijwq 2 

Atv Hemp-Hengamnamv Niqtuq Dookma 

1Ngo ngoqg hvvjw lo benum, “Sija haato, nam ngo hemp-hengam lvgab pooka 
tayin; nulv atv soomin-nyirmin to.” Hvbmabde kaato, soq si kam niqtuq dookma. 

2Ngo nyirn boam benum, “Soq si rugaqbo go,” hoo hemp-hengamnamv, “Hoggv 
niqtuq doodwn?” 

3Roo ala twwl ngoqg gv apongam hoggub hemp dvb mviyin dvn ham ngoqg 
hvvjwngv meegaqnum–ngoqg hvvjwngv ngam mwwlaq lvgab hvraq 
mwwgnum–hvbsujaqkam pacangv nootul doogdvn, nyodo nvg niikum lo nyia 
ko akv bulug anyo go swwl dood moodho hoggv aldvn ham ngo hvraqb kaapa 
namgob? 

4Ngo koijaqn bo nyis tulungam nyinum. Ngo nam tulungam mvknum hoo ngo 
atgab roo boolungam liinum. 

5Ngo atv boolungam la soominl doonu ko nyookam mvnum, hoo hoq uraho 
hoolu luuxy aaxy xeenbo svvn tulungam liinum. 

6Nyorog svvn tulungam iss jidwb ngo atv iss swnyiqkam hengnum. 

7Ngo nyera-paqnv rvnum, hoo ngoqg namho ko bwwsiqnum nyera-paqnv 
doonum. Hoq lvgab Jerusalemho ngoqg otuqb swwnyia bo mwlwngam ngo koi 
yaab sibin-svv gumnv sobin yaanum. 

8Ngoqgab la lvpw atgab la nyook tulug gumn uddum gab ngo atv hun-rupam 
pookumnum. Bemin belaqbo nyem-nyegangam ngo pvvnum hoo nyia ko 
tulungam hemp mvm dvb xwwbaq nywxwngv vigo pvvnum. 

9Jerusalemho ngoqg otuqb dooco bo mwlwngam ngo koi alwb swwlv yaanum. 
Ngoqg mwwlaqkv kam ngam doobanum. 

10Hoo ngoqg vnyiq kaaby nammam ngo apaq maab nyinum. Ngoqg hang hemp-
hengam mam ngo pvvmab nyima, hoggab ngoqg hangv hwnyir-hvmar dvn 
ngoqg hentwrb bon nyik tuluho, hoo soq si ngoqg hentwrb bon nyijo akiv. 

11Ho ngoqg alaqg hog mwlwngam nyinam mam la hoqham nyidu yikho ngoqg 
hentwr henam mam ngo mwwkanum, hoo kaato, niqtuq dookma hoo dooiyam 
nootu tanam hvb nyidwn, hoo nyodo nvg niikum so hog akam niqtuq kaapa sv 
dook maanum. 

Mwwlaql Swwl Doodunamv Niqtuq Dookma 

12Mwwlaq hoo rugaq hoo pacangam ngo mwwdy kaanum. Hoggv lvpw atwg nyil 
ap kunam mam, kokwb haanbo nyiv hoggv nyinyi tayin? 

13Ho ngo kaaknamv paca boam mwwlaqnamv vigo niqtuq lengbin yaadwn, 
kanho naanam mam huto lo naanamv naabin yaadwn. 

14Mwwlaqbo nyiig vnyiqkv mwwg dumpo ho doodwn, hvbmabde paca bov 
kanho wl yvdwn. Hoo hvbsujaqkam ngo cengnum soq hog mwlw nyinam luukin 
si bul mwlwngam nyinum. 

15Ho ngoqg hang ura lo ngo benum, “Paca boam hoggv nyinam hv ngam kam 
nyitayin. Hvnyiloq ngo hoggab mwwlaq lvqtwrbo hvb nyipa kun?” Hoo ngoqg 
hang ura lo ngo benum soq si kam niqtuq dookma. 

16Paca boam mwwpa kumanam hvbkalam mwwlaq boam kam oyu go mwwpa 
kuram, haata bo aalam mwlwngam mwwpa keekram. Paca bov hoggub sidwn 
hvbkalam mwwlaq bov kam si tayin! 

17Hoqgab ngo swwgam oyumnum, hoggab nyodo nvg niikum so hoggv nyinum 
hv ngam mwwdwq mvmdo, hoggab hog mwlwngv niqtuq dookma hoo dooiyam 
nootul tanam hvb nyidwn. 

Hentwr Henl Bon Nyinamv Niqtuq Dookma 

18Nyodo nvg niikum so ngoqg hentwr henl bon nyinam mwlwngam ngo 
oyumnum, hoggab ngoqg kokwb haady bo nyi gab kaatwl sam ngo apaq pel 
wdwb nyitayin, 

19hoo hiyv cengdwn mwv mwwlaq bov suiyv ho paca bo suiyv? Hvbsujaqkam 
ngoqg mwwlaq lvgab hoggv ngo nyodo nvg niikum so hentwr henl bon nyip 
kunam mam mwv mwlwg at gob nyitayin. So si kam niqtuq dookma. 

20Hoqgab nyodo nvg niikum so ngoqg hog mwlw hentwr henl bon nyiknam mam 
ngo tobkur kaaknamv ngoqg hvvjwngv mwwgw dook maanum, 

21hoqgab lok-lokob nyi akwg mwwlaq-cenglaql nyilaq lvgab hentwr henl bon 
nyip kunam hog mwlwngam, hentwr henl bon nyima bo akam hwnyir-hvmarl 
dvmin-twwmin mvdwb apaq pel wleq taikun. Soq si kam niqtuq dookma hoo 
hoq akv koijaqb almanbov. 

22Nyodo nvg niikum so hog mwlw hentwr henl bon nyinam tulu hoqgv nyi akv 
hoggv doogdvn hoo vcjaqb hang nyoma maasaml mwwg hentwr henl bon 
nyijongv hoggv? 

23Hoqgab mwwg swwca bumpw ho mwwdwq dwqdu dvn, hoo mwwg bonam 
nyinamv vc-apynam akv. Aiyam kam mwwg hangv yumy kuma dvn. Soq si kam 
niqtuq dookma. 

24Nyiingv mwwg hentwr henl bon nyil dvp-twwiyin dvnam-twwnam ao hoqgv 
alyanboam kaaparam. Soq sam kam ngoqg kaanamv Pwnbog alaq hoqgv, 

25hoggab mwam apaq pel hiyv dvl-twwl ho soomin-nyirmin nyotayin? 

26Hoggab hiyv nyiv mwam hemp mvmdvn ham Pwnbov mwwlaq-cenglaq hoo 
hempam jipa kun, hvbmabde nyic nyin boam mwv nyoma maal door tvl nookum 
mvmdvb jipa kun, hiyv Pwnboam hemp mvmdvn ham aro jipan. Soq si kam 
niqtuq dookma hoo dooiyam nootul tanam hvb nyidwn. 

Nyijwq 3 

Hog Luuxy Gab Mood Ak Doodwn 

1Hog luuxy gab mood ak doodwn, hoo nyodo nvg niikum so doonbo pagoq goqxy 
gab mood ak doodwn: 

2Ko bwwdy mood ak doodwn, hoo sidy mood ak doodwn; liid mood ak doodwn, 
hoo hoggv liinum ham bupaq de mood ak doodwn; 

3mengdy mood ak doodwn, hoo mwp dv mood ak doodwn; mvpia dv mood ak 
doodwn, hoo mvrab dv mood ak doodwn; 

4Xabdy mood ak doodwn, hoo nyirdy mood ak doodwn; nyix-riid mood ak 
doodwn, hoo noso soomin dv mood ak doodwn; 

5wlw tulungam hurpaq dv mood ak doodwn, hoo wlw tulungam doorkum dv 
mood ak doodwn; svgagvrwq dv mood ak doodwn, hoo svgagvrwq maadynam 
mood ak doodwn; 

6meegaq dv mood ak doodwn, hoo topaq dv mood ak doodwn; pvvcum dv mood 
ak doodwn, hoo hurpaq dv mood ak doodwn; 

7Swrc dv mood ak doodwn, hoo hvmsiq dv mood ak doodwn; gombeq maab 
dood mood ak doodwn, hoo agam goody mood ak doodwn; 

8aby dv mood ak doodwn, hoo oyum dv mood ak doodwn; nyob pady mood ak 
doodwn, hoo swrso mood ak doodwn. 

Pwnbog Bon Nyim dvb Jinam 

9Mwwg hentwr henl bonam nyin bov hognvkv niqtuq doodwn? 

10Pwnbov nyia koam nyoma maam dvb jiknam nyomangam ngo kaat kun. 

11Mood jaqho mwv hog mwlwngam kangam dvb mvpa kun. Mwv nyia kog hang 
uralo nwrba cwtam mam kam jilwq pakun, hvbsujaqkam nyirab hoqgv nyitwr-
nyinya nagub Pwnbo hoggv nyipa kun ham mwv cengyum nyoram. 

12Bulug swwnam bumpw ho hwnyir-hvmar la alwb bon nyinam aoho ngo bul 
gab hog gokam alyad kaaparam; 

13ho mwwg hog mwlw hentwr henam ho nyiicwr-cwrxiv dvl-twwl hoo hemp 
dvb nyidwn–soq si Pwnbog nyia koam lvqc cinamv. 

14Ngoqg mwwnamv Pwnbo hognvkv xeq nyidwn hv nwrba gob doodwn; hoqho 
hog akam vbw dvb nyima dvn, ho hog akam hoqgv naapaq dvb nyima dvn. 
Hoqgab nyiilungam mwwg agaho bos som dvb, Pwnbov soq sam mvpa kun. 

15Otuq hoqgv soq sam doom pakun, ho hoggv doota namham doom pakun, hoo 
hognvkam aadob ruqpaq pakun ham Pwnbov meegaq dvn. 

Diimwr hoqgv Diimwrb Nyidwn 

16Hoq aoho, ngoqg kaanamv nyodo nvg niikum so jvqtw dooiyinko ho nyic-nyiya 
ngvkam doonum, hoo dvrwq dooiyinko ho nyic-nyiya ngvkam doonum. 

17Ngoqg hang lo ngo benum, Pwnbov jvqtw boam la nyic-nyiya boam pw-
hwwtayin, hoggab hog mwlw pagoq goqxy gab la hog mwlw nyis gab mood ak 
doodwn. 

18Ngoqg hang lo ngo benum, nyia ko tulungam bulv atv svdin nvbo hvl kaapa 
cengm dvb pooka dvn. 

19Ho hoggv nyia ko tulungam nyipan hoo hoggv svdin tulungam nyipan hv 
luukinv; hoggab akwg sinam, hvbkalam asaqkv kam sidwn. Bul mwlwg saqnamv 
luukin dvn, hoo nyia kov svdinam hila yaama dvn, hoggab hog mwlwngv niqtuq 
dookma. 

20Mwlwngv nyook akin gol wtayin, mwlwngv diimwr hoqgv, hoo mwlwngv 
diimwrb nyikur tai. 

21Hiyv cengdwn nyia kog yalv aob caakam suiyv hoo svding yalv swcw urab 
haakam suiyv? 

22Hoqgab ngoqg kaanamv nyia ko mwlwg bonam nyinamho hoo mwlw gab 
nvtaqnamho hwnyir-hvmar nammam alyanbo dooma dvn. Mwwg kokwb hoggv 
haata dvn ham hiyv mwam boal kaakin tayin? 

Nyijwq 4 

Nyodo Nvg Niikum so Almanbo 

1Ngo lokta nyodo nvg niikum so hog mwlwngam nyijab-nyiyiqnam mam 
kaapanum. Hoo kaato nyijab-nyiyiqnam tulug nyiqsam, hoo bulam bet-bela bo 

akam doomnum! Nyijab-nyiyiqbo tulungv huqlwngam doognum, hoo bulam 
bet-bela bo akam doomanum. 

2Hoo ngo sinam mam mwwpal mwwnum sikbo tulungam simab turl doonbo 
tulungv alyadwn hvl ngo mwwdwn. 

3Hvbmabde nyodo nvg niikum so soq vnyi sam hiyvn ko bwwma daqpwn hoo 
almanbo bon nyinam tulungam kaapa maada dvn hv alyanbov. 

4Ho ngo kaanum nyi akwg door-doopwngam kaaneqnamv mwwg hog mwlw 
hentwr henamv hoo mwlw bonam nyilaqnamv haadwn. Soq si kam niqtuq 
dookma hoo dooiyam nootul tanam hvb nyidwn. 

5Paca bov mwwg alaqkam cikwq-lvqlwqtvl hoo mwv atv atam dvs dvn. 

6Alaq lvqnyiv hentwrl nyil dooiyam nootu tanam hvb nyimmam lingsam alaq 
laqkin tvl swrsob doonamv alyadwn. 

7Lokta, ngo kaanum nyodo nvg niikum so niqtuq dookma: 

8Nyi ak nyi akam doog maanbo, hoo mwv ko tuup ho vbw-bor dooma su, 
hvbsujaqkam mwwg hog mwlw hentwr henamv hingtup dooma, hoo 
nywywngam nyet lvgab mwwg vnyiqkv xumt maadwn, hoqgab mwv 
nywywngam tox maadwn, “Hiyv gab ngo hentwr-hendu dvn hoo atwg hemp-
hengam mam apaqnam?” Soq si kam niqtuq dookma hoo hemp maanam bon go. 

9Vnyiv akinam alyadwn, hoggab bulug hentwr-nyijongv bulam aljaqb lvqc 
cipakun. 

10Hoggab bulv yoql sujaqkam, mwwg ajin akwnv mwam purab tayin. Hvbmabde 
mwwdwqnamv hiyv vp-cwkw dvn hwdlo mwv yoql yin hoo mwam purabo nyi 
asaq dooma dvn! 

11Lokta, vnyiv lvkin gob karb nyiloqkam bunyiv ogdvn, hvbmabde vp-cwkwb 
akinv hoggab oggul doola tayin? 

12Hoo vp-cwkwbo nyi ak akin kalam mam ceekol mvtur kamyi nvpv, hvbmabde 
nyi vnyiv mwam ceetor tayinsoum xipiumnam osongv nyebia jaqb puriq lama 
dvn. 

13Axa tvl paca bo lvpw-atv nyi tomswrnam mam naadwb cengma boam, 
jwwgwbo akv la mwwlaqbo tuudy-yaamy tulungv alyadwn. 

14Mwwg atwg lvpw-haty ho mwam jwwgwbob dwr buqskujaqkam, mwv pvtwq 
hoqgv lvpw-atwg pwqlw dootam kob wknum. 

15Nyodo nvg niikum so biil tabl swwl doonbo mwlwngam, hoo hoq lvgab tuudy-
yaamiv hiyv lvpw-atwg dook ho daqdy bo tulu ham ngo kaapanum. 

16Mwwg wgnam nyiilu mwlwngv twryum maanum. Hvbsujaqkam mwwg 
kokwb haanbov mwam hwnyir-hvmar ram. Jvqtw jaqb soq si kam niqtuq 
dookma hoo dooiyam nootul tanam hvb nyidwn. 

Nyijwq 5 

Pwnboam Bosto 

1Hwdlo no Pwnbog namlob wikam noqg dwqkap kvbxiam hengab to. Ogumb 
hvvnwql tanamv alyadwn damabog pwr jinam mam, hoggab bulv hoggv almab 
nyidu dvn ham bulv cengma dvn. 

2Noqg agamv nyebia jaqb goomabv, ho Pwnbog agaho noqg hangv nyebia jaqb 
gomcwram goosar dvb mwwmabv, hoggab Pwnbov ao gvda lo doodwn hoo no 
swcw nvg ao si doodwn. Hoqgab noqg gomcwr tulungam anyo go gooto. 

3Hoggab yuma lo nyoma maasv vigo haadwn, hoo damabo akv vigo agam rooxo 
dvn. 

4Hwdlo nulv Pwnbon dingrnam ak dingyin, ham jidwb nyin-nyip maabv, hoggab 
mwv damabo nyiaho hemp maadwn. Jito hoggv nulv dingr pan. 

5No dingr peel hoo jimanamv no dingr maanamv alyadwn. 

6Noqg agamv nam nyic urab wg komab, hoo pui baqnbo agaho nyixaq tubanyi 
hvl bemabv. Hoggub noqg agam goonam ho Pwnboam haaxaq mvdwn hoo noqg 
alaq bonam nyinam mam twrm tayin? 

7Hoggab hwdlo yumangv vigo maaikam hoo agamv vigo gooikam, hoqhv niqtuq 
dook maadvn; hvbmabde Pwnbo akinvn no bos soky dvb nyidwn. 

Gumn-ranv la Xinam-paqnamg Niqtuq Doomanam 

8Hwdlo nyook golo jwwgw boam nyijab-nyiyiqnam mam hoo jvqtw bvla dvrwqb 
nyimanam mam no kaapa yukam, hoq pagoq gab lomabv, hoggab saab koibo 
aoho hvraqb ham koi yaan bov kaal doodwn, hoo bul mwlwg aoho hvraqb koi 
yaanbo ak doodwn. 

9Hvbmabde lvpw at akv rongo mvdwb mwr kunamv; gvdangam hojar-jarm dvn. 

10Hiyv twngkam aby dvn, mwv twngk lvgab xumt ram, hvbkalam mwwg paanam 
lvgab gumn nanam mam abynamv; soq si kam niqtuq dookma. 

11Hwdlo dvs-twws naleq yukam, hoq tulu ham dvnbov kam naleq dvn, hoo gumn 
at tulungv hoggv niqtuq doodkun, hvbmabde mwwg vnyiqkv bulam kvvtwq 
taikun? 

12Bon nyinbo akv anyob dvge koiywb dvge mwv yubngam alwb dvn hvbmabde 
nyetbo akv kepo dedeq sujaqkam yubngam alwb yuma dvn. 

13Nyodo nvg niikum so vc-loodab almanbo ak ngo kaapa pakun: nyetam pvvnum 
si pvvnbo yangam mwur dvb mvdwn, 

14hoo almanbo nyis ak nyigam gab nyet-nyeramv yuupaqnum. Hoo mwv ko 
akwg abv su, hvbmabde mwwg alaqho mwv hog akam doog maanum. 

15Mwv mwwg annwg kepo hoqgv hoggub haanum hvbkalam mwv wkur tayin, 
talo tvl mwv haanum, hoo mwwg hentwr henl bon nyinam hoqgv mwwg alaqho 
hog akam bwwl wg kuram. 

16Soq si kam vc-loodab almanbo akv; mwv hoggub haanum, hvbkalam mwv 
wkur tayin, hoo dooiyam nootu tanam hvb mwwg hentwr henl bon nyinam 
hoggv mwwg gab hognvk niqtuqkv doodkun? 

17Hoq aoho, mwwg swwca mwlwho kan twdwqkam hoo alman boam hoo vc-
cinam mam hoo haaxaqnam mam henl swwnum. 

18Kaato, Pwnbog mwam nyodo nvg niikum so anyo mood gob swwl doom dvb 
jinam ho hiyv akv hog mwlw hentwr henam hoqgv dvl-twwl hwnyir-hvmar ram 
kaapa dvn hoqham ngo aldvb la jot dvb kaapa pakun, hoggab soq si mwam 
nvtaqnamv. 

19Nyi vxiam Pwnbov gumn-ranam hoo doog-daqgnam mam hoo atoram hemp-
hvnyir mvdwb jipa kun, hoo mwwg gab nvtaqnam mam loorwqto hoo mwwg 
hentwr henam ho hwnyir-hvmar to–soq si Pwnbog lvqc cinamv. 

20Hoggab mwv mwwg swwca aal tulungam koigo mwwpa kuram hoggab mwwg 
hang ura lo hemp lvgab Pwnbov mwam naol ap pakun. 

Nyijwq 6 

1Nyodo nvg niikum so almanbo ak ngo kaapa pakun, hoo hoqhv nyia ko aoho vi-
rwbwq tvl doodo: 

2Pwnbov hiyv nyi akam gumn-ranam, doog-daqgnam mam, hoo xinam mam 
jipan, hoqgab mwwg mwwbinam hog mwlw ham mwv doogmab nyiram, 
hvbsujaqkam bulam soomin-nyirmin mvdwb mwam Pwnbov atoram jima, 
hvbmabde nyoodo nyi akv ya ham soopaq dvn. Soq si kam niqtuq dookma; soq 
si vcjaqb almanbo go. 

3Nyi akv ko lwwgwg abwb swws jaqkam hoo vnyw vigo doosjaqkam, ho mwwg 
vnyw swwnamv vigo swwdwb nyisjaqkam, hvbmabde mwwg swwca ho albo 
pagoq lvgab mwwg yvjv xumt maanum, hoo mwam svma gokam liik maanum, 
hoqgab ngo bedo ko bwwma tanam ak hv mwam alyadwn. 

4Hoggab hoqhv niqtuq dookmab haadwn hoo kan urab wdkun, hoo kanv hoq 
eminam pulup dukun. 

5Hoq aoho, hoqhv doonyiam kaapa maas jaqkam ho hog akam cengma 
sujaqkam, hvbmabde hoqhv doonu kongam mwam ya kaapa yaadwn. 

6Mwv lwwyw laaleq vnyw lwnyi go swws jaqkam, hvbsujaqkam albo soominam 
mam soopa deema–nyook akin golo mwlwngv wram yv? 

7Nyia kog hog mwlw hentwr henl bon nyinam si mwwg atwg kepo gab, 
hvbsujaqkam mwwg dwnw-twwnwnamv xumt maata. 

8Mwwlaqbo nyiv damabo aoho hognvkv hila yaadwn? Hoo jwwgwbo nyi akv 
hoggv doodwn, hiyv cengdwn nyi agaho mwv atv hoggub nyil swwiyin dvn? 

9Dwnw-twwnw tvl gaqkar yinam mam vnyiq kaapanamv alyadwn: soq si kam 
niqtuq dookma hoo dooiyam nootu tanam hvb nyidwn. 

10Hognvkv xeq haata dvn ham eminam mingxo pakun, hoo nyia kov hoggv ham 
cengpakun, hoo mwam ator yaanbo akam mwv yolu paiyaq mins laram. 

11Gampo rooxongv, gomtoq dooma dvn, hoo nyia kov hoggv goojo kaapa tan? 

12Nyia kog algab mwv niqtuq doomab anyo go mwwg swwca de moodho mwv 
yal bobo wpeqnam hvb swwnam mam hiyv cengdwn? Hoggab nyodo nvg niikum 
so mwwg kokwb hoggv nyia koam haatayin hiyv nyiam betam latayin? 

Nyijwq 7 

Mwwlaq kvla Damangv Haqko Sudwn 

1Emin tangam bov xinam kutiam alyadwn, hoo sinam aalv ko bwwnam aalam 
alyadwn. 

2Durum doodu ko nammwb wnam mam nyix-riidu ko nammwb wnamv 
alyadwn, hoggab soq si nyia ko tulug nyitwrv, hoo swwl doon bov sam hangho 
pvvtayin. 

3Mwwdwqnamv nyirnam mam alyadwn, hoggab nyuqmwg mwwdwqnamv 
hangam hemp dvb mvdwn. 

4Mwwlaqbo hangv nyix-riidu ko namho doodwn, hvbmabde damabo tulug 
hangv nyirmin-soominko namho doodwn. 

5Damabo tulug beminam benam mam tammam lingsam mwwlaqbo nyi akwg 
yolu ruqnam mam tanamv alyadwn. 

6Hoggab damabo tulug nyirminamv pwcw kooyungam tonyum-taa jwwko 
namhvb nyidwn; soq si kam niqtuq dookma. 

7Jvqtw jaqb nyijab-nyiyiqnamv mwwlaq boam paca dvb mvdwn, hoo kam 
jinamv hangam nyiwq-nyito mvdwn. 

8Nyinya kunamv pagoq akv hoqham nyirabnam mam alyadwn, hoo larl 
swwnam mam cwql swwnamv alyadwn. 

9Nulug swwca lo nyebia jaqb haaxaq maabv, hoggab haaxaq bov dama bo tulug 
hoobum ho doodwn. 

10“Kolwg moodv swnyw-soolog mood sam alyanum hvl”? Bemab. Hoggab no soq 
sam pumb ywrnam hoqgv tox maadwn. 

11Pumb ywrtaqnamv otu nvvsiqnam hvb aldvn, hoo hiyv doonyiam kaapa dvn 
hv hila yaadwn. 

12Hoggab pumb ywrn bog ceetornamv twngkwg ceetornam hvb nyidwn, hoo 
pumb ywrtaqnamv nam cumdwn, soq si cenglaq laqjongv. 

13Pwnbog bonam nyinam mam mwwdy kaato: hoggub mwv pvgw dvb mvknum 
ham hiyv dinda dvb mvnyi tan? 

14Swwd-geed moodam hwnyir-hvmar to, hoo vs-axaq moodam mwwdy kaato: 
Pwnbov luunyi-luunyiam pwnum, hoqgab nyia kov hognvkv mwwg kokwb 
haata dvn ham kaapa ram. 

15Ngoqg niqtuq doomab swwca yuk ho ngo hoolu luuxiam kaat kun. Jvqtw bo 
nyi akv mwwg jvqtwho yuupaq nukun, hoo nyic-nyiya bo nyi akv mwwg almab 
nyinamho mwv swwyul doodwn. 

16Jvqtw twwxum maabv, hoo no atam vcjaqb mwwlaqbo hvb mwws maabv. 
Hoggab no atv atam twrs tadwn? 

17Nyic-nyia haajaq maabv, dama maangar maabv. Hoggub noqg moodv haama 
taab no sis tadwn? 

18No soq sam nootunamv aldo, hoo noqg alaq nootunam ham topaq maabv, 
hoggab hiyv Pwnboam bosdvn hoq akv hoolu-luuxig vs-axaq hoqgv keleqtayin. 

19Bopam uraho wyw go pvvb bwwl doog boam ator yaadwb pumb ywrnamv 
mwwlaqbo nyi akam atoram jidwn. 

20Jvqtw jaqb swcw nvg aoso hiyv kam al bvla nywywngam nyic nyika maab 
nyiidar-takar nyi akam dooma dvn. 

21Nyiilug pagoq goqxiam goonam mam hanglo tagab maabv, hvb nyibaloqkam 
noqg nyerangv nam beenam mam tapa sun pvla. 

22Noqg hangv cengdo no atv nyi asaqkam vigo beeknam mam. 

23Soq mwlw sam ngoqg pumb ywrnam hoqgv cengka pakun. Ngo benum, “Ngo 
mwwlaq tayin,” hvbmabde hoqhv ngoqg galoqkv vigo aadonum. 

24Hoq aado kiyo bo hv, hoo urwbo, urw koogw boam; hiyv sam meelin nyodwn? 

25Ngoqg hangv cengdwb mwwkanum hoo meelin dvb hoo pumb ywrnam mam 
kaapa dvb hoo mwonam pagoq tulungam, hoo dama bog nyic-nyiangam hoo 
dama maangar layil rugaqnam mam cengdwb. 

26Hoo ngo sinam mam koi yaab kacaqbo pagoq go kaapanam: hoqhv dvnwg 
hang lo pwd-poto bvla alaqlo tag kortunam hvb nyidwn. Hiyv Pwnboam hemp 
mvdwn hv mwnwg hoqgv keleqdvn, hvbmabde nyic boam mwn naag nukun. 

27Tomswrbo akv bedo, kaato, soq si hoggv ngo kaapa tukun, akwg pagoq ho 
asaqkam vbw yukam mwonam pagoq tulungam kaapa dvb– 

28hogloq ham ngoqg yvjv meedar-meedarl meegaqnum, hvbmabde ngo meepa 
kumanum. Lwwyw ak pengko ho ngo nyega ak kaapanum, hvbmabde hoq mwlw 
pengko ho ngo nyem akin gokam kaapa maanum. 

29Kaato, soq akin sam twq ngo kaapanum, Pwnbov nyia koam lootw dvb mvnum, 
hvbmabde bulv naleqgo pagoqkam mwwbuq lengknum. 

Nyijwq 8 

Lvpw Atwg Gamlam Pvvto 

1Hiyv mwwlaqbo hvb nyidwn? Hoo hiyv agam goosiqnam pagoqkam cengdwn? 
Nyi akwg pumb ywrnamv mwwg nyuqm mam huum dvn, hoo mwwg mox-
moiyanam nyuqm mam kwlydvn. 

2Ngo bedwn: Lvpw atwg gamlam pvvto, hoggab Pwnbov mwam dingrwl bir jipa 
kun. 

3Mwwg dook hoqgv kuduq-rvdaql wleqmabv. No alman pagoq gab nyemaq 
daqmabv, hoggab mwwg mwwlwqkob mwv nyidwn. 

4Hoggab lvpw atwg gamlv gamr agamv, hoo hiyv mwam benyitayin, “No hoggv 
nyidu dvn?” 

5Hiyv xeq gamlam pvvdwn hv almanam cengram, hoo mwwlaqbo hangv kvtaq 
moodam la jvqtw lamtangam cengtayin. 

6Nyia kog vs-axaqkv mwwg aoho vgwl doosjaqkam hog luuxy gab moodv la 
lamtangv doodwn. 

7Hoggab mwv cengma dvn hoggv nyita dvn, hoggab soq si hoggub nyitayin ham 
hiyv mwam betam nyotayin? 

8Yalam parl ap dvb, ho sidy aalam mviya dvb nyi akam ator doog maadwn. 
Hiyam sim dvb jiknam mam nyob panam hoqgv, ho nyic-nyiya ngvkam roolinl 
naalin nyoram. 

9Nyodo nvg niikum so soq hog mwlw sam nyinum hoqham ngo ngoqg hangwg 
nyiqmv kaatwn, hwdlo nyiv nyi akwg aoho ator dool ho mwam mwwr dvb 
nyinam hamkam kaatwn. 

Pwnboam Bosbov Aljaqb Nyitayin 

10Hoq kokw so ngo nyic-nyiangam liinam mam kaanum. Dvrwqbo nyook ho bulv 
haag gwi hoo leng gwi nyinum hoo hogloq bopamho bulv soq pagoq tulu sam 
nyinum hoqho paql doonum. Soq siikam niqtuq dookma. 

11Hoggab almab bon nyin boam nyebia jaqb ceekol pw-hwwma, hoqgab nyia ko 
tulug hangv almab nyidkub mwwr ap paku. 

12Nyic nyinbo akv almab lwwyw taqt gob nyil swwyu sujaqkam, hvbmabde ngo 
cengdwn hiyv Pwnboam bosdvn hv altayin, hoggab bulv mwwg agaho bosdvn. 

13Hvbmabde nyic-nyia bov alram ho swwyuram mwwg swwnam aalv yal bobo 
hvb nyitayin, hoggab mwv Pwnboam bos ma. 

Nyia Kov Pwnbog Lamta tulungam Cengla ram 

14Swcw aoso hog nyinam mwlw si niqtuq dookma, nyicbog nyijongam jvqtw bo 
nyiilug aoho haadwn, hoo jvqtw bo nyijongv nyicbog aoho haadwn. Ngo bedwn, 
soq siikam niqtuq dookma. 

15Hoo ngo hemp gab bemin gvdwn, nyodo nvg niikum so nyia ko gab hog albo 
dookma hvbmabde dvl-twwl hwnyir-hvmarnamv twq, hoggab Pwnbov mwam 
nyodo nvg niikum so soq sam mwwg hentwr-kaanyi swwnam aalho mwwg 
lvgab nyil swwm dvb jipa kun. 

16Hwdlo ngoqg hangv pumb ywrnam mam cengdwb mwwi yin, hoo swcw soqg 
nyis-mvsam kaaikam, hoggub yu ai-aalwb vnyiqkv yumy doomab nyid nui yu, 

17ho ngo Pwnbog hog mwlw bonam nyinam mam kaanum, nyia kov nyodo nvg 
niikum so hoq bonam nyinam mam kaapa nyoma dvn. Hvbsujaqkam nyia kov 
vigo hentwr henl meegaq jaqkam, mwv sam meelin nyoram. Mwwlaqbo nyia ko 
akv cengdwn hvsjaqkam, mwv sam meepa nyoram. 

Nyijwq 9 

Sinamv Mwlw gab Haadwn 

1Hvbmabde soq hog mwlw sam ngoqg hang so pvvnum, hoqg hog mwlw ham 
kaaka tukun, hoggub jvqtw bo la mwwlaqbo tulug bon nyinamv Pwnbog alaqho 
doodwn. Hoqhv abiv yv hoo oyumnamv ham nyia kov cengma dvn; soq vnyi-
vnyi si mwwg agaho doodwn. 

2Soq si mwlw gab aiyin dvn, hoggab soq nyinam luukin si jvqtw boam la nyic 
boam, alboam la alman boam, dvrwq boam la dvrwq maan boam, mwam pwr 

jinboam la pwr jima boam nyidwn. Albo akam nyinam hvbkalam nyimur bo 
akam nyidwn, hoo mwam hiyv dingr dvn hoo mwam hiyv dingr maadwn. 

3Nyodo nvg niikum so soqg hog mwlw nyinam si almadwn, hoqg luukinv nyi 
mwlwngam nyidwn. Hoq lvgab nyia ko tulug hangv alman rooxo dvn, hoo bulug 
hangv rugaq dvn hvb mwwdar maab swwl doodwn, hoo hoq kokwb bulv sidkun. 

4Hvbmabde hiyv swwl doonbo mwlw lvgab haanbo akv mwwgwngam kaapa 
dvn, hoggab sinbo sony nyot akam turl doonbo iky dorv alyadwn. 

5Hoggab turl doon bov cengdwn bulv sitayin, hvbmabde sin bov hog akam 
cengma dvn, hoo bulv nyijo gokam kaapa ram, hoggab bulam mwwpa kuram. 

6Bulug abynamv, oyumnamv hoo kaabynamv mwlwngv yuupaq nukun, hoo 
nyodo nvg niikum so nwrba xaqb bulug hog mwlw nyijongam bulv naapa kuram. 

Noqg Abynam Ak lvgab Hemp-hvnirl Swwto 

7Wg dvl, noqg dvsam hwnyir-hvmarl dvto, hoo hemp hang lvgab noqg roo 
alangam twwto, hoggab Pwnbov noqg nyinam-wnam mam loomin gvpa kun. 

8Noqg lwxiam dvrwqbo vjam kooto. Noqg dumpo ho lwxiam kuty piaqto. 

9Nyodo nvg niikum so mwwg nam niqtuq dook maanbo swwgam jiknam aal 
jinam mwlwho, noqg abynam nywxw lvgab hwnyir-hvmarl swwnam mam 
swwto, hoggab hoqhv noqg swwca lo nyidy sanamv hoo hoqhv nyodo nvg 
niikum so noqg hentwr hendy sanamv. 

10Hognvkv xeq noqg alaqkv hengpal nyisv doodwn, ham no kwrw jaqb nyito, 
hoggab noqg wdy ko Sux-ywlwho bonam nyinam, mwwnam, cenglaqnam, hoo 
pumb ywrnam dookram. 

Pumb rwnamv Pacangam Alyadwn 

11Nyodo nvg niikum so ngo lokta kaapanum xarka sunamv nyebia jaqb xarnbo 
gabma, nyob panamv atorbo gabma, wtwngv mwwlaqbo gabma, nyetnamv 
cenglaqbo gabma, mwwswnamv cenglaqbo gabma, hvbmabde moodv la 
tubrwqnamv bul mwlwngam haadwn. 

12Hoggab nyia kov mwwg moodam cengma dvn. Nguiyam wswqho tumtu 
namhvb hoo pvtangam gurw ho hoqtu namhvb nyia kongam swqa holwqnam 
hvbkalam almanbo moodv, nulam tumtu dvn. 

13Soq doocil pumb ywrnam samkam, ngo nyodo nvg niikum so kaatkun, hoo soq 
sam ngo koijaq gob mwwt kun. 

14Nyi anyo go doonbo bopam anyo ak doonum, hoo koibo lvpw at ak ham ceekol 
haabnv hoo ham gooyuml naareq kunum, hoqho koi jaqb ceeko mvdwb 
sulungam mvknum. 

15Hvbmabde hoq uraho jwwgw tvl mwwlaqbo nyi ak doonum, hoo mwwg 
mwwlaq hoqgv bopam mam naalinum. Hvbsujaqkam hoq jwwgwbo nyi ak ham 
hiyvkam mwwpa maanum. 

16Hvbmabde jwwgwbo nyi akwg pumb ywrnam mam oyuml hoo mwwg 
gomcwram tapa maas jaqkam, ngo bedwn pumb ywrnamv atornam mam 
alyadwn. 

17Damabo tulug pengko lo lvpw atwg sogoqnam mam tammam lingsam 
mwwlaq bog gomcwr goonam tulungam cooikab tanamv alyadwn. 

18Nyob panan nwwxo-svtam mam pumb ywrnamv alyadwn, hvbmabde nyicbo 
akv vigo alboam turm dvn. 

Nyijwq 10 

1Sikbo tviywngv sungam bo kutiam naaiya mvmdvn; anyo kog go damanamv 
pumb ywrnam mam la xinam mam jaaiya dvn. 

2Mwwlaqbo nyi akwg hangv mwam lvqbwqb mwwm dvn, hvbmabde damabo 
akwg hangv mwam laqcib mwwm dvn. 

3Damabov vly lamta ho ws jaqkam mwv mwwcin maadwn, hoo mwv nyi vxiam 
betam dvn ngo damabo akv hvl. 

4Pvvb bwwl doogbov noqg aoho hangv lengyi nyiloqkam, noqg dookam apaq 
maabv, hoggab cooikab svtwl doonamv vcjaqb nyimur tanam mam svnyiam 
mvtayin. 

5Nyodo nvg niikum so ngo alman ak kaatkun, hoqhv pvvb bwwl doogbo hoggv 
almanbov lengdwn: 

6dama boam naleqgo xid-paqdwb mvca dvn, hoo nyet boam xima-paqma dvb 
mvl dvn. 

7Nyera tulungv svpur aoho, hoo lvpw atwg tuup tulungam nyera tulu hvb haty 
ho lvpiab wnam mam ngo kaatkun. 

8Hiyv ung roqdwn hoqho mwv yoqlwq sutayin, hoo hiyv gurum mam mvpia dvn 
ham tvbv cetayin. 

9Hiyv wlw paadwn bulam wlwngv ngurjab dvn, hoo hiyv svvtaq pordwn bulv 
hvvmin dvb nyidwn. 

10Vxv xwgw yukam ham nyi ak pwreq maabnyiloqkam, mwv laqham jaqb pad 
dvb nyidwn, hvbmabde nyi akam pumb ywrnamv niqtuq nyilin mvdwn. 

11Os naama taab tvbv cek bvnyiloqkam, naanbo akwg os naanamv niqtuq dooma 
dvn. 

12Mwwlaqbo nyi akwg goonamv mwam mwwsw kodwn, hvbmabde damabo akv 
atam goolyu sudwn. 

13Mwwg gomcwr tulu goorabnam agamv damabo hvb goodwn, hoo mwwg 
gootwr-goonyanam agamv alman jaqkam goodwn. 

14Damabo akv naleqgo goodwn, mwv hoggv goota dvn ham nyiv cengma dvn, 
hoo mwwg kokwb hoggv haata dvn ham hiyv mwam betam nyotayin? 

15Damabo akwg hentwrb bonamv mwam mwwdwq mvdwn, hoggab mwv 
bopamg wk lamtangam cengma dvn. 

16Hwdlo noqg lvpw atv ko anyo xiqyin, hoo noqg lvpw atwg ko tuup tulungv ar 
komcam dvmin-twwminl doomin yin, gvda nga, no mwwdwqto! 

17Gvda nga, noqg hempv la, hwdlo noqg lvpw atv xinam dvpar hoqgv dwrbuqlin 
yin, hoo noqg lvpw atwg tuup tulungv xikjaq moodam dvl-twwl dooiyin, hoggab 
soq si ator torn dvb, hvbmabde twwxum dvbma! 

18Sepy ko-gab mwwlongv yaqko dvn, hoo sepy ko-gab namlo doody dilwq dvn. 

19Dvnamv soomin-nyirmin dvb, roo alangv twwnamv swwgam hemp mvdwn, 
hoo twngkam hoolu luuxy-cerho nyin dvn. 

20Noqg mwwnam hookam, lvpw atam beemabv, noqg yubk cwwrwho nyet 
boam beema bv, hoggab doa nvg pvtangv noqg goonam yalam baql wgtayin, ho 
alap gvnbo vc-aminv hoq pagoqkam betam dvn. 

Nyijwq 11 

Noqg Dvsam Iss Aoho Joopto 

1Noqg dvsam iss aoho joopto, hoggab aal viyig dooxo kokwngam no ham kaapa 
tayin. 

2Kvn-piin jaqkam jidynam mam akam jito, hoggab swcw aoso hognvk ciqcaq-
bviyaqkv haata dvn ham no cengma dvn. 

3Doomwq ho nyodongv vigo doob nyiloqkam, bulv atv atv swcw aoso asar dvb 
hopaq lodwn, hoo svvn nwwg odum-ako tabnyiloqkam, hogloq kedho svvnv tap 
dvn hoqho dootayin. 

4Hiyv dooiyam kaal yaal doon bov vly liiram, hoo hiyv doomwqkam kaal yaal 
doon bov vly naaram. 

5Nyem akwg mamb uralo koho alongv la swwgv hoggub haadwn ham no cengma 
nam hvbkalam, hog luuxiam mvnbo Pwnbog bonam nyinam mam no cengma 
dvn. 

6Aram noqg liisam liito, hoo ariyum mam noqg alaqkam loqtum tvl doog maabv, 
hoggab no cengma dvn hogloq akv niqtuq lengtayin, si yv vi yv, ho vnyi-vnyiv 
aiyin swwtayin yv. 

7Hutongv aldvn, hoo vnyiqkv doonyiam hemp alwb kaandwn. 

8Nyi ak vnyw vigo swwl doodnyiloqkam, hog mwlwho mwam hwnyir-hvmar 
mvmto; hvbmabde kanbo aalv vigo dootayin ham mwam mwwgab mvmto. Hog 
mwlw haanbo si niqtuq dookma. 

9Kv Tuudy-yaamy tulu, noqg nyijwr-yaapa swwde so hemp poto, hoo noqg 
hangam noqg tuudy-yaamy swwca de moodam hwrcw mvmto. Noqg hang 
mwwlwqkob la vnyiq kvvlwqko lamtab wto. Hvbmabde cengto hog mwlw pagoq 
ho Pwnbov nam pw-hwwkwb boolwq tayin. 

10Noqg hang hoqg hingrnam mam doomabv, hoo noqg gv hoqg vc-apiam 
mvpaqto, hoggab hoiyin hoqgv tuudy-yaamy namgob swwnamv niqtuq dookma. 

Nyijwq 12 

Noqg Tuudy-Yaamy Swwca lo Nam Twrw-tvnboam Mwwgab to 

1Noqg tuudy-yaamy swwca aalam nam Twrw-tvnboam mwwgab to, almanbo 
aalv haama taab hoo haata bo vnyw tulungam no hvl betayin, “Hoq moodam ngo 
hwnyir-hvmar kuma”; 

2doonyiv, hutongv, poolv, hoo takarv kan maatab hoo nyodo hoxo kokwngam 
doomwqkv hwrkur maatab, 

3nammam rvkybo tulungv tvmdwr de aalam, hoo atorbo nyiilungam nyinyiaq 
mvdwn, hoo riqmwq bov riqn tanam hv anyo ko-gab riqk maadwn, hoo hiyv 
pupum hoqgv kaacoq bo tulungv nyiqm dvn, 

4hoo lyobu hoq viyap tulungam ciqtumpa–hwdlo dux xunam yalv anyo-anyob 
duikam, hoo pvtangv duuyin huurab dvn, hoo nyem ko tulug beminam mam 
tama-tajal tapa tan– 

5hoggv ao dvn hamkam bulv bosdvn, hoo vcjaqb bos dvb nyinamv lamta 
mwlwho dootayin; almon svvnv opu puuikam, komar takamv seel wgdvn, hoo 
mwwbinamv niqtuq lengkuma, hoggab mwwg nwrba cwtam nammwb mwv 
wdul doodwn, hoo lyobu buuxho nyix riinbo tulungv gaql yvdwn– 

6rup tamaqkv duqriq maatab, ho hun pumkaqkv taqc maatab, ho subuq buqlinko 
ujuqkv taqc maatab, ho sokum lo seelin nan kookwrv durtu maatab, 

7hoo kediv diimwrb nyilayil kedib hookurnam hvbkalam, hoo Pwnbog jinum 
yalv Pwnbo dookub wkur dukun. 

8Niqtuq doomag aoho, niqtuq dookma, Tomswr bov bedo; hog mwlw si niqtuq 
dookma. 

Pwnboam Bosto hoo Mwwg Gaml Tulungam Pvvto 

9Mwwlaq lvvgho, Tomswr bov nyiilungam cengnam mamkam, jaakanam mam 
hoo poory rinam mam tomswrnum hoo hengab jaqb naleqgo niitin tinam mam 
mwx-mvaqnum. 

10Tomswr bov tangam bo gomcwr tulungam meegaqnum, hoo mwv jvqtw bo 
gomcwr tulungam jot kvl dvb xeqnum. 

11Mwwlaq bog gomcwr tulungv nwqduqnan swwxo hvb nyidwn, hoo niitin 
tinam tulungv hwngkw mwrw jaqb dvvcw puqnyw tvqlwqnam hvb nyidwn, soq 
mwlw sam Sviya kaanbo akinv jidwn. 

12Ngoqg ko, soq lvvg soqgv hog mwlwngam hengab to. Naleqgo kitap mvnamv 
mutubko dooma dvn, hoo vigo poorynamv gv vdinam vpy-vi dvb mvdwn. 

13Hog mwlwg pagoq vtwr so; mwlwngam tapa pakun. Pwnboam bosto hoo 
mwwg gaml tulungam pvvto, hoggab soq si nyia kog nyidy sanam nyis pootv. 

14Hoggab Pwnbov hog mwlw bon nyinam mam, hog mwlw kvsnam pagoqkam, 
ho al-kor nyinam mwlwngam pw-hwwkho boolwq tayin. 

Solomonwg Bemin 

Solomonwg Bemin 1 

1Bemin tulu si Solomonwg Beminv. 

Tvmwngv Mwnwg Abynam mam Xaqlin dvn 

2Mwwg nvbcwr hoqgv mwam ngam moopup mvm tvb! Hoggab noqg abynamv 
roo alangam alyadwn; 

3noqg neenam kutiv sungam jaqdo; noqg eminv kuty biqlinbo hvb nyido; hoqgab 
mvvngamv nam aby dvn. 

4Noqg lvgab ngam wgtvb; kuj ngunyiv nyomio kenuj. Lvpw atv mwwg pwqlw 
uraho ngam boolwq pakun. Ngulv noqg uraho mwwngaml hemp-hvnyir tayin; 
ngulv noqg abynam mam roo alangam paqbin yaatayin; bulv nam kvtaqjaqb aby 
do. 

5Ngo xvvsw jaqdvn, hvbsujaqkam kangam dvn, Jerusalemwg nyijwr tulunga, 
Kedarg taabo tulu hvb nyidwn, Solomonwg tortum nan jet tulu hvb nyidwn. 

6Ngam rogab maabv hoggab ngo xvvsw dvn, hoggab doonyiv ngam kaaya dvb 
kaapa kun. Ngoqg annwg tuup tulungv ngam haaxaqnum; bulv ngam roo boolu 
rvkybo gob mvnum, hvbmabde ngo ngoqg atwg roo boolungam rvky maanum! 

7No, ngam betamto hiyam ngoqg yvjv aby dvn, noqg sibin-svvngam no hoglo 
nwmw dvm dvn, aal lvpangam no hogloqho bulam gel karnu mvdwn; hoggab 
noqg sibin-svv tulug bviywrho ngo nyem dumpo dump bo hvb nyistayin? 

Solomon la Mwwg Tvmwngv Akwn-akwn Hemp mins dvn 

8Nyem tulug pengko ho mwlwngam kangam yaanbo nyem no, no cengma 
nyiloqkam, sibin-svv soolamb wmin gvto, hoo noqg sibin bindo tulungam sviya 
tulug taabo bviywrho nwmw dvmto. 

9Ngoqg abynam mam, nam ngo twiyw-tvc dvn, Parog ceriot tulug pengko lo 
svpur ak gon. 

10Noqg nyuqmv guj lvgab kangam jaqdo, noqg lwwpo lo murc-murbwql dook-
doqly gvnamv kangam jaqdo. 

11Noqg gab ngulv, rup neetam tvl, hun gujam mwjtayin. 

12Hwdlo lvpw atv mwwg dootam ho doodu yin, ngoqg nvmnyi sungam boam 
sulin mvdwn. 

13Ngoqg tumanam akv ngoqgab ngoqg codumg pengko ho mirr sungam boam 
pvvl apnam hvb nyidwn. 

14Ngoqg tumanam akv ngoqgab tamin opium piumg Engedi roo boolu uraho opu 
puunam hvb nyidwn. 

15Kaato, ngoqg abynam, no kangam jaqdo, kaato, no kangam jaqdo; noqg 
vnyiqkv tulungv pwk yoburv. 

16Kaato, ngoqg tumanam, no kangam jaqdo, jvqtw jaqb kaaneq sanam dooma. 
Ngulug dootamv swwiywq nyam-nyam do; 

17ngulug nam xaapongv sidar svvpongv; ngulug lyukungv pasangv. 

Solomonwg Bemin 2 

1Ngo Saron nyorog toqru opungv, lywpa hoqg lili opungv. 

2Taa-haataq pengko lo lili opu doonam hvbkalam, ngoqg abynamv nyijwr tulug 
pengko lo doodwn. 

3Nyoro pengko lo appel svvn daqnam hvbkalam, ngoqg abynam yaapa tulungv 
nyi tulug pengko lo doodo. Vcjaqb hemp lvgab ngo mwwg doonyium uraho 
doodwn, hoo mwwg aaxiv ngoqgab tiiswr dvngam jaqdvn. 

4Mwv ngam dvmin-twwminko namho boanum, hoo mwwg abiv ngoqg aoso 
tomyumnam. 

5Ngam roo aaxy romnunam lvgab dvl swwl doom dvn; appel aaxy lvgab dwjwq-
dvbia mvtwb, hoggab ngo aby biol vc duku. 

6Mwwg laqc alaqkam ngam dumtam mvnam hoo mwwg lvqbwq alaqkv ngam 
cvggab dvn! 

7Siby tulungv la nyorog sudum tulu lvgab, Jerusalemwg nyem ko tulunga, ngo 
nulam yolu ruql bedwn, noqg abynamv xumt maalo noqg abiam huurab 
mvmabv. 

Tvmw Akv Mwnwg Tumanam mam Abynam 

8Ngoqg tumanam akwg yal go! kaato, puutu tulungam juqbo-juqyiql, yorn 
tulungam soobo-sooiyiql, mwv haado. 

9Ngoqg tumanam akv siby hvb, ho dumb dumyo ko hvb nyido. Kaato, mwv tv 
daqdo, ngulug bvly langk tv, pupum hoqgv rocoqdo, pamto hoqgv kaalin do. 

10Ngoqg tumanam akv ngam agam gool bedo: “Gorabto, ngoqg abynam, ngoqg 
kangam bo akv, hoo soqb haaleqto, 

11ho kaato, tapam poolv wnkuba; nyodongv hongin nukba. 

12Opungv swcw aoso puulin yuku, bemin bid moodv haapa ku, hoo dvb-dvnv 
dunam mam ngulug gvda si tapa duku. 

13Taoq svvn aaxiv ningd ku, hoo roo boolungv opu puubiq duku; bulv sungam 
boam sulin mvdo. “Gorabto, ngoqg abynam, ngoqg kangam bo akv, hoo soqb 
haaleqto, 

14Pwlw niqtuq tol doonbo, ngoqg pwk yobur ra, swwxa ubu tol doon boa, ngam 
noqg nyuqm mam kaam tvb, ngam noqg guuliam tam tvb, hoggab noqg yalv 
tangam do, hoo noqg nyuqmv kangam do. 

15Siyal tulungam ngul gab nootu tvb, siyal ko tulungv ngulug roo boolungam sooi 
yu paku, hoggab ngulug roo boolungv opu puubiq do.” 

16Ngoqg tumanamv ngoqgv su, hoo ngo mwv gvsu; mwv lili opu tulu pengko lo 
dvminl yvdwn. 

17Ar komc maady deedib, hoo aiyv niima deedib, ngoqg tumanam akv sudum 
hvb, ho dumb dumyo ko hvb puutu ao lo wkurto. 

Solomonwg Bemin 3 

Tvmwg Yuma maanam 

1Aiyam ngoqg kartam nan aoho ngoqg yvjwg abynam akam ngo mwam 
meegaqnum; ngo mwam meegaqnum, hvbmabde mwam meepa maanum. 

2Ngo sija gorab layil hoo bopam wtayin, lyobu buux lo hoo cuukiq-kiqx lo; ngoqg 
yvjwg abynam akam ngo mwam meegaq tayin, ngo mwam meegaqnum, 
hvbmabde mwam meepa maanum. 

3Rvky bo tulungv hwdlo bulv bopam urab wdu yikho ngam kaapanum. “Hiyam 
noqg yvjv abynam akam no mwam kaapa namyv?” 

4Hwdlo ngoqg yvjv hiyam ngo abynam dvn ham ngo kaapa yikho bulam ngo 
wbo-wiyiql wleqnum yv. Ngo mwam nootu apnum, hoo mwam wm mvmanum 
hwdlo ngo mwam ngoqg annwb boolwq maady deedib, hoo ngam dwr buqnbog 
pwqlw urab boolwq maady deedib. 

5Siby tulungv la nyorog sudum tulu lvgab, Jerusalemwg nyem ko tulunga, ngo 
nulam yolu ruql bedwn, noqg abynamv xumt maalo noqg abiam huurab 
mvmabv. 

Solomon Nyem Naatab Hvvcnam 

6Swwty la sulum sungam bo lvgab sulin dvn, kwm-kor mvnbo akwg dook hoggv 
sungam bo hog mwlwngv sulin namhvb, hoggv yu deexa-rara alo wm muk hvb 
juuca dvn? 

7Kaato, soq si Solomonnvn joonnan go! Ham atorbo nyi camx go doqyum do, 
tuugin Israelwg atorbo nyi go, 

8bul mwlwngv lyoqr orioqkam buqdo hoo nyob palaq lvqtwrbo go, vx-cerv atwg 
lyoqr orioqkam buqtwl aiyig bos haaiyam ceetor do. 

9Lvpw at Solomon mwam atam joonnanam Lebanonwg svvda hoqgv mvnum. 

10Mwv hoqg swwrwngam rup hoqgv mvnum, langkam hun hoqgv mvnum, 
dootam mam lwwsa-lwwma bo toj lvgab mvnum; Jerusalem nyem ko tulug abiv 
urangam kangam dvb guj mvnum. 

11Jaiyonwg nyem ko tulunga, agab lengto, hoo lvpw at Solomonnvn mwwg annv 
mwwg nyem nvvdy aalho, mwwg hangv hemp pod aalho, mwam ywr dumtupam 
gvmnam mam kaato. 

Solomonwg Bemin 4 

Solomon Mwwg Tvmw Kangam mam Kaabynam 

1Kaato, ngoqg abynam, no kangam jaqdo, kaato, no kangam jaqdo! Noqg pulup 
yukam noqg vnyiq tulungv pwk yobur hvb nyido. Noqg dumpiv sibin bintwngv 
Gilead yordaho pojuq-juql namhvb nyido. 

2Sviya vm reqxaqnam hvb hwrxaq layil daqlinbo hvb; mwlwngv bwwpiam 
sulayil; anyo tulu pengko hoqgv akam yuupaq maanam hvb noqg exiv nyido. 

3Noqg naborv tan nwlw hvb nyido, hoo noqg agamv kangam jaqdo. Nam pulup 
yukam noqg nyuqmv annar peec pan hvb nyido. 

4Noqg lwwpongv Debidg wlw lwwco ho soja mvnam hvb nyido; hoq aoho svtam 
lwwyw go haql pan, hoq mwlw hv nyob pan nan svtamv. 

5Noqg oc conyiv sudum ko bwwpiamnam dornyiv, lili opu tulug pengko lo 
soominam hvb kangam do. 

6Ar komc maadab, hoo ariyum kan maadab, ngo swwty puutu mwlwho hoo 
sulum lumtaq yorda ho wtayin. 

7Ngoqg tumanam, no bumpwb kangam jaqdo; noqg uraho nyixin dooma. 

8Ngoqg tvmw no, Lebanon hoqgv ngoqg lvgab haato; Lebanon hoqgv ngoqg 
lvgab haato. Amananwg dumpum hoqgv, Siner la Harmonwg dumpum hoqgv, 
sony nyot tulug lwwpwq hoqgv, hogga takarg puutu hoqgv wleq tuku. 

9Ngoqg nyem ajina, ngoqg tvmw nga, no ngoqg hangam pugnukba; noqg vnyiqkv 
piodaq twqnamv, noqg dok-doqly gvnam akv hordaq kalam, ngoqg hangam no 
pugnukba. 

10Ngoq nyem ajina, ngoqg tvmw nga, hwdjaqgo noqg abynamv kangam do! Noqg 
abynamv hwdjaqgo roo alangam alyado, hoo noqg gv paqnam kutiv mwlwg 
kutiam alyado! 

11Ngoqg tvmw nga, noqg nabor hoqgv tiiswr bov dilin do; tong-ngola ngvla 
gwwiyv noqg lyol ura hv doodwn; noqg vj koonam hoqgv suunamv Lebanon 
hoqgv sungam bo sulinam hvb sulin do. 

12Ngoqg nyem ajina, ngoqg tvmw nga, no ngoqg boolug kortum nanv, iss subuq 
buqlinam mam tuuxa nanv, hvviyam lwwcaq tutum nanv. 

13Noqg nviyin jurlin bov annar nviyin mwlwngam kaaby yaadwb aaxy jurlin bo 
hvb nyidwn, tamin hvbla nyingpo tiya hvb nyidwn, 

14nyingpo tiya hoo alotiam, tiiswrbo svvnam la asing-taringam, sulum svvn 
mwlw lvgab swwty la alos, hoq lvgab hog mwlwngam sungam yaanbo kutiam 
xuqnum. 

15Hvvi boolu iss buqlinbo hvb, xoombo iss sokum hvb nyidwn, hoo Lebanon 
hoqgv iss kucw tolinbo hvb nyidwn. 

16Sudum daiyag dooiyv yirabto, hoo svko daiyag dooiyv yica to! Ngoqg boolu so 
yidaqto, hoq sungam bo kutiam yipupto. 

Abig Boolu hoo Lvkin gob Yvbamnam 

Ngoqg tumab abynam mam mwwg boolu ho haamto, hoo hoqg boolu hoqgv 
mwlwngam xibin yaanbo aaxiam dvmto. 

Solomonwg Bemin 5 

1Ngoqg nyem ajina, ngoqg tvmw nga, ngoqg boolub ngo haanum, ngoqg 
swwtiam la kuty tulungam ngo nookumnum, ngoqg tong ngoiyapam lvgab 
ngoqg tong ngolangam ngo dvnum, ngoqg roo alangam gwwi lvgab ngo 
twwnum. Ajin tulu, dvto, twwto hoo aby lvgab twwxum to! 

Tvmwngv Mwnwg Tumanam mam Meegaqnam 

2Ngo yubsnum, hvbmabde ngoqg hangv huul doonum. Yal ak! Ngoqg tumanamv 
padin dingdu do. “Ngoqg nyem ajina, ngoqg abynam, ngoqgab jot-kvlbo aka, 
ngoqg pwk yobura, ngoqgab mvko tvb, hoggab ngoqg dumpongv gums lvgab juja 
duku, ngoqg dumpiam aiyig hviyiq lvgab bampam mvdo.” 

3Ngoqg vjam ngo pipaqnum; hoggub yu ham ngo koota yukun? Ngoqg lvpiangam 
ngo hurs pakun; hoggub yu ngo ked ho caaxiab tayin? 

4Ngoqg tumanamv mwwg alaqkam viyap xwrko nanhv laqdaq tvl doodo, hoo 
ngoqg hang ura lo ngo vcjaqb hempnum. 

5Ngo ngoqg tumanam mam mvko jitab gorabnum, hoo ngoqg alaq soqgv swwtiv 
biqlinum, ngoqg lvqcw lo swwtiv koqbu tvl, viyap xwrtum nan nagub biqlinum. 

6Ngoqg tumanam gab ngo mvko jinum, hvbmabde ngoqg tumanamv tobkurl 
wleq kunum. Mwv goosnum ngoqg yvjv tapa mvmanum. Ngo mwam 

meegaqnum hvbmabde mwam meepa maanum; ngo mwam goqnum, hvbmabde 
mwv ngam goqrwq maanum. 

7Rvkybo tulungv bopam urab bulv wdu yikho ngam kaapanum; bulv ngam 
jwwnum, bulv ngam yaamam dvb mvnum, bvly tulungam rvkil daqnbo nyi 
tuluhv, bulv ngoqg putum nan naapaqnum. 

8Jerusalemwg nyem ko tulunga, ngo nulam bexy-beril bedwn, nulv ngoqg 
tumanam mam kaapa benyiloqkam nulv mwam betam taab ngo aby gab vc 
cidwn. 

9Hoggub jaq noqg tumanamv asaqg tumanam mam alyadwn, nyem tulug pengko 
hoqgv mwlwngam kangam yaan boa? Hoggub jaq noqg tumanamv asaqg 
tumanam mam alyadwn, ho no ngulam bexy-beril bedwn? 

Tvmwngv Mwnwg Tumanam mam Paqnam 

10Ngoqg tumanamv kwlwq-kvlaql hoo moolw-cexam dvn, cam lwwyw pengko 
lo kaacin dvb nyidwn. 

11Mwwg dumpongv dvrwq-kwrwqbo hun hvb nyidwn, mwwg dumkwqkv 
biqkwr-beqlal, poaq hvb kaaya dvn. 

12Mwwg vnyiqkv pobu soiyoq ho pukum pupnbo hvb nyidwn, gwwi hoqgv 
hwrxaql tvl, swnyiq bviywr ho tuul doonam hvb nyidwn. 

13Mwwg rudinv duiyup-twwgab piucw lol appan hvb nyidwn, puutu hoqgv 
sungam bo nwmw sulinam hvb nyidwn. Mwwg naborv lili opu hvb, swwty 
alangv dilin lingdu bo hvb nyidwn. 

14Mwwg laqpongv hun yoqdwr, lvgab guj mvnamv. Mwwg gvngv xiilapnam svt 
vxiv, sappir lvgab guj mvnamv. 

15Mwwg lvpiangv alabastar rwwdangv hun aoho diidaqnamv. Mwwg gv tojv 
Lebanon ho xuqnam, sidar svvda tulungv. 

16Mwwg agamv vigo tiiswr do, hoo mwwg hog mwlwngv mwwby dvb nyido. Soq 
si ngoqg tumanamv hoo soq si ngoqg ajinv, Jerusalemwg nyem ko tulunga. 

Solomonwg Bemin 6 

1Nyem tulug pengko lo mwlwngam kangam yaan boa, hog loqb noqg tumanamv 
wn kun? Hogloqb noqg tumanamv tobkur nukun, noqg lvgab ngulv mwam 
meegaq yindo? 

Abig Booluho Lvkin gob Yvbamnam 

2Boolungam gaql kaatab hoo lili opungam nookum taab, ngoqg tumanamv 
mwwg naleqgo opu dook boolub in kuba. 

3Ngo ngoqg tumanam gv hoo ngoqg tumanamv ngoqgv; Mwv lili opu pengko ho 
gaql yvdwn. 

Solomon la Mwwg Tvmwngv Akwn-akwn Hemp minsnam 

4Ngoqg abynam, no Tirja hvbjaq kangam do, hoo Jerusalem hvb kangam do, jet 
vj lvgab Nyemaqkv piwr jwr-jwr dvb wnam hvb nyido. 

5Noqg vnyiqkv ngam kaadaq maabv, hoggab noqg vnyiqkv ngam kaaya paku 
Noqg dumpiv sibin bintwngv Gilead yordaho pojuq-juql namhvb nyido. 

6Sviya vm reqxaqnam hvb hwrxaq layil daqlinbo hvb; mwlwngv bwwpiam 
sulayil; anyo tulu pengko hoqgv akam yuupaq maanam hvb noqg exiv nyido. 

7Nam pulup yukam noqg nyuqmv annar peec pan hvb nyido. 

8Hoqho kooriv camxgo hoo xwwbaq nywxwngv campiin go, hoo mvvngamv 
xinya lamab dvb doonam. 

9Ngoqg pwk yoburv, ngoqg jubtaq-kvlaq bov, akin ciqnyi gotwq, hoqhv mwnwg 
annwg hoqg mvvtum akinv, mwnwn ko bwwnbov nyiidar nyemv. Nyijwr 
mwlwngv mwnwn kaatwl hoo xinam gonyi hvnum; kooriv la xwwbaq nywxw 
tulu ngvkam bulv mwnwn paqnum. 

10“Hiyv soq si arkomc gv cwwnyiaq hvb kaabab dvn, pool hvb kangam dvn, 
doonyi hvb huupi dvn, jet vj lvgab nyemaqkv piwr jwr-jwr dvb wnam hvb 
nyidwn?” 

11Xoox svvn opu dwmw-dvma twqb puunam mam, roo svvnv jurd bwdwq, 
annar opu puud bwdwq, kaatab ngo lywpab innum. 

12Ngoqg cengma ta otuqb, ngoqg mwwby nammam ngoqg nyi tulug lvpw atwg 
ko tuupwg ceriot pengko lo ngam pvvdwn. 

13Hookurto, hookurto, Sulam nyi nga, hookurto, hookurto, ho ngulv nam kaaiyin 
do. Sipai vnyig agaho noso soonam mam kaanam hvb, no hoggab Sulam nyiam 
kaadwn? 

Solomonwg Bemin 7 

1Xinam nyem ko tulunga, hwdjaqgo noqg lvpia lo samtaqnan gvnamv kangam 
do! Nyisam nyilaqbo akwg alaqkv mvnam hvb noqg bumba mvla bo xarpongv 
hun-rup hvb nyido. 

2Noqg xinv taqro bo pvtaq lo roo ala twws mviyonamv nywywngam asar maan 
bov, Noqg kepongv wtw am agaqkv, lili opungv doqyumnamv. 

3Noqg oce sudum ko bwwpiamnam, dornyi hvb soomin do, 

4Noqg lwwpongv svt vxy hoqgv soja mvnam hvb nyido. Noqg vnyiqkv Bat-
rabbim toggoq bviywrg Hesbon ura lo sviyin yintumnamv. Noqg nyupumv 
Damaskas daiyab kaabo bo Lebanonwg soja hvb nyido. 

5Noqg dumpongv Karmelam ywr dumtup hvb nyido, hoo noqg sorlbo 
dumkwqkv lwwsa-lwwma toj hvb nyido; lvpw at akam dumpy uraho tuml appa. 

6Abynam aka, noqg hwrcnam ho, no hwdjaqgo kangam bvla hemp-hvnyirnam 
go! 

7Noqg gv aiyaqkv pvng svvn hvb nyido, hoo noqg oce hoqg opium hvb nyido. 

8Ngo bedwn ngo pvng svvnwb duqcal hoo hoqg aaxiam gvbwl dootayin. Noqg 
oce roo opium hvb nyinka, hoo noqg saqlinamv appel aaxy hvb suunka, 

9hoo noqg agamv mwlwngam twwngam yaanbo roo ala hvb nyinka Hoqham 
ngoqg abynamv lyocaq-lyomaql, twwngam alwb twwdwn. 

10Ngo ngoqg abynam ak gv, hoo ngo mwwg mwwbinamv. 

Tvmwngv Mwnwg Abiam Jinam 

11Haato, ngoqg abynam, kuj ngulv rongo rwqtaqb wnuj hoo nampam tuluho 
yubgaq taju; 

12kuj ngulv komc jaqb roo boolub lengnuj hoo roo opu puunam puumanam 
mam, roo opungv puubar pabadwq hoo annar opungv puupa bwdwq kaata ju. 
Ngoqg nam abynam mam ngo alo jitayin. 

13Mandrak tulungv sungam boam sulin do, hoo ngulug viyap bviywrho dviyin bo 
aaxiv, nitiv kam ho kucuq kvkam doodwn, ngoqg tumanam ma, hoqham ngo 
noqg gab pvvcuml ap jipa kun. 

Solomonwg Bemin 8 

Mwnwg Aby gab Mwungnam 

1No ngoqgab vbw-bor ak hvb nyinum hiyv ngoqg annwg gwwiyam twwnum! 
Ngo nam lvvg gol kaapa nyiloqkam, ngo nam moopup banpv, hoo hiyvkam ngam 
koomuram. 

2Ngo nam wg tan hoo ngoqg annwg nam urab nam ngo boolwq tan mwn ngam 
tomswr keedwn. Ngo nam twwngam boam twwdwb, ngoqg annar alangam jikin 
do. 

3Mwwg laqc alaqkam ngam dumtam mvnam hoo mwwg lvqbwq alaqkv ngam 
cvggab dvn! 

4Jerusalemwg nyijwr tulunga, ngo nulam yolu ruql bedwn, noqg abynamv xumt 
maalo noqg abiam huurab mvmabv. 



1258 

 

 
Nyishi 

© 2016 Bible society of India. 
 

 
 

 

5Mwnwg abynam ho hingw nv, hiyv nyoro tvgeq hoqgv hoodu dvn? Appel svvn 
niikum ho ngo nam muunum. Hoqho noqg annv noqgab cinc cinum; hoqho mwn 
nam cinc cil dwr buqnum. 

6Ngam noqg hang ura lo morxtubnam hvb tublwq tvb, noqg laqpo ho 
morxtubnam hvb tublwq tvb, hoggab abiv sig hvbkalam ator dvn, kaaneqnamv 
nyubungam bosnam hvb nyidwn. Hoqg bioqnbo tuluhv wmmwg bioqnbov, hv 
At Swg moily jaqkv. 

7Naleqgo iss twwjaqkam abiam twwn nyoma dvn, sa-hindu ngvkam hinglup 
nyoma dvn. Nyiv mwwg nam hoqg hog mwlw gumnam aby gab jijaqkam, mwv 
hog mwlwngam nyiyu-nyica dvn. 

Tomswr Swrtwr-swrnya 

8Ngulv anyo bo bwrm ak doodwn, hoo mwn oc baqma. Ngulug bwrm mam ngulv 
hoggub mvtayin hwdlo aalam mwnwn kotab haaikam? 

9Mwn bvly akwb nyibaloqkam, ngulv mwnwg aoho rupwg bvliam nwqtum tayin, 
hvbmabde mwn viyap akwb nyibaloqkam, ngulv sidar swwkuq lvgab mwnwn 
tuutum tayin. 

10Ngo bvly akwb nyinum, hoo ngoqg oce soja tulu hvb nyinum; ho hiyv 
swrsongam kaapa bo ak hvb ngo mwwg nyiqrw pvc tenggab namgob nyinum. 

11Solomon Baal-hamon ho roo boolu luug doognum; mwv roo boolungam rongo 
mvnbo tulungam mvm dvb jinum; rongo mvnbo nyi vxiv hoqg aaxy gab rupam 
lwwyw gogab baqa dvb nyinum. 

12Ngoqg at jaqg rongo boolungv, ngoqg aga si doodwn; Solomona, no, lwwyw go, 
hoo aaxiam rvky bov lwwnyi go doog gvdka. 

13Boolu uraho doonyia bo nyi tulunga, noqg ajin tulungv noqg yalam todu 
doodo; ham ngam tam tvbv. 

14Ngoqg abynam, nyebia nyito, hoo sudum ak hvb ho puutu aog gunggo-nyiiyo 
dumb dumyo ko ak hvb nyito. 

Aijaya 

Aijaya 1 

1Amojwg ko tuup Aijayag nyiqry kaanamv, hwdlo Ujjaya, Jotam, Ahaj, hoo 
Hejekiya Judag lvpw atwb swwiyik aalho mwv Juda gvla Jerusalemwg pagoqkam 
kaapanum. 

Judag Nyic-Nyianam 

2Doangv, tato, hoo swcw no ruucw kwrgab to; hoggab At Sw agam goopa kun: 
“Ko tulu ngo nulam sorabl hoo akam dvb mvnum, hvbmabde bulv ngam taleql 
ceeko paku. 

3Svv hvvbv atam, hoo svdamv atwg dvk dokam mam cengdwn, hvbmabde 
Israelv hog cenglaq kuma, ngoqg nyiilungv mwwlaq kuma.” 

4Nyimurbo nyob tulunga, nyixiaq lvgab vgw baqn bo nyiilu ak, almab nyinbo ko 
hosiq tulungv, ko tulungv nyibum-nyiyiq nyidwn! Bulv At Swn apaq paku, bulv 
Israelwg Dvrwqbo Akam oyum pakun, bulv twrkub tumin supa kun. 

5Hoggub nam hvraqb jwwt bvk hvdwn? Hoggub no tamab nyidu keetayin? 
Dumpo pwpwngv vc do, hoo hang pwpwngv swnyiq-svnyiaq do. 

6Lvc koro hoqgv dumrwq tvqyw nagub, hoqho albo akam dooma, hvbmabde 
yaamam-yaaraml hoo un rooxo do hoo un tulungv leelaq busur do; un tulungam 
kuty lvgab xaml nwwjab dvb nwwka kama. 

7Noqg nyookv deexa-rara tvl doodwn; noqg bopam tulungam wm lvgab gunum; 
noqg kaagaho nyoodo nyiilungv noqg kedam naanya gvnkun; hoqham nyoodo 
nyiilungv damyaql deexa-rara dvb mvnam hvb nyidkun. 

8Hoo Jaiyonwg nyem koam roo boolu ho taabongam, boolu lo doonu ko 
booyapam, naalil naareqnam bopam mam apaqnam hvb apaq pakun. 

9Nyiit At Sw ngulug tuugin swwm mvma nyiloqkam, ngulv Sodom hvb nyikam 
kuba nvpv, hoo Gomorra hvb nyik banpv. 

10Sodomg nyig-wgbo tulungv, At Swg gaml sam tato! Gomorrag nyiilungv, 
ngulug Pwnbog tomswrnam mam ruucw-kwrgab to! 

11“Nulug naleqgo pwr jinam si ngoqgab hoggv? At Sw bedwn; yaap tvmwr 
tulungam parl aky jinamv hoo jwwtwl ox xupiabo svdinam ngoq gab aky jinamv 
laleq-kaakeq dvb jot paku; hvvb tulug, ho sviya tulug, ho sibin tulug hijum ho 
ngo hwnyir-hvmar maadwn. 

12“Hwdlo no ngoqg agaho haal daqlin yin, hiyv nam goqnam ngoq pw-hwwkam 
cvvmwq mvdwb? 

13Niqtuq dooma bo aky tulungam bwa kumabv; sulum suunam mam ngo bulum-
kac dukun. Pool karlin namla hoo Doonu aalam goqkumnam mam— 
Nyixiaqnam la piwr jwr-jwr dvb dookumnam mam ngo cwqla kuma. 

14Noqg nit poolam la noqg dvl-twwl soomin dvb mood xipnam mam ngoqg yvjv 
oyum dvn; hoq tuluhv ngam mwwdwq mvm pakun; ngo bulam cwqnanv nyelin-
dorsil nyidu dvn. 

15Hwdlo no noqg alaqkam yamga yin, ngoqg vnyiqkam ngo noqg hoqgv kvs 
tayin; no naleqgo swgw jaqkam, ngo tagab ram; hoggab no sony mingdum 
twqdo. 

16Nulv atv hwrxaqto, nulv atv dvrwq dvb mvto; nulug almab nyinam tulungam 
ngoqg vnyiq kaaga hoqgv mvpaqto; alman boam nyik maabv, 

17alboam nyidwb cengto; jvqtwngam meegaqto, nyijab-nyiyiqnam mam bedar 
to; ab dooma boam jvqtwngam jito, xwwmig pagoq gab goojto. 

18At Sw bedo, “Sija haato, ngulv lvkin gob pagoqkam hwwbam tuj: noqg 
nyimurnam tulungv lwwda-kvla bo toj hvb nyisjaqkam, bulv tapam hvb puulu 
huutayin; bulv lwwcw-kwrwqbo toj hvb nyisjaqkam, bulv svcaq hvb puulu tayin. 

19Nulug nyinw-wnwl hoo tvjw bvnyiloqkam, nulug gvda hoqg albo dvsam 
dvtayin; 

20hvbmabde nulv haqpaql hoo tamab yolu pabnyiloqkam, nulug lyoqr niqtuqb 
wtayin; hoggab At Swg agam hoqgv goolin pakun.” 

Dengky Maanbo Bopam 

21Mwn jvqtw rooxonam, hoggub yu dengky bo bopamv yojobo gob nyipa kun! 
Mwnwg uraho jvqtwngv doonum, hvbmabde sija sony mengdu duku. 

22Noqg rupv tvk dookma, noqg pootuqkam iss lvgab tooyonum. 

23Noqg lvpw atwg tuup tulungv tamab yolu pado hoo dvco bo ajin dvparb nyido. 
Vx-cerv kam naanam mam aby do hoo aky jikwb xarmin gvdo (aky kokwb 
xarmin gvdo). Bulv ab dooma boam jvqtwngam jima, hoo xwwmig bvrwqkv 
bulug dook ho haama dvn. 

24Hoqgab At Sw bibwqdo, nyiit At Sw, Israelwg Xitorbo Akv: “Ngoqg ceebio tulu 
hoqgv ngo meeg saqsor tayin hoo ngoqg ceebio tulungam ngo atv laqm bvrwq 
mvtayin. 

25Ngoqg alaqkv nam ngo ceeko tayin hoo tvk dooma boam jiqxa mvtayin hoo 
noqg mviyonam dvcwngam naapaq tayin. 

26Hoo otuqcob ngo noqg nyegam tulungam bookur tayin, hoo otuqjaqb noqg 
tomswr-hony bo tulungam. Kokwngam nam jvqtw bvla dengky bo bopam gob 
goqtayin.” 

27Jaiyonam jvqtw hoqgv, hoo hiyv mwnwg uraho dvrwq hoqgv mwwkur tayin 
hoq tulu ham pvlyw tayin. 

28Hvbmabde tamab yolu dunbo tulungam la nyimur bo tulungam lvkin gob 
mwmwq tayin, hoo hiyv At Swn apaqdvn hoq tulu ham twryum tayin. 

29Hoggab bulug mwwbynam kora svvn tulungv bulam hvnyw mvmtayin; hoo 
nulug boolu xuqnamv nulam hvnyw nyipa tayin. 

30Hoggab nulv kora svvn okv rwxaqbo hvb nyitayin, hoo iss toomanam boolu 
hvb nyitayin; 

31Hoo atorbov urum tayin, hoo mwwg bonam mwwjwr jwrtayin, hoo vnyi-
vnyiam lvkin gob parpaq tayin, bulam hiyv kam mwmiqram. 

Aijaya 2 

At Swg Puutu 

1Juda la Jerusalemwg pagoqkam Amojwg ko tuup Aijaya agam gool kaanum. 

2Kokw aalam soq sam kaapa dvb nyitayin At Swg namlo poogw ko puutungv 
puutu mwlwngam ao yaanbo nyook ho mvko tayin, hoo yorn mwlwngam yuubin 
yaatayin; hoo nyob mwlwngv hoqb sookum lwqtayin, 

3hoo nyiilungv naleqgo haal, hoo betayin: “Haato, kuj ngulv At Swg puutub aob 
caanuj, Jakubg Pwnbog namlob, mwwg lamta tulungam mwv ngulam tomswr 
kamyi nvpv hoo ngulv mwwg lamtab wdwb nyikam yinpv.” Hoggab Jaiyon 
hoqgv pvvbv lengtayin, hoo Jerusalem hoqgv At Swg agamv lengdwn. 

4Mwv nyob pengko ho hvvky swwtayin, hoo naleqgo nyiilug roqyaq minsnam 
mam pvvb mwbwq jitayin, hoo bulug lyoqr orioqkam rongo omin nvtayin, hoo 
bulug nwwxongam nwmw peexaq nvtayin, nyob-nyobv nyob pamin sukram, 
bulv nyob panam mam cengka kuram. 

5Jakub nambunga, haato, kuj ngulv At Swg huto ho wnuj. 

At Swg Aal 

6Hoggab no noqg nyiilungam, Jakubg nombungam haqpaq paku, hoggab bulug 
lvgab dou-caga hoqg dupum-dvrabpv bwwr tvl doodo hoo Palistanwg jerbiq 
tuul benbo tulu hvb nyidwn, hoo nyoodo nyi tulug ko huriam bulug alaq lvgab 
jwwdwn. 

7Bulug kedho rupv la hunv bwwr tvl doodwn, hoo bulug gumnv hwdlo jaqkam 
xoody ma; bulug kedho svpurngv bwwr tvl doodwn, hoo bulug ceriotv hwdlo 
jaqkam doomab nyiram. 

8Bulug kedho alaq lvgab murty mvnamv naleqdo; bulug alaq lvgab mvnam tulu 
ham, hoqgv bulug atwg lvqcw lvgab mvn ham bulv pvxwl xumnum. 

9Hoqgab nyiingam xikma, hoo nyi vxiam akob mvgeq pakun– bulam danyib apaq 
maabv! 

10At Swg bos looda dvb nyinam mvla mwwg runyum-rvnyi dvb yuunamv haama 
taab wlw ura bvla diimwr urab haal kvs to. 

11Larl kaanbo nyiam akob mvgeq tayin, hoo xitor-xilo gob larnbo nyiilungam 
yan dvb mvtayin, hoo hoq aalam At Swn aro yuutayin. 

12Hoggab nyiit At Sw aal loog doog gvdwn larl hoo koi gob mwwnbo mwlwngam 
ceeko dvb, yuunam mwlwngam ceeko dvb–hoo hoqham akob mvgeq tayin; 

13Lebanonwg sidar mwlwngam ceeko dvb, ao bvla yuunam mam; Basanwg kora 
svvn mwlwngam ceeko tayin; 

14ao bo puutu mwlwngam ceeko tayin, hoo yuunam yorn mwlwngam ceeko 
tayin; 

15aobo soja vxiam ceeko tayin, hoo gurum nwqtumnam vxiam ceeko tayin; 

16Tarsisig iss jaaj mwlwngam ceeko tayin, hoo kangam dvb jem mvnam 
mwlwngam ceeko tayin. 

17Hoo larnbo nyiam yan dvb mvtayin, hoo xitor-xilo gob larnbo nyiilungam akob 
mvgeq tayin, hoo hoq aalam At Swn aro yuutayin. 

18Hoo murty tulungam twrkub mvpaq tayin. 

19At Swg bos looda dvb nyinam mvla mwwg runyum-rvnyi dvb yuunamv haama 
taab hwdlo mwv swcw sam bos sorab dvb mviyin; hoo nyiilungv wlw lwwpwq 
ura bvla deelag ungngwb haatayin. 

20Hogloq ham bulv atv xumdwb mvnum mam, nyia ko tulungv hoq aalam bulug 
hun-rup murtiam, kubu-pvta gab joopaq jitayin, 

21At Swg bos looda dvb nyinam mvla mwwg runyum-rvnyi dvb yuunamv haama 
taab hwdlo mwv swcw sam bos sorab dvb mviyin; hoo nyiilungv, wlw bwdw 
dwraq bvla bwdw niqtuqho haatayin. 

22Nyiingam mwwjwnam mam apaqto hoggab swwgv nyupum svqyi-saqcanam 
hvvtwq, hoqgab hoggv mwam xidwb nyidwn? 

Aijaya 3 

Juda la Jerusalemwg Aoho Pw-hwwnam 

1Hoggab kaato, nyiit Pwnbo At Sw Jerusalem hoqgv la Juda hoqgv torl-daal jinam 
mam, dvs mwlwngam hoo iss twws mwlwngam, 

2atorbo nyiam la sipai ham, hvvkiam la nyiqry kaan boam, nyoky nyubam la nyi 
axangam, 



1263 

 

 
Nyishi 

© 2016 Bible society of India. 
 

 
 

 

3camg sipaiywg Keptenam hoo nyiig bo tulungam, tomswr-hony bo la gwwn-
nyiqry boam hoo xvvsw baqbin yaan boam soq mwlw sam naapaq tagdo. 

4Hoo ngo ko tulungam bulug lvpw at gob mvtayin, hoo ko hoiyinv bulug aoho 
pvvb bwwl doog tayin. 

5Hoo nyiilungv akwn-akwn nyijab-nyiyiq mins tayin, mwwg ajin vxiam hoo 
mwwg door-doopw vxiam; nyijwr-yaapa tulungv axangam modu kuram, hoo 
xikumnam mam haqpaq dvn. 

6Hoggab nyiv mwwg abwg nambu uraho mwwg vbw-boram yumgab tvk hvl, 
betayin: “No kamt rumg doodo; no ngulug xilob swwto, hoo soq mucu-mviyal 
yoqkum namsi noqg pvvb ura lo dootayin”; 

7hoq aalam mwv goolin tayin, hoo betayin: “Ngo mwpbo akwb nyila ram; hoggab 
ngoqg nam lo dvs gokam ho kamt gokam dooma; nulv ngam nyiilug nyigbo gob 
mvla ram.” 

8Hoggab Jerusalemv dwqtup pakun, hoo Judangv yaql pakun, hoggab bulug 
goonam mvla bulug nyinamv At Swn ceeko dvn, mwwg yuudub doomin gvnam 
mam haqpaql looma dvn. 

9Hoggab bulug nyuqmv bulam hvvky ceeko dvb kaalaq dvn; bulv bulug 
nyimuram Sodom hvb bekin dvn; bulv ham kvs maadwn. Bulam mwwdwq mvto! 
Hoggab bulv atv atam alman boam boqpup supa kun. 

10Dvrwq boam betam to bulam hoq lvgab altayin, hoggab bulv bulug nyijo 
aaxiam dvtayin. 

11Nyic bov mwwdwq to! Mwv hoq lvgab vc tayin, hoggab hoqgv mwwg alaqkv 
nyilin pakun hvbkalam mwam nyij tayin. 

12Oa ngoqg nyiilungam—ko hoiyinv bulam nyijab-nyiyiq dvn, hoo nyem tulungv 
bulam pvvb bwwl doogdvn. Ngoqg nyi tulunga, noqg tomswr bov nam nyixiaq 
gvpa ku hoo bulv noqg lamta pagoq tulungam bik-beya paku. 

13At Sw mwwg kwlib hentwr hendwb naap kun; mwv nyiilungam pw-hwwdwb 
daqdwn. 

14At Sw nyiixa tulu la lvpw atwg lvgab mwwg nyiilungam pw-hwwtab urab 
haatayin: “No su roo boolungam coocu-caaya pakun, jwwgw bog mudup-
mvnyiapnam dvrabpv nulug namlo doodwn. 

15Ngoqg nyiilungam nulug vmwq yumgub mvnamv, jwwgw bog nyuqm mam 
twrmwqnamv hoggv doodwn?” nyiit Pwnbo At Sw bibwq dvn. 

16At Sw benum: Jaiyonwg nyem ko tulungv larl hoo lwwpo xwqjin tvl wggam 
gab, bulug vnyiqkv mvd-nyidwb kaagam gab, bulv wikam coodup-caanyiap 
wggam gab, bulug lvpia lvgab dudin dingjol wggam gab, 

17hoqgab At Sw Jaiyonwg nyem ko tulug dumpongam un mvgwl dum rwxaq dvb 
jwwtayin, hoo At Sw bulam twwla kaaga dvb mvtayin. 

18Hoq aalam At Sw kangam jaqn bo lwxwngam, dumpinam, hoo xinam 
tvswngam; 

19ruubinam, koojam, hoo lwwpo puutum nannam; 

20bopyangam, dindu puucwngam, vj poqbaqkam, sungam bo uddum mam, hoo 
nwlw hiqlwqnam mam 

21lvqcam hoo nyupum gagiam; 

22lvvtum vjam, lolupam, kamtam hoo alaq bvvnam kui tulungam; 

23vrs tulungam, topum vj tulungam, bopya tulungam, hoo puutum nanam 
naapaq tayin. 

24Sungam bo kwlib hoqho naiyangv suutayin; hoo soruq kwlib osongv; hoo dum 
aljaqn bo kwlib dungxo tayin; vj albo kwlib tuila vby-anyongam gvtayin; hoo 
kangam kwlib kaap maatayin. 

25Noqg nyiilungv lyoqr niqtuqb, hoo noqg atorbo nyiilungv nyob pak uraho 
haatayin. 

26Hoo mwnwg toggoq tulungam nyix-riil hoo morl dootayin; asarb mwn deela 
aoho dootayin. 

Aijaya 4 

1Hoo nyem dvn kvnv nyega akinam nootu tvl betayin, “Ngulv atv atwg dvsam 
dvtayin hoo atwg vjam kootayin, ngulam noqg emin aro-ngam goqm twqt bv; 
ngulam benyi-beyanam mam naapaq tvbv.” 

At Swg Haqbv Yuunam 

2Hoq aalam At Swg haqbv kangam bvla yuutayin, hoo hoq ked hoqg aaxiv 
Israelwg swwl doonbo tulu gab larl hoo xinam gob nyitayin. 

3Hoo hiyam Jaiyonho apaq kunum hoo Jerusalemho doonyunum, ho nyiicwr-
cwrxig swwgam Jerusalemho xiqtul ap pakun, hoq tulu ham dvrwq gob 
goqtayin, 

4pw-hwwd bvla wm gunam hvb gul At Sw Jaiyonwg nyem ko tulug kacam 
hwrxaqtayin hoo Jerusalemwg hijum kaqtaqnam mam mvxaq tayin. 

5Ho At Sw Jaiyonwg puutu bumpwho hoo hoq aoho doqkum bo mwlw aoho 
aalam doomwq kvla mwkv hoo aiyam wm bioqlinl huto dvb hoq aoho mvlin 
tayin; hoggab mwlwg yuunam aoho tortum nan ak dootayin. 

6Aal og hoqgv doonyium doogwb hoo nyodo taa hoqgv cwwgwl doogw koob 
hoqho taabo boog dootayin. 

Aijaya 5 

At Swg Roo Boolungam Twrmnam 

1Ngoqg tumab abynam gab ngam bemin bemtvb mwwg roo boolu gab ngoqg 
abynam bemin sam: Ngoqg tumab abynamv diibuqbo yorn galo roo boolu ak 
doognum. 

2Mwv ung dunum hoo hoqg wlw tulungam mvxaqnum, hoo aljaqnbo roongam 
liilwqnum; mwv hoq ra lvpaho rvky ko soja jag mvnum, hoo hoqho aaxiam 
raxorko ak mvnum; hoo mwv roo aaxiv xeei nvp hvl kaanum, hvbmabde hoqhv 
nyoro roo aaxy yab xeeknum. 

3Hoo sija, Jerusalem la Judag nyi doonyia bo tulunga, ngam la ngoqg roo boolu 
pengko ho pw-hwwka to. 

4Hoqho ngoqg nyimanamv dood nvi yv, ngoqg roo boolu gab ngo hoqgv hvraqb 
nyisv doodwn? Hwdlo hoqham ngo roo aaxy xeei nvp hvl kaanum, hvbmabde 
hoggab hoqhv nyoro roo aaxy yab xeedwn? 

5Hoo sija ngo nulam betam tayin ngoqg roo boolungam ngo hoggv mvtayin. Ngo 
hoqg sulungam sapaq tayin, hoo hoqham twrm tayin; ngo hoqg bvliam saxia 
tayin, hoo hoqham caajab tayin. 

6Ngo hoqham doopaq dvb mvtayin; hoqham mwwr-mvbarl paxaq kuram, hoo 
iky ningcam la taa-haageqb swwrab mvtayin; hoq aoho nyodo hom mvma dvb 
ngo doomwqkam kam gaml jitayin. 

7Hoggab nyiit At Swg roo boolungv Israelwg nambungv, hoo Judag nyiilungv 
mwwg hempwl liinamv; hoo mwv jvqtw gab kaanum, hvbmabde ywlw twwnam 
yaab kaado; hoggab dvrwq jvqtw gob kaanum hvbmabde sogoq kiirl xablin dvb 
kaado! 

Nyic-nyia bov Mwwdwqto 

8Mwwdwq mvmto hiyv nam nammwb meekar dvn, hiyv rongo aoho rongo 
yaada go nvvbw dvn, cuukiq-bvvrw noum akkam dook maadwb naadwn, hoo 
nyook mwlwg pengko ho no vp-cwkwb doodwb doogw mvp paku. 

9Nyiit At Sw ngoqg dingrnam mam tapa kunum: “Kvxaq deema naleqgo nam 
namxiv namram tayin, namt tvl hoo kangam bo nam nvmxy ho nyi dookram. 

10Roo rongo rwqywngv aaxy xees tayin hvbmabde uppum pux gob ala xoorlin 
tayin, hoo aaxiv hoopum gob xees tayin hvbmabde ginc gob naatayin.” 

11Mwwdwq mvmto hiyv komc mikab gorab laiyil, bulv opo twwkwb xarl wdwn, 
ho bulam opongv ator torgam gab bulv ariyum mam doonyu cuucu dvn! 

12Bulug lvgab rwwxw-gunggangv, ludum pup tubn nanv la piul tabl hoo roo 
alangv bulug durum-dvmaq dvk ho doodwn, hvbmabde bulv At Swg bonam 
tulungam xima dvn, ho mwwg alaqho bon nyinam mam kaama dvn. 

13Hoqgab ngoqg nyiilungv cenglaq maagam gab nyumwb wdwn; bulug xinam 
nyiilungv kano dvn, hoo bulug nyi mvqlwngv hvngwr lvgab buqc dvn. 

14Hoqgab Sux-ywlwngv koi yaiyab dwnwl rwwdo hoo hoqg agamv xic lama dvb 
gamk paku, hoo Jerusalem hoqg xinam nyiilungv la mwnwg nyi mvqlwngv, hoo 
mwnwn hur-matab dugbov la mwnwn hiyv hemp dvb mvdwn hoqb soolwq 
tayin. 

15Nyia koam yan mvdwn, hoo vx-ceram anyo dvb mvl dvn, hoo kwr-korwb vnyiq 
kaan boam anyo dvb mvl dvn. 

16Hvbmabde nyiit At Sw jvqtw ho yuudwn, hoo Dvrwqbo Pwnbov mwv atv 
dvrwq jvqtw ho kaakin sudwn. 

17Ho bulug rwqtaqho sviyangv nwmw dvtayin, hoo nyetbo pengko hoqg mucu-
mviyanam mam tuun-mee koocumbo tulungv dvtayin. 

18Mwwdwq mvmto hiyv nyixiaqbo xaalyo laqso lvgab haadwn, hiyv nyimuram 
oso seenam hvb seea dvn, 

19hiyv bedwn: “Mwam nyebia mvto, mwwg bonam mwam vnwqb nyimto ho 
ham ngulv kaapa dvb; Israelwg Derwqbo Akwg tomswr-honynam mam hvvnwq 
mvmto, hoo ngulv ham cengdwb, ho ham haamto!” 

20Hiyv alman boam al gob hoo alboam alman gob bedwn, hiyv kanam huto gob 
hoo hutongam kan gob kwly dvn, hiyv kacaq boam tiiswr gob hoo tiiswr boam 
kacaq gob kwly dvn, mwwdwq mvmto! 

21Hiyv atwg vnyiq kvvlwq koob mwwlaqdvn, hoo atwg kvvlwq koob pw-
hwwdwn, mwwdwq mvmto! 

22Hiyv hingwnam tulungv opo twwdu dvn, hoo haakaml nyob pvxbo nyiilungv 
twwxum xumkwr boam, mwwdwq mvmto, 

23hiyv nyixiaqbo tulu gab pvvb mvjongam kam naadwn, hoo nyi nyiisam nyidy-
wdynam mam nyijab-nyiyiq boam mwwdwq mvmto! 

24Hoqgab, wmv hoggub piilam guiyumnam hvb, hoo sengn bo nwmwngv wm 
mvi hoo yoqlwqnam hvb, hoqgab bulug rwbv yoocu-yaiya tayin, hoo bulug 
opungv diimwr hvb juupaq tayin; hoggab bulv nyiit At Swg pvvbam haqpaq 
pakun, hoo Israelwg Derwqbo Akwg gamlam haqpaq pakun. 

25Hoqgab At Sw mwwg nyiilug aoho haaxaqnum, hoo mwwg alaqkv bulug aoho 
laqlinl ceeko banv hoo bulam jwwnum, hoo puutu tulungv hwqdinum; bulug 
svmangam lyobu pengko lo ngurpaq tvl doonum. Hoggab soq mwlw si mwwg 
haaxaqnamv xvqngin maata, hoo mwwg alaqkv hvraqb ilin lingdu dvn. 

26Mwv aado hoqg nyob asaqkam kaalaq mvdwb muxnam akam hwca tayin, hoo 
swcw nvg ywwtwr hoqgv bul gab koxio tayin; hoo kaato, bulv nyebia jaqb taiyam 
bioqnam hvb haatayin! 

27Akkam nyelin-dorsram, akkam dwqtubram, akkam yubtap ram ho yubram, 
soruqkam vcwr gokam toosuq ram, caataqnan oso ngvkam bupiq ram; 

28bulug uppuqkv yvkiq jaqpa, bul mwlwg illiam seea paku, bulug svpur lvpiv 
wlw hvb kaado, hoo bulug duql wnanv cwkeq-lvmeq hvb pwrdo. 

29Bulv sony nyot ak hvb dugum do, bulv sony nyot nyopangv dugumnam hvb 
dugum do; bulv ngamlayil hoo bulug dvdynam mam cetab dukun; bulv ham baql 
wgdvn, hoo hiyvkam ham mwpy nyoma. 

30Bulv sa-svlongv lumbo namhvb, hoq aalam hoqham ngambo tayin. Hoo nyi ak 
gvdangam kaab nyiloqkam, kaato, kanv la mwwdwq-saqkv; hoo hutongam hoqg 
doomwqkv kan dvb pulup dvn. 

Aijaya 6 

Aijayag At Swg Nyiqriam Kaanam 

1Lvpw at Ujjayag sid vnywho ngo At Swn ao bvla yuunam pwqlw aoho doodu 
dvb kaapanum; ho mwwg vjv aaso kiyo dvb dvrwqbo namlongam soryumnum. 

2Mwwg odumho Serapimv daqnum. Vxiv alap labx go gvnum: hoqg alap lvbnyi 
gon lvgab mwwg nyuqm mam lobyumnum, hoo hoqg alap lvbnyi gon lvgab 
mwwg lvpiangam lobyumnum, hoo alap lvbnyi gon lvgab mwv jarnum. 

3Hoo akwnv akwn goqnv hoo benum: “Dvrwq, dvrwq, dvrwqbo nyiit At Sw; 
swcw bumpw si mwwg yuunam rooxo do!” 

4Hoo swwrw gwwlv mwwg goqgam gab hwqnum, hoo nambu bumpwngam 
mwkv juulupnum. 

5Hoo ngo benum; “Ngam mwwdwq mvmto! Hoggab ngo yuupaq paku; hoggab 
ngo agam dvrwq maanbo nyiv, hoo agam dvrwq maanbo nyiilug pengko lo 
doodwn; hoggab Lvpw atam la nyiit At Swn ngoqg vnyiqkv kaapa paku!” 

6Ho yugw hoqgv sabku lvgab mopio yoqdu boam sabnanam mwwg alaqho 
bvvtwl, Serapim ak ngoqg dookub jaranum. 

7Hoo mwv ngoqg agam mam tengdaql hoo benum: Kaato, soq si noqg naboram 
tengdaq pakun; noqg nyixiaqkam naapaq pakun, hoo noqg nyimur gab pwr jit 
kun!” 

At Sw Aijayanvn Roolwqnam 

8Hoo At Swg goodunam yalam ngo tapanum, “Hiyam ngo kanam buiyu, hoo hiyv 
ngul gab wta yin yu?” Ho ngo benum, “Si ngo doodwn! Ngam kanam tvb.” 

9Hoo mwv benum, “Wn, soq nyiilu sam beta: “Tal doos do, hvbmabde tacin ma; 
kaal doos do, hvbmabde kaacin ma.’ 

10Soq nyiilug hangam vdw dvb mvta, hoo bulug nyurungam tuunga mvto, hoo 
bulug vnyiqkam nyiqmv mvto; hvbma baloqkam bulug vnyiq lvgab bulv kaapa 
tai; hoo bulug nyuru lvgab tapa tai, hoo bulug hang lvgab cenglaq tai, hoo mwp 
kodwb hookur tai.” 

11Ho ngo benum, “At Swa, hwd oyu gob?” Hoo mwv benum: “Bopam tulungv 
deexa-rara gob nyi akkam dookmab, hoo nam tuluho nyiilungv dookmab, hoo 
nyookv deexa-rara yuupaq namgub, 

12hoo At Sw nyiilungam aado kiyob mvpaq dvn, hoo gvda pengko ho haqpaq 
kunam nyookv naleq paku. 

13Hoo hoqho wyw go dootwq jaqkam hoqham hvraqb ramdwr tayin, Terebin la 
Kora svvn hvb, tabto layil hoqg swwtungv doonam hvb doodwn.” Dvrwqbo vliv 
hoq swwtu hv. 

Aijaya 7 

Aijayanvn Lvpw At Ahaj Dookub Kanamnam 

1Jotam gv ko tuup, Ujjiya gv ko tuup Ahaj Judag lvpw atwb swwd moodho, Rejin 
Siriyag lvpw atwb hoo Remaliya gv ko tuup Peka Israelwg lvpw atwb swwiyik 
ho Jerusalem mam nyob patab haanum, hvbmabde hoqham nyob pala maanum. 

2Hwdlo Debidg nambungam, “Siriyangv Iprayim lvgab lvkin gob nyibam dvk hvl 
betam yin,” Ahaj la mwwg nyiilug hangv nyorog svvnam dooi yidin yin hwqnam 
hvb bulug hangv tvmdwrnum. 

3Hoo At Sw Aijayanvn benum, “No la noqg ko tuup Sear-jasub nunyiv wgdvl 
Ahajnvn, Vj niixaqbo tulug rongo lamta paada wta ko odum daiyag swnyiq 
biqlinko cuukiqho kvvrwqta. 

4Hoo soq luunyig vs-axaq dvb mvl wm gudunam hvb mvgam gab, Rejin la Siriya 
hoo Remaliyag ko tuup hang lengc-leng ya lenggam gab, mwam beta, ‘Hvvmin 
to, swrso to, bosmab, hoo noqg hangv pwnyo maabv. 

5Hoggab Siriyangv Iprayim lvgab hoo Remaliyag ko tuupv nam ceekol alman 
boam nyidwb mwo begamv, 

6“Kuj ngulv Judab caal ceeko gvdwl hoo bos belam taaj, hoo kuj ngulv hoqham 
ngul atgab mviya taaj, hoo Tabeel ko tuupam lvpw at gob hoq pengko lo mvl ap 
taaj,” 

7soq sib Pwnbo At Sw bedo: “Hoqhv hog dooram, hoo hoqhv hog nyilin ram. 

8Hoggab Siriyag dvqgwngv Damaskasv, hoo Damaskaswg dvqgwngv Rejin. (Hoo 
vnyw camx leq nywg uraho Iprayim mam mwmwq tayin, ho hoq nyiilungam 
twrtayin.) 

9Hoo Iprayimg dvqgwngv Samariya, hoo Samariyag dvqgwngv Remaliyag ko 
tuupv. Nulug mwwjwngv hwngkw mabaloqkam, nulv hog mwlwho hwngkw 
ram.’ ” 

Immanuelam Kaacin Dvb Mvnam 

10At Sw Ahajnvn lokta goonum, 

11“Noqg Pwnbo At Swn kaacin dvb mvnam lo ak koto; hoqhv Sux-ywlw hvb ura 
jaqkam ho doa ao tvb ao jaqkam.” 

12Hvbmabde Ahaj benum, “Ngo ham koram, hoo ngo At Swn pooka ram.” 

13Hoo mwv benum, “Hvnyiloqkam, Debidg nambunga tato! Nyi gab nulv anyo 
jaq tvla yv nyelin-dors dvn, hoqhv ngoqg Pwnboam kam nulv nyelin-dors 
mvpan? 

14Hoqgab At Sw atv nulam kaacin dvb kooxnam ak jitayin. Kaato, nyijwr ak ko 
gvtayin hoo nyega ko ak bwwtayin, hoo mwwg eminam Immanuel hvl emin 
tayin. 

15Hwdlo mwv almanam haqpaq dvb cenglaq yin mwv gwwi hoqgv doxib mvnam 
mam la ngolangam dvtayin hoo alboam xuqtayin. 

16Hoggab nyega kov almanam haqpaq dvb hoo alboam xuqdwb cengma taab, 
noqg bosnam mam gvda vnyig lvpw atam mvpaq tayin. 

17At Sw noqg aoho hoo noqg nyiilu aoho hoo noqg ab tulug nambu aoho 
Iprayimv Juda hoqgv wleq yuk hoqgv jaq haak maanam aalam Assiriyag lvpw at 
moodam haam tayin.” 

18Hoq aalam At Sw Ijipt pobu biqcum hoqgv jara mvdwb koxio tayin, hoo 
Assiriya gvdag tong ngopum mam goqa tayin. 

19Hoo bul mwlwngv haatayin hoo lywpa mwlwho, hoo bwdw dwwraq mwlwho, 
hoo taa-haataq mwlwho, hoo tuun-mee nwmw dukumko nyook mwlwho 
dootayin. 

20Hoq aalam At Sw Assiriyag lvpw at lvgab pobu lvvg nagub tolum pee lvgab 
riqbin tayin—dumpo dum mam la lvpia lwmmam, hoo hoqhv nvmmam riqbin 
tvl wgtayin. 

21Hoq aalam nyiv svv hvvdo dorg la sviya dornyi hoqgv swwtayin, 

22hoggab hvbnyiloqkam bulv gwwiyv naleqgo jitayin, mwv doxingam dvtayin, 
hoggab gvdaho hiyam apaqkunam nyiicwr-cwrxiv doxi ngamla ngolangam 
dvtayin. 

23Hoq aalam roo svvn lwwyw go daqtwl rup twngk lwwyw go naak nyook 
mwlwngam iky ningc citaq bvla taa-haageqb mvtayin. 

24Illy-uppuq lvgab nyiv hoqho haatayin, hoggab nyook mwlwngv iky ningc citaq 
bvla taa-haageqb nyitayin. 

25Hoo yorn yorxiam xooi lvgab habknam mam, nulv bosil hoqg iky ningc citaq 
bvla taa-haageq ho haala kuram, Hvbmabde hoq nyook tuluhv svb-svv tolwqko 
bvla sviya sojab jamin koob nyitayin. 

Aijaya 8 

Assiriya Nyi tulungv Nyob Patab Hoodunam 

1Ho At Sw ngam benum, “Lwpia taqt bolo ak naag dvl hoo hoq aoho Mahar-salal-
hasbajwg dvpar hoqg komsum nyij-mujam xeql apto.’ 

2Hoo ngo mwwjw dvb nyinbo hvvkiam naatayin, Jeberekiyag ko tuup nyob Uriya 
la Jakariya, ngam bugil dootayin.” 

3Hoo ngo nyiqry benbo nyem dookub wnum, hoo mwn ko gvnum hoo nyega ko 
ak bwwnum. Ho At Sw ngam benum, “Mwwg eminam Mahar-salal-has-baj hvl 
goqto; 

4hoggab nyega ko hv ‘ngoqg ab-anna,’ hvl xabcin maatab Damaskas gvla 
Samariyag gumn muiyu-mvcanam mam Assiriyag lvpw atwg otuqb baql 
wtayin.” 

5At Sw ngam lokta goonum: 

6“Hoggab soq nyiilu si anya jaqb toonbo Siloa issam haqpaq pakun, hoo Rejin la 
Remaliya ko aoho hwnyir-hvmar dvn, 

7hoqgab, kaato, At Sw bulam ceekol Assiriyag lvpw atam la mwwg hog mwlw 
yuunam lvgab, ator bvla naleqbo iss pobungam hoodu mvmdo. Hoo hoqhv iss 
silam mwlwngam topoq-toloql hoo sugur mwlwngam tolup tayin, 

8hoo hoqhv Juda urab tolwq tayin, hoqhv topoq-toloql tonamv tosiq-tosiqnv 
lwwpo nagub toca tayin, hoo hoqg tobwq-toswq tonamv noqg nyook cuukiq-
bvvrw mwlwngam toc tayin, Immanuel-la.” 



1271 

 

 
Nyishi 

© 2016 Bible society of India. 
 

 
 

 

9Nyiilungv nulv, vmwq-akaqto, hoo mub cinjum gob nyito; aado gvdaho doonbo 
nul mwlw, ruucw-kwrgab to; nulug nwwxo-svtam mam rublwq tvl hoo mub 
cinjum gob nyito; nulug nwwxo-svtam mam rublwq tvl hoo mub cinjum gob 
nyito. 

10Lvkin gob tomswr-honynam mam naato hvbmabde hoqhv niqtuq lengma 
tayin; gomcwram goos dvn, hvbmabde hoqhv pvvb dooram, hoggab Pwnbov 
ngulug lvgab doodwn. 

Pwnboam Bosto, At Sw gab Kaaiya to 

11Hoggab At Sw mwwg alaq atorboam ngoqg aoso laqp tvl ngam goonum, hoo 
ngam begamv, soq nyiilug lamtab wmab, hv sigv: 

12“Soq nyiilug almab nyidwb hwwsnam mwlwngam almab nyidwb hwwsnamv 
hvl bemab, hoo hoggv bulv bosdvn ham bos maabv, ho haamy maabv. 

13Hvbmabde nyiit At Swn, mwam no dvrwqb xito. Noqg bosnam mam mwam 
bosto, hoo noqg haamynam mam mwam haamy to. 

14Hoo mwv cwwgw akwb nyitayin hoo Israelwg nambu gab kaacnam wlw 
pwgwb hoo dwqtupnam wlw pwgwb, Jerusalemho doonbo nyiilu gab pwd-
potob nyidwn. 

15Hoo naleqgo hoqho dwqtup tayin. Bulv yoqlwl hoo vmwq gob nyitayin; bulam 
pwd-poto hoqtu tvl naanam hvb naatayin.” 

16Nyij-mujam rubtaq to; ngoqg buu tulug pengko ho tomswrnam mam morx 
tubto. 

17Ngo At Swn kaaya tayin, hiyv mwwg nyuqm mam Jakubg nambu hoqgv kvs 
sidu dvn, hoo ngo mwam mwwgw dvn. 

18Kaato, ngo la ko tulungam At Sw ngam kaacin dvb la muxnam mam nyiit At Sw 
Israelwg ura hoqgv jipa kun, hiyv Jaiyon Puutu ho doodwn. 

19Hoo hwdlo bulv nam beiyin, “Bisiq bo tulungam hoo sootu nyub tulug jebs-
japeql betanam pagoqkam tox kaaka ta,” nyiilungv bulug Pwnboam tox-tataq 
maad nvi yv? Sin boam swwl doonbo kwlib tox-tataq dvn yv? 

20Tomswrnam mam la nyij-mujam! Bulv soq gomcwr hvbjaq gooma baloqkam, 
hv hvbaloqkam bulv huto doogma. 

21Bulv vcjaqb mwwdwq gvi hoo kano tvl nyookub wpeq tayin. Hoo hwdlo bulv 
kano yin, bulv hang lengl hoo bulv bulug nyuqm mam nyiidu tvl bulug lvpw atam 
la Pwnboam mwwgw maab gootayin. 

22Hoo bulv swcwb kaabab tayin, hvbmabde kaato, mwwdwq-saqkv la kanv, 
mooma-sasa tvl mwwdwqnum. Hoo bulam kan twdwq uraho tuulwq tayin. 

Aijaya 9 

Ngul gab Ko Ak Dwrbuqnam 

1Hvbmabde hiyv mwwdwq kunum hv mwn gab mooma-sasa kuram. Otuq 
moodho Jebulun la Naptali kedam haqpaqnam mam baqanum, hvbmabde kokw 
moodam mwv Jordon lvvgho sa-svlo hvb Galili nyok ho doonbo nyob tulungam 
yuum dvb mvtayin. 

2Hiyv kan twdwq ho gaqkarbo nyiilungv koijaqb hutongam kaapa pakun; hiyv 
kan twdwq ura sig nyook ho doonum, bulug aoho hutongv hua pakun. 

3No nyob hoolungam dumtwq-miilyw mvpa kun; no hoqg hempam poca mvpa 
kun; vly naaikam hempnam hvb, hwdlo bulv naareqnam mam mvpin-mvra yin 
hempnam hvb, bulv noqg agaho hemp-hvnyir dvn. 

4Hoggab mwwg viyam baqnam mam, hoo mwwg lwwpaq baqnam mam, mwam 
nyijab-nyiyiqbo hoqgv dvvcw laqm baqnam mam, Midianam mviya dvk aalho 
mvpaqnam hvb no mvpaq pakun. 

5Hoggab nyob pakho nyob panbog luxuq gvl wnamv svrvng twqb dudo hoo 
hijum jarxabnam vjam rumxiam tiqtwql wsw hvb wm partayin. 

6Hoggab ngul gab ko ak bwwpa kun, ngul gab nyega ko ak jipa kun; hoo mwwg 
gorgy lo sorkarv dootayin, hoo mwwg eminam Swrdorxeqb Tomswr-hony bov, 
Mwlwngam Ator yaanbo Pwnbov, Kuiyum xaqg Abv, Swrsog Lvpw At Swv hvl 
goqtayin. 

7Mwwg sorkarv la swrsongv koi-koi yaab swwca dvn hoqhv swwtar dooram, 
Debidg pwqlwho la mwwg lvpw-haty aoho, hoqham mvko dvn hoo hoqham torl-
daal doogdvn jvqtw ngvla dvrwq lvgab soq mood soqgv nwrba cwtam hoqgv 
nwrba gob dootayin. Nyiit At Swg soq sam hwrcwb nyinwnam mam nyitayin. 

Larn boam la Nyijab-nyiyiq boam Pw-hwwnam 

8At Sw Jakubnvn ceekol agam mam bilwql kanam nvmlwq pakun, hoo hoqhv 
Israelwg aoho haatayin; 

9hoo Iprayim hoola Samariya ho doonbo, hoo hiyv larl hoo atam paqsbo, nyiilu 
mwlwngv cengtayin: 

10“Hitangv yoql pakun, hvbmabde ngulv wlw xwwlapnam lvgab mvtayin; Taoq 
svvn tulungam kwrtab pakun, hvbmabde ngulv bulug kwlib sidar svvn lo vlwq 
tayin.” 

11Hvbmabde At Sw Rejinnvn ceekol mwam vi yaiya go vs-axaq dvb mvdwn, hoo 
mwwg ceebiongam vigo biywrl raarab mvdwn. 

12Dou-caga hoqgv Siriya nyiilungv hoo dou-haaga hoqgv Palistan nyiilungv 
agam gamk rooto tvl Israelam dvdwn. Hoggab mwwg haaxaqnam mwlwngv 
wpaq maata dvn, hoo mwwg alaqkv sija xaqb ijin tvl dooxiq dvn. 

13Bulam jwwn bo nyiilu dookub mwv hookur maadwn, ho nyiit At Swn tox kama 
dvn. 

14Hoqgab At Sw Israelwg dumpongam la amiam, pvng svvn haqbam la 
rapeqkam aal lookin ho papaq pakun— 

15nyi nyiixa ngvla xinam nyiv dumpongv, hoo vm mvvl nyiqry benbo hv amiv; 

16hoggab soq nyiilu sam tomswrbo tulungv bulam booxar wg pakun, hoo hiyv 
bulam tomswr boam dvmeq paku. 

17Hoqgab At Sw bulug yaapa aoho hemp poma dvn, hoo ab dooma bo la xwwmy 
tulug aoho; nyiicwr-cwrxiv dormo nyiib nyima boam la almab nyin boam, hoo 
xima dvb agam almab goon boam aya mwwpa maadwn. Hoggab mwwg 
haaxaqnam mwlwngv wpaq maata dvn, hoo mwwg alaqkv sija xaqb irab tvl 
dooxiq dvn. 

18Hoggab nyic-nyia boam wm hvb pardwn; ham iky ningc taa-ngam la taa-
haageqkam gunam hvb gudwn; hoqhv nyorog tvgeq hvb nyidwn, hoo bulam 
mwkv aob tiqcal caag dvn. 

19Nyiit At Swg hang lingtwrnam hoqgv gvdangam xaaxin dvn, hoo nyiilungv 
wsw hvb nyidwn; akin gokam apaqram. 

20Bulv vdinam kvtaqb piimwq sudo, hvbmabde hvraqb kano dvn, hoo bulv 
apaqnam mam kam dvs do, hvbmabde xumt maadwn; vxiv mwwg atwg laqpo 
aiyaqkam dvdwn, 

21Manasse ngv Iprayim mam mengdwn, hoo Iprayimv Manassengam mengdwn; 
bulv lvkin gob Judangam ceeko dvn. Hoggab mwwg haaxaqnam mwlwngv wpaq 
maata dvn, hoo mwwg alaqkv sija xaqb irab tvl dooxiq dvn. 

Aijaya 10 

1Hiyv almanbo pvvbam gambwq dvn, hoo xeqn bov hiyv nyijab-nyiyiqnam mam 
xiqdu dvn, 

2dwc-twwpw maan boam jvqtw hoqgv wiyeq mvdwn hoo ngoqg jwwgwbo 
nyiilug nyidynam mam naalil naareq dvn, xwwmy tulungv bulug mucu-mviya 
namgob, hoo ab dooma boam bulug mengn bob nyin boam, mwwdwq mvm to! 

3Laqm baqd aalam, aado hoqgv mucu-mviya taab haan boam no hoggv mvtayin? 
No hiyam svka kotab ketayin, hoo noqg gumn sam hoglo pvvxa kubv? 

4Hog akkam dookram hvbmabde pvtwq doonbo pengko lo geqp mvdwn, ho 
mengnam pengko ho yoqlwq mvdwn. Hoggab mwwg haaxaqnam mwlwngv 
wpaq maata dvn, hoo mwwg alaqkv sija xaqb ijin tvl dooxiq dvn. 

Larnbo Assiriyag Ao lo Pw-hwwnam 

5Assiriya nga, ngoqg haaxaqnam dvvcw; ngoqg hang lengnamv bulug alaqg 
beqnyiangv! 

6Dormo dooma bo nyob nyi tulungam ceeko mvdwb mwam kanam pan, ngoqg 
hang lingtwrnam nyiilungam ngo mwam bidwq pakun, bulam lamta lo kacam 
somcu-samya namhvb, hoo mucu-mviyal hoo naalil naareq mvdwn. 

7Hvbmabde mwv nyidwb tuuka kvla maasu, hoo mwwg hangv hvb nyidwb 
mwwma su; hvbmabde soq si mwwg hang ura lo twrm tvs mwwnamv, hoo anyo 
go nyob tulungam mengpaq tvs mwwma dvn; 

8hoggab mwv bedwn: “Ngoqg sipai saab mwlwngv lvpw at maai yv? 

9Kalno Karkemis hvb nyima yv? Hamat Arpad hvb nyima yv? Samariyangv 
Damaskas hvb nyima yv? 

10Ngoqg alaqkv murtig lvpw-haty ho ic pakun hvb nyido, hiyvg alaq taqnam guss 
tulungv Jerusalem mam la Samariyangam koi yaadwn, 

11ngo hoggub Samariya ngamla mwnwg guss tulungam mwmwqnam hvb ngo 
Jerusalem mam la mwnwg murty tulungam mwmwqram yv?” 

12Hwdlo At Sw mwwg bonam mwlwngam Jaiyon puutu aoho la Jerusalemho 
nyiyum yukun, mwv Assiriyag lvpw atwg hang larl agam goonam mam la mwwg 
vnyiq kaanam mam laqm-baqm tayin. 

13Hoggab mwv bedo: “Ngoqg alaq ator hoqgv ngo sam nyipa kun, hoo ngoqg 
mwwlaq hoqgv ngo cengp kun; ngoqg vrr ho doonbo nyiilungam ngo mvpaq 
pan, hoo bulug gumnam naareq pan; pwqlw aoho doon boam sv hvvb 
baqgeqnam hvb baqgeq pakun. 

14Ngoqg alaqkv nyiilug gumnam osup hupa namhvb hupa pakun; hoo apaq 
kunam pwpam dorkumnam, hoq hvbkalam ngo swcw mwlwngam nookum 
pakun; hoo alapam mvdinbo ho agam mam kuqko bo ho cum dvb mvnbo akkam 
dook maanum.” 

15Bwwtwl pan nvnbo atam vxv koi sviya nvi yv, bwwtwl peenbo akam peen nanv 
koi sviya nvi yv? Dvvcwngv joorab boam joorab kuram hvl hwqdin namhvb, 
beqnyiangv naarab boam wsw naarab namhvb naarab kuram hvvma dvn! 

16Hoqgab nyiit At Sw mwwg pwbwb nyob paky bog pengko lo vc mwp lamanam 
mam kanam tayin, hoo mwwg yuunam uraho wm gunam hvb gurab mvtayin. 

17Israelwg hutongv wmv hoo mwwg Dvrwqbo Akv moilib nyitayin, hoo hoqhv 
gul hoo aal lookin ho mwwg taa-haageqkam la iky ningc taa-ngam gutwr tayin. 

18Mwwg yuunam nyorongam la mwwg diibuqbo nyookam At Sw gv vdinam la 
yvjam twrtayin, hoo hoqhv vcbo nyiv cipaq tayin. 

19Ko anyongv xiqpw maadwb mwwg nyoro lo svvnv anyo go daqtayin. 

Israelwg Boumnamv Hookur Tayin 

20Hoq aalam Israelwg boumnam mvla Jakub nambu ho swwl doon bov hiyv 
bulam jiitabo aoho hingw kuram, hvbmabde Israelwg Dvrwqbo Akwg At Swg 
jvqtw aoho hingw tayin. 

21Boumnam akv, hoo Jakubg nambu ho boumnam, atorbo Pwnbo dookub 
hookur tayin. 

22Hoggab noqg Israelwg nyiilungv sa-svlo lo xuqx hvb nyis jaqkam, boumnam 
tulungam aro hookur mvtayin. Ocu-aiyanamv pvvb bibwqnamv, hvbsujaqkam 
dvrwq jvqtw lvgab topoq-toloq mvtayin. 

23Hoggab nyiit At Sw, swcw mwlwg pengko so, pvvb bibwql mutum looda tayin. 

24Hoqgab soq sib nyiit At Sw bedo: “Ngoqg nyiilunga, hiyv Jaiyon lo doodwn, 
Assiriyangam bos maabv hwdlo bulv dvvcw lvgab jwwjaqkam hoo Ijipt nyi 
tulungv nyinam hvb bulug beqnyiangv nam ceekol lwwrab sujaqkam. 

25Hoggab oyu maab ngoqg hang lengnamv lengnya tadku, hoo ngoqg 
haaxaqnamv bulam ocu-aiya mvdwb tuugab pakun. 

26Hoo Oreb wlw ho Midian nyiilungam jwwnam hvb, nyiit At Sw bulam ceekol 
xipwql jwwtayin. Hoo mwwg beqnyiangv sa-svlo aoho jwwdaqnam hvb, hoo 
Ijipt aoho lwwrabl jwwnam hvb jwwtayin. 

27Hoo hoq aalam mwwg vgwngv noqg gorbw hoqgv wpaq tayin, hoo noqg 
lwwpo hoqgv mwwg lwwpaqkam naapaq tayin; hoo bobuq ko-gab lwwpaqkv 
vmwq yumgub nyitayin.” 

28Mwv Aiyat ho haapa kun; mwv Migronwb wpeq pakun; mwv Mikmas ho 
mwwg cukam boqkuml ap pakun; 

29bulv toggoqb wpeq pakun, bulv Geba lo hoq aiho yubnum; Ramangv tvmdwr 
do; Gibeag Soul keleq nukun. 

30Gallim gv nyem ko tulunga, sogoql xabto! Laisanga, Anatotwg jwwgwbo 
tulunga, ruucw kwrgab to! 

31Madmenangv kidu do; Gebim ho doonbo tulungv cumciq koob kenya do. 

32Soq aal jaqso mwv Nob ho doonu tayin; mwv mwwg alaqho nyumtinam mam 
Jaiyon puutu gvla Jerusalemwg yorn ho toosuq tayin. 

33Kaato, Pwnbo nyiit At Swg atorv bos looda dvb haqbam pvriq tayin; ao kiigo 
boam otu dvb pvvdw tayin, hoo koi xitor boam akob mvl tayin. 

34Mwv nyorog svvn tvgeq mwlwngam vx lvgab paxaq lotayin, hoo Lebanonv 
vcjaqb Xinam Akv ho yoqlwq tayin. 

Aijaya 11 

Jvqtw bo Hosiqkv Pvvb Mvl Doog dvn 

1Jesse sutu hoqgv ok nviyin ak jurlin tayin, hoo mwwg haqb rwb hoqgv aaxy 
xeetayin. 

2Hoo At Swg Yalv, mwwlaq gvla cenglaq Yalv, tomswr-hony dvb la atorbo Yalv, 
cenglaq kvla At Swn bosnam Yalv, mwwg aoho dooba tayin. 

3Hoo At Swn bosnam ho mwwg hempnamv dootayin. Hoggv mwwg vnyiqkv 
kaadwn ham mwv pw-hwwram, hoggv mwwg nyurungv haqyaq minsnam mam 
tapa dvn ham mwv pvvb mvvram, 

4hvbmabde mwv dvrwq jvqtw lvgab jwwgw boam pw-hwwtayin, hoo swcw sam 
yumcum lvgab homyin dvb pvvb mvtayin; hoo mwv swcw sam mwwg gvmdwq 
agam lvgab betayin, hoo mwwg gomcwr lvgab nyic-nyia boam meng tayin. 

5Dvrwq jvqtwngv mwwg hwwpo lo soruqb nyitayin, hoo dengkynamv mwwg 
rumbum ceetaqb nyitayin. 

6Svcangv sviya ko lvgab dooba tayin hoo hogga takarv sibin bindo lvgab lvkin 
gob karba tayin, hoo hvvbuqbo svv koam la sony nyotam lvkin gob, ko anyongv 
bool wgtayin. 

7Svv ngvla sutumv nwmw dvbam tayin; bulug anyo bo tulungv lvkin gob karbam 
tayin, hoo sony nyotv svv hvvb hvb am piilam dvtayin. 

8Gwwi twwdu bo ko hoiyinv tvb borta ungho sootayin, hoo mama kongv mwwg 
alaqkam tvb bwru ho ilwqtayin. 

9Bulam vc-apy dvb mvram ho mwlwngam ngoqg dvrwqbo puutu lo twrm ram; 
issiv hoggub sa-svlob hingpwnam hvbkalam swcw bumpwngv At Swn cingpw 
tayin. 

10Hoq aalam Jesseg rwbv nyiilu gab kaacinam akwb daqtayin—mwam nyob 
mwlwngv tox tayin, hoo mwwg doogw ko nyookam yuutayin. 

11Mwwg nyiilu boumnam tulungam boolin dukub Assiriya hoqgv, Ijipt hoqgv, 
Patros hoqgv, Kus hoqgv, Elam hoqgv, Sinar hoqgv, Hamat hoqgv, hoo sa-svlog 
sugur nyook hoqgv hoq aalam At Sw mwwg alaqkv laqlin layil lwnyi dvb svka 
tayin. 



1277 

 

 
Nyishi 

© 2016 Bible society of India. 
 

 
 

 

12Mwv nyob nyiilu gab kaacinam ak mvrab tayin hoo nyuum boonam Israelam 
bookum tayin, hoo swcw nvg cuukiq-bvrw hoqgv ruqs-ruqtwrnam Judangam 
goqkum tayin. 

13Iprayimg kaaneqnamv wpaq tayin hoo Judangam hentwr hemboam 
mvpaqtayin; Iprayimv Judangam kaaneq kuram, hoo Judangv Iprayim mam 
hentwr hem kuram. 

14Hvbmabde bulv duo-haaga daiyag Palistan nyi tulug gorbw aoho poqlwl 
poqdaq tayin, hoo bulv lvkin gob duo-caga nyiilungam naalil naareq tayin. Bulv 
Idom mam la Moab pam lvkin gob bulug alaqkam ceeko tayin, hoo Ammon 
nyiilungv bulam tatayin. 

15Hoo At Sw Ijipt gv sa-svlog iss biqlin koam twrtayin, hoo mwwg siru miqsunam 
lvgab mwwg alaqkv pobu aoho lwwiywq-lwwxeq tayin, hoo hoqham silam kvn 
uraho jwwlwq tayin, hoo mwv nyiilungam samtaq gvmtvl boopeql wgtayin. 

16Hoo Israelv hoggub lamta ak doonum hwdlo bulv Ijipt nyook hoqgv lengl 
dooyikho hvbkalam mwwg nyiilu boumnam tulu gab Assiriya hoqgv lamta 
paadangv dootayin. 

Aijaya 12 

At Sw Ngoqg Atorv Hoo Ngoqg Beminv 

1No hoq aalam betayin; “At Swa, nam ngo paqyalinco paqtayin, hoggab no ngoqg 
lvgab haaxaq suknum, hvbmabde no ngam bet-bela dvb, noqg haaxaqkam 
xvqngin kunum. 

2“Kaato, Pwnbov ngam ywwlin bov; ngo mwwjw tayin, hoo bosram; hoggab 
Pwnbo At Sw ngoqg atorv hoo ngoqg beminv, hoo mwv ngam ywwlin bob nyipa 
kun.” 

3Hwnyir-cojor layil no ywwlinam sokum hoqgv iss suqlin tayin. 

4Hoo nulv hoq aalam betayin: “At Swn paqyalinco paqto, mwwg eminam goqto, 
nyiilug pengko lo mwwg bon nyinam mam cengm to, mwwg eminam yuum dvb 
pui bvqmw to. 

5“Bemin bel At Swn paqto, hoggab mwv yuudub bon nyij pakun; soq sam swcw 
mwlw so cengm dvb mvto. 

6Goqrwl hwnyir-cojorl bemin beto, Jaiyonwg doonbo nyiilunga, hoggab noqg 
pengko hv Israelwg koibo Dvrwqbo Akv doodo.” 

Aijaya 13 

Bebilonam Pw-hwwnam 

1Amojwg ko tuup Aijaya Bebilonwg pagoqgab gamt tonam. 

2Diixa-rara yorn golo kaacinam ak daqrabl; bul gab sogoql xabtayin; xinam 
toggoq tulungam bulam haam dvb alaqkv hoqyab to. 

3Ngo atv ngoqg xuqnam akam gvmbwq pakun, hoo ngoqg haaxaqnam mam bon 
nyim dvb ngoqg atorbo nyiilungam goqkumnum, ngoqg larl yuumnam akam. 

4Nyi naleqgo dunam-xaanamv puutu aoho hur-matabl dudo! Nyob nyi tulug 
lvpw-hativ lvkin gob hookuml hur-matabl dudo! Nyiit At Sw bookum pan hoo 
nyob pagbo atwb nyido. 

5Doa nvg ywwtwr hoqgv, bulv aado nyook hoqgv haado, At Sw mwwg 
haaxaqnamv nwwxo-svtam gob, nyook mwlw sam twrdwb nyidwn. 

6Sogoq kiirl xabto, hoggab At Swg aalv hvvnwq paku; kvl-jeenamv Pwnbo hoqgv 
haatayin! 

7Hoqgab alaq mwlwngv tvmdwr tayin, hoo nyia kog hvvjw pwxiv jiqtayin. 

8Bulam xikram: bulam silo-dors dvb la sig-dorgv kurum dvb vcnamv haatayin, 
bulv nyem cinc cinam hvb hentwr hentayin. Bulv akwn-akwn koor-kaamin 
sutayin; bulug nyuqmv moolw-cexam tayin. 

9Kaato, At Swg aalv haado, kwc-kvranam lvgab hang lingtwrnamv la haaxaql 
kwr-kornamv nyookam mucu-mviya tayin hoo nyicbo tulungam hoq hoqgv 
twrtayin. 

10Hoggab doa toloqg takarv bulam huto huuj kuram, aram doonyiv caak maab 
kan tayin, hoo poolv huto huukram. 

11Ngo gvda-gvtwg almag gam gab, la nyic ko-gab bulug nyixiaqkam laqm-baqm 
tayin; atam kwcwr-kvpar gob nyin boam ngo mingtwr tayin, hoo hang biimab 
larn boam ngo anyo dvb mvtayin. 

12Hun alboam kaapa lamanam hvb ngo nyiilungam anyo dvb mvtayin, hoo nyia 
ko tulungam Opir hunam kaapa lamanam hvb mvtayin. 

13Hoqgab nyiit At Swg hang lingtwrnamv hoq aalam mwwg hang lengl 
haaxaqnam mam ngo doangam tvmdwr dvb mvtayin, hoo swcw si swcw dook 
hoqgv xwwpin-xwwra tayin, 

14Hoo sudum abtab tanam hvb, ho sviyangam rookum bo doomanam hvb, vxiv 
mwwg at nyiilu dookub wkur tayin, hoo vxiv mwwg atwg nyookub ketayin. 

15Hiyam xeq kaapa tayin ham toopaq tayin, hoo hiyam xeq nootu tayin hv lyoqr 
niqtuqb haatayin. 

16Bulug mama kongam bulug vnyiq kaagaho xiceq tayin; bulug nammam naareq 
tayin hoo bulug nywxwngam humlil nyitayin. 

17Kaato, ngo Medes nyiilungam bulam ceeko mvdwb nwqduq pan, hiyv rupam 
xima dvn hoo hunam hemp maadwn. 

18Bulug illiv nyijwr-yaapa tulungam abx tayin; bulv kepo hoq ko doon boam aya 
mwwpa ram; bulug vnyiqkv ko huriam aya kaapa ram. 

19Hoo yuunam lvpw-haty, Bebilonv, Kaldiyag nyi tulug kaaneq dvb nyinamv, 
Sodom la Gomorra hvb hwdlo Pwnbov bulam mingtwr yin nyitayin. 

20Hotam-hotam nagub hoqho nywywngam nyi dookram; Arabv hoqho mwwg 
tombu doogwngam mvkram; sviya rvkbo tulungv bulug sviya tulungam hoqho 
karm ram. 

21Hvbmabde nyoro svdinv hoqho kartayin, hoo bulug nam tuluho swcw-svjongv 
swrwq rwqtayin; hoqho mwra kiigangv doogw tayin, hoo hoqho bembv pojuq 
juqmin tayin. 

22Hainasv hoq soja aoho sogoq tayin, hoo siyalv ngv doongam bo pwqlw tuluho 
dootayin; hoq moodv alaqsi hvvc paku hoo hoqg aalv oyu kuram. 

Aijaya 14 

Jakubnvn Hoocum Cumkur Kunam 

1Hoggab At Sw Jakubg aoho aya mwwpa tayin hoo lokta Israelam xuqtayin, hoo 
bulam bulug at gvdaho doom tayin, hoo nyoodo nyiilungv bulam nyiba tayin, 
hoo bulv atv Jakubg nambu ho guugabl dooba tayin. 

2Hoo nyiilungv bulam naalayil hoo bulam bulug gvdaho boa jidwn, hoo Israelwg 
nambungv bulam nyera-paqnwb At Swg gvdaho bwwtayin. Bulam nyuum 
boonbo tulungam bulv nyuum bootayin, hoo bulam nyijab-nyiyiqbo aoho pvvb 
bwwl doog tayin. 

Boumnam Israelv Bebilonam Mvcap Tayin 

3Hwdlo At Sw nam noqg vc hoqgv hoo bosil mwwdar mwwpar maanam hoqgv 
hoo nam hentwr jaqb bon nyim dvb jinam hoqgv doonu dvb jilin yukun, 

4no Bebilon lvpw atam soq sib ceekol mvcap tayin: “Hoggub nyijab-nyiyiq bov 
niipa kun yu, hang lengl xima dvb nyimurnamv niipa kun yu! 

5At Sw nyicbog beqnyiangam, ho pvvb bwwl doogbo dvvpam turtu pakun, 

6hogloq hv hang lingtwr yin nyiilungam jwwngin maab jwwnan ham, haaxaq 
lvgab nyookam pvvb bwwl doognan ham leel-parl nyob podu nan ham. 

7Swcw bumpwngv doonul hoo jimy-jema duku; bulv beminam belin duku. 

8Saipreses mwlwngv nam hwnyir-hvmar do, Lebanonwg sidar mwlwngv, 
begamv, “Nam anyo dvb mvgam gab svvda panbo akkam ngulam ceekol daqlin 
maad kun.’ 

9Hwdlo no haaikam nam kvvrwq dvb Sux-ywlw niikumv hur-matab do; hoqhv 
nam svgagvrwq dvb doonyium pvmj do, swcw soqg nyiilo tulungv; bulug pwqlw 
hoqgv, ho nyookwg lvpw at tulungv daqrab do. 

10Bul mwlwngv birwql hoo nam bedo: ‘No kam ngulug hvb laanyi maatwl haapa 
ku! No ngulug hvbkalam nyipa kun!’ 

11Noqg ator yuunam mam Sux-ywlwb, noqg rwwxw-gungga dunam mam akob 
mvgeq pakun; niikumbv topum mam noqg kartaqb puul ap jipan, hoo tadorv 
noqg vj pomlupnan gob nyido. 

12“Hoggub no ao lvpw toloqkv yoql yin, Ar komcig Takar Korlum pumbum ma, 
Dooko koarg ko tuupa! Hoggub nam deela so pageq lopa kun, no nyob 
hoolungam anyo dvb mvl paku! 

13No noqg hanglo benum, ‘ngo ao lvpwb caatayin; Pwnbog takar tulug ao tol 
ngoqg pwqlwngam ngo ao dvb mvptayin; ngo nyoodum daiyag nyi wc maak 
aado jaqg nyi hookum ko puutu aoho dootayin; 

14ngo doomwq ao yaab caatayin; ngo Pwnbo hvb atv mvstayin.’ 

15Hvbmabde nam Sux-ywlwg vcjaqb ung uraho mvgeq paku. 

16Nam kaanbov nam nyiqjin tintin tvl kaatayin hoo noqg aoho mwwka tayin; 
‘Soq nyi jaqsi yv swcwngam tvmdwr dvb mvnbov, hiyv lvpw-hatiam hwqdin 
mvnbov, 

17hiyv gvda-gvtam diixa-rara gob mvnbov hoo hoqg bopam tulungam paiyaq-
pacaq bov, pvtwq tumnam nyiilungam nammwb wkur mvma bov?’ 

18Nyob luuxig lvpw at mwlwngv mwwg atwg yuunamv nyubu uraho doodo; 

19hvbmabde nam noqg nyubu hoqgv seepaq lengpa kun, haqpaqnum haqb hvb, 
lyoqr orioq nwqxwl mengnam mam vj pomlupnam hvb, wlw ung urab 
joopaqnam hvb, svmangam caajabnam hvb. 

20No bulam svma liiba ram, hoggab no noqg nyookam twryum mvpa ku, noqg 
nyiilungam no mengpaq paku. “Almab nyinbo hosiqkam nywywngam emin 
mingpa maabv! 

21Bulug ab tulug nyimur nyigam gab mwwg ko tulungam meng dvb mwx-mvaq 
pakun, hvbmab baloqkam bulv swwrab layil swcw sam gumn bwwta do, hoo 
gvda-gvt aoso bopam tulungam bwwr mvta do.” 

22“Ngo bulam ceebio baqrab tayin,” Nyiit At Sw bibwqdo, “hoo Bebilon hoqgv 
eminam hoo boumnam mam, ko hotam mam la hosiqkam mvpaqtayin,” At Sw 
bibwqdo. 

23“Hoo ngo hoqham sis sitaq bvla iss swnyiqb mvtayin, hoo ngo svmpwq 
pwqnam hvb pwqpaql ham kvl-jeem tayin,” nyiit At Sw bibwqdo. 

Assiriya Pagoq gab Gamt tonam 

24Nyiit At Sw dingr pakun: “Ngo hoggub mwwbwq pakun, hoqhvb nyimtayin, 
hoo ngo hoggub nyidwb bepakun, hoqhvb doom tayin, 

25ngo Assiriyangam ngoqg nyook lo mwmwqtayin, hoo ngoqg puutu aoho 
mwam lvc-korongv samtin tayin; hoo mwwg lwwpaqkv bulug hoqgv, hoo mwwg 
vgwngv bulug gorbw hoqgv wleq tayin.” 

26Soqg nyim dvb benam si swcw bumpw so nyim dvb mwwnamv, hoo soq alaq 
si nyob mwlwg aoho ilin pakun. 

27Hoggab nyiit At Sw pagoq ak mvp pakun, hoo hiyv ham kwly tayin? Mwwg 
alaqkv ilin paku, hoo hiyv ham ikur mvnyi tayin? 

Pilistiya Pagoq gab Gamt tonam 

28Lvpw at Ahajwg sid vnyw ho soq gamt tonam si haanum: 

29Palistiya nga, nam jwwn nan dvvcwngv dwrtu paku hvl, nul mwlwngv, hwnyir-
hvmar maabv, hoggab cumdwq baqnbo tvb hosiq hoqgv cumdwq baqnbov 
lengtayin, hoo hoqg aaxiv bwxeq-naalo jarl wnbo tvb hvb nyitayin. 

30Hoo jwwgwg ko bwwconamv dvmin-twwmin tayin, hoo dwc-twwpw 
maanbov mwwdwq maab dootayin; hvbmabde ngo noqg lengk hosiqkam dwr-
kano lvgab meng tayin, hoo noqg boumnam mam patab tayin. 

31Toggoq nga, sogoq kiir to; Bopam ma sogoql xabto; Palistiya nga, nul 
mwlwngv, bosil yusum-yaqgam to! Hoggab nyoodum toloqkv mwkv juulin do, 
hoo toloqkv haanbov mwwg atwg bonam vbwq maanbo akam dooma dvn. 

32Hoggv gvdag pui baqnbo tulungam birwqtayin? “At Sw Jaiyonam kaapa pakun, 
hoo mwnwg uraho hentwr-kanyi bo mwwg nyiilungv hoqho cwwgw kaapa 
tayin.” 

Aijaya 15 

Moab Pagoq gab Gamt tonam 

1Moab pagoq gab gamt tonam. Hoggab Moabg Ar ham aiho mvpaq pakun, Moabv 
hog nyikma; hoggab Moabg Kir ham aiya ho mvpaq pakun, Moabv hog nyikma. 

2Mwv xumk namlo, bvla Dibon, hoo ao ko gvdab xabtab caan kun; Nebo gabla 
Medeba gab Moabv xabdo. Nyi vxig dumpo dummam riqbin paku; nyi vxig 
nvmmam reqpaq paku; 

3lyobu-buuxy lo bulv tuila vjam kootwl; nam-pamto lola cuukiq-bvvrw vxy lo 
nyiicwr-cwrxiv xabl nyiqs dil doodo. 

4Hesbonv la Eleale ngv xabgoq lengdo; bulug xabnam mam aado kiyo Jahaj 
nagub tapa do; hoqgab Moabg nwwxo-svtam gvnbo nyiilungv vcjaqb xabdo; 
mwwg yvjv tvmdwr do. 

5Ngoqg hangv Moab gab xabdo; mwnwg nyiilungv Joarb bvla Eglat-silisiyab 
kedo. Hoggab Luhit coodu yukam bulv xabdo; Horonaim lamta ho bulv kvl-jeem 
dvb sogoq do; 

6Nimrim issiv xoopa ku; nwmwngv sengpa ku, wj-oongv lengk ma, jeenbo 
akkam dook ma. 

7Hoqgab bulug naleqgo naaknam mam hoo bulv hoggv pvvcum kunum bulv ham 
Huiloswg Kucw aob baqbonam. 

8Hoggab Moabg akar-aarho xabnam yalam tvpw nukun; mwnwg xabnamv 
Eglayim nagub duc do; mwnwg xabnamv Beer-elim nagub duc do. 

9Hoggab Dibonwg issiv ui rooxo do; hoggab ngo Dibonwg aoho vi yaiya go haam 
tayin, Moab hoqgv kelin boam la gvdaho boumnam mam sony nyot akwg 
gombub haam tayin. 

Aijaya 16 

1Gvdag pvvb bvvl doogbog sviya koam Sela hoqgv, diixa-rara lamtab ho Jaiyon 
puutug nyem koam kanam nvmlwqto. 

2Osupam huuyaqyin, pvtangv jarl yvnam hvb, Moabg nyem ko tulungv Arnonwg 
soiyoq ho gaql yvdwn. 

3“Nyid sanam mam tomswr-hony to; jvqtwngam gvbwqto; noqg doonyium mam 
ai hvb aal lvpangam mvto; nyuum tulungam doogw jito; kvsil kilwq boam bepor 
maabv; 

4Moabg nyuum tulungam nulug pengko lo doonu mvto; bulam twrdy bo hoqgv 
bulug cwwgw gob nyito. Hwdlo nyijab-nyiyiqbo dooma yukun, mviyaq-mvcaq 
bov niipa kun, hoo gvda soqgv caajab-caaiyabo nyiv nyiid kun, 

5Tumab abynam ho pwqlwngam mvko tayin, hoo hoq aoho dengky bongv 
Debidg doogw ko ho dootwl pw-hwwnbo akv jvqtwngam meegaq tayin hoo 
nyebia jaqb jvqtwngam nyidwn.” 

6Ngulv Moabg larnam mam tapa tukun— mwv hwdjaqgo larn do!— mwwg 
koijaqb mwwnam mam, mwwg larnam mam, hoo mwwg kwr-kornam mam; 
mwwg sepil larl doonam si kvtaq ma. 

7Hoqgab Moab gab Moabv sogoql xabto, nyiicwr cwrxiv sogoql xabto. Vcjaqb 
jwwgam gab, Kir-hareset dvngam bo wtw gab, nyix-riimto. 

8Hoggab Hesbonwg rongo rwqtaqkv, hoo Sibma roo annv; nyob tulug lvpw atv 
hoqg haqb tulungam papaq paku, hogloq hv Jajer nagub wcnum hoo diixa-
rarangam wpeqnum; hoqg rwbv aado jaqb meenum hoo sa-svlongam 
meebonum. 

9Hoqgab ngo Jajer lvgab Sibmag roo boolu gab xabmin gvdwn; ngo noqg lvgab 
ngoqg nyiqsam dimin gvdwn, Hesbon la Eleale nga; hoggab noqg dug poolwg 
nyijo aaxiam la noqg vly nvvdam sogoqnamv goqnyin pakun. 

10Hoo diibuqbo rongo gab hwrcwnam mam la hempnam mam naapaq pakun, 
hoo roo boolu ho bemin bek maanum, akkam hwrcw kuma; kwm-kor mvnbongv 
twws alangam mvlin kuma; ngo sogoq goqdunam mam mutum pakun. 

11Hoqgab ngoqg hvvjw-harangv rwwxw-gungga mvnam hvb Moab gab, hoo 
ngoqg yvj-yalv Kir-hareset gab xiitu tuudwn. 

12Hoo hwdlo Moabv mwv atv dooikam, hwdlo mwv atv nyook ao gab mwwdwq 
yin, hwdlo mwv mwwg dvrwq namho haal swgw yikam, mwv mviya nyoram. 

13Otuqho Moab pagoqgab soq agam sam At Sw gooknum. 

14Hvbmabde sija At Sw gooknv, begamv, “Vnyw nywum uraho, bon nyin boam 
ree goql bonam nyimnam vnyw hvb nyitayin, Moabg yuunam mam haqpaq 
tayin, mwwg hog mwlwngv nyiitw-mvqlw sujaqkam, hoo doonyu bov anyol hoo 
laanyi maatayin.” 

Aijaya 17 

Damaskas Pagoq gab Gamt tonam 

1Damaskas pagoq gab gamt tonam. Kaato, Damaskas bopamv dookram hoo 
yuupaq boam pookumnam hvb nyitayin. 

2Aroyer bopam tulungv asar dukun; bulv sibin-svv tulu gel karkwb nyitayin, ho 
hv doopaq tayin, hoo bulam hiyv kam bos dvb mvkram. 

3Iprayim hoqg gurumv, hoo Damaskaswg lvpw atv nyiitayin; hoo Siriyag 
boumnamv Israelwg ko tulu yuunam hvb nyitayin, nyiit At Sw bibwqdo. 

4Hoo hoq aalam Jakubg yuunam mam akob mvgeq tayin, hoo mwwg gv ox-
aiyaqkv jiql dornyol xuutayin. 

5Hoo hoqhv am doqdu boam am peenbov nookumnam hvb nyitayin hoo mwwg 
alaqkv vmlywngam nooxub tayin, hoo Repaiyamwg lywpa ho am vmlywngam 
nooxubl nookumnam hvb nyitayin. 

6Hoqho nookumnam mam apaq tayin, olib svvnam jwwmwqnam hvb— aaxy 
xeenbo svvn niqtuqho aaxy pwnyi-pwum, haqb tuluho aaxiv pwpy-pwng gotwq 
xeetayin, Israelwg Pwnbo At Sw bibwqdo. 

7Hoq aalam nyiv mwam Pwnboam kaagab tayin, hoo mwwg vnyiqkv Dvrwqbo 
Akam kaagab tayin. 

8Mwv yugw tulungam, mwwg alaqg bonam nyinam mam kaakram, hoo mwv 
hoggv mwwg alaqkv Aserim la yugw hoqg sulum mwwnam mam kaagab kuram. 

9Hoq aalam bulug bopam tulungv gvda yorn tuluho svvn kwrbin tvl asarnam hvb 
asar tayin, bulv ham asar mvnum Israelwg ko tulu gab, hoo hoqhv vp-cwkwl 
hemp kuram. 

10Hoggab nam ywwlin bo Pwnboam no mwwpa maab nyipa ku hoo noqg 
cwwgwnan Bvdo lwwnam mwwpa kuma; hoqgab no dengkybo svvnam liis 
jaqkam hoo luusaqbo roo haqb annam liis jaqkam, 

11noqg liid aal hoqgv bulam no hingkib liilwqtvl swwm sujaqkam, hoo noqg 
liinamv ar komcam opungv jwgw-jvgo sujaqkam, vcjaqb mwwdwqnamv la mwp 
lama dvb vc de aalam vly naadv wleq tayin. 

12Oa, nyiilug dunam-benamv sa-svlog dugum gumdunam hvb gumdo! Oa, nyob 
tulug dugum gumnamv; atorbo iss tol dunam hvb dudo! 

13Nyob tulug dugum gumnamv; vigo iss tonam hvb nyido, hvbmabde mwv 
bulam yolu ruqtayin, hoo bulv aadob ketayin, puutu aolo ampam dooiyv 
baqxanam hvb hoo diimwram cwkeq-lvmeq dooi baql wgnam hvb baqtayin. 

14Kaato, ariyum moodam bosnamv haado! Ar komc maatab hoqhv dook ma! 
Ngulam naareql baqreqbov, hoo ngulam naalil naareq bov soq sib nyitayin. 

Aijaya 18 

Kus Pagoq gab Gamt tonam 

1Kuswg pobu lvvg cwkeq-lvmeq dooi yik gvda nga, 

2Hvvky-pootam tulungam issib, ho Papiraswg pota uppum mam iss aoho kanam 
dvn! Ao gvi haapa bo nyookub, ogum-aiywr nyiilungam bos dvb, ator gvi mviya 
bo nyookub, hoo hiyvg gvda ham pobungv tvqnyi gob topin supan, pui baqnbo 
tulungv nyebia jaqb wto. 

3Gvda-gvt so doonbo nul mwlwngv, swcw nvg aoso doonbo nulv, puutu tuluho 
kaacinamv caalin yin, kaagab to! Hwdlo tuuliv miqyikam, tato! 

4Hoggab At Sw ngam benum: “Dvrwq cojorl doonyi hutonam hvb, vly nvvdam 
doomwqg gums cooyumnam hvb, ngoqg doogw hoqgv ngo cooikab kaatayin.” 

5Hoggab vly nvvdv haama taab, opungv puunya maatab, hoo opungv puul roo 
aaxy ningma taab, mwv mvxaqnan pvvhwq lvgab jurlin boam paxaq dvn, hoo 
haqb lyamkar bo tulungam mwv papaql hoo dvrwq dvb mvdwn. 

6Dvs meegaqbo puutug pvta tulu gab, hoo swcw nvg svdin gab bul mwlwngam 
apaqtayin. Hoo dug moodam pvta tulungv, hoo swcw soqg svdin mwlwngv 
bulam tapam moodam dvtayin. 

7Hoq moodam nyiit At Swn paqnam mam baqa jitayin ao gvi haapa bo nyook 
hoqgv, ogum-aiywr nyiilu bosnam hoqgv, ator gvi mviya bo nyook hoqgv, hoo 
hiyvg gvdangam pobungv tvqnyi gob topin supan, Jaiyon puutug nyook hv nyiit 
At Swg eminv. 

Aijaya 19 

Ijipt Pagoq gab Gamt tonam 

1Ijipt pagoq gab gamt tonam. Kaato, At Sw nyebia jaqb doomwq-haapam aob 
Ijipt ho xarl hoodu do; hoo Ijipt gv murty mwlwngv mwwg agaho tvmdwr tayin, 
hoo Ijipt nyi tulug hangv bulug uraho hang hotayin. 

2Hoo ngo Ijipt-Ijipt nyi tulu pengko lo ceebio baqm dvb nwqduq tayin, hoo bul-
bulug pengko lo ceekol mviyaq mins mvm tayin hoo vxiv mwwg door-
doopwngam ceeko tayin, bopamv bopam kalam mam ceeko tayin, lvpwngv lvpw 
kalam mam ceeko tayin; 

3hoo Ijipt nyi tulu ura lo bulug nyinw-wnwnamv asar tai kun, hoo bulam 
tomswr-hony boam ngo mwwdar maadwb mvtayin, hoo bulv murtiam la nyioky 
nyub tulungam, hoo pui bvqsiq bo tulungam la sootu nyub tulungam heqka 
tayin; 

4hoo ngo Ijipt nyi tulungam nyiit at alaqho jilwq tayin, hoo bulug aoho kwr-
korbo lvpw atv pvvb bwwl doog tayin, nyiit At Sw bibwqdo. 

5Hoo Sa-svlog issiv xoota yukun, hoo pobungv xoolayil hoo deegoq goqta yukun, 

6hoo hoqg silam mwlwngv kac tayin, hoo Ijipt gv Nail pobu tobwq lengn bo 
mwlwngv nyiilayil hoo xootayin, poqta saala gvla rapeqkv yaapaq tayin. 

7Nail pobug asar dvb tobinam nyookv, Nail sugurho dootayin, hoo Nail pobug 
tobinam mwlwngv deegoq goqta yukun, ham aadob ruqpaq tai kun hoo hoqho 
hog akkam dookram. 

8Nail pobu ho vkar paql, ngui mengbo tulungv xabl-riil nyix-riitayin; hoo iss ho 
wswq hurn bo tulungv hentwr hentayin. 

9Pud-pos vj mvnbo tulungv, hoo svcaq vj cumnbo tulungv mwwgw dookram. 

10Gvdag rwwda tulungv dwrmwq-dwrkaq tai kun, hoo nyis nyijo bo mwlwngv 
mwwdwq tayin. 

11Joan gv lvpw at ko tuupv paca caaya do; Parog mwwlaq lvqtwrl tomswr-hony 
bo tulungv dooxa xaaram boam tomswr-hony do. No hoggub Paron bela dvn, 
“Ngo mwwlaqbo ko tuup akv, hoo kolwg ab apag lvpw atwg ko tuupv akv”? 

12Noqg mwwlaqbo nyiilungv hoglo? Bulam nam betam mvto nyiit At Sw hoggv 
Ijiptam ceekol nyitanam mam bulv cengkam yinpv 

13Joan gv lvpw atwg ko tuup tulungv nyiidam paku, hoo Mempiswg lvpw atwg 
ko tuup tulungv niqtuq dooma boam mwwjw paku; hiyv mwnwg nyob gab 
swwrw rwwdab daqn bov Ijiptam yuupaq gvpa ku. 

14At Sw mwnwg ura lo mwwdar-hendar maanam mam mviyo-mvco pakun, hoo 
twwxum bo nyi akv bulum-kac baapaqnam hvb, bulv Ijipt bon nyinam 
mwlwngam yuupaq mvtayin. 

15Hoo dumpo ngvkam ho amivkam, pvng haqbv kam ho poqta-saala ngvkam, 
hog akkam Ijipt gab dookram. 

Ijipt, Assiriya, Israelv Xinam Jaqkv 

16Hoq aalam Ijipt nyi tulungv nyem tulu hvb nyitayin, hoo nyiit At Swg alaqkv 
hwqdin kunam aoho mwwg agaho tvmdwrl bos tayin. 

17Hoo Judag gvdangv Ijipt nyi tulungam bos sotwr kamangam bos mvtayin. Nyiit 
At Sw bulam ceekonam pagoq gab nyiicwr-cwrxiam bepa pan hoq pagoq gab bos 
tayin. 

18Hoq aalam Ijipt gvda lo bopam ang-go Kanaanwg goangam gootayin hoo nyiit 
At Swn tvjwl swwdwb dingtayin. Hoq bopam akwn ham Twrnbo Bopamv hvl 
betayin. 

19Hoq aalam Ijipt gv gvda pengko lo At Sw gab yugw ak dootayin, hoo hoqg vrrho 
At Sw gab swwrw daag diitayin. 

20Hoqhv Ijipt gvda lo muxnam ak gob nyil nyiit At Sw gab hvvkib daqtayin. 
Hwdlo bulam nyijab-nyiyiq yin bulv At Swn xabtayin, hoo mwv bul gab ceetorl 
ywwlin bo ak kanam tayin, hoo bulam naalin tayin. 

21Hoo At Sw mwv atv atam Ijipt nyi tulungam cengm tayin, hoo Ijipt nyi tulungv 
hoq aalam At Swn cengtayin hoo pwr jil aky lvgab xumtayin, hoo bulv At Sw gab 
bon nyidwb dingr tayin. 

22Hoo At Sw Ijiptam jwwtayin, jwwjo ywwtwl mwptayin, hoo bulv At Swg 
dookub hookur tayin, hoo bulug aya mwwpa tvbwk hvl xumnam mam mwv 
tatwl hoo bulam mwptayin. 

23Hoq aalam Ijipt hoqgv Assiriya nagub lamta baada ak dootayin, hoo 
Assiriyangv Ijipt urab, hoo Ijiptv Assiriya urab haatayin, hoo Ijipt nyiilungv 
Assiriya nyi tulug lvgab xumba tayin. 

24Hoq aalam Ijipt la Assiriya lvgab Israelv oum deen swcw nvg pengko so xinam 
gob nyitayin, 

25hiyam nyiit At Sw lvqc cipa kun, hoo begamv, “Ijiptv ngoqg nyiilu xinam jaqkv, 
hoo Assiriyangv ngoqg alaq bonam nyinamv, hoo Israelv ngoqg otub 
nvvsiqnamv.” 

Aijaya 20 

Ijipt la Kusam Kaacin dvb Ceekonam 

1Hoq vnyw ho Assiriyag lvpw at Sargonwg kanamnam peelo bo sipai saab Asdod 
haanum hoo ham ceekol nyob panum hoo ham naareqnum— 

2hoq moodho At Sw Amojwg ko tuup Aijayanvn goonum, hoo begamv, “Noqg 
hwwpo hoqg tuila vjam toosuq to hoo noqg lvpia hoqg samtaqnan nam pipaqto, 
hoo wto,” hoo mwv hvb nyinum, talo tvl lvpia asarb wnum. 

3Ho At Sw benum, “Ngoqg nyera Aijaya vnyw nywum go Ijipt la Kus gab ceekol 
kaacin dvb talo tvl lvpia asarb gaql yvnum, 

4hoqhvb kalam Assiriyag lvpw atv Ijipt gv nootunam nyi tulungam hoo Kus nyi 
tulug nyuum mam, anyo-akam mam, talo dvb la lvpia asar dvb, tapia lvgab, 
Ijiptam talo dvb booxa tayin. 

5Ho bulv hang hol hoo hvnyw tayin hv hvbaloqkam Kuswg mwwgwnam gab hoo 
Ijipt gv largam gab. 

6Hoo hoq aalam soiyoq ho doonbo tulungv betayin, ‘Kaato, ngulv hiyam 
mwwgwnum hoo Assiriyag lvpw at hoqgv ywwlin kodwb hiyam ngulv svka gab 
kenum si hoggv nyipa kun! Hoo ngulv hoggub nyil keleq tayin?” 

Aijaya 21 

Bebilonv Yoql Paku, Yoql Paku 

1Sa-svlo pagoq gab gamt tonam. Negeb ho cwkeq-lvmeq dooiyv pwrdu do, 
hoqhv deexa-rara hoqgv, hoo al-looda maanbo gvda hoqgv haadwn. 

2Vs-axaq deenam mam nyiqry kaanam ak ngam kaatamnum; nyipinbo tulungv 
nyipin dvn, hoo twrnbo tulungv twrdwn. Elama, odumb caato; Mediya nga, 
jootuml apto; mwnwg koxio-rorw dvb mvnam mwlwngam ngo mutum taikun. 

3Hoqgab ngoqg gvvsiv vc cidu dvn; lomduq dvb vc-cinamv ngam mviya paku, 
nyemv ko bwwtayin cinc cinam hvb; ngo sam cwqla kumab ngo dumpo pvxw 
kunum; ngo sam kaanyi kumab ngo hang hoknum. 

4Ngoqg hangv any maab tabko-tablol wpa kun; bosnamv ngam mooma-sasa dvb 
mvpa ku; ngoqg mwungnam aiyv ngoqgab bosil tvmdwr dvb ya nyikub paku. 

5Bulv dvsam mwx-mvaq paku, bulv upiqkam puul ap paku, bulv dvdo, bulv 
twwdo. Lvpw atwg ko tuup tulunga, daqrabto; svtam mam mvxaq-mvraqto! 

6Hoggab At Sw ngam benum: “Wto, rvkybo nyi ak pvvta; hoggv mwwg 
kaapanam ham mwam pui bepa mvto. 

7Hwdlo mwv svpuram xargbo, svpuram swwrw lo rwwtu bo nyi tulungam, 
svdam aoho xarn bo nyi tulungam, svjin aoho xarn bo nyi tulungam kaapa yin, 
mwam ruucw-kwrgab gvdwl, hingky jaqb tagabto.” 

8Ho mwv xablinam mam kaapanum: “At Swa, aal loopwngam, ngo rvky ko soja 
ao si daqdwn, hoo ngam nyim dvb jiksi ngo ai yupwngam doodwn. 

9Hoo kaato, svpuram xarg bov, swwrw lo svpuram rwwtu bo nyi tulungv haado!” 
Hoo mwv birwqnum, “Bebilonv yoql paku, yoql paku; hoo mwnwg pwnbo tulug 
guss mwlwngam mwv deela ho vmwq gob mvpa kun.” 

10Ngoqg jurpy mvxaql hoo juuxaqnam aka, nyiit At Sw, Israelwg Pwnbo hoqgv 
ngo hoggv tapa kun, ham ngo nam pui baqdwn. 

11Duma pagoq gab gamt tonam. Ngam nyi ak Seir hoqgv goqdu do, “Rvky boa, 
aiywg hwd moodam? Rvky boa, aiywg hwd moodam?” 

12Rvky bov benam: “Arv haado, hoo aiyv kam hvb nyidwn. No kod nyiloqkam, 
koto; lokta hookur ta.” 

13Arabiya pagoq gab gamt tonam. Dedan nyi tulu nga, Arabiyag puum tvgeq 
uraho no doogw tayin. 

14Hvngwr yin iss bwa dvn; dvikam kanongv nyiidwn, Tema gvdaho doonbo nyi 
tulunga. 

15Hoggab bulv lyoqr orioq hoqgv, lyoqr orioq nwqlwq tanam hoqgv, uppuq 
tvganam hoqgv, hoo nyob padwb nwwteqnam hoqgv keleq pakun. 

16Hoggab At Sw ngam benum, “Vnyw nywg uraho, vnywngam ree goql bonam 
nyimnam hvbjaq, Kedarg hog mwlw yuunamv nyiitayin. 

17Hoo Kedarg ko tuup tulu hoqgv ator jaqb uppuq ablaqbo tulungv anyo go 
doonyu tayin, hoggab At Sw, Israelwg Pwnbov sam bepakun.” 

Aijaya 22 

Jerusalem Pagoq gab Gamt tonam 

1Nyiqry kaak lywpa gab gamt tonam. Nulgab caanamv hognvkv, nul mwlwngv 
nam mwwlo aob caol, 

2nulug vcjaqb sogoq goqdu gvdwn, bopamv hur-matab gvdwn, pamdangv hemp 
pogdvn? Nulug nyiilungam mengnam hv lyoqr orioq lvgab mengma ho nyob pak 
ho sima. 

3Nulug nyiilo mwlwngv lvkin gob keleq paku; illy-uppuq dooma ko-gab bulam 
nootunum. Bulv aado jaqb kes jaqkam, nul mwlwngam hiyam kaapanum ham 
nootunum, 

4Hoqgab ngo benum: “Ngam kaamabv; ngam vcjaqb xam tvbv; ngoqg nyiilug 
nyem ko ocu-aiya tanam pagoqkam ngam bet-bela dvb nyimabv. 

5Hoggab Pwnbo nyiit At Sw aal loog doog paku hur-marabl hoo caatam-caabaql 
hoo mwwdar maadwb nyiqry kaak lywpa lo, bvly mwlwngam yaqpia dvb hoo 
puutu mwlw hoqgv goqdu dvb pvvl ap pan. 

6Hoo Elamv ablaq boam ho ceriotam lvgab svpur xarnbo nyiilungam ko 
bwwnum, hoo Kirv svtam mam taakoqnum. 

7Noqg mwwbynam lywpangv ceriot rooxonum, hoo svpur xarnbo nyiilungv 
toggoq tuluho daqnum. 

8Mwv Judag tortum nanam naapaq paku. Hoq aalam no Nyoro Namwg nwwxo-
svtam mam tuugabnum, 

9hoo nulv Debidg bopamho mvpianam mam naleqgo kaapanum. Nulv ako sviyin 
hoqgv iss bwwnum, 

10hoo nulv Jerusalemwg nam tulungam xikanum, hoo gurum nwqtumnam sulu 
namgub nulv nam tulungam sapianum. 

11Nulv kucuqbo sviying issam bvly vnyig pengko lo hengkuml apnum. 
Hvbmabde hiyv ham hengnum nulv kaamanum, ho mwam kaato hiyv ham kol 
otuqho hengl apnum. 

12Hoq aalam Pwnbo nyiit At Sw xabl nyix-riim dvb, dungxo lool tvl tuila vjam 
koom dvb goqnum; 

13hoo kaato, hwnyir-cojor bvla mwwngamnamv, hvvbam la sviyangam mengl 
vdin dvl hoo opo twwdwn. “Kuj ngulv dvt-twwtuj, hoggab aram mam ngulv sita 
yi.” 

14Nyiit At Sw mwv atv atam ngoqg nyuru si betam pakun: “Jvqtw jaqb no sima 
deedib soq nyixiaqnam sam nam apaq jiram,” Pwnbo nyiit At Sw bedo. 

15Soq sib Pwnbo nyiit At Sw bedo, “Haato, nammam gootu kaanbo, Sebna ho 
wno, hoo mwam beta: 

16Hoggv no so mvdwn, hoo nam so hiyv pvvpan, hoqgab no atv noqgab 
nyubungam roqpa kun, hiyv nam puutu aolo nyubungam roql hoo wlw lwwtaq 
ho noqg atgab doogw koam roqdwb jinum? 

17Kaato, atorbo nyi nam, At Sw nam joorabl hurpaq tayin. Nam mwv vcjaqb 
yumgab jinjin tayin 

18hoo nam poopar-tamar leql, hoo gvda deela ho bol hvb hurtayin. Hoqho no 
sitayin, hoqho noqg yuunam ceriotv dootayin, noqg nam atam no hvnyw nyipa 
tayin. 

19Ngo nam ngoqg oppis hoqgv ruqpaq tayin, hoo nam noqg doogw hoqgv akob 
pugeq tayin. 

20Hoq aalam ngoqg kanam tanbo Hilkiyag ko tuup Eliyakimnvn goqtayin, 

21hoo noqg kamt vjam ngo mwam koom tayin, hoo noqg pusam mwam hiqlwq 
tayin, hoo noqg atoram mwwg alaqlo gvqlwq tayin. Hoo mwv Jerusalem gvla 
Judag nam hoq abwb nyitayin. 

22Hoo Debid namwg sabingam ngo mwwg gorbw lo tulwq tayin. Mwv mvko 
tayin, hoo ham hiyvkam ciqtum nyoram; hoo mwv ciqtum tayin, hoo ham 
hiyvkam ciqko nyoram. 

23Hoo ngo cumciqko nyook ho mwam dvcw silongam tvqlwqnam hvb tvqlwq 
tayin, hoo mwwg abwg nammam mwv xinam pwqlwngam haagtayin. 

24Hoo bulv mwwg abwg nam hoq hog mwlw xinam mam, ko hosiqkam la 
pagoqkam, pvtaq hoqgv naarab layil cwwro gaapo pwcw luuxiam mwwg aoho 
haqp tayin. 

25Hoq aalam, nyiit At Sw bibwqpan, cumciqko nyook ho dvcw silo tvqlwqnam 
mam cuqpaq tayin, hoo hoqham pageq tvl yoql mvtayin, hoo hoqho vgwb 
haqpnam mam papaq tayin, At Sw goopa kun.” 

Aijaya 23 

Taiyar la Sidon Pagoq gab Gamt tonam 

1Taiyar pagoq gab gamt tonam. Mwwdwqto, Tarsisig iss jaaj tulunga, hoggab 
Taiyarho jaaj jeegw ko nam, dook maab doopaq paku! Saipras gvda hoqgv bulam 
soq sam betamnum. 

2Pobu bviywr ho doonbo tulunga, cooikab dooto; Sidonwg kwm-kor mvnbo 
tulungv, sa-svlongam rapeq layil, nam bwwr dvb mvpa kun. 

3Hoo issiv mvqlw ko-gab noqg nyooga naanamv Sihorg vly-axeq hvb, ho Nailwg 
am rongo rwqtaq hvb nyinum; no gvda mwlw so kwm-kor mvnbob nyinum. 

4Hvnyw to, Sidon na, hoggab sa-svlongv goonum, sa-svlog dvqgwngv bepakun; 
“Ngo cinc gokam cima ho ko gokam bwwma, ngo yaamy gokam soma ho tuudy 
gokam sorabma.” 

5Hwdlo pui betamnamv Ijiptho haaikam, Taiyar puiyam tatwl bulv vcjaqb 
mwwdwq tayin. 

6Tarsis sam rapeqto; pobu bviywr ho doonbo tulunga, mwwdwqto! 

7Soq si kol galoqkv nulug yuugnam bopam hvviyv, hiyvg lvpiangv mwnwn aadob 
baqpaq gvnum? 

8Ywr dumtup jinboam, hiyv Taiyaram ceeko dvb mwwdwn, hiyvg kwm-kor 
mvnbo tulungv lvpw atwg ko tuup gob nyinum, hiyvg kwm-kor mvnbo tulungv 
swcw soq xinam gob nyinum? 

9Hog mwlw larl yuunam mam mucu-mviya dvb, swcw soqg hog mwlw xinam 
mam xima mvdwn, nyiit At Sw soq sam bibwq pakun. 

10Tarsisig nyem ko tulunga, Nail pobungv topeqnam hvb noqg gvdangam wpeq 
to; mvturnamv akkam dookram. 

11Mwwg alaqkv ilinl sa-svlo aob ibo pakun; mwv lvpw-hatiam hwqdin pakun; 
Kanaanv hogloq ho atorb dvqgw dvn hoqham At Sw twrm dvb gaml jipa kun. 

12Hoo mwv benum: “No lardwb nyikram, Sidonwg nyijab-nyiyiqnam mvvngam 
tulunga; gorabl Saiprasam wbo sujaqkam, alo kam no doonu dookram.” 

13Kaato Kaldiya nyi tulug gvdangam! Soq nyiilu si nyi maanam; Assiriyangv 
hoqham nyoro svdin gob mvol apnum. Bulug naareqnam sojangam bulv 
tuurabnum, bulv mwnwg lvpwngam asar dvb twqbinum, bulv mwnwn mucu-
mviyanum. 

14Tarsisig iss jaaj tulunga, Mwwdwqto, hoggab noqg ator torgw nananv doopaq 
paku. 

15Lvpw at akwg aal hvb, Taiyaram vnyw camkvn go mwwpa kuram. Vnyw 
camkvnwg vtwr-anyangam, meqjo bo tulug bemin benam hvb Taiyar lo 
nyitayin: 

16“Mwwpa kumanam meqjo boa, rwwxw ak naarab layil, bopam golo wto! 
Tiiswrl tangam dvb guuliam liito; naleqgo bemin lo beto, ho nam mwwpa kamyi 
nvpv.” 

17Vnyw camkvn vtwr-anyangam, At Sw Taiyar ho gaqa tayin, hoo mwnwg 
meqjongam jikur tayin hoo swcw nvg aoso gvda-gvtwg lvpw-haty mwlwho mwn 
atv meqjo bob nyitayin. 

18Mwnwg kwm-kor mvnamv la mwnwg nyijongv At Sw ho dvrwq tayin. Hoqham 
pvvkuml ho pvvcum kamram, hvbmabde mwnwg kwm-kor mvnamv naleqgo 
dvs-twwsam la albo vjam At Swg agaho doon boam hortayin. 

Aijaya 24 

Swcw Bumpwngam Pw-hwwnam 

1Kaato, At Sw swcw sam asar dvb hoo ham doopaq dvb mvtayin, hoo mwv 
hoqham likub tayin hoo hoqho doonbo tulungam cwrsaq gob mvtayin. 

2Hoo soq si nyiilungam nyinam hvbkalam nyub tulungam nyitayin; nyera tulu 
lvgab nyinam hvbkalam; at tulungam nyitayin, paqn tulungam nyinam 
hvbkalam ai tulungam nyitayin; rvnbo tulungam nyinam hvbkalam, puqnbo 
tulungam nyitayin; ciirwqbo tulungam nyinam hvbkalam, ceenbo tulungam 
nyitayin, narnbo tulungam nyinam hvbkalam, nvrwqbo tulungam nyitayin. 

3Swcw si twrkub asar taikun hoo twrkub naalil naareq taikun; hoggab soq 
gomcwr sam At Sw bepakun. 

4Swcwngv nyix-riil hoo sengdwn; gvda gvtv mwwdwql sengdwn; swcw soqg 
koibo nyiilungv mwwdwq dvn. 

5Swcw nvg uraso doonbo tulungv swcwngam kacdvb mvnum; hoggab bulv 
pvvbam juqbo paku, daapongam juqbo paku, kuiyum xaqb birminsnam mam 
mvpia paku. 

6Hoqgab beenamv swcwngam duiyum gvdo, hoo hoq uraho doonbo tulungv 
bulug nyixiaq ko-gab hentwr dvn; hoqgab swcw so doonbo tulungam 
xvvtwrnum, hoo nyiingv anyo go dootwq kunum. 

7Opo twwn bov nyix-riido, roo boolungv yooyum paku, hang hwrcw bo 
mwlwngv hvnyw moolw duku. 

8Tamborin tulungam jwwl soonamv cooikab doon kuba, tal dwwl ruuj-pumj dvb 
dunamv nyiin kuba, rwwxw-gungga mvnamv cooikab doon kuba. 

9Bulv opo twwl baajam jamnamv dookma; opo poodwq boam twwnbo gab 
opongv kacaq duku. 

10Doopaq bo bopamv yaqpia paku; nyi akkam haam mvma dvb nam nvmcw 
namtam ciqtum paku. 

11Opo gab lyobu buuxylo nyiingv sogoq goqkar do; hwnyir-hvmarnam mwlwngv 
kan paku; swcw soqg hemp-hvnyirv nyiin kuba. 

12Bopam mam yuupaq dvb apaq paku; yabg toggoq tulungam eexaml sojv 
mialap paku. 

13Hoggab hwdlo olib svvnam pvmwq yukam, roo aaxiam vly noodu yukam, soq 
si swcw nvg nyob tulug pengko ho nyitayin. 

14Bulv goqr rorab do, bulv hemp bemin bedo; At Swg dengkynam aoho bulv dou-
haaga hoqgv goqr rodo. 

15Hoqgab dou-caga hoqgv At Swn yuunam mam jido; sa-svlog soiyoq gvda hoqgv 
Israelwg Pwnbo At Swg eminam yuum do. 

16Jvqtw bo Akwg yuunam mam, swcw nvg ywwtwr hoqgv ngulv paqnam 
beminam tapa do. Hvbmabde, ngo bedwn, “Ngo dampaq paku, ngo dampaq 
paku. At Swv mwwdwq dvn! Hoggab nyipin bov nyipin paku, nyipinam lvgab 
nyipin bov nyipinum.” 

17Swcw soqg doonbo nyi tulunga, nulug aoho bosnamv la ungngv hoo pwd-
potongv doodo! 

18Hiyv bosnam mam tapa pel ken bov hoq ung urab holwq tayin, hoo hiyv hoq 
ung hoqgv geelin tayin ham pwd-potongv hoqtu tayin. Hoggab doa nvg pupum 
mam kuqkonum, hoo swcwg gwwlv tvmdwrnum. 

19Swcwngv twrkub vmwq-akaq paku, swcwngv taqc-taqi paku, swcwngv bos 
xaxa dvb hwqdin paku. 

20Swcwngv twwxum bo hvb tabko-tablo do; hoqhv booiyap hvb yakub-yaxeqdo; 
hoqg nyixiaqnamv hoq aoho vgw dvb paap paku, hoo hoqhv tabto do, hoo hv 
lokta daqrab kuram. 

21Hoq aalam At Sw doa uraho doonbo doa nyiit atam, hoo swcw aoso doonbo 
swcwg lvpw atam laqm-baqm tayin. 

22Bul mwlwngv lvkin gob ung uraho pvtwq doonam hvb dootayin; bulam pvtwq 
uraho tuml aptayin, hoo aal oyu go dooxo kokwngam bulam laqm-baqm tayin. 

23Ho poolv swrdorxeqb nyitayin, hoo doonyiv hvnyw tayin, hoggab Jaiyon puutu 
ngvla Jerusalemho nyiit At Sw pvvb bwwl doog tayin, hoo mwwg nyixa tulug 
agaho mwwg yuunamv dootayin. 

Aijaya 25 

Pwnbov Sigam Nwrba gob Dvmeq Tayin 

1At Swa, no ngoqg Pwnbov; ngo nam paqtayin; ngo noqg eminam paqtayin, 
hoggab no kolwg nyidwb mwwnam mam, dengkiam la swrdorxeq pagoqkam 
niqtuq nyilin mvpa ku. 

2Hoggab no bopam mam hwwpum hvb mvpa kun, gurum nwqtumnam bopam 
mam yuupaq mvnum; nyoodo nyi tulug lvpw-haty bopamv dookma; hoqham 
nywywngam mvdar kuram. 

3Hoqgab atorbo nyiilungv nam yuutayin; kuqnyi bo nyob nyi tulug bopamv nam 
bostayin. 

4Hoggab no jwwgwbo nyiilu gab cwwgw gob nyipa kun, dwc-twwpw maanbo 
nyi gab no cwwgw akv, doogum-dooi hoqgv doogw nan akv hoo og xamnam 
hoqgv doonyiumv; hoggab kuqnyi bog saqnamv gurumlo doogum-dooi 
yidaqnam hvb nyidwn, 

5pwtw bo nyook lo og xamnam hvb nyidwn. No nyoodo nyi tulug ruuj-pumj dvb 
dunam mam munyiub dvn; doonyi ogam doomwq pulupnam hvb, kuqnyi bo 
beminam mvgeq lodwn. 

6Soq puutu aoso nyiilu mwlw gab dwjwbo dvsam, aljaqb opo nyiaqngar boam, 
loocin rooxo tvl dwjwbo dvsam, twwngam bo poolangam, nyiit At Sw mvxor 
jitayin. 

7Hoo nyiilu mwlwg aoho tomlup tvl doognam mam, la nyob nyiilungam pulup 
tvl doognam mam, mwv soq puutu aoso dvmeqtayin. 

8Mwv sigam nwrba gob dvmeq tayin; hoo Pwnbo At Sw nyi mwlwg nyiqsam 
tixaq tayin, hoo mwwg nyiilungam benyi-beyanam mam swcw nvg ao soqgv 
naapaq tayin, hoggab At Sw goopa kun. 

9Soq sam hoq aalam betayin, “Kaato, soq si ngulug Pwnbov; ngulv mwwg gab 
kaayanum, ho mwv ngulam ywwlin kamyi nvpv. Soq si At Sw; ngulv mwwg gab 
kaaya pakun; kuj ngulv mwwg ywwlinam ho mwwngam gvdvl hwnyir-hvmar 
tuj.” 

10Hoggab At Swg alaqkv soq puutu so laqp tayin, hoo Moab nyiilungam mwwg 
nyook uraho caajabl swqmwq tayin, am amrongam pwnwr gab swqmwqnam 
hvb swqtayin. 

11Hoo iss jaan bov mwwg alaqkam yamga tvl iss jaatanam hvb mwv mwwg 
alaqkam hoq pengko ho yamga tayin, hvbmabde mwwg atam koi gob mwwl 
larnam mam la mwwg alaq hoqg nyilaqnam mam At Sw akob mvl tayin. 

12Hoo mwwg ao jaq dvb gurum nwqtumnam mam mwv akob sageq lotayin, 
svdw lotayin, hoo deelag diimwr aoho joop tayin. 

Aijaya 26 

No Mwam Swrsomalo dvb Pvvpa ku 

1Hoq aalam Juda gvda lo soq bemin sam betayin: “Ngulv atorbo bopam mam 
doogdvn; mwv ywwlinam mam bvly hvb la gurum hvb pvvl ap pan. 

2Toggoq tulungam mvko to, mwwjwngam pvvnbo dvrwqbo nyob hoolungam 
urab haam dvb. 

3Hiyv noqg aoho mwwn boam, no mwam swrsomalo dvb pvvpa ku hoggab mwv 
nam mwwgw dvn. 

4At Swn nwrba gob mwwgw to, hoggab Pwnbo At Sw kuiyum nagub lwwn pwtv. 

5Hoggab mwv ao bvla kangam dvb doonbo bopam mam, yan dvb mvpa kun. 
Mwv hoqham akob mvgeq paku, hoqham ked deela diimwr aiyin dvb mvgeq 
paku. 

6Hoqham jwwgwbo la dwc-twwpw maanbog, lvpia dwqnamv dwqjab dvn.” 

7Dvrwqbog lamtangv nvmyin dvn; no dvrwqbog lamtangam nvmyin dvb 
mvdwn. 

8At Swa, noqg pw-hwwta ko lamta ho, ngulv noqgab kaaya dvn; noqg eminam la 
nam mwwpanam mam ngulug yvjv mwwby dvn. 

9Aiyam ngoqg yvjv nam mwung dvn; ngoqg ura yalv nam ngo meegaq dvn. 
Hoggab hwdlo noqg pw-hwwnamv swcw uraso dooikam, gvda gvt so doonbo 
tulungv jvqtwngam cengdwn. 

10Nyic-nyia boam mwwswnam mam kaakin baloqkam, mwv jvqtwngam cengma 
dvn; mwv jvqtw bog nyook lo nyiwq-nyitongam nyidwn hoo mwv At Swg 
yuunam mam kaapa maadwn. 

11At Swa, noqg alaqkam irab supa, hvbmabde bulv ham kaapa ma. Bulam noqg 
nyiilu gob noqg hwrcwnam mam kaapa mvdo, hoo hvnyw mvto. Noqg ceebio 
wmv bulam lyomeq mvto. 

12At Swa, swrsongam no ngul gab gaml jitayin, hoggab jvqtw jaqb no ngul 
mwlwg nyis tulungam nyij paku. 

13Ngulug Pwnbo At Swa, asaqg pwnbo lvvg lo no ngulug aoso pvvb bwwl doog 
paku, hvbmabde noqg emin arongam ngulv mwwpa dvb baqayin. 

14Bulv sipa ku, bulv swwkram, bulv yal bobongv, bulv torab kuram; hoq vtwr 
nagub no bulam gvqyiql twrpa kun hoo bulug hog mwlwngam mwwpa mvma 
dvb tipaq pakun. 

15Hvbmabde At Swa, no nyob hoolungam dumtwq-miilyw dvb swwm paku, no 
nyob hoolungam dumtwq-miilyw dvb swwm pakun; nam swsw-saab yuupw do; 
no gvda vrram mwlwngam koi yaiya dvb mvpa ku. 

16At Swa, hentwr yukho bulv nam meegaqnum; hwdlo no bulam gwrnyiaq 
yukho, bulv jebsil swgwnam mam belinum. 

17At Swa, ko gvnbo nyem ak hvb hwdlo mwnwg ko bwwdv hvvnwq yukam 
mwnwg cinc cinam mam cwqla maab xabnam hvb ngulv kam noqgab nyinum; 

18ngulv ko gvnum, ngulv cinc cinum, hvbmabde ngulv dooiho bwwpaq tukun. 
Swcw nvg uraso ngulv ywwlinam mam niqtuq nyilin maata, hoo gvda gvt soq 
nyi mwlwngv yoql maata. 

19Noqgab sin bov swwtayin; bulug gv apongv gorab tayin. Nulv hiyv diimwr 
uraho doodwn, gorabto hoo hemp gab bemin beto! Hoggab noqg gumsiv hutog 
gumsiv, hoo swcwngv sin boam ko bwwtayin. 

20Haato, ngoqg nyiilu, nulug pwqlwb haatku, hoo nulug kokwb nulug viyap pam 
ciqtumto; haaxaqnamv wnyanam gob nulv atv atam anyo mood go kvsil dooto. 

21Hoggab kaato, At Sw mwwg dook hoqgv lengl hoodu do swcw soqg doonbo nyi 
tulug bulug nyixiaqkam laqm-baqm taab, hoo swcwngv hoqg ywlw swtw 
twwnam mam bepor tayin, hoo hoqg mengnam mam kvsil apkuram. 

Aijaya 27 

Israelam Ywwlinam 

1Hoq aalam At Sw mwwg ator bvla koijaqb daatbo lyoqr orioq lvgab jarnbo 
Dooji-bur tvbam, tuuku-baalal bo Dooji-bur tvbam laqm-baqm tayin, hoo mwv 
sa-svlo urag mucum lvvr-laanyiam mengtayin. 

2Hoq aalam, “Kaangambo roo boolu gab, bemin beto! 

3At Sw, ngo ham rvky bov; lwxiam ham ngo iss jidwn. Hvbmab nyiloqkam ham 
nyi akgon mvjab-mwiyiq tayin, ham ngo ai aalwb rvky dvn. 

4Ngo ham hang lingtwr kuma. Ngo taa-ngam la wwngam nyob pakin dvn yv! Ngo 
hoq tulu ham caajab-caiyab tayin, ngo bulam lvkin gob wm rampaq tayin. 

5Ho bulam ngoqg roanam mam nootul doomto, bulam ngoqg lvgab swrsob 
doomto, bulam ngoqg lvgab swrsob doomto.” 

6Haata bo aalam Jakub rwbam nootu tayin, Israelv jurlinl hoo opu puutayin hoo 
gvda gvt mwlwho aaxy xeel bwrtayin. 

7Mwv bulug jwwnam hvbkalam bulam mwv jwwn mvi yv? Ho bulam patabo 
panam hvbkalam bulv patab pai yv? 

8Xika-xikal nam nyuum book lvgab bulam ai dvn; mwwg hang lengl saqlinam 
lvgab dou-cagag dooi yid aalam bulam mwv nuupaq dvn. 

9Hoqgab soq sib nyinamv Jakubg nyixiaqkam pvlyw tayin, hoo soq sib nyinam si 
mwwg nyimurnam mam mvxaqtvl aaxiv naleqgo xeetayin: hwdlo mwv yugwg 
wlw mwlwngam mvikam roopuq wlw hvb vmwq-akaq tayin, Asirim ho sulum 
park yugwngv doqdul dookram. 

10Hoggab gurum nwqtumnam bopamv vp-cwkw duku, hoqho doonbo nyi 
tulungv deexa-rarangam haqpaql hoo apaqnam hvb apaq dvn; hoqho svv kongv 

nwmw dukum do; hoqho nwmwngv buql danyib doodo hoo hoqg haqbv yomlup 
tvl doodo. 

11Hwdlo hoqg haqb tulungv sengyikam, hoq tuluhv dwrtu paku; hoo nyemv 
haalayil hoq tulu ham wm parpa ku. Hoggab soq nyiilu si mwwcin maanbov; 
hoqgab hiyv bulam mvnbo hv bulam aya mwwpa dvb mvma pan; hiyv bulam 
pwnum hv bulam mwwswngam kaatam ram. 

12Israelwg nyiilungam, hoq aalam At Sw Iupratas pobu hoqgv Ijipt gv kucw 
namgub am jurpiam daqlin tayin, hoo nulv akin-akinb ammam giqkum tayin. 

13Hoo hoq aalam vcjaqb tuuly miqtayin, hoo hiyv Assiriya nyook ho yuupaq 
kunum hoo hiyam Ijipt nyookub ruqlinum hoq tulungv At Swn Jerusalemwg 
dvrwqbo puutu ho haalayil xumtayin. 

Aijaya 28 

Iprayim mam la Jerusalem mam Pw-hwwnam 

1Twwxum tvl largnam Iprayima ywr dumtup pam, hoo hoqg yuunam kangamv 
opu nyiinam hvb nyiidu do, hiyv opongam mviya dvn hoq gab nyetwg lywpangv 
haabo ho doodwn! 

2Kaato, At Sw akin twq koi bvla ator dvn; mwv mwwg alaq lvgab nyodo taa hvb, 
mucu-mviyabo doogum-taiyam hvb, koijaqb nyodo taa honam hvb, iss tonam 
hvb, swcw so hurlwqnum. 

3Twwxum tvl largnam Iprayimg ywr dumtup pam lvpia niikum lo caajab tayin; 

4hoo hoqg yuunam kangamv opu nyiinam hvb nyiidu do, hiyv diibuq lywpag 
agaho doodwn, hv dwr poolv hvvc maatab otuq jaqb taoq aaxy ningn bo hvb 
nyidwn: hwdlo nyi akgon ham kaapa yin, mwv ham nyebia jaqb mwwg alaqho 
naal meqtayin. 

5Hoq aalam nyiit At Sw yuunam ywr dumtup pam gvtayin, hoo kangam bo hun 
bopyangam, mwwg boumnam nyiilungam gvmtayin, 

6hoo hiyv pw-hwwk ho doodwn ham jvqtw yalam jitayin, hiyv nyob pak hoqgv 
toggoqb wkur dvn ham atoram jitayin. 

7Hiyv opo lvgab svqgw dvn hoo twwxum tvl tabko-tablo dvn; nyubv la nyiqry 
kaal betambo tulungv twwxum tvl tabko-tablo do, bulam opongv lyomeq paku, 
bulv twwxum tvl tabko-tablo do, bulv nyiqry kaanam mam svqgw do, bulv pw-
hwwl jikho dwqtup do. 

8Hoggab bulug dvk tebol lo lvlam samp ko dookmab, baas-baap paku 

9Mwv hiyam cengm dvb tomswr tayin, hoo hiyam puiyam betam tayin? Hiyv 
gwwi twwdu bo ham yv, hiyv oc hoqgv naanam ham yv? 

10Hoggab soq si vcwr go, toloq tv vcwr go, tomswrnam aoho tomswr yaada, 
tomswrnam aoho tomswr yaada, bwqnam aoho bwqnam yaada, bwqnam aoho 
bwqnam yaada gob nyido.” 

11Hoggab taka maanam nyiilug nvbcwr lvgab, hoo nyoodo nyi tulug lyol lvgab At 
Sw soq nyiilu sam gootayin, 

12hiyam mwv bepakun, “Soq si doonu kov; nyelin boam doonu dvb jito; hoo soq 
si doonu kov”; hvbsujaqkam bulv tapa maadwn. 

13Hoo At Swg agamv bulam betayin soq si vcwr go, toloq tv vcwr go, tomswrnam 
aoho tomswr yaada, tomswrnam aoho tomswr yaada, bwqnam aoho bwqnam 
yaada, bwqnam aoho bwqnam yaada gob nyidwn, ho bulv wlayil langkwb 
tabxeql geql dvn, hoo vmwq-akaqdvn, hoo pwd-potob haadwn, hoo naapaq 
dukun. 

Jaiyonho Rwwda Diinam 

14Hoqgab bec-beya benbo tulu nul, hiyv Jerusalemho soq nyiilu sam pvvb bwwl 
doogbo nulv, At Swg agam mam tato! 

15Hoggab nulv bepakun, “Ngulv sinam lvgab birwl ap pakun, hoo Sux-ywlw 
lvgab pvvb mwrpakun, hwdlo vcjaqb jwwnamv wpeq yukam hoqhv ngulam 
haata ma, hoggab ngulv vm mvvnam mam ngulug cwwgw mvpa kun, hoo 
xaalyongam ngulug doogwb naapa kun”; 

16hoqgab soq sib Pwnbo At Sw bedo, “Kaato, ngo lak wlw pwxiam xuqka-xuqkal 
Jaiyon gwwlam diilwqnum, xinam wlw rwwdangam gwwl diilwqnum: ‘Hiyv xeq 
mwwjw tayin hv xargaq ram.’ 

17Hoo ngo bwqrnam mam jvqtwb bwqrtayin, hoo jvqtw xinnan lvgab xintayin; 
hoo vm mvvnam ho cwwgw boam nyodo taangv hurpaq tayin, hoo doogwngam 
issiv lumlup tayin.” 

18Ho nulug sinam lvgab birwl apnamv dookram, hoo nulug Sux-ywlw lvgab pvvb 
mwrwl apnamv dookram; hwdlo vcjaqb jwwnamv wpeq yukam, nulam hoqhv 
akob jwwgeq lotayin. 

19Lwxiam hoqhv wpeq yukam nulam naaky tayin; hoggab ar roxiam, aalam hoo 
aiyam hoqhv wpeq tayin; hoo hoqg puiyam cengdwb vcjaqb bostayin. 

20Hoggab kartamv vcjaqb otu ko-gab nyi akv lwjin-lvqjin lama, hoo pulup nanv 
vcjaqb romnyio ko-gab nyi akv tumlup nyoma. 

21Hoggab At Sw Perajim puutungam daqrab mvtayin; Gibeon Lywpangam 
daqrab mvnam hvb daqrab mvtayin; mwwg bonam nyidwb hvbnyiloqkam—
swrdorxeqkv mwwg nyisv! hoo mwwg bonam nyinam mam bonam nyidwb 
hvbnyiloqkam—swrdorxeqkv mwwg nyisv! 

22Hoqgab sija bej-bepar maabv, hvbmabde nulug swwbamnam mam ya hwngkw 
dvb mvto; hoggab Pwnbo nyiit At Sw galoqkv gvda gvtam twrdwb hvl pvvb 
mvnam ak ngo tapa pakun. 

23Ruucw kwrgab gvdwl, hoo ngoqg yal sam tato; tagab gvdwl, hoo ngoqg 
goonam sam tato. 

24Ampaq paqdwb hal tuqn bov tuqdu twql dooky dvn yv? Mwv mwwg 
rongongam tuqkoq koqdu twql dood nvi yv? 

25Hwdlo mwv rongongam tuqyw yukam, mwv tai-taiyaqkam, hoo wtw ammam 
hib-hibib hoo tanyeqkam liilwqko ho, hoo moku-tapam raagamlo liima dvn yv? 

26Hoggab mwam kvtaqjaqb tomswrnum; mwwg Pwnbo mwam tomswr dvn. 

27Taiyam jurpy daqk ho daqma dvn, ho taiyaqkam riqxaq maadwn, hvbmabde 
taiyam svvda lvgab swqxaq dvn, hoo taiyaqkam xunyia (fungi) lvgab xuxaqdvn. 

28Nyiv ammam wtw gab riqmwq dvn yv? Hvbma, mwv ham nwrba gob jurpy 
doqdu maadwn; hwdlo mwv hoq aob svpur lvgab riqjabl wikam, mwv ham 
riqmwq maadwn. 

29Soq siikam nyiit At Sw galoqkv haadwn; mwv swrdorxeqb tomswr-hony bov 
hoo dengky jaqb pumb rwdwn. 

Aijaya 29 

Jerusalem Mam Naareqnam 

1Oa, Ariela, Ariela, hogloq ho Debidg doogw ko bopamv! Vnyw aoho vnyw vbw 
gvdwl; bulug deela ho dvmin soominamv xarl yvnka. 

2Hvbsujaqkam ngo Arielam hentwr mvtayin, hoo hoqho mool-rinl hoo nyix-riim 
tayin, hoo mwn ngoqgab Ariel hvb nyitayin. 

3Hoo ngo nulam tag-loosaqb ceekol doqtum tayin, hoo nulug soja lvgab ngo 
hwwtum tayin, hoo ngo nulam ceekol nyitum-nyigonam nyis tulungam nyirab 
tayin. 

4Hoo nulam anyo dvb mvl tayin; nulv swcw soqgv agam gootayin, hoo diimwr 
hoqgv nulug goonam mam akob pvxw mvtayin; nulug yalv deela hoqgv oram yal 
dulinam hvb haatayin, hoo nulug goonam mam diimwr hoqgv jebsil jabin tayin. 

5Hvbmabde nulug jaqt jaqb nyoodo ceebio tulungv diimwr hvb nyitayin, hoo 
naleqgo kwr-korbo tulungv amp hvb wpaq tayin. Hoo hoq nyinam hv 
haqmapaqb nyitayin, 

6nyiit At Sw nulam doogum lvgab hoo nyioby hwqnam lvgab hoo vcjaqb ruuj-
pumj dvb dunam lvgab, cwkeq-lvmeq la nyodo taa lvgab, hoo xvvtwrbo wm 
moily lvgab gaqatayin. 

7Hoo dumtwq-miilywl nyob luuxiv Arielam ceekol nyob panbov, mwnwn ceekol 
nyob pan boam hoo mwnwg cwwgwngam nyob pan boam hoo mwnwn hentwr 
hembo mwlwngam, yuma maanam hvb la aiyam nyiqry kaanam hvb nyim tayin. 

8Hwdlo kano bo nyiv yuma lo mwv dvs dudunam hvb hoo huurab yukun mwwg 
kanongv hvraqb noodunam hvb, ho hwdlo hvngwr bo nyiv yuma lo twws 
twwdunam hvb hoo huurab yukun mwwg hvngwrv hvraqb ngwrdunam hvb, 
dumtwq-miilywl nyob luuxiv Jaiyon puutungam ceekol nyob panbob nyitayin. 

9Nulv atv atv lomto hoo lomdin svrinto; nulv atv atv nyiqca to hoo nyiqca to! 
Twwxumto, hvbmabde opo hoqgv ma; tabko-tablo to, hvbmabde vcib twwnam 
hoqgv ma! 

10Hoggab At Sw yubngaqnam yalam nulug aoho jilwq pakun, hoo nulug 
vnyiqkam mutum pakun (nyiqry benbo tulungam), hoo nulug dumpongam 
pulupnum (nyigbo tulungam). 

11Hoo soq nyiqry kaanam mwlw si nulgab kitapho gomcwram mutumnam hvb 
nyipa kun. Hwdlo nyiingv hoqham rilaq boam jitwl begamv, “Sam rito,” mwv 
bedo, “Ngo sam nyila ma, hoggab hoqham leetum paku.” 

12Hoo hwdlo bulv rilaq maanbo akam kitapam jitwl begamv, “Sam rito,” mwv 
bedo, “Ngo sam rila ma.” 

13Hoo At Sw benum, “Soq nyiilu si agam lvgab ogumb hvvnwqdo hoo bulug 
nvbcwr lvgab paqdwqdo, hvbmabde bulug hangv ngoqg galoqkv aado kiyo do, 
hoo nyi tomswrnum gaml hoqgv nulv ngam bosdo, 

14hoqgab, kaato ngo lokta soq nyiilu lvgab swrdorxeq pagoqkam nyita dvn, 
swrdorxeq aoho swrdorxeqb, hoo bulug pumb rwnam mwwlaqbo nyiilungv 
yuupaq tayin, hoo bulug cenglaqbog cenglaqkam kvstayin.” 

15Oa, nulv hiyv nulug tomswr-honynam mam At Sw hoqgv ura jaqb kvsdvn, 
hiyvg nyinam tulungv kan dvn, hoo hiyv bedwn, “Hiyv ngulam kaapa dvn? Hiyv 
ngulam cengdwn?” 

16Nulv dvrab pam likub-lexeq dvb mvdwn! Pwcw mvnboam deekam gob 
mwwtayin yv, ho dupum-dvrab mvnam yaangv hoq mvnbo akam hvl bedwn, 
“Mwv ngam hog mvma pan”; ho dupum-dvrab pwnum yaangv hoq Pwnbo akam 
hvl bedwn, “Mwv hog cenglaq ma”? 

17Oyu maatab Lebanonam aaxy rongo gob, hoo aaxy rongongv nyoro rootaq gob 
nyikub maan mvi yv? 

18Hoq aalam kitap hoq gomcwr goonam mam ruutar bov tapa tayin, hoo bulug 
kaiyal kanko hoqgv nyiqca bo vnyiqkv kaapa tayin. 

19Yanbov nitbo hempam At Sw uraho naatayin, hoo jwwgwbo nyia ko pengko 
hoqgv Israelwg Dvrwqbo Ak ho hemp potayin. 

20Hoggab kwr-kor bov la bej-beparbov hog dookmab nyitayin, hoo mwlwjaqkv 
hiyv almanboam nyidwb koodu boam papaqtayin, 

21agam gvmcw hoqgv nyiingam bimur bogub bedwn, hoo toggoqho hiyv tob-tai 
dvn hv mwam pwd-poto gob pvvdwn, hoo hiyv biyuq-bemaq dvn hv jvqtwngam 
bik-beya dvn. 

22Hoqgab soq sib At Sw bedo, hiyv Jakubg imiq gab mwwnv, Abrahamnvn 
pvlywnum: “Jakub lokta hvnyw kuram, mwwg nyuqmv lokta moiya rvxa kuram. 

23Hoggab hwdlo mwv mwwg ko tulungam, mwwg pengko ho ngoqg alaqg nyis 
nyinam mam kaaikam, bulv ngoqg eminam darxaqtayin; bulv Jakubg Dvrwqbo 
Akam darxaqtayin hoo Israelwg Pwnbo agaho bosil daqtayin. 

24Hoo hiyv yal ho nyogaqdvn hv cenglaqkv haatayin, hoo tomswrnam mam hiyv 
bud-bud haqdwn hv loorwq taikun.” 

Aijaya 30 

Ijipt Nyookub Imabv 

1“Oa, tamy bo ko tulunga,” At Sw bibwqdo, “hiyv mwwnam mam niqtuq nyilin 
dvn, hvbmabde ngoqg ma, hoo lvqry-laqso mvsdo, hvbmabde ngoqg yal lvgab 
ma, ho bulv nyic hoqgv nyic yaadab vbw yinpv; 

2hiyv Ijiptwb idwb mwwx-svqrw dvn, ngoqg lamtangam tox kamab, Parog 
raonam mam cwwgw naadwn hoo Ijipt doonyium ho doogw meekar dvn! 

3Hoqgab Parog raonam nammv hvnyw gob nyikub tayin, hoo Ijipt gv doonyium 
ho doogwnam nammv xima dvb nyitayin. 

4Hoggab mwwg oppisv Joan ho doos jaqkam hoo mwwg hvvky tulungv Hanes 
ho wc dvn, 

5Nyiicwr-cwrxiv hvnywl haadwn hoq nyiilu hoqgv bulam nyegam ram, hoqhv 
svkangam la nyegam boam haag ram, hvbmabde hvnyw ngvla ximanam mam 
haag dvn.” 

6Negeb svdin tulungam gamt tonam. Vs-axa bvla hentwr nyook hoqgv, ho 
hogloqkv sony nyot nyem-nyega gv, taaj jeeramv hoo bwxeq naalo tvbv haadwn, 
bulug nyetam bulv svdam tulug langk ho, hoo bulug gumnam svjin tulug luuc ho 
baqtwl, nyegam maanbo nyiilu dookub haadwn. 

7Ijipt gv svkanamv ximanamv hoo asarv; hoqgab ngo mwnwn goqpa kun “Rahab 
cooikab hvraqb doodwn.” 

Taleqbo Nyiilu 

8Hoo sija wgdvl bulug agaho soq sam lwpiaho xeqta hoo hoqham kitap uraho 
xiqlwql apta, ho hoqhv kuiyum mam nwrba xaqb hvvkib gob doom tvka. 

9Hoggab bulv taleqbo nyiilungv, xaalyo bo ko tulungv, At Swg tomswrnam mam, 
tagab tvs mwwma bo ko tulungv; 

10hiyv nyigbo tulungam bedwn, “Kaamabv,” hoo nyiqry benbo tulungam bedwn, 
“Ngulam hoggv jvqtw dvn ham nyiqry bemabv; ngulam tangam bo pagoqkam 
gooto, jvqtw maanam nyiqry benam mam beto, 

11lamtangam apto, lamta hoqgv daqyeqto, ngulv Israelwg Dvrwqbo Akam lokta 
tak yooju.” 

12Hoqgab soq sib Israelwg Dvrwqbo Akv bedwn, “Nulv soq gomcwram oyum 
paku hoo nyijab-nyiyiqnam mam la nyixiaqnam mam mwwgw dvn hoo bulug 
aoho svqgw dvn, 

13hoqgab soq nyixiaqnam si nulgab gurum ao bov yaqpia tanam hvb, buujinl 
yaqpia tanam hvb, hoo tabto tanam hvb nyidwn, hoq yaqpianamv haqmapaqb 
nyidwn; 

14hoo hoq yaqpianamv deekam pwcwngv vmwq-akaqgob yoqdupnam hvb 
yoqdup dvn, ho hoq pengko ho vmwq-akaqkam yoqmwqnam mam kaapa kuma 
dvn imiq wm hoqgv hog naas doomanam hvb, ho sokum iss tuqlin sv doomanam 
hvb nyidwn.” 

15Hoggab soq sib Pwnbo At Sw benum, Israelwg Dvrwqbo Akv, “Hookurl hoo 
doonul nulam ywwlin tayin; nyum-nyum bvla mwwgwngv nulam ator torg 
tayin.” Hvbmabde nulv hang mwar maanum, 

16hoo nulv benum, “Ma! Ngulv svpur tulug aoho dootwl ketayin”; hoqgab nulv 
aadob keleqtayin; hoo, “Ngulv nyebia jaqb puutu aob xartayin”; hoqgab nulam 
ruqmin gvnbov nyebia jaqb ruqtayin. 

17Nyi akin belam yukam lwwywngv ketayin; ang go belam yin nulv ketayin, 
hwdlo puutu ao lo jet tooriam torpeel, hoo yorn ao lo muxul ap peel apaqnam 
hvb nulam apaqdvn. 

At Sw Anya Tayin 

18Hoqgab At Sw nulam anya dvb kaaya dvn, hoo mwv atam paqs dvn nulam 
ayangam kaakin dvb. Hoggab Pwnbo At Sw jvqtw dvn; hiyv mwwgab kaaya dvn 
hv xinam jaqkv. 

19Hoggab Jaiyonho la Jerusalemho nyiilungv dootayin; nulv lokkam xabkram. 
Nulug xabnam yalam tapa yin mwv jvqtw jaqb nulam anyatayin. Mwv hoqham 
tapa twqda kalam, mwv nulam birwqtayin. 

20Hoo At Sw nulam vs-axaqkam dvswb hoo hentwram twwswb jis jaqkam, 
nulam tomswr bov mwv atv atam lokam kvs kuram, hvbmabde nulug vnyiqkv 
nulam tomswr boam kaapa tayin. 

21Hoo hwdlo nulv lvqbwqb wikam, ho hwdlo nulv laqcib wikam, nulug nyurungv 
gomcwram nulug langk hoqgv bidul doonam mam tapa tayin, “Soq si lamtangv, 
hoqb wto.” 

22Ho nulug murty mvtwl rupam la hunam nulv jiqtamnam yoqdwr guss 
tulungam kacdvb mvtayin. Nulv hoq tulu ham kacboam hurpaqnam hvb hurs-
hurtwr tayin. Nulv hoq tulu ham betayin. “Wpaq tuku!” 

23Hoo mwv nulug rongo hoqg vly liinam gab nyodongam hom jitayin, hoo rongo 
hoqgv vly aaxeqngam swwlin mvtayin, ho nulv nyet bvla naleqtayin. Hoq aalam 
nulug tuun-meengv naleqgo nwmw dvmin tayin, 

24hoo rongongam mvnbo hvvbv la svdam tulungv darlo xookub-xooxeq tvl, 
mood-moodam dvsam dvtayin. 

25Hwdlo vcjaqb patab de aal hoola soja tulungv yaqpia de ho aobo puutu tuuxiv 
hoo yorn yorxy hoqgv pobu kucw issiv tomin tayin. 

26Hoq aoho, pool hutongv doonyi huto hvb huutayin, hoo doonyi hutongv kvn 
go huubin yaatayin, kvn aal go huto huunam hvb, hoq aalam At Sw mwwg nyiilug 
lvdwr-laqdwr boam puudin tayin, hoo mwwg nwqnam hoqgv uun boam 
mwptayin. 

27Kaato, At Swg, wm mwk juucanam hvb, mwwg haaxaqnamv bioqk-bioqk bioql, 
mwwg nvbcwr hoqgv mwjwr jwrlinl, hoo mwwg lyol hoqgv wm moily bioqlinl 
aado hoqgv haado; 

28mwwg saqnamv iss tol lwwgu ho cvvcnam hvb; iss hingxub pan hvb nyob 
mwlwngam asaq-asaqb twrm dvn, hoo nyiilug coqklo alongam vlwq tayin hoqhv 
bulam gaqxar gvtayin. 

29Nulug hangv hempwl hoo dvrwqbo soominl dvminam mam pvvnam hvb, nulv 
aiyam bemin ak betayin, hwdlo nyi akv piul tabnam yalam talayil At Sw, Israelwg 
Lwwn atwg puutub wtayin. 

30Hoo At Sw mwwg swrdorxeq yalam tapa mvdwb nyitayin hoo mwwg laqpo 
jwwgeq lonam mam hang lengl bioqnam mam hoo xvvtwrbo wm moiliam, 
doogum-taiyam buqporl hoo nyodo taa holnam mam kaapa tayin. 

31Hwdlo mwwg dvvcw lvgab mwv jwwikam, At Swg yal hoqgv Assiriya 
nyiilungam bosil xitab tayin. 

32Hoo At Swg jwwdaqko mwlwngv tamborin tulungam jwwdin yin la rwwxw-
gungga yalwb dutayin. Nyob pal alaq lwwn lvgab mwv bulam patayin. 

33Hoggab kol otuqho wm park nyook ak mwx-mvaq pakun; jvqtw jaqb lvpw 
atam mwx-mvaq pakun, ramxaq nanam urw dvb la taqt dvb, wm mam la 
wswngam naleq dvb mvpa kun; At Swg saqnamv wmv pobu hvb tolwl hoqho 
toggab dvn. 

Aijaya 31 

Hiyv Ijipt ho Inbov Mwwdwqnam Jaqkv 

1Hiyv Ijipt ho svka gab inbov hoo svpur tulungam svqgw bov, hiyv ceriot tulungv 
mvqlw ko-gab, hoo svpur xarnbo nyi tulungv vcjaqb ator ko-gab mwwjwbo 
mwlwngv mwwdwqnam jaqkv, hvbmabde bulv Israelwg Dvrwqbo Akam tuugab 
ma ho At Swn tox ma! 

2Hoo hvbsujaqkam mwv mwwlaq dvn hoo ciqcaq-bviyaqkam baqa dvn; mwwg 
gomcwram mwv goqkur maadwn, hvbmabde almanbo nombungam hoo hiyv 
nyixiaq mvdwb svka bo tulungam ceekol daqrab tayin. 

3Ijipt nyi tulungv nyia kov, bulv Pwnbo ma, hoo bulug svpur tulungv ui ala 
baqnbov, bulv yal ma. Hwdlo At Sw mwwg alaqkam ijin yukam, nyiba bo tulungv 
dwqtup tayin, hoo svka bov yoql tayin, hoo bulv lvkin gob yuupaq tayin. 

4Hoggab At Sw ngam benum, “Sony nyot ak ho maalo sony nyot nyopangv mwwg 
cexnam aoho dugumnam hvb, hoo hwdlo sviya rvky bo tulungv mwam goqlam 
yin, mwv bulug sogoqnamv, ho goqlamnam yalam bos maadwn, hoqgab nyiit At 
Sw Jaiyon puutu hoola hoqg yorn tuluho haalayil nyob patayin. 

5Pvta hoggub jaakar yvdwn, hoq hvbkalam nyiit At Sw Jerusalem mam rao tayin; 
mwv raol hoo ham naalin tayin; mwv hoqham ywwlinl pvvtayin.” 

6Israelwg ko tulunga, mwam hiyvg nyiilungv vcjaqb ceekol tvjw maanbo hoqgv 
wkur tuku. 

7Hoggab hoq aalam nulug nyicbo alaqkv nulgab mvnum, mwwg hun-rup murty 
tulungam nyiicwr cwrxiv joopaq tayin. 

8“Hoo Assiriya nyi tulungv lyoqr orioq niqtuqb haatayin, nyia ko ma; hoo lyoqr 
orioq niqtuqb mwam twrm tayin, nyia ko ma; hoo mwv lyoqr orioq hoqgv 
ketayin, hoo mwwg tuudy-yaamy tulungam nwwteql bon nyim tayin. 

9Mwwg lwwn tulungv bosil duqpaq tayin, hoo mwwg saab tulungv bos layil bon 
nyicwngam nyikram,” At Sw bibwqdo, hiyv Jaiyon lola, hoo Jerusalem wmmwb 
bioql doodwn. 

Aijaya 32 

Lvpw At Ak Jvqtw hoqgv Pvvb Mvl Doog Tayin 

1Kaato, lvpw at ak jvqtw hoqgv pvvb bwwl doog tayin, hoo lvpw atwg nyega kov 
jvqtw pvvb bwwl doog tayin. 

2Vxiv dooi hoqgv kvs sigw hvb nyidwn, doogum-dooi hoqgv doogw akub 
nyitayin, nyook pwtw ho iss pobu tonam hvb nyitayin, hentwr-kaas nyook ho 
koibo lwwpwq doonyium hvb nyitayin. 

3Ho hiyvg vnyiqkv kaadwn hv nyiqcw kuram, hoo hiyvg nyurungv tadwn hv 
ruucw kwrgab tayin. 

4Nyebia bo hangv talaql cengtayin, hoo lyongaq bo tulungv nyebia jaqb luusaq 
dvb gootayin. 

5Damaboam lokkam xinamv hvl goqkram, ho nyimur-nyic boam xinam jaqkv hvl 
bekram. 

6Hoggab damabov damangam goodwn, hoo mwwg hangv nyixiaq lvgab nyoma 
dvn, dvrwq maanboam nyidwn, At Sw pagoq gab nyixiaq looda dvn, kano boam 
xumt mvmab apaqdvn, hoo hvngwr boam twwm mvma dvn. 

7Nyimur-nyic bov mwwg nyinanv almanbov; hwdlo dwc-twwpw maanbo nyi 
tulug konamv kvtaq sujaqkam, mwv nyic-nyiangam nyidwb mwol mwwg xaalyo 
lvgab jwwgw boam twrm dvb mwwdvn. 

8Hvbmabde xinam nyi akv xinam pagoqkam mwo coodwn, hoo mwv xinam 
pagoqho daqdwn. 

Atv Xumtbo Dvn Tulungam Ciqcaq-bviyaqkv hvl Beo-belamnam 

9Gorabto, sepy bo nyem tulu nulv, ngoqg yal sam tato; atv xumtbo nyem ko tulu, 
ngoqg agam goonam sam ruucw kwrgab to. 

10At Swv xumtbo dvn tulu nulv, vnyw nywleq gob tvmdwr tayin; hoggab roo 
aaxiv xeekma, aaxy-amarv xeelin takma. 

11Hiyv sepy bo dvn tulu nulv, tvmdwr to, atv xumtbo nulv, tvmdwr to; hoo nulv 
atv atam talo dvb twqbin to, hoo nulug hwwpo ho tuila vjam xiqlwqto. 

12Aljaqnbo rongo tulu gab la roo aaxy gab nulug swqbwngam nulv kwdin suto, 

13hoggab ngoqg nyiilug nyookv taa ngvla nwmwngv swwdu do, vjaq xinam jaq 
bopam uraho hempbo namlo mwlw hookam. 

14Hoggab lvpwngam hwqdin paku, nyiitw-mvqlwko bopam mam haqpaqnum; 
yornv la kaal dook sojangv nwrba xaqb lwwpwq tulu gob nyitayin, nyoro svdam 
tulug hempv, sibin-svv pvtwg nwmw dukum koob nyipa ku; 

15hwdlo Yalam ao hoqgv ngulug aoso jilwq maad deedib, hoo deexa-rarangv 
aaxy rongo gob nyikub dvn, hoo aaxy rongongv nyorob nyidkun. 

16Ho jvqtwngv deexa-rara ho dootayin, hoo jvqtwngv aaxy rongo ho doomin 
gvtayin. 

17Hoo jvqtwg niqtuqkv swrso tayin, hoo jvqtwg niqtuqkv nyum-nyum bvla 
nwrba gob mwwgw tayin. 

18Ngoqg nyiilungv swrsomalongam bugil swwl dootayin, cumciq doogw hoola 
nyum-nyum doonu ko nyook ho dootayin. 

19Hoo hwdlo nyorongv twryum yukun, hoqhv niita yukun, hoo bopamv twrkub 
akob yoql tayin. 

20Hiyv nulv iss bviyoqho vly liinbov, hoo hiyv hvvbam la svdamg lvpiangam 
toosuq tvl gaql yvmbov hempnam jaqkv. 

Aijaya 33 

At Swa, Ngulam Anya Tvb 

1Oa, twrnbo no, hiyv atv atam twrs maapwn, nyipinbo no, hiyam nyi akkam 
nyipin maapan! Hwdlo no twrmnam mam saqnu yukun, nam twrta yukun; hoo 
no nyipin pingyum yukam, bulv nam nyipin tayin. 

2At Swa, ngulam anya tvb, ngulv nam kaaya dvn. Ar roxiam ngulug nwwxo-
svtamb nyitbv, vs-axaq moodam ngulam ywwlin bo. 

3Tadar-tapar maadwb duikam nyiilungv kedo; hwdlo no atv atam daqrab yin, 
nyob luusaqkv cwrsaq-bvraqnum, 

4hoo noqg pareql nookumnamv taqt-raqr gwkumnam hvb nyido; takam 
poqkumnam hvb hoqhv poqkum do. 

5At Swn yuumnum, hoggab mwv aoho doodwn; mwv Jaiyonam jvqtw ngamla 
dvrwqkam bwwr mvtayin, 

6hoo mwv moodam biimab doom tayin, ywwlinamv, pumb rwnamv, hoo 
cengnamv naleq dvn; At Swn bosnamv Jaiyonwg gumnv. 

7Kaato, bulug nyiixwqbo tulungv lyobu tuluho xabl yvdo; swrso gab nyegam 
tulungv vcjaqb xabdo. 

8Lamta paadangam sojv maalap paku (dooxa duku); nyoyw wnbov wkma. 
Birnam pvvbam mvpia paku; bopam tulungam haqpaq paku; nyi tulungam 
xikma. 

9Gvdangv nyix-riil hoo hentwr hendo; Lebanonv hendar-henpar kumab sengpaq 
duku; Saronv diixa-rara hvb nyidku, hoo Basan nvla Karmelv bulug okam 
hwqdinl hwqpaq paku. 

10At Sw bedo, “Ngo sija gorab tayin.” “Ngo sija atv daqrab tayin; ngam yuurab 
taikun. 

11Mwwsam bo nulv; nulv amrongam ko bwwdwn; nulug saqnamv nulam 
wmmwb gutayin. 

12Hoo nyiilungam tac cola gunam hvb gutayin, taangam patab tvl, wm parnam 
hvb partayin.” 

13Ngo hoggv nyiknum, nulv hiyv aado ho doon bov tapa to; hoo hiyv nulv ogum 
hoq doon bov, bekinl bepa to. 

14Jaiyon ho nyimurbo tulungv bosdvn; dvrwqb swwma boam bosnamv mviya 
paku: “Ngulug pengko soqgv hiyv xvvtwrbo wm lvgab doola tayin? Ngulug 
pengko soqgv hiyv kuiyum nagub xaal doonbo lvgab doola tayin?” 

15Hiyv jvqtw lamtab wdwn hoo jvqtwb goodwn, hv nyijab-nyiyiq layil naanam 
mam haqpaq dvn, hiyvg alaqkv tvmdwr dvn, bulv kam jinam mam nootu 
maadwn, hiyvg nyurungv ywlw twwnam mam tvnw maadwn hoo hoqg vnyiqkv 
almanam tuugab maadwn, 

16mwv ao lo doogw tayin; mwwg cwwgw nan nyook hoqg gurumv bodo lwwnv; 
mwwg dvsam mwam jitayin, hoo mwwg iss twwsv kvxaqram. 

17Nulug vnyiqkv kangam bo lvpw atam kaapa tayin; bulv vcjaqb ywwtabo 
gvdangam kaapa tayin. 

18Nulug hangv bosnamho mwwtayin: “Hogloq ho xika bo akv, hogloq ho lvqcam 
jaaka bo akv? Hogloq ho sojangam xika bo akv?” 

19Nulv modu maanbo nyiilungam lokkam kaapa kuram, cengla maadwb goonbo 
nyiilug goonam mam nulv mwwc nyokram, lyongaq bo tulug benam mam nulv 
cenglaq kuram. 

20Ngulug soomin dvmin dvb xuqpnam bopam mam, Jaiyonam kaato! Nulug 
vnyiqkv Jerusalem mam kaapa tayin, hoqho doonbo nyiilungv vs-axaqram, 
biima bo doogwngv, ham hiyv kam naareq dvb hampeqram, ho hoqg oso-teriam 
pupiqram. 

21Hvbmabde yuunbo At Sw ngul gab pobu taqtbo la pobu kucw mwlwho 
dootayin, hoqb nwwxo-svtam baqnbo swpv, ho vcjaqb swp koibov wpeq 
nyoram. 

22Hoggab At Sw ngulug hvvkiv; At Sw ngulam pvvb jinbov; At Sw ngulug lvpw 
atv; mwv ngulam ywwlin tayin. 

23Nulug osongv tonur do; hoq tuluhv svvpongam vcib rubtin apma ho cwrsaq-
bvraqb jaagaq mvgdo. Ho mviyal naareqnamv naleqyin ham horpin-hora dvn; 
lukum bov kam naatayin. 

24Hoo hoqho doonbo nyiilungv beram, “Ngo vc dvn”; hoqho doonbo nyiilungam 
bulug nyixiaqkam apaq jitayin. 

Aijaya 34 

Nyob Tulungam Pw-hwwnam 

1Ogum hvvnwqto, nyob tulunga, tapal hoo ruucw kwrgab dvb, nyiilunga! 
Swcwngv tato, hoo hoqho doonbo mwlwngv; gvda gvtv, hoo hoqgv haanbo 
mwlwngv tagabto. 

2Hoggab At Sw nyob mwlwngam ceekol hang lengdwn, hoo bul mwlwngam 
ceekol hang lengdwn; mwv bulam twrm dvb jipaq pakun, bulam patab mvdwb 
jipaq pakun. 

3Bulug patabnam mam joopaq tayin, hoo bulug svma naiya suurab tayin; bulug 
hijumv puutu hoqgv tol tayin. 

4Doa toloq doonbo mwlwngv yaapaq tayin, hoo cwwnyiaq-doonyiaqkv piuar 
tiqnam hvb tiqtayin. Roo ok rwlnam hvb, taoq svvn ok rwlnam hvb, bulug hog 
mwlwngv yoqtayin. 

5Hoggab ngoqg lyoqr orioqkv doa tolo doonbo mwlwngam twwxum pakun; 
kaato, hoqhv Idom aoho pw-hwwtab ipoqdvn, nyiilungam twryum dvb ngo 
mwwx-mwwrwnum. 

6At Sw lyoqr orioq daag doogdvn; hoqhv hijum mam xumt dvb twwdwn; hoqhv 
ox lvgab, sviya gvla sibin hijum lvgab, yaap tvmwrg xiicwr ox lvgab mviyaq dvn. 
Hoggab At Sw Bojra ho pwr ak jipa kun, Idom gvdaho vigo patabnum. 

7Nyorog carb tulungv bulug lvgab yoql tayin, hoo hvvpa tulungv atorbo hvvb 
tulu lvgab nwqmin sutayin. Bulug gvdangv hoqg hijum mam twwtayin, hoo 
bulug kediv ox lvgab kaqco-kaqyo tayin. 

8Hoggab At Sw ree daqdwb aal loog, hoo Jaiyon lvgab aky jidwb vnyw nywg 
pvvpa kun. 

9Hoo Idomg pobu tulungv deela gob nyikub tayin, hoo mwnwg kediv cumdwq 
nyikub tayin; hoo mwnwg gvdangv og gul doonbo gob nyikub tayin. 

10Ai-aalwb hoqhv miqram; hoqg mwkv nwrba gob juutayin. Ko hosiq-hosiq xaqb 
hoqhv doopaq bo nyookub nyitayin; hoqb nwrba cwtam kuiyum namgub nyi ak 
kam wpeq kuram. 

11Hvbmabde hoqham twt-bwrv la sisv doog tayin, hoqho pupv la poaqkv rwqgw 
tayin. Mwv vrram kaadar-kaapar maadwb bwql aptayin, hoo xinnanv asarb 
dootayin. 

12Si jaq xinam—hoqham lvpw-haty hvl goqnam akam dookma, hoo hoqg lvpw 
atwg ko tuup tulu mwlwngv niqtuq dookma. 

13Hoq cwwgw nan tulu aoho taangv swwtayin, hoqg gurum tulungam ter-tanv 
homlup tayin. Hoqhv svca tulug rwqkum koob hoo ostric tulug dookum koob 
nyitayin. 

14Nyoro svdin tulungv hainas lvgab cemin sutayin; nyorog bembv bulug ajinam 
sogoq tayin; jvqtw jaqb hoqho aiyam pvta tulungv rwqkum tayin hoo bulv bulug 
doonu koob kaapa tayin. 

15Hoqho pupv osup subl hoo pwp pwl hoo gubl ko garl hoo lobyum tvl bulam 
lvkin gob yvgtayin; jvqtw jaqb twt-bwrv lvkin gob dool akwn-akwn meemin 
sutayin. 

16Meegaqto hoo At Swg kitapam rito: Ak jaqkam hoqhv nyiiram; mwn gab ajin 
ak jaqkam doomab dooram. Hoggab At Swg agamv gaml jipa kun, hoo mwwg 
Yalv bulam bookum pakun. 

17Mwv bul gab tak kaapa kun; mwwg alaqkv bulug naady sanam mam bwqrwl 
bwqlin jipa kun; bulv hoqham nwrba gob doog tayin; ko hosiq hoqgv hosiqb bulv 
hoqho dootayin. 

Aijaya 35 

Pvlywnamv Hookur Tayin 

1Deexa-rara ngvla pwtw nyookv hemp potayin; diixa-rarangv hwnyir-hvmarl 
hoo opu-aaxiv yaqbeqnam hvb nyitayin; 

2hoqhv naleqgo opu-aaxiv yaqbeq tayin hoo hwnyir-hvmar lvgab hemp 
beminam betayin. hoqham Lebanonwg yuunam mam, Karmel gvla Saronwg 
xinam mam jitayin. Bulv At Swg yuunam mam, hoo ngulug Pwnbog xinam mam 
kaapa tayin. 

3Laanyi maanbo alaqkam ator dvb mvdwn, hoo hwngkw maanbo lwbwngam 
hwngkw mvdwn. 

4Hang hol mwwdwqbo hangam beto, “Haakam to; bos maabv! Kaato, nulug 
Pwnbov ree daqnam lvgab la, Pwnbog aky jinam lvgab haatayin. Mwv haatayin 
hoo nulam ywwlin tayin.” 

5Ho nyiqca bo vnyiqkv piokoq tayin, hoo ruutar bo nyurungv tal dootayin; 

6ho lukum bov sudum pojuqnam hvb juqtayin, hoo goocin maanbo lyolv hemp 
bemin betayin. Hoggab deexa-rara lo issiv buqlin paku, hoo diixa-rara lo 
pobungv todo; 

7og gul doonbo xuqx tulungv hviyiqbo sokumb nyikub paku, hoo deela pwtw bov 
iss buqlin do; hogloq ho svcangv cwwgwl karl dook nyook nwmwngv, tvtwq-
nwwbu hoo poqta saala gob nyikub paku. 

8Hoo hoqho lamta paadangv dootayin, hoo hoqham Dvrwqbo Lamtangv hvl 
goqtayin; hoqb kacbov wpeq nyoram. Hiyv hoq lamtab wnbo tulu gab hoq lamta 
hv dootayin; bulv dama sujaqkam, bulv gaqxaram. 

9Hoqho sony nyot dookram, ho cen-gamn bo akam hoq lamtab caapeq kuram; 
bulam hoqho kaaparam, hvbmabde pvlywnam tulungv hoqb wtayin. 

10Hoo At Swg pvlywnamv hookur tayin hoo bemin lvgab Jaiyon ho haatayin; 
kuiyum nagub hempnamv bulug dumpo ho dootayin; bulv mwwngam mam la 
hempam paatayin, hoo mwwdwq-saqkv la hentwrv aadob keleqtayin. 

Aijaya 36 

Sennakeribv Judangam Ruqanam 

1Vnyw camleq nywpy gob Hejekiya lvpw atwb swwyikho, Assiriyag lvpw at 
Sennakerib Judag gurum nwqtumnam bopam mwlwngam ceebio baqrab banv 
hoo naareqnum. 

2Hoo Assiriyag lvpw at Lakis hoqgv Rabsakenvn nyemaq mvqlw lvgab lvpw at 
Hejekiya dookub Jerusalemho kanamnum. Hoo mwv lamta paadag swnyiq 
odum daiyag Nyiixaqko Rongo ho daqnum. 

3Hoo imiq dvparam kaaya bo Hilkiyag ko Eliyakim, nyig-wgbo Sebana, hoo 
xiqtubo Asapwg ko Joa mwwg dookub lengnum. 

4Hoo Rabsake bulam benum, Hejekiyanvn beta, ‘Assiriyag lvpw at, koibo lvpw 
atv bedo: Hoggv no atam atv mwwgw sudwn? 

5Agam gvmcw gob nyidwb goonamv nyob panamg huqlwngv hvl no mwwdo i? 
No sija hiyam mwwgw tvl, no ngam ceekol taleq dvn? 

6Kaato, no Ijiptam mwwgw do, tvtwq nwwbungam, hoqho hiyv nwwdaqyin nyi 
gotwqg alaqkam nwqlwqdvn. Hoq hvbjaq Ijipt gv lvpw at Paron mwwjw bo 
tulungv nyidwn. 

7Hvbmabde nulv ngam bedo, “Ngulug Pwnbo At Swn ngulv mwwgw dvn,” hvl 
bebnyiloqkam, Hejekiyag yugw-yupum mam mvpaq kunamv Judangam la 
Jerusalem mam hvl bidu do, “Nulv soqg yugw aga so xumtayin”? 

8Sija haato, ngoqg at Assiriyag lvpw at nulam ai dvn: nulug ho lwwyw vnyi go 
svpur xarlaq gvnbo nyi doobnyiloqkam, ngo nulam lwwyw vnyi go svpur loq 
jitayin. 

9Hwdlo nulv Ijipt gv ceriotam la svpur xarg boam mwwgw yin, hoggub nulv 
ngoqg atwg anyo ko nyera akinwg nyignam mam haqpaq dvn? 

10Hoq aob, At Swn haag maab ngo soq gvda sam ceekol twrtab haad nvi yv? At 
Sw ngam benum, ceekol wgdvl soq gvda sam twrta.’” 

11Ho Eliyakim, Sebna, hoo Joa Rabsakenvn benum, “Kvlv noqg nyera tulungam 
Aramaik gooto, ho ngulv ham tacin dvn. Sulu taqcgonwg nyiilungam tapa dvb 
ngulam Judag agam goab goomabv.” 

12Hvbmabde Rabsake benum, “Ngoqg atv soq gomcwr tulu sam nulug atam la 
nulam goota hvl, hoo sulu ao tol doonbo nyi tulu gab, hoo nulug lvgab atwg 
eengam hoo atwg usum mam dvdy-twwdy bo tulu gab kanam maap nvi yv?” 

13Ho Rabsake daqtwl hoo Judag agam goa hoqgv vcjaqb goqlinl goqnum: 
“Assiriyag lvpw atwg gomcwram, koibo lvpw atwg gomcwram tato! 

14Lvpw at bedo: ‘Nulv Hejekiyanvn xaalyo komabv, hoggab mwv nulam naalin 
nyoram. 

15At Swn mwwgw mvdwb Hejekiyanvn nulam soq sib bel nyik kumabv, “Jvqtw 
jaqb At Sw nulam naalin tayin. Soq bopam sam Assiriyag alaqho gvqlwqram.” 

16Hejekiyanvn tamabv. Hoggab Assiriyag lvpw at bedo: Nulv ngoqg lvgab 
swrsob doodwb nyito hoo ngoqgab lvvgwb lengto. Ho nulv nyiicwr-cwrxiv nulv 
atwg roo hoqgv dvtayin, hoo nyiicwr-cwrxiv atwg taoq svvn hoqgv la hoo atwg 
sokum hoqgv iss twwtayin, 

17dvmin-twwmin ko nyook ho, wtw twwminko hoo poola xorminko nyook ho, 
hwdlo ngo haal nulam nulug nyook jaqhvb nyik ho boa maady deedib. 

18Hejekiyanvn hengab to hvbmab nyiloqkam mwv nulam soq sib bel nyixiaq 
gvtayi, “At Sw ngulam naalin tayin.” Nyob hoolug pwnbo akgon soq gvda sam 
Assiriyag lvpw atwg alaq hoqgv naalinam yv? 

19Hogloq ho Hamat gvla Arpadwg pwnbov? Hogloq ho Separbaimwg pwnbov? 
Bulv Samariyangam ngoqg alaq soqgv naalinum yv? 

20At Sw Jerusalem mam ngoqg alaq soqgv naalin mvdwb, hiyv soq gvdag pengko 
soqgv bulam ngoqg alaq soqgv naalinum?’” 

21Hvbmabde bulv cooikab doonum hoo mwam agam gamg kam birwq maanum, 
hoggab lvpw atwg gaml jinamv, “Mwam birwqmab.” 

22Ho imiq dvparam kaaya bo Hilkiyag ko tuup Eliyakim, nyig-wgbo Sebana, hoo 
xiqtubo Asapwg ko tuup Joa, Hejekiya dookub bulug vjam puc tvl haanum, hoo 
Rabsakeg gomcwr tulungam mwam betamnum. 

Aijaya 37 

Hejekiya Aijayag Svkangam Meegaqnam 

1Hoqham lvpw at Hejekiya tada tvl, mwv mwwg vjam twqjor tvl hoo mwv atv 
tuila vj lvgab tomlup tvl At Swg namlob wwnum. 

2Hoo imiq dvparam kaaya bo Eliyakim, hoo nyig-wgbo Sebana mwv kanamnum, 
hoo axabo nyub tulungv Amojwg ko tuup nyiqry benbo Aijayanvn tuila vj lvgab 
tomlupnum. 

3Bulv mwam benum, “Soq sib Hejekiya bedo, ‘Soq aal si vs-axaq aalv, yolu 
ruqnam aalv, hoo ximanam aalv; ko tulungam bwwlin dvb nyis do, hvbmab ham 
bwwlin dvb ator dook ma. 

4Noqg Pwnbo At Sw Rabsakeg gomcwr tulungam tapa kamyi nvpv, hiyam mwwg 
at Assiriyag lvpw at swwl doonbo Pwnboam bej-bepar mvdwb kanam pakun 
hoo noqg Pwnbo At Swg gomcwr tapanam tulungam yolu ruqtayin; hoqgab 
boumnam nyi tulu gab noqg swgwnam mam nyirab to.’” 

5Hwdlo Hejekiya lvpw atwg nyera tulungv Aijaya dook ho haanum, 

6Aijaya bulam benum, “Nulug atam betam ta, ‘Soq sib At Sw bedo: Bos maabv 
hoggab nulug gomcwr tapa kunam hv, yaapa bo Assiriyag lvpw atwg ceebio 
baqnam mam ngam betam pakun. 

7Kaato, ngo mwam yal ak jilwqtayin, ho mwv xwwk-xwwyanam gon ak tapa 
tayin hoo mwwg gvdab wkur tayin, hoo ngo mwam mwwg atwg gvda lo lyoqr 
niqtuqb haam dvb mvtayin.’” 

8Rabsake wkur kunum, hoo Assiriyag lvpw at Libnanvn ceekol nyob podu dvb 
kaapanum, hoggab Lakiswb lvpw at wleq kunam mam mwv tapanum. 

9Kuswg lvpw at Tirhaka lvpw atwg pagoqkam tapa kunum, “Mwv nam ceekol 
nyob patab wrab nukba.” Hoo hwdlo mwv ham tapa yukho, mwv Hejekiya 
dookub pui baqnbo tulungam kanaml begamv, 

10“Soq sib no Judag lvpw at Hejekiyanvn gootayin: ‘Noqg mwwgwnam Pwnboam 
no dingr kul Jerusalem gvdangam Assiriyag lvpw atwg alaqho jilwqram hvl vm 
mvvk maabv. 

11Kaato, Assiriyag lvpw atv gvda mwlwngam twrdwb mwwx-mwaqnam mam 
nulv tapa pakun. Hoo nulam naalin taikun yv? 

12Ngoqg ab tulug twryumnam nyob hoolu Gojan, Haran, Rejep, hoo Telassar ho 
doonbo Iden nyiilungam, nyob hoolu ho pwnbov bulam naalin pan yv? 

13Hogloq ho Hamatwg lvpw atv, Arpadwg lvpw atv, Separbaimwg bopam hoqg 
lvpw atv, Henag lvpw atv, ho Ibbag lvpw atv?’” 

Hejekiya Naalin Tvbwk hvl Swgwnam 

14Hejekiya pui baqtambo tulug alaq hoqgv potangam nvvrwql hoo ham rinnum; 
hoo Hejekiya At Swg namlob wwnum, hoo At Swg agaho hoqham lwqko tvl 
apnum. 

15Hoo Hejekiya At Swn swgwnum: 

16“Nyiit At Swa, Israelwg Pwnboa, Cerubim aoho ywr dumtupam tuplwqnum 
aka, no jaq Pwnbov, no aro twq, swcw soqg lvpw-hatiam mvnbov; ho no doa 
nyookam la swcw sam pwnum. 

17Noqg nyurungv ruucw kwrgab tvbv, At Swa, hoo tapa tvbv; noqg vnyiqkv 
pioko to, At Swa, hoo kaato; hoo Sennakerib gomcwr mwlw sam tato, soq si swwl 
doonbo Pwnboam bej-bepar mvdwb kanam paku. 

18Jvqtw jaqb, At Swa, Assiriyag lvpw atv nyob mwlw ngamla bulug gvdangam 
doopaq dukub mvpa kun, 

19hoo bulug pwnboam wm uraho joolwq paku. Hoggab hoq tuluhv pwnbo ma, 
hvbmabde hoqhv svvda ngamla wlwngam nyi tulug alaq hoqgv mvnamv. 
Hoqgab bulam twryum paku. 

20Ho sija, ngulug Pwnbo At Swa, mwwg alaq hoqgv ngulam ywwlin tvb, ho no 
aro twq At Sw hvl, swcw soqg lvpw-haty mwlwngam cengm to.” 

Sennakeribg Yoqlnam 

21Ho Amojwg ko tuup Aijaya jilwqnum, begamv, “Soq sib Israelwg Pwnbo At Sw 
bedo: Hoggab Assiriyag lvpw atwg Sennakerib pagoq gab nulv ngam swgw paku, 

22mwwg pagoqkam At Swg gomcwr goonamv soq si: “ ‘Jaiyonwg mvvngam 
nyijwr– mwn nulam oyum do, mwn nulam xikma; Jerusalemwg nyijwr – mwn 
nulug langkwb dumpwq pwqxa duku. 

23“ ‘Hiyam nulv bej-beparl hoo oyum dvn? Hiyam nulv ceekol sogoq goqdwn hoo 
nulug vnyiqkv nyiidu kulul kaadwn? Israelwg Dvrwqbo Akam ceeko dvn! 

24Nulug nyera tulu hoqgv At Swn bej-bepar paku, hoo nulv benum, ngoqg 
mvqlwbo ceriot lvgab ngo aobo puutu mwlwngam cao pakun, aado kiyo 
Lebanon nyook nagub, ho hoqg mwlwngam ao yaanbo sidar svvn tulungam, ho 
hoqg mwlwngam xibinam saipres svvn tulungam kwrtab pa, ho mwlwngam 
caac lamanam puutu tuluho, hoqg aaxy-amar xeebin yaanbo nyoro ho haanum. 

25Sokum tulungam ngo hengnum hoo issam twwnum, Ijipt gv pobu kucw 
mwlwngam xoom dvb ngoqg lvpiangv samdaqnum. 

26“ ‘Kol otuq hoqgv sam nyidwb ngo mwwrnum mam nulv tapa maan mvi yv? 
Kol otuq moodho ngo hoggv mwwr ap pakun ham ngo sija baqa dvn, ho nulv 
gurum nwqtumnam bopam tulungam yupaq dvb mudup mvm dvb, 

27ho hoqho doonbo nyi tulug atoram anyo mvm dvb, hang hoxa mvm dvb hoo 
mwwdar-mwwpar mvma dvb, hoo deelag nwmw hvb, hoo jurlin bo nwmw hvb, 
mwwlo ao lo nwmw buqlin tvl swwrab maatab singtwrnam hvb nyim dvb. 

28“ ‘Ngo nulug doonam mam hoo lvvgwb lengnam mam hoo urab haanam mam, 
hoo nulug ngam ceekol kwr-korwb nyinam mam cengdo. 

29Hoggab nulv ngam ceekol kwr-korwb nyipa hoo nulug atv paqsnam mam 
ngoqg nyuru si hvvc paku, ngo nulug nyupumho ngoqg vkaram haqgab tayin hoo 

ngoqg duduq-dvngaram nulug agamho vlwq tayin, hoo nulug lamta haakwb ngo 
nulam wkur mvtayin.’ 

30“Hoo soq si nulgab muxnam gob nyitayin: soq vnyw so hoggv hoqkv swwlin 
pan ham dvtayin, hoo vnyw nywnyi deenam hoqgv hoggv jurlin tayin ham 
dvtayin. Ho vnyw nywum deenam vly liito hoo dvn naato, hoo roo aaxiam liito, 
hoo hoqg aaxiam dvto. 

31Hoo Juda namlo ho boumnam tulungv lokta mvmiangv niikumb haatayin hoo 
aoho aaxiv xeetayin. 

32Hoggab Jerusalem hoqgv boumnamv, hoo Jaiyon puutu hoqgv swwl doonbo 
acam go lengtayin. Nyiit At Swg hwrcwb mwwnamv soq sam nyitayin. 

33“Hoqgab soq sib At Sw Assiriyag lvpw at pagoq gab bedo: Mwv soq bopam urab 
haalaram ho tolo uppuq abnyiram ho svtam lvgab haanyiram ho hoqham ceekol 
svvpo jootuml paal ap nyoram. 

34Hogloq lamtab haanum, hoq lamta baakinb mwv wkur tayin, hoo mwv soq 
bopam urab haalaram, At Sw bibwqdo. 

35Hoggab ngoqg at emin gab la hoo ngoqg nyera Debidg emin gab, soq bopam 
gab ngo ceetorl ywwlin tayin.” 

36Hoo At Swg gumtwngv lengnv Assiriyag svmcw hoqgv lwwg la cam piinleq ang 
lwwyw go nyiingv mengnum. Hoo hwdlo nyiilungv ar komc ho gorabl 
kaaknamv, hoqg mwlwngv svma goknyi. 

37Ho Assiriyag lvpw at Sennakerib hoqgv wknv hoo nammwb wkur kunum hoo 
Nenibi ho dooknum. 

38Hoo hwdlo mwwg pwnbo Nisrok namho mwv xumdul dooi yikho, mwwg ko 
tuup Adrammelek la Sarejar mwam lyoqr orioq lvgab patabnum. Hoo hoq 
kokwb bulv Ararat gvdab kilwqnum, mwwg ko tuup Esarhaddon mwwg kwlib 
mwwg nyookam pvvb bwwl doognum. 

Aijaya 38 

Hejekiya Vcnam Hoo Alkunam 

1Hoq aal dio ho Hejekiya vcnum hoo sisv twqb nyinum. Hoo Amojwg ko tuup 
nyiqry benbo Aijaya mwwg dookub haanum hoo mwam benum, “Soq sib At Sw 
bedo: Noqg nam mam anya jaqb mvdar-mvparto, hoggab no sitayi, no al kuram.” 

2Ho Hejekiya mwwg nyuqm mam gurum daiyab nywwkur banv hoo At Swn 
swgwnum, 

3hoo benum, “Kvlv, At Swa, ngo hoggub noqg aga ho dengky jaqb ngoqg hvvjw-
hara lvgab wl yvknum hoo hognvkv noqg kaagaho aldvb nyil wl yvknum hoq 
tulu ham mwwpa labka.” Hoo Hejekiya vcjaqb xabnum. 

4Ho At Swg gomcwrv Aijayanvn haanum: 

5“Wgdvl hoo Hejekiyanvn beta, soq sib noqg ab Debidg Pwnbo, At Sw bedo: ngo 
noqg swgwnam mam tapa paku; ngo noqg nyiqs dinam mam kaapa paku. Kaato, 
ngo noqg swwgam vnyw camleq nywng gota vbw jitayin. 

6Ngo nam la soq bopam sam Assiriya lvpw atwg alaq hoqgv naalin tayin, hoo soq 
bopam sam ceetor doog tayin. 

7“At Sw mwwg soq dingrnum pagoq sam nam kaacin mvdwb swrdorxeq ak At 
Sw nyijtayin: 

8Kaato, Ahaj vbia baakap ho doonyi dooyumv baakap kvbyw go wleq kunum.” 
Ho doonyi huto baakap kvbyw go hogloqkv wleq kunum ham ngo lokta wkur 
mvtayin. 

9Judag lvpw atwg Hejekiya mwv vc cipekul hoo mwwg vc hoqgv al laikul 
xeqnamv: 

10Ngo benum, ngoqg swwngo rvpa dvk aalho ngo wdkub nyitayin; hoo ngoqg 
vnyw-aiya swwnam mam swwta kub ngo Sux-ywlw toggoqb wdwb nyitayin. 

11Swwl doonbo gvdaho At Swn, ngo benum, ngo At Swn kaapa kuram; gvda gvt 
pengko so doonbo nyia ko tulungam ngo lokkam kaapa kuram. 

12Sviya rvkybo akv tombungam buusuqnam hvb ngoqg doogw koam 
buusuqnum hoo ngoqg hoqgv mvpaqnum; vj cumnbo akv vj tiqnam hvb ngo 
ngoqg swwgam tiqnum; mwv ngam tan nulum hoqgv pupwqnum, aal hoqgv ai 
namgub no ngam swwnyia mvdkub vlwq paku; 

13Ngo atv arkomc nagub cooikab doonum; sony nyot akv mwv ngoqg loonyiq-
loor mwlwngam kwrmwqnam hvb; aal hoqgv ai namgub no ngam swwnyia 
mvdkub vlwq paku. 

14Pvta pwdw ngvla iss pukumv odynam hvb ngo ody dvn; ngo pwk rinam hvb 
rinnum. Ngoqg vnyiqkv aob piodul kaanyi kuma do. At Swa, ngam nyijab-nyiyiq 
paku; ngoqg cumciq doogw gob nyitbv! 

15Hoggv ngo betayin? Hoggab mwv ngam goopa kun, hoo mwv atv hoqham 
nyipa kun. Ngoqg yvjv vcjaqb mwwdwq ko-gab ngo vnyw-aiyab nyinyiaq jaqb 
wdwn. 

16At Swa, soq tulu gab nyi tulungv swwdwn, hoo soq mwlw so ngoqg swwnam 
yalv swwdwn. Oa ngam lokta bobuqb swwdar mvtbv hoo ngam swwl doom 
tvbv! 



1316 

 

 
Nyishi 

© 2016 Bible society of India. 
 

 
 

 

17Kaato, soq si ngoqg alko gab ngo vcjaqb hentwr henum, hvbmabde noqg 
abynam hoqgv ngoqg sig ung hoqgv no ngam swwgwb naalin pakun, hoggab 
noqg langk ho ngoqg nyic mwlwngam no mvpaq paku. 

18Hoggab Sux-ywlw nyookv nam paqyalinco paqma dvn; sin bov nam paqma 
dvn; noqg dengkynam mam nilbo batamb ikbo tulungv mwwgw maadwn. 

19Swwl doonbo, swwl doonbo, hvl mwv nam paqyalinco paqdwn, ngoqg soolo 
nyinam sib; noqg dengkynam mam abv ko tulungam ceng dvb mvdwn. 

20At Sw ngam ywwlin tayin, hoo At Swg namlo ho, ngulv rwwxw-gungga lvgab 
ngoqg beminam ngulug swwca mwlwho mvl dootayin. 

21Ho Aijaya benum, “Nulv taoq ok nyviyin loq naalayil hoo unho puulwqto, ho 
mwv altai kun.” 

22Hejekiya kam benum, “At Swg namlo ao lo caadwb hognvkv ngo kaacin tayin?” 

Aijaya 39 

Bebilon hoqgv Hvvky Pootam Tulu 

1Baladanwg ko tuup Merodak-baladan Bebilonwg lvpw atwb swwd moodho, 
Hejekiyag vc peekul hoo alkunam mam tapa tvl mwv hvvky pootam lvgab 
potangam la aky ak jilwql kanamnum. 

2Hoo Hejekiya bulam hempwl svgagvrwqnum. Hoo mwv bulam mwwg gumn 
noosungam kaakinum, rupam, hunam, duiyup-twwgapam, xinam kutiam, 
mwwg nwwxo svtam illy-uppuq mwlwngam, mwwg pvvkuml apko nam tulu 
hoqg kaapanam mwlwngam kaakinum. Bulam mwwg noosu uraho ho lvpw-haty 
ho Hejekiyag kaakin maanam hog akkam dookmanum 

3Ho nyiqry benbo Aijaya lvpw at Hejekiya dookho haanum, hoo mwam benum, 
“Hoggv soq nyi tulu si benum? Hoo hogloqkv bulv haanum?” Hejekiya benum, 
“Bulv aado kiyo Bebilon nyook aloqkv ngoqg dook si haanum.” 

4Mwv benum, “Hoggv nvkv bulv noqg namho kaanum?” Hejekiya birwqnum, 
“Ngoq noosu uraho hog mwlw doon boam bulv kaapa kun. Ngoqg noosu tulug 
uraso bulam kaakin maanam hog akkam dook maanum.” 

5Ho Aijaya Hejekiyanvn benum, “Nyiit At Swg gomcwr sam tato: 

6Kaato, aalv hoodu do, noqg nam uraho doonbo mwlwngam, hoo soq aal nagub 
noqg abwg noocum pvvnam mam Bebilonwb baqtayin. Hog akjijaqkam 
apaqram, At Sw bedo. 

7Hoo nulug atwg ko tuup tulu gon, hiyv nulug hoqgv haata bov, hiyam no bulug 
ab gob swwtayin, bulam nyumwb bool wgtayin, hoo nyiipium bo nyi hvb 
Bebilonwg lvpw atwg lvpw-haty ho bulam bon nyim dvb pvvtayin.” 

8Ho Hejekiya Aijayanvn benum, “At Sw gomcwram noqg benam hv alpa.” 
Hoggab mwv mwwgamv, “Swrso bvla bos haai maab ngoqg swwcangv dooinvp 
mwwnum.” 

Aijaya 40 

Pwnbog Nyiilungam Bet Belanam 

1Ngoqg nyiilungv, mwwt-saqla to, mwwt-saqla to, noqg Pwnbov bedo. 

2Jerusalem mam aby gvdwl beto, hoo ham sogoq gvdwl beto hoqham kvvyw-
tadanamv wnya pakun, ho Jerusalemwg nyixiaqkam apaq jipa kun, ho bulug nyic 
nyinam mam koi yaag Jerusalemv At Swg alaq hoqgv nvvrwq pakun. 

3Yal ak sogoq do: “Deexa-rara lo At Swg lamtangam mwx-mvaq mvdwb; ngulug 
Pwnbo gab diixa-rara lo lamta paadangam dinda dvb mvp jito. 

4Lywpa mwlwngam lywrab mvtayin, hoo yornam la puutu tuuxiam akob mvl 
tayin; hoo pakam-raagam mwlwngv haapa tayin, hoo wr-wraqbo nyookv 
nyvmyin tayin. 

5Hoo At Sw yuunamv yuupor tayin, hoo tornbo mwlwngv lvkin gob ham 
kaatayin, hoggab At Swg agamv goopa kun.” 

Pwnbog Gomcwrv Nwrba gob Daqtayin 

6Yal ak bedo, “Sogoqto!” Hoo ngo benum, “Hoggv ngo sogoq tayin?” Tornbo 
mwlw si nwmwngv, hoo hoqg kangamnamv opu boolu hvb nyitwqdvn. 

7Nwmwngv sengdwn, opungv yuupaq dvn hwdlo At Swg miqnamv hoqho 
miqdaq yukam; jvqtw jaqb nyiilungv nwmw hvb nyitwqdvn. 

8Nwmwngv sengdwn, opungv yuupaq dvn, hvbmabde ngulug Pwnbog gomcwrv 
nwrba gob daqtayin. 

Pwnbog Vcjaqb Koinam 

9Aobo puutu ho nam boocatayin, Jaiyona, tugu puiyam bvqmw ta, Jerusalema, 
noqg ator lvgab sogoq gvdwl, tugu puiyam bvqmw ta; bos maabv, vcib goqgdvl, 
Judag bopam tulungam beta, “Kaato noqg Pwnboam!” 

10Kaato, Pwnbo At Sw ator lvgab haadwn, hoo mwwg alaqkv mwam pvvb bwwl 
doogdvn; kaato, mwwg aky jidynamv mwwg lvgab doodwn; hoo mwwg jidynam 
akiv mwwg aga ho doodwn. 

11Sviya rvky bov mwwg sviya pvtwngam rvkynam hvb mwv rvky tayin; mwv 
sviya ko tulungam mwwg alaqkv jookum tayin; mwv bulam mwwg haabo ho 
jootayin, hoo bindo-binlo tulungam hingky alwb rool yvgtayin. 

12Hiyv mwwg alaq asarv issam cuml xika ladwn hoo doa aongam yamkal yamc 
dvn, swcw nvg diimwram xinya dvn hoo puutu mwlwngam tuun nan lvgab tuuka 
dvn hoo yorn mwlwngam jaaka dvn? 

13Hiyv At Sw Yalam xika pakun, ho hoggv nyia kongv mwwg tomswr-honynam 
mam kaapa kun? 

14Hiyvg lvgab mwv hwwmin sunum, hoo hiyv mwam cengm dvb mvnum? Hiyv 
mwam jvqtw lamtangam tomswrnum, hoo cenglaqkam mwam tomswrnum, hoo 
mwam cenglaqg lamtangam kaakinum? 

15Kaato, uppum hoqgv iss dilnam hvb nyob mwlwngam nyipa ku, hoo tuuka nan 
aoho diimwr hvb xipa ku; kaato, iss soiyoq gvdangam mwv albo diimwr hvb 
naarab dvn. 

16Lebanon ho wsw parsv jot kuram, ho mooro svdin tulungv boyuql aky jin dvb 
jot kuram. 

17Nyob mwlwngv mwwg agaho hog hvvtw maadwn, bulam mwv hog doomabo 
bvla asar hvb xipa kun. 

18Hvnyiloqkam no hiyam Pwnbo lvgab tvkin tayin, ho hog nvk kvvyw-kaacnamv 
mwwg lvgab twiyw-tvcil tvkin tayin? 

19Murtiam yam! Nyi pwnam ham yam, hoo hun yip pwnbo hun lvgab kaqtaqnam 
ham yv hoo rup gai mvnam tulu ham yv. 

20Hiyv aky gab laanyi looda maadwn svvda xuqnamv yaama dvn; mwv jem 
mvlaq boam meelin dvn biima-tama bo murty (apa-taca) mvp mvdwb. 

21No cengma dvn i? No tapa ma i? Soq sam nam nyirab yuk hoqkv jaq betam 
maapa i? Swcw gwwl sam mvrab yuk hoqkv jaq no sam cengma dvn i? 

22Soq sam mwv swcw nvg aoso doom dvb mvpan, hoo hoq aoho doonbo tulungv 
komar takam hvb; doa aongam piuar hvb tiqda pan, hoo bulam doogw ko tombu 
hvb pujin pan; 

23hiyv lvpw atwg ko tuup tulungam hog dooma dvb mvdwn, hoo swcw soqg 
pvvb bwwl doogbo tulungam asar dvb mvdwn. 

24Bulv pwwma-cima dvb liinum, pwwma-cima dvb vly paqnum, anyo koggo 
bulug rwb apongv ked urab xwrlwqnum, hwdlo mwv bulam miqdaqyin, hoo 
bulv sengdwn, hoo bulam doogum-dooiyv swwxo-taram hvb baql wdwn. 

25Hvnyiloqkam nulv ngam hiyam twiyw-tvcil tvkin tayin, ho ngo mwwg hvb 
nyiyin dvn? Dvrwqbo Akv bedo. 

26Noqg vnyiqkv aob piorab gvdwl hoo kaaka to: hiyv hoq tulu tvlam bvl pwnbov? 
Hiyv ao tol doonbo mwlwngam pwlin tvl, ho hoq tulug vx-ceram emin minum, 

mwwg vcjaqb xitor-torlw gob la hoo mwwg huqlw ator ko-gab hog akin gokam 
nyimanum. 

27Jakuba, no hoggab bedwn, hoo Israela, gooto, “Ngoqg lamtangv At Sw galoqkv 
kvsdvn yv, hoo ngoqg nyidy sanam mam ngoqg Pwnbov xima dvn yv”? 

28No cengma namyv? No tapa maan mvi yv? At Sw kuiyum xaqb Pwnbov, swcw 
nvg ywwtwr namgub Twrw-tvnbov. Mwv ngaama dvn ho nyelin kama dvn; 
mwwg cenglaqnam mam mwwc-hinc lama dvn. 

29Mwv nganbo tulungam huqlw ator jidwn, ator dooma bo tulungam mwv ator 
torab mvdwn. 

30Tuudy-yaam tulu ngvkam ngatayin hoo nyelin-dors tayin, hoo yaapa tulungv 
ngatayin; 

31hvbmabde hiyv At Swn kaaya bo tulungv bulug atoram mvdar-mvpar tayin; 
bulv xookam hvb aotol jaal yvtayin; bulv xartayin hoo nyelin-dorsram; bulv 
wtayin hoo ngakram. 

Aijaya 41 

Bos maabv, Ngo Nulug Lvgab Dooba dvn 

1Soiyoqg gvdanga, ngam cooikab tagabto; nyiilungam bulug atoram mvdar-
mvpar mvto; bulam hvvnwq mvto, ho bulam goom to; kuj ngulv lvkin gob ogumb 
hvvnwql pw-hwwtaj. 

2Hiyv dou-caga hoqgv hwrcwb daqrabo akam dwqkap kvbx lo mviya nan atorv 
wrwq dvn yv? Mwv nyob nyiilungam mwwg agaho jipaqdvn, ho mwv lvpw at 
tulungam mwwg lvpia niikum lo caajab dvn; mwwg lyoqr orioq hoqgv bulam 
diimwr hvb mvdwn, mwwg illy-uppuq lvgab swwxo-taram dooi miqpaqnam 
hvb mvgdvn. 

3Mwv bulam ruqmin gvl hoo swrsob wleq dvn, mwwg lvpiangv lamta ho dapwl 
wma pakun. 

4Hiyv soq sam nyila yukul nyinya kunum, nyirab hoqgv jaq ko hotam tulungam 
goqnum? Otuqjaqb, Ngo, At Sw, hoo vtwr-anya ho; mwv ngo su. 

5Soiyoq gvdangv kaapa kun hoo bosdvn; swcw nvg ywwtwrv tvmdwr dvn; bulv 
ogum haal hoo hvvnwq paku. 

6Nyiicwr-cwrxiv mwwg door-doopwngam svka dvn hoo mwwg boram bedwn, 
“Ator jaqto!” 

7Yip pwnbov hun yip pwnam mam atordvb mvdwn, hoo hiyv dvvcw murtiam 
kvmp lvgab jwwlap bov hingkib mvlap dvn, ho jiqsiq-jiqmeq tvl begamv, “Soq si 
alpa”; hoo bulv hoqham dvvcw silo lvgab biim mvma dvb jwwtinl apdvn. 



1320 

 

 
Nyishi 

© 2016 Bible society of India. 
 

 
 

 

8Hvbmabde, Israelv nulv, ngoqg nyerangv, Jakubnvn ngo xuqpa kun, Abraham 
gv ko hosiqkv, ngoqg ajinv; 

9nulam ngo swcw nvg ywwtwr hoqgv tuugab dvn, hoo aado kiyo cuukiq tulu 
hoqgv goqnum, nulam bedwn, “Nulv ngoqg nyerangv, ngo nulam xuqpa kun hoo 
nulam haqpaqram”; 

10bos maabv, ngo nulug lvgab dooba dvn; hang homabv, ngo nulug Pwnbov; ngo 
nulam ator jitayin, ngo nulam svka tayin, ngo nulam ngoqg jvqtw bo lvqbwq 
alaqso gvbwl yvgtayin. 

11Kaato, nulam ceekol haaxaqbo mwlwngam hvnyw moolw mvl hoo mooka-saq 
mvtayin; nulam ceekol hentwr hemboam asar dvb yuupaq mvtayin. 

12Hiyv nulug lvgab nyirwq-wrwq deen boam nulv meegaq tayin, hvbmabde nulv 
bulam meeparam; hiyv nulam ceekol nyob panbov hog doomab asar tayin. 

13Hoggab ngo At Sw, nulug Pwnbov, nulug lvqbwq alaqkam gvbwl yvgdvn; ngos 
lak nulam bedwn, “Bos maabv, ngo akin sulak nulam svka dvn.” 

14Bos maabv, anyo bo Jakub, Israelwg nyi tulu nul! Ngo su nulam svka deenbo 
akv, At Sw bibwqdo; nulam Pvlyw bov Israelwg Dvrwqbo Akv. 

15Kaato, ngo nulgab nit tvl yvkiqbo hoo exy doonbo jurpy mvklo ak mwjtayin; 
nulv puutu mwlwho jurpy mvtayin hoo bulam cvvmwqtayin, hoo nulv yorn 
mwlwngam amp hvb mvtayin; 

16no bulam xabxaq tayin, hoo bulam dooiyv aadob nuupaq tayin, hoo pwd 
dooiyv bulam nuus-nuutwr tayin. Hoo nulv At Sw ho hemp hvnyir tayin; 
Israelwg Dvrwqbo Ak ho nulv yuutayin. 

17Hwdlo jwwgw bov la dwc-twwpw maanbov iss meegaqyin, hoo hog akkam 
dooram, hoo bulug lyolv hvngwrl pwtwl taqc kunum, At Sw ngo atv bulam birwq 
tayin; Israelwg Pwnbov ngo nulam apaqram. 

18Ngo deexa-rara puutu ao lo pobungam tolin mvtayin, hoo haapa pengko lo iss 
subuqkam buqlin mvtayin. Ngo deexa-rara lo iss sviyinam hemp tayin, hoo 
deexa-rara lo iss subuqkam buqlin mvtayin. 

19Ngo deexa-rara lo sidar, akasiya, mirtwl, hoo olib svvn tulungam liilwq tayin. 
Ngo diixa-rara lo saipres, pataq, hoo pasa svvn tulungam lvkin gob liilwq tayin, 

20ho bulv kaal hoo cengtayin, ho mwwka layil lvkin gob cenglaq tayin, soq sam 
At Swg alaqkv bon nyipa kun, hoo soq sam Israelwg Dvrwqbo Akv pwpa kun. 

Murty Tulungv Niqtuq Doomanam 

21Nulug bvrwqkam agab mvlin kvkato, At Sw bedo; nulug kaagab-hengabnam 
mam bwa kvkato, Jakubg Lvpw At Swv bedo. 

22Hoq tulu ham bulam bwa mvkato, hoo hoggv nyita dvn ham ngulam betam 
mvkato. Otuq pagoq tulungv hoggv, ham ngulam betam mvkato, ho ngulv hoq 
tulungam mwwka yinpv, ho ngulv bulug niqtuq lengnam mam cengkam yinpv; 
ho haata bo pagoqkam ngulam bibwql bekin tvb. 

23Soq kokwb hoggv haata dvn ham ngulam betam tvb, ho ngulv cengkam yinpv 
no ngulug pwnbov hvl; al ge, alman ge nyikato, ho ngulv hang hol hoo vcjaqb bos 
kamyi nvpv. 

24Kaato, nulv hog hvvtw dooma, hoo nulug bonam nyinamv hog jaq hvvtw 
dooma; hiyv nulam xuqn bov oyuml bulum-kac namjaqkv. 

25Ngo nyoodum daiya toloqkv nyi ak muunum, hoo mwv haapa ku, doonyi caalin 
hoqgv mwv ngoqg eminam goqtayin; mwv pvvb bwwl doogbo tulungam pwcw 
mvnbov deekam mam cooyu-caacanam hvb caatayin. 

26Ngulam cengm dukub, soq sam nyirab hoqgv bibwq pakun, hoo otuqcob ngulv 
betayin, “Mwv kvtaqdvn”? Hoqho hoqham bibwqbo akkam doomanum, ho 
akkam pui begaqbo doomanum, akkam noqg gomcwram tapa maanum. 

27Ngo su otuqcob Jaiyonam benam, “Kaato, soq si bulv doodo!” hoo ngo 
Jerusalem mam tugu puiyam betam dvn. 

28Hvbmabde hwdlo ngo kaanam, hoqho akkam doomanam; hwdlo ngo bulam 
birwq tvk hvl bei yikho, bulug pengko ho tomswr-hony bo akkam doomanam. 

29Kaato, bul mwlwngv koom-kaaxal nyidu do; bulug nyis tulungv hog hvvtw 
dookma; bulug dvvcw guss tulungv dooi hvb asar do. 

Aijaya 42 

At Swg Daalinam Nyera 

1Kaato ngoqg nyedarngam, hiyam ngo torl doogdvn, ngoqg daalinam akam, 
hiyam ngoqg yvjv hemp dvn; ngoqg yvjam mwwg aoho vlwq jipa kun; mwv nyob 
tulungam jvqtwb boolin tayin. 

2Mwv kiir nool xabgoqram ho mwv sogoq goqram, ho lamta lyobu lo soq sam 
tapa mvkram; 

3mwv tvtwq nwwbu swwxo gokam cvvtwram, hoo mwv wm gunyi maab 
gunboam mwmiqram; mwv dengky jaqb jvqtwngam boolin tayin. 

4Hwdlo mwv swcw nvg uraso jvqtwngam mvko maady deedib; hoo pobu 
soiyoqg nyook tulungv mwwg pvvbam kaaya maady deedib, mwv swnyiq-
svnyiaq ram ho hang horam. 

5Soq sib Pwnbo At Sw bedo, hiyv doangam pwnum hoo bulam pujinl taada pan, 
hiyv swcwngam lywlin mvpan hoo hoqho nwsin-nwmwngam buqlin mvpan, 
hiyv nyiilungam saqnam mam jidwn hoo hoq aoho wl yvnboam yalam jidwn: 

6“Ngo At Sw; ngo nulam dvrwq dvb goqpa kun; ngo nulam alaq gvbwl bool 
yvgtayin hoo nulam pvvtayin; ngo nulam ngoqg nyiilu gab pvvb bir birnam pvvb 
gob, nyob tulu gab huto akwb jitayin, 

7nyiqca bo tulungam vnyiq mvko mvdwb, pvtwq hoq nyuum tulungam, kan 
twdwq pvtwq uraho doonbo tulungam boolin mvdwb. 

8Ngo At Sw; hoqhv ngoqg eminv; ngoqg yuunam mam asaqkam jima dvn, ho 
ngam paqnam mam murty tulungam jima dvn. 

9Kaato, kol otuqg pagoq tulungv wpaq paku, hoo ngo sija nit pagoqkam bibwq 
gvikun; hoq tuluhv buqlin maatab hoqham ngo nulam betam dvn.” 

At Swn Nit Beminlo Bijto 

10At Swn nit beminlo bijto, swcw nvg ywwtwr namgob, hiyv sa-svlo lo haanbov, 
hoo hoq uraho doonbo mwlwngv, pobu soiyoq nyookv hoo hoqho doonbo nyi 
mwlwngv mwam paqto. 

11Diixa-rarangv hoo hoq bopam mwlwngv, Kedar nampam hoq doonbo 
mwlwngv sogoq goqrabto; Sela hoq doonbo mwlwngv hemp beminam beto, 
bulam puutu ao hoqgv sogoq goqmto. 

12At Swn yuunam mam bulam jimto, hoo pobu soiyoq nyookv mwam paqnam 
mam bibwqto. 

13At Sw nyi atorbo lengl wnam hvb wdwn, nyob panbo nyi akv mwwg nyob 
pvnwnam mam hwrcwnam hvb; mwv sogoq dvn, mwv goqr rolin dvn, mwv atv 
mwwg nyemaq tulungam ator jaqb ceekol kaakin dvn. 

14Hoggab mood oyu gob ngo ngoqg swrsongam parl ap pakun; ngo sija godab 
cooikab doodwn hoo ngo atv aadonam; hvbmabde sija ngo nyem akv cinc 
ciyikam sogoqnam hvb sogoq tayin; ngo saqnyi kumab hoo yusum-yaqgam 
tayin. 

15Ngo puutu ngamla yorn tulungam dooxa dvb mvtayin, hoo hoqho doonbo 
nwsin-nwmw mwlwngam sengm tayin; ngo pobu tulungam boqra gob mukub 
tayin, hoo iss sviyin hengnam tulungam xootwr mvtayin. 

16Hoo ngo nyiqca bo tulungam bulam cengm mvma dvb ngo wgtayin, bulug 
cengk maak lamtab ngo bulam tomswrl wgtayin. Ngo bulug kaaga lo kan twdwq 
boam huto dvb mukub tayin, hoo dod-rorbo nyookam nvmlin dvb mvtayin. Soq 
pagoq tulu sam ngo nyidwn, hoo bulam haqpaq maadwn. 

17Hiyv murty tulungam mwwgw bov hiyv dvvcw guss tulungam begamv, “No 
ngulug pwnbov” hvnbo tulungv vcjaqb hvnyw moolwl, bulv langkwb wkur 
kunum. 

Israelwg Tad bvla Kaadwb Paxaqnam 

18Tato, ruutarbo nul, hoo kaato, nyiqca bo nul, ho nulv kaakam yinpv! 

19Hiyv nyiqca caabin yaadwn hvbmabde ngoqg nyerangv, ho hiyv ruutar twrbin 
yaadwn ngoqg kanamnam pootam mam? Ngoqg darxaq kunum ak hvb hiyv 
nyiqca dvn, ho At Swg nyera hvb hiyv nyiqca dvn? 

20Mwv naleqgo pagoqkam kaas dvn, hvbmabde hoq tulu ham hog kaalin ma; 
mwwg nyurungv tapa sudwn, hvbmabde mwv tapa ma. 

21At Sw xumtnum, hoggab mwwg dvrwq ko-gab, mwwg pvvbam koi mvdwb hoo 
ham yuupw mvdwb. 

22Hvbmabde soq nyiilu si naaly-naalaql hoo naareq-naaceqbo go; bul mwlwngv 
hwrnyi ungho holwqnum hoo pvtwq tuluho tumsil apnum; bulam naareq-
naaceq paku ho nyi akam bulam pvlyw bo dookma, mucu-mviya paku ho 
“Mvdarto” hvl akam benbo dookma! 

23Nulug pengko hoqgv hiyv soq sam ruucw kwrgab tayin, ho haata bo moodam 
hvvcil tagab tayin? 

24Hiyv Jakubnvn naareq-naaceqbo alaqho, hoo Israelam naaly-naalaql bo alaqho 
jipaqnum? Soq si At Sw maai yv, hiyam ngulv ceekol nyic nyipa kun, hiyvg 
lamtangam bulv wramk hvl haqpaqnum, hoo hiyvg pvvbam bulv tvjw 
maaknum? 

25Ho mwv mwwg haaxaqnam mam hoo ator jaqb nyob panam mam bulug aoho 
toopupnum; hoqhv mwam wm hvb guiyumnum, hvbmabde mwv cenglaq 
maanum; hoqhv mwam guiyumnum, hvbmabde mwv hoqham hangho 
naamanum. 

Aijaya 43 

Israelwg Ywwlin bov Twq 

1Hvbmabde sija soq sib At Sw bedo, Jakuba, hiyv nam pwnbov, Israela, hiyv nam 
ywrn bov: “Bos maabv, hoggab ngo nam pvlyw pakun; noqg eminam ngo minl 
goqpa kun, no ngoqgv. 

2Hwdlo no iss pobungam rabyikam, ngo noqg lvgab dooba tayin; hoo iss pobu 
tulungv, nam tolup nyoram; hwdlo no wmho wpeq jaqkam nam guram, hoo wm 
moiliv nam gux nyoram. 

3Hoggab ngo noqg Pwnbo At Swv, Israelwg Dvrwqbo Akv, nam Ywwn bov. Nam 
rvlin dvb Ijiptam ngo jiknum, Kusam la Sebangam nam kwly nvpa kun. 

4Hoggab no ngoqg kaagaho xinamv, hoo poqkumnamv, hoo ngo nam aby dvn, 
ngo nyiilungam noqgab jikur dvn, noqg swwg kwly gab nyiilungam jinam. 

5Bos maabv, hoggab ngo noqg lvgab dooba dvn; noqg hosiqkam ngo dou-caga 
hoqgv boolin tayin, hoo ngo nam dou-haaga hoqgv bookum tayin. 

6Ngo nyoodum nyookam apaq tukuk hvl, hoo nyooko nyookam, parl apbvk hvl 
betayin; ngoqg nyega ko tuup tulungam aado hoqgv, hoo nyem ko tulungam 
swcw nvg ywwtwr hoqgv boa tuku, 

7nyi vxiv hiyv ngoqg eminam goqnum, hiyam ngoqg yuunam gab, ngo pwnum, 
hiyam ngo ywrnum hoo pwnum.” 

8Vnyiq doos tvl, hiyv nyiqca bo, nyuru doos tvl ruutarbo nyiilungam agab boolin 
to! 

9Nyob mwlwngv dookum-doopa dvn, hoo nyiilungv hookum dvn. Bulug pengko 
hoqgv hiyv soq sam bibwq nyodwn, hoo kolwg pagoq tulungam kaakin nyodwn? 
Bulv kvtaq dvn hvd nyiloqkam bulug hvvky tulungam boa mvka to, hoo soq si 
jvqtwngv hvl, bulam tapal hoo bemto. 

10At Sw bibwqdvn, “Nulv ngoqg hvvky tulungv,” “hoo ngo hiyam daalin pan hv 
ngoqg nyerangv, ho nulv cengtayin hoo ngam mwwjw tayin hoo ngo hiyv ham 
cenglaq tayin. Ngo otuqho pwnbo asaq doomanum, ho ngoqg lvvg alo akam 
dooram. 

11Ngo, ngo jaqsu At Swv, hoo ngoqg lvvg alo ywwnbo asaq dooma dvn: 

12Hwdlo nulug pengko ho kooxnam pwnbo dooma yukho, ngo bibwqnum hoo 
ywwlinum hoo pui bvqmwnum; hoo nulv ngoqg hvvky tulungv,” At Sw bibwqdo, 
“hoo ngo su Pwnbov. 

13Hoqgab ngo jaqsu mwv; ngoqg alaq soqgv hiyvkam naareqbo dooma dvn; 
ngoqg bonam nyidwn, hiyv ham nyilwq nyotayin?” 

14Soq sib At Sw bedo, Israelwg Dvrwqbo Akv, nulam pvlyw bov: “Ho noqgab ngo 
Bebilon ho kanam nvmlwqnam hoo nyemaqkam mvgeqnam hvb bulam 
mvgeqnum, Bebilon nyiilungv hogloq iss jaaj aoho hemp-hvnyir dvn hamkam 
mvgeqnum. 

15Ngo At Sw, nulug Dvrwqbo Akv, Israelam Twrw-tvnbov, nulug Lvpw atv.” 

16Soq sib At Sw bedo, mwv sa-svlo ura lo, hoo iss pobu hotbo ura lo lamta 
mwjdvn, 

17mwv ceriotam hoo svpuram, sipaiyam hoo nyob pan boam boolin dvn; bulv 
geqp dvn, bulv daqrab nyokma, bulam tomiab pakun, muram nyumiqnum hvb: 

18“Otuq pagoq tulungam mwwpa kumabv, ho kolwg pagoq tulungam mwwka 
kamabv. 

19Kaato, ngo nit pagoq ak nyidu dvn; hoqhv sija buqlin do, hoqham no henglaq 
maai yv? Ngo deexa-raraho lamta ak mvtayin hoo diixa-rara lo pobu tulungam 
tom tayin. 

20Nyoro svdin tulungv, jekel lvla ostric pvta tulungv ngam poqkum tayin, hoggab 
ngo deexa-rarangam iss jidwn, diixa-rara lo iss pobu tulungam tom dvn, ngoqg 
daalinam nyiilungam twwdwb jidwn, 

21ngoqg atgab ngoqg nyiilungam ywrnum ho bulv lokam ngoqg paqnam mam 
bibwq kamyi nvpv. 

22“Hvbsujaqkam no ngam goqma dvn, Jakuba; hvbmabde Israela, no ngoqgab 
ngadku! 

23Noqg sviyangam ngam boyuqnam aky jitab baqa maanum, ho noqg pwr jinam 
tulu hoqgv ngam paqmanum. Ngo nulam pwr gab hog mwwdwq mvma dvn, ho 
sungam bo pwr gab nulam mwwdwq mvma dvn. 

24Twngk lvgab no ngam bvpy-bapaq rwj maanum, ho noqg oxbo pwr jinam 
lvgab ngam xumt mvma dvn. Hvbmabde noqg nyic nyinam tulu lvgab ngam 
mwwdwq dwqm dvn; noqg nyixiaqnam tulu lvgab ngam mwwdwq dwqm dvn. 

25Ngo, ngo su mwv, hiyv noqg nyimur mwlwngam ngoqg atgab tixaq dvn, hoo 
ngo noqg nyic tulungam mwwpa kuram. 

26Ngam mwwpa dvb nyiky laka; kuj ngulv hwwbam tuj; ho noqg bvrwqkam 
jilwqto, ho nam kvtaqdvb hwwlin kamyi nvpv. 

27Noqg otuqcob abv nyic nyinum, hoo noqg buyw-buut tulungv ngam ceekol 
nyimurnum. 

28Hoqgab ngo xumk nammwg lvpw atwg nyega ko tulungam kac-kanyiaq dvb 
mvtayin, hoo Jakubnvn twryum mvdwb hoo Israelam nyijab-nyiyiq dvb jilin 
pakun. 

Aijaya 44 

Israelv At Swg Daalinamv 

1“Hvbmabde sija tato, ngoqg nyera Jakuba, Israelv ngoqg daalin kunamv! 

2Soq sib nulam pwnbo At Sw bedo, hiyv nam nvmmamho ywrabnum hoo nam 
svka tayin: Bos maabv, ngoqg nyera Jakuba, Jesurunvn ngo daalin pakun. 

3Hoggab hvngwrbo gvdangam iss tool jitayin, hoo ngo huutwrbo deela lo iss 
kucwngam tom tayin; ngo ngoqg yvjam noqg ko hosiq tuluho jilwqtayin, hoo 
ngoqg lvqcam noqg hotam tulungam jilwqtayin. 

4Bulv iss kucw soiyoq ho nwmw swwl doonbo hvb nwmw tulug pengko ho 
swwlin tayin. 

5Soq ak si betayin, ‘Ngo At Sw gvsu,’ asaq akv Jakubg eminam goqtayin, hoo asaq 
akv mwwg alaqho xeqtayin, ‘At Swngv hvl,’ hoo mwwg emin nvsu Israelwg 
eminv.” 

Ngoqg Lvvg Alo Pwnbo Dooma dvn 

6Soq sib Israelwg Lvpw at, At Sw hoo nyiit At Sw, mwwg Pvlyw bov bedo: “Ngo 
otuqkv hoo ngo vtwr-anyangv; ngoqg lvvg alo pwnbo dooma dvn. 

7Hiyv ngoq hvb nyido? Mwam ham pui duka mvto. Mwam bibwq mvto hoo ham 
ngoqg agaho kaatam to, hoggab ngo kolwg nyiilungam xuqlinum. Bulam bibwq 
mvka to hoggv haata dvn, hoo hoggv nyitayin. 

8Bos maabv, ho boskama bv; ngo nam kolgv hoqham bibwql betam maan mvi 
yv? Hoo no ngoqg hvvky tulungv! Ngoqg lvvg alo Pwnbo akta dood nvi yv? Lwwn 
pwsaq dooma; ngo asaq akkam cengk ma.” 

Murtiam Xumn bog Pacanam 

9Mwlw murtiam pwnbo si hog hvvtw dooma, hoo bulv hogloq pagoq ho hemp 
dvn hv hog niqtuq dooma. Bulug hvvky tulungv kaapa kama do ho cengkam 
maado, bulam hvnyw moolw dvb mvkam yin pv. 

10Hiyv asaq pwnbo akam pwdwn ho murtiam xumdwn hv hog akukam niqtuq 
dooma dvn? 

11Kaato, mwwg ajin tulu mwlwngam hvnyw moolw mvtayin, hoo yip pwnbo 
tulungv nyia kov twq. Bul mwlwngam hookum mvto, bulam agaho daqm to. Bulv 
vcjaqb bos tayin; bulam lvkin gob hvnyw moolw mvtayin. 

12Dvvcw yip pwnbov mwwg nyin-mvnnan dupum-dvrab la mer wm lvgab nyis 
tulungam nyidwn. Mwv hoqham yip pwdwn mwwg kvnyi lvgab la alaq laqxamb 
nyis tulungam nyidwn. Mwv kano dvn hoo mwwg atorv kvxaqdvn; mwv iss 
twwma dvn hoo ngad kun. 

13Svvtaq jem mvnbov muxul bwqnam ak bwqdwn; mwv muxul bwqnam akam 
pensil lvgab muxdvn. Mwv ham mwwg mwwk jaqb bwqr tvl hoo ham muxnan 
lvgab mwrwl ap dvn. Nyi hvb kvvyw-kaacnam dvb kangam albo nyi apo ak nam 
uraho doodwn hvb mvdwn. 

14Mwv sidar svvn tulungam patab dvn, ho mwv saipresam la kora svvn 
tulungam daalin dvn hoo hoqham nyoro svvn tulug pengko ho hwngkw jaqb 
swwm dvn. Mwv sidar svvnam liidwn hoo hoqham swwm dvb nyodo hobam 
mvdwn. 

15Ho hoqhv nyi ak gab kutib nyidwn. Mwv hoq tuugin ham naalayil hoo mwv og 
hengdvn; mwv wm pargab tvl hoo wtw baan dvn. Mwv pwnbo ak pwtwl hoo 
ham kam xumdwn; mwv murtiam mvtwl hoo hoq agaho geqpwl xumdwn. 

16Hoqg papo gon mwv wmho pardwn. Papo gon mwv vdin baal dvdwn; mwv 
ham romsin naadwn hoo xumt dvn. Ho mwv atv og dvb henjo nv bedwn, “Vjaqsu 
bo ngo ogdo, ngo wm mam kaapa ku!” 

17Hoo tuugin mwv mwwg pwnbo murty ak gob ham mvdwn, hoo hoqg agaho 
geqpwl hoo ham xumdwn. Mwv swgwl hoo bedwn, “Ngam naalin tvb, hoggab no 
ngoqg pwnbov!” 

18Bulv hog cengma, ho bulv mwwlaq kama, hoggab bulug vnyiqkam mwv 
mutum pan, hoqgab bulv kaapa ma, hoo bulug hangam putum pa, hoqgab bulv 
cenglaq ma. 

19Akkam mwwkal, ho cenglaql ho mwwlaql bema, “Hoq papo gon ngo wmho 
parnum; ngo wtwngam kam hoq mopioho baanum; ngo vdinam xomnul hoo dvt 
kun. Hoo ngo tuugin kacdvb mvtayin yv? Ngo swwtu-svvpo agaho geqp tai nvi 
yv? 

20Mwv muiyam dvdwn; kac-kanyiaq bo hangv mwam booxarnum, hoo mwv 
mwam naalin nyoram ho benyiram, “Hoqhv ngoqg lvqbwq alaqso vm mvvnamv 
dooma dvn yv?” 

At Sw Israelam Ywwlin dvn 

21Jakuba hoo Israela, soq pagoq tulu sam mwwgab to, hoggab nulv ngoqg 
nyerangv; ngo nulam ywrnum; nulv ngoqg nyerangv; Israela, ngo nulam mwwpa 
maab nyiram. 

22Ngo nulug nyixiaqkam doomwq wrxanam hvb hoo nulug nyicam haapam 
juuxanam hvb mvpaq pakun; ngoqg dookub hookur to, hoggab ngo nulam 
ywwlin pakun. 

23Doa no bemin beto, hoggab At Sw ham nyipa kun; swcw nvg uranga goqr roto; 
puutu tulunga bemin bepor lengto, Nyoronga, hoo hoqho doonbo svvn nwwcw 
nwwtiv beminam bepor lengto! Hoggab At Sw Jakubnvn ywwlin paku, hoo 
Israelwg uraho yuutayin. 

24Soq sib nam Pvlywbo, At Sw bedo, hiyv nam annwg nvmmam hoqgv 
ywrabnum: “Ngo At Swv su, hiyv hog mwlwngam pwnum, hiyv vp-cwkwb doa 
aongam pujinum, ngo atv su hiyv swcwngam palo-malob ywwlin mvpan, 

25hiyv xaalyol nyiqry kaan boam mwwdwq mvdwn hoo paca bo tulungam 
nyiqry kaanbo tulu gob mvdwn, hiyv mwwlaqbo nyiilungam rookur dvn hoo 
bulug cenglaqkam paca dvb mvdwn, 

26hiyv mwwg nyerag gomcwram loomin gvdwn hoo mwwg pui baqnbo tulug 
tomswr-honynam mam niqtuq lengm dvn, hiyv Jerusalem mam bedwn, 
“Mwnwg ho nyiv doota yukun; hoo Judag bopam tuluho, ‘Bulv nam mvtayin, hoo 
ngo bulug mucu-mviyanam tulungam mvdar daqrab tayin’; 

27hiyv bedwn sa-svlo urangam, ‘Pwtw to; ngo noqg pobu tulungam xootwr 
mvtayin’; 

28hiyv bedwn Sairasam, ‘Mwv ngoqg sviya kaaya bov, hoo mwv ngoqg hog 
mwlwngam niqtuq nyil jitayin’; Jerusalem mam bidu do, ‘Mwnwn ywrab looda 
tayin,’ hoo dvrwq namlongam, ‘Noqg gwwlam ywr gab looda tayin.’” 

Aijaya 45 

Sairas, Pwnbog Dupum-Dvrab pv 

1Soq sib At Sw mwwg xuqlinam, Sairasnvn bedo, hiyam ngo lvqbwq alaqkam 
nyumtin pakun, mwwg agaho nyob nyi asaqkam caajab-cvviywq dvb hoo lvpw 
at tulug soruqkam toosuq dvb, ho mwwg agaho viyap pam ciqko dvb ho toggoq 
tulungam giitum mvma dvb: 

2“Ngo noqg otuqb wtayin hoo coojo-roojo bo nyook mwlwngam hvmlin dvb 
mvtayin, ngo tama viyap mwlwngam vmwq-yumgub mudup tayin hoo dvvcw 
viyap mwlwngam xaako dvb pako tayin, 

3ngo nam kan twdwq gumn tulungam jitayin hoo nyomb nyook tulungam 
noosub jitayin, ho hoqhv ngo At Swv bo hvl, no ngam cengtayin, hv ngo, Israelwg 
Pwnbov, noqg eminam nam goqn bov. 

4Ngoqg nyera Jakub gabla hoo ngoqg daalinam Israel gab, ngo noqg eminam 
mingl nam goqdwn, no ngam cengma sujaqkam ngo noqg eminam mingl 
goqdwn. 

5Ngo su At Swv, hoo ngoqg lvvg alo asaq dooma dvn, ngoqg lvvg alo Pwnbo asaq 
akkam dooma dvn; no ngam cengma sujaqkam, ngo nam tomswr-hony dvn, 

6ho dou-caga hoqgv dou-haaga namgub, ngoqg lvvg alo asaq dooma dvn, sam 
nyiilungv cengdwn; ngo su At Swv, hoo asaq akkam dooma dvn. 

7Ngo hutongam ywrnam hoo kanam pwnam, ngo swrsongam mvdwn hoo dwr-
kanongam pwdwn, ngo su At Swv, soq mwlw sam hiyv nyim dvn. 

8“Doa aonga, nyodo hool to, hoo doomwq-dooiyaml nyodongam jvqtw bo tulug 
aoho hoiyaq mvmto; swcwngam svgagvrwq mvto hoo ywwlinamv la jvqtwngv 
aaxy xeekam yin pv; vnyi-vnyi sam beggar-garlin dvb swcw no himbuq yaato; At 
Sw ngo soq sam pwlin pakun. 

9“Deekam pwcw tulug pengko hoqgv pwcw cwwgwn, hoqham hiyv jwwl ywrab 
boam mwam mwwdwq mvto! Deekamv mwam ywrn boam hvl bed nvi yv, 
‘Hoggv no nyidu dvn?’ ho ‘Noqg bonam nyinam si hog gvbw nan dooma’? 

10Mwwdwq dwqmto hiyv ab akam hvl bedwn, ‘No hoggab sib hila papan?’ ho 
nyem dvn akam bedwn, ‘Hoggab no cinc cidwn?’” 

11Soq sib At Sw bedo, Israelwg Dvrwqbo Akv, hoo mwam ywrabo akv: “Haata bo 
pagoqkam ngam toxto; ngoqg ko tulu gabla ngoqg alaq soq bonam nyinam tulu 
gab no ngam gaml jita dvn yv? 

12Ngo swcwngam pwnum hoo nyia kongam hoq aoho pwnum; ngoqg alaq soqgv 
ngo doa aongam pujinum, hoo ngo hoq uraho doonbo hog mwlwngam gaml 
jinum. 

13Ngo mwam jvqtw uraho biur goorab mvpa kun, hoo mwwg lamta mwlwngam 
ngo nvmyin dvb mvtayin; mwv ngoqg bopam mam mvtayin hoo ngoqg nyumwb 
mam topaq tayin, kor la aky gabma,” nyiit At Sw bedo. 

At Sw twq Ywwn bov 

14Soq sib At Sw bedo: “Ijipt gv gumnv hoo Kuswg kwm-kor mvnbo tulungv, hoo 
Sabeanwg nyi dort tvl aobo tulungv nulgab haatayin hoo noq gvku; bulv noqg 
kokwb wmin gvtayin; bulam tag korcup tvl haatayin hoo nam pvxwl xumtayin. 
Bulv noqg lvgab paql mvnyi-moiyul betayin: ‘Jvqtw jaqb Pwnbov noqg lvgab 
dooj do, hoo asaq dooma dvn, mwwg lvvg alo asaq pwnbo dooma dvn.’” 

15Jvqtw jaqb, no Pwnbov hiyv atam ciis dvn, Israelwg Pwnbov, Ywwn bov. 

16Bul mwlwngam hvnyw moolw mvdwn hoo mwwdar-mwwpar kumanum; 
murty mvnbo mwlwngv lvkin gob mwwkwq-svqwl wbam dvn. 

17Hvbmabde Israelam At Sw nwrba cwtam ywwlinam lvgab ywwlinum; nulam 
hvnyw moolw mvram ho nulam nwrba cwtam nagub mwwdar-mwwpar maab 
nyimram. 

18Hoggab soq sib At Sw bedo, hiyv doangam pwnbov (mwv Pwnbov!), hiyv 
swcwngam ywrnum hoo ham pwnbov (mwv ham mvknum; mwv ham asar dvb 
pwmanam, mwv ham doogw koob ywrnum!): “Ngo su At Swv, hoo ngoqg lvvg 
alo asaq dooma. 

19Ngo kan ko gvdaho, goosil gooma; ngo Jakubg ko hosiqkam hvl bema, niqtuq 
doomab ngam meeto hvl.’ Ngo At Sw jvqtwngam bedwn; hoggv jvqtw dvn ngo 
bibwqdvn. 

20“Swwl doonbo nyob tulu nulv, atv atam lvkin gob ogumb hvvnwql; hoo haal 
doqkum suto! bulv hog cengma hiyv bulug svvda murtiam joodwn, hoo ywwd 
maanbo pwnbo akam swgw gwwdul doodo. 

21Nulug yolungam bibwq gvdwl betam kaato; bulam lvkin gob hwwbam mvka 
to! Hiyv sam otuqho betamnum? Hiyv hoqham kol bibwqnum? Soq sam ngo, At 
Sw maai yv? Hoo ngoqg lvvg alo asaq pwnbo dooma dvn, Pwnbo jvqtw bvla 
Ywwlin bo akv; ngoqg lvvg alo asaq dooma dvn. 

22“Swcw nvg ywwtwr mwlw hoqgv, ngoqg dookub hookurto hoo ywwlin koto! 
Hoggab ngo Pwnbov, hoo asaq dooma dvn. 

23Ngo atv jaq dingr pakun; hoqgv ngoqg agam soqgv jvqtw gomcwrv lengn kun 
hoqhv hookur takma: ‘Nyiicwr-cwrxiv lwbw kumbwl ngam xumtayin, nyiicwr-
cwrxig lyolv ngam paqtayin.’ 

24“At Swg ura hootwq, jvqtw ngvla atorv doodwn hvl ngam betayin; hiyv 
mwlwngv ceekol ceebionum, mwwg dookub haatayin hoo hvnyw moolw 
mvtayin. 

25At Sw ho Israelwg ko hosiq mwlwngam loorwql hoo yuum tayin.” 

Aijaya 46 

Bebilonwg Murty Tulu ngvla Jvqtw Pwnbo Ak 

1Bel pvxwl xumdo; Nebo gubxw do; bulug murty mvnam tulungv gunggo-nyiiyo 
gvla tuun-mee aoho doodo; soq pagoq tulu sam nulv baqnyi maanbo svdin tulug 
baqnam hvb baqdo. 

2Bulv gubxw do; bulv lvkin gob pvxw xumdo; bulv vgw baqdy sanam mam mvtor 
nyoma, hvbmabde bulv atv nyumwb wdo. 

3“Ngam tagabto, Jakubg nombunga, Israelwg nombu hoq boumnam mwlwngv, 
annwg kepo ho gvrabl, nam ko bwwma taiyik hoqgv, ngo nam svkanum; 

4nulug nyekam-xox namgob kam ngo mwv su, hoo nulug dumpu namgub ngo 
nulam kaal yvgtayin. Ngo mvpa kun hoo ngo kaal yvgtayin; ngo kaal yvgtayin 
hoo ywwtayin. 

5“Nulv ngam twiyw-tvc nyotayin hoo ngoqg simp gob mvtayin, hoo ngulv aiyin 
dvb nulv hiyam ngam twiyw-tvc tadwn? 

6Hunam cuk hoqgv naalin layil, hoo rupam jaaka nanho jaalin layil, hun yip 
pwnboam ree goqlayil hoo mwv hoq hoqgv murtib mvdwn; ho bulv geqpwl hoo 
xumdwn! 

7Bulv hoqham bulug gorbw ho tvca dvn, bulv ham joodwn, bulv ham hoq dook 
ho joop dvn, hoo hoqhv ho daqdwn; hoqhv hoq daqk hoqgv biima dvn. Hoqham 
nyi akv sogoql xabjaqkam, hoqhv birwq maadwn ho mwwg vs-axaq hoqgv kam 
ywwma dvn. 

8Soq sam mwwgabto hoo hwngkwb daqto, nyimur-nyic bo tulu nulv, sam dumpo 
lo mwwpa laka, 

9kolwg otuq pagoq tulungam mwwgab laka; hoggab ngo Pwnbov, hoo ngoqg 
lvvg alo asaq dooma dvn; ngo Pwnbov, hoo ngoqg simp bo akkam dooma dvn, 

10nyirab hoqgv nyinya nagub hoo kol otuq moodwg hog mwlw pagoqkv nyima 
daab bibwq pakun, hoo begamv, ‘Ngoqg tomswr-honynamv biimab dootayin, 
hoo ngoqg hog mwlw nyitanam mam nyiyum taikun,’ 

11dou-caga hoqgv pvta akam mengn boam, hoo aado kiyo bo nyook hoqgv ngoqg 
tomswr-honynam nyiam goqa tayin. Ngo goopa kun, hoo hoqham ngo nyil 
wtayin; ngo pagoq ak nyid dvb doodwn, hoo ngo hoqham nyitayin. 

12“Ngam tagabto, hang tamy bo tulunga, hoo hiyv jvqtw hoqgv aado kiyo dvn: 

13Ngo ngoqg jvqtwngam ogumb bvqnwqpan; hoqhv aado ma, hoo ngoqg 
ywwnamv oyu ram; ngo Jaiyon lo ngoqg ywwnam mam jilwq tayin, hoggab 
Israelv ngoqg yuunamv.” 

Aijaya 47 

Bebilonam Hvnyw Mvnam 

1Bebilonwg mvvngam nyijwr tulunga, ipoq gvdwl diimwr so dooto; Kaldiyag 
nyem ko tulunga, pwqlw ho doomab deela so dooto! Hoggab nulam lokam aby 
bvla anya dvb goqram. 

2Miiriq lwpia tulungam naalayil hoo miiriq riqto, nulug dumpam pupaqto, nulug 
kamtam twqbin xaato, nulug lvpia lupam pipaqtvl, pobu tulungam rapeqto. 

3Nulug talonam mam hog mutum ram, hoo nulug hvnyw-haram kaapa tayin. Ngo 
kwly daqtayin, hoo ngo akin gokam apaqram. 

4Ngulug Pvlyw bov-nyiit At Swv mwwg eminv- mwv Israelwg Dvrwqbo Akv. 

5Kaldiyag nyem ko tulunga, cooikab dooto, hoo kan urab wto; hoggab nulam 
lokam lvpw atwg dvnv hvl goqram. 

6Ngoqg nyiilug lvgab ngo hang lengnum; ngoqg otungam ngo kacdvb mvnum; 
ngo bulam noqg alaqho jilwqnum; no bulam ayangam kaakin maanum; bulam 
no dumpu-xiima namgob no vcjaqb vgwboam baqm dvn. 

7No benum, “Ngo nwrba gob dvnwb dootayin,” hoqgab no soq pagoq tulu sam 
noqg hangho pvvl apma ho hoq tulug niqtuqkam mwwpa kama. 

8Hoqgab sija sam tato, hemp-hengam mam aby bo no, hiyv bos haai maab doon 
bov, hiyv nulug hangho bedwn, “Nulv twq, hoo ngoqg lvvg alo nyi asaq dooma 
dvn; ngo xwwmy akwb nyitwl dooram ho ko sileqnam mam cengka ram”: 

9Nulug nyiqry kaanam mvla ui-opo vcjaq mvnamv doos kujaqkam, ko tulungv 
yuupaqnamv la xwwmib swwnamv twrkub nulug aoho haatayin; soq pagoq 
goqnyi si nulug dookub aal lookin ho haqma paqb haatayin. 

10noqg nyic-nyia ho no alv subo hvl mwwl doonum, no benum, “Ngam hiyvkam 
kaapa ma”; noqg mwwlaq kvla noqg cenglaqkv nam booxarnum, hoo noqg 
hanglo no benum, “Ngo twq, hoo ngoqg lvvg alo nyi asaq dooma dvn.” 

11Hvbmabde almanv noqg aoho haatayin, hoqham no ui guupaq dvb kam 
cengram; ciqcaq-bviyaqkv noqg aoho haatayin, hoqham nulv pwr jil mvpaq 
laram; hoo noqg haqmapaqb yuupaq-caapaqnamv noqg aoho haatayin. 

12Noqg ui guunam hoola noqg nyiqry kaanamho no aby jaqdo, hoqham noqg 
nyijwr-yaapa hoqgv jaq nyica pakun; lokam no niqtuq nyilin sukam paco; 
hvbmabde lokam no bosam ya hwrcw dvb nyikam supa co. 

13Nam tomswr-honynam tulu hoqgv no nyelin-dorsnum; hoq tulu ham atorb 
daqtwl hoo nam ywwk to, hiyv doangam mwrpin sudwn, hiyv takar tulungam 
tuugabl kaadwn, hiyv nit pool karlin yin noqg aoho hoggv haata dvn ham cengm 
dvn. 

14Kaato, bulv xoociq-taram hvb nyidwn; wmv bulam guiyum dvn; bulv atv atam 
wm moi niqtuq hoqgv ywwlin nyoma dvn. At Swam og naadwb soq si mopio 
dooma, wm agaho doodwb wm dooma! 

15Hiyam no bon nyijkunamv hoqhvb nam nyitayin, hiyv noqg lvgab nyijwr-
yaapa hoqgv jaq kwm-kor mvbam bov; nyiicwr-cwrxiv bulv atwg mwwkwb 
nyogaq gaqdwn; nam nyi akkam ywwnbo dooma. 

Aijaya 48 

Pwnboam Yuum dvb Israelam Raxornam 

1Sam tato, Jakubg nombunga, hiyam Israelvk hvl emin goqnum, hoo hiyv Judag 
iss hoqgv haanbov, hiyv At Swg eminb dingrnam hoo Israelwg Pwnboam beporl 
betamnum, hvbmabde jvqtw ma ho lootw kama. 

2Bulv atam dvrwqbo bopam gob goqs dvn, hoo bulv atv Israelwg Pwnbo aoho 
doogw dvn; mwwg eminv nyiit At Swngv. 

3“Otuq pagoq tulungam ngo kucuqkv hvl bibwq pakun; hoq tuluhv ngoqg agam 
soqgv lengn kun, hoo ngo hoq tulu ham pui betamnum; ho haqma paq golo ngo 
hoq tulu ham nyimnum, hoo hoq tuluhv nyiknum. 

4Hoggab ngo cengdo no tamy bov, hoo noqg lwwpongv dvvcw hvb xwqda twqdo 
hoo noqg tuqt talongv tama hvb nyidwn, 

5Soq tulu sam ngo otuq hoqgv nulam bibwq kunum, hoq tuluhv nyima daab ngo 
hoq tulu ham nam pui betamnum, hvb nam bema nyiloqkam no hvl bekam suiyv, 

‘ngoqg murtiv bulam nyij pakun, ngoqg svvda guss taqnam mvla ngoqg dvvcw 
gussv bulam gaml jinum hvl no bekam suiyv.’ 

6“No tapa paku; sija no soq mwlw sam kaato; hoo no hoqham bibwq nyoram yv? 
Nam cengmab kvsil apnam pagoqkam, soqg mood soqgv jaq ngo nam nitbo 
pagoq puiyam bekin dvn. 

7Sija hoq tulu ham, oyu maadab pwpa kun; soolo otuqb hoq tulu ham no 
nywywngam tapa maapan, hvb nyima loqkam no hvl bekam suiyv, ‘Kaato, ngo 
hoq tulu ham cengnum.’ 

8No nywywngam tapa ma, no nywywngam cengma dvn, otuq jaq hoqgv noqg 
nyurungam mvko maanum. Hoggab ngo jvqtw jaqb cengnum no sur jaqb 
nyidwn, hoo ko bwwma taab nam bidu-bel tama bo hvl goqknum. 

9“Ngoqg emin gabsu ngoqg haaxaqnam mam ngo xaqngo gviyin, ngam xik dvbsu 
ngo hoqham mvturl ap pan, ho ngo nam mvpaq maab nyikam yinpv. 

10Kaato, ngo nam heexor pakun, hvbmabde rup hvb ma; ngo nam hentwrg 
mvramho pookanum. 

11Ngo atwg pagoq gabsu, ngo atwg pagoq gabsu, ngo ham nyidwn, hoggab ngoqg 
eminam kacdvb mvtayin? Ngoqg yuunam mam asaqkam jinyiram. 

At Swg Israelam Goqnam 

12Ngam tagabto, Jakub pa, hoo Israelam, ngo goqnum! Ngo su mwv; Ngo otuqkv, 
hoo Ngo vtwr-anyangv. 

13Ngoqg alaqkv swcw gwwlam tvpnum, hoo ngoqg lvqbwq alaqkv doa aongam 
pujinum; hwdlo bulam ngo goqyikam, bulv lvkin gob daqlin dvn. 

14“Nul mwlwngv, doqkum gvdwl hoo tagabto! Hiyv bulug pengko hoqgv soq tulu 
sam bibwq pakun? At Sw mwam aby dvn; mwwg nyidy sanam mam mwv 
Bebilonwg aoho nyitayin, hoo mwwg laqpongv Kaldiya nyi tulu aoho ceeko 
tayin. 

15Ngo, atv jaq goopa kun hoo mwam goqnum; ngo mwam boa pakun, hoo mwv 
mwwg lamta ho vigo swwta-geetayin. 

16Ngoqg ogumb hvvnwqto, sam tato: beggar yuk jaq hoqgv ngo kvsil gooma, 
hoqhv hwdlo leng yik hoqgv jaq ngo hoqho dooknum.” Hoo sija Pwnbo At Sw 
ngam la mwwg yvjam kanam pakun. 

17Soq sib At Sw bedo, noqg Pvlywbo, Israelwg Dvrwqbo Akv: Ngo At Sw, noqg 
Pwnbov, ngo nam niqtuq lengm dvb tomswr dvn, noqg lamta wdy koam ngo wg 
bov. 



1334 

 

 
Nyishi 

© 2016 Bible society of India. 
 

 
 

 

18No ngoqg gaml tulungam ruucw kwrgabto nyiloqkam! Ho noqg swrsongv 
pobu tonam hvb nyikam suba co, hoo noqg nyiidar nyiib nyinamv sa-svlo 
hwqnam hvb nyikam suba co; 

19noqg ko hosiq tulungv xuqx hvb nyikam suba co, hoo noqg hotam tulungv am-
temy aaxy tulu hvb nyikam suba co; noqg eminam nywywngam mvpaq maab 
nyikam suba co ho ngoqg aga hoqgv twrm mvmab nyikam suba co.” 

20Bebilon hoqgv lengto, Kaldiya hoqgv kelinto, soq sam hemp goqr lvgab goqr 
rooto, soq sam pui dupa to, soq sam swcw nvg ywwtwr namgub kanam 
nvmlwqto; beto, beto, “At Sw mwwg nyera Jakubnvn ywwlin pakun!” 

21Bulv hvngwr maanum hwdlo mwv bulam diixa-rara bool wg yikho; mwv 
bulam wlw hoqgv issam tolin mwjnum; mwv wlwngam kuqko tvl hoo issam 
tolin mwjnum. 

22At Sw bedo, “Nyicbo gab” “Swrso dookma.” 

Aijaya 49 

At Swg Nyera 

1Soiyoqg gvda tulunga, ngam tagabto, hoo aado ho doonbo nyiilungv, ruucw 
kwrgabto. Mamb hoqgv At Sw ngam goqnum, ngoqg annwg aiyeq hoqgv mwv 
ngoqg eminam minknum. 

2Mwv ngoqg agam mam lyoqr orioq hvreqbo hvb mvnum; mwwg alaqg 
doonyium uraho ngam kvsil ap dvn; mwv ngam uppuq yvrkiqnam hvb mvnum; 
mwwg vgeq uraho ngam kvsil ap dvn. 

3Hoo mwv ngam benum, “No ngoqg nyerangv, Israel uraho ngam yuum tayin.” 

4Hvbmabde ngo benum, “Ngoqg nyijongv niqtuq dookma; ngoqg atoram ngo 
niqtuq dooma dukub ator torpaq paku; hvbsujaqkam jvqtw jaqb ngoqg 
jvqtwngv At Swg lvgab doodwn, hoo ngam lvqc cidy sanamv At Swg lvgab 
doodwn.” 

5Hoo sija At Sw bedo, mwwg nyerab swwm dvb mwv ngam mamb hoqgv 
ywrnum, Jakubnvn mwwg dookub bookur dukub; hoo lokam Israelv mwwg gab 
lvkin gob hookum kamyi nvpv— hoggab At Swg kaagaho ngam xidwn, hoo 
ngoqg Pwnbov ngoqg atorb nyipa kun— 

6mwv bedo: “Jakubg nyob tulungam ngoqg nyerab swwrab mvnam mam hoo 
cuml apkunam Israelam lokta bookur deenam mam no anyo gob mwwmab; ngo 
nam nyob mwlwg mur huto gob mvtayin, ho ngoqg ywwlinamv swcw nvg 
ywwtwr namgub wc kamyi nvpv.” 

7Soq sib At Sw bedo, Israelwg Ywwlin bov hoo mwwg Dvrwqbo Akv, hiyam ura 
jaqb oyumnum, nyob tulungv oyumnum, lvpw atwg nyera tulungam: “Lvpw at 

tulungv kaapel hoo gorab tayin; lvpw atwg nyega ko tulungv, hoo bulv atv bump 
tvl xumtayin; hoggab hvbnyiloqkam dengky bo, At Sw gv, Israelwg Dvrwqbo 
Akv, hiyv nam daalin pakun.” 

Israelwg Hookur Kunam 

8Soq sib At Sw bedo: “Albo moodho ngo nam birwq pakun; ywwd aalho ngo nam 
svka pakun; birwl ap nyiilu gob ngo nam pvvtayin hoo nam jitayin, haqpaqnam 
gvdangam ngo noqg otub doom dvb mvko jidwn, 

9begamv pvtwq tumnam nyi tulungam, ‘Lvvgwb lengt ku,’ hiyv kan twdwq ho 
doodwn, ‘Daqlin tuk.’ Bulam lamta mwlwho hootayin; deexa-rara puutu 
mwlwho bulug nwmw-nwsin dvsv dootayin; 

10bulv kano hvngwr kuram, ho bulam ogbo dooiyv la doonyiv xamdaq kuram, 
hoggab bulam aya mwwpa bov bulam bool wgtayin, hoo bulam iss buqlin kob 
bool wgtayin. 

11Hoo ngoqg puutu mwlwngam ngo lamta lamda gob mvtayin, hoo ngoqg lamta 
lamdangv vi yaiya tayin. 

12Kaato, hoq tuluhv aado hoqgv haatayin, hoo kaato, hoq tuluhv nyoodum 
toloqkv hoo dou-haaga hoqgv, hoo hoq tuluhv Sien gvda hoqgv haatayin.” 

13Doa aonga, hemp beminam beto, hoo Swcw nga, yuuto; puutu mwlwngv, 
bemin bel buqpor lengto! hoggab At Sw mwwg nyiilungam bet-bela pakun hoo 
mwwg hentwr henbo nyiilungam hang biitayin. 

14Hvbmabde Jaiyonv benum, “At Sw ngam haqpaq paku; ngoqg At Sw ngam 
mwwpaq paku.” 

15“Nyem dvn akv mwnwg gwwi twwdu bo kongam mwwpa maab nyid nvi yv, 
ho mwnwg aiyeq hoq nyega ko bwwnam mam mwn hang biimab nyid nvi yv? 
Bulv mwwpa maab nyis jaqkam, hvbmabde ngo nam mwwpa maab nyiram. 

16Kaato, ngo nam ngoqg alaq laqc koro si ywrlwq pakun; ngoqg agaho noqg bvliv 
doodu keedwn. 

17Noqg ywrn-pwnbov nyebia jaqb mvdo; nam twrmbo tulungv hoo nam dooxa 
dvb mvnbov noqg galoqkv lengleq pakun. 

18Noqg vnyiqkv piorab gvdwl taqg-loosaqb kaaka to; bul mwlwngv lvkin gob 
hookum dvn, bulv noqg dookub haado. Ngo swwl dood deedib, At Sw bibwqdo, 
no bul mwlwngam gumn hvb pvvl ap tayin; no tvmwngv hoggub tvsw gvnam 
hvb bulam gvtayin. 

19Jvqtw jaqb noqg mvpaqnamv la noqg dooxa bo nyookv hoo noqg dooxa bo 
gvdangv- jvqtw jaqb sija noqg dook gab adeq tayin, hoo nam dvmeq bov aado 
kiyo tayin. 

20‘Nyook si ngoqgab adeq jaqpa; ngoqgab doogw ko cwwrw lo ak mvtwb hvl: Ko 
tulungv noqg mwwdwq-saqk yin noqg nyuru ho jebsil hvraq betayin.’ 

21Ho noqg hang ho no betayin: ‘Hiyv soq tulu sam ngoqgab bwqj-yvqj pakun? 
Ngo mwwdwq-dwql hoo twrngumnum, nyumwb bool hoo aadob pvvpaq paku, 
hvbmabde hiyv soq tulu sam boorab pakun? Kaato, ngam vpwb apaqnum; soq 
tulu si hoqloqkv haapa kun?’” 

22Soq sib At Sw bedo: “Kaato, ngoqg alaqkv nyob tulug aoho irab tayin, hoo 
nyiilug aoho ngoqg kaacinam mam nyirab tayin; hoo bulv noqg nyega ko 
tulungam bulug haabo ho boa tayin, hoo noqg nyem ko tulungam bulug gorbw 
ho baqtayin. 

23Lvpw at tulungv noqg tomswr-hony bo abwb nyitayin, hoo bulug vi-koory 
tulungv noqg cin-hoonbo annwb nyitayin. Bulug nyuqm lvgab bulv nam ked haty 
namgub pvxwl xumtayin, hoo noqg lvpiag diimwram yaqxaq tayin. Ho ngo su At 
Swv hvl, no cengtayin; ho ngam kaaya bo tulungam hvnyw moolw mvram.” 

24Nyotum gaql mengnam mam atorbo hoqgv naareq lad nvi yv, ho lvpw atwg 
nyuum boonam mam ywwlin lad nvi yv? 

25Hoggab soq sib At Sw bedo: “Lvpw atwg nyuum boonam tulungam naatayin, 
hoo lvpw atwg nyuum nootunam mam ywwlin tayin, hoggab hiyv ngoqg lvgab 
ai-heedwn hoq lvgab ngo ai dvn, hoo noqg ko tulungam ywwlin tayin. 

26Nam mvnyi-mviya bo tulungam ngo bulug atwg vdinam dvm tayin, hoo bulv 
atwg uiyam bulug opo twwnam hvb twwtayin. Ho ngo noqg Ywwlin bo At Swv 
hvl, hoo noqg Ywwlin bov, Jakubg Atorbo Akv hvl, nyia ko mwlwngv cengtayin.” 

Aijaya 50 

Israelwg nyic nyinam hoo Nyerag Tvjwnam 

1Soq si At Sw bedo: “Hoglo nulug annwg tumin sunam potangv, ngo mwnwg 
lvgab kanam nvmlwq tvl wpaq mvnamv? Ho hogloq ho ngoqg ceego bo nyi 
tulungam hiyam ngo nulam puqknum? Kaato, nulug nyixiaq ko-gab nulam 
puqnum, hoo nulug nyic ko-gab nulug annam aadob roopaqnum. 

2Hwdlo ngo haai kukho, hoggub nyi akkam doomanum; hwdlo ngo goqyikho, 
hoggub nyi akkam goqrwq maanum? Ngoqg alaqkv otu tvl, hoqham pvlyw 
nyoma dvn yv? Ho ngo naalin dvb huqlw dooma dvn yv? Kaato, ngoqg yolu 
begam gab sa-svlongv pwtwl xoanum, ngo pobu tulungam diixa-rara gob 
mvdwn; hoqho doonbo nguiyv iss dooma ko-gab sil naiya dvn hoo hvngwr gab 
sidwn. 

3Ngo doa aongam kaiya bo doomwq lvgab vj koom pan hoo bulam tuila vjam 
pomlup pakun.” 

4Pwnbo At Sw ngam tomswrnan lyolam jipa kun, ho mwwdwq boam ngo agam 
gomcwr lvgab bet-bela dvb cengpa ku. Ar roxiam mwv huurab mvdwn; hiyv 
tomswr yikam tvnwnam hvb mwv ngoqg nyurungam tvnw mvdwn. 

5Pwnbo At Sw ngoqg nyurungam mvko jipa kun, hoo ngo taleqbo hvb 
nyimanum; ngo langkwb tobkur maanum. 

6Hiyv jwwdwn ham ngoqg langkam jwwm dvb jinum, hoo hiyv nvmmam pulin 
dvn ham ngoqg coqpiangam pwrga jinum; ximanum hoo tacor curyaqnum 
hoqgv ngoqg nyuqm mam ngo kvs maadwn. 

7Hvbmabde Pwnbo At Sw ngam svka dvn; hoqgab ngam ximab nyimanum; 
hoqgab ngoqg nyuqm mam mootar talar dvb mvpan, hoo ngo cengdo ngam 
hvnyw moolw mvram. 

8Ngam nyiidar nyiib mvdy bov ogum si doodo. Hiyv ngoqg lvgab ai-heenyi tayin? 
Kuj ngulv lvkin gob daqrab tuj. Hiyv ngoqg ceebiongv? Mwam ngoqg ogumb 
hvvnwq mvto. 

9Kaato, Pwnbo At Sw ngam svka dvn; hiyv ngam nyixiaqpa hvl bibwq tayin? 
Kaato, bul mwlw jaqkv vj nyanam hvb nyapaq tayin; tvgiqkv bulam dvpaq tayin. 

10Nulug pengko ho hiyv At Swn bosdvn hoo mwwg nyera tulug goonam mam 
tvjw dvn? Hiyv kanho wl yvdwn hoo huto dooma dvn hv At Swg eminam 
mwwjwto hoo mwwg Pwnbo aoho svqgw to. 

11Kaato, nul mwlwngv hiyv wm rwgab dvn, nulv hiyv atv wm muram rwgab dvb 
cenglaq dvn! Nulug huto dvb wm mur rwgab kunum ho, hoo nulug wm huto ho 
wl yvto! Soq sam nulv ngoqg alaq soqkv naapa kun: nulv hentwr kaanyil geqpwl 
dootayin. 

Aijaya 51 

Jaiyon gab At Swg Bet-belanam 

1“Ngam tagabto, nulv hiyv lootwngam meegaq bov, nulv hiyv At Swn meegaq 
bov: Rogabl kaaka to hogloqkv nulv wlwngam taqlin dvn, hoo hogloqkv nulv 
wlwngam dulin dvn. 

2Nulug ab Abrahamnvn hoo nulam ko bwwnbo Saranvn kaaka to; mwv su 
goqnam akv hwdlo ngo mwam goqnum, ho ngo mwam dumtwq-miilyw swwlin 
mvdwb lvqc cinum. 

3Hoggab Jaiyonam At Sw bet-bela dvn; mwv mwnwg dooxa bo nyook 
mwlwngam bet-bela dvn hoo mwnwg deexa-rarangam Iden boolu hvb mvdwn, 
mwnwg diixa-rara gvdangv At Swg boolu hvb nyinam; hwnyir-hvmarnamv la 
nyirmin-soominamv mwnwg uraho dootayin, paqyalinco hvl beminam yalam 
tapa tayin. 

4“Ngoqg nyiilungv, ngam tagab jinjin to, hoo ngoqg nyob tulungv, ngam ruucw 
kwrgab to, hoggab pvvb ak ngoqg soqgv lvvgwb lengtayin, hoo ngoqg 
lootwngam ngo nyiilug huto gob mvtayin. 

5Ngoqg lootwngv ogumb hvvnwqdo, ngoqg ywwlinamv lvvgwb lengn kuba, hoo 
ngoqg alaqkv nyiilungam pw-hwwtayin; soiyoqg nyook tulungv ngam svqgw 
dvn, hoo ngoqg alaqkam bulv kaayal doodwn. 

6Nulug vnyiqkv doa aob koodu to, hoo swcw nvg urangam tuugabl kaaka to; 
hoggab wm mwk hvb doangv nyiinba, swcwngv vj nyanam hvb nyanba, hoo hoq 
uraho doon mwlw hv hoq hvbkalam nyiitayin; hvbmabde ngoqg ywwlinamv 
nwrba gob dootayin, hoo ngoqg lootwnamv nywywngam xooram. 

7“Ngam tagabto, nulv hiyv lootwngam cengn bov, hiyvg nyiilu hang lo ngoqg 
gamlv doodwn; nyi tulug benyi-beyanam mam bos maabv, ho bulv bej-bepar yin 
hang homabv. 

8Hoggab vjam tog dvnam hvb bulam dvtayin, svcaqkam topum dvnam hvb 
bulam dvtayin; hvbmabde ngoqg lootwngv nwrba gob dootayin, hoo ngoqg 
ywwlinamv hotam-hotamb dootayin.” 

9Huurabto, huurabto, ator torabto, At Swg alaqka; huurabto kolwg mood hvb, 
otuqg wkbo hotam-hotam hvb. No Rahabnvn vmwq yumgub twqma namyv, ho 
hiyv mucum lvvr-laanyiam nwqlwqnum? 

10Sa-svlongam, ho vcjaqb urabo issam pwtw dvb mvnbo no maai yv, ho hiyv sa-
svlo ura boam lamta hvb mvtwl pvlywnum nyi tulungam wpeq mvma namyv? 

11Hoo At Swg hiqlinamv hookur tayin hoo Jaiyon ho bemin beg dvl haato; 
kuiyum xaqb bulug aoho hempv dootayin; bulv nyirmin-soominam mam la 
hempam hengpa tayin, hoo mwwdwq kvla moonam ringnamv keleq tayin. 

12“Ngo, ngo atv su nulam bet-bela dvn; nulv hiyv nulv hoggab sinbo nyiam 
bosdvn, nyia ko tuupam nwmw-nwsin hvb pwpa kun, 

13hoo nam ywrnbo, At Swn mwwpaq paku, hiyv doangam pujin bov hoo swcw 
gwwlam mvnum, hoo mvnyi-mviya bov hang lingtwr ko-gab nulv aal looxiam 
bos soky dvn, mwv atv twrdwb mvl apnam yv? Hoo hogloq ho mvnyi-
mviyanamg hang lingtwrnamv? 

14Hiyv pvxwl xumn boam nyebia jaqb tolin tayin; mwv siram hoo nilbo batamb 
ipoqram, ho mwwg dvsv pwwmab nyiram. 

15Ngo noqg Pwnbo At Swv, hiyv sa-svlo issam hwqdin tvl ho hoqg iss suduq 
duqnamv dugum gumdwn- mwwg eminv nyiit At Swv. 

16Hoo ngoqg gomcwr tulungam ngo noqg agam ho vlwq pakun hoo ngo nam 
ngoqg alaq doonyium ho doom dvn, doa aongam mvp pan hoo swcw nvg 
gwwlam mvl ap pan, hoo Jaiyonam begamv, ‘No ngoqg nyiilungv.’” 

17No atv huurabto, no atv huurabto, Jerusalema, daqrabto, no At Swg alaq hoqgv 
mwwg hang lingtwrnam pvtaq hoqgv twwn bov, hiyv dooxa bo pukaq hoqgv 
twwtwl ho loml nyirabnum. 

18Mwnwg ko bwwnam tuup pengko hoqgv mwnwn tomswr-hony bo akkam 
dooma; mwnwg tuup sorabnam pengko hoqgv mwnwn alaq gvbwl boonbo 
akkam dooma. 

19Soq pagoq goqnyi si nam nyipa kun— hiyv nam mwwp dvb betayin?— 
yuupaq-caapaqnamv la ocu-aiyanamv, dwr-kano ngvla lyoqr orioq niqtuq 
hoqgv; hiyv nam bet-bela tayin? 

20Noqg tuup tulungv swnyiq-svnyiaql laanyi kuma; sudumv wswq uraho gel 
karnam hvb bulv lyobu buuxy lo gel kardo; bulug aoho At Sw hang lingtwr twrya 
do, noqg Pwnbog yolu ruqnam gob nyido. 

21Hoqgab sam tagabto, no hiyv hentwrnum, opo hoqgv twwxum maasu, 
hvbmabde twwxum pan hvb nyinum: 

22Soq sib noqg At Sw bedo, noqg Pwnbo, At Sw mwwg nyiilug pagoq gab mvnyi-
moiyu dvn: “Kaato, ngo noqg alaq hoqg hur-marabnan pvtaqkam naapa kun; no 
ngoqg hang lingtwrnam pukaq hoqgv twwpa kuram; 

23hoo ngo hoq tulu ham nam hentwr hembo tulug alaqho vlwq tayin, hiyv nam 
benum, ‘Pvxwl xumto, ho ngulv caabol wleq tayin’; hoo noqg langkam no lamta 
deela hvb hoo bulug caataml wpeqko lamta lyobu hvb mvpa kun.” 

Aijaya 52 

At Swg Ywwlinamv Hoodu do 

1Huurabto, huurabto, Jaiyona, noqg atoram torabto; noqg kangam bo vj 
tulungam kooto, dvrwqbo bopam, Jerusalema; hoggab pepaql-mux mvmanamv 
la dvrwq maanbov noqg dookho lokkam haakram. 

2Diimwram no atv dudin peel hoo daqrabto; ho doato, Jerusalema; Jaiyonwg 
nyuum boonam nyem ko tulunga, noqg lwwgu osongam poqsuqto. 

3Hoggab soq sib At Sw bedo: “Nulam hog dooma dvb puqnum, hoo nulam twngk 
hiqmab pvlyw tayin.” 

4Hoggab soq sib Pwnbo At Sw bedo: “Ngoqg nyiilungv otuqcob Ijipt nyook bolo 
nyiogy gilnum, hoo Assiriya nyi tulungv bulam hog yolu doomab mvnyi-
mviyanum. 

5Hoqgab sija ngo si dood kun,” At Sw bibwqdo, “Kaaknamv ngoqg nyiilungam 
hog yolu doomab nyumwb boopa ku? Bulam pvvb bwwl doogbo tulungv 
goqlam-goqcamnum,” At Sw bibwqdo, “hoo aal-aiyib ngoqg eminam xima-
paqma dvb bekynum. 

6Hoqgab ngoqg nyiilungv ngoqg eminam cengtayin. Hoqgab soq sam ngo bedwn 
hvl hoq aalam bulv cengtayin; ngo si doodwn.” 

7Hwdjaqgo kangam namgo hiyv puutu tulungam liqbol tugu puiyam baqa dvn, 
hiyv swrsongam betam dvn, hoo hempbo tugu puiyam baqa dvn, hiyv ywwlinam 
mam betam dvn, hiyv Jaiyonam bedwn, “Noqg Pwnbov pvvb bwwl doogdvn.” 

8Nulug kaaya bo nyi tulungv sogoq goql—bulv bulug sogoq kam vcjaqb goqdo; 
bulv hwnyir-hvmarl lvkin gob bemin bedo; hoggab bulug vnyiq jaq hoqgv kvvbw 
dvb At Swg Jaiyon lo hookurnam mam kaado. 

9Jerusalemwg dooxa-xaaram bo nyook tulungv, lvkin gob beminam bedo, 
hoggab At Sw mwwg nyiilungam bet-bela pakun; mwv Jerusalem mam pvlyw 
pakun. 

10At Sw mwwg dvrwqbo alaqkam nyob mwlwg kaagaho asar dvb kaatam pakun, 
hoo ngulug Pwnbog ywwlinam mam swcw nvg ywwtwr namgub kaapa tayin. 

11Wleqto, wleqto, soqgv lvvgwb lengto; kacboam idaqmabv; mwnwg pengko 
hoqgv lvvgwb lengto; nulv hiyv At Swg dupum-dvrab pam bwwnbov, nulv atam 
atv darxaq suto. 

12Hoggab nulv nyebia jaqb lvvgwb lengram, hoo nulv nyebia jaqb nyiody 
booram, hoggab At Sw nulug otuqho wtayin, hoo Israelwg Pwnbov nulam langk-
haabob rvky tayin. 

Mwv Ngulug Nyimur gab Un Gvnam 

13Kaato, ngoqg nyerangv pumb rwnam jaq hvb nyitayin; mwam ao bvla koi dvb 
joorab tayin, hoo yuupw tayin. 

14Nyiingv nam naleqgo lomtayin- mwwg nyuqtuq-moorv moiya-rvxanum, nyia 
ko nyuqtuq-moor hvb nyik maanum, hoo mwwg gv vpv nyia ko hvb nyik 
maanum- 

15mwv nyob naleqgo nyedar darxaqtayin; mwwg gab lvpw atv naleqgo bulug 
agam mam gomtum tayin; hoggab bulam betam maanam pagoqkam bulv kaapa 
kun, hoo bulug tapa maanam mam bulv cengpa ku. 

Aijaya 53 

1Hoggv ngulug soqgv tapan hiyv ham mwwjw pakun? Hoo hiyam At Swg 
laqpongam kaakin pakun? 

2Hoggab mwwg agaho mwv svvn apa swwrabnam hvb swwarbnum, hoo rwbv 
deela ho mialinam hvb nyinum; mwv yuunam apo gob nyigam gab mwam ngulv 
tuugab maadwn, hoo mwv kangam ko-gab mwam ngulv mwwby maadwn. 

3Mwam nyi tulungv benyi-beyanv hoo haqpaqnum; mwv mwwdwq bvla hentwr 
henam mam cengky bo nyi gob nyinum; hoo mwv nyia ko tulug nyuqtuq-moor 

kvvrwq dvb nyimanum, mwam nyij-nyiparnum hoo ngulv mwam ximab 
nyinum. 

4Jvqtw jaqb mwv ngulug hentwram la mwwdwqkam baqg nukun; hvbsujaqkam 
ngulv mwam laqm-baqmnum, Pwnbov mwam ximwql mvtwl hentwr hemnum. 

5Hvbmabde mwv ngulug nyic gab uun gvnum; mwam ngulug nyixiaq ko-gab 
vmwq-yumgub mvknum; mwwg laqm-baqgam gab ngulam swrsongam baqa 
jipa kun, hoo mwwg laqm baqgam gab ngulam mwp pakun. 

6Ngul mwlwngv sviya gaqxarbo hvb gaqxar kunum; ngul nyiicwr-cwrxiv at-atwg 
lamtab wnum; hoo At Sw ngul mwlwg nyixiaq gorgiam mwwg aoho tulwq 
kunum. 

7Mwam bejab-biyiqnum, hoo mwam hentwr hemnum, hvbsujaqkam mwv 
mwwg agam mam gomd maanum; patab deenbo lvgab sviya kov cooikab wmin 
gvnam hvb wnum, hoo patab deenbo agaho sviya dorv cooikab doonam hvb 
doonum, hoo mwv mwwg agam mam gomd maanum; 

8Mwam bej-beparl hoo pw-hwwtab bool wg kunum; hoo mwwg hotam mam 
swwl dook nyook hoqgv mvpaq gvibo hvl hiyv kam mwwmanum, ngoqg nyiilug 
nyic ko-gab mwam laqm baqm pakun? 

9Hoo nyic bo lvgab mwwg nyubungam mvtaqnum hoo nyetbo nyi akwg lvgab 
mwwg svmangam liinum, mwv hog yolu-swcin guunyi nyi gob nyima su hoo 
mwwg agam lo xaalyonam doomanum. 

10Hvbsujaqkam mwam vmwq yumgub mvdwb At Swg mwwlwq kunamv; mwv 
mwam mwwdwq opum mam vlwq jinum; mwwg swwgam nyic ko-gab aky 
jipaqnum, mwv mwwg ko hosiqkam kaapa tayin; mwv mwwg aalam swwiyu 
dvb mvtayin; At Swg mwwlwqnamv mwwg alaqho swwta-geetayin. 

11Mwwg mwwdwq-dwql swwnam mam mwv kaatwl hoo xumtnum; mwwg 
cengnam hoqgv ngoqg nyera akv dvrwq tayin, ho naleqgo nyiidar nyi gob xitaq 
pakun, hoo bulug nyixiaqkam mwv baqtayin. 

12Hoqgab ngo mwam mvqlwg pengko ho mvpin-mvra tayin, hoo atorbo pengko 
ho mwam pareql naanam mam mvpin-mvra tayin, hoggab mwv mwwg swwgam 
sidwb jipaqnum hoo nyic-nyiya bo nyi tulu lvgab mwam xitaqnum; 
hvbsujaqkam mwlwg nyic gab mwv laqm baqnum, hoo nyic-nyiya bo nyi tulu 
gab hvvky gob nyim dvn. 

Aijaya 54 

Nwrba Cwtamg Swrsongam Birnam 

1“Bemin to, twrngum bo aka, hiyv ko bwwma dvn; hiyv no cinc cika maadwn, 
bemin besor gvdwl hoo vcjaqb sogoq to! Hoggab nyem naal ko doonam 
tulungam yos-dvconam ko tulungv naleq yaatayin,” At Sw bedo. 

2“Noqg doogwngam goqta dvb mvto, hoo noqg piuaram taqt dvb tiqlin to; kwrl 
doog maabv; noqg osongam aaso dvb sorlin to hoo noqg hvqgwnan tulungam 
hwngkw dvb mvto. 

3Hoggab noqg laqc lvqbwqb no koi dvb ywwta mvto, hoo noqg ko hosiqkv nyob 
tulungam hoo nyiilug apaq kunam bopam tulungam otu bwwsiq tayin. 

4“Bos maabv, hoggab no hvnyw moolw ram; mwwdar-saqpar maab nyimabv, 
hoggab no hvnyw-har ram; noqg nyijwr-yaapa hoqg hvnywngam no mwwpa 
kuram, hoo nam xwwmy gob benyi-beya kunam mam no nywywngam mwwpa 
kuram. 

5Hoggab nam Pwnbov noqg nyolv, nyiit At Sw mwwg eminv; hoo nam Pvlyw bov 
Israelwg Dvrwqbo akv, swcw mwlwngv Pwnbov hvl mwam goqdwn. 

6Hoggab nywxw akam haqpaq yukam hoo hang mwwdwq dwql goqnam hvb, At 
Sw nam goqpa kun, yaapa akv nywxwngam haqpaq yukam mwnwg mwwdwq 
dwql sogoql goqnam hvb, noqg Pwnbov bedo. 

7Anyo mood gob ngo nam haqpaq pan, hvbmabde vcjaqb hang biigam gab ngo 
nam bookum tayin. 

8Ngo vcwr mood gob hang lingtwr ko-gab ngoqg nyuqm mam noqg hoqgv ngo 
kvsdvn, hvbmabde kuiyum xaqb abynam hoqgv ngo nam hang biidwn,” nam 
Pvlywbo, At Sw bedo. 

9“Soq si ngam Noag moodho nyinam hvb nyido: Noag swwca ho sa-hindu issiv 
swcwngam hinglupnam hvb lokta hinglup mvma dvb ngo dingrnum, ho ngo nam 
haaxaq kuram hvl ngo dingr pakun, hoo nam yolu ruqkram. 

10Hoggab puutu tulungv wleq jaqkam hoo yorn tulungam mvpaq jaqkam, 
hvbmabde ngoqg tumanam abynamv noqg hoqgv wleqram, hoo ngoqg birnam 
swrsongv noqg hoqgv mvpaqram,” hiyv nam hang biinbo, At Sw bedo. 

11“Likub-lexeq dvb la swrso dooma dvb mvnum, hentwr henbo aka, kaato, ngo 
noqg wlwngam kwlwq-kvlaq dvb mvtayin, hoo noqg gwwlam sappir tulu lvgab 
ywrtayin. 

12Ngo noqg viyap yabtam mam agat lvgab mvtayin, noqg viyap toggoq tulungam 
karbunkel tulu lvgab mvtayin, hoo noqg cwqc mwlwngam xinam wlw tulu lvgab 
mvtayin. 

13Noqg ko mwlwngam At Sw tomswr tayin, hoo koijaqb noqg ko tulungv swrso 
tayin. 

14Jvqtw dvrwqb swwnam ho no dootayin; nyijab-nyiyiqnam hoqgv no aado 
tayin, hoqgab no bos kuram; hoo vcjaqb bosnamv, noqg ogumb hvvnwq kuram. 

15Nyi akgon jwwnwnamv raarab baloqkam, hoqhv ngoqg hoqgv ma; hiyv 
lajaqkam noqg lvgab jwwnwl raarabov noqg doogam gab yoql tayin. 

16Kaato, hiyv wm mopiongam miqwrl yip pwnbo akam ngo pwp pan hoo hoq 
pagoq gab nyinnan dupum-dvrab pam mvlin pan. Ngo sipai tulungam hoqham 
twrm dvb kam ngo pwlin pakun; 

17nam ceebio baqn mvdwb nwwxo-svtam mvnam hv niqtuq lengram, hoo nam 
pw-hwwk ho gvmcw-gamt goonam mam no liipaq tayin. Soq si At Swg nyera 
tulug otu nvvsiq deenamv hoo bulam nyiidar nyi gob mvnamv ngoqg galoqkv, 
At Sw bibwqdo.” 

Aijaya 55 

At Swg Hang Biinam 

1“Haato, hvngwrbo nyiicwr-cwrxiv, iss dookub haato; hoo hiyv twngk dooma 
bov, haato, rvto hoo dvto! Haato, twngk dooma jaqkam hoo kor jima jaqkam, roo 
ala ngamla gwwiyam naanyib naato. 

2Hoggub nulv dvd maanam ho nulug twngkam bwqsam-yaqsam dvn, hoo nulug 
hang xumt maadynam bonam nyidwn? Hingky jaqb ngam tagabto, hoo hoggv 
aldvn ham dvto, hoo nulv atv dwjw bo dvs ho hempto. 

3Nulug nyurungv ruucw kwrgabl, hoo ngoqg dookub haato; tato, nulug yvjv 
swwkam yinpv; hoo kuiyum xaqb birnam mam nulug lvgab ngo mvtayin, jvqtw 
jaqb ngoqg tumab abynamv Debid gab doodwn. 

4Kaato, ngo mwam nyiilug agaho hvvky akwb mvnum, nyiilo nyi bvla nyiilungam 
gaml jinbo akwb mvnum. 

5Kaato, noqg cengmanam nyobam no goqtayin, hoo nam cengmabo nyob akv 
noqg dookub xvrlwq tayin, hoggab hvbnyiloqkam noqg Pwnbo At Sw, hoo 
Israelwg Dvrwqbo Akv, mwv nam yuum dvb jipa kun. 

6“At Swn meegaqto mwam meepa kamyi nvpv; mwv ogumb dooikam mwam 
goqto; 

7nyic bov mwwg lamtangam apaq tuku, hoo mwwmur bov mwwg mwwjam 
apaq tuku; mwam At Sw dookub tobkur mvto, ho mwwg aoho mwv hang biikam 
yinpv, hoo ngulug Pwnbo dookub haato, hoggab mwv xila maadwb apaq jitayin. 

8Hoggab ngoqg mwwjv nulug mwwj hvb nyima dvn, ho nulug lamtangv ngoqg 
lamta ma, At Sw bibwqdo. 

9Doangv hwdgo swcw soqgv ao dvn hwdkalam ngoqg lamtangv nulug 
lamtangam ao yaadwn hoo ngoqg mwwjv nulug mwwjam ao yaadwn. 

10“Nyodongv la tapamv doa ao toloqkv yaql dvn hoo cookur kuma dvn 
hvbmabde swcwngam iss jidwn, ho swcw so nwmw-nwsinv buqlin dvn, aaxy-
amaram iss jaayaq dvn hoo dvn boam dvs jidwn, 

11hoq hvbkalam ngoqg gomcwrv ngoqg agam soqgv lengn bov; ngoqg dookub 
hoqhv asarb hookur kuram, hvbmabde hoqhv ngoqg mwwrnam mam niqtuq 
nyilin tayin, hoo hoq pagoq gab ngoqg kanam nvmlwqnamv niqtuq lengtayin. 

12“Hoggab nulv hempwl lvvgwb lengtayin hoo swrso ho wgtayin; puutu ngvla 
yorn tulungv nulug agaho beminam belin tayin, hoo nyorog svvn mwlwngv 
pwjwr-labtwrl biitayin. 

13Taa kwlib saipres svvn tulungv swwlin tayin; kiib-rupum kwlib swiywq nyam-
nyambo nwmwngv swwlin tayin hoo hoqhv At Sw eminam dooky mvtayin, 
kuiyum xaqb doom dvb muxnam mam mvpaqram.” 

Aijaya 56 

Nyoodo tulu gab Ywwnamv Doodwn 

1Soq sib At Sw bedo: “Jvqtwngam pvvto, hoo dvrwqkam nyito, hoggab oyu 
maadab ngoqg ywwlinamv haatayin, hoo ngoqg ywwlinam mam mvko jitayin. 

2Hiyv soq sam nyinbo nyi akv, hoo hiyvg ko tuupv soq sam bugil doogbov, hiyv 
Doonunam aalam pvvdwn, ho hoqham kacdvb mvma dvn, hoo hiyvg alaqkv 
almanbo nyik hoqgv pvvgin dvn hv nyi xinam jaqkv.” 

3Nyoodo nyiv hiyv mwv atv nyiba-wba dvn ham At Swn hvl bem mvmabv, 
“Jvqtw jaqb At Sw ngam mwwg nyiilu hoqgv xuqxub tayin”; hoo nyiipium bo 
nyiingam hvl bem mvmabv, “Kaato, ngo sengn bo svvnv.” 

4Hoggab soq sib At Sw bedo: “Nyiipium bo nyiv hiyv ngoqg Doonu aalam 
pvvdwn, hiyv ngoqg mwwbynam pagoqkam xuqdwn hoo ngoqg birwl apnam 
mam bugil doodwn, 

5ngoqg namho hoo ngoqg bvly uraho ngo doom dvb jitayin riic-xemy doonbo 
tulug emin alyatayin, poogw ak nwqp tayin; ngo kuiyum xaqb doody bo eminam 
jitayin ho ham nywywngam mvpaq nyokram. 

6“Hoo nyoodo nyiilungv hiyv atv atv At Swg hoobum ho haadwn, mwwg gab nyis 
nyimto, At Swg eminam aby mvto, hoo mwwg nyera gob nyimto, nyiicwr-cwrxiv 
hiyv Doonu aalam pvvdwn hoo hoqham kacdvb mvma dvn, hoo ngoqg birnam 
mam bugil doodwn- 

7ngo hoq tulu ham ngoqg dvrwqbo puutu ho boa tayin, hoo bulam ngoqg swgw 
ko namlo ho hwnyir-hvmar dvb mvtayin; bulug boyuql aky jinam mam hoo 

bulug pwr jinam mam ngoqg yugw lo loorwq tayin; hoggab ngoqg namlo sam 
nyiilu mwlwg swgwl dook namlongv hvl goqtayin.” 

8Pwnbo At Sw, hiyv nyuum boonam Israelam goqkum bov bibwqdo, “Goqkum 
kunum nyi tulu lvgab ngo asaq nyi ngamkam mwwgab goqkum tayin.” 

Israelwg Hvvcwr Baqmabo Nyigbo tulu 

9Deela soq yvnbo tuun-mee ngv hoo nyoro svdin mwlwngv haal lyomeq twqto. 

10Mwwg rvkybo nyi tulungv nyiqca do; bulv hog akkam cengma; bulv cooikab 
doonbo iky tulungv; bulv pwma dvn, gilw-gejaml yuma moodu dvn, yubnam 
mam dvb aby dvn. 

11Iky tulungv vcjaqb dwnw dvn; bulv nywywngam xumt maadwn. Hvbmabde 
bulv cenglaq maanbo sviya rvkybo tulu hvb nyidwn; bulv mwlwngv at atwg 
lamtab wdwn, mwlw jaqkv mwwg at atwg niqtuq lingtwq koob nyidwn. 

12“Haato,” bulv bedo, “Ngam opo loq kaapa mvtwb; opo pootuqkam twwg dvl 
ngulv atv twwdeq sutju; hoo soolo sam vcjaqb xibin yaadwb aaram mam 
alyatayin.” 

Aijaya 57 

Israelwg Murty Xumnamv Niqtuq Doomanam 

1Nyiidar nyi akv yuupaq dvn, hoo ham hiyv kam hang biima dvn; dormo nyi 
tulungam naapaq dvn, ham hiyv kam cengma dvn. Hoggab nyiidar nyiingam 
dwr-kano hoqgv naagin pakun; 

2mwv swrso uraho haadwn; hiyv bulv jvqtwho wdwn bulug yubk ho bulv doonu 
dvn. 

3Hvbmabde nulv, nyioky nyubwg ko tulu, bwwxinbo la yocu dvnwg ko hosiq 
tulu, ogumb hvvnwqto. 

4Hiyvn nulv bej-bepar bidu dvn? Hiyvn nulv ceekol nulug agamv gamk rooto tvl 
haql doodwn hoo nulv lyomeq-lyaleql bel doodwn? Nulv nyimurbog ko tulu 
maai yv, xaalyo bog ko hosiq maangv yv, 

5nulv kor svvn gvla jeenyeqbo svvn tulug niikum lo yos-dvpeql nyidwb mwwby 
keedwn, hiyv nulug ko tulungam haapa hoola bwdwg wlw uraho mengpaq dvn? 

6Haapag lvliq-mvmiqbo wlw tulungam nam xibwql jilin pakun; hoq tuluhv, hoq 
tuluhv, noqgab nvtaqnamv; hoq aoho noqg twwnam akiam tooiyaq pakun, no 
cwrm akiam baqpa pakun. Ngo hoq pagoq tulu gab hemp tai nvi yv? 

7Ao bvla kangam bo puutu tulug aoho noqg kartam mam no mvl ap paku, hoo 
hoqho pwram jitab no caanum. 

8Viyap langk hoola yabtamho noqg swwi-geecangam no mvl ap pakun; hoggab 
no ngam haqpaqnv, noqg kartam mam twqbin paku, no hoq namgub wpa ku, no 
hoqham taqt dvb mvpa ku; hoo bulug lvgab no atv birnam agam mam bir paku, 
no bulug kartam mam aby do, no talo boam kaagab paku. 

9No lvpw at dookub kuty lvgab nyoyw wnum hoo noqg sungam bo kuty 
tulungam naleq dvb mvnum; noqg pootam tulungam no aado jaqb kanamnum, 
hoo Sux-ywlw namgub kanam namlnum. 

10Noqg lamta aadongam no mwwdwqnum, hvbmabde no hvl bemanum, “Soq si 
mwwgw dooma bo go”; noqg ator gab no nit swwgam kaapanum, hoo hoqgab 
no swnyiq-svnyiaq maanum. 

11Hiyvn no bosil tvmdwrnum, hoo no vm mvvnum, hoo ngam mwwpa 
maaknum, ho hangho pvvmanum? Ngoqg swrsongam, ngo oyu mood gob parl 
ap maan mvi yv hoo no ngam bos maadwn? 

12Ngo noqg dvrwqb swwnam mam la noqg nyis nyinam tulungam bibwq tayin, 
hvbmabde hoq tuluhv noqgab niqtuq dooram. 

13Hwdlo no svka gab xabyikam, noqg nookumnam murty tulungam nam ywwlin 
koto! Dooiyv hoq tulu ham nuupaq tayin, hoq tulu ham saqdaqho miqpaq tayin. 
Hvbmabde hiyv ngoqg uraho cwwgw dvn hv gvdangam otu nvvsiq tayin hoo 
ngoqg dvrwqbo puutungam gumn bwwsiq tayin. 

Mwwkur boam Bet-Belanam 

14Hoo hoqhv betayin, “Mvrabto, mvrabto, lamtangam mwx-mvaqto, ngoqg 
nyiilug lamta hoq duqtup-lurup mwlwngam mvpaqto.” 

15Hoggab soq sam ao jaqb yuum dvb mvnum Akv, ho hiyvg eminv Dvrwql, nwrba 
cwtam gob doon bov bedo: “Ngo ao bvla dvrwqbo gvdaho doodwn, hoo hiyv 
mwwkurl hoo yanwb hang baqnbo lvg bvkam dooba dvn, yanwb hang baqn 
boam swwdar mvtayin hoo hang mwwkur boam swwdar mvtayin. 

16Hoggab ngo nwrba gob bei kuram, ho ngo lwxiam haaxaqram; hoggab yvjv 
ngoqg agalo ngadku, hoo swwgwg saqnam mam ngo pwnum. 

17Mwwg kvtaqb nyimab nyixiaq layil swwgam gab ngo haaxaqnum, ngo mwam 
jwwnum; ngoqg nyuqm mam ngo kvsnum hoo haaxaqnum, hvbmabde mwwg 
atwg hang mwwkwb mwv nyinv wkur kurdu dvn. 

18Ngo mwwg lamtangam kaapa kun, hvbmabde ngo mwam mwp tayin; ngo 
mwam wgtayin hoo mwwg mwwdwqbo tulungam bet-bela boam jikur tayin. 

19Aado-koc doonbo mwlwngam, swrsongv, swrsongv hvl bekar mvdwb, 
nvbcwrg aaxiam xeelin mvtayin,” At Sw bedo, “hoo ngo mwam mwp tayin. 

20Hvbmabde nyic-nyiabo tulungv sa-svlog suduq duqnam hvb nyidwn; hoggab 
hoqhv cooikab doonyiram, hoo hoq issiv kac-kanyiaqkam hwqkub-hwqxeq dvn. 

21Nyic-nyiabo gab,” “hoqho swrso dooma,” ngoqg Pwnbo bedo. 

Aijaya 58 

Jvqtw bvla Xaalyob Dery Reenam 

1“Vcjaqb sogoql; xaxaq jaqb belinto; noqg sogoqnam yalam tuuly miqnam 
dumto; ngoqg nyiilug bulug nyimurnam mam, ho Jakubg nombu ho bulug nyic 
tulungam bibwqto. 

2Hvbsujaqkam bulv ngam looxiam meegaq dvn hoo ngoqg lamtangam cengdwb 
hemp dvn, bulv jvqtwngam nyinbo nyob akv hvb hoo bulug Pwnbog pw-
hwwnam mam haqpaq maanbo hvb nyidwn; bulv jvqtw pw-hwwnam mam 
ngam kodwn; bulv Pwnbo ogumb hvvnwq dvb hemp dvn. 

3‘Hoggub ngulv vrr rwdwn, hoo no ham kaama dvn yv? Hoggub ngulv atv yan 
sudwn, hoo hoqham no cengma dvn yv?’ Kaato, nulug vrr rwd aalam nulug atwg 
mwwlwqkam nulv meegaq dvn, hoo nulug bonam nyinbo mwlwngam nyijab-
nyiyiqdo. 

4Kaato, nulv yolu dud bvla paiyaq mins twqdwb dery reedo hoo nyic-nyia lvgab 
jwwmin sudwn. Soolo soq sib nyil dery reenam sam ao toloq doon bov nulug 
yalam taparam. 

5Aal lookin go nyi akam mwam atam yan mvdwb, ngo soq svkwg dery rwnam 
sam xuqlin pan yv? Soq si mwwg dumpongam tvtwq nwwbu pvxwnam hvb 
pvxw mvd nvi yv, hoo tuila vjam taabor tvl hoo muiyam mwam taaiyaq mvd nvi 
yv? No soq vrr rwnam sam vrr rwnamv hvd nvi yv, hoo At Sw hoq aalam loorwq 
pan hvd nvi yv? 

6“Soq vrr rwnam sam ngo xuqlin maap nvi yv: nyic-nyiag osongam toosuq 
mvdwb, gorbwg vgwngam tupaq mvdwb, nyijab-nyiyiqnam tulungam saqsor 
mvdwb, hoo gorgy baqnbo vxiam mvpaq jidwb? 

7Noqg dvsam kano bo tulug lvgab dvg mvma dvb yv hoo nam doomab jwwgw 
boam noqg namho boolwq mvma dvb yv; hwdlo no talo boam kaapayin, mwam 
koolup mvma dvb yv, hoo noqg atwg nyi tulu hoqgv noqg nyuqm mam kvs 
maabv? 

8Ho noqg hutongv ar komcam dou huulin bo hvb nyitayin, hoo nam mwpnamv 
nyebia subuq buqlin tayin; noqg jvqtwngv noqg otuqb wco tayin; At Swg 
yuunamv noqg xinam gurum gob nyitayin. 

9Ho no goqtayin, hoo At Sw birwq tayin; no xabtayin, hoo mwv betayin, ‘Ngo si 
doodwn.’ Noqg pengko hoqgv noqg vgwngam, lvqc ponyi-nyokumnam mam, 
hoo bec-beya benam mam no apaq baloqkam, 

10noqg dvsam kano boam no atv jipaql hoo hentwr henam mam mwungul xumt 
baloqkam, ho noqg hutongv kan uraho huurab tayin hoo noqg moosw 
rwbwnamv aal lvpa hvb nyitayin. 

11Hoo At Sw nam lwxiam kaal wgtayin hoo deexa-rara nyook lo noqg 
mwungnam mam xumt dvb mvtayin hoo noqg alongam ator dvb mvtayin; hoo 
no boolu iss tookynam hvb, iss subuq buqlinbo hvb nyitayin, hoqho issiv 
xooram. 

12Hoo noqg kolwg yuupaq kunbo tulungam mvdar tayin; no ko hotamg gwwl 
dvqgwngam naleqgo mvrab tayin; nam yaqpia boam mvdar bov hvl, ho lyobu 
tulug lamtangam nam dookub mvdar bov hvl goqtayin. 

13“Noqg lvpiangam Doonunam hoqgv no wkur baloqkam, hoqgv ngoqg dvrwqbo 
aalam noqg mwwlwq kob nyib nyiloqkam, hoo Doonunam mam hempv hvl goqb 
nyiloqkam hoo At Swg dvrwq aalam xibnyiloqkam; noqg atwg mwwkwb 
nyimab, hoqham no xibnyiloqkam, ho noqg atwg mwwlwq kob goomab nyib 
nyiloqkam, ho agam goosam-gooiyam maab nyib nyiloqkam; 

14ho no At Swg uraho hemp baloqkam, hoo ngo nulam swcw nvg aoso 
mwlwngam xibin yaanam gob mvtayin; noqg ab Jakubg gumn otu hoqgv ngo 
nam hootayin, At Swg agam jaqkv soq sam bepa kun.” 

Aijaya 59 

Almanv la Nyijab-Nyiyiqnam 

1Kaato, hoqham ywwlin dvb, At Swg alaqkv otu maadwb, ho hoqham tapa dvb, 
mwwg nyurungv tanga maadwn; 

2hvbmabde nulug nyixiaqnam tulungv nul gvla nulug Pwnbo pengko lo mvpin-
mvra paku, hoo nulug nyicv mwwg nyuqm mam kvs dvb mvpa ku hoqgab mwv 
tapa ma. 

3Hoggab nulug alaqkv ywlw twwnum hoo nulug lvqcw tulungv nyixiaqdo; nulug 
nvbcwrv xaalyo lyopa ku; nulug lyolv bec-beya bedo. 

4Nyi akkam jvqtw ho kvtaq dvb haama; nyi akkam pvvb bekjaqb nyima; bulv 
asar dvb mvnyi-moiyu ko ho hingw dvn, bulv vm mvvdo, bulv vs-axaqkam mwo 
coodwn hoo nyixiaqkam dwrbuqdwn. 

5Bulv cumdwq baqnbo tulug pwpam gubdwn; bulv apa peedwrg gaalo taasinam 
sordwn; mwwg pwpam dvnbo tulungv sidwn, hoo hoq pwp ham nyumdup yin 
bortangam garlinum. 

6Bulug cumnam mam vj hvb koojiqram; nyi tulungv bulug atwg mvnam hoqgv 
bulug gvvngam kootum nyoram. Bulug nyis nyinamv nyixiaqnam mam nyidwn, 
hoo kwr-korwb nyinamv bulug alaqho doodwn. 

7Bulug lvpiangv almanwb xardwn, hoo bulv nyebia jaqb svswqbo nyiingam 
ywlw twwtab xardwn; bulug mwwnamv mwwxiaqnam mam mwwdwn; hemp 
maanam mvla mucu-mviyanamv bulug lamta paada ho doodwn. 

8Swrso lamtangam bulv cengma dvn, hoo jvqtwngv bulug lamta ho dooma do; 
bulug lamtangam bulv tuugw-baago dvb mvpa ku; hoq lamtab wnbo tulungv 
akkam swrsongam cengma do. 

9Hoqgab jvqtwngv ngulug soqgv aado do, hoo jvqtwngv ngulam ruqtinl kuma; 
ngulv huto gab la huuda kvla boam svqgwnam, hvbmabde kaato, kan twdwq ho, 
ngulv moiya-rvxa tvl wl doodwn. 

10Ngulv nyiqca bov sulungam hubgaqnam hvb nyido; ngulv vnyiq dooma bov 
hubgaqnam hvb hubgaqdo; ngulv kanam dwqtubnam hvb aal lvpangam dwqtub 
do, atorbo mwlwg pengko ho ngulv nyi sinbo hvb nyidwn. 

11Ngul mwlwngv sutum hvb huqdwn; ngulv rinknv-rinknv pwk tulu hvb rindu 
dvn; ngulv jvqtw gab svqgwnam, hvbmabde hog akkam dooma do; ywwlin 
kodwb mwwnum, hvbmabde hoqhv ngul galoqkv aado do. 

12Hoggab ngulug nyimurnamv noqg agaho naleq tvl doodo, hoo ngulug nyicv 
ngulam ceebiob kaakin do; hoggab ngulug nyimurv ngulug lvgab doodo, hoo 
ngulug nyixiaqkam ngulv cengdo: 

13nyimurv, hoo At Swn haqpaqnamv, hoo ngulug Pwnbo lvgab wmin gvpel 
wkurnam mam, bejab-biyiql hoo tvjw maab goodu do, surnam mam la vm 
mvvnam gomcwram hang hoqgv goolin do. 

14Lootwngv haqpaq paku, hoo dvrwq jvqtwngv aado duku; hoggab jvqtwngv nyi 
mwlwg kaaga deela ho dwqtup ter gob nyidku, hoo lootwngv haala ma. 

15Jvqtwngv kumwq paku, hoo hiyv alman hoqgv wleqdvn mwv atv mengk dvn. 

Pw-Hwwnam la Pvlywnam 

At Sw sam kaapanum, hoo hoqham mwv hemp maanum ho hoqho lootw 
doomanum. 

16Hoqho mwv nyi akkam doonam kaapa maanum, hoo swrdorxeq gob nyinum 
hoqho nyi akkam goorwq-gootaq dvb dook maanum; ho mwwg atwg alaqkv 
mwam ywwlinam mam baqa jinum, hoo mwwg dvrwq jvqtwngv mwam torg-
daal doognum. 

17Mwv dvrwq jvqtwngam hwwpo ho soruq gob gvnum, hoo ywwlinam mam 
mwwg dumpo ho lyoqdwr bopyab gvnum; mwv ree daqnam mam vj hvb 
koonum, hoo hwrcwnam mam kamt hvb koonum. 

18Bulug nyis nyinam tulu hvbkalam, mwv nyilwq tayin, mwwg ceebio tulungam 
hang lingtwrnam mam, mwwg nyemaq tulungam kwly daqnam mam; soiyoq 
nyook tulungam mwv kwliam jitayin. 

19Hoqgab dou-haaga hoqgv bulv At Swg eminam bostayin, hoo dou-caga hoqgv 
mwwg yuunamv lengtayin; hoggab mwv pobu tonam hvb toa tayin, hoqham At 
Swg dooi hoqgv miqa tayin. 

20“Hoo Jakub uraho hoqgv nyimur hoqgv wkurbo gab, Pvlywbo akv Jaiyon lo 
haatayin,” At Sw bibwqdo. 

21“Hoo ngoqgab, soq si ngoqg bulug lvgab birnamv,” At Sw bedo: “Noqg aoho 
ngoqg Yal doon bov, hoo ngoqg gomcwram ngo noqg agamho vlwqnamv, noqg 
agam hoqgv lengpaq deema, hvbmab noqg ko hosiq tulug agam hoqgv, ho noqg 
ko hosiq-hosiq agam hoqgv,” “soq mood soqgv nwrba cwtam hoqgv nwrba gob,” 
lengpaq deema, At Sw bedo. 

Aijaya 60 

Israelwg Kuiyum mam Yuudynam 

1Gorabl, hwnyir cojorto, hoggab noqg hutongv haapa ku, hoo At Swg yuunamv 
noqg aoho dudaq paku. 

2Hoggab kaato, swcwngam kanv pulup tayin, hoo kan twdwqkv nyiilungam 
pulup tayin; hvbmabde At Sw noqg aoho daqrab tayin, hoo mwwg yuunam mam 
noqg aoho kaapa tayin. 

3Hoo nyob tulungv noqg huto, hoo noqg kwlwq-kvlaql huto ko-gab lvpw at tulu 
ngvkam haatayin. 

4Noqg vnyiqkv taqg-loosaqb nywrab gvdwl hoo kaato; bul mwlwngv lvkin gob 
hookuml, bulv noqg dookub haado; noqg ko tuup tulungv aado hoqgv haatayin, 
hoo noqg nyem ko tulungam ko joonam hvb joa tayin. 

5Ho no kaatayin hoo kwlwq-kvlaq tayin; noqg hangv hwrcwl hoo pwtwl swwrab 
tayin, hoggab sa-svlongv naleqgo noqg dookub toa tayin, nyob mwlwg gumnv 
noqgab haatayin. 

6Svjin tulungv nam naleqgo doqyum tayin, Midian gvla Epag svjin jinpa tulungv 
doqyum tayin; Seba hoqg mwlwngv haatayin. Bulv hunam la kuty sungam boam 
baqa tayin, hoo At Swn paqnam tugu puiyam baqa tayin. 

7Kedarg sibin-svv mwlwngv noqgab hookum tayin; Nebaiotwg yaap tvmwrv 
noqgab nyis nyij tayin; bulv ngoqg yugw ho rwwlwql loonam gob nyitayin, hoo 
ngoqg kangam bo namlongam kangam mvtayin. 

8Hiyv doomwq jaanam hvb jaadwn, hoo bulug pupumho pwk tulu doonam hvb 
nyid nvi yv? 

9Hoggab soiyoq nyookv ngam svqgw tayin, otuqcob Tarsisig iss jaaj tulungv, 
noqg ko tulungam aado hoqgv boa tayin, bulug rupam la hunam bulug lvgab 
baqa tayin, hoggab noqg Pwnbo At Swg emin gab hoo Israelwg Dvrwqbo Ak gab, 
mwv nam kangam dvb mvpa kun. 

10Nyoodo nyi tulungv noqg sulungam nwqtayin, hoo bulug lvpw atv nam nyis 
nyij tayin; hoggab ngoqg hang lingtwrnam hoqgv nam jwwnum, hvbmabde 
ngoqg mwwsw ko-gab ngoqg aya mwwpanamv noqg aoho doonum. 

11Noqg toggoq tulungv lwxiam mvko tvl dootayin; aal-aiyib hoq tulu ham 
cwqtumram, ho bulug lvpw at tulug lvgab, nyiilungv nyob tulug gumnam noqgab 
baqal daayob soa kamyi nvpv. 

12Hoggab nyobv la lvpw-hativ nam xuma bov yuupaq tayin; hoq nyob tulungam 
dooxa-xaaram dvb mvtayin. 

13Lebanonwg yuunamv noqgab haatayin, saipresv, swwriv, hoo pasa svvnv, 
ngoqg dvrwq namlongam kangam bo nyook gob mvtayin, hoo ngoqg lvc 
samdaqko nyookam ngo yuunam gob mvtayin. 

14Nam hentwr hembo ko tulungv noqg dook ho haal pvxwl xumtayin, hoo nam 
bej-beparbov noqg lvpia lwkw ho pvxwl xumtayin; bulv nam At Sw Bopamv, 
Israelwg Dvrwqbo Akwg Jaiyonv hvl goqtayin. 

15hvbsujaqkam nam haqpaq pakun hoo oyumnum, nyi akkam hoqb wpeq kuma, 
ngo nam nwrba xaqb xitor gob, hoo swwtam-swwtam xaqb hemp dvb mvtayin. 

16No nyob asaqg gwwiyam biutayin, nam lvpw at tulug gwwiyam twwm tayin; 
hoo no cengtayin, ngo, At Sw, nam ywwn bov hoo Jakubg Atorbo Akv, nam Pvlyw 
bov. 

17Tama kwlib ngo nam hunam, hoo lyoqdwr kwlib rupam baqa jitayin; svvda 
kwlib tamangam, wlw kwlib lyoqdwram baqa jitayin. Nam kaol nyigbo tulungam 
ngo swrso dvb mvtayin hoo nam nyis nyigbo at tulungam nyiidar nyiib mvtayin. 

18Noqg nyook ho yolu-swcinam tapa kuram, noqg door uraho yuupaq-caapaql 
ocu-aiyanam mam tapa kuram; noqg sulu tulungam no Ywwn bov hvl, hoo noqg 
toggoq tulungam Paqnamv hvl goqtayin. 

19Doonyiv aalam noqg huto gob nyikram, ho poolv nam huto huuj kuram; 
hvbmabde At Sw noqg kuiyum xaqb huto gob nyitayin, hoo noqg Pwnbov noqg 
yuunam gob nyitayin. 

20Noqg doonyiv lokkam haaleq kuram, ho noqg poolv kam atv sileq kuram; 
hoggab At Sw noqg kuiyum xaqb huto gob nyitayin, hoo noqg nyix-riinam aal 
tulungv nyiita yukun. 

21Noqg nyiilu mwlwngv nyiidar nyiib nyitayin; bulv gvdangam kuiyum gob 
gumn bwwtayin, ngoqg svvn liinam haqb ho, ngoqg alaqg nyinam ho, ngam 
yuukam yin pv. 

22Dvpar parnyo bo akv hoolu gob swwtayin, hoo hoolu luunyo jaqn bo akv 
atorbo nyob ak gob nyitayin; ngo su At Swv; hoq mood jaqkam ngo hoqham 
nyebia jaqb mvtayin. 

Aijaya 61 

At Swg Mwwswnam Vnyw 

1Pwnbo At Swg Yvjv ngoqg ao si doodwn, hoggab At Sw ngam nyedar darxaq 
pakun jwwgw boam tugu puiyam bekin mvdwb; mwv ngam hang honboam bet-
bela mvdwb kanam pakun, nyuum tulungam swrsob swwnam mam bekin 
mvdwb, hiyam leel-parl pvtwq lwqnam mam tolin mvdwb; 

2At Swg mwwswnam vnywngam, hoo ngulug Pwnbog kwly daqd aalam bekin 
mvdwb; nyix riinbo mwlwngam bet-bela mvdwb; 

3Jaiyon lo nyix-riil doon boam lvqcam cidwb- mub kwlib bulam kangam bo 
bopyangam jidwb, nyix-riinam kwlib hemp kutiam jidwb, hentwr-kaas yvj kwlib 
paqnam vjam koom dvb; ho bulam kora svvnwg jvqtw dvrwqkv hvl goqkam 
yinpv, At Swg liinamv, ho mwam yuukam yinpv. 

4Bulv kolwg yaqpia kunboam mvdar tayin; bulv otuq hoqg ocu-aiya boam 
mvdarl mvrab tayin; hotam-hotam hoqgv naleqgob ocu-aiya kunboam, bulv 
yaqpia kunbo bopam tulungam mvdar tayin. 

5Kaacin maanam nyi tulungv nulug sibin-svvngam kaal yvg jiya tayin; nyoodo 
nyi tulungv nulug hal beenbo bvla roo boolungam mvxaq yaan bob nyitayin; 

6hvbmabde nulam At Swg nyub tulungv hvl goqtayin; bulv nulam ngulug 
Pwnbog bonam nyinbo hvb agam gootayin; bulv nyob tulug gumn hoqgv 
dvtayin, hoo bulug yuunam ho nulv lartayin. 

7Nulug hvnyw kwlib tomnyi yaag dootayin; bulug ximanam kwlib tak 
kvvjwqnam mam hwnyir-hvmar tayin; hoqgab bulug gvdaho bulv tomnyi yaag 
gumnam kaapa tayin; bulv kuiyum xaqb hemp pam kaapa tayin. 

8Hoggab At Sw ngo lootwngam aby dvn; ngo naalil naanam mam la nyixiaqnam 
mam oyum dvn; ngo dengky jaqb bulug nyijongam bulam jitayin, hoo ngo 
kuiyum xaqb biima bo birnam mam bulug lvgab bir tayin. 

9Bulug ko hosiqkam nyob tulug pengko ho, hoo nyiilug pengko ho bulug ko 
hotam tulungam cengtayin; mwlwngv hiyv bulam kaanbov alpa hvl bepa tayin, 
ho bulv su At Swg lvqc cinam ko hosiqkv. 

10Ngo At Swn vcjaqb hwnyir-hvmar tayin; ngoq yvjv ngoqg Pwnboam koib yuum 
dvn, hoggab mwv ngam ywwlinam vjam koom pakun; mwv jvqtw dvrwq kamt 
lvgab ngam tomlup pakun, paada akv mwv atv nyub hvb hoggub kangam dvb 
bopya gvnam hvb, hoo tvmw akv hoggub mwn atv kangam dvb muny-tvsw 
gvnam hvb nyim paku. 

11Hoggab swcwngv hoqg aaxiam garlin mvnam hvb, hoo boolu ho hoggv 
liilwqnum ham garlin mvnam hvb, Pwnbo At Sw jvqtw dvrwqkam la paqnam 
mam nyob nyi mwlwg agaho buqlin mvtayin. 

Aijaya 62 

Jaiyonho Ywwlinamv Hoodunam 

1Hwdlo mwnwg jvqtw dvrwqkv huto malol lengma deedib hoo mwnwg 
ywwlinamv mur huto hvb torlin maad deedib, Jaiyon pagoq gab ngo cooikab 
dooram, hoo Jerusalem pagoq gab ngo ody maab dooram. 

2Nyob tulungv noqg jvqtw dvrwqkam, hoo lvpw at tulungv noqg yuunam 
mwlwngam kaapa tayin, hoo nam nitbo emin lvgab goqtayin ham At Swg agam 
hoqgv jitayin. 

3No At Swg alaqho kangam bo ywr dumtup gob nyitayin, hoo noqg Pwnbog 
alaqho xinam viyin gob nyitayin. 

4Nam Haqpaq pakun hvl bekram, hoo noqg gvdangam Doopaq bo nyookv hvl 
bekram, hvbmabde nam Mwnwg uraho Ngoqg Hempv hvl goqtayin, hoo noqg 
gvdangv nyem Wknum; hoggab At Sw nam hemp dvn, hoo noqg gvdangam nyem 
naatayin. 

5Hoggub yaapangv nyijwram nyem naadwn hvbkalam noqg ko tuup tulungv 
nam nyem naatayin, hoo paadangv hoggub tvmw ao lo hwnyir-hvmar dvn 
hvbkalam, noqg Pwnbov noqg aoho hwnyir-hvmar tayin. 

6Jerusalema, noqg bvly tuluho, ngo rvky boam mvp pakun; aal-aiyib bulv 
nywywngam cooikab dooram. Nulv At Swn mwwpal doon bov, doonu maabv, 

7hwdlo mwv Jerusalem mam mvma deedib hoo hoqham swcw nvg aoso paqma 
deedib hoo mwam doonu mvmabv. 

8At Sw mwwg lvqbwq alaq hoqgv hoo mwwg atorbo laqpo hoqgv dingr pakun: 
“Ngo lokta noqg am-temiam noqg nyemaq tulug dvs gob jij kuram, hoo hogloq 
ham no hentwr henpa kun noqg opongam nyoodo nyi tulungam twwm jikram; 

9hvbmabde hiyv hoqham boqkum bov ham dvtayin hoo At Swn paqdwn, hoo 
hiyv hoqham nookum dvn ham ngoqg dvrwqbo namlog baagho twwtayin.” 

10Toggoq tuluho, wpeqto, wpeqto; nyiilu gab lamta mwx-mvaqto; lamta 
baadangam mvrabto, mvrabto, hoqg wlw tulungam mvxaqto; nyiilug aoho 
muxnam mam tvca to. 

11Kaato, At Sw swcw nvg ywwtwr namgub puiyam baqa paku: Jaiyonwg nyem 
ko tulungam beto, “Kaato, nam ywwn bov haado; kaato, mwwg lvqcv mwwg 
lvgab doodwn, hoo nyijongam jidynamv mwwg agaho doodwn.” 

12Hoo bulam Dvrwqbo Nyiilungv hvl goqtayin, At Swg Pvlyw kunamv; hoo nam 
Meelin Kunamv, Bopam Haqpaq maanamv hvl goqtayin. 

Aijaya 63 

At Swg Kwly Daqnam Aal 

1Idom hoqgv haanbo si, Bojra hoqgv lwwcw-cwwxwq dvb mvnum vjam kootwl 
haanbo si, ho kangam jaqb mwwg gujam gvtwl, mwwg ator hoqgv koi jaqb 
daayob soal haanbo si hiyv? “Soq si ngo su, jvqtw dvrwq hoqgv goodu dvn, 
ywwlin dvb ator dvn.” 

2Hoggub noqg ojv lwwcw dvn, hoo noqg vj tulungv roo ala raxorbog vj hvb 
nyidwn? 

3“Ngo roo alangam vpwb caaxor pakun, hoo nyiilu hoqgv nyi akkam ngoqg lvgab 
dookma; ngoqg haaxaq ko-gab bulam caaxornum hoo ngoqg hang lingtwr ko-
gab bulam caajabnum; bulug swwgwg hijumv ngoqg vjam jaryaqnum, hoo 
ngoqg mwlwho oj kaqtaqnum. 

4Hoggab ree daqnam aalv ngoqg hang ura si doonum, hoo ngam pvlywnam 
vnywngv haapa ku. 

5Ngo kaagaqnum, hvbmabde hoqho akkam svka bo doomanum; ngo ciqkeq-
hoqyeqnum, hvbmabde hoqho purabo akkam doomanum; ngoqg atwg alaqkv 
ngam ywwlinum, hoo ngoqg hang lingtwrnamv ngam torl doognum. 

6Ngoqg haaxaq yukho ngo nyiilungam dujabnum; ngoqg hang lingtwrnam mam 
ngo bulam twwxum dvb mvnum, hoo bulug swwgwg hijum mam ngo swcw nvg 
aoso tolin mvnum.” 

At Swg Aya Mwwpanam mam Mwwpanam 

7Ngo At Swg tumab abynam mam, At Swn paqnam mam xikurl xika tayin, At Swg 
ngulam hog mwlwngam lvqc cikjaqb, hoo vcjaqb Israelwg nombungam al ko-gab 
ho mwwg hang biik hoqgv, mwwg naleqgo tumab abynamv mwv bulam lvqcam 
cipa kun. 

8Hoggab mwv benum, “Jvqtw jaqb bulv ngoqg nyiilungv, ho ko tulungv vm 
mvvram.” Hoo mwv bulam Ywwlin bob nyiknum. 

9Bulug hentwr mwlwho mwv hentwr hengbanum, hoo mwwg ao gumtwngv 
dooba ko-gab bulam ywwlinum; mwwg aby bvla aya mwwpa ko-gab mwv 
bulam pvlywnum; mwv bulam joorabnum hoo akam namgub bulam bool 
yvgnum. 

10Hvbmabde bulv taleqnum hoo mwwg Dvrwqbo Yalam mwwdwq dvb mvnum; 
hoqgab mwv bulug nyemaqb nyikubnum, hoo mwv atv bulam ceekol nyob 
panum. 

11Ho mwv Mojes gvla mwwg nyiilug, otuqg aal tulungam mwwpanum. Hoglo 
bulam sa-svlo ura hoqgv sibin-sviyangam rvkybo hvb lvvgwb boolinbo akv? 
Hoglo mwwg Dvrwq Yalam bulug pengko ho jilwqbo akv, 

12hiyv mwwg yuunam alaqkam Mojesg lvqbwq alaqho wwm dvb jinbov, hiyv 
mwwg atwg eminam kuiyum xaqb doom dvb issam bulug agaho mwrpin sunum, 

13hiyv sa-svlo urab bulam bool wpeq gvnum? Svpur ak hvb diixa-raraho, bulv 
dwqtup maanum. 

14Tuun-mee-ngv lywpa lo ilwqnam hvb, At Swg Yalv bulam doonu dvb jinum. 
Hoqgab noqg atwg eminam yuum dvb, noqg nyiilungam no wgnum. 

Aya Mwwpa gab Swgwnam 

15Noqg dvrwq bvla kangam bo dook, ao lvpw hoqgv kaabab gvdwl hoo kaato. 
Hogloq ho noqg hwrcwnamv la atorv? Noqg hvvjw hoqg hwrcw ngvla noqg hang 
biinamv ngoqg soqgv nookur paku. 

16Hoggab no ngulug Abv, Abraham ngulam cengma sujaqkam, hoo Israelv 
ngulam bepa maas jaqkam; At Swa, no, ngulug Abv, kol otuq hoqgv noqg eminv 
ngulam Pvlyw bov. 

17At Swa, no hoggab ngulug atwg lamtab ngulam gaqxar mvdwn hoo ngulug 
hangam kamtwr dvb mvtwl, ngulam nam bos mvma dvn? Noqg nyera tulu gab, 
noqg gumn otu nyob tulu gab hookur tuku. 

18Noqg dvrwqbo nyiilungv anyo mood gob gumnam doognum; ngulug 
nyemaqkv noqg dvrwq namlongam caajabl damgeq lopa ku. 

19Ngulv noqg pvvb bwwl doog maanam nyi tulu hvb nyipa ku, ho noqg eminam 
goql swwma bo hvb nyipa ku. 

Aijaya 64 

1Oa no ao lvpwngam kuqko layil hoo akob ipoqto, ho puutu mwlwngv noqg 
haagam gab hwqdin kamyi nvpv- 



1356 

 

 
Nyishi 

© 2016 Bible society of India. 
 

 
 

 

2hwdlo wswngam wmv pargab yin hoo wmv oggul issam curg dvn- noqg ceebio 
tulungam noqg eminam cengm to, hoo nyob tulungv noqg dookho tvmdwr 
kamyi nvpv! 

3Hwdlo no swrdorxeq nyinam tulungam ngulv kaagaq maanum, no ipoqnum, 
puutu tulungv noqg haagam gab hwqnum. 

4Kol otuq hoqgv nyi akkam taka ma ho nyuru ho jargab kamanum, noqg lvvg alo 
asaq Pwnbov hvl kaaka maanum, hiyv mwam kaaya yaal doon boam mwv 
bonam nyijdvn. 

5hiyv jvqtw dvrwq lvgab hwnyir-hvmarl nyis tulungam nyinbov, hiyv noqg 
lamta tulu ngamla nam mwwpa bov nam kvvrwq dvn. Kaato, no haaxaqnum, hoo 
ngulv nyic nyinum; ngulug nyic ko so ngulv oyu mood go doopa ku, hoo ngulam 
ywwlin tai nvi yv? 

6Ngul mwlwngv dvrwq maanbo nyi ak hvb nyipa ku, hoo ngul mwlwg jvqtw 
dvrwqb nyis nyinamv kacbo vj hvb nyipa ku. Ngul mwlwngv ok hvb sengpaq 
paku, hoo ngulug nyixiaqkv, ngulam dooi hvb nuul wg paku. 

7Noqg eminam goqnbov, atv gorab layil nam gvbw deenbo nyi akkam dookma; 
hoggab no ngul galoqkv noqg nyuqm mam kvs paku, hoo ngulug nyixiaqnam 
tulungv ngulam jiqm paku. 

8Hvbmabde sija, At Swa, no ngulug Abv; ngulv deekamv, hoo no ngulam pwcw 
pwnbov; ngul mwlwngv noqg alaq hoqgv mvnamv. 

9At Swa, tvmdwr dvb jaq haaxaq maabka, hoo nyixiaqnam mam nwrba gob 
mwwgab maabka. Kaato, ngulam tuugab tvb, ngulv noqg nyiilungv. 

10Noqg dvrwqbo bopam tulungv deexa-rara gob nyipa ku; Jaiyonv deexa-rarab 
nyipa ku, Jerusalemv ocu-aiya paku. 

11Ngulug dvrwq bvla kangam bo namlo tuluho ngulug ab tulungv dootwl nam 
paql dookam, wmv guiyum paku, hoo ngul mwlwg doongam jaqb dook nyookv 
yaqpia-yaqya paku. 

12At Swa, soq pagoq tulu soqgv no atv nyimab apaqkub yv? No cooyub dook bvi 
yv, hoo ngulam hentwr sam vcjaqb hem kub yv? 

Aijaya 65 

Pw-hwwnam mvla Ywwlinam 

1Ngam tox maanbo tulu gab ngam meek dvb ngo nyix-nyiaqnum; ngam meegaq 
maanbo tulu gab ngo meepa kudub nyix-nyiaqnum. Ngoqg eminam goqma bo 
nyob tulungam, ngo benum, “Ngo si doodwn, ngo si doodwn.” 

2Taleqbo nyiilu gab aal loopwngam hoo hiyv bulv atwg mwwlwqkob, almanbo 
lamtab wdwn ngoqg alaqkv yamga tvl doodwn; 

3ngoqg kaaga lo lwxiam ngam hang nyiluqbo nyiilungv, boolu ho pwr jidu dvn 
hoo hita tulug aoho aky jidu dvn; 

4hiyv nyubu butaqho doodwn, hoo aiyam kvs ko nyook tuluho doodwn; hiyv iriq 
vdinam dvdwn, hoo oyumnam vdin alangv bulug pwcw tuluho doodwn; 

5hiyv bedwn, “No atv doogin to, ngoqg ogumb hvvnwq maab, hoggab noqgab 
ngo dvrwq looda dvn.” Soq tulu si ngoqg nyupumg mwk gob nyidwn, wmv aal 
loopwngam gudul doodwn. 

6Kaato, hoqhv ngoqg aga si xeqp paku: “Ngo mvmsil dookram, hvbmabde ngo 
kwly daqtayin; ngo jvqtw jaqb bulug haabo uraho kwly jitayin 

7nulug nyixiaq kamla nulug ab tulug nyixiaqkam lvkin gob, At Sw bedo; hoggab 
bulv puutu tuluho aky jinum hoo bulug yorn tuluho ngam nyij-nyiparnum, ngo 
bulug otuqho nyis nyinam mam xika gvdwl bulug haabo uraho jikur tayin.” 

8Soq sib At Sw bedo: “Nitbo roo alangam oppium ho kaapa yin, bulv bedwn, ‘Ham 
mwciq-mwiyiq maabv, hoggab hoq uraho lvqc cinamv doodwn,’ soq sam ngoqg 
nyera tulug doogam gab ngo nyitayin, hoo hoq mwlw ham mwciq-mwiyiq 
maabv. 

9Ngo Jakubg hoqgv ko hosiqkam lengm tayin, hoo Juda hoqgv ngoqg puutu 
tulungam gumn bwwm tayin; ngoqg daalinum tulungv hoqham gumn bwwtayin, 
hoo ngoqg nyera tulungv hoqho dootayin. 

10Saronv sibin-svv nwmw dvmin kob nyitayin, hoo Akorg Lywpangv sviya tulug 
gel karminko nyook akwb nyitayin, hoggab ngoqg nyiilungv ngam meegaqnum. 

11Hvbmabde nulv hiyv At Swn haqpaq bov, hiyv ngoqg dvrwqbo puutungam 
mwwpa maab nyinbov, hiyv Nvtaqnam tebolam mvl apbov hoo Kuiyum gab 
pvtaq tuluho roo alangam tooiyo tvl bwwr mvtayin, 

12ngo nulam lyoqr orioq niqtuqho wwm tayin, hoo nul mwlwngv nulam patab 
deenbo lwkw ho pvxw tayin, hoggab, hwdlo ngo goqnum, nulv goqrwq maanum; 
hwdlo ngo goonum, nulv tamanum, hvbmabde ngoqg kaaga lo hoggv almadwn 
ham nulv nyinum hoo hoggv hemp maadwn ham xuqnum.” 

13Hoqgab soq sib Pwnbo At Sw bedo: “Kaato, ngoqg nyera tulungv dvtayin, 
hvbmabde nulv kano tayin; kaato, ngoqg nyera tulungv twwtayin, hvbmabde 
bulv hvngwr tayin; kaato, ngoqg nyera tulungv hwnyir-hvmar tayin, hvbmabde 
nulam hvnyw moolw mvtayin; 

14kaato, ngoqg nyera tulungv hvvjwg hwnyir-hvmar gab bemin betayin, 
hvbmabde nulv hvvjwg vc cigam gab xabtayin hoo swwgwg almagam gab sogoql 
goqtayin. 



1358 

 

 
Nyishi 

© 2016 Bible society of India. 
 

 
 

 

15ngoqg daalinum nyiingam beenam gob, nulug eminam nulv apaq jitayin, hoo 
Pwnbo At Sw nulam sim dvb mvtayin, hvbmabde mwwg nyera tulungam asaq 
emin ak goqtayin. 

16Ho hiyv nyiv atv atam gvda so xinam gob mvd nyiloqkam hv jvqtw Pwnboam 
mwv xinam gob mvtayin, hoo hiyv nyiv gvda so dingd nyiloqkam jvqtw Pwnbo 
lvgab dingto; hoggab kol otuqg vs-axaqkam mwwpa kumanum hoo ngoqg kaaga 
soqgv kvsnum. 

Nitbo Ao Gvda ngvla Nitbo Swcw Ak 

17“Hoqgab kaato, nitbo ao lvpwngam la nitbo swcwngam ngo pwnam, hoo kol 
otuqg pagoq tulungam mwwgab kuram ho mwwpa kamram. 

18Hvbmabde hoggv ngo pwpan hoq tuluho nwrba gob hempol hoo hwnyir-
hvmar to; hoggab kaato, Jerusalem mam ngo hwnyir-hvmar dvb pwpan, hoo 
mwnwg nyiilungam hwnyir-hvmar mvdwn. 

19Ngo Jerusalemho hwnyir-hvmar tayin hoo ngoqg nyiiluho hemp tayin; hoqho 
nywywngam nyix-riil xabnam mam hoo hentwr henl sogoql xabnam mam tapa 
kuram. 

20Hoqho ko anyongv swwdw dvb swwnamv dookram, ho axa bo nyiingv mwwg 
aalam swwiyum maanbo dookram, yaapangv vnyw lwwg yukam sitayin hoo 
nyicbo gab nyekaml vnyw lwwgnamv beenamv. 

21Bulv nam tulungam mvtayin hoo hoq tuluho dootayin; bulv roo aaxiam liitayin 
hoo hoq aaxy tulungam dvtayin. 

22Bulv nyi asaqkam doom dvb doogw tulungam mvram; bulv nyi asaqkam dvm 
dvb vly liiram; svvnwg vnywngv hog hwd dvn hwdkalam go ngoqg nyiilug 
vnywngv dootayin, hoo ngoqg daalinum tulungv bulug alaqho nyis nyinwrnam 
niqtuqkam oyu mood gob dvmin-twwmin tayin. 

23Bulv niqtuq dooma boam nyis nyiram ho vs-axaq gab ko tulungam bwwram, 
bulv At Swg xinam ko hosiq gob nyitayin, hoo bulug hotam lvgab bulv dootayin. 

24Bulv goqma taab ngo birwq tayin; bulv goodu yukam ngo tapa tayin. 

25Svca ngvla sviya kongv lvkin gob nwmw dvbam tayin; sony nyotv am piilam 
svv hvvb dvnam hvb dvtayin, hoo diimwrv tvb tulug dvs gob nyitayin. Bulv 
ngoqg dvrwqbo puutu mwlwngam hog un-tarho mucu-mviya ram,” At Sw bedo. 

Aijaya 66 

Yan bvla Mwwkurbo Yal 

1Soq sib At Sw bedo: “Ao lvpwngv ngoqg pwqlw dootamv, hoo swcw si ngoqg 
lvpia datamv; hognvk nam mam nulv ngoqgab mvta dvn, hoo hognvk nyookv yu 
ngoqg doonu kongv? 

2Soq mwlw sam ngoqg alaqkv mvpa kun, hoo soq hog mwlw si lengknum, At Sw 
bibwqdo. Hvbmabde soq ak sam ngo meegaq dvn: hiyv yan bvla mwwkurbo yal 
hang baqdwn hoo ngoqg gomcwr ho tvmdwr dvn. 

3“Hiyv svv hvvbam patab dvn, hv nyi ak mengnam hvb nyidwn; hiyv sviya koam 
pwr jidwn, hv iky akwg lwwpongam pvrwqnam hvb nyidwn; hiyv ammam aky 
jidwn, hv iriq uiyam aky jinam hvb nyidwn; hiyv sungam bo kutiam mwwpa dvb 
aky jidwn, hv murtiam lvqc cinam hvb nyidwn. Soq tulu sam bulv atwg mwwkwb 
xuqpa kun, hoo bulug yvjv bulug bulum-kac dvb nyikho hemp dvn; 

4Ngo kam bulam hentwr jaqb hem dvb xuqtayin hoo bulug aoho bosam 
baqatayin, hoggab, hwdlo ngo goqnum, hiyvkam goqrwq maanum; hwdlo ngo 
goonum, bulv tamanum, hvbmabde hoggv almadwn ngoqg kaagaho bulv 
nyinum hoo hoggam ngo hemp maadwn ham bulv xuqdwn.” 

5Nulv hiyv mwwg gomcwr ho tvmdwr dvn, At Swg gomcwr sam tato: “Nulug 
vbw-borv nulam oyum bov hoo ngoqg emin gab nulam ruqxa dvn hoo benum, 
‘Kv At Swn yuumto, ho ngulv nulug hempnam mam kaapa kamyi nvpv’; 
hvbmabde hoq tulu ham hvnyw moolw ko ho vlwq tayin. 

6“Bopam hoqgv sogoq goql hur-marabnam yalv dulin do! Dvrwq namlo hoqgv 
yalv dulin do! At Swg yalv dulinv mwwg ceebio tulungam kwly daqdu do! 

Jerusalem lvgab Hwnyir-hvmarto 

7“Mwn cinc cima taab mwn ko bwwknum; mwnwg cincv cima taab mwn ko tuup 
ak bwwlinum. 

8Hiyv soq svk pagoqkam tapa pakun? Hiyv soq svk pagoqkam kaapa pakun? 
Gvda sam aal lookin ho bwwlin tai nvi yv? Nyob tulu sam saqdaq totu ho swwlin 
mvta yin yv? Hoggab Jaiyonv cinc cirab twqda kalam mwnwg ko tulungam mwn 
bwwlinum. 

9Ngo ko bwwlin tanam gob ko gvmtvl kongam bwwlin mvrab yv?” At Sw bedo; 
“Ngo ko bwwlin mvdwb jinbov nvmmam nvpam mutum tan yv?” noqg Pwnbov 
bedo. 

10“Jerusalem lvgab hwnyir-hvmarto, hoo nul mwlwngv hiyv mwnwn aby dvn, 
mwnwg lvgab hwrcwl hempto; nul mwlwngv hiyv mwnwg aoho nyix-riil 
doodwn, mwnwg lvgab hwnyir-hvmarto; 

11ho nulv mwnwg gwwi hoqgv twwtvl hoo hangv xumt kamyi nvpv; ho nulv 
mwnwg naleqb yuunam hoqgv vcjaqb twwtvl hemp pokam yinpv.” 

12Hoggab soq sib At Sw bedo: “Kaato, ngo mwn gab swrsongam pobu hvb aaso 
mvtayin, hoo nyob tulug yuunamv iss kucwngv burl tol doonbo hvb nyitayin; 
hoo nulam cita-hootayin, nulam mwn kumwrl baqtayin, hoo mwnwg xarpo ho 
pojuq tayin. 

13Mwwg ann akv bet-belanam hvb, ngo nulam bet-bela tayin; Jerusalemho 
nulam bet-bela tayin. 

14Nulv kaatayin, hoo nulug hangv hwnyir-hvmar tayin; nulug alongv nwmw 
jurminam hvb jurmin tayin; hoo At Swg alaqkam mwwg nyera tulungv 
cengtayin, hoo mwwg jvqtw haaxaqnam mam mwwg nyemaq tulungam mwv 
kaatam tayin. 

Vtwr-anyab Pw-hwwnam la At Swg Yuunam 

15“Hoggab kaato, At Sw wmmwb nyil haatayin, hoo mwwg ceriot tulungv cwkeq-
lvmeq dooi hvb nyitayin, mwwg haaxaqnam mam bioqlin mvtayin, hoo mwwg 
yolu ruqnamv wm moi hvb bioqtayin. 

16Hoggab At Sw wm lvgab, hoo mwwg lyoqr orioq lvgab nyi mwlwngam pw-
hwwtab haatayin; hoo At Swg mengnamv naleq tayin. 

17“Hiyv atv atam nyiidar bvla dvrwq dvb mvtwl boolu urab haanbov, pengko ho 
wmin gvnbov, akv, iriq vdinam la oyumnam mam hoo kubungam dvnbov lvkin 
gob twrtayin, At Sw bibwqdo. 

18“Hoggab ngo bulug nyis tulungam hoo bulug mwwnam mam cengdwn, hoo 
nyob nyi mwlw gab la luusaq-luusaqb goonbo hookum de moodv hoodu do. Hoo 
bulv haatayin hoo bulv ngoqg yuunam mam kaatayin, 

19hoo ngo bulug pengko ho kaacin dvb muxnam loq ak mvp tayin. Hoo bulug 
hoqgv ngo nyob gvdab situ-singo tulungam, Tarsisib, Pulwb, hoo illiam seea bo 
Ludwb, Tubal gvla Jaban, soiyoq nyook aado namgub, hiyv ngoqg yuunam mam 
tapa kaapa maan bob kanam tayin. Hoo bulv nyob nyi tulug pengko ho ngoqg 
yuunam mam bibwq tayin. 

20Hoo At Sw gab bulv nulug vbw-bor tulungam nyob asaq nyi tulu hoqgv aky hvb 
boatayin, svpur tuluho, ceriot tuluho, svjin tuluho, svdam tuluho, hoo gaari tulug 
aoho, ngoqg dvrwqbo Jerusalem puutuho, Israelwg nyiilungv hoggub bulug am-
temy akiam dvrwqbo pwcwlo At Swg namlo ho aky baqa jinam hvb baqa jidwn, 
At Sw bedo. 

21Hoo tuugin ngo nyub tulu gabla Lebi nyi tulu gob naatayin, At Sw bedo. 

22“Hoggab nitbo ao lvpwngam la nitbo swcwngv ngoqg mvnamv ngoqg agaho 
dootayin, At Sw bedo, hoq hvbkalam nulug ko hosiq kvla nulug eminv dooky 
tayin. 

23Nit poolv hoqgv nit pool gob hoo Doonu aal loogwn hoqgv Doonu aal loogwn 
gob, nyi mwlwngv haal ngoqg agaho xumta-paqtayin, At Sw bibwqdo. 

24“Hoo bulv lvvgwb lengtayin hoo ngam ceekol taleqbo nyi tulug svmangam 
kaapa tayin. Hoggab bulug topumv siram, bulug wmv miqram, hoo nyi mwlwngv 
bulam oyum tayin.” 

Jerimiya 

Jerimiya 1 

1Benjamin gvdag Anatot ho nyub akwg, Hilkiyag ko tuup Jerimiyag gomcwrv, 

2hiyam At Swg agamv Amonwg ko tuup Josiyag, Judaho vnyw camleq nywum 
gob mwwg lvpw atwb swwl dooi yikho haanum. 

3Josiyag ko tuup Jehoiakim Judag lvpw atwb swwi yik hookam, hoo Josiyag ko 
tuup Jedekiya Judag lvpw atwb vnyw camleq nywkin go swwiyum yukho, ho 
hwdlo Jerusalem mam pool barg otuqb nyumwb booma daab haanum. 

Jerimiyanvn Goqnam 

4Sija ngam At Swg gomcwrv haal begamv, 

5“Mamb ho nam ngo ywrab maatab ngo nam cengnum, hoo nam dwrbuqma 
daab ngo nam darxaqnum; ngo nam nyob asaqg nyi tulu gab nyiqry betambo 
gob xuqlinum.” 

6Ho ngo benum, “Oa, Pwnbo At Sw! Kaato, hoggub gootan ham ngo cengma, 
hoggab ngo ko anyo xiqdo.” 

7Hvbmabde At Sw ngam benum, “Ngo ko anyo ngwtwq, hvl ‘bema bv’; hoggab 
hogloq bvxeq, ngo nam kanam tayin, no hoq mwlwho wdwb nyitayin, hoo ngo 
hoggv xeq nam gaml jitayin, ham no goodwb nyitayin. 

8Bulam bos maabv, hoggab noqg lvgab ngo doobal nam naalin tayin, At Sw 
bibwqdo.” 

9Ho At Sw mwwg alaqkv laqrab banv hoo ngoqg agam mam idaqnum. Hoo At Sw 
ngam benum, “Kaato, noqg agam ho ngoqg gomcwr tulungam ngo vlwq pakun. 

10Kaato, soq aal soqgv ngo nam nyob asaq nyi tulu gvla lvpw-haty mwlwg aoho, 
busuql pulin mvd bvla mwtwrxam dvb, mucu-mviya mvd bvla mviya mvdwb, 
pwm dvb la liim dvb jipa kun.” 

11Hoo At Swg gomcwrv ngam haal, begamv, “Jerimiya, hoggv no kaapa do?” Hoo 
ngo benum, “Ngo almonwg haqb haqg kaapa do.” 

12Ho At Sw ngam benum, “No kvvjwq pa, hoggab hoqho ngoqg gomcwram bon 
nyim dvb ngo rvky kidu dvn.” 

13At Swg gomcwrv ngam lwnyi dvb haal, begamv, “No hoggv kaapa do?” Hoo ngo 
benum, “Nyoodum daiyab pwrtwl, pwcw xudu bo ak, ngo kaapa do.” 

14Ho At Sw ngam benum, “Nyoodum daiya hoqgv gvda soq doonbo mwlwngam 
ciqcaq-bviyaqkam haam dvb toosuq tayin. 

15Hoggab kaato, ngo nyoodum daiyag lvpw nyi mwlwngam goqdu dvn, At Sw 
bibwqdo, hoo bulv haatayin, hoo nyiicwr-cwrxiv mwwg pwqlw dootam mam 
Jerusalem haagag toggoqho mvl ap tayin, hoqhv bvly mwlwngam hoo Judag 
bopam mwlwngam ceeko tayin. 

16Hoo bulug almab nyil ngam haqpaq ko-gab, ngoqg bulam ceekol pw-hwwnam 
mam bibwq tayin. Bulv asaq pwnboam aky jidu do hoo bulug atwg alaqho 
mvnam tulungam xumnum. 

17Hvbmabde no, atv bonam nyitab vj kooto; daqrabto, hoo ngo nam gaml jinam 
hog mwlwngam bulam betam to. Bulug agaho hang homabv, hvbmab nyiloqkam 
bulug agaho nam ngo hang hom tayin. 

18Hoo ngo su, kaato, soolo aal so ngo gurum nwqtumnam bopam ak mvtayin, 
dvvcw swwrw diil, hoo tama bvliam nwql, gvda mwlwngam, Judag lvpw at 
tulungam, hoqg saab tulungam, hoqg nyub tulungam, hoo hoq nyook hoq 
nyiilungam ceeko tayin. 

19Bulv nam ceekol mwrwqtayin, hvbmabde bulv nam mviya nyoram, hoggab 
ngo noqg lvgab doodwn, At Sw bibwqdo, nam ywwlin tayin.” 

Jerimiya 2 

Israelv At Swn Haqpaqnam 

1At Swg gomcwrv ngam haal begamv, 

2“Wno Jerusalem mam tapa dvb pui beta, soq sib At Sw bedo, “Noqg tuudy-
yaamy ho dengkib nyinam mam ngo mwwpa dvn, noqg abynamv tvmw akv hvb, 
deexa-raraho hoo gvda vly liika maak ho no hoggub ngam wmin gvnum ham ngo 
mwwpa dvn. 

3Israelv At Sw gab dvrwqnum, mwwg vly naam hoqgv aaxy xeeco bov. Hoqham 
dvnbo mwlwngam gunyingam goqlwqnum; bulug aoho ciqcaq-bviyaqkv 
haanum, At Sw bibwqdo.” 

4Jakub nombunga, hoo Israelwg nombug hoolu mwlwngv, At Swg gomcwram 
tato. 

5Soq sib At Sw bedo: “Hognvk nyixiaqkv nulug ab tulungv ngoqg lvgab kaapa tvl 
bulv ngoqg soqgv aadob wnum, hoo bulv ximanam lvgab wmin gvnum hoo 
hoggub bulam xik maanum? 

6Bulv hvl bema, ‘Ngulam Ijipt gvda hoqgv boolinbov, ngulam deexa-raraho 
hoqgv, ho diixa-rara hoo ung-rung gvda hoqgv, ho iss dooma ko gvda gvla kan 
twdwqko gvda hoqgv, ho nywywngam nyi wka maanam gvda hoqgv, nyi dooma 
ko gvda hoqgv wgbo, At Sw hoglo? 

7Hoo nulam diibuqbo gvda ura si boolwq pakun hoqg aaxy tulungam la hoqg 
albo dvs tulungam dvm dvb. Hvbmabde hwdlo nulv haanum, nulv ngoqg 
gvdangam kacdvb mvnum hoo ngoqg gumn otungam bulum-kac dvb mvnum. 

8Nyub tulungv hvl bekma, ‘At Sw hoglo yu?’ Pvvb bwwl doogbo tulungv ngam 
cengk ma; sviya rvkybo tulungv ngam ceekol nyimurnum; nyiqry benbo tulungv 
Baalwg nyiqriam benum hoo niqtuq dooma bo pagoq kokwb wmin gvnum. 

9“Hoqgab nulug lvgab ngo hvraq ai-heedwn, At Sw bibwqdo, hoo nulug ko hosiq-
hosiq lvgab ngo ai-heetayin. 

10Hoggab soiyoq nyookwg Saipras ho rabg dvl kaaka to, ho Kedarho kanam tvl 
hengabl pooiyeq mvto; soq svkwg pagoqkam hoq nyook tuluho kaapa yiba dwq. 

11Bulv pwnbo tulu maasu hvbsujaqkam, nyob akv hoqg pwnbo tulungam kwly 
dvn yv? Hvbmabde ngoqg nyiilungv bulug yuunam mam niqtuq dooma boam 
kwly paku. 

12Ao lvpwnga, soq so, lomtwr twrya to; lomduq xaxa to, twrkub dooxa bogub 
nyitku, At Sw bibwqdo, 

13hoggab ngoqg nyiilungv almanam vnyi jaqg nyipa ku: bulv ngam tol doonbo 
swwg issam, haqpaq paku, hoo bulv atv sokum mam dukoq sunum hoqhv yaqpia 
tvl issiv hengl doonyi maadwn. 

14“Israelv nyera ngvi yv? Mwv nomdu hoqg dwrbuqnam nyera ngvi yv? 
Honyiloq hoggab mwv laqm baqn bob nyidkun? 

15Sony nyot tulungv mwam ceekol dugum gumnum; bulv vcjaqb dugum gumdo. 
Bulv mwwg gvdangam dooxa dvb mvpa ku; mwwg bopam tuluho nyi akam 
doom mvma dvb mucu-mviya paku. 

16Hoq aoho, Mempis la Tapanes nyi tulungv noqg dumpo hoq ywr dumtup pam 
naapaq paku. 

17Hwdlo nam lamta ho mwv bool wdu yikho, noqg Pwnbo At Swn haqpaq ko-
gab, no soq sam atv noqg aoho nyipup suma yv? 

18Hoo sija no Nail issam twwtab Ijiptwb wlayil hoggv niqtuq lengpa ku? Ho no 
Iupratas issam twwtab Assiriyab wnamv hoggv niqtuq lengpa ku? 

19Noqg almab nyinamv nam laqm baqm tayin, hoo noqg mwwjw maab nyinamv 
nam benyi-beya tayin. No cengto hoo kaato noqg Pwnbo At Swn haqpaqnamv 
noqgab almab la kacaq tayin; noqg lvgab ngam bosnanv dooma, nyiit Pwnbo At 
Sw bibwqdo. 

20“Hoggab kol ngo noqg vgwngam mvpianum hoo nam raqpnam mam 
toosuqnum; hvbmabde no benum, ‘Ngo nyis nyiram.’ Vv, yorn yorxy ho hoo svvn 

nwwxy niikumho no dvqmw bo nyem nyinam hvb xumsam-xumyaml 
xumkarnum. 

21Hvbsujaqkam ngo nam daalinam akarbo roo aaxy akwb liinum. Hoggub no 
xima dvb nyikub dvn hoo nyoro roo gob ya nyipa kun? 

22No atv tac cola la sabon lvgab hwrxaqnum, hvbsujaqkam noqg nyimur kac 
kaqtaqnamv ngoqg aga si doodo, At Sw bibwqdo. 

23No hoggub bela kinto, ‘Ngo kac ma hvl, ngo Baal tulug kokwb wma pan hvl’? 
Lywpa ho noqg wk lamtangam kaaka to; ho cengto no hoggv nyipa kun— 
anyobo svjinv toloq-boloq nyoma twqb xarkarl nyidu do, 

24nyoro svdamv deexa-rara lo gaql yvdwn, ho mwnwg miinwnam mam dooi 
suugaq dvn! Hiyv mwnwg mwwbynam mam mvtur nyotayin? Mwnwg 
miinwnam mam meegaq bov hiyvkam ngaama dvn; mwnwg miid poolam bulv 
mwnwn kaapa tayin. 

25Noqg lvpia asarb wdynam mam wngin tuku hoo noqg hvngwram ngwrgin 
tuku. Hvbmabde no benum, ‘Soq si svqgw dooma, hoggab ngo nyoodo nyi 
tulungam aby paku, hoo bulug kokwb ngo wmin gvtayin.’ 

26“Hwdlo dvco boam nootu yin hvnywnam hvbkalam, Israelwg nombungv 
hvnyw tayin: bulv atv, bulug lvpw at tulungv, bulug saab tulungv, bulug nyub 
tulungv, hoo bulug nyiqry benbo tulungv, 

27hiyv svvnam bedwn, ‘No ngoqg abv,’ hoo wlwngam bedwn, ‘No ngam dwrbuqn 
bov.’ Hoggab bulug langkam bulv ngam pwrj paku, hoo bulug nyuqm mam 
kaakin kuma. Hvbmabde bulug vs-axaq moodam bulv bedwn, ‘Gorab gvdwl 
ngulam ywwtwb!’ 

28Hvbmabde noqgab atv mvsnam pwnbo tulungv hoglo? Bulam daqrab mvto, 
noqg vs-axaq moodam, bulv nam ywwlin yindy nyiloqkam; hoggab noqg 
bopamv hog hwdwg doodwn, hwdkalam go noqg pwnbov tulungv doodo, 
Judanga. 

29“Hoggub nulv ngam ai heedwn? Nulv ngam hog mwlwho ceekol nyimur nyipa 
ku, At Sw bibwqdo. 

30Jwwnyib ngo nulug ko tulungam jwwn mvi yv; bulv bedarl tomswrnam mam 
tamanum; roogumbo sony nyotv hoggub dvnw dvn hvbkalam nulug nyiqry 
benbo tulungam nulug atwg lyoqr orioqkv nwqlwqnum. 

31Hoo nulv, ko hosiq tulunga, At Swg agam mam tato. Ngo Israel gab deexa-
raraho gob nyin mvi yv ho kan twdwq ko gvda gob nyin mvi yv? Hvnyiloqkam 
ngoqg nyiilungv hoggab bedwn, ‘Ngulv nyuum kuma, ngulv noqg dookub 
lokkam haakram hvdwn’? 

32Nyem mvvngam akv mwnwg muny-tvswngam ho tvmw akv mwnwg gujam 
mwwpa maab nyinyi tai nvi yv? Hvbmabde ngoqg nyiilungv aal xila kuma dvb 
ngam mwwpa kuma. 

33“Hog hwdgo noqg abiam no kaapa dvb meegaq tayin! Hoqgab nyic-nyiabo dvn 
tulungam kam noqg lamtangam tomswr paku. 

34Noqg vj tulu hookam yolu doomab jwwgwbo nyi tulug swwg hijum jarxabnam 
mam kaapa paku; bulam mvpia dvb no kaapa maadwn. Hvbsujaqkam soq 
mwlwg pagoq soqgv 

35no bedo, ‘Ngo svswq nyiv; jvqtw jaqb mwwg haaxaqnamv ngoqg soqgv wn 
kun.’ Kaato, ngo nam pw-hwwk ho boa tayin, hoggab begamv, ‘Ngo nyic nyima 
pakun.’ 

36Hog hwdgo, noqg lamtangam no kwlil gaqkar yvtayin! Assiriyangv hoggub 
nam hvnyw moolw dvb mvnum hvbkalam nam Ijipt nyi tulungv hvnyw moolw 
dvb mvtayin. 

37Hoq hoqkv kam noqg alaqkam noqg dumpo ho no mamdaq tvl haatayin, 
hoggab no hiyam mwwgwnam ham At Sw haqpaq paku, hoo bulug hoqgv no 
swwk-geekram. 

Jerimiya 3 

1“Nyol akv mwwg nywxwngam tumin suk baloqkam hoo mwn mwwg hoqgv 
lengla yukul nyega asaqg nywxwb swwk baloqkam mwv mwnwn nookur taikun 
yv? Hvb nyibaloqkam gvdangv vcjaqb kac kuram yv? No meqjo bo tulungam vigo 
aby bopa ku; hoo ngoqg dookub no wkur kuram yv? At Sw bibwqdo. 

2Noqg vnyiqkv puutu dungxo lool boam nyiidu gvdwl kaaka to! Hogloq ho nulug 
yocu-yabio nyima ko nyookv doodwn? Arabv deexa-rara lo tooiyanam hvb no 
lamta bvvx lo yocu-yabio nyidwb kaaya yaal doodu dvn. Noqg talo tvl yocu-yabio 
nyinam lvgab no gvdangam kacdvb mvpa ku. 

3Hoqgab nyodongam parl ap paku, hoo nwmw-nwsinam hobuq dvb honbo 
nyodongv homa paku; hvbsujaqkam noqg tuqt hv yocu-yabio rooxo do; no 
hvnyw moolw dvb mwwma do. 

4No sija da ngam hvl goqmanam yv, ‘Ngoqg ab, no ngoqg yaapa duk hoqg ajinv- 

5mwv nwrba gob haaxaq tai nvi yv, mwv kuiyum namgub haaxaql doota yin yv?’ 
Kaato, no agam goopa ku, hvbmabde no almanboam noqg nyitwr namgub nyipa 
ku.” 

Lootw maanbo Israelam Mwwkur tvk hvl Goqnam 

6Josiyag Lvpw atwb swwd moodho At Sw ngam benum: “Lootw maanbo Israel 
akv, hoggv mwn nyipan ham no kaapa yv, yorn yorxy lo hoo svvn nwwx niikum 
lo mwn hoggub yocu-yabio nyinam mam no kaapa ma i? 

7Hoo ngo mwwnum, ‘Mwn soq sib nyixo kokw so ngoqg dookub hookur tayin 
mwwnum,’ hvbmabde mwn hookur kuma, hoo mwnwg hoqhvb nyinam mam 
mwnwg lootw maanbo bwrm Judangv kaanum. 

8Lootw maanbo Israelwg yocu-yabio nyil bwwxinam mwlwngam mwn kaanum, 
ngo mwnwn tumin suknam pota lvgab roopaq kunum. Hvbsujaqkam mwnwg 
lootw maanbo bwrm Judangv bos maanum, hvbmabde mwn kam yocu-yabio 
nyitab wknum. 

9Mwn mwnwg yocu-yabio nyinam mam hog hvvtw gob mwwma dvn, mwnwg 
wlwngam la svvnam yocu-yabio nyinv gvdangam kacdvb mvnum. 

10Hvbsujaqkam mwnwg lootw maanbo bwrm Judangv mwnwg hvvjw-haara 
lvgab ngoqg dookub hookur kuma, hvbmabde nyik-nyimaql nyido, At Sw 
bibwqdo.” 

11Hoo At Sw ngam benum, “Lootw maanbo Judangam koi yaab Israelv atv jvqtw 
dvrwqbo hvb kaakin paku. 

12Soq agam tulu sam nyoodum gvda daiya wgdvl hoo pui bekar ta, hoo beta, 
“‘Hookur tuku, lootw maanbo Israela, At Sw bibwqdo. Ngo nam haaxaql kaaram, 
hoggab ngo aya mwwpa bov, At Sw bibwqdo; ngo nwrba gob haaxaq ram. 

13Noqg Pwnbo At Swn ceekol taleqnam mam, hoo nyoodo nyi tulug pengko ho 
noqg mwwswnam mam svvn nwwxig niikum ho taas-taatwrnam mam hoo no 
ngoqg agam yalam tvjw maanam mam, ho noqg nyimuram bekin twqto, At Sw 
bibwqdo. 

14Hookurto, lootw maanbo ko tulunga, At Sw bibwqdo; hoggab ngo nulug at 
jaqkv; bopam hoqgv ak hoo imiq hoqgv vnyi go ngo nulam naatayin, hoo ngo 
nulam Jaiyon ho boa tayin. 

15“‘Hoo ngoqg hangam cinbo sviya rvky boam ngo nulgab jitayin, hiyv nulam 
mwwlaq-cenglaql lvgab hootayin. 

16Hoo hwdlo nulv hoq aalam, gvdaho dumtwq-miilyw koi gob swwrab yukun, 
“At Swg pvvb uddum pagoqkam” bulv bekram. Hoqham mwwpa kuram, ho 
mwwgab kuram ho nyiim taikun; hoqham lokta mvdar kuram, At Sw bibwqdo. 

17Hoq moodam Jerusalem mam At Swg pwqlw dootamv hvl goqtayin, hoo nyob 
mwlwngv hoqho hookum tayin, Jerusalemho At Swg agaho, hoo bulug almanbo 
hang nyinam lvgab bulv tamil wmin gvkram. 

18Hoq aalam Judag nombungv Israelwg nombu lo haamin gvtayin, hoo bulv lvkin 
gob nyoodum nyook toloqkv nulug ab tulungam ngoqg gumn akwb jiknum gvda 
hoqgv haatayin. 

19“‘Ngo benum, hoggub ngoqg ko tuup tulug pengko ho nam ngo doom tan, hoo 
dengky bo gvdangam, hoo nyob mwlwg kangam bo gumnam nam jipa kun. Hoo 
ngo mwwnum no ngam, Ngoqg Abv hvl goqyi nvpv, hoo ngam wmin gvpel 
wkuram. 

20Jvqtw jaqb surbo nywxwngv mwnwg nyolam apaq peel wleqnam hvb, 
Israelwg namlonga, nulv kam ngam xaalyo lyopaq paku, At Sw bibwqdo.’” 

21Israelwg ko tuup tulug nyix-riil hoo svka konam yalam diixa puutu ao lo tapa 
do; hoggab bulug lamtangam bulv wxaq paku; bulug Pwnbo At Swn bulv mwwpa 
kuma paku. 

22“Hookurto, lootw maanbo ko tuup tulunga; ngo nulug mwwjwnam mam mwp 
tayin.” “Kaato, ngulv noqgab haaiyin, hoggab no ngulug Pwnbo At Swv. 

23Jvqtw jaqb yorn tulungam xumnamv xumsamv, puutu tuluho goqr ronamv 
rosamv. Jvqtw jaqb ngulug Pwnbo At Sw Israelwg ywwlin bov. 

24“Hvbmabde ngulug ab apa tulug bon nyipnam mwlwngam, bulug sibin-
sviyangam hoo bulug svb-svvngam, bulug ko tuup tulungam hoo bulug nyem ko 
tulungam, ngulug tuudy-yaamy hoqgv jaq hvnyw moolwnam pagoq si duiyum 
paku. 

25Kuj ngulug hvnyw ho ngulv poiyup tuj, hoo ngulam ximanamv ngulam pulup 
mvmto. Hoggab ngulug Pwnbo At Swn ngulv ceekol nyic nyipa ku, ngulv la 
ngulug ab tulungv, ngulug tuudy-yaamy hoqgv soq aal namgub, hoo ngulug 
Pwnbo At Swg benam yalam ngulv tvjw kuma.” 

Jerimiya 4 

1“Israela, no hookur kubnyiloqkam, At Sw bibwqdo, ngoqg dookub no hookur 
tuku. Noqg kac-tanyiaqkam no ngoqg aga soqgv mvpaq kubnyiloqkam 
mwwkwq-svqwq maabv, 

2hoo no, ‘At Sw swwl doodwn hvl,’ jvqtwho, lootwho, hoo jvqtw dvrwqho, dingr 
baloqkam ho mwwg uraho nyob tulungv atv xinam gob nyitayin, hoo mwwg 
uraho bulam yuutayin.” 

3Hoggab soq sib At Sw Juda la Jerusalem nyi tulungam bedo: “Nulug nyooby 
kedam rongo mvto, hoo taa haataqho vly liimabv. 

4At Sw ho nulv atv mux mvto; nulug hvvjw niqtuqkam peepaqto, Juda gvla 
Jerusalemho doonbo nyi tulunga; hvbmab nyiloqkam nulug almab bon nyigam 

gab ngoqg hang lingtwrnamv wm hvb bioqlin tayin, hoo hiyvkam ham mimiq 
nyoram.” 

Nyoodum hoqgv Ciqcaq-bviyaqkv Haatayin 

5Juda lo bibwqto, hoo Jerusalemho pui bekinto, hoo betam to, “Gvda mwlwho 
tuuly miqto; vcjaqb sogoql xabg dvl hoo beto, ‘Hookumto, hoo ngulv gurum 
nwqtum ko bopam tulu urab wnya nuju!’ 

6Daqrab gvdwl Jaiyon cumciqko daiyab keto, ho doodu maabv, hoggab ngo 
nyoodum nyook hoqgv ciqcaq-bviyaqkam, hoo koi jaqb ocu-aiyanam haam 
tayin. 

7Sony nyot dorg mwwg dvi hoqgv lengpa ku, nyob tulungam twrdy bov soolin 
paku; mwwg nyook hoqgv mwv noqg gvdangam dooxa dvb mvtab lengn kuba; 
noqg bopam tulungam nyi dooma dvb mucu-mviya tayin. 

8Hoggab soq tuila vj sam kootwl, nyix-riil hoo xabto, hoggab At Swg vcjaqb 
haaxaqnamv ngulug soqgv wleq maata.” 

9“Hoq aalam, At Sw bibwqdo, lvpw atv la saab tulug vnyi-vnyig haakamv niqtuq 
dookram. Nyub tulungv mooma-sasa tayin hoo nyiqry benbo tulungv mooka-
saq tayin.” 

10Ho ngo benum, “Oa, Pwnbo At Sw, jvqtw jaqb no soq nyiilu sam la Jerusalem 
mam vm mvvma vrram mvvknv, begamv, ‘Soq si nulgab altayin hvnum,’ 
hvbmabde lyoqr orioqkv bulug swwg si hvvc paku.” 

11Hoq moodam hoqhv soq nyiilu sam la Jerusalem mam betayin, “Diixa-rara 
bvbin hoqg ogbo dooiyv ngoqg nyiilug nyem koam, opy xabxaql mvxaq mvram, 

12dooi si ngoqgab vc loodab haanum. Soq sib sija ngo bulug aoho pw-hwwl agam 
goonam.” 

13Kaato, mwv doomwq hvb haado; mwwg ceriotv cwkeq-lvmeq dooi hvb haado; 
mwwg svpur tulungv xookam mam nyebia yaab jara do- ngulv mwwdwq tuj, 
hoggab ngulv ocu-aiya paku! 

14Jerusalema, noqg almab nyinnan hangam hwrxaqto, ho nam lokam ywwlin 
kamyi nvpv. Hog hwdgo noqg mwwc-mwwiya mwwnam mam noqg uraho doog 
taikun? 

15Hoggab Dan hoqgv yal ak bibwqdo hoo Iprayim puutu hoqgv vs-axaq puiyam 
bekin do. 

16Nyob tulungam mwv hoodu do hvl beol belam to; Jerusalem mam pui bepa to, 
“Naareq bov aado gvda hoqgv haado; bulv Judag bopam tulungam ceekol sogoq 
do. 

17Rongongam rvky bo hvb bulv mwnwg taqg-loosaqb ceekol doqyum do, hoggab 
mwn ngam ceekol taleq paku, At Sw bibwqdo. 

18Noqg lamta tulu ngvla noqg nyis nyinamv soq sib noqg aoho baqa paku. Soq si 
noqg sigv, hoo soq si kacaq jaqdo; hoqhv noqg hang jaqho hvvc paku.” 

Judag Dooxanam mam Mwwdwqnam 

19Ngoqg hang ura lo! ngo mwwdwqdo, ngo mwwdwqdo! Oa ngoqg hang ura lo! 
Ngoqg hangv duqly lalal duqdin do; ngo cooikab doonyi kuma, hoggab nyob 
padwb, tuuly miqnam yalam ngo tapa paku. 

20Ator jaqb cumjab-cumywq cumnamv cumin gvdo; gvda mwlwngam dooxa dvb 
mvpa ku. Nyiqyab-nyiqbionam hwiyw go haqmapaqb ngoqg doogw tombu, 
tortum nan vjv vmwq-akaq paku. 

21Hog hwdgo ngo nyob panam sam kaata yukun hoo tuuly miqnam yal sam tata 
yukun? 

22“Hoggab ngoqg nyiilungv paca do; bulv ngam cengma do; bulv nyiidam bo ko 
tulungv; bulv cenglaq kuma. Bulv almab nyidwb mwwlaq do! Hvbmabde hoggub 
alwb nyitayin ham bulv cengma do.” 

23Ngo swcwngam kaanum, hoo kaato, hoqho hog akkam hog doomab hoo 
asarnum; hoo doa tolo huto doomanum. 

24Ngo puutu tulungam kaanum, hoo kaato, bulv hwqdin dindul doonum, hoo 
yorn mwlwngv hwqkub-hwqxeq hwqdunum. 

25Ngo kaanum, hoo kaato, nyia ko akkam doomanum, hoo doa aog pvta 
mwlwngv jarleqnum. 

26Ngo kaanum, hoo kaato, diibuqbo gvdangv diixa-raranum, hoo At Swg vcjaqb 
haaxaqnam agaho hoqg bopam mwlwngv ocu-aiya tvl doonum. 

27Hoggab soq sib At Sw bedo, “Gvda mwlwngv dooxa-xaaram tayin; 
hvbsujaqkam ngo mwlwngam twryum ram. 

28“Soq gab swcwngv nyix-riitayin, hoo doa aongv kan tayin; hoggab ngo agam 
goopa kun; ngo nyim dvb jipa kun; ngo nyimab nyiram, ho ngo nookur kuram.” 

29Svpur xargbo nyi ak gvla uppuq abn bog yalam tapa peel bopam vxiv keleq 
tayin; bulv puum tulu urab haado; bulv wlw lwwtaqho geekar do; bopam 
mwlwngam haqpaq paku, hoo bopam tulug uraho nyi akkam dookma. 

30Hoo no, dooxa bo aka, hoggv noqg vj lwwcw dvb koonam hv, ho hoggv no atv 
hun lvgab oj gvnam mam paqs dvn, ho hoggv noqg vnyiqkam neenan lvgab pwt 
dvb nees dvn? No atam kangam dvb mvnamv niqtuq dookma. Nam aby bov nam 
haqpaq paku; bulv nam mengdwb meegaqdo. 

31Hoggab ngo nyem akwg cinc cinam mam tapanum, nyem akv hentwr henl 
otuqcob mwnwg koam bwwnam hvb, Jaiyonwg nyem kov svqgw-saqco dooma 
ko-gab, mwnwg alaqkv yvmjin-yamtal sogoql goql xabdo, “Ngo mwwdwq do! 
Ngo nyi mengbo tulug agaho yusum-yaqgam do.” 

Jerimiya 5 

Jerusalemv Mwwkur dvb Haqpaqnam 

1Jerusalemwg lyobu tuluho wkur-wxeq gvdwl kaal hoo kaagab to! Mwnwg 
cuukiq bvvrw mwlwho, lootwb nyinbo hoo jvqtwngam meegaqbo nyi loq ak 
kaapa baloqkam, ho ngo mwnwn danyib apaq jikam yin pv. 

2At Sw swwl doonam gob,” hvl bulv dings jaqkam, bulv xaalyol dingsam dvn. 

3At Swa, noqg vnyiqkv jvqtw gab kaakar maad nvi yv? No bulam jwwgeq lopa 
kun, hvbmabde bulv hog mwwdwq ma; no bulam dvmeq supa ku, hvbmabde 
bulv tomswrl bedwrnam mam haqpaqnum. Bulug nyuqm mam bulv wlwngam 
ator yaadwb mvpa ku; bulv mwwkur dvb haqpaq paku. 

4Ho ngo benum, “Soq tulu si jwwgwbo aro go; bulv mwwlaqnan dooma paku; 
hoggab bulv At Swg lamtangam, bulug Pwnbog lootwngam cengma do. 

5Ngo koibo tulug dookub wgdvl hoo bulam gootayin, hoggab bulug Pwnbo At 
Swg lootwngam, la lamtangam bulv cengdwn.” Hvbmabde bulv vgwngam bapia 
bo hvb nyipa ku; bulv leen nannam yvqmwq dvb mvpa ku. 

6Hoqgab nyorog sony nyot akv bulam cetab tayin; diixa-rarag svca dorg bulam 
mucu-mviya tayin. Hogga takarv bulug bopam tulungam tooiya yaal doodo; 
nyiicwr-cwrxiam hiyv lvvgwb lengn boam vmwq yumgub cimwq tayin, hoggab 
bulug nyixiaqnamv naleqdo, bulug mwwjw maanamv koijaq do. 

7“Hoggub yu ngo nulam danyib apaq kendwn? Noqg ko tulungv ngam haqpaq 
paku hoo pwnbo maanbo lvgab dingr paku. Hwdlo ngo bulam xumt dvb hoodeq 
yukam, bulv ngam nyixinum hoo acam-acamb yocu-yabio nyik namlob 
soonyianum. 

8Mwwg door-doopwg nywxw tulungv kaaby daqdwb, bulam svpur jwwtw bo 
hvb, aljaqb hoodeqnum. 

9Soq pagoq tulu gab ngo bulam laqm-baqm ram yv? At Sw bibwqdo; hoo soq sib 
nyinbo nyob akwg aoho ngo atv kwly daqmab nyitayin yv? 

10“Mwnwg lvx-laqx sooxwb wiywq gvdwl hoo twryum to, hvbmabde twrkiq-
twrma twryum maabv; mwnwg haqb tulungam twrpaqto, hoggab hoq tuluhv At 
Swg ma. 

11Hoggab Israel rvla Judag nombungv ngam vc loodab vm mvvpaq paku, At Sw 
bibwqdo. 

12Bulv At Swn vm mvvpaq paku hoo benum, ‘Mwv hog nyiram; ngulug ao so hog 
ciqcaq-bviyaqkv haaram, ho ngulv lyoqr orioqkam la dwr-kano kaapa ram. 

13Nyiqry benbo tulungv dooi hvb nyitayin; gomcwrv bulug uraho dooram. 
Hoqhvb soq si bulam nyitayin!’” 

At Sw Pw-hwwdinam mam Betamnam 

14Hoqgab soq sib nyiit Pwnbo, At Sw bedo: “Nulv soq gomcwr sam goopa kun, 
kaato, ngoqg gomcwr tulungam ngo nulug agam ho wm hvb mvta dvn, hoo soq 
nyiilu si wswngv, hoo wmv bulam guiyum tayin. 

15Kaato, Israelwg nombunga, ngo nulam ceeko boloq ak aado hoqgv nyobam 
boatayin, At Sw bibwqdo. Hoq nyob ak si dooyu bo nyobv; hoq nyob ak si kolwg 
nyobv, hiyvg agam goangam nulv cengka maadwn, ho bulv hoggv bedwn ham 
nulv tacin maadwn. 

16Bulug vgeqkv nyubu ung gamko bo hvb nyidwn; bulv mwlwngv atorb nyob 
pvxbo tulungv. 

17Bulv noqg vly-axeqkam la dvsam dvtayin; noqg nyem-nyega ko tulungam bulv 
dvtayin; noqg tuun-mee tulungam bulv dvtayin; noqg roongam la taoq aaxy 
tulungam bulv dvtayin; noqg gurum nwqtum tvl cwwgwl mwwgwnam bopam 
tulungam bulv lyoqr orioq lvgab pageq lotayin.” 

18“Hvbmabde hoq aal tulungam, At Sw bibwqdo, ngo nulam twrkiq-twrmab 
twryum ram. 

19Hoo hwdlo nulug nyiilungv hvl beikam, ‘Hoggub ngulug Pwnbo At Sw soq 
mwlw sam ngulam nyipa kun?’ no bulam betayin, ‘Nulv ngam haqpaq pakun hoo 
nyoodo pwnbo tulungam nulug gvdaho xuml doonum, hoqgab nulv nyoodo nyi 
tulungam nulug cengma ko gvdaho xuml dootayin.’” 

20Soq sam Jakubg nombungam bibwqto; hoq puiyam Judag uraho bepa to: 

21“Paca bo la mwwcin maanbo nyiilungv, sam tato, vnyiqkv doos do, hvbmabde 
kaapa maado, nyurungv doos do, hvbmabde tapa maado. 

22Nulv ngam bos maai yv? At Sw bibwqdo. Nulv ngoqg agaho tvmdwr maad nvi 
yv? Ngo sa-svlo gab xuqxiam vrr rwtumnum, hoqham kuiyum namgub wpeq 
nyoram; iss suduqkv duqs jaqkam, bulv ham duqlup nyoram; bulv dugum gums 
jaqkam, bulv hoqham wbo nyoram. 

23Hvbmabde soq nyiilu si tamy bvla taleqbo hangam baqdo; bulv tobkur kunv 
wiywl hoo wleq paku. 

24Bulug hang ho bulv hvl bema, ‘Kuj ngulug Pwnbo At Swn ngulv bostuj, hiyv 
nyodongam nyodo hod moodam, hoo dug-dvka nyodongam jidwn hoo vly-axeq 
nvvd moodam ngul gab pvvj pan.’ 

25Nulug nyixiaqkv soq tulu sam wkur mvpa ku, hoo nulug nyic nyinamv nulam 
albo hoqgv pvvgin paku. 

26Hoggab nyic-nyia nyinbo nyiv ngoqg nyiilug pengko ho kaapa do; bulv 
pvtangam nootu dvb tooiyanam hvb doodu do. Bulv vd-gurw mvp tvl bulv nyia 
koam nootu do. 

27Pvtangv naleqgo pwtwr uraho doonam hvb, vm mvvnamv bulug namho 
naleqgo doodo; hoqgab bulv koi bvla nyet tvdo; 

28bulv bobuq dvb la swwxo belo dvb swwpa ku. Bulv almanbo bonam nyidwb 
nyitub-nyic cengma; bulv ab dooma boam swwm-geem dvb, jvqtw lvgab pw-
hwwma dvn, hoo bulv pwwma-cimaboam ceetorl doog maado. 

29Soq tulu gab ngo bulam laqm-baqm ram yv? At Sw bibwqdo, hoo ngo atv soq 
tulu gab nyob tulug aoho ree daqnyi hima yv?” 

30Al looda maanboam la kaac-taya dvb nyinamv gvda si nyipa ku: 

31nyiqry benbo tulungv xaalyo nyiqriam bedo, hoo nyub tulungv bulug atwg 
mwwlwq kob nyig-wg do; hoqham ngoqg nyiilungv aby do, hvbmabde hwdlo 
nyiyum-nyicumnamv haaikam nulv hoggub nyitayin? 

Jerimiya 6 

Jerusalem gab Ciqcaq-bviyaqnamv Hoodunam 

1Benjaminwg nyiilunga, Jerusalem pengko hoqgv, cumciqkob keto! Tekoa lo 
tuuliam miqto hoo Bet-haccerem alo kaacinam mam tuurab to, hoggab nyoodum 
nyook hoqgv koi jaqb ciqcaq-bviyaq dvb twrdy bov muqya-apob haado. 

2Jaiyonwg nyem ko tulug, aby dvb la kangam dvb ko bwwnam mam ngo 
twrtayin. 

3Sviya kaanbo tulungv bulug sviya lvgab mwnwn ceekol haatayin; bulug tombu 
doogwngam mwnwn bulv diiyum tayin; bulv nyiicwr-cwrxiv, mwwg nyook ho 
sibin-svvngam dvm tayin. 

4“Mwx-mvaql mwnwn ceekol nyob pato; daqrabto, ngulv aal lvpangam nyob 
pataj! Ngulam mwwdwq mvmto, hoggab aalv wnya deeku, hoggab ariyumg yal 
bobongv aaso kiyo do! 

5Daqrabto, ngulv aiyam nyob pataj hoo mwnwg lvpw-haty pwqlw tulungam 
twrtaj!” 

6Hoggab soq sib nyiit At Sw bedo: “Mwnwg svvn tulungam patab to; Jerusalem 
mam naareqnam hoqgv ceekol daqrab mvto. Soq bopam sam hoggub nyijaqkam 
laqm baqm dvb nyiky tayin; soq so hog akkam dooma hvbmabde mwnwg ura si 
nyijab-nyiyiqnam doodo. 

7Sokumv issam dvrwqb pvvnam hvbkalam, mwnwg almanboam mwn leelaq 
busur dvb pvvg do; yolu-swcin nvla ocu-aiyanamv mwnwg uraho tapa do; vc-
aiyv la un-tarv ngoqg aga si dooky do. 

8Jerusalema, nam beo-belam coog yin, hvbmab nyiloqkam ngo nam oyum tayin, 
hvbmab nyiloqkam gvda ho nyi dooma dvb, ngo nam haqpaq tayin.” 

9Soq sib nyiit At Sw bedo: “Israelwg boumnam nyi tulungam bulv roo 
pukumnam hvb mwlwngam bookum tayin; roo aaxy pukum bov hoq haqb 
tulungam gvbwnam hvbkalam noqg alaqkam lokta yumgab tayin.” 

10Hiyam ngo beo-belaml agam gootayin, hoqham bulv tapa kamyi nvpv? Kaato, 
bulug nyurungv ruutar do, bulv tapa nyoma; kaato, At Swg gomcwrv bulam yolu 
bennan gobya nyikub do; bulv hoqham hemp mwwpa kuma. 

11Hoqgab At Sw ngo vc loodab hang lingtwr twrya do; ngo hoq sam nootul doog 
dvb nyelin duku. “Hoq sam lamtag ko tulug aoho toolin jito, hoo tuudy-yaamy 
tulug hookuml dook ao hookam, nywxw-nyol nyuam kam, axa bo hoo nyekam-
xoxam naatayin. 

12Bulug nammam mwlwngam, rongongam mwlwngam hoo nywxw tulungam 
lvkin gob asaqkam jitayin, hoggab gvdag doonbo nyi tulungam ngoqg alaqkv 
laqrabl ceeko tayin,” At Sw bibwqdo. 

13“Hoggab anyo hoqgv koi namgub, vx cerv rvvswl lootw maan boam aby do; 
nyiqry benbo hoqgv nyub namgub, nyiicwr-cwrxiv vm mvvdo. 

14Bulv ngoqg nyiilug unnam hvvtw gob mwwma mwp paku, begamv, ‘Swrsongv, 
swrsongv,’ hvbmab hoqho swrsongv dooma. 

15Hwdlo bulv bulum-kac dvb nyiyikho bulv hvnyw namyv? Ma, bul mwlwngv 
hvnyw maanum; bulv hvnyw moolw dvb hog cengma. Hoqgab yoql bo lvgab bulv 
yoql mingtayin; hoq moodam ngo bulam laqm-baqm tayin, bulam mviya tayin,” 
At Sw bibwqdo. 

16Soq sib At Sw bedo: “Lamta pvvbwqho daqtwl hoo kaato, hoo kolwg 
lamtangam toxto, lamta alboam toxto; hoo hoqb wto, hoo nulug yvj gab doonu 
koam meepa to. Hvbmabde bulv benum, ‘Ngulv hoqb wram.’ 

17Ngo nulug aoho rvkybo nyi tulungam xuqlinl, ho begamv, ‘Tuuly miqnam 
yalam ruucw kwrgab to!’ Hvbmabde bulv benum, ‘Ngulv ruucw kwrgab ram.’ 

18Hoqgab tato, nyob tulunga, hoo cengto, hookumbo mwlwngv, bulam hoggv 
nyitayin. 

19Tato, swcw nga; kaato, bulug mwwlwq dvb nyijo aaxiam, ngo soq nyiilug aoso 
ciqcaq-bviyaq dvb haam tayin, hoggab bulv ngoqg gomcwr tulungam ruucw 
kwrgab kuma; hoo ngoqg pvvb nyicwngam, bulv haqpaq paku. 

20Seba hoqgv sungam bo haanam si, ho aado gvda hoqgv tiiswrbo tabam 
baqanam si, ngoqgab hognvk yu? Nulug boyuql aky jinam mam loorwq kuma 
pan, ho nulug pwr jinamv ngam hemp mvma do. 

21Hoqgab soq sib At Sw bedo: ‘Kaato, ngo soq nyiilug agaho bulam dwqtub mvm 
dvb dwqtub pam aptayin; abv la ko tulungv lvkin gob, door-doopwngv la ajinv 
nyiitayin.’” 

22Soq sib At Sw bedo: “Kaato, nyoodum toloqkv nyiilu ak hoodu do, aado jaqg 
swcw nvg ywwtwr hoqgv nyob koibo ak gorab robdu do. 

23Bulv illiam la nwwxongam gvbw paku; bulv kwc-kvral hoo aya mwwpa 
maanbov; bulug yal dunamv sa-svlog iss dunam hvb dudu do; bulv svpur ho 
xardwn, nyob patab wnbo nyi hvb, Jaiyonwg nyem ko tulunga, nam ceeko do!” 

24Hoq puiyam ngulv tapa paku; ngulug alaqkv svka kaanyi kuma; mwwdwqkv 
ngulam nootu paku, vc cinamv ngulam nyem cinc cinam hvb cipa ku. 

25Rongo urab wmabv, lamta ho wl yvmabv, hoggab nyemaqkv lyoqr orioq 
bwwtwl yvdo; taqg-loosaqb bosnamv doodo. 

26Ngoqg nyiilug nyem ko tulunga, tuila vjam kooto, hoo mubho giqbur-
giqywqto; tuup akin gab nyix-riinam hvb riidul dooto, kacaq-bviyaq dvb 
mwwdwq dwqto, hoggab haqmapaq galo ngulug ao lo twrdy bov haatayin. 

27“Ngo nam dvvcwngam tengka nan hvb ngoqg nyiilug pengko ho mvl ap pakun, 
ho no cengkam yinpv hoo bulug lamtangam pooka yinpv. 

28Bul mwlwngv tamil taleq bov, bej-beparl bel wdo; bulv tama hvbla lyoqdwr 
hvb ator do; bul mwlwngv vcjaqb nywq-nyito do. 

29Xvwr jwr-jwr dvb miqnum; lyoqdwram wmv guiyumnum; porxur dvb 
parnamv niqtuq dookma, hoggab nyic-nyiangam mvpaq maanum. 

30Bulam haqpaqnam rup gob goqnum, hoggab At Sw bulam haqpaq paku.” 

Jerimiya 7 

Alman bov Gvda lo Doonam 

1At Sw hoqgv Jerimiyanvn gomcwrv haanum: 

2“At Sw namlog toggoq tuluho daqtwl, hoo soq gomcwr puisam betaml hoo beto, 
At Swn xumtab soq toggoqb haanbo Judag nyi mwlwngv, At Swg gomcwr sam 
tato. 

3Soq sib Israelwg Pwnbo, nyiit At Sw bedo: Nulug lamtangam la nulug bon 
nyinam tulungam mvdar to, hoo ngo nulam soq nyook so doom tayin. 

4Soq xaalyonam gomcwr tulu sam mwwgw maabv: ‘Soq si At Swg dvrwq 
namlongv, At Swg dvrwq namlongv, At Swg dvrwq namlongv.’ 

5“Hoggab nulv jvqtw jaqb nulug lamtangam la bon nyinam mam mvdar 
baloqkam, nulv akwn-akwn lootw lvgab nyibam baloqkam, 

6nulv nyoyw wnboam, ab dooma bo tulungam, ho xwwmy tulungam ho nyi 
nyiisam mam soq nyook so ywlw twwma baloqkam, hoo nulv atv laqm-baqdwb 
nulv asaq pwnbo tulug lvgab wma baloqkam, 

7ho ngo nulam soq nyook so doom tayin, soq nyook so ngo nulug ab tulungam 
nwrba gob doom dvb jinum. 

8“Kaato, nulv xaalyo bo gomcwram mwwgwnamv niqtuq dooma dvn. 

9Nulv dvco tan yv, nyi mengtayin yv, bwwxin tan yv, xaalyob dingsam tan yv, 
Baalam aky jitayin yv, hoo nulv cengmanam asaq pwnbo tulug lvgab wmin gvb 
yv, 

10hoo soq nam uraso haalayil hoo ngoqg agaho daqtayin yv, hogloq ho ngoqg 
eminam goqk ho, hoo betayin yv, ‘Ngulam ywwlin pakun!’ —soq bulum-kac dvb 
nyinam tulu sam nyil wtwq bvi yv? 

11Ngoqg eminam goqk, nam si nulug vnyiqho dvco bo lwwpwqb nyik maai yv? 
Kaato, ngo atv ham kaapa kun, At Sw bibwqdo. 

12Wto sija Silo nyookub, hogloq ho ngoqg eminam ngo otuqcob mvl apnum, hoo 
ngoqg Israelwg nyiilungv almab nyigam gab ngo hoq gvda ham hoggub mvpa 
kun ham kaaka to. 

13Hoo sija, nulv soq tulu sam nyigam gab, At Sw bibwqdo, hoo ngo hwdlo nulam 
bengin-betab maab besjaqkam nulv tamanum, hoo hwdlo ngo nulam goqnum 
nulv birwq maanum, 

14hoqgab ngoqg eminam goqk namlongam, hoo hogloq ham nulv mwwgw dvn 
ham ngo mvtayin, hoo nulam la nulug ab tulungam gvda jiknum ham, Silongam 
hoggub mvnum hvb ngo mvtayin. 

15Hoo Iprayimg ko hosiq mwlwngam, ho nulug nyiin-orum mwlwngam 
joopaqnam hvb, ngo nulam ngoqg kaaga soqgv joopaq tayin. 

16“Hoqgab no, soq nyiilu gab swgw jimabv, ho bul gab xabl swgw kamabv, hoo 
ngoqg lvgab pui baql swgw maabv, hoggab ngo nulam tvrwqram. 

17Nulv kaapa maai yv bulv Judag bopam tulu hoola Jerusalemwg lyobu tuluho 
hoggv nyidu dvn? 

18Ko tulungv wsw jookum do, ab tulungv wm pargab do, hoo dvn tulungv ao 
lvpwg vi-koory gab wtw mvdwb wtw nwrdo. Hoo ngam hang nyiluq dvb, bulv 
twwnam akiam asaq pwnboam toolin jido. 

19Soq sam ngam yv bulv hang nyiluq dvb nyidwn? At Sw bibwqdo. Soq sam bulv 
atv atam hvnyw nyipup suma dvn yv? 

20Hoqgab soq sib Pwnbo At Sw bedo: kaato, nyia ko gvla svdin tulug aoho, 
rongog svvn tulungam la deelag aaxiam, ngoqg haaxaqnamv la ngoqg hang 
lingtwrnamv soq nyook so toolwq tayin, hoqhv gutayin hoo ham mwmiq 
nyoram.” 

21Soq sib Israelwg Pwnbo, nyiit At Sw bedo: “Nulug boyuql aky jinam mam nulug 
pwr jikho vbw to, hoo vdinam dvto. 

22Hoggab hwdlo ngo bulam Ijipt hoqgv boolin yuk aal jaq hoqgv, ngo nulug ab 
tulungam soq boyuql pwr jinam pagoq sam agam gooka ma ho gaml gokam jika 
ma. 

23Hvbmabde soq gaml sam ngo bulam jinum: ‘Ngoqg agam mam tvjw to, hoo ngo 
nulug Pwnbob nyitayin, hoo nulv ngoqg nyiilub nyitayin. Hoo ngo nulam gaml 
jik jaqb wto, hoqhv nulam aljaqb swwm tayin.’ 

24Hvbmabde bulv tvjw maanum ho bulv ruucw kwrgab kama, hvbmabde bulv at 
mwwlwq kob hoo bulug tamil almab nyikub wnum, hoo bulv haabob wmab 
langkwb wkurnum. 

25Nulug ab tulungv Ijipt gvda hoqgv lengd aal hoqgv soq aal namgub, ngo aal 
looxiam ngoqg nyera tulungam la nyiqry benbo tulungam kanam nvmngin maab 
nomdul doodwn. 

26Hvbsujaqkam bulv ngam tamanum ho bulv ruucw kwrgab maanum, 
hvbmabde bulug lwwpongv xwqda tvl doodunum. Bulug ab tulungam bulv 
alyama dvb nyiknum. 

27“Hoqgab no soq gomcwr tulu sam bulam gookin tayin, hvbmabde bulv nam 
tagabram. No bulam goqtayin, hvbmabde bulv nam birwqram. 

28Hoo no bulam betayin, ‘Soq nyob si bulug Pwnbo At Swg yalam tvjw maado, 
hoo gwrnam mam looma bov; jvqtwngv niipaq paku; hoqhv bulug nvbcwr hoqgv 
niipa ku. 

29“ ‘Noqg dummam peeg dvl hoo ham hurpaqto; puutu diixaho nyix-riinam mam 
vcib riito, hoggab At Swg hang lingtwrnamv ko hosiq tulungam luduml haqpaql 
apaq paku.’ 

Mengkum ko Lywpa 

30“Hoggab Judag ko tuup tulungv almanboam ngoqg kaaga si nyipa ku, At Sw 
bibwqdo. Ngam emin goqk nammam kac mvdwb, bulug kac-tanyiaqkam jookum 
paku. 

31Hoo hogloq ham ngo gaml jimanum, ho ngoqg mwwpa kamanam mam, bulv 
atwg ko tuupam la nyem koam wm parxa dvb bulv Hinnomwg ko tuup Lywpag, 
Topetwg nyook hv aobo nammam mvl ap paku. 

32Hoqgab, kaato, aalv hoodu do, At Sw bibwqdo, hoqham Hinnomwg ko tuup 
Lywpa, Topet, hvl goqkram, hvbmabde Mengkum ko Lywpangv hvl goqtayin; 
hoggab bulam Topet ho liitayin, hoggab asaq nyook ho dook dookma. 

33Hoo soq nyiilug svma tulungv doa nvg pvta tulug, hoo swcw nvg svdin tulug 
dvs gob nyitayin, hoo bulam mvlaml ruqpaqbo akkam dookram. 

34Hoo Judag bopam tuluho hoo Jerusalemwg lyobu tuluho nyirminam yalam hoo 
hempwg yalam, lyalog yalam, tvmwg yalam, ngo cooikab doom tayin, hoggab 
gvdangv dooxa gob nyita yukun. 

Jerimiya 8 

1“Hoq moodam, At Sw bibwqdo, Judag lvpw at tulug alongam, ho hoq saab tulug 
alongam, nyub tulug alongam, nyiqry benbo tulug alongam, Jerusalemho 
doonbo tulug alongam bulug nyubu hoqgv naalin tayin. 

2Hoo hogloq ham bulv abynum hoo bon nyijnum, hiyvg kokwb bulv wmin 
gvnum, hoo hogloq ham bulv meegaql hoo xumnum, hoq tulu ham doonyi pool 
gvla doa aog kaagaho lolin tayin. Hoo bulam nookum ram hoo svma liikram. Bulv 
deela aoso diix-deab nyipaq tayin. 

3Soq almab nyinbo boumnam imiq dvpar tulungam ngo gvda gvtwb cwrsaq-
twqb ruqpin-ruqra pakun, hoqgab swwma dukub bulv sigam ya meekar tayin, 
nyiit At Sw bibwqdo. 

Nyicv la Xaalyonam 

4“Soq sib At Sw bedo, no bulam betayin: Hwdlo nyiv geqyikam, bulv lokta gorab 
maad nvi yv? Nyi akv (lamtangam) wxaqyin, mwv wkur kuma dvn yv? 

5Hvnyiloqkam hoggab soq nyiilu si langkwb ya wkur kurdul doodwn? Bulv 
xaalyonam mam gamgamb tvl doodo; bulv wkur dvb haqpaq do. 

6Ngo hingky jaqb ruucw kwrgabl tanum, hvbmabde bulv kvtaqb gooma paku; 
nyi akkam mwwg almab nyinam mam apaqma, ho begamv, ngo hoggv nyipan?’ 
Nyob paklo svpur tulungv at mwwlwqb wnam hvbkalam, nyiicwr-cwrxiv mwwg 
atwg mwwlwqb wdo. 

7Doa ao toloq lwkw-pwdwrv, hoo pwk yoburv, pukumv, hoo pojab jablinv bulug 
doogin gind moodam bulv cengdwn, hvbmabde ngoqg nyiilungv At Swg pvvb 
tulungam cengma do. 

8“Hoggub nulv bela kindo, ‘ngulv mwwlaq bov hvl, hoo At Swg pvvbv ngulug 
lvgab doodwn hvl? Hvbmabde kaato, nyijwq jwql lvr xeqn bo tulug xeqnamv vm 
mvvl xeqp paku. 

9Mwwlaqbo nyi tulungam hvnyw moolw mvtayin; bulam hvnyw mvl hoo 
naapaq tayin; kaato, At Swg gomcwram bulv haqpaq paku, hvnyiloqkam bulug 
uraho hognvk mwwlaqkv doodwn? 

10Hoqgab bulug nywxwngam asaqkam hoo bulug rongongam nyob paiya bo 
tulungam ngo jitayin, hoggab anyo hoqgv koi namgub, nyiicwr-cwrxiv rvvswl 
lootwb nyil naama; nyiqry benbo hoqgv nyub namgub, nyiicwr-cwrxiv vm 
mvvdo. 

11Bulv ngoqg nyiilug unnam hvvtw maadwb mwwl mwp pakun, begamv, 
‘Swrsongv, swrsongv,’ hvbmab hoqho swrsongv dooma. 

12Hwdlo bulv bulum-kac dvb nyipel hvnyw namyv? Ma, bul mwlwngv hvnyw 
maanum; bulv hvnyw moolw dvb hog cengma. Hoqgab yoql bo lvgab bulv yoql 
mingtayin; hoq moodam ngo bulam laqm-baqm tayin, bulam mviya tayin,” At Sw 
bibwqdo. 

13Hwdlo ngo bulam bookum yukam, At Sw bibwqdo, roo aaxiv ter ho dookram, 
ho taoq aaxiv svvn ho dookram; ok tulu gvkam sengta yukun, hoo hoggv ngo 
bulam jiknum hv bulug hoqgv wpaq taikun.” 

14Hoggub ngulv sija godab cooikab doodu dvn? Nookum-naapa to, kuj ngulv 
gurum nwqtumnam bopam tulug urab wnuj, hoo alo sipaq taaj, hoggab ngulug 
Pwnbo At Sw ngulam sim dukub jipa ku hoo cumdwq issam ngulam twwm 
dukub jipa ku, hoggab ngulv At Swn ceekol daapo dwqj paku. 

15Ngulv swrso gab kaagaqnum, hvbmabde albo haamanum; mwp kodwb mood 
naasnam, hvbmabde kaato, bosnamv haanum. 

16“Dan hoqgv bulug svpur tulug saqnam mam; bulug svpur tulug kvjnam yalam 
tapa do, gvda mwlwngv tvmdwr hwqdwn. Bulv haado hoo gvda gvla hoqho 
doonbo mwlwngam, bopam mam la hoqho doonbo tulungam twryum do. 

17Hoggab kaato, ngo nulug pengko ho tvbam kanam nvmlwq gviyin, hoqg 
cumdwqkam naaxa nyoram, hoo bulv nulam cetayin,” At Sw bibwqdo. 

Jerimiya Mwwg Nyiilu gab Mwwdwqnam 

18Ngoqg hempv wn kuba; ngam mwwdwqkv yoqlup paku; ngoqg hang urangv 
ngo vcil doodwn. 

19Kaato, ngoqg nyiilug nyem kog xabnamv gvdag poop-daayar hoqgv haado: At 
Sw Jaiyon so dooma duk nvi yv? Mwnwg Lvpw atv mwnwg uraho dooma dvn 
yv?” “Hoggub bulv ngam bulug guss mvnam tulu hoqgv la bulug nyoodo murty 
tulu lvgab hang haaxaq dvb nyiluql dvn?” 

20“Vly naadv wn kuba, dwr moodv wnya paku, hoo ngulam ywwlin kuma.” 

21Hoggab ngoqg nyiilug nyem kog un gvnamv ngoqg hangv un gvdku; ngo nyix-
riidwn, hoo mwwdwqkv ngam nootu paku. 

22Gilead ho puun-yarnan dooma dvn yv? Hoqho vc mwp bo dooma dvn yv? 
Hvbnyiloqkam hoggub ngoqg nyiilug nyem kog gv aiyaqkv bobuq maadkun? 

Jerimiya 9 

1Oa ngoqg dumpongv iss jujanum, hoo ngoqg vnyiqkv nyiqsv subuq buqlinum, 
ho ngoqg nyiilug nyem kongam meng gam gab ngo aal-aiyib xabl doonum! 

2Hoo bulug hoqgv aadob wleq dvb, ho ngoqg nyiilungam ngo wleq dvb Oa ngo 
diixa-raraho nyoyw wnbo tulug doonu ko namho doonum! Hoggab bul 
mwlwngv bwwxinbo tulungv, xaalyo bo dvparg lvgab yvdo. 

3Bulug lyolam bulv illy hvb tungwr do; xaalyo rooxo do hoo jvqtwngv gvdaho 
atorb swwrab kuma; hoggab bulv alman hoqgv almanwb nyisiql doodo, hoo bulv 
ngam cengma, At Sw bibwqdo. 

4Nyiicwr-cwrxiv mwwg door-doopwngam hengab to, hoo vbw-boram hiyam 
kam mwwgw maabv, hoggab vbw-bor vxiv vm mvvn bov, hoo door-doopw vxiv 
bej-bepar bov. 

5Nyiicwr-cwrxiv mwwg door-doopwngam vm mvvn bov, hoo nyi akkam 
jvqtwngam gooma do; bulug lyolam vm mvvn dvb bulv tomswr paku; bulv atv 
atam nyixiaq ko-gab mwwdwq do. 

6Nyijab-nyiyiqnam aoho nyijab-nyiyiql nyido, hoo xaalyonam aoho xaalyo do, 
bulv ngam cengdwb mwwma do, At Sw bibwqdo. 

7Hoqgab soq sib nyiit At Sw bedo: “Kaato, ngo bulam raxor layil hoo bulam 
pooka tayin, hoggab ngoqg nyiilu gab, ngo hoggv nyika kub yu? 

8Bulug lyolv mopium uppuq hvb nyido; hoqhv xaalyo lyoma vrram xaalyo do; 
mwwg tangam bo agam hoqgv mwwg door-doopwngam swrsob goodo, 
hvbmabde mwwg hang ura lo tooiyal mengdwb mwwdo. 

9Soq pagoq tulu gab ngo bulam laqm-baqm ram yv? At Sw bibwqdo, hoo ngo atv 
soq sib nyinbo nyob ak sam kwly daqram yv? 

10“Ngo nywrabl puutu tulu gab xabl-riil, hoo moorog svding nwmw dukum ko-
gab nyix-riitayin, hoggab hoq tuluhv dooxa paku ho nyi akkam hoqb wpeq kuma, 
hoo sibin-svv liinam mam tapa kuma do; doag pvtangv jarleq paku hoo nyorog 
svdin tulungv keleq paku. 

11Ngo Jerusalem mam dooxa xaaram dvb mvtayin, hoqham svca cvvtwg puum 
gob mvtayin, hoo ngo Judag bopam tulungam dooxa dvb mvtayin, hoqho nyi 
dookram.” 

12Hiyv nyiv jaq mwwlaq dvn ho mwv soq sam cengnyi tayin? Hiyam At Swg 
agamv goopa kun, hoq nyi hv hoqham bibwq kamyi nvpv? Hoggub gvda si ocu-
aiyal hoo deexa-rarag dooxa bo nyook hvb nyidkun, hoqgab nyi akam hoqb 
wpeq kuma? 

13Hoo At Sw bedo: “Hoggab ngoqg pvvbam bulug agaho ngo mvl apnam mam 
bulv haqpaq paku, hoo ngoqg yalam tvjw maanum ho hoqho bel apnam hvb jaq 
nyimanum, 

14hvbmabde tamy bov bulug at hang mwwlwqkob wpa ku hoo bulug ab tulungv 
bulam tomswrnum hvb Baalwg kokwb wba paku. 

15Hoqgab soq sib Israelwg Pwnbo, nyiit At Sw bedo: Kaato ngo soq nyiilu sam 
kacaqbo dvs lvgab hootayin, hoo bulam twwdiqbo issam twwm dvb jitayin. 

16Hiyam bulv la bulug ab tulungv cengka maanam, nyob tulug pengko ho ngo 
bulam cwrsaq-twqb mvtayin, hoo ngo bulam twryum maady deedib, ngo lyoqr 
orioqkam bulug kokwb kanam tayin.” 

17Soq sib nyiit At Sw bedo: “Mwwdy kaato, hoo nyix-riidul doonbo dvn tulungam 
haam dvb goqto; pwbw jaqb nyilaqbo dvn tulungam haam dvb kanam to; 

18bulam nyebia jaqb nyimto hoo ngulug aoso sogoql xabto, ho nulug vnyiq lvgab 
nyiqs dikam yinpv hoo ngulug nyiqbar soqgv issiv dikam yinpv. 

19Sogoql xabnam mam Jaiyon hoqgv tapa do: Hoggub ngulv yuupaqnum! Ngulv 
vc loodab hvnyw moolw paku, hoggab ngulv gvdangam apaq peekun, hoggab 
ngulug doogw tulungam bulv pvmwq yumpa ku.’” 

20At Swg gomcwr sam, tato, dvn tulunga, hoo mwwg agam gomcwram nulug 
nyurungv tvlwqto; mwwdwqnam mam nulug nyem ko tulungam, hoo mwnwg 
door-doopwg nyix-riinam mam tomswrto. 

21Hoggab ngulug pupum urab sigv haapa ku; hoqhv ngulug pwqlw namgub 
haapa ku, lamta hoqg ko hury tulungam hoo cuukiq-bvvrw hoqg tuudy-yaamiam 
mingyum paku. 

22Gooto, “Soq sib At Sw bibwqdo: ‘Nyi tulug svmangv yaql tayin rongo pvbinko 
aoho diix-dea yaql namhvb, vliam vly nanbov naaro namhvb, hoo bulam nyi 
akjijaqkam noocum ram.’” 

23Soq sib At Sw bedo: “Mwwlaq dvb pumb-ywrnam nyiingv larmabv, ator dvb 
jinam nyiingv mwwg atorho larmabv, nyetbo nyiingv mwwg nyetho larmabv, 

24hvbmabde mwv lard nyiloqkam soq so larmto, mwv ngam mwwlaql hoo cengd 
nyiloqkam, ho ngo At Swv hiyv tumanam abiam, lootwngam hoo dvrwq 

jvqtwngam swcw nvg uraso nyidwn. Hoggab soq tulu so ngo hemp dvn, At Sw 
bibwqdo.” 

25“Kaato, aalv hoodu do, At Sw bibwqdo, tooma-yoomab mux mvnam nyi 
tulungam ngo laqm-baqm tayin- 

26Ijipt, Juda, Idom, Ammon gv tuup tulungam, Moab, hoo hiyv diixa-raraho 
doogw tvl bulug comju dum mam peepaq pan, hoggab soq nyob hoolu mwlw si 
pepaql-mux mvmanamv, hoo Israelwg nombu mwlwngv hvvjw ura lo pepaql-
mux mvmanum.” 

Jerimiya 10 

Murty tulu ngvla Swwl Doonbo Pwnbo 

1Israelwg nombunga, nulv At Sw gomcwr goonam mam tato. 

2Soq sib At Sw bedo: “Nyob tulug nyinam wnam mam nyimin gvmabv, ho doa 
tolo kaacin dvb mux mvnam mam hang homabv hoggab nyob tulungv hoq tulu 
ham hang hopa ku, 

3hoggab nyiilug nyicw-wcwngv niqtuq dookma. Nyorog hoqgv svvn nwwg 
patabnum hoo jem mvlaqbo alaqkv vx lvgab bonam nyinum. 

4Bulv rupam la hunam hoqham oj gvm dvn; bulv hoqham dumpum lvgab 
silongam taqtin dvn, hoqgab hoqhv biimanum. 

5Bulug murty tulungv tinnin rongo lo apa taca daqnam hvb daqdwn, hoo bulv 
gooma dvn; bulam joodwb nyidwn, hoggab bulv wma dvn. Bulam vcwr gokam 
bos maabv, hoggab bulv almanam nyinyi ram, ho bulv alboam kam nyinyi ram.” 

6At Swa, noq hvb nyinbo akjijaqkam dooma; no koi looda dvn, hoo noqg eminv 
atorl koi looda dvn. 

7Nyob tulug Lvpw ata, nam hiyv bos maanbo doodwn? Hoggab soq si noqg gwj; 
nyob tulug pengko ho mwlwngam mwwlaq yaanbo ak hv hoo bulug lvpw-haty 
mwlw so noqg hvb nyinbo akjijaqkam dooma dvn. 

8Bulv mwwlaq maab la dama bov; murty tulungv tomswr si niqtuq dooma svvda 
ngwtwq! 

9Yip pwnam rupam Tarsis hoqgv, hoo hunam Upaj hoqgv baqadvn. Hoq tuluhv 
nyi tulug jem mvnamv hoo hun yip pwnbog alaq hoqg pwnamv; bulug vjam 
koonamv yamo-yalol hoo yvlw-yaka dvn; hoq mwlw si pwbwb jem mvlaqbog 
nyi tulug mvnamv. 

10Hvbmabde At Sw jvqtw Pwnbov; mwv swwl doonbo Pwnbov hoo kuiyum xaqb 
Lvpw atv. Mwwg hang lengtwr yikam swcwngv hwqdin dvn, hoo nyob tulungv 
mwwg kaaxaqnam mam cwqnyi maadwn. 

11Soq sib no bulam beto: “Hiyv doa aongam la swcw sam pwma bo pwnbo 
tulungv swcw nvg ao soqgv hoo nyodo nvg niikum soqgv nyiitayin.” 

12Hoqhv mwv su mwwg ator hoqgv swcw sam mvnum, mwwg pumb-ywrnam 
hoqgv gvda gvtam pwnum, hoo mwwg cenglaq hoqgv doa aongam ywwjin 
mvnum. 

13Hwdlo mwwg yalam mwv dulin mvikam, doa ao tolo issiv ody dvn, hoo swcw 
nvg ywwtwr hoqgv mwv gumsam aob juuca mvdwn. Mwv taiyam mam nyodo 
gab bioqm dvn, hoo mwwg noosu hoqgv dooiyam lvvgwb yilin mvdwn. 

14Nyi vxiv dama bvla cenglaq maadwn; hun yip pwnbo vxiam mwwg murty tulu 
gab hvnyw moolw mvdwn, hoggab mwwg guss tulu si xaalyo bov, hoo bulug 
uraho saqnam dooma do. 

15Bulv kor ximanamv, mwwsam-mwwiyaml bon nyinamv; bulam laqm-baqm de 
moodam bulv nyiitayin. 

16Hvbmabde Jakub gab doonbo mwv soq tulu sib nyima dvn, hoggab mwv su hog 
luucw-luutam ywrn bov, hoo Israelv mwwg otu jisiqnam nyob hoolungv; mwwg 
eminv nyiit At Sw. 

17Noqg agaqnam mam deela hoqgv nookum to, nootunam nyuum tulunga! 

18Hoggab soq sib At Sw bedo: “Kaato, soq mood so ngo gvda soq doon boam 
lvvgwb hurpaq poqdu dvn, hoo ngo bulug aoho hentwr-kaasam haam tayin, ho 
bulv ham hempa tayin.” 

19Ngoqg mwwr ko-gab ngam mwwdwq mvto! Ngoqg unv ut jaqpa. Hvbmabde 
ngo benum, “Jvqtw jaqb soq si hentwr henamv, hoo ngo sam cwqky tayin.” 

20Ngoqg tombungam mvpia paku, hoo ngoqg axia mwlwngv bvriq paku; ngoqg 
ko huriv ngoqg soqgv wn kuba, hoo bulv dookma; ngoqg tombungam lokta tabor 
dvb, hoo ngoqg viyap pam mvdarbo nyi akkam dookma. 

21Hoggab sviya rvky bo tulungv dama pa hoo At Swn toxol taka kama; hoqgab 
bulv swwma-geema do, hoo bulug sviyangv cwrsaq-bvraqdo. 

22Yal ak, bisiq-bemeqnam ak! Kaato, hoqhv haado!— nyoodum daiya nyook 
toloqkv koi jaqb hur-marab gob dunv Judag bopam tulungam mwwdwq dvb la 
svca tulug dookum kob mvgdo. 

23Ngo cengdo, At Swa, nyia kog lamtangv mwwg atwg lvgab dooma dvn, ho nyia 
kog dwql wnamv mwwg atwg mwwlwqb nyima dvn. 

24Mvdar tvb, At Swa, hvbmabde lootw hoqgv; noqg haaxaq yin ma, hvb 
nyibaloqkam no ngam niqtuq dooma dvb mvta do. 

25Noqg haaxaqnam mam noqg cengmanam nyob tulungam, hoo noqg eminam 
goqma bo nyiilug aoho toolwqto, hoggab bulv Jakubnvn muiyu-mvca paku; bulv 

mwam muiyu-mvcal hoo mwam dvmeq paku, hoo mwwg doogw koam dooxa-
xaaram dvb mvpa ku. 

Jerimiya 11 

Birnam mam Mvpianam 

1At Sw hoqgv Jerimiyanvn gomcwrv haanum: 

2“Soq birnam pvvb gomcwr sam tato, hoo Juda gvla Jerusalemho doon bo nyi 
tulungam gooto. 

3No bulam betayin, soq sib Israelwg Pwnbo, At Sw bedo: Soq birnam pvvb 
gomcwr sam tama bo nyiingv beenam jaqkv 

4ho ngo nulug ab tulungam gaml jinum hwdlo ngo bulam Ijipt gvdaho dvvcw 
bvvwr tvl laqm-baqnam hoqgv boolin yukho, hvl benamv doodwn, ngoqg yalam 
tato, hoo ngo nulam gaml jinam mwlwngam nyito. Ho nulv ngoqg nyiilu gob 
nyitayin, hoo ngo nulug Pwnbo gob nyitayin, 

5ho nulug ab tulungam ngoqg pvvbam dingrwl jinam pagoqkam ngo pwbw jaqb 
cengtayin, soq aal soqg nyinam hvb, bulam wtw lywminko hoo ngola biqminko 
gvdangam jidwb birnum.” Ho ngo birwqnum, “At Swa, hoq hvbjaq nyimto.” 

6Hoo At Sw ngam benum, “Soq gomcwr tulu sam Judag bopam tulu hoola 
Jerusalemwg lyobu buuxy ho puiyam beto: Soq birnam pvvb sam tato hoo nyito. 

7Hoggab hwdlo ngo nulug ab tulungam Ijipt gvda hoqgv boolinl lengyikho ngo 
bulam piwr jwr-jwr dvb beo-belamnum, bulam betin-betinl soq aal namgub kam 
beol bidu dvn, ngoqg yalam tvjw to. 

8Hvbsujaqkam bulv tvjw ma ho bulv ruucw kwrgab ma, hvbmabde nyiicwr-
cwrxiv mwwg alman hang hoqgv tamil wnum. Hoqgab ngo soq birnam pvvb 
gomcwr tulungam bul gab sam baqanum, ham ngo gaml jitwl bulam nyim dvn, 
hvbmabde bulv nyimanum.” 

9Lokta At Sw ngam benum, “Hima bwwl nyidwb Juda gvla Jerusalemho doonbo 
nyi tulug pengko ho doodo. 

10Bulv bulug ab apa tulug nyixiaqnam mam nyikurnum, ngoqg gomcwram 
tadwb haqpaqnum. Bulv asaq pwnbo tulungam bon nyij taab wpa ku. Ngo bulug 
ab tulu lvgab birwl pvvb mvnam mam Israelwg nombungv la Judag nombungv 
mvpia paku. 

11Hoqgab, soq sib At Sw bedo, kaato, ngo ciqcaq-bviyaqkam bulug aoho hoodu 
mvgdvn ham bulv keleq nyoram. Bulv ngam xabs jaqkam, ngo bulam tvmw 
tayin. 

12Ho Judag bopam tulu ngvla Jerusalemho doonbo tulungv asaq pwnbo 
tulungam bulug pwr jidunam mam wlayil xabtayin, hvbmabde bulug vs-axaq 
hoqgv bulam ywwlin nyoram. 

13Hoggab Judanga, noqg bopam tulungv hog hwdgo doodwn hwdkalam noqg 
pwnbov doodo, hoo Jerusalemho hog hwdgo lamtangv doodwn hwdkalam go no 
hvnyw dvb yugwngv mvp paku, Baalam pwr jik yugw tulungam rap paku. 

14“Hoqgab soq nyiilu gab swgw maabv, ho bulug kwly gab sogoql xabkam maabv 
ho swgw kam maabv, hoggab bulug vs-axaq moodam bulv ngam xabs jaqkam 
ngo tvmw tayin. 

15Mwn naleqgo almanam nyigam gab, ngoqg tumanamv ngoqg nombu lo hognvk 
atorv doodwn? Tuun-mee pwr jinamv noqg sig-dorgam jipy nyotayin yv? No 
hwnyir-hvmar tai nvi yv? 

16At Sw nam lok ‘Swiywq nyam-nyaml kangam dvb la alwb aaxy xeenbo olib 
svvnv hvl goqnum.’ Hvbmabde doogum korlw lvgab mwv hoqham wm rwlwq 
tayin, hoo hoqg haqb tulungam guiyum tayin. 

17Nyiit At Sw, nam liinum, ciqcaq-bviyaqkam nam ceeko mvdwb gaml jinum, 
hoggab Israelwg nombu ngvla Judag nombungv almanam nyipa ku, ngam 
nyiluql haaxaq mvdwb Baalam pwr jidul doodwn.” 

18At Sw hoqham ngam ceng dvb jinum hoo ngo cengknum; ho no bulug bonam 
nyinam mam ngam kaakinum. 

19Hvbmabde ngo patab dvb bool wgnam nyinyiaqbo sviya ko hvb nyinum. Bulv 
ngam ceekol almab nyita dvn hvl ngo hoqham cengmanum, “Kuj ngulv svvn 
lvgab hoq aaxiam twrm tuj, ho mwwg eminam lokam mwwpa mvma dvb, kuj 
ngulv swwl dook gvda soqgv mwam mvpaq tuj.” 

20Hvbmabde, nyiit At Swa, no jvqtw jaqb pw-hwwdwn, hiyv hvvjw-haara ngamla 
mwwnam mam pooka dvn, bulug aoho noqg kwly daqnam mam ngam kaapa 
mvtbv, hoggab ngoqg pagoqkam ngo nam gvqlwq tukun. 

21Hoqgab soq sib At Sw Anatotwg nyi tulu gab mwwl bedo, hiyv noqg swwgam 
meegaq bov, hoo bedo, “At Swg eminho nyiqry bemabv, hvbmab nyiloqkam no 
ngulug alaq so sitayin” – 

22hoqgab soq sib nyiit At Sw bedo: “Kaato, ngo bulam laqm-baqm tayin. Tuudy-
yaamiv lyoqr orioq lvgab sitayin, bulug nyem-nyega ko tulungv kanol sitayin, 

23hoo akjijaqkam bulv dookram. Hoggab ngo Anatotwg nyi tulug aoho ciqcaq-
bviyaqkam haam tayin, hoqhv bulug laqm-baqnam vnyw gob nyitayin.” 

Jerimiya 12 

Jerimiyag Sornam 

1Jvqtw bo no, At Swa, hwdlo ngo nam soryin; hvbsujaqkam ngoqg bvrwqkam 
ngo noqg agaho xuml bedwn. Hog gab nyic-nyia bog lamtangv swwd-geedwn? 
Hog gab xaalyo lyonbo mwlwngv swwl-geel niqtuq lengdwn? 

2No bulam liidwn, hoo bulug rwbv guugab dvn; bulv swwl hoo aaxy xeedwn; no 
bulug agam ogumho doodwn hoo bulug hang hoqgv aado dvn. 

3Hvbmabde no, At Swa, ngam cengdo; no ngam kaado, hoo ngoqg hangv noq 
daiyab doonam mam pooka do. Patab tanam sviyangam seelinam hvb bulam 
seelin to, hoo bulam patab dvb aal loog xuqpwl ap pakun. 

4Hog hwdgo gvdangv nyix-riitayin hoo hog hwdgo gvdag nwmw-nwsinv 
sengtayin? Hoggab almanv hoqho doogam gab svdin tulu ngamla pvtangam 
yuupaq mvdo, hoggab bulv benum, “Mwv ngulug swwtar de aalam kaapa ram.” 

At Sw Jerimiyanvn Birwqnam 

5“No nyi tulu lvgab lvpiab xarka mins yikam, hoo bulv nam agar xarpa mvpa ku, 
hoggub no svpur tulu lvgab xarka mins tayin? Hoo cumciq gvdaho no mwwjw 
jwwtw dvnyiloqkam, Jordonwg tvgeqho hoggv no nyitayin? 

6Hoggab noqg vbw-bor tulu ngvkam hoo noqg abwg nombungv, bulv noqg lvgab 
vc loodab xaalyo paku; bulv noqg kokwb vc loodab xabmin gvdo; bulv nam 
hoopu-haabial goos jaqkam, bulam mwwjw maabv.” 

7“Ngoqg nombungam ngo haqpaq pakun; ngoqg otu nvvsiq deenam mam ngo 
apaq pakun; ngoqg tumanam swwgam mwnwg ceebio alaqho ngo jilwq pakun. 

8Ngoqg otu nvvsiq tanamv nyorog sony nyot ak hvb nyipa ku; mwnwg yalv ngam 
ceekol sogoq goqrab paku; hoqgab ngo mwnwn oyum dvn. 

9Ngoqg otu nvvsiq tanamv hainag doogw ung hvb nyid nvi yv? Mwnwn taqg-
loosaqb pvta tulungv gooyuml ceekol mengta dvn yv? Wto, nyorog svdin 
mwlwngam hookum mvto; bulam duiyum mvdwb boolwqto. 

10Sviya rvky bov vigo ngoqg roo boolungam twrm paku; bulv ngoqg naady 
sanam mam cooyu-caaca paku; ngoqg hempwl naady sanam mam bulv deexa-
rara dooxa dvb mvpa ku. 

11Bulv hoqham dooxa-xaaram dvb mvpa ku, hoq dooxa-xaaramnamv, ngam 
nyix-riim do. Gvda mwlwngam dooxa-xaaram dvb mvpa ku, hvbmabde hoqham 
nyi akkam hangho pvvk ma. 

12Diixa-raraho puutu aol talo bo tulungam twrn bov haapa ku, hoggab At Swg 
lyoqr orioqkv gvda taqgwn hoqgv taqgwnb mingyum dvn; gv aiyaqkv swrso 
kuma. 

13Bulv wtw ammam liis paku hvbmabde taa-ngam vly naap paku; bulv nyelin-
dors dvb nyis paku hvbmabde niqtuq nyijo dookma. At Swg vcjaqb haaxaqnam 
lvgab bulug vly naanamv bulam hvnyw moolw mvtayin.” 

14Ngoqg Israelwg nyiilungam ngo otu nvvsiq mvdwb jinam mam almanbo ngoqg 
door-doopwngv otu ham ika deenam pagoqkam soq sib At Sw bedo: “Kaato, ngo 
bulam bulug gvda hoqgv bupaq tayin, hoo ngo Judag nombungam bulug pengko 
hoqgv bupaq tayin. 

15Hoo ngo bulam bupaq kokwngam, ngo lokta bulam aya mwwpal hang biitayin, 
hoo ngo lokta bulam mwwg otu nvvsiq deekho vxiam mwwg gvdaho bookur 
tayin. 

16Hoo hoqhv nyil wtayin, ngoqg emin lvgab dingl bulv ngoqg nyiilug lamtangam 
hingky jaqb cengb nyiloqkam, ‘At Sw swwl doonam gob,’ ngoqg nyiilungam bulv 
Baalwg lvgab dingr tvk hvl tomswr sujaqkam, ho ngoqg nyiilug pengko ho bulv 
pwrab tayin. 

17Hvbmabde hiyv nyob gon jaqkam tama baloqkam, ho hoqham ngo twrkub 
bupaq tayin hoo hoqham twrm tayin, At Sw bibwqdo.” 

Jerimiya 13 

Pus Vjv Nyapaqnam 

1Soq sib At Sw ngam bedo, “Wto hoo pus vj lo rumg rvto hoo ham noqg hwwpo 
ho hwwlwqto hoo ham iss lo swwbam maabv.” 

2Hoqgab ngo pus vj rumg At Swg bekjaqb rvnum, hoo ham ngoqg hwwpo lo 
hwwlwqnum. 

3Hoo At Swg gomcwrv ngam lwnyi dvb haanum, 

4“No hogloq ham noqg hwwpo lo hwwlwq pan, hoq pus vj rvnam ham naato, hoo 
daqrabto, Iupratas wgdvl hoqham wlw lwwpwq alo kvsil apto.” 

5Hoqgab At Swg ngam gaml jik jaqb ngo Iuprataswb wbnv ham kvsnum. 

6Hoo aal oyu kokw so At Sw ngam benum, “Gorabto, Iuprataswb wgto, hoo ngo 
nam gaml jitwl kvsil apnam pus vjam hoqg apko hoqgv naata.” 

7Kokw so ngo Iuprataswb wnum, ham dulinum, hoo ngo pus vjam hogloq ho 
kvsil apnum hoq pvvk hoqgv ham naanum. Hoo kaato, pus vjv bwiyin-
bviyaqnum; hv hog akkam al kumanum. 

8Ho At Swg gomcwrv ngam haanum: 

9“Soq sib At Sw bedo: Hoq hvbkalam ngo Judag larnam mam la Jerusalemwg 
koijaqb larnam mam mucu-mviya tayin. 

10Soq almanbo nyiilu si, hiyv ngoqg gomcwram tadwb haqpaq dvn, hiyv tamil 
bulug atwg hang mwwkwb wdwn, hoo asaq pwnbo tulungam bon nyijtab la 
xumtab wpa kun, hoq tuluhv soq pus vj sib nyitayin, hv hog akkam al kumanum. 

11Hoggab pus vjam nyi akwg hwwpo ho hiqgab dvn, hoq hvbkalam ngo Israelwg 
nombungam la Judag nombungam ngam bvvbwl doom dvb mvnum, At Sw 
bibwqdo, ho bulv ngoqg nyiilu akwb nyil ngoqg eminam paql hoo yuum dvb 
mvnum, hvbmabde bulv tamanum. 

Pvtaqho Roo alangv Bwwrnam 

12“No bulam soq gomcwr sam bedwb nyitayin: ‘Soq sib Israelwg Pwnbo, At Sw 
bedo, “Pvtaq tvqx ho roo alangam bwwr mvtayin.”’ Hoo bulv nam betayin, ‘Pvtaq 
tvqx ho roo alangam bwwr mvtanam mam jvqtw jaqb ngulv cengma dvn yv?’ 

13Ho no bulam betayin, ‘Soq sib At Sw bedo: Kaato, ngo soq gvda so doonbo 
mwlwngam: Debidg pwqlw ho doonbo lvpw at tulungam, nyub tulungam, nyiqry 
benbo tulungam, hoo Jerusalemho doonbo mwlwngam twwxum dvb mvtayin. 

14Hoo ab tulu ngvla ko tuup tulungv lvkin gob, akwn-akwn ceekol tumin sudwb 
ngo bulam mvtayin, At Sw bibwqdo. Ngo bulam twryum dvb, aya mwwpa ram 
ho danyib apaqram ho hang biikam ram.’” 

Nyuum Boom dvb Belamnam 

15Tato hoo ruucw kwrgab to; larmabv, hoggab At Sw goopa ku. 

16Nulug Pwnbo At Swn yuunam mam jito, mwv kanam baqa maatab, nulug 
lvpiangv kanbo puutuho dwqtup maatab, hoo hwdlo nulv huto gab kaagaqyin 
mwv ham kaiya dvb mukub dvn hoo ham kan twdwq dvb mvdwn. 

17Hvbmabde nulv tama baloqkam, ngoqg yvjv nulug largam gab xvbstayin; 
ngoqg vnyiqkv vcjaqb nyiqs dil xabtayin, hoggab At Swg sviya pvtwngam 
nyumwb leep paku. 

18Lvpw atam la vi-koory annam beto; “Nyi nyiisam dookho dooto, hoggab nulug 
kangam bo ywr dumtup pam nulug dumpo hoqgv naageq paku.” 

19Negebg bopam tulungam ciqtum paku, hoq tulu ham akjijaqkam ciqko bo dook 
ma; Judag nyi mwlwngam nyumwb boopa ku, mwlwjaqkam nyumwb booyum 
boopa ku. 

20“Hiyv nyoodum hoqgv haan boam nulug vnyiqkv piorabl kaato. nulam jiknamv 
sviya pvtangv hoglo, nulug kangam bo sviya pvtwngv hoglo? 

21Hiyam no atv noqg ajin tulu hvb mwwnam yaangv bulam noqg aoho swwg 
mvdwb mvpyin hoggv no betayin? Dvn ak cinc ciyikam vc cinam hvb nam 
mwwdwql sogoq goqnamv nootul doogram yv? 

22Hoo noqg hang uralo no hvl bebnyiloqkam, ‘Hoggub yu soq pagoq tulu si ngoqg 
aoso haadwn?’ soq si noqg koijaqb nyixiaq ko-gab noqg vjam liqbinum hoo no 
guunyi ho hentwrnum. 

23Itiopiya nyiingv mwwg gv tojam ho hogga takarv mwwg potaq-pomaqkam 
kwly nyiody nvi yv? Ho hiyv alman boam nyidwb cengnbov nulv kam albo 
bonam nyinyi tan. 

24Diixa-rarag dooiyv ampam nuul wgnam hvb ngo nulam cwrsaq-twqb mvtayin. 

25Soq si nam nvtaqnamv, ngo nam xibwql xilin jilin pakun, At Sw bibwqdo, 
hoggab no ngam mwwpa kuma hoo vm mvvnam mam mwwgwnum. 

26Ngo atv jaq noqg vjam noqg nyuqm namgub liqbin tayin, hoo noqg 
hvnywngam kaapa dvb nyitayin. 

27Ngo noqg bulum dvb nyinam mam, noqg bwwxinam mam hoo yocu-yabio 
nyinwnam mam, yorn yorxig haapa ho noqg kac loodab yocu-yabio nyinam mam 
kaapa paku. Jerusalema, no mwwdwqto! No hog hwdgo oyu tayin hoq hoqgv 
dvrwq dukub?” 

Jerimiya 14 

Dwr-kano, Lyoqr Orioq hoo Topum-yorup Dvnam 

1Jwwxa xaatanam pagoq gab At Swg gomcwrv Jerimiyanvn haanum: 

2“Judangv nyix-riido, hoo hoqg toggoq tulungv yuupaq do; hoqg nyiilungv deela 
ho nyix-riido, hoo Jerusalemwg xabnamv vcib xabrab do. 

3Mwnwg xinam nyi tulungv bulug nyera tulungam iss gab kanam do; bulv sokum 
ho haado; bulv iss kaapa ma; bulug uppum mam asar dvb bulv bwwkur do; bulv 
hvnyw moolwl hoo mwwdar maado hoo bulug dumpongam putum do. 

4Hoggab nyook gab mwwdwq do hoggab gvda aoso nyodo hook ma, rongo 
mvnbo tulungv hvnyw do; bulug dumpongam bulv putum do. 

5Nwmw-nwsin dooma ko-gab sudumv mwnwg nitib ko bwwnam mam nyoro lo 
apaq do. 

6Nyoro svdam tulungv talo bo puutu aoho daqdo; bulv siyal hvb dooi saqs 
doomab sitab do; bulug vnyiqkv kaapa kuma hoggab hoqho nwmw dookma. 

7“Ngulug nyixiaqnam tulungv ngulam ceekol betam sujaqkam, At Swa, noqg 
emin gab, nyito; hoggab ngulv nyika peel apaq kunbov naleqdo; ngulv nam 
ceekol nyic nyipa ku. 

8Oa no Israelwg svqgwnamv, vs-axaq moodam ywwlin bov, hog gab no gvda so 
nyoodo nyi hvb nyidwn, nyoyw wnbo akv aiyam yubk gab meegaqnam hvb 
nyidwn? 

9Hoggub no mwwdar-saqpar maanbo nyi hvb nyidwn, ator jaqb nyob paky bo 
akv ywwlin sumanam hvb nyidwn? Hvbsujaqkam, no, At Swa, ngulug pengko si 
doodo, hoo ngulv noqg emin ho goqnamv; ngulam wleqmabv.” 

10Soq sib At Sw soq nyiilug pagoqkam bedo: “Sija godab bulv gaqkarl yvdwb aby 
dvn; bulug lvpiangam bulv mutur maata; hoqgab At Sw bulam loorwqma; sija 
bulug nyixiaqkam mwv mwwgab tayin hoo bulug nyicam laqm-baqm tayin.” 

11At Sw ngam benum: “Soq nyiilu algab swgw maabv. 

12Bulv dvmab vrr rws jaqkam, ngo bulug xabnam mam tapa ram, hoo bulv 
boyuqnam mam la cwrm-malo pwram jisjaqkam, ngo hoq tulu ham loorwq ram. 
Hvbmabde ngo bulam lyoqr orioq lvgab, dwr-kano lvgab, hoo topum-yorup 
lvgab dvmeq tayin.” 

Xaalyob Nyiqry Benbo tulu 

13Ho ngo benum: Oa, Pwnbo At Swa, kaato, nyiqry benbo tulungv bulam bedo, 
‘Nulv lyoqr orioqkam, ho dwr-kanongam kaapa ram, hvbmabde ngo nulam dingr 
dvn soq nyook so swrsongam jitayin.’” 

14Hoo At Sw ngam benum: “Nyiqry benbo tulungv ngoqg eminwb xaalyo 
nyiqriam koodu do. Ngo bulam kanam maanum, ho ngo bulam gaml jimanum ho 
goomanum. Bulv nulam xaalyo nyiqriam bidu do, ximanam nyiqriam bidu do, 
hoo bulug mwwlwq hoqgv vm mvvdo. 

15Hoqgab soq sib At Sw hiyv mwwg emin gab nyiqry benbo tulug pagoq gab 
bedo ngo bulam kanam maasu, hvbmabde hiyv bedwn, ‘Lyoqr orioq kvla dwr-
kanongv soq nyook aoho so haaram’: Lyoqr orioq kvla dwr-kanongv soq nyiqry 
benbo tulu sam dvmeq tayin. 

16Hoo hiyam bulv nyiqry kaal betamnam nyiilungam Jerusalemwg lamta ho 
hurpaq tayin, dwr-kano ngvla lyoqr orioqg laqm mam baqtayin, bulug nywxw 
tulungam, bulug ko tuup tulungam, bulug nyem ko tulungam bulam akjijaqkam 
svma liinbo dookram. Hoggab ngo bulug almab nyiknam mam bulug aoho 
yoqpup tayin. 

17“No bulam soq gomcwr sam bedwb nyitayin: ‘Kv ngoqg vnyiqkam aal-aiyib 
nyiqs tomin mvto, hoo nyiqsam tongngin mvmabv, hoggab ngoqg nyiilug nyem 
mvvam mam jwwnv vcjaqb un mvg paku, sitab dvb nwqtab paku. 

18Ngo rongo urab wi nyiloqkam, kaato, lyoqr orioq nwqlwqnam tulungam kaapa 
do! Hoo ngo bopam urab haai nyiloqkam, kaato, dwr-kanog vc-aiyam kaapa do! 
Hoggab nyiqry benbov la nyubv bulug kwm-kor mvnam mam gvda si hog 
cengmab nyidu do.’” 

19No Judangam haqpaq looda pak nvi yv? Noqg yvjv Jaiyonam oyum pak nvi yv? 
Hoggub no ngulam jwwtab pakun hoqgab ngulam mwpbo dookma? Ngulv 

swrsongam kaagaqnum, hvbmabde albo lengk ma; mwp kodwb mood naanam, 
hvbmabde kaato, vcjaqb bosnamv ya doodo. 

20At Swa, ngulug nyic-nyiangam, hoo ngulug ab tulug nyixiaqkam ngulv bekin 
dvn, hoggab ngulv nam ceekol nyic nyipa ku. 

21Noqg emin gab, ngulam haqpaq maabv; noqg yuunam pwqlwngam xima dvb 
mvmabv; mwwgabto hoo ngulug lvgab noqg birnam mam mvpia maabv. 

22Nyob tulug xaalyo bo pwnbo tulug pengko hoqgv nyodongam hoa mvd nvi yv? 
Ho doangv nyodo hool mvd nvi yv? Ngulug Pwnbo At Swa, no maai yv? Ngulug 
svqgwngv noqg aoho doodwn, hoggab no soq pagoq mwlw sam nyidwn. 

Jerimiya 15 

At Sw Ludum ram 

1Ho At Sw ngam benum, “Mojes la Samuyel bunyiv ngoqg aga so daqsjaqkam, 
ngoqg hangv soq nyiilu daiyab pwrj ram. Bulam ngoqg kaaga soqgv wpaqto, hoo 
bulam wmto! 

2Hoo hwdlo bulv ngam tox yin, ‘Ngulv hogloqb wtayin?’ No bulam betayin, ‘Soq 
sib At Sw bedo: “‘Topum-yorup gab doodwn, ham topum-yorup pam dvxa mvto, 
hoo hiyv lyoqr orioq gab doodwn, ham lyoqr orioqb wmto; hiyv dwr-kano gab 
doodwn, ham dwr-kano mvmto, hoo hiyv nyuum gab doodwn, ham nyumwb 
boomto.’ 

3Ngo bulug aoho vpy go twrn boam jilwq tayin, At Sw bibwqdo: lyoqr orioq lvgab 
mengm dvb, iky tulungam ceko mvdwb, hoo doa pvta tulungam pako mvdwb 
hoo swcw soqg svdin tulungv bulam dvmeql hoo twrm dvn. 

4Hoo Judag lvpw at, Hejekiyag tuup Manasse, Jerusalemho hoggv nyinum, 
hoqgab ngo bulam swcw soqg lvpw-haty mwlwngv bulam bos kaapa dvb 
mvtayin. 

5“Hiyv nulug aoho aya mwwpa tayin, Jerusalema, ho hiyv nulgab mwwdwq 
tayin? Hiyv noqg algab nywwkur tox tayin? 

6No ngam haqpaq paku, At Sw bibwqdo; no langk yaab wkur kurdu do, hoqgab 
ngoqg alaqkv nam ceekol ngo laqlin banv hoo nam twryumnum- ngo nam 
ludumnam mam mwwdwqdo. 

7Ngo bulam xabxaqnan opy lvgab gvdag toggoq tuluho xabxaq pakun; ngo bulam 
mwwdwq dvb mvpa kun; ngoqg nyiilungam ngo twrm pakun; bulug lamta tulu 
hoqgv bulv wkur maanum. 

8Sa-svlog xuqxiam laabo yaab ngo bulug xwwmiam naleq dvb mvpa kun; ngo aal 
lvpangam ko anyo bo ann tulungam ceekol twrn boam boa pakun; hentwram la 
vc loodab bosnam mam ngo bulug aoho haqma paqb haam pakun. 

9Hiyv kvngo ko bwwnbo akv laanyi kuma; mwn swnyiq-svnyiaql niipaq paku; 
aal lvpab nyidu yikho mwnwg doonyiv haaknum; mwn hvnyw moolw bvla 
mwwdwq dwqpa ku. Hoo bulug nyemaq tulug agaho ngo tuugin lyoqr orioq 
niqtuqb jilwq tayin, At Sw bibwqdo.” 

Jerimiyag Sornam 

10Ngam mwwdwq mvmto, ngoqg anna, no ngam ko bwwgam gab, gvda mwlw 
so vs-axaq bvla loomanam nyi ak gob nyidwn! Ngo ceekam maanum, ho ngo 
narkam maanum, hvbsujaqkam bul mwlwngv ngam beedo. 

11At Sw benum, “Bulug algab ngo nam tolin jima namyv? Vs-axaq moodam la 
hentwr moodam nyemaq agaho ngo noqgab mvnyi-moiyul bema namyv? 

12Odum nyookwg dvvcw ngamla tamangam, hiyv akv twrtu nyodwn? 

13“Noqg gumnam la noqg uddum mam, kor xima dvb, noqg nyook mwlwho, noqg 
hog mwlw nyic tulu gab, ngo muiyu-mvca mvdwb jitayin. 

14Noqg cengma ko gvda lo noqg nyemaq tulu gab bon nyij mvdwb ngo nam 
mvtayin, hoggab ngoqg haaxaqnamv wm ak gurabnum hoqhv nwrba gob 
gutayin.” 

15At Swa, no cengdo; ngam mwwpal hoo ngam kaa tvb, hoo ngam leen-parnbo 
tulungam ngoqgab kwly naato. Noqg atam mvtur sukho ngam aadob naapaq 
maabv; cengto noqg emin gab ngam benyi-beyanam sam tado. 

16Noqg gomcwr tulungam kaapanum, hoo ngo hoq tulu ham dvnum, hoo noqg 
gomcwr tulungv ngam hemp dvb mvnum hoo ngoqg hangam hemp mvnum, 
hoggab ngo noqg eminam goqnum, Pwnbo, nyiit At Swa. 

17Ngo twwxum bo tulug dvparho dooba maanum, ho ngo hwnyir-hvmar 
kamanum; ngo vpwb doonum, hoggab noqg alaqkv ngoqg aoso doonum, hoggab 
no ngam haaxaq lvgab bwwr mvpa ku. 

18Hoggub ngoqg vcv cingin maadwn, ngoqg unv mwp lama dvn, mwp dvb 
haqpaq dvn? Iss dooma bo pobu kucw gwwi-gwwca namhvb, no ngam nyitayin 
yv? 

19Hoqgab soq sib At Sw bedo: “No wkur baloqkam, ngo nam nookur tayin, hoo 
ngoqg agaho no daqtayin. Hoggv no xinam mam goolin baloqkam, hoo dooxa 
boam gooma baloqkam, no ngoqg agam hvb nyitayin. Bulv noqgab haatayin, 
hvbmabde no bulug dookub haanyiram. 

20Hoo soq nyiilu gab ngo nam tama gurumg nwqtumnam hvb mvtayin; bulv nam 
ceekol nyob pvrwqtayin, hvbmabde bulv nam mviya nyoram, hoggab noqg lvgab 
ngo dooba dvn nam ywwlinl hoo nam naalin tayin, At Sw bibwqdo. 

21Ngo nam nyic-nyiag alaq hoqgv naalin tayin, hoo kwr-korbog nootunam hoqgv 
nam pvlyw tayin.” 

Jerimiya 16 

Dwr-kano, Lyoqr orioq, hoo Sinam 

1At Swg gomcwrv ngam haanum: 

2“No nywxw naamabv, ho soq nyook so no nyega ko ho nyem ko doomabv. 

3Hoggab soq nyook so nyega ko hoo nyem ko bwwnam pagoqkam, hoo hiyv 
bulam ko bwwnbo ann tulug pagoqkam hoo bulam soq gvda so abwb ab swwnbo 
tulug pagoqkam, soq sib At Sw bedo: 

4Al looda maanbo vc-ai hoqgv bulv sitayin. Bulv nyix-riikam ram, ho bulv svma 
liikam ram. Bulv ked aoho diix-dea gob nyitayin. Lyoqr orioq bvla dwr-kano 
lvgab bulv yuupaq tayin, hoo bulug svmangam doa pvtag hoo swcw soqg svdin 
tulug dvs gob nyitayin. 

5“Hoggab soq sib At Sw bedo: Nyix-riidu ko nammwb haamabv, ho bul gab nyix-
riitab ho mwwdwq dwqtab wmabv, hoggab ngoqg swrsongam, ngoqg tumanam 
abiam la aya mwwpanam mam, soq nyiilu soqgv naapaq pakun, At Sw bibwqdo. 

6Soq gvda so anyo ge koi ge vnyi-vnyiv sitayin. Bulam svma liikram, hoo nyi 
akkam bul gab nyix-riiram ho mwv atv at dummam riqbin ram ho bul gab mwv 
atv dumbin dvb riqbin ram. 

7Nyi akkam nyix-riinbo gab dvs mwjram, sigam gab mwam bet-bela ram, ho 
mwwg ab-ann sigam gab nyi akkam mwam bet-belal twws jiram. 

8No dvmin-twwmin soomin ko nam urab, bulug lvgab dvl-twwl dootab wdwb 
nyiram. 

9Hoggab soq sib Israelwg Pwnbo, nyiit At Sw bedo: Kaato, noqg kaaga hoola 
noqg aal tuluho, nyirminam yal gvla hempnam yalwg, nyem-nyega naal yal duk 
pengko ho, ngo soq nyook so cooikab dootayin. 

10“Hoo hwdlo no soq gomcwr tulu sam soq nyiilu sam betayin, hoo bulv nam 
bedo, ‘Hoggub At Sw soq koi jaqb almanbo sam ngulam bekin gviyin? Hoggv 
ngulug nyixiaqkv? Hoggv ngulug Pwnbo At Swn ngulv ceekol nyic nyipa kun?’ 

11ho no bulam betayin: ‘Hoggab noqg ab tulungv ngam haqpaq pakun, At Sw 
bibwqdo, hoo asaq pwnbo tulug kokwb wmin gvpa kun hoo bulam bon nyijil hoo 
xumnum, hoo ngam haqpaq paku hoo ngoqg pvvbam pvvk maab nyipa ku, 

12hoo noqg ab tulungam no nyic yaab nyipa ku, hoggab kaato, nul nyiicwr-
cwrxiv mwwg almab mwwnam mam, tamynam mam wmin gvdwn, ngam tagab 
dvb haqpaq poqdu do. 

13Hoqgab no la noqg ab tulungv cengmako gvdab ngo nam soq gvda soqgv ruqlin 
tayin, hoo aal-aiyib no hoqho asaq pwnbo tulungam bon nyij tayin, hoggab ngo 
nam mwwsw kuram.’ 

At Sw Israelam Nookur Tayin 

14“Hoqgab, kaato, aalv hoodu do, At Sw bibwqdo, hwdlo hoqham hvl benyi 
kuram, ‘Israelwg nyiilungam Ijipt gvda hoqgv boolinbo At Sw swwl doodwn,’ 

15hvbmabde ‘Israelwg nyiilungam nyoodum gvda hoqgv la gvda mwlwb mwv 
bulam ruqpaqbo At Sw swwl doodwn.’ Hoggab ngo bulug ab tulungam jiknum 
gvda hoqgv ngo lokta bulam bulug at gvdab bookur tayin. 

16“Kaato, ngo naleqgo ngui meng boam kanam gviyin, At Sw bibwqdo, hoo bulv 
bulam nootu tayin. Hoo kokwngam ngo naleqgo nyoro gaqn boam kanam tayin, 
hoo bulam puutu tuuxyho hoo yorn yorxy ho, hoo wlw lwwpwq tuluho bulv 
nyoro gaqtayin. 

17Hoggab ngoqg vnyiqkv bulug lamta mwlwngam kaadwn. Bulv ngoqg hoqgv 
kvs lama dvn, ho bulug nyixiaqnamv ngoqg vnyiq hoqgv kvs lama dvn. 

18Hvbmabde otuqcob ngo bulug nyixiaqkam la bulug nyicam vnyi yaag koi dvb 
jikur tayin, hoggab bulv ngoqg gvdangam bulug oyumnam murty tulug svma 
lvgab kacdvb mvpa ku, hoo ngoqg gumnam bulug bulum dvb nyinam hoqgv 
bwwr mvpa ku.” 

19At Sw, ngoqg atorv hoo ngoqg cwwgwngv, vs-axaq aalam ngoqg cwwgwngv, 
swcw nvg ywwtwr hoqgv noqgab nyob tulungv haatayin hoo bedo: “Ngulug ab 
tulungv hog akkam otu nvvsiq kuma hvbmabde vm mvvnam mam, ximab niqtuq 
dooma bo pagoq tulungam naanum. 

20Nyiv mwwg atgab pwnbo tulungam mvla dvn yv? Hoq tuluhv pwnbo ma!” 

21“Hoqgab, kaato, ngo bulam cengm dvb mvtayin, soq ak sam ngo bulam ngoqg 
huqlw ngamla ngoqg atoram cengtayin, hoo ngoqg eminv At Sw hvl bulv 
cengtayin.” 

Jerimiya 17 

Judag Nyic 

1“Judag nyicam dvvcwg xeqnan lvgab xeqp pakun; viyin yvkiqtvl taqnan lvgab 
bulug hvvjw lwpia lo, hoo bulug yugw tuqtam lo tvqlwq pakun, 

2ho jeenbo svvn tulu gvla yorn yorxy lvvg alo, bulug ko tulungv bulug yugw tulu 
ngamla bulug Aserim mam mwwpa dvn, 

3bvbin ko nyook puutu aoho. Noqg aobo gvda mwlwho noqg nyic nyijo kor gob 
noqg gumnam la noqg uddum mam ngo muiyu-mvca mvdwb jitayin. 

4Ngo nam otu nvvsiq mvdwb jiknam ham noqg alaq hoqgv no topaq tayin, hoo 
noqg cengma ko gvda lo noqg ceebio tulungam bon nyij mvdwb ngo nam 
mvtayin, hoggab ngoqg haaxaqnamv wm ak rwgabnum ho hv nwrba gob 
gutayin.” 

5Soq sib At Sw bedo: “Hiyv nyiingam mwwgw dvn hoq nyi akv beenamv hoo hiyv 
hangv At Sw hoqgv wkurl aado dvn, mwwg aiyaqkam ator dvb mvdwn. 

6Mwv diixa-rara ho nwmw ak hvb nyidwn, hoo albo haanam akkam kaapa ram. 
Mwv deexa-rarag goqc-goqyi bo nyook ho doogw tayin, nyi dooka maab deexa-
rara nyook ho dootayin. 

7“Hiyv At Swn mwwgw bo nyi akv xinam jaqkv, hiyv At Swn mwwgw dvn. 

8Mwv pobu bviywrho svvn ak liinam hvb nyidwn, hoqg rwbv pobu daiyab mialin 
dvn, hoo hwdlo oggv haajaqkam bos maadwn, hoggab hoqg nwmwngv leelaq tvl 
dooky dvn, hoo jwwxa xvvd vnywngam mwwdwq maadwn, hoggab hoqhv 
aaxiam xeengin maab xeedwn.” 

9Hangv hog mwlwngam xaalyo lyobin yaadwn hoo ceceq loodab vc dvn; hiyv 
ham cengla dvn? 

10“Ngo At Sw hangam meegaq dvn hoo mwwnam mam pooka dvn, nyi vxiam 
mwwg lamta nyikjaqb, mwwg bon tulu nyijo aaxy hvbjaq jidwb.” 

11Pvtangv osup subtwl gumanam hvb mwv nyet swwnam, hvbmabde jvqtwb 
nyil swwmanum; mwwg swwca aalam hoq tuluhv mwam wleq tayin, hoo mwwg 
swwtar alo mwv paca gob nyitayin. 

12Nyirab hoqgv yuunam ao gob mvpnam pwqlw hv ngulug dvrwq namlo kediv. 

13At Swa, Israelwg svqgwngv, hiyv nam haqpaqbo mwlwngam hvnyw moolw 
mvtayin; hiyv noqg hoqgv aadob wleq boam swcw so xeql aptayin, hoggab swwl 
doon bo iss subuqkam, bulv At Swn haqpaq pakun. 

Jerimiya Ywwlin Tvbwk hvl Swgwnam 

14Ngam mwptvb, At Swa, hoo ngam mwptayin; ngam ywwlin tvb, hoo ngam 
ywwlin tayin, hoggab no ngoqg paqnamv. 

15Kaato, bulv ngam bedo, “Hogloq ho At Swg gomcwrv? Hoqham haamto!” 

16Noqg sviya rvky bob nyitwl ngo hoqgv kelinl kepaq ma, ho ngo vcnam moodam 
mwwby ma. No cengdo hoggv ngoqg nvbcwr soqgv lengnum; hoqhv noqg 
kaagaho doonum. 

17Ngam bos som mvmabv; ciqcaq-bviyaq aalam no ngoqg cwwgwngv. 

18Hiyv ngam leed-pardwn ham hvnyw moolw mvto, hvbmabde ngam hvnyw 
moolw mvmabv; bulam mwwdwq mvto, hvbmabde ngam mwwdwq mvmabv; 

bulug aoho ciqcaq-bviyaqnam moodam haamto; bulam looba yaadwb twrl oyu-
aca dvb twrto! 

Doonu Aalam Dvrwqb Pvvto 

19Soq sib At Sw ngam benum: “Wn hoo Nyiilug Toggoqho daqta, hogloqb Judag 
lvpw atv haadwn hoo hogloqb bulv lvvgwb lengdwn, hoo Jerusalem toggoq tulu 
mwlwho, 

20hoo beto: ‘At Swg gomcwr sam tato, Judag lvpw at tulungv, hoo Judag nyi 
mwlwngv, hoo Jerusalemho doonbo nyi mwlwngv, hiyv hoq toggoq tuluho 
haadwn. 

21Soq sib At Sw bedo: Noqg swwgam gab no hengab to, hoo Doonu aalam vgw 
baqmabv ho hoqham Jerusalem toggoq tulu hookam baqal haamabv. 

22Hoo Doonu aalam noqg nam hoqgv vgw baqlin maabv ho nyis akkam nyimabv, 
hvbmabde ngo nulug ab tulungam gaml jiknam hvb, Doonu aalam dvrwqb pvvto. 

23Hvbsujaqkam bulv tagabl ho ruucw kwrgab maanum, hvbmabde bulug 
lwwpongv xwqda tvl doonum, ho bulv tomswrnam mam tapal svgagvrwq 
maadwn. 

24“‘Hvbmabde nulv ngam taab nyiloqkam, At Sw bibwqdo, hoo Doonu aalam soq 
bopamg toggoq tulu soqgv vgw baqamabv, hvbmabde Doonu aalam dvrwqb 
pvvto hoo hoq aalam bonam nyimabv, 

25ho Debidg pwqlw ho doonbo lvpw atv la nyem kov soq bopam toggoq tuluho 
haatayin, bulv la bulug saab tulungv, Judag nyi tulu ngvla Jerusalemho doonbo 
nyi mwlwngv, ceriot tulu ngvla svpur lvgab xara tayin. Hoo soq bopam so nwrba 
gob nyiv dootayin. 

26Hoo Judag bopam tulu hoqgv la Jerusalem bviywr nyook hoqg nyiilungv, 
Benjaminwg gvda hoqgv, Sepela hoqgv, diisw gvda hoqgv, hoo Negeb hoqgv 
haatayin, boyuqnam akiam la pwr jinam tulungam, cwrm-malo ngamla sungam 
bo akiam, hoo paqyalinco akiam At Swg namlo ho baqatayin. 

27Hvbmabde nulv ngam tama baloqkam, Doonu aalam dvrwqb pvvma 
baloqkam, hoo Doonu aalam Jerusalem toggoq tulub vgw baqtwl haama 
baloqkam, ho ngo hoq toggoq tuluho wm parlwq tayin, hoo hoqhv Jerusalem 
nyook tulungam guiyum tayin hoo ham mwmiq nyoram.’” 

Jerimiya 18 

Deekam mvla Pwcw mvnbo 

1At Sw hoqgv Jerimiyanvn gomcwrv haanum: 

2“Gorabto, hoo pwcw mvnbo nam urab haano, hoo ngo alo nam ngoqg 
gomcwram tapa mvtayin.” 

3Hoqgab ngo pwcw mvnbo nammwb haanum, hoo mwwg pwcw ywrn nanho 
mwv bon nyidul doonum. 

4Hoo pwcw mvnbo alaqho mwwg mudunam pwcwngv almab nyinum, hoo 
pwcw mvnbov hoqham mwwg kvvlwql kangam dvb, mwv hoqham pwcw cwsaq 
gob ya mvknum. 

5Ho At Swg gomcwrv ngam haanum: 

6“Israelwg nombunga, ngo nam soq pwcw mvnbo si hoggub pwcwngam 
mvknum hvb ngo mvnyiram yv? At Sw bibwqdo. Kaato, deekam mam hoggub 
pwcw mvnbo alaqho doodwn, hvb kalam nulv ngoqg alaqsi doodwn, Israelwg 
nombunga. 

7Hwdlo moodam jaqkam nyob hoolu gvla lvpw-haty akwg pagoqkam ngo bibwq 
ladwn, ho ham ngo buusuq dvbkam hoo mudupl hoo twrm dvb, 

8hoo hoq nyob pagoq gab ngoqg goonam tuluhv, alman hoqgv wkur kuba 
loqkam, ngo bulam tuugabl ciqcaq-bviyaq haam tanam mam, ngo naapaq jitayin. 

9Hoo hwdlo moodam jaqkam nyob hoolu gvla lvpw-haty akwg pagoqkam ngo 
bibwq ladwn, ho ham ngo nam mvd bvkam hoo liid bvkam, 

10hoo hoqhv ngoqg kaaga so almab nyib nyiloqkam, ngoqg yalam tama 
baloqkam, ho ngo bulam alboam tuugabl jitanam mam ngo jikram. 

11Sija, hoqgab, Judag nyiilu ngamla Jerusalemho doonbo nyi tulungam beto: ‘Soq 
sib At Sw bedo, kaato, ngo nam ceekol ciqcaq-bviyaq dvb modu dvn hoo nam 
ceekol alman nyidwb nyidu dvn. Nyi vxiv mwwg almab nyinam hoqgv wkur 
tuku, hoo noqg lamta ngamla noqg nyinam mam nyidar tuku.’ 

12“Hvbmabde bulv bedo, ‘Hoqhv niqtuq dookma! Ngulug atwg mwwkwb ngulv 
nyitayin, hoo nyi vxiv mwwg almanbo hangam baqtwl tameql dootayin.’ 

13“Hoqgab soq sib At Sw bedo: Nyob pengko lo toxto, hiyv soq sib tapa dvn? 
Israelwg mvvngamv nyimur jaqkam nyipa ku. 

14Lebanonwg tapamv Sirionwg puutu hoqgv jiqpaq dvn yv? Hviyiq tvl puutug 
hoqg iss tonbov xootwr dvn yv? 

15Hvbmabde ngoqg nyiilungv ngam mwwpa kuma; xaalyo bo pwnbo tulungam 
bulv aky jidu do; otuqg lamta tuluho, bulug lamta tulungv bulam dwqtup dvb 
mvnum, hoo lamta paadaho wmab, lamta bviywrb wdo, 

16bulug gvdangam bos-kaac dvb mudu do, hoq pagoqkam nwrba gob xwwl 
doodo. Nyiicwr-cwrxiv hoqb wpeq yin hoqg bos-kac kaapa tvl mwwg dumpongv 
piwr do. 

17Dou-cagag dooi hvb ngo bulam ceebio agaho cwrsaq-bvraqb mvtayin. Bulug 
ciqcaq-bviyaq aalam, ngoqg nyuqm mam ma, ngoqg langkam ngo kaakin tayin.” 

18Ho bulv benum, “Haato, kuj ngulv Jerimiyanvn ceeko gvdwl almab nyituj, ho 
nyub tulu hoqgv, mwwlaql tomswr-honynam hoqgv, ho nyiqry benbo tulu hoqgv 
pvvbv nyiiram. Haato, kuj ngulv mwam agam lvgab bex-bela tuj, hoo kuj ngulv 
mwwg gomcwr tulungam tagab yooju.” 

19Ngam tato, At Swa, hoo ngoqg ceebio tulu hoqg yalam tato. 

20Alwb nyinam mam alman gob nyirwq dvn yv? Hvbsujaqkam bulv ngoqg swwg 
gab ung ug dup paku. Mwwpa to ngo hoggub noqg agaho daqtwl noqg hang 
lingtwrnam hoqgv aadob keleq mvdwb, bulug algab agam goonum. 

21Hoqgab bulug ko hury tulungam dwr-kano ho jipaqto; bulam lyoqr orioq 
niqtuqho jito; bulug nywxw tulungam ko doomab hoo xwwmib nyimto. Bulug 
nyega tulungam dooi-palam ho simto, bulug tuudy-yaamy tulungam nyob pak 
lyoqr orioq lvgab paxy mvto. 

22Hwdlo no bulug aoho haqmapaqb naareqnam mam haam yin, bulug nam 
hoqgv xabnam mam tapa mvto! Hoggab bulv ngam mengdwb ung ug dup paku 
hoo ngoqg lvpiangam hoqtu mvdwb pwd-poto mvp paku. 

23Hvbsujaqkam no, At Swa, bulug hima bwwl ngam mengtanam mam cengdo. 
Bulug nyixiaqnam mam apaqmabv, ho noqg kaaga hoqgv bulug nyicam tipaq 
maabv. Bulam noqg agaho mviya mvto; bulam noqg haaxaq de mood hoqg 
bonam nyito. 

Jerimiya 19 

Taqc bo Yooxaq 

1Soq sib At Sw bedo, “Wno, pwcw mvnbog deekam yooxaqlo ak rvto, hoo nyiilug 
nyiixa tulungam hoo nyub buxa bo tuugin naato, 

2hoo Hinnom ko tuupwg Lywpa Potsard Toggoqho agab lengto, hoo ngo nam 
betamnam gomcwr tulungam alo pui bepa to. 

3No beta, ‘At Swg gomcwram tato, Judag lvpw at tulunga, hoo Jerusalemwg 
doonbo nyi tulunga. Soq sib Israelwg Pwnbov, nyiit At Sw bedo: Kaato, ngo soq 
gvda so hvbjaq ciqcaq-bviyaqkam haam tayin ho ham tapa bo nyiicwr-cwrxig 
nyurungv hvitayin. 

4Hoggab nyiilungv ngam haqpaq paku hoo hiyam bulv la bulug ab tulungv ho 
Judag lvpw at tulungv cengkam maanam asaq pwnbo tulungam aky jil soq 
gvdangam kacdvb mvpa ku; hoo nyiisam nyiingam mengnam hoqgv soq 
gvdangam bulv bwwr mvpa ku, 

5hoo ao dvb Baalwg murty tulungam mvtwl bulug tuup tulungam wm parl 
boyuqnam aky gob Baalnvn jido, hogloq ham ngo gaml jikam ma ho pvvb bvkam 
gooma, ho ngo mwwmiq kamanum- 

6hoqgab, kaato, aalv hoodu do, At Sw bibwqdo, soq nyook sam Topet hvl, 
Hinnomwg Ko tuupwg Lywpangv hvl nyi akkam goqram, hvbmabde Mingkumko 
Lywpangv hvl goqtayin. 

7Hoo soq nyook so ngo Juda gvla Jerusalemwg mwol nyitanam mam asar dvb 
mvtayin, hoo bulug nyiilungam bulug nyemaq tulug agaho lyoqr orioq niqtuqb 
haam tayin, hoo bulug swwgam meegaqbo alaqb haam tayin. Ngo bulug svma 
tulungam doag pvta tulu gab hoo gvdag svdin tulug dvs gob jitayin. 

8Hoo ngo soq bopam sam bos kaapa dvb, hoo bej-beparnum pagoq akgob 
mvtayin. Nyiicwr-cwrxiv hoqb wpeq bov lomtayin hoo hoqg un tulu gab bej-
bepar tayin. 

9Hoo ngo bulam bulug ko tulug vdinam dvm dvb mvtayin, hoo bulam doqyuml 
naareq ko-gab la bulug ciqcaq-bviyaq ko-gab nyiicwr-cwrxiv bulug door-
doopwg vdinam dvtayin, bulug nyemaq tulu ngvla ho bulug swwgam meegaq 
bov bulam hentwr hem tayin.’ 

10“Ho noqg lvgab wmin gvnbo nyi tulug kaagaho no yooxaqkam tubdup tayin, 

11hoo bulam betayin, ‘Soq sib nyiit At Sw bedo: Hoqhvb kalam ngo soq nyiilu 
sam la soq bopam sam mvpia tayin, nyi ak pwcw mvnbog pwcwngam 
mudupnam hvb, ho hoqham nywywngam mvdar kuram. Nyi tulungam liik 
nyook asaq dooma ko-gab Topet ho liitayin. 

12Hoqhvb ngo soq nyook sam mvtayin, At Sw bibwqdo, hoo hoqho doonbo 
mwlwngam, Topet hvb soq bopam sam mvtayin. 

13Jerusalemwg nam tulu ngvla Judag lvpw tulug nombu tulungam-hiyvg nam 
mwwlo tulungam doangam aky jipa kun, hoo asaq pwnbog aoho twwnam akiam 
tool jipa kun-hoqhv Topet nyookam muburnam hvb mubur tayin.’” 

14Ho hogloq ho mwam At Sw nyiqry bem dvb kanam namk Topet hoqgv, 
Jerimiya haanum, hoo mwv At Swg nam baagho daqtwl hoo nyiilu mwlwngam 
benum: 

15“Soq sib Israelwg Pwnbo, nyiit At Sw bedo, kaato, ngo soq bopam so la pamda 
mwlwho ngoqg ceekol ciqcaq-bviyaq mvdwb beknum ham hoodu mvdwn, 
hoggab bulug lwwpongam bulv nywwkub kuma, ngoqg gomcwr tulungam 
tadwb haqpaq poqdu do.” 

Jerimiya 20 

Jerimiyanvn Pasurg Leen-parnam 

1Immerg ko tuup, nyub Pasur, At Swg namlo ho nyub but gob swwi yikho 
Jerimiyag soq pagoq tulu gab nyiqry benam mam tapanum. 

2Ho Pasur nyiqry benbo Jerimiyanvn jwwnum, hoo mwam odum daiyag 
Benjamin Toggoqg At Swg namlog wrw ho tumlwqnum. 

3Loogwn so, hwdlo Pasur Jerimiyanvn wrw hoqgv tolin yukam, Jerimiya mwam 
benum, “At Sw noqg eminam Pasur hvl goqma, hvbmabde Pagoq Goqxy lo Bos 
mvlam bogub goqdo. 

4Hoggab soq sib At Sw bedo: Kaato, ngo nam atam bos mvlam dvb hoo noqg ajin 
mwlwngam bos mvlam mvm dvb mvtayin. Hwdlo no bulam kaal dooiyin bulv 
nyemaq tulug lyoqr orioq niqtuqb haatayin. Hoo Judag hog mwlwngam ngo 
Bebilonwg lvpw atwg alaqho jitayin. Mwv bulam Bebilonwb nyumwb bootayin, 
hoo bulam lyoqr orioq lvgab patab tayin. 

5Hoq aoho, ngo bopam soqg gumn mwlwngam jitayin, hoqg niqtuq lengn bo 
mwlwngam, hoqg kor xinam mwlwngam, hoo Judag lvpw at tulug gumn uddum 
mam bulug nyemaq tulug alaqho jitayin, ham bulv mucu-mviyal hoo ham 
naareql hoo ham Bebilonwb baqtayin. 

6Hoo Pasur, no, hoo mwlwngv hiyv noqg namlo ho doon bov, nyumwb wtayin. 
Bebilonwb no wtayin, hoo alo no sitayin, hoo alo nam liitayin, no la noqg ajin 
mwlwngam hiyam no xaalyob nyiqry benum.” 

7At Swa, no ngam xaalyo lyopaq paku, hoo ngam xaalyo kunum; no ngam ator 
yaado, hoo no mviya paku. Aal looxiam nyirj jiikumnam gob ngo nyipa ku; 
nyiicwr-cwrxiv ngam bej-bepar paku. 

8Hwdlo ngo gooikam, ngo sogoq dvn, “Paiyaq minsnam mam la ocu-aiyanam 
mam, ngo goqdwn!” Hoggab At Swg gomcwrv aal loopwngam ngam bej-bepar 
mvd bvla bicu-beya mvdwb haapa ku. 

9Ngo hvl bebaloqkam, “Ngo mwam betaql bema baloqkam, ho mwwg eminho 
gook mabnyiloqkam,” ngoqg hang ura lo hoqhv wm gunam hvb gudu do ho 
ngoqg alo tulungam biim kuma, hoo ngo hoqham bwwl doog dvb ngadku hoo 
ngo nyila kuma. 

10Hoggab ngo vigo jebsnam mam tapa do. Pagoq goqxy lo bosnamv doodo! 
“Mwam haqpaqdo! Kuj ngulv mwam haqpaqtuj!” ngoqg ajin jimbw mwlwngam 
beto, ngoqg yoqlnam mam kaaya to. “Mwam lok vm mvvkam yinpv; ho ngulv 
mwam mviya tayin hoo mwwg aoho ngulv kwly daqtayin.” 

11Hvbmabde At Sw ngoqg lvgab nyob pvxbo hvb nyitwl dooba dvn; hoqgab ngam 
leen-parbov dwqtup tayin; bulv ngam mviya ram. Bulv vcjaqb hvnyw tayin, 
hoggab bulv niqtuq lengram. Bulam nwrba cwtam gob ximanam mam, 
nywywngam mwwpa maab nyiram. 

12Nyiit At Swa, hiyv jvqtwngam hengka dvn, hiyv mwwnam saqnam mam 
cengdwn, bulug aoho noqg kwly daqnam mam ngam kaam tvb, hoggab ngoqg 
pagoqkam noqg alaqho gvqlwq tukun. 

13Bemin beto At Swn; paqto At Swn! Hoggab mwv laanyi maanbo swwgam 
almanbo alaq hoqgv naalin paku. 

14Ngam ko bwwd aal ham beenam gob nyimto! Hwdlo aalho ngoqg annv ngam 
bwwnum, hoqham xinam gob nyim mvmabv! 

15“Nam ko tuup ak bwwjpa hvl,” ngoqg abam, mwam hemp dvb, pui bepa bo nyi 
akam beenam gob nyimto. 

16At Sw bopam tulungam aya mwwpa maab mviyaq-mvcanam hvb hoq nyi ham 
nyimto; ar komcam sogoql xabnam mam mwam tapa mvto hoo aal lvpangam 
bosil lomnam mam haamto, 

17hoggab mwv ngam mamb ho mengpaq maanum; hvb nyik nyiloqkam ngoqg 
ann ngoqg nyubwb nyikam banpv, hoo mwnwg nvmmam-nvpv nwrba gob koi 
banpv. 

18Hoggub yu hentwr-kanyi hoo mwwdwq sam hoo ngo vnyw-aiyab hvnyw 
nywdunam aalam, ngo mamb hoqgv kaatab lengnum? 

Jerimiya 21 

Jerusalemv Nebukadnejjar Uraho Dootayin 

1Soq si Jerimiyanvn At Sw hoqgv gomcwr haanbov, hwdlo lvpw at Jedekiya 
Malkiyag ko tuup Pasur la Masseiyag ko nyub Japaniya dookub mwam kaanum 
yikho, begamv, 

2“Ngul gab At Swn pui taka to, hoggab Bebilonwg lvpw at Nebukadnejjar ngulam 
ceekol nyob padwb mwx-mvaql nyidu dvn yaab dwq. Jvqtw jaqb At Sw ngulug 
lvgab mwwg swrdorxeq bon tulungam mwwg mwwk jaqb nyitayin hoo mwam 
ngulug hoqgv wkur mvtayin.” 

3Ho Jerimiya bulam benum: 

4“Soq sib no Jedekiyanvn betayin, ‘Soq sib Israelwg Pwnbo, At Sw bedo: Kaato, 
ngo noqg alaqho nyob panan nwwxo-uppuqkam jikur tayin hoo hiyv nulam bvly 
lvvgho ceekol nyob podu bo Bebilonwg lvpw atam la Kaldiya nyi tulungam ngo 
nulam mviya mvtayin. Hoo ngo bulam lvkin gob soq bopamg pengko so boa 
tayin. 

5Ngo atv nam alaqkv yamga tvl laqpo ator lvgab haaxaql hoo wm bioqdwn hvb 
hoo vcjaqb hang lingtwrnam hoqgv ceekol nyob patayin. 

6Hoo soq bopam so nyia koam la svdin doonbo tulungam ngo mvtayin. Koijaqn 
bo dooi-palam hoqgv bulv sitayin. 

7Kokw so, At Sw bibwqdo, ngo Judag lvpw at Jedekiya nvla mwwg nyera 
tulungam hoo soq bopam soq nyiilungv hiyv iicw-tobum dooi hoqgv, lyoqr orioq 
niqtuq hoqgv, hoo dwr-kano hoqgv simab swwl doon boam Bebilonwg lvpw 



1402 

 

 
Nyishi 

© 2016 Bible society of India. 
 

 
 

 

atwg Nabukadnejjar la hoo bulug nyemaq tulug alaqho, hiyv bulug swwgam 
meegaqbo alaqho jilwq tayin. Mwv bulam lyoqr orioqkv mvtayin. Mwv bulam 
aya mwwpa ram, ho apaqram ho hang biikam ram.’ 

8“Hoo soq nyiilu sam no betayin: ‘Soq sib At Sw bedo: Kaato, ngo noqg agaho 
swwgam la sig lamtangam mvp pakun. 

9Hiyv soq bopam so doon bov lyoqr orioq, dwr-kano, hoo dooi-palam hoqgv 
sitayin, hvbmabde hiyv lvvgwb lengl hoo nam nyuum tuml apbo Kaldiya nyi 
tulungam jipaq baloqkam no swwl dootayin hoo nyob pak hoqgv aky akgob 
mwwg swwgam doog tayin. 

10Hoggab ngoqg nyuqmv soq bopam sam ngo haaxaql ceekol almanam nyim dvb 
mvp pakun hoo albo gabma, At Sw bibwqdo: sam Bebilonwg lvpw at alaqho 
jipaq tayin, hoo mwv ham wm lvgab parxia tayin.’ 

Debidg Nombungam Pui Benam 

11“Hoo Judag lvpw at nombungam bedwn, ‘At Swg gomcwr sam tato, 

12Debidg nombunga! Soq sib At Sw bedo: “‘Ar komcam jvqtwngam nyito, hoo 
hiyam nyijab-nyiyiql naareq pakun, naareqbo alaq hoqgv naalin tuku, hvb nyima 
baloqkam ngoqg hang lingtwrnamv wm hvb lengdwn, hoo ham nyi akkam 
mwmiq lama dvb gudwn, hoggab nulug almab nyigam gab.’” 

13“Kaato, lywpag doonbo tulunga, wlw haapa ho doon boa, ngo nulam ceeko dvn, 
At Sw bibwqdo; nulv hiyv bedwn, ‘Hiyv ngulam ceekol haatayin, ho hiyv ngulug 
dook so haanyi tayin?’ 

14Ngo nulug bon nyinam jaq hvb nulug nyijo laqm mam baqm tayin, At Sw 
bibwqdo; ngo mwnwg nyoro lo wm rwlwq tayin hoo hoqhv mwnwg taqg-loosaq 
mwlwngam guiyum tayin.” 

Jerimiya 22 

1Soq sib At Sw bedo: “Judag lvpw at nammwb igdvl bolo soq gomcwr sam goota, 

2hoo beta, ‘Judag lvpw ata, hiyv Debidg pwqlw aoho doon bov, no, la noqg nyera 
tulungv, hoo hiyv soq haaga toggoq tulub haanbo nyiilungv, At Swg gomcwr sam 
tato. 

3Soq sib At Sw bedo: Lootwngam la jvqtwngam nyito, hoo hiyam nyijab-nyiyiql 
naareq pakun, naareqbo alaq hoqgv naalin tuku. Hoo nyoodo nyi tulungam, 
hopinam, hoo xwwmiam kwr-korwl nyimur maabv ho soq nyookso nyi nyiisam 
nyiingam ywlw twwmabv. 

4Hoggab jvqtw jaqb no soq gomcwr sam tvjw baloqkam, ho soq nam toggoq 
tulub Debidg pwqlwngam dootam bo lvpw atv, svpur tulug ceriot lvgab bulv la 
bulug nyera tulungv hoo bulug nyiilungv haatayin. 

5Hvbmabde nulv soq gomcwr tulu sam tvjw mabnyiloqkam, ngo atv dingr dvn, 
At Sw bibwqdo, soq nombu turu tayin. 

6Hoggab Judag lvpw atwg nombu pagoq gab soq sib At Sw bedo: “‘No ngoqgab 
Gilead hvb nyidwn, Lebanonwg puutu dumlo hvb nyidwn, hvbsujaqkam 
kvxaqram ngo nam diixa-rara akwb mvtayin ho nyi doonyi maak bopam gob 
mvtayin. 

7Nam ceekol twrn boam, mwwg nwwxo-uppuq lvgab, ngo mwx-mvaq tayin, hoo 
bulv noqg xinam jaq sidar svvn tulungam patabl hoo hoq tulu ham wm urab 
joolwq tayin. 

8“‘Hoo nyob hoolu naleqgo soq bopamb wpeq tayin, hoo nyiicwr-cwrxiv mwwg 
door-doopwngam betayin, “Hoggub yu At Sw soq koibo bopam sam soq sib 
mvpa kun?” 

9Hoo bulv birwq tayin, “Hoggab bulug Pwnbo At Swg birnam mam bulv haqpaq 
ko-gab hoo asaq pwnbo tulungam xumnum hoo bul gab bon nyigam gab.”’ 

10Sikbo gab xabmabv, ho mwwg gab mwwdwq maabv, hvbmabde wxarbo ak gab 
vcjaqb mwwdwql xabto, hoggab mwwg gvdab mwv lokam wkurl kaakram. 

Josiyag Tuup tulungam Pui Benam 

11Hoggab Judag lvpw at, Josiyag ko tuup Sallum, hiyv mwwg ab Josiyag kwly 
swwnv, hoo hiyv soq nyook soqgv aadob wleqnam pagoqkam, soq sib At Sw 
bedo: “Mwv so lokam hookur kuram, 

12hvbmabde bulv mwam hogloq nyookub nyuum boopa kun, hoqho mwv 
sitayin, hoo mwv nywywngam soq gvda sam lokta kaakram.” 

13“Mwam mwwdwq mvto hiyv mwwg nammam jvqtwb nyilayil mvma pan, hoo 
mwwg nam ao cwwrw tulungam jvqtwb nyilayil mvma pan, hiyv mwwg door-
doopwngam pagoq doomab mwwg gab bon nyik dvn hoo mwwg bon nyijongam 
mwam jima dvn, 

14hiyv bedwn, ‘Ngoqg ao nammam ngo rooto malol vcjaqb namt dvb mvtayin,’ 
hoqho pupum tulungam roqko tayin, sidar lvgab yvbgwngam mvtayin hoo 
hoqham lwwcw bo toj lvgab neetayin. 

15No sidarho nyika mins ko-gab no lvpw at akv hvl mwwd nvi yv? Noqg abv 
dvma-twwma namyv hoo lootwngam la jvqtwngam nyil swwma namyv? Ho 
hoqhv mwwg lvgab aljaqnum. 

16Mwv jwwgw la pwma-cimabo gab pw-hwwnum; hoqhv alnum. Hoqhv ngam 
cengm mvma dvb yv? At Sw bibwqdo. 

17Hvbmabde no vnyiq kvla hangv doos do hv noqg surub nyin dvb aro doodo, 
nyi nyiisam mam ywlw twwn dvb, hoo nyijab-nyiyiql kwr-korwl nyidu nvdo.” 

18Hoqgab Judag lvpw at, Josiyag ko tuup Jehoiakimwg pagoq gab, soq sib At Sw 
bedo: “Oa, ngoqg vbw-bora’ ho ‘Oa ngoqg any-bwrma’ hvl bulv mwwg gab nyix 
riima tayin! ‘Oa, ngoqg ata’ ho ‘Oa mwwg xinamv’ hvl bulv mwwg gab nyix riima 
tayin! 

19Svdam mam svma liinam hvb mwam liitayin, Jerusalemwg toggoq tulug 
lvvgwb seepaql hoo joopaq tayin.” 

20“Lebanonwb caag dvl, hoo sogoq ta, hoo Basan ho noqg yalam gamrob goqkar 
ta; Abarim hoqgv sogoq ta, hoggab noqg abynam mwlwngv twrpa ku. 

21Noqg swwi-geei yikho ngo nam goonum, hvbmabde no benum, ‘Ngo taram.’ 
Soq sib nyinam si noqg tuudy-yaamy hoqgv jaq nyica pakun, ho no ngoqg 
gamlam tvjw maapa kun. 

22Dooiyv noqg sviya kaanbo mwlwngam kaal yvgtayin, hoo noqg abynam 
tulungv nyumwb wtayin; ho noqg almanam nyigam gab no hvnyw moolwl hoo 
mwwdar kuram. 

23Lebanonho doon boa, sidar pengko ho cwwgw boa, hwdlo nyem akv cinc 
cinam hvb, noqg aoho vcv haaikam, hoggub yu nam aya mwwpa tayin!” 

24“Ngo swwl doody deedib, At Sw bibwqdo, Judag lvpw at, Jehoiakim gv ko tuup 
Koniya ngoqg lvqbwq alaqho xinam lvqc gob nyisjaqkam, hvbsujaqkam ngo nam 
mvpaq xaatayin 

25hoo noqg swwgam meegaqbo alaqho, ho hiyam no bosdvn hoq alaqho, 
Bebilonwg lvpw at, Nabukadnejjarg alaq hookam hoo Kaldiya nyi tulug alaqho 
jilwq tayin. 

26Ngo nam ruqpaq tayin hoo nam ko bwwnbo annam asaq gvdab, hogloq ho nam 
ko bwwmanam, hoo hoqho no sitayin. 

27Hvbmabde bulv gvdangam mwungul hookur nwws tayin, hoqho bulv hookur 
kuram.” 

28Soq Koniya nyi ak si haqpaqnam hvvi yv, dubnbo pwcw hvvi yv, dupum-dvrab 
hoocum kumanam ak hvvi yv? Hoggub yu bulv cengka maanam gvdaho mwam 
la mwwg ko hury tulungam ruqpaql hoo joopaq kopa kun? 

29Oa gvdanga, gvdanga, gvdanga, At Swg gomcwr sam tato! 

30Soq sib At Sw bedo: “Soq nyega ak sam ko dooma bov hvl xeqto, mwwg swwca 
moodho nyi ak si niqtuq nyilin ram, Debidg pwqlw aoho dootwl hoo Judangam 
lokta pvvb bwwl doog dvb, mwwg hosiq hoqgv akjijaqkam swwlin kuram.” 

Jerimiya 23 

Jvqtw bo Haqb 

1“Sviya rvkybo tulungam mwwdwq mvto hiyv ngoqg sviyangam cwrsaq-twqb 
mvdwn!” At Sw bibwqdo. 

2Hoqgab hiyv ngoqg nyiilungam sviya rvky bo pagoqkam, soq sib Israelwg 
Pwnbo, At Sw bedo: “Nulv ngoqg sviya acam mam cwrsaq-twqb mvpa ku hoo 
bulam aadob ruqxa paku, hoo nulv bulam hoocum kuma. Kaato, ngo nulug almab 
nyinam mwlwho haatayin, At Sw bibwqdo. 

3Ho ngoqg boumnam sviya acam mam ngo bulam hogloq gvda bvxeq aadob 
ruqpaq pakun hoqg gvda hoqgv boatayin, hoo ngo bulam sviya luura ho lokta 
boatayin, hoo bulv ko bwwmwl hoo buqmw tayin. 

4Ngo bulug aoho bulam sviya rvky bo tulungam mvptayin, hoo bulv lokam bosil, 
ho mwwdwq kuram, akjijaqkam niikram, At Sw bibwqdo. 

5“Kaato, aalv hoodu do, At Sw bibwqdo, ngo Debid gab jvqtw bo Haqblo ak 
swwrab mvtayin, hoo mwv lvpw at akwb nyil hoo pwbw jaqb nyig tayin, hoo 
gvda so lootw bvla jvqtwngam nyig tayin. 

6Mwwg swwd aalam Judangam ywwlin tayin, hoo Israelv swrsob dootayin. Hoo 
soq eminam sam mwv goqtayin: ‘At Sw ngulug jvqtwngv.’ 

7“Hoqgab, kaato, aalv hoodu do, At Sw bibwqdo, hwdlo bulv hvl bekram, ‘Hiyv 
Israelwg nyiilungam Ijipt gvda hoqgv boolin bov At Sw swwl doodwn hvl,’ 

8hvbmabde ‘hiyv Israelwg nombu hoqg hosiq tulungam sorabnum hoo 
boolinum sudum daiyag gvda hoqgv hoo gvda mwlw hoqgv mwv bulam ruqpaq 
bov At Sw swwl doodwn.’ Ho bulug atwg gvdaho bulv dootayin.” 

Xaalyob Nyiqry Benbo tulu 

9Nyiqry benbo tulug Pagoq: Ngoqg hvvjw ura lo mwwdwq dvn; ngoqg alo 
mwlwngv rwsuq-rwraqdo; hoggab At Sw gabla mwwg dvrwqbo gomcwr tulu 
gab, ngo twwxum bo nyi ak hvb nyinum, opongv nyi akam mviya kunum hvb 
nyinum. 

10Hoggab gvda si bwwxinbo tulungv bwwr tvl doogam gab; beegam gab gvdangv 
nyix-riido, hoo nyorog nwmw dukum kov singtwr paku. Bulug nyij-mujv alma, 
hoo bulug atornamv jvqtw ma. 

11“Nyiqry benbov la nyub tulungv pwnbog nyiib nyikma; ngoqg namlo hookam 
bulug almab nyinam mam ngo kaapa paku, At Sw bibwqdo. 

12Hoqgab bulug lamtangv bul gab kanlo hvlap bo lamta hvb nyidwn, hoqb bulam 
ruqlwq tvl hoo geqm tayin, hoggab bulug laqm baqd vnywngam bulug aoho ngo 
ciqcaq-bviyaq dvb haam tayin, At Sw bibwqdo. 

13Samariyag nyiqry benbo tuluho ngo dooxa bo pagoqkam kaapanum: bulv Baal 
gab nyiqry benum hoo ngoqg Israelwg nyiilungam booxarnum. 

14Hvbmabde Jerusalemwg nyiqry benbo tuluho ngo bos-kac bo pagoqkam kaapa 
paku: bulv bwwxil hoo vm mvvl wdo; bulv almab nyinbo tulug alaqkam turya 
do, hoqgab akkam mwwg almab nyinam hoqgv wkur dvb mwwma do; ngoqgab 
bul mwlwngv Sodom hvb, hoo hoqho doonbo tulungv Gomorra hvb nyipa ku.” 

15Hoqgab nyiqry benbo tulug pagoqkam soq sib nyiit At Sw bedo: “Kaato, ngo 
bulam kacaqbo dvnam lvgab bulam hootayin hoo twwdwq dvb mvnam issam 
bulam jitayin, hoggab Jerusalemwg nyiqry benbo tulu hoqgv pwnbog nyiib 
nyima nyinam gvda mwlwb wn kuba.” 

16Soq sib nyiit At Sw bedo: “Nyiqry benbo tulug nulam vjaq-umjaq mwwgw dvb 
gomcwr benam tulungam tama bv. Bulv atwg mwwnam mam nyiqry kaanam 
hoqgv bedo, At Swg agam hoqgv bema. 

17At Swg bidul doonam gomcwr tulungam bulv oyum do, ‘Hoqhv noqg lvgab 
altayin; hoo tamy bo vx-cerv mwwg atwg hang mwwkwb wnv, bulv bedo, 
‘Ciqcaq-bviyaqkv nulug aoho haaram.’” 

18Hoggab bulug pengko hoqgv At Swg dookumko ho hiyv mwwg gomcwram 
kaad bvla tadwb daqnum, ho hiyv mwwg gomcwram ruucw kwrgabl hoo tadwn? 

19Kaato, At Swg doogumv! Hang lingtwrnamv cwkeq-lvmeq dooiyib nyil lengn 
kuba; hoqhv nyicbog dumpo aoho buqpor tayin. 

20At Swg haaxaqnamv hookur kuram hwdlo mwwg hanglo nyitws mwwnam 
mam nyiyuml niqtuq nyil maady deedib. Kokwngam nulv ham pwbw jaqb 
cengtayin. 

21“Ngo nyiqry benbo tulungam kanam maasu, hvbsujaqkam bulv xarnum; ngo 
bulam bema su, hvbsujaqkam bulv nyiqry benum. 

22Hvbmabde bulv ngoqg dookum ho daqnyi loqkam, bulv ngoqg gomcwram 
ngoqg nyiilungam puiyam betam kams paco, hoo bulv bulam bulug alman lamta 
hoqgv, hoo bulug almab nyinam tulu hoqgv bookur kams paco. 

23“Ngo, ogumho dooma bo Pwnbo akv yv, At Sw bibwqdo, hoo aado ho doonbo 
Pwnbo akv ma? 

24Nyiingv mwv atv atam ngoqg kaapa maak cumciqko nyook ho kvs nyotayin 
yv? At Sw bibwqdo. Ngo ao lvpw ngamla swcw sam bwwr mvma dvn yv? At Sw 
bibwqdo. 

25Hoggv nyiqry benbo tulungv ngoqg eminb vm mvvl nyiqry benam mam ngo 
tapa paku, begamv, ‘Ngo yuma maanum, ngo yuma maanum!’ 

26Hog hwd oyu go xaalyob nyiqry benbo tulungv vm mvvl nyiqry betayin, hoo 
bulug atwg xaalyo hang hoqgv nyiqry betaml bedo, 

27bulug mwwkwb yuma tulu hoqgv ngoqg nyiilungam bulv ngoqg eminam 
mwwpa mvma dvb ho bulv akwn-akwn beko-bepeql betam do, bulug ab tulu 
ngvkam Baal gab ngoqg eminam mwwpa maab nyinum? 

28Yuma maal nyiqry benbo akv yumangam betam mvto, hvbmabde hiyv akv 
ngoqg gomcwram doog pan hv ngoqg gomcwram dengky jaqb gooto. Wtw am 
lvgab hognvk am piilv aiyin dvn? At Sw bibwqdo. 

29Ngoqg gomcwrv wm hvb nyima dvn yv, At Sw bibwqdo, hoo kvnyi hvb 
wlwngam vmwq-yumgub jwwmwq maad nvi yv? 

30Hoqgab, kaato, nyiqry benbo tulungam ngo ceeko dvn, At Sw bibwqdo, hiyv 
ngoqg gomcwram akwn-akwn hoqgv dvco pan. 

31Kaato, ngo nyiqry benbo tulungam ceeko dvn, At Sw bibwqdo, hiyv bulug 
lyolam benwl hoo bibwq naado, ‘At Sw bibwqdo.’ 

32Kaato, xaalyob yuma maal nyiqry benbo tulungam ngo ceeko dvn, At Sw 
bibwqdo, hoo hiyv bulam betaml hoo ngoqg nyiilungam bulug vm mvvnam mvla 
bulug niqtuq dooma dvb mwwnamv booxar paku, hwdlo bulam ngo kanam 
maasu ho bulam nyitak hvvkam maasu. Ho soq nyiilu gab bulv vcwr gokam 
niqtuq dookma, At Sw bibwqdo. 

33“Hwdlo soq nyiilu akgon, ho nyiqry benbo akgon, nyub akgon nam tox yukam, 
‘Hoggv At Sw gab osub-aiyab dvn?’ no bulam betayin, ‘No osub-aiyab bov, hoo 
ngo nam joopaq tayin, At Sw bibwqdo.’ 

34Hoo hiyv, ‘At Sw gab osub-aiyab dvn hvl benboam,’ nyiqry benbo ge, nyub ge, 
ho nyiilu ak ge, ‘Ngo hoq nyi akam la mwwg imiq dvparam laqm-baqm tayin. 

35Soq sib no betayin, nyiicwr-cwrxiv mwwg door-doopwngam hoo nyiicwr-
cwrxiv mwwg vbw-boram tox tayin, ‘Hoggv At Sw birwq paku?’ ho ‘Hoggv At Sw 
agam goopa kun?’ 

36Hvbmabde ‘At Sw gab osub-aiyab dvn hvl’ no lokam bepa kumabv, hoggab 
nyiicwr-cwrxiv atwg gomcwr gab osub-aiyab dvn, hoo ngulug Pwnbo, nyiit At 
Swg swwnbo gomcwram no ocu-aiya mvpa ku. 

37Soq sib no nyiqry benboam betayin, ‘Hoggv At Sw nam birwq paku?’ ho ‘Hoggv 
At Sw agam goopa kun?’ 

38Hvbmabde, ‘At Sw gab osub-aiyab do hvl,’ no bebnyiloqkam soq sib At Sw 
bedo, ‘Nulv soq gomcwr tulu sam bepa kun, “At Sw gab osub-aiyab dvn,” hwdlo 
ngo nulam bel kanam yukho, “At Sw gab osub-aiyab dvn hvl, ‘nulv hvl bemabv,’” 

39hoqgab, kaato, jvqtw jaqb nulam, la nulug ab tulungam ngo bopam jiknam 
hoqgv ngo nulam joorab hoo ngoqg dook hoqgv aadob joopaq tayin. 

40Hoo ngo nulug aoho kuiyum xaqb benyi-beyanam mam hoo hvnyw nywdunam 
mam haam tayin, ham mwwpa maab nyiram.’ ” 

Jerimiya 24 

Albo la Alman Taoq Aaxy tulu 

1Bebilonwg lvpw at Nebukadnejjar, Judag lvpw at Jehoiakimwg ko tuup Jekoniya 
nvla Judag saab tulungam, jem mvnbo nyi tulungam, hoo yip pwnbo tulungam 
lvkin gob bulam Bebilon ho boolwq kokw so, At Sw ngam soq nyiqry kaanam 
sam kaakinum: kaato, taoq aaxy igin giinyi go At Swg dvrwq namlo agaho 
pvvnum. 

2Igin geegin ho taoq aaxy albov doonum, ningco bo taoq aaxy hvb nyinum, 
hvbmabde igin geegin ho taoq aaxy almanbov doonum, hoqgab hoqhv dvdwb 
almanum. 

3Hoo At Sw ngam benum, “Hoggv no kaapa do, Jerimiya i?” Ngo benum, “Taoq 
aaxy, al looda bo taoq aaxiam, la al looda maanbo taoq aaxiam kaapa do, hoqgab 
hoq tulu ham dvdwb looda nyimanum.” 

4Ho At Swg gomcwrv ngam haanum: 

5“Soq sib Israelwg Pwnbov, At Sw bedo: Taoq aaxy albo hvbkalam, ngo Juda 
soqgv nyuum boonam mam al mwwpa tayin, hiyam ngo soq nyook soqgv 
Kaldiya nyi tulug gvdab kanam nampaq pakun. 

6Ngoqg vnyiqkam ngo bulug al gab tuury tuugab tayin, hoo ngo bulam lokta soq 
nyook so bookur tayin. Ngo bulam swwrab mvtayin, hoo bulam akob mvgeqram; 
ngo bulam liitayin, hoo bulam buusuqram. 

7Ngo At Swv subo hvl cengm dvb ngo bulam hang ak jitayin, hoo bulv ngoqg 
nyiilub nyitayin hoo ngo bulug Pwnbob nyitayin, hoggab bulug hvvjw-hara lvgab 
bulv ngoqg dookub hookur tayin. 

8“Hvbmabde soq sib At Sw bedo: Taoq aaxy al maatwl hoq tulu ham dvmanam 
hvbkalam, Judag lvpw at Jedekiyanvn, mwwg saab tulungam, Jerusalem gvdaho 
hiyv boumnam tulungam, hoo hiyv Ijipt gvdaho doogwbo tulungam, ngo ham 
nyim tayin. 

9Swcw nvg lvpw-haty mwlwg kaagaho bos-kac dvb, benyi-beya dvb, nyiig 
gomcu gob, bej-bepar dvb ngo bulam mvtayin, hoo ngo bulam hogloq nyook 
bvxeq ruqtayin hoq nyook mwlwngv beenam akwb nyitayin. 

10Hoo ngo bulam la bulug ab tulungam jiknum gvda hoqgv bulam twrkiq-twrma 
twryum maady deedib, ngo lyoqr orioqkam, dwr-kanongam, hoo dwr-peengam 
bulug aoho kanam tayin.” 

Jerimiya 25 

Vnyw Camkvn go Nyumwb Doonam 

1Juda nyiilug pagoq gab, Josiyag ko tuup Jehoiakim, Judag lvpw atwb vnyw 
nywpy go swwi yikho Jerimiyanvn gomcwrv haanum (soq si Nebukadnejjar 
Bebilonwg lvpw atwb swwt-swwl vnyw ho nyinum), 

2ho nyiqry benbo Jerimiya Judag nyiilu mwlw ngamla Jerusalemwg doonbo nyi 
mwlwngam goonum: 

3“Hoggab Amonwg ko tuup Josiya, Judag lvpw atwb vnyw camleq nywum hoqgv, 
vnyw camnyi leq nywum aal godab, At Swg gomcwrv ngam haapa ku, hoo ngo 
nulam lwxiam agam goopa kun, hvbmabde nulv tama pakun. 

4Nulv takam ma ho nulug nyurungv tad bvkam mwwma, At Sw lwxiam mwwg 
nyiqry benbo nyera tulungam nulam kanam jinum, 

5begamv, ‘Sija nulv nyiicwr-cwrxiv wkur tuku, mwwg alman lamta hoqgv la 
alman bon nyinam tulu hoqgv, hoo nulam la nulug ab tulungam otuq hoqgv At 
Swg gvdaho nwrba gob doogw mvdvb jipa kun. 

6Asaq pwnbo tulug kokwb wmin gvl bon nyil hoo bulam xumabv, ho nulug 
alaqho bon nyinam tulu lvgab ngam haaxaq dvb nyiluq maabv. Ho ngo nulam 
hentwr dvb mvram.’ 

7Hvbsujaqkam nulv ngam tama paku, At Sw bibwqdo, ho nulv ngam haaxaq 
mvdwb nulug atwg alaqho bon nyinam tulungv nyiluqnv nulv atv hentwr dvb 
mvsdo. 

8“Hoqgab soq sib nyiit At Sw bedo: Nulv ngoqg gomcwr tulungam tvjw maadku, 

9kaato, ngo nyoodumg nyob mwlwngam kanam tayin, At Sw bibwqdo, hoo 
ngoqg nyera, Nebukadnejjar, Bebilonwg lvpw atam, soq gvda sam la soq so 
doonbo nyi mwlwngam bulam ceeko mvdwb, hoo hoq diis-paap nyook 
mwlwngam ceeko mvdwb ngo kanam tayin. Ngo bulam twrm dvb jipaq tayin, 
hoo bos-kac dvb, bej-bepar dvb, hoo kuiyum xaqb dooxa dvb mvtayin. 

10Hoq aoho, ngo nyirmin soominam mamla hwnyir-hvmar yalam, lyalo gvla 
tvmwg yalam, miiriq-riqnam yalam la lemp rwgabnam mam mvpaq tayin. 

11Soq gvda mwlw si ocu-aiyal hoo dooxa taikun, hoo soq nyi tulu si Bebilonwg 
lvpw atam vnyw camkvn go bon nyij tayin. 

12Ho vnyw camkvnv wiyum kokwngam, ngo Bebilonwg lvpw atam hoo hoq 
nyiam, Kaldiya nyi tulug gvdaho doonbo nyi mwlwngam, bulug nyixiaq ko-gab, 
laqm-baqm tayin, At Sw bibwqdo, gvdangam kuiyum xaqb dooxa dvb mvtayin. 

13Hoqham ngo ceeko dvb gomcwr goolin kunam mwlwngam ngo gvdag aoho, 
nyi mwlwngam ceeko dvb soq kitap so hog mwlw xeqnam mam Jerimiyag 
nyiqry benum mam haam tayin. 

14Hoggab naleqb koibo lvpw at tulungv bulam nyerab mvtayin, hoo bulv hoggub 
jaq bonam nyipan hoo bulug alaqg bon nyijo koram bulam ngo jitayin.” 

At Swg Hang Lingtwrnam Pvtaq 

15Soq sib Israelwg Pwnbo, At Sw ngam benum: Soq hang lingtwrl twwn nan 
pvtaq sam ngoqg alaq soqgv naato, hoo nam ngo kanam kunam nyi mwlwngam 
soq sam twwm dvb mvto. 

16Bulv twwtayin hoo tabko-tablo tayin hoo rugaq tayin hoggab ngo bulug 
pengko ho lyoqr orioqkam kanam nomdu dvn.” 

17Ho ngo pvtaqkam At Swg alaq hoqgv naanum, hoo At Sw ngam kanam kunum 
nyob nyi mwlwngam hoqham twwm dvb mvnum: 

18Jerusalem mamla Judag bopam tulungam, hoqg lvpw at tulungam la saab 
tulungam, mwwdwq dvb la dooxa dvb, bej-bepar dvb la beenam akwb soq aal 
nagub mvknam; 

19Ijipt gv lvpw at Paro, mwwg nyera tulungv, mwwg saab tulungv, mwwg nyiilu 
mwlwngv, 

20hoo bulug pengko ho nyob luuxiam; Uj gvdag lvpw at mwlwngam hoo 
Palistanwg gvda lvpw at mwlwngam (Askelon, Gaja, Ekron, hoo Asdod ho 
boumnam mam); 

21Idom, Moab, hoo Ammon gv ko tuup tulu; 

22Taiyarg lvpw at mwlwngam, Sidonwg lvpw at mwlwngam, hoo sa-svlog taqg-
loosaq lvpw at mwlwngam; 

23Dedan, Tema, Buj, hoo bulug cuukiq-bvvrw dummam repaqnam mwlwngam; 

24Arabiyag lvpw at mwlwngam hoo diixa-rara ho mviyo-mvcol doonbo nyob 
luuxig lvpw at mwlwngam; 

25Jimrig lvpw at mwlwngam, Elamg lvpw at mwlwngam, hoo Mediyag lvpw at 
mwlwngam; 

26nyoodumg lvpw at mwlwngam, aado bvla koc, akwn hoqgv akwnb, hoo swcw 
nvg aoso doonbo gvda gvtwg lvpw at mwlwngv, hoo bulug kokwb Bebilonwg 
lvpw atv twwtayin. 

27“Ho no bulam betayin, ‘Soq sib Israelwg Pwnbo, nyiit At Sw bedo: Twwto, 
twwxum to hoo baapaqto, geql to hoo gorab kumab, hoggab nulug pengko ho 
ngo lyoqr orioqkam kanam nomdu dvn.’ 

28“Hoo bulv pvtaqkam noqg alaq hoqgv nvvrwql twwdwb haqpaq baloqkam, ho 
no bulam beto, ‘Soq sib nyiit At Sw bedo: Nulv twwdwb nyiky dvn! 

29Hoggab kaato, ngoqg eminam goqnbo bopamho ngo ciqcaq-bviyaqkam nyirab 
mvgyin, hoo nulv laqm-baqmab wtayin yv? Nulv laqm-baqmab wrram, hoggab 
swcw nvg aoso doonbo nyi mwlw gab lyoqr orioq daag ceeko mvdwb ngo dogoq 
goqdu dvn, nyiit At Sw bibwqdo.’ 

30“No, hoqgab, soq gomcwr tulu sam bulam ceekol nyiqry beto, hoo bulam beto: 
“‘At Sw aoho hoqgv dugum gumtayin, hoo mwwg dvrwq dook hoqgv mwwg yalv 
dulin tayin; mwwg atwg dvpar gab mwv vcjaqb dugum tayin, hoo roo aaxiam 
cvvmwql goqr ronam hvb, swcw nvg aoso doonbo nyi mwlwngam ceeko tayin. 

31Goqr ronamv swcw nvg ywwtwr namgub yalam tapa tayin, hoggab At Sw nyob 
tulungam ceekol haqyaq minspa; mwv nyi mwlwngam pw-hwwdwb hoodu do, 
hoo mwv nyic-nyia boam lyoqr niqtuqb vlwq tayin, At Sw bibwqdo.’ 

32“Soq sib nyiit At Sw bedo: Kaato, gvda akwn hoqgv gvda akwnb ciqcaq-
bviyaqkv lingdul doodo, hoo swcw nvg ywwtwr hoqgv vcjaqb doogum-dooiyv 
hoodul doodo! 

33“Hoo At Swg nwqlwq kunumv hoq aalam swcw nvg ywwtwr taqgwn hoqgv 
taqgwn godab nyitayin. Bul gab nyix-riiram, ho nookum kamram, ho svma 
liikam ram; bulam deela aoho diix-dea gob aptayin. 

34“Sviya rvky bo tulungv, nyix-riito, hoo kiir noolinto, hoo sviya at tulungv nulv 
mub ho giqbur-giqywqto, hoggab nulam mengd bvla mwwdwq dwqdwb aalv 
haapa ku, hoo nulv daalinam pwcwngv yoqlnam hvb yoql tayin. 

35Sviya rvkybo tulu gab cwwgw dookram, ho sviya at tulungv keleqko dookram. 

36Sviya rvkybo tulungv kiir noodo, hoo sviya at tulug nyix-riinam yal ak tapa 
tayin! Hoggab At Sw bulug sviya dukumko nyookam dooxa dvb mvpa ku, 

37hoo At Swg vcjaqb haaxaq xaqgam gab swrso bo sviya dvparv ocu-aiya paku. 

38Sony nyot akv mwwg lwwpwqkam apaq pel wleq paku, hoggab nyijab-
nyiyiqbo lyoqr orioq gab la mwwg vcjaqb haaxaq ko-gab, bulug gvdangv dooxa 
paku.” 

Jerimiya 26 

Jerimiyanvn Simtan hvl Belamnam 

1Josiyag ko tuup Jehoiakim, Judag lvpw atwb swwrab yukho, soq gomcwr si At 
Sw hoqgv haanum: 

2“Soq sib At Sw bedo: At Swg nam haaga toggoqho daqto, hoo Judag bopam tulu 
hoqgv At Swg namlo ho xumtab haan boam nam ngo gomcwr tulu agam goom 
dvb jinam mwlwngam bulam no gooto; gamg jijaqkam goomab apaq maabv. 

3Bulv lokam takam yinpv, hoo nyiicwr-cwrxiv mwwg alman lamta hoqgv wkur 
yinpv, ho ngo bulug almab bon nyigam gab ngoqg bulam tuugabl ciqcaq-bviyaq 
haam tanam mam ngo haam kuram. 

4No bulam betayin, ‘Soq sib At Sw bedo: nulv ngam tama baloqkam, ngoqg 
nulgab pvvb mvp jikwb wma baloqkam, 

5hoo ngoqg nyiqry benbo nyera tulug gomcwram nulam tamdvb nyebia jaqb 
kanam jinam, hvbmabde nulv tamanum, 

6ho ngo soq namlo sam Silo hvb mvtayin, hoo ngo soq bopam sam swcwg nyob 
nyi mwlwg beenam akwb mvtayin.’” 

7Nyubv la nyiqry benbo tulungv hoo nyiilu mwlwngv Jerimiyag soq gomcwr tulu 
sam At Swg dvrwq namlo ura hoqgv goodunam mam tapanum. 

8Hoo hwdlo Jerimiya mwam At Sw hog mwlw agam gootwk hvl benam mam 
nyiilungam goonya yukho, ho nyubv la nyiqry benbo tulungv hoo nyiilu 
mwlwngv mwam nootul, begamv, “No sidwb nyitayin! 

9Hoggub no At Swg eminho nyiqry bepa kun, ‘Soq namlo si Silo hvb nyitayin, hoo 
soq bopam sam haqpaq taikun, nyi akkam dookram hvdwn’?” Hoo nyiilu 
mwlwngv Jerimiyanvn At Swg dvrwq namlo ho lvkin gob hwwiyumnum. 

10Hwdlo Judag saab tulungv sam tapa yukho, bulv lvpw atwg nam hoqgv At Swg 
namlob haanum hoo At Swg dvrwq namlog Nitbo Toggoq haak ho bulug dookam 
naanum. 

11Ho nyubv la nyiqry benbo tulungv saab tulu ngamla nyiilu mwlwngam benum, 
“Soq nyi sam mengyin do, hoggab mwv soq bopam mam ceekol nyiqry bepa ku, 
nulug atwg nyuru jaqkv nulv atv tagnukba.” 

12Ho Jerimiya saab tulu ngamla nyiilu mwlwngam begamv, “Nulug tapa kunum 
gomcwr tulungam ngam bem dvb At Sw soq namlo sam la soq bopam sam ngam 
ceekol nyiqry bem dvb kanamnum. 

13Sija hoqgab nulug lamta ngamla nulug bon nyinam tulungam mvdar tuku, hoo 
nulug Pwnbo At Swg gamlam tato, hoo nulam ceeko mvdwb mwv ciqcaq-
bviyakam haam dvb bir kunam mam At Sw naapaq jitayin. 

14Hvbmabde ngo nyiloqkam, kaato, nulug alaqho doodwn. Nulug aldvb la kvtaq 
kob ngam nyin to. 

15Sam cengla ka nulv ngam mengb nyiloqkam, nulv nyiisam nyiig hijum mam 
nulug atwg ao hoola soq bopam ao sola hoo hoqho doonbo nyi tulug gort lo 

tulwq tayin, hoggab soq gomcwr tulu sam nulug nyuru ho nulam goom dvb 
jvqtwho At Sw ngam kanamnum.” 

Jerimiyanvn Sig hoqgv Pvvginl Apnam 

16Ho saab tulu ngvla nyiilu mwlwngv nyubam la nyiqry benbo tulungam benum, 
“Soq nyi sam pvqswrl mengdwb nyiyo ma, hoggab mwv ngulug Pwnbo At Swg 
eminho ngulam agam goopa ku.” 

17Hoo gvda hoqg nyiixa tuugin gorab banv hookumbo nyiilu mwlwngam agam 
goonv begamv, 

18“Moresetwg Mika Hejekiya Judag lvpw atwb swwi yikho nyiqry benum, hoo 
Judag nyiilu mwlwngam benum: ‘Soq sib nyiit At Sw bedo, “ ‘Jaiyonam rongo 
tuqnam hvb tuqtayin; Jerusalemv dooxa boam pookumnam hvb nyitayin, hoo 
puutug nammam svvnv doqlub tayin.’ 

19Judag lvpw at Hejekiya la Judag nyi tulungv mwam mengn mvi yv? Mwv At 
Swn bos maanum hoo At Swn mwwsw kodwb modu maanum, hoo bulam ceekol 
ciqcaq-bviyaq mvdwb gvmbwq kunam mam At Sw apaq jima namyv? 
Hvbmabde ngulv atv atam ciqcaq-bviyaqkam boqpup suta do.” 

20Ho nyi asaq akta At Swg eminho nyiqry benum, Kiriyat-jearim hoqgv Semaiyag 
ko tuup Uriya. Mwv soq bopam gabla soq gvda gab Jerimiyag gomcwr benam 
tulu hvb ceekol nyiqry benum. 

21Hoo hwdlo lvpw at Jehoiakim la mwwg nyob pvxbov la saab tulungv lvkin gob, 
mwwg gomcwram tanum, ho lvpw atv mwam mengdwb meegaqnum. 
Hvbmabde hwdlo Uriya hoqham tapa yin, mwv bos banv hoo Ijipt gvdab kenum. 

22Ho Lvpw at Jehoiakim nyi ata go Ijiptwb kanamnum, Akbor ko tuup Elnatan 
nvla asaq nyi tulungam mwwg lvgab kanamnum, 

23hoo bulv Uriyanvn Ijipt hoqgv nootu layil mwam Lvpw at Jehoiakimnvn boa 
jinum, mwam lyoqr orioq lvgab patab tvl hoo mwwg svma apongam nyiisam nyi 
tulungam svma liikum ko ho liinum. 

24Hvbmabde Sapan gv ko tuup Ahikamwg alaqkv Jerimiyag lvgab doomin gvgam 
gab mwam mengpaq mvdwb nyiilug alaqho gvqlwq maanum. 

Jerimiya 27 

Nebukadnejjarg Lwwpaq 

1Josiyag ko tuup Jedekiya Judag lvpw atwb swwrab yukho, At Sw hoqgv 
Jerimiyanvn soq sib gomcwrv haanum. 

2Soq sib At Sw ngam benum: “No atv xee loqla hal svvpo lo mvto, hoo hoq tulu 
ham noqg lwwpo ho tolwqto. 

3Idomg lvpw atam, Moabg lvpw atam, Ammon ko tuup tulug lvpw atam, Taiyarg 
lvpw atam, hoo Sidong lvpw atam hiyv Jerusalemho Judag lvpw Jedekiya dookub 
hvvky haanbo tulungam gomcwr sam kanamto. 

4Bulug at atgab bulam soq sam yolu bilwqto: ‘Soq sib Israelwg Pwnbo, nyiit At 
Sw bedo: Soq sam nulug atam nulv betayin: 

5“Ngo su ngoqg huqlw hoqgv hoo ngoqg laqtor hoqgv yvmjin banv swcwngam, 
nyiingam hoo svdin tulungam swcw aoso pwnum, hoo hiyam xeq ngo kvtaq 
kaapa dvn ham ngo jidwn. 

6Sija ngo soq gvda mwlw sam ngoqg nyera, Bebilonwg lvpw at Nebukadnejjarg 
alaqho jipa kun, hoo svdin tulu ngamkam mwam bon nyij mvdwb ngo mwam 
jipa kun. 

7Gvdag nyob mwlwngv mwam bon nyij tayin hoo mwwg ko tuupv la mwwg ko 
hosiqkv, mwwg atwg gvdab haama deedib bon nyij tayin. Ho naleqgo nyob nyiilu 
ngvla koibo lvpw at tulungv mwam bulug nyera gob mvtayin. 

8“ ‘ “Hvbmabde Bebilonwg lvpw at Nebukadnejjar nyook gon la lvpw-haty gon 
bon nyij mabnyiloqkam, hoo hoq lwwpo ho Bebilonwg lvpw atwg lwwpaqkam 
tulwq dvn, ngo hoq nyookam lyoqr orioq lvgab, dwr-kano lvgab, hoo dooi-palam 
lvgab laqm-baqm tayin, hwdlo ngo hoq tulu ham mwwg alaqho mingtwr maad 
deedib, At Sw bibwqdo. 

9Hoqgab hiyv nulam begamv, ‘Nulv Bebilonwg lvpw atam bon nyij dvb nyiram 
hvl, nulug nyiqry benbo tulungam, nulug nyioky nyub tulungam, nulug yuma 
maanbo tulungam, nulug nyiqry kaol benbo tulungam, ho nulug sootu tunbo 
tulungam, tamabv.’ 

10Hoggab bulv hoqhvb nulam vm mvvl nyiqry bidu do, hoq niqtuqkv nulug gvda 
hoqgv nulam aadob mvpaq tayin, hoo ngo nulam ruqlin tayin, hoo nulv yuupaq 
tayin. 

11Hvbmabde hiyvg nyookv Bebilonwg lvpw atwg lwwpaqkam baqtayin hoo 
mwam bonam nyij tayin, ham ngo bulug atwg gvdaho ap tayin, hoqho bonam 
nyim dvb hoo hoqho doom dvb jitayin, At Sw bibwqdo.” ’ ” 

12Hoq hvbkalam ngo Judag lvpw at Jedekiyanvn benum: Bebilonwg lvpw atwg 
ura lo noqg lwwpaqkam pvqlwqto, hoo mwam la mwwg nyiilu gab bon nyigdvl 
hoo swwl dooto. 

13Bebilonwg lvpw atam bon nyij deema bo nyob gon jaqkam At Swg agam gook 
jaqb, hoggub yu no la noqg nyiilungv lyoqr orioq lvgab, dwr-kano lvgab, hoo 
dooi-palam lvgab sitayin? 

14Nyiqry benbo tulug gomcwram tamabv, hiyv nulam begamv, ‘Nulv Bebilonwg 
lvpw atam bon nyijram,’ hoggab hoqhv nulam vm mvvl nyiqry bidu do. 

15Ngo bulam kanam ma, At Sw bibwqdo, hvbmabde bulv ngoqg eminho xaalyob 
nyiqry bidu do, hoq niqtuqkv ngo nulam ruqlin tayin hoo nulv la nulam nyiqry 
benbo tulungv, nulv yuupaq tayin.” 

16Ho ngo nyub tulu ngamla soq nyiilu sam agam gool benum, ‘Soq sib At Sw 
bedo: Nulug nyiqry benbo tulug gomcwr tulungam tamabv hiyv nulam nyiqry 
bel begamv, ‘Kaato, mood oyu maab At Swg dvrwq namlog dupum-dvrab pam 
Bebilon hoqgv boqkur taikun,’ hoggab bulv nulam vm mvvl nyiqry betam tomdu 
do. 

17Bulam tamabv; Bebilonwg lvpw atam bon nyij gvdwl hoo swwl dooto. Hoggub 
yu soq bopam si dooxa bo akgob nyita yukun? 

18Bulv nyiqry benbov jaqnyiloqkam, hoo At Swg gomcwrv bulug lvgab doojaq 
dvnyiloqkam, ho At Swg dvrwq namlo, Judag lvpw atwg namho, hoo Jerusalem 
hoqgv apaqnam dupum-dvrab pam Bebilonwb baqm mvma dvb, bulam nyiit At 
Sw lvgab xuml paql doomto. 

19Hoggab soq sib nyiit At Sw rwwda tulu gab, sa-svlo gab, daqnbo tulu gab, hoo 
soq bopam so apaq kunum dupum-dvrab, pagoq gab bedo, 

20hogloq ham Bebilonwg lvpw at Nebukadnejjar naal wg maapan, hwdlo 
Jerusalem hoqgv Judag lvpw at, Jehoiakimwg ko tuup Jekoniyanvn, hoo Juda gvla 
Jerusalemho dengkybo nyi mwlwngam Bebilonwb nyumwb bool wg yukho— 

21soq sib Israelwg Pwnbo, nyiit At Sw, At Swg dvrwq namlo, Judag lvpw atwg 
namho, hoo Jerusalem hoqgv apaqnam dupum-dvrab pagoqkam bedo: 

22Hwdlo aalam ngo bulug dookub haama deedib, bulam Bebilonwb baqtayin hoo 
alo dootayin, At Sw bibwqdo. Ho ngo bulam lokta boqkurl hoo soq nyook sam 
bulam jikurtayin.” 

Jerimiya 28 

Xaalyob Nyiqry Benbo Hananiya 

1Vnyw nywpy pool barg yikho, Judag lvpw at Jedekiya pvvb bwwl doorab gviyik 
hoq vnyw ho, Gibeon hoqgv nyiqry benbo, Ajjurg ko tuup Hananiya, At Swg 
dvrwq namlog, nyub tulu gvla nyiilug dookumko ho ngam agam gool, begamv, 

2“Soq sib Israelwg Pwnbo, nyiit At Sw bedo: Ngo Bebilonwg lvpw atwg 
lwwpaqkam mwmwq pakun. 

3Hogloq ham Bebilonwg lvpw at Nebukadnejjar soq nyook soqgv Bebilonwb 
naal baqknam ham, vnyw nywnyi uraho ngo At Sw dvrwq namlog dupum-dvrab 
pam soq so boqkurl baqa tayin. 



1416 

 

 
Nyishi 

© 2016 Bible society of India. 
 

 
 

 

4Judag lvpw at, Jehoiakimwg ko tuup Jekoniya nvkam ngo soq nyook so, hoo Juda 
hoqgv Bebilonwb nyuum wnbo mwlwngam bookur taikun, At Sw bibwqdo, 
hoggab ngo Bebilonwg lvpw atwg lwwpaqkam mvpia tayin.” 

5Ho nyiqry benbo Jerimiya nyub tulu ngvla At Swg dvrwq namlo ho nyiilu 
doqduko ho nyiqry benbo Hananianvn agam benum, 

6hoo nyiqry benbo Jerimiya benum, “Amen! At Sw hvb nyim nvka; noqg nyiqry 
benum gomcwr tulu ham At Sw jvqtw dvb mvg nvka, hoo At Swg dvrwq namlo 
hoqg dupum-dvrab pam la nyuum boonam mwlwngam soq nyook so lokta 
boqkur mvdwb mvg nvka. 

7Hvbsujaqkam sija soq gomcwr sam tato, ngo noqg tad bvla nyiilug tadwb agam 
goog yin. 

8Otuq moodho nyiqry benbo tulungv nyob panam mam, dwr-kanongam, hoo 
dooi-palam mam naleqgo gvda ngamla koibo lvpw-hatiam ceeko mvdwb nyiqry 
benum, hoq kanamnam mam no la ngo nyiqry bisiqdvn. 

9Nyiqry benbov swrsongam nyiqry bepa loqkam, hwdlo hoq nyiqry benam 
gomcwrv wi kukam, At Sw jvqtw jaqb nyiqry benboam kanamnum hvl hoqham 
cengtayin.” 

10Ho nyiqry benbo Hanania nyiqry benbo Jerimiyag lwwpo hoq lwwpaq 
tulungam naanv mudupnum. 

11Hoo nyiilu mwlwg dookumko ho Hanania agam gool, begamv, “Soq sib At Sw 
bedo: Hoggub nyijaqkam vnyw nywnyi uraho Bebilonwg lvpw at 
Nebukadnejjarg lwwpaqkam gvda mwlwg lwwpo hoqgv mvpia tayin.” 
Hvbmabde nyiqry benbo Jerimiya mwwg lamtab wknum. 

12Nyiqry benbo Jerimiyag lwwpo hoqg lwwpaq tulungam nyiqry benbo Hanania 
mudup yin, oyu maadab At Swg gomcwrv Jerimiyanvn haanum: 

13“Wto, Hananianvn betam ta, “Soq sib At Sw bedo: No svvda lwwpaqkam 
mudup paku, hvbmabde no bulug kwlib dvcw lwwpaqkam mvpa kun. 

14Hoggab soq sib Israelwg Pwnbo, nyiit At Sw bedo: Bebilonwg lvpw at 
Nebukadnejjarnvn bon nyim jidwb ngo gvda mwlwngam dvcw lwwpaqkam 
lwwpo ho tulwq pakun, hoo bulv mwam bon nyij tayin, hoggab nyorog svdin 
tulu ngamkam ngo mwam jipa kun.’” 

15Hoo nyiqry benbo Jerimiya nyiqry benbo Hananianvn benum, “Tato, Hanania, 
At Sw nam kanam nvmlwqma, hoo no soq nyiilu sam vm mvvnam mam mwwjw 
mvpa ku. 

16Hoqgab soq sib At Sw bedo: ‘Kaato, ngo nam swcw nvg ao soqgv mvpaq tayin. 
Soq vnyw so no sitayin, hoggab no At Swn taleql ceekol agam goolin paku.’” 

17Hoq vnywg pool kvnho, nyiqry benbo Hanania siknum. 

Jerimiya 29 

Nyuum Boonam tulungam Jerimiyag Pota xeqnam 

1Hiyam Nebukadnejjar Jerusalem hoqgv Bebilonwb nyuum book tvl, swwl 
doonbo nyiixa tulu ngamla nyub tulungam, nyiqry benbo tulu ngamla nyiilu 
mwlwngam, nyiqry benbo Jerimiya, Jerusalem hoqgv soq gomcwr tulu sam pota 
ho xeql jilwqnum. 

2Soq si Lvpw at Jekoniya la vi-koorig annam, nyiipium bo tulungam, Juda gvla 
Jerusalemwg saab tulungam, jem mvnbo tulu ngamla lyoqdwr yip pwnbo 
tulungam Jerusalem hoqgv booxo kokw so nyinum. 

3Bebilonwg lvpw at Nebukadnejjar dookub pota sam Sapanwg ko tuup Elasa 
nvla Hilkiyag ko tuup Gemariyanvn, Judag lvpw at Jedekiya Bebilonwb 
kanamnum. Hoqhv benum: 

4“Soq sib Israelwg Pwnbo, nyiit At Sw bedo, Jerusalem soqgv Bebilonwb ngoqg 
nyumwb kanam kunum nyuum mwlwngam bedo: 

5Namlo poogdvl hoqho dooto; rongo roog dvl hoqgv lengn boam dvto. 

6Nywxw naag dvl hoo riic-xemy tvl rvl dooto; nulug ko tuup tulu gab nywxw 
nvvjto, hoo nyem ko tulungam nyem jito, ho bulv riic-xemy tisiq yinpv; ho 
dumtwq-miilyw mvto, hoo anyo nyol maabv. 

7Hvbmabde hogloq ho ngo nulam nyumwb kanam pakun hoq bopamg swrso gab 
bon nyito, hoo hoqg kwlib, At Swn swgw to, hoggab bopamv al baloqkam nulv 
kam alwb dootayin. 

8Hoggab soq sib Israelwg Pwnbo, nyiit At Sw bedo: Nulug pengko ho doonbo 
nulug nyiqry benbo tulu ngamla nulug nyioky nyub tulungam nulam xaalyo 
komabv, hoo bulug yuma maanam tulungam tamabv, 

9hoggab ngoqg eminb bulv nulam vm mvvl nyiqry bidu do; ngo bulam kanam 
maanum, At Sw bibwqdo. 

10“Hoggab soq sib At Sw bedo: Hwdlo vnyw cam kvnv Bebilon gab wiyum 
yukam, ngo nulug dook ho gaqatayin, hoo ngo nulam ngoqg dingr kunam mam 
niqtuq nyil jitayin hoo nulam soq nyook so lokta bookur tayin. 

11Hoggab At Sw bibwqdo, ngo nulgab pagoqkam mwol ap pakun, albo pagoq gab 
mwol ap pan hoo alman gab ma, nulam svqgwl kuiyum mam alwb swwm dvb. 

12Ho nulv ngam goqtayin hoo haal hoo ngam swgw tayin, hoo ngo nulam tapa 
tayin. 

13Hwdlo nulug hvvjw lvgab nulv ngam meegaq tayin, nulv ngam meegaq tayin 
hoo meepa tayin. 

14Ngo nulam meepa kutayin, At Sw bibwqdo, hoo ngo nulam nvtaqnam mam la 
nulam gvda mwlw hoqgv hoo hogloq nyook bvxeq nulam ngo ruqpaq kunum 
hoqgv bookum tayin, At Sw bibwqdo, hoo ngo nulam hogloq nyookub nyumwb 
kanamnum hoqgv lokta bookur tayin. 

15“Hoggab nulv bepa kun, ‘Bebilon lo ngul gab At Sw nyiqry benbo tulungam 
swwrab mvpa kun,’ 

16soq sib At Sw Debidg pwqlw dootamho doonbo lvpw pagoq gab, hoo soq 
bopam so nyiilu doonyia bo pagoq gab, nulug dvparv nulug lvgab nyuum wmin 
gvma bo tulungam bedo: 

17‘Soq sib nyiit At Sw bedo, kaato, ngo bulug aoho lyoqr orioqkam, dwr-
kanongam, hoo dooi-palam mam kanam nomdu dvn, hoo taoq aaxy yaan boam 
dvmanam hvb ngo bulam mvtayin. 

18Ngo bulam lyoqr orioq, dwr-kano, hoo dooi-palam lvgab ruqmin gvtayin, hoo 
swcw nvg lvpw-haty mwlwngv bos-kac cikumnam akgob, beenam akgob, 
bosnam akgob, bej-beparnam akgob, hoo nyob tulug pengko ho bejab-biyiqnam 
akwb mvtayin hoqb ngo bulam ruqpaq pakun, 

19hoggab bulv ngoqg gomcwr tulungam ruucw kwrgab ma, At Sw bibwqdo, ho 
ngo rootin-rootinl ngoqg nyiqry benbo nyera tulungam nulgab kanam nvmlwq 
jinum, hvbmabde nulv tamanum, At Sw bibwqdo.’ 

20Jerusalem hoqgv Bebilonwb ngoqg nyumwb kanamnum mwlwngv, At Swg 
gomcwr sam tato: 

21‘Soq sib Israelwg Pwnbo, nyiit At Sw, Kolaiyag ko tuup Ahab gvla Maaseiyag 
ko tuup Jedekiya, hiyv nulam ngoqg eminb xaalyob nyiqry benam pagoqkam 
bedo: Kaato, Bebilonwg lvpw at Nebukadnejjarg alaqho ngo bulam gvqlwq tayin, 
hoo nulug vnyiq kaagaho bulam mwv jwwtab tayin. 

22Bulug hoqhvb nyigam gab soq beenam sam Juda hoqgv Bebilonwb nyumwb 
wkbo mwlwngam nyin tayin: “Jedekiya nvla Ahabnvn hoggub Bebilonwg lvpw 
atv wmho ramsinum, hvbkalam At Sw nulam mvg nvka,” 

23hoggab bulv Israel ho al looda maan pagoqkam nyipa ku, bulv bulug door-
doopwg nywxw tulungam bwwxin paku, hoo hogloq ham ngo gaml jima pan, 
bulv ngoqg eminho xaalyo bo gomcwr tulungam goopa ku. Ngo su cengn bo akv, 
hoo ngo su hvvkiv, At Sw bibwqdo.’ ” 

Semaiyag Xaalyob Nyiqry Benam 

24Nehelamg Semaiyanvn no hvl betayin: 

25“Soq sib Israelwg Pwnbo, nyiit At Sw bedo: Noqg emin hoqgv no Jerusalem hoq 
nyiilu mwlwngam pota jilwq paku, hoo nyub Maaseiya ko tuup Jepaniya, hoo 
nyub mwlwngam, begamv, 

26At Sw nam nyub Jehoiadag kwlib, At Swg namlo ho rugaqbo hvb nyiqry benbo 
tulungam kaadar-tapar mvdwb, ho mwam pvvcumko hoola dvvcw lwwpaqkam 
vlwq mvdwb nyubwb mvpa kun. 

27No sija hoggub Anatotwg nyiqry bidul doonbo Jerimiyanvn no yolu ruql bema 
dvn? 

28Hoggab mwv ngulam Bebilonwb kanam paku, ho begamv, “Nulug nyumwb wl 
doonamv oyu yinpv; namlo poog dvl hoo dooto, hoo rongo roog dvl hoo hoqg 
lengn boam dvto.” ’ ” 

29Nyub Jepaniya soq pota sam nyiqry benbo Jerimiyag tagaho poorynum. 

30Ho At Swg gomcwrv Jerimiyanvn haanum: 

31“Hvl beg dvl, nyuum wnbo mwlwngam jilwqto, ‘Soq sib At Sw Nehelamg 
Semaiya pagoqkam bedo: Hoggab Semaiya nulam nyiqry benum hwdlo ngo 
mwam kanam maanum, hoo vm mvvnam ho nulam mwwjw mvpa ku, 

32hoqgab soq sib At Sw bedo: Kaato, Nehelamg Semaiya nvla mwwg hosiqkam 
ngo laqm-baqm tayin. Soq nyiilu pengko so mwwg dvpar hoqgv nyi akkam swwl 
dookram, hoo ngoqg nyiilu gab ngo alboam nyij kunam mam mwv kaapa kuram, 
At Sw bibwqdo, hoggab mwv At Swn ceekol ceebio agam mam goopa kun.’” 

Jerimiya 30 

Israel la Judangam Swwdar Mvnam 

1At Sw hoqgv Jerimiyanvn gomcwrv haanum: 

2Soq sib Israelwg Pwnbo, At Sw bedo: Nam ngo gomcwr gooknam mwlwngam 
kitapho xeqto. 

3Hoggab kaato, aalv hoodu do, At Sw bibwqdo, hwdlo ngoqg nyiilungam, Israel 
la Judangam, ngo nvtaqnam mam jikur taikun, At Sw bedo, hoo ngo bulug ab 
tulungam gvda jinam ho bulam bookur taikun, hoo bulv hoqham doog taikun.” 

4Soq gomcwr tulu sam At Sw Israel la Judag pagoq gab goonum: 

5“Soq sib At Sw bedo: Ngulv bosil sogoqnam mam, bosnam mam, hoo swrso 
maanam mam tapa paku. 

6Sija toxul, hoo kaaka to, nyegangv ko bwwd nvi yv? Hvnyiloqkam hoggub yu 
nyega vxiv mwwg alaqkam nyem akv cinc ciyikam nyinam hvb mwwg kepo ho 
mamdaq dvb ngo kaapa gvdwn? Hoggub yu nyi vcw-atwg nyuqmv moopu-
mooxa dvn? 

7Mwwdwqnam jaqgo! Hoq aal hv koi jaqgo hoqhvb nyinbo akkam dooma; Jakub 
gab hoq moodv hentwrnam akv; hvbsujaqkam mwam hoq hoqgv ywwlin tayin. 

8“Hoo hoq aalv wpeq tayin, nyiit At Sw bibwqdo, ho noqg lwwpo hoqgv 
lwwpaqkam ngo mvpaq tayin, hoo nam liitu nan tulungam musuq tayin, hoo 
nyoodo nyiilungv mwam nyera ak gob mvnyi kuram. 

9Hvbmabde bulug Pwnbo At Sw nvla bulug lvpw at Debidnvn bulv bon nyij tayin, 
hiyam ngo bul gab swwrab mvtayin. 

10“Ho bos maabv, ngoqg nyera Jakuba, At Sw bibwqdo, ho hang homabv, Israela; 
hoggab kaato, ngo nam aado hoqgv, hoo noqg hosiq tulungam bulam nyuum 
book gvda hoqgv ywwlin tayin. Jakub wkur taikun hoo cooikab la swrsob 
dootayin, hoo hiyvkam mwam bos dvb mvkram. 

11Hoggab ngo noqg lvgab doobal nam ywwtayin, At Sw bibwqdo; ngo nyob 
mwlwngam twryum tayin, hiyvg pengko lo ngo nam cwrsaq gob mvknum, 
hvbmabde ngo nam twryum ram. Ngo nam jvqtwho gwrnyiaq tayin hoo ngo nam 
hoggub nyijaqkam laqm-baqm maab apaqram. 

12“Soq sib At Sw bedo: Noqg unv mwp lama, hoo noqg unv vc loodab ut do. 

13Nam svka bo nyi akjijaqkam dookma, noqg un gab dvrab dooma, noqgab 
mwpnamv dooma. 

14Nam aby bo mwlwngv nam mwwpa kuma; bulv noqgab hog gokam hoocum 
kuma; hoggab nyemaqkam mvnam hvb ngo nam mvpa kun, ceebiongam aya 
mwwpa maab laqm-baqm namhvb baqm pakun, hoggab noqg nyixiaqkv koi 
looda do, hoo noqg nyicam mwlwngv kaapa do. 

15Hoggab noqg un vc gab no xablin dvn? Noqg vc si mwp laram. Hoggab noqg 
nyixiaqkv koi looda do, hoo noqg nyicam mwlwngv kaapa do, soq tulu sam ngo 
nam nyij pakun. 

16Hoqgab hiyv nam dvmeq tayin ham kam dvmeq tayin, hoo noqg ceebio 
mwlwngv, nyiicwr-cwrxiam nyumwb bootayin; hiyv nam naareqpan ham kam 
naareq tayin, hoo hiyv nam mengdwb nyitanam ham kam meng tayin. 

17Hoggab ngo nam dwjw mvdwb jitayin, hoo noqg unnam ngo mwp jitayin, At 
Sw bibwqdo, hoggab bulv nam nyi gob xikmanum: ‘Soq si Jaiyonv, hiyv kam 
hoocum kuma!’ 

18“Soq sib At Sw bedo: Kaato, ngo Jakubg doogw koog nvtaqnam mam jikur 
taikun hoo mwwg doogwngam aya mwwpa dvn; bopam mam hoq puutu ho 
mvdar taikun, hoo lvpw namlo pwqlw doogwngv hogloq ho daqnam hoqho 
daqtayin. 

19Bulug hoqgv paqyalinco paqnam beminv leng tayin, hoo soomin nyirminl 
paqnam yalv dulin tayin. Ngo bulam dumtwq-miilyw mvtayin, hoo bulv anyo 
kuram; ngo bulam xinam gob mvtayin, hoo bulv anyo kuram. 

20Bulug ko hury tulungv bulug hvbkalam axa dvb swwtayin, hoo bulug dvparam 
ngoqg agaho doom tayin, hoo hiyv bulam nyijab-nyiyiq dvn hoq mwlwngam ngo 
laqm-baqm tayin. 

21Bulug hoqgv lvpw at ko tuup akv lengtayin; bulug pengko hoqgv bulam pvvb 
bwwl doogbov lengtayin; ngo mwam ogum hvvnwq mvdwb mvtayin, hoo mwv 
ngam tox xual haatayin, hoggab mwam atv haakam tvl mwv ngam tox xua tayin? 
At Sw bibwqdo. 

22Hoo nulv ngoqg nyiilungv, hoo ngo nulug Pwnbov.” 

23Kaato At Swg doogum dooi sam! Hang lingtwrnamv cwkeq-lvmeq dooi hvb 
yilin nukba, hoqhv nyicbo dumpongam xidup tayin. 

24Hwdlo mwwg dumpo lo nyitws mwwnam mam niqtuq nyilin maady deedib At 
Sw wm bioqnam hvb haaxaqnamv hookur kuram. Kokw moodam nulv soq sam 
cengtayin. 

Jerimiya 31 

At Sw Nyix-riinam mam Hemp gob Mukub Tayin 

1“At Sw bibwqdo, hoq moodam, ngo Israelwg nyob tulug Pwnbob nyitayin, hoo 
bulv ngoqg nyiilub nyitayin.” 

2Soq sib At Sw bedo: “Hwdlo Israelv doonu dvb meegaq yukho; lyoqr orioq 
niqtuq hoqgv lengkbo nyiilungv deexa-rara lo anyangam kaapanum, 

3At Sw aado hoqgv mwam daqlin jinum. Ngo nam kuiyum xaqb abynam hoqgv 
aby pakun; hoqgab ngoqg dengkynamv nam doomin gvky pakun. 

4Ngo lokta nam mvdar tayin, hoo nam mvdar taikun, Israelwg mvvngam ma! 
Lokta no atv tamborin tulu lvgab paqtayin hoo hempwl soomin-nyirminl noso 
soolin tayin. 

5Lokta no Samariyag puutu ho roo boolungam mvtayin; liinbo tulungv liitayin 
hoo aaxiam dvmin tayin. 

6Hoggab aal loog rvkybo tulungv Iprayim yorn gvda lo goqtayin: ‘Gorabto, hoo 
ngulug Pwnbo At Sw gab, Jaiyonwb ngulv caanuj.’” 

7Hoggab soq sib At Sw bedo: “Jakub gab hemp gvdwl vcjaqb bemin beto, hoo 
nyob tulug peelo bo gab daqrabl sogoq to; pui bepa to, paqyalinco paqto, hoo 
beto, ‘Israelwg boumnam tulungam, At Swa, noqg nyiilungam ywwlin to.’ 

8Kaato, ngo bulam nyoodum daiya gvda hoqgv boatayin hoo bulam lvkin gob 
swcw nvg ywwtwr aado hoqgv bookum tayin, bulug pengko ho nyiqca bov, lvca 
bov, nyem ko gvnbov hoo hiyv cinc cidu boam lvkin gob; mvqlw jaqt dvb, bulv 
so hookur tayin. 

9Xabjo-riijol bulv haatayin, hoo anya mwwpal mwwxam tvbwk hvl bedwb ngo 
bulam wkur gvtayin, ngo bulam pobu kucw tuluho wwm tayin, bulv lamta 
dengda ho dwqtup maab wtayin, hoggab ngo Israelwg ab akv, hoo Iprayimv 
ngoqg ko bwwconamv. 

10“At Swg gomcwram tato, nyob mwlwngv, hoo soiyoq gvda mwlwho sam 
bibwql bekinl; ho beto, ‘Hiyv Israelam cwrsaqb mvnbov, hv mwam bookum 
tayin, hoo sviya kaanbov mwwg sviya tulungam pvvnam hvb mwam pvvtayin.’ 

11Hoggab At Sw Jakubnvn pvlyw pakun hoo mwwg gab ator jaqn bo alaq hoqgv 
mwam pvlywl naalin pakun. 

12Bulv Jaiyonwg puutu ao lo vcjaqb bemin bel hoo haatayin, hoo At Swg alnamv 
bulug aoho huuda kvla tayin, am-temy aoho, roo ala aoho, hoo kuty aoho, hoo 
sviya ko tulug aoho hoo sibin-svv aoho; bulug swwnamv iss toonam boolu hvb 
nyitayin, hoo bulv lokkam laanyi maab nyikram. 

13Ho nyem nyijwr tulungv hwnyir-hvmarl noso sootayin, hoo nyega yaapa ngvla 
nyiixa tulungv hwnyir-hvmar tayin. Ngo bulug nyix-riidunam mam hemp gob 
mukub tayin; ngo bulam bet-bela tayin, hoo bulam mwwdwq hoqgv hemp dvb 
jitayin. 

14Ngo nyub tulug yvjwg dvnam-twwnamv naleq dvb mvtayin, hoo ngoqg 
nyiilungv ngoqg alnam lvgab xumt tayin, At Sw bibwqdo.” 

15Soq sib At Sw bedo: “Nyix-riil kacaq bviyaq dvb xabnam yalam, Rama lo tapa 
do. Rakel mwnwg ko tulu gab nyix riidu do; mwnwg ko tulu gab mwn bet-bela 
konw ma, hoggab bulv dookma.” 

16Soq sib At Sw bedo: “Noqg nyix-riinam mam riik maabv, hoo noqg vnyiq hoqgv 
nyiqs dim kumabv, hoggab noqg bonam nyijo gab akiv doodwn, At Sw bibwqdo, 
hoo bulv nyemaq gvda hoqgv hookur taikun. 

17Noqg swwca lo mwwgwngv doodwn, At Sw bibwqdo, hoo noqg ko tulungv 
bulv atwg gvdaho hookur taikun. 

18Ngo Iprayimg mwwdwq mam tapa pakun, ‘No ngam gwrnyiaq paku, hoo ngo 
gwrnyiaq kunum, svv ko gwrnyiaq maanam hvb; ngam bookur tukub ho ngo 
swwdar tayin, hoggab no ngoqg Pwnbo At Swv. 

19Hoggab ngo tobkurl wleq de kokw so, ngo mwwkurnum, hoo ngam tomswr 
swrxo kokw so, ngoqg xarpongam ngo jwwsnum; ngo hvnyw moolwnum, hoo 

ngo mwwdar maanum, hoggab ngoqg nyijwr-yaapa swwcangam ngo xima dvb 
nyiknum.’ 

20Iprayimv ngoqg tumanam ko tuupv yv? Mwv ngoqg tumab abynam ko akv yv? 
Hoggab ngo lwxiam mwam ceekol agam goonam, hvbsujaqkam ngo mwam 
mwwpa dvn. Hoqgab ngoqg hvvjwngv mwam mwung dvn; ngo hoggub 
nyijaqkam mwam aya mwwpa tayin, At Sw bibwqdo. 

21“Lamta mux nannam no atgab mvp suto; no atv kaacin dvb mux mvto; no 
hogloq lamtab wknum, hoq lamta paadangam hingky jaqb mwwka to. Hookur 
to, Israelwg mvvngam ma, noqg bopam tulub wkur tuku. 

22Hog hwdgo no mwwkwq-svqwq tayin, Mwwjw dooma bo nyem ko tulunga? 
Hoggab At Sw swcw nvg ao si nitbo pagoq ak mvlin pakun: nyem akv nyega akam 
doqyum gvdo.” 

23Soq sib Israelwg Pwnbo, nyiit At Sw bedo: “Lokta bulv soq gomcwr tulu sam 
Juda gvda lo hoo hwdlo ngo bulug nvtaqnam mam jikur yukam, hoqg bopam 
tuluho nyin-wn tayin: Dvrwqbo yorna, lootwl doonbo mwlwnga, At Sw nam lvqc 
cig nvka!’ 

24Hoo Juda gvla hoqg bopam mwlwngv, hoo rongo mvnbo tulu ngvla hiyv bulug 
sviya tulu lvgab gaqkarl yinbo mwlwngv lvkin gob hoqho dootayin. 

25Hoggab ngo mwwdwqbo yvjam xumt mvtayin, hoo laanyi maanbo vcw-atwg 
yvjam ngo bwwr dvb mvtayin.” 

26Hoqho ngo huurabl hoo kaanum, hoo ngoqg yubnamv ngam hemp jaq dvb 
mvnum. 

27“Kaato, aalv hoodu do, At Sw bibwqdo, hwdlo ngo Israelwg nombu ngamla 
Judag nombuho nyi nyiiliam la svdin vliam liitayin. 

28Hoo hoqhv wnya taikun hoggub ngo bulam pupaq mvd bvla puriq mvdwb, 
mviya mvdwb, twrm dvb, hoo vs-axaqkam haam pakun, hoq hvbkalam ngo 
bulam mvdar mvd bvla liim dvb ngo rvky tayin, At Sw bibwqdo. 

29Hoq aalam bulv soq tulu sam bekram: “ ‘Ab tulungv kusuqbo roo aaxiam dvpa 
ku, hoo ko tulug exiv xiixum do.’ 

30Hvbmabde nyiicwr-cwrxiv mwwg atwg nyic gab sitayin. Nyi vxiv kusuqbo roo 
aaxiam dvdwn, mwwg exiv xiixum tayin. 

Nitib Pvvb Mwrnam 

31“Kaato, aalv hoodu do, At Sw bibwqdo, hwdlo ngo Israelwg nombu ngamla 
Judag nombuho nit pvvbam mwrtayin, 

32ngo bulug nyolwb nyis jaqkam, ngo bulug ab tulungam hwdlo ngo bulam Ijipt 
gvda hoqgv alaqkv gvbw tvl boolin yuk aalho ngoqg pvvb mvnam mam bulug 
mvpia kunum pvvb hvb mvram, At Sw bibwqdo. 

33Hvbmabde soq aal kokwngam, Israelwg nombu lvgab soq sib ngo pvvb 
mwrtayin, At Sw bibwqdo: Ngoqg gamlam ngo bulug ura lo pvvl aptayin, hoo 
ngo bulug hvvjw ura lo xeql aptayin. Hoo ngo bulug Pwnbov, hoo bulv ngoqg 
nyiilungv. 

34Hoo hiyv nyi akjijaq gonkam mwwg door-doopwngam tomswr kuram, hoo 
mwwg vbw-boram, hvl beram, ‘At Swn cengto,’ hoggab anyo ko hoqgv 
mwlwngam axa yaanam gob, bul mwlwngv ngam cengtayin, At Sw bibwqdo. 
Hoggab ngo bulug nyixiaqkam apaq jitayin, hoo ngo bulug nyicam lokkam 
mwwpa kuram.” 

35Soq sib At Sw bedo, hiyv aalam huto mvdwb doonyiam jipan hoo poolam la 
takaram aiyam huto mvdwb gaml mwrwl apnum, hiyv sa-svlog suduq duqnam 
mam mvdin tvl dugum gumdwn— mwwg eminv nyiit At Sw: 

36“Soq gaml mwrwl apnam si ngoqg aga soqgv wleq baloqkam, At Sw bibwqdo, 
ho Israelwg hosiqkv nyob akwb nyinamv ngoqg aga hoqgv nwrba gob nyiitayin.” 

37Soq sib At Sw bedo: “Doa nvg ao tvlam xila baloqkam, hoo swcw nvg gwwl ura 
bisam gaql kooyum baloqkam, ho ngo Israelwg hosiq mwlwngam joopaq tayin, 
bulv hog xeq nyipa kun, At Sw bibwqdo.” 

38“Kaato, aalv hoodu do, At Sw bibwqdo, hwdlo bopam sam At Sw gab Hananel 
soja hoqgv Cuukiq Toggoq namgub mvdar tayin. 

39Hoo sorka nanv aado jaqb sortayin, Gareb yorn hoqgv dengda mvla dvb Goa 
namgub sorkur tayin. 

40Svma jookumko la wm porkumko lywpa mwlwngv, hoo rongo hoqgv Kidron 
kucw namgub, ho dou-cagag Svpur Toggoq cuukiq namgub, At Sw gab dvrwq 
tayin. Hoqham nwrba gob hiyv kam busuqram ho mviya nyoram.” 

Jerimiya 32 

Naareq yuk Moodho Jerimiya Rongo Rwqg Rvnam 

1Hwdlo Nebukadnejjar vnyw camleq piin gob swwdu yikho, Jedekiya Judag lvpw 
atwg vnyw nywyw gob swwi yikho, At Swg hoqgv gomcwrv haanum. 

2Hoq moodho Bebilonwg lvpw atwg sipai tulungv Jerusalem mam naareq 
riqdunum, hoo nyiqry benbo Jerimiyanvn Judag lvpw atwg dook namlog wrw 
golo roqtuml apnum. 

3Hoggab Judag lvpw at Jedekiya mwam pvtwq tuml apnum, ho begamv, “Hoggub 
no nyiqry bel hoo bedwn, ‘Soq sib At Sw bedo: Kaato, ngo soq bopam sam 
Bebilonwg lvpw atwg alaqho jilwq tayin, hoo mwv hoqham naareq tayin; 

4Judag lvpw at Jedekiya Kaldiya nyi tulug alaq hoqgv keleq nyoram, hvbmabde 
hoggub nyijaqkam Bebilonwg lvpw atwg alaqho jilwqtayin, hoo mwwg nyuqmv 
kalamv nywwrwql mwam gootayin hoo vnyiq kalamv mwam rogab minstayin. 

5Hoo mwv Jedekiyanvn Bebilonwb bootayin, hoo ngo mwwg dookub gaqa 
maady deedib mwv alo dootayin, At Sw bibwqdo. No Kaldiya nyi tulungam 
ceekol nyob pas jaqkam no paiya nyoram?” 

6Jerimiya benum, “At Swg gomcwrv ngam haanum: 

7Kaato, Sallum ko tuup Hanamel noqg kwiyv noqg dookub haal hoo betayin, 
‘Anatot aloq ngoqg rongongam rvto, hoggab noqg rvnamv rwjiq tayin.’ 

8Ho ngoqg vbw-bor Hanamel ngam rvkil daqgko ho haanum, At Swg gomcwr 
gook jaqb ngam benum, ‘Benjamin gvdag Anatot aloq ngoqg rongongam rvto, 
hoggab no sam otu bwwdwb rwjiq tayin; sam noqg atgab rvto.’ Ho ngo 
cengknum soq gomcwr si At Sw hoqgv. 

9“Hoo ngoqg vbw-bor Hanamel hoqgv ngo Anatot aloq rongongam rvknum, hoo 
rup camleq kvn twngk go, mwam jiknum. 

10Ngo rvnam mam xeqtwl, ham morxtubnum, hvvky tulungam kaapanum, hoo 
twngkam xilin jiknum. 

11Ho hoggub hoqham vi-acal rvnam, ham morxtubnum ak ngo naanv mvkonum. 

12Hoo ngo rvnam mam xeqtwl nanam Neriya gvla Mahseiya gv ko tuup 
Baruknvn ngoqg vbw-bor Hanamelwg kaagaho, hvvky loomin gvl xeqn bo tulug 
kaagaho, hoo ngam tuml apko ho doonbo Juda nyi mwlwg kaagaho jiknum. 

13Ngo Baruk bulug kaagaho hvl bilwql benum, 

14‘Soq sib Israelwg Pwnbo, nyiit At Sw bedo: Soq mwlwngv kaapa dvb rvknam 
mam xiqtunam tulu sam la morxtubnam sam naato, hoo soq tulu sam deekam 
pwcw golo vlwqta, hoo soq tulu si oyu go dootayin. 

15Hoggab soq sib Israelwg Pwnbo, nyiit At Sw bedo: Nam tulungam hoo rongo 
tulungam hoo roo boolu tulungam lokta soq gvda so rvtayin.’ 

Cenglaq gab Jerimiya Swgwnam 

16“Neriyag ko tuup Baruknvn rvknam mam xiqtunam mam ngo jixo kokw so, ngo 
At Swn swgwl, begamv: 

17‘Oa, Pwnbo At Swa! No su doa aongam la swcwngam noqg ator huqlw hoqgv 
hoo noqg alaqkv yvmjin banv bel pwlin pakun! Hog akjijaqkam noqgab nyila 
maanam dooma dvn. 

18No lwwyw-lwwyw gob tumab abynam mam kaakin dvn, hvbmabde no ab 
tulug nyixiaqnam mam bulug kokwb ko huriam kwly daqn dvn, ator bvla koibo 
Pwnbov, mwwg eminv nyiit At Sw gv, 

19tomswr-honynamv koi dvn hoo atorjaqb bon nyidwn, hiyvg vnyiqkv nyia ko 
mwlwg lamtangam tuury tuudwn, nyiicwr-cwrxiam mwwg bon nyinam hvbjaq 
hoo hoggv xeq mwwg bon nyinam tulungv niqtuq lengn boam lvqc cidu dvn. 

20No Ijipt gvda lo koox dvb la lomdwb nyinam mam kaakin pakun, hoo sool xaqb 
Israel gvla nyia ko pengko lo, noqg atwg eminam, soolo xaqb mvl ap pakun. 

21Alaq atorv la laqpo huqlw hoqgv vc looda bos dvb nyinv, noqg nyiilu no 
Israelam Ijipt gvda hoqgv koox dvb la lomdwb nyilayil lvvgwb boolinum. 

22Hoo wtw lywminko hoo ngola biqminko gvdangam, hog loq ham no bulug ab 
tulungam jidkub dingr kunam mam, no bulam soq gvda sam jinum. 

23Hoo bulv haaknum hoo ham naaknum. Hvbmabde bulv noqg yalam la pvvbam 
tvjw maanum. No bulam gaml jinum mam bulv hog akkam nyikma. Hoqgab no 
bulug ao lo soq ciqcaq-bviyaq mwlw sam haam pakun. 

24Kaato, soq bopam sam naareql naadwb puutu hvb paaca paku, hoo hoggab 
lyoqr orioq kvla dwr-kano hoo dooi-palam gob hoq bopam mam ceekol nyob 
podu bo, Kaldiya nyi tulug alaqho jilwq pakun. Hoggv no bepa kun hv nyipa ku 
hoo kaato, hoqham no kaaka to. 

25Hvbsujaqkam no, Pwnbo At Swa, ngam benum, “Bopam sam Kaldiya nyi tulu 
alaqho jilwq sujaqkam”—twngk lvgab rongo rvto hoo hvvky tulungam naato.’” 

26At Swg gomcwrv Jerimiyanvn haanum: 

27“Kaato, nyia ko mwlwngam Pwnbo At Swv ngo su. Ngoqgab hog nyila maanam 
dood nvi yv? 

28Hoqgab, soq sib At Sw bedo: Kaato, ngo soq bopam sam Kaldiya nyi tulu alaqho 
jilwq lwqdu dvn hoo Bebilonwg lvpw at Nebukadnejjar mwv hoqham naareq 
tayin. 

29Kaldiya nyi tulungv soq bopam sam ceekol nyob pady bov haalayil hoo soq 
bopam sam wm tolwq tayin, ngam haaxaq nyiluq dvb, hiyvg nam tuluho Baalnvn 
aky jipa kun hoo asaq pwnboam twws akiam jipa kun. 

30Hoggab Israel gvla Judag ko hury tulungv bulug swwca yik hoqgv jaq hog asaq 
nyikmab almanbo arongam ngoqg kaaga si nyipa kun. Israelwg ko hury tulungv 

hog asaq nyikmab hvbmabde bulug alaq hoqg bonam nyinamv ngam nyiluq dvb 
nyitwq dvn, At Sw bibwqdo. 

31Soq bopam si ngam haaxaq dvb la hang lingtwr dvb nyirab paku, soq sam 
mvnya yuk aal hoqgv jaq soolo godab, ngo soq sam ngoqg kaaga soqgv mvpaq 
tayin 

32hoggab bulug lvpw at tulungv la bulug saab tulungv, bulug nyub tulu ngvla 
bulug nyiqry benbo tulungv, Judag nyiilungv la Jerusalemho doonbo nyi tulungv-
Israel gvla Judag ko hury tulungv bulv ngam haaxaq dvb alman boam nyiluq 
paku. 

33Bulug nyuqm mam ma hvbmabde bulug langkam bulv ngam pwrj paku. Hoo 
ngo bulam lwxiam tomswrnum, bulv tomswrnam mam tvjwl svgagvrwq kuma. 

34Bulv ngoqg eminam goqk namho bulum-kac dvb mvl ap dvn, hoqham kacdvb 
mvpa. 

35Bulv Hinnomwg ko tuupwg Lywpa ho Baalam bulug ko tuupam la nyem koam 
Moleknvn pwr jidwb yugwngv mvp paku, ngo bulam mvm dvb gaml jikam 
maasu, ho Judangam nyic nyim dvb, ho bulv soq bulum-kacnam sam nyita nvbo 
hvl, hoqham ngoqg mwwpa kamanum. 

Bulv Ngoqg Nyiilub Nyitayin; Ngo Bulug Pwnbob Nyitayin 

36“Hoqgab sija soq sib Israelwg Pwnbo, At Sw bedo, soq bopamg pagoq gab 
hogloq ham no bedwn, ‘Hoqham lyoqr orioq lvgab, dwr-kano lvgab, hoo dooi-
palam lvgab Bebilonwg lvpw atwg alaqb jilwq pakun’: 

37Kaato, ngo bulam ngoqg haaxaq yukho la hang lingtwr twryal uqlw-uj bioqlinl 
hogloqb ruqpaq kunum hoq gvda gvt mwlw hoqgv ngo bulam bookum taikun. 
Ngo bulam soq nyook so bookur taikun, hoo ngo bulam swrsol doom dvb 
mvtayin. 

38Hoo bulv ngoqg nyiilub nyitayin, hoo ngo bulug Pwnbo gob nyitayin. 

39Ngo bulam hang pwkin gobla lamta baakin gob jitayin, hoggab bulug atwg alko 
gab la bulug haata bo ko hury tulug alko gab, bulv ngam nwrba gob bos yin pv. 

40Ngo bulug lvgab kuiyum xaqb doody bo pvvbam mvtayin, ho ngo bul gab 
alboam nyij dvb tobkur kunam. Ngam bos sonanam ngo bulug hangho vlwq 
tayin, ho bulv ngoqg galoqkv wkur kuram. 

41Ngo bul gab alboam nyidwb hwnyir-hvmar tayin, hoo ngo nulam soq gvda so 
dengky jaqb doom dvb ngoqg hvvjw bumpwngv la ngoqg yvjv pvvtayin. 

42“Hoggab soq sib At Sw bedo: Ngo soq nyiilug ao so hog mwlw ciqcaq-bviyaq 
koijaqb haam kunam hvbkalam, ngo bulug aoho hognvk alboam bulam dingr 
pakun ham jitayin. 

43Rongo tulungam soq gvda so rvtayin hogloq ham nulv begamv, ‘Hoq hv dooxa 
bov, nyiv la svdin dooma dukun; hoqham Kaldiya nyi tulug alaqho jilwq pakun.’ 

44Rongo tulungam twngk lvgab rvtayin, hoo Benjaminwg gvdaho rvnam mam 
xeqtwl morxtubl hvvky pvvtayin, hoo Judag bopam tuluho, diisw gvdag bopam 
tuluho, Sepelag bopam tuluho, hoo Negeb bopam tulungam ngo bulam 
nvtaqnam mam jikur taikun, At Sw bibwqdo.” 

Jerimiya 33 

At Sw Swrsongam Dingrnam 

1Hwdlo mwam hvraqb pvtwq uraho tuml ap yukho, At Swg gomcwrv lwnyi dvb 
Jerimiyanvn haanum: 

2“Soq sib At Sw hiyv swcwngam pwnbov, At Sw hiyv hoqham ywrlayil hoo mvl 
apbov bedo-mwwg eminv At Swngv: 

3Ngam goqto hoo ngo nam birwq tayin, hoo noqg hinc-kvvc nyomanam mam la 
noqg mwwmiq maanam pagoqkam betam tayin. 

4Hoggab soq sib Israelwg Pwnbo, At Sw, soq bopam soq nam tulungam la Judag 
lvpw at tulug nam tulungam naareqnam mam la lyoqr orioqkam ceeko mvtur 
dvb mvpia kunum pagoqkam bedo: 

5Bulv Kaldiya nyi tulungam ceekol nyob patab hoodu do hoo sinbo nyi tulug 
svmangv bulam bwwr tayin hiyam ngo ngoqg haaxaq yin la ngoqg hang lingtwr 
yin ngo patab tayin, hoggab bul mwlwg almab nyigam gab ngo ngoqg nyuqm 
mam soq bopam soqgv kvs pakun. 

6Kaato, ngo dwjwnam mam la mwpnam mam baqa tayin, hoo ngo bulam mwp 
tayin hoo naleqgo swwnam-geenam mam la cumciqkam bulam bepor tayin. 

7Ngo Juda gvla Israelwg nvtaqnam mam jikur tayin, hoo bulv otuqho hoggub 
nyinum hvbkalam bulam mvdar tayin. 

8Ngam bulug nyic nyil mwwmur kunam mwlwngam ngo bulam hwrxaq jitayin, 
hoo bulug nyic nyil hoo ngam ceekol taleqnam mwlwngam ngo apaq jitayin. 

9Hoo soq bopam si ngoqgab hempnam eminv, swcw soqg nyob mwlwg agaho 
ngo bul gab albo tulungam nyijnam mam tapa bo mwlwngv paqd bvla yuunam 
ak gob nyitayin. Ngo alboam la swwd- geedwb jiknam gab bulv bosil hoo tvmdwr 
hwqtayin. 

10“Soq sib At Sw bedo: No soqg nyook sam hvl bedwn, ‘Soq si nyi gab la svdin 
gab dooxa bo nyook go,’ Judag bopam tulungv la Jerusalemwg lyobu tulungam 
haqpaq paku, nyi dookma, ho doogw kuma, ho svdin dookma, hoqham lokta tapa 
tayin 

11nyirmin-soominam yalam hoo hwnyir-hvmarnam yalam, lyalog yalam, hoo 
tvmwg yalam, ho bulv paqyalinco hvl At Swg namho aky bwayin bemin benam 
yalam tapa kuram: “‘Nyiit At Swn paqyalinco paqto, hoggab At Sw aldo, hoggab 
mwwg tumab abynamv nwrba gob doodwn!’ Hoggab otuqho gvda si hoggub 
nyinum hvbkalam ngo hoq nvtaqnam mam baqa tayin, At Sw bedo. 

12“Soq sib nyiit At Sw bedo: Soq dooxa bo gvda so, nyi gokam ho svdin gokam 
dooma do, hvbmabde hoq bopam mwlwho lokta sviya rvky bo tulungv bulug 
sviya tulungam doonu gvtayin. 

13Diisw gvdag bopam tuluho, Sepelag bopam tuluho, hoo Negebg bopam tuluho, 
Benjaminwg gvdaho, Jerusalem gvla Judag bopam tuluho, sibin-sviya tulungam 
xika bo alaqho lokta wpeq tayin, At Sw bedo. 

At Swg Nwrba Cwtam Pvvbam Debid lvgab Mvnam 

14“Kaato, aalv hoodu do, At Sw bibwqdo, hwdlo ngo Israelwg la Judag 
nombungam ngoqg dingrnam mam niqtuq nyilin mvtayin. 

15Hoq aalam la hoq moodam ngo Debid gab jvqtw bo Haqb lo ak jurlin mvtayin, 
hoo mwv lootwngam la jvqtwngam gvda so bon nyitayin. 

16Hoq moodam Judangam ywwtayin, hoo Jerusalemv swrsob dootayin. Hoo soq 
emin sam hoqho hvl goqtayin: ‘At Sw ngulug jvqtwngv.’ 

17Hoqgab soq sib At Sw bedo: Debid hoqgv Israel nombug pwqlw aoho doody bo 
nyiv nywywngam xooram, 

18hoo Lebi nyub tulungv ngoqg agaho boyuqnam aky tulungam, ammam 
boyuqnam aky tulungam, hoo pwr jinam mam nwrba xaqb jidwb nywywngam 
nyiv xooram.” 

19At Swg gomcwrv Jerimiyanvn haanum: 

20“Soq sib At Sw bedo: Nulv ngoqg pvvb birnam mam aalam kam aiyam kam 
mvpia dvnyiloqkam, hoqgab aalv la aiyv bulug mood xik jaqb haaram, 

21ho ngoqg nyera Debid lvgab ngoqg pvvb birnam mamkam mvpia baloqkam, 
hoqgab mwwg pwqlwngam bwwsiqbo ko tuup, hoo ngoqg bonam nyinya bo 
Lebi nyub tulungv ngoqg birnam pvvbam bwwsiqbo dookram. 

22Doa tolo hog mwlwngam xila maanam hvb hoo sa-svlog xuqxiam xila maanam 
hvb, ngoqg nyera Debidg hosiq kamla, hoo hiyv ngoqgab bon nyinbo Lebi nyub 
tulungam ngo dumtwq-miilyw dvb mvtayin.” 

23At Swg gomcwrv Jerimiyanvn haanum: 

24“Nulv soq nyiilug bidunam sam nyima dvn yv, ‘At Sw nyob vnyi go daalin 
kunam mam mwv haqpaq paku’? Hoqgab bulv ngoqg nyiilungam oyum paku, 
hoqgab bulug kaagaho bulv nyob dvpar gob nyikma. 

25Soq sib At Sw bedo: Ngoqg birnam pvvbam ngo aal-aiyib swcw-nyodongam 
mwrnam mam pvvma bvnyiloqkam, 

26kokwngam ngoqg nyera Debid gvla Jakubg hosiqkam ngo haqpaq tayin hoo 
akkam mwwg hosiqkam Abraham hoqgv, Aisak hoqgv, hoo Jakubg hosiq aoho 
pvvb bwwl doog mvdwb xuqlin ram. Hoggab ngo bulug nvtaqnam mam jikur 
tayin hoo bulam aya mwwpa tayin.” 

Jerimiya 34 

Bebilonho Jedekiya Sitayin 

1Hwdlo Bebilonwg lvpw at Nebukadnejjar la mwwg sipai tulungv hoo swcw so 
mwwg uraho doonbo lvpw-haty mwlwngv hoo nyiilu mwlwngv Jerusalem mam 
la hoqg bopam tulungam ceekol nyob podu yikho, At Sw hoqgv Jerimiyanvn 
gomcwrv haanum: 

2“Soq sib Israelwg Pwnbo, At Sw bedo: Judag lvpw at Jedekiyanvn wgdvl agam 
goota hoo mwam beta, ‘Soq sib At Sw bedo: Kaato, ngo soq bopam sam 
Bebilonwg lvpw at alaqho jilwq gviyin, hoo mwv ham wm lvgab partayin. 

3No mwwg alaq hoqgv keleqram hvbmabde hoggub nyijaqkam nootul hoo 
mwwg alaqho gvqlwq tayin. No Bebilonwg lvpw atam vnyiq kalamv mwam 
rogab minstayin hoo mwwg nyuqm kalamv nywwrwql mwam gootayin. Hoo no 
Bebilonwg wtayin.’ 

4Hvbsujaqkam At Swg gomcwr sam tato, Judag lvpw at Jedekiyanga! Soq sib At 
Sw noqg pagoqkam bedo: ‘No lyoqr orioq lvgab siram. 

5No swrsob sitayin. Hoo noqg otuqho dooco bo noqg ab tulungam la otuqg lvpw 
at tulungam sulum mwwnam hvb, soq nyiilu si sulum mwwl noqgab nyix-
riitayin, ho begamv, “Svk jaqyo go, ata!”’ Hoggab ngo gomcwram goopa kun, At 
Sw bibwqdo.” 

6Ho nyiqry benbo Jerimiya, Judag lvpw at Jedekiyanvn Jerusalemho soq gomcwr 
tulu sam goonum, 

7hwdlo Bebilonwg lvpw atwg sipaiyv Jerusalem mamla Judag bopam 
mwlwngam ceekol nyob pape kul apaqnum, hoqho Lakis la Ajeka aro twq Judag 
gurum nwqtumnam bopam hoqgv nyob poum tvl doonum. 

8Lvpw at Jedekiya Jerusalemho nyiilu mwlwngam naalin tan hvl pvvb mvtwl pui 
bexo kokw so, At Sw hoqgv Jerimiyanvn gomcwrv haanum, 

9ho nyiicwr-cwrxiv mwwg Hibru nyera-paqn tulungam tolin dukub nyiknam, 
hoqgab hiyv kam mwwg vbw-bor Hibru nyiam nyera boodwb nyima dvn. 

10Hoo bulv tvjwnum, saab tulungv la nyiilungv pvvb uraho haanbo nyiicwr-
cwrxiv mwwg nyera-paqnam tolin dukub nyiknam, hoqgab bulam lokta nyera-
paqn boonyiram. Bulv tvjwnum hoo bulam tolin jiknum. 

11Hvbmabde kokw so bulv luusaqb nyilayil bulug nyera-paqn tolin kunam mam 
lokta, bulug uraho bulam nyera-paqn doom dvb bookur kunum. 

12At Swg gomcwrv Jerimiyanvn At Sw hoqgv haanum: 

13“Soq sib Israelwg Pwnbo, At Sw bedo: Hwdlo ngo bulam Ijipt gvda hoqgv 
nyuum doodu namlo hoqgv boolin yukho, ngo atv jaq nulug ab tulungam pvvb 
mvl birnum, hoo begamv, 

14‘Kvn deen vnywngv wnya yin nam puqlwq tvl vnyw nywx go bon nyij kunbo, 
nulug Hibru vbw-bor vxiam tolin dvb nyikynum; no hoggub nyijaqkam mwam 
nam bon nyijko hoqgv tolin dvb nyiky dvn.’ Hvbmabde nulug ab tulungv ngam 
tamanum ho bulug nyurungv ngam ruucw kwrgab maanam. 

15Nulv oyu maadab mwwkurnum hoo ngoqg vnyiq kaagaho hoggv ywwlinamv 
aldvn ham mwwg door-doopw vxiam pui bepanam, hoo ngoqg eminam goqk 
namho nulv birnam pvvb ak mvknum, 

16hvbmabde hwdlo nulv nyi vxiv mwwg nyera-paqn tulungam lokta nookur 
banv nulv luusaqb nyikub banv ngoqg eminam kacdvb mvnum, hiyam bulug 
mwwkwb nyim dvb nulv tolin jiknam mam, nulv bulam nulug uraho swwm dvb 
boa paku. 

17“Hoqgab, soq sib At Sw bedo: Nyiicwr-cwrxiv nulv tolin jinam mam mwwg 
vbw-boram hoo mwwg door-doopwngam, puiyam bejo ywws tvl ngam tvjw 
kuma; kaato, ngo nulam lyoqr orioq, dooi-palam, hoo dwr-kano lvgab tolinam 
puiyam bepa dvn, At Sw bibwqdo. Ngo nulam swcw soqg mwlw lvpw-hativ bos 
kaapa dvb mvtayin. 

18Hoo hiyv nyiv ngoqg pvvb birnam mam pvvb juqbonum hoo ngoqg agaho 
bulug pvvb birnam mam pvvma boam, svv kongam tuunyi gob potu tvl hoq 
pengkob wpeqnum hvb ngo bulam mvtayin- 

19Judag saab tulungv, Jerusalemwg saab tulungv, nyiipium bo tulungv, nyob 
tulungv, hoo gvda hoqg nyiilungv hoq svv koam potu ko pengkob wpeqnum. 

20Hoo bulug nyemaq tulug alaqho hoo bulug swwgam meegaqbo alaqho ngo 
bulam jilwq tayin. Bulug svmangv doa pvtag hoo swcw soqg svdin tulu dvs gob 
nyitayin. 

21Hoo noqg hoqgv kelin boam, Judag lvpw at Jedekiyanvn la mwwg saab 
tulungam bulug nyemaq alaqho hoo hiyv bulug swwgam meegaqbo alaqho, 
Bebilonwg lvpw atwg sipai tulug alaqho ngo jilwq tayin. 

22Kaato, ngo gaml jitayin, At Sw bibwqdo, hoo bulam soq bopam so lokta bookur 
tayin. Hoo bulv ham ceekol nyob patayin, hoo naatayin hoo ham wm lvgab 
partayin. Ngo Judag bopam tulungam nyi doomab dooxa dvb mvtayin.” 

Jerimiya 35 

Rekabg Nyi tulungv Tvjwnam 

1Judag lvpw at, Josiyag ko tuup Jehoiakimwg swwd moodho At Sw hoqgv 
gomcwrv Jerimiyanvn haanum: 

2“Rekabg nombub wgdvl hoo bulug lvgab agam goog dvl hoo bulam At Sw 
namlog pwqlw ura akwg ho boolwqto; ho bulam opo twwdwb jito.” 

3Ho Jerimiyag ko tuup Jaajaniyanvn, ho Habajjiniya la mwwg vbw-bor tulungam 
la mwwg ko tuup tulungam hoo Rekabg nombu mwlwngam ngo naanum. 

4Ngo bulam At Sw namlog Hananwg ko tuup, Igdaliyag ko tuup, pwnbon mwwjw 
bo pwqlw uraho, ho oppis pwqlw ogumho, Sallumwg ko tuup Maaseiyag pwqlw 
aoho, jurpiam pvvnbo ogumho boolwqnum. 

5Ho ngo Rekabg agaho tvqbw tvl opo pvtaq tulungam la ujuq pvvl apnum, hoo 
ngo bulam benum, “Opo twwto.” 

6Hvbmabde bulv birwqnum, “Ngulv opo twwram, hoggab Rekab ko tuup 
Jonadab, ngulug abv, ngulam gaml jinum, ‘Nulv opo twwmabv, nulv la nulug ko 
tuup tulungv nwrba xaqb opo twwmabv. 

7Nulv nam mvma bv; nulv vly liima bv; nulv svvn liima bv ho roo boolu mvma 
bv; hvbmabde nulug swwnam mwlwho nulv tombu uraho dootayin, ho nulv hog 
loq gvdaho nyiogy wknum hoqho nulv mood oyu dootayin.’ 

8Rekab gv ko tuup Jonadab, ngulug abv, ngulam gaml jinam mwlwngam ngulv 
tvjwnum, ngulug swwca mwlwho, ngulv atv, ngulug nywxw tulungv, ngulug 
nyega ko tulungv, ho ngulug nyem ko tulungv opo twwma dvn, 

9hoo doogw dvb nam mvma dvn. Ngulv roo boolu, ho rongo, ho vly aaxy dooma 
dvn, 

10hvbmabde ngulv tombu ho dood kun hoo tvjw pakun hoo ngulug ab Jonadab 
ngulam hog mwlw gaml jinam mam nyipa kun. 

11Hvbmabde hwdlo Bebilonwg lvpw at Nebukadnejjar gvdangam ceekol daqrab 
yukho, ngulv benum, ‘Haato, ngulv Kaldiya nyi tulu gvla Siriya nyi tulug sipaiyam 
bos ko-gab Jerusalemb wnuj.’ Hoqgab ngulv Jerusalemho doodu dvn.” 

12Ho At Swg gomcwrv Jerimiyanvn haanum: 

13Soq sib Israelwg Pwnbo, nyiit At Sw bedo: Wg dvl Juda gvla Jerusalemho 
doonbo nyiilungam beta, nulv tomswr-biswrnam mam svgagvrwq ramyv hoo 
ngoqg gomcwram tagab ramyv? At Sw bibwqdo. 

14Rekab gv ko tuup Jonadab mwwg ko tuup tulungam gaml jinum, opo twwma 
bv hvl benamv doodwn, hoo bulv soq aal namgub twwma dvn, hoggab bulv 
bulug ab tulug gamlam tvjw pakun. Ngo nulam agam gooky sunum, hvbmabde 
nulv ngam tamanum. 

15Ngo nulgab ngoqg nyiqry benbo nyera tulungam kanam pakun, bulam kanam 
nvmngin maab nvmlwq tvl bem gvdwn, ‘Nulv nyiicwr-cwrxiv mwwg alman 
lamta hoqgv wkur tuku, hoo nulug bon nyinam tulungam mvdar to, hoo asaq 
pwnbo kokwb wmin gvl bulam bon nyij maabv, hoo nulv hvbnyima baloqkam 
nulam la nulug ab tulungam ngoqg gvda jinam ho dootayin.’ Hvbmabde nulv 
ruucw kwrgab kuma, ho ngam tagab kama. 

16Jonadab gvla Rekab ko tuup tulungv bulug ab tulungv bulam gaml jiknam mam 
pvvl ap paku, hvbmabde soq nyiilu si ngam tvjw kuma. 

17Hoqgab, soq sib nyiit Pwnbo, Israelwg Pwnbo, At Sw bedo: Kaato, ngo Juda 
gvla Jerusalemho doonbo nyi mwlwg aoho ngoqg ceeko dvb gvmbwq lengknam 
ciqcaq-bviyaq mwlwngam haam tayin, hoggab ngo bulam goopa kun hoo bulv 
tamanum, ngo bulam goqnum hoo bulv birwq maanum.” 

18Hvbmabde Jerimiya Rekabg nombungam benum, “Soq sib Israelwg Pwnbo, 
nyiit At Sw bedo: Hoo nulug ab Jonadab gamlam nulv tvjw paku hoggab mwwg 
gaml mwlwngam pvvpa ku hoo nulam gaml jiknum mwlwngam nyiyum paku, 

19hoqgab soq sib Israelwg Pwnbo, nyiit At Sw bedo: Rekab gv ko tuup Jonadab 
nywywngam ngoqg agaho daqnbo nyi doomab nyiram.” 

Jerimiya 36 

Jehoiakim Jerimiyag Pota Vtiqkam Wm Parnam 

1Josiyag ko tuup Jehoiakim, Judag lvpw atwb vnyi nywpy gob swwi yikho, soq 
gomcwr si At Sw hoqgv Jerimiyanvn haanum: 

2“Pota vtiqlo ak naato hoo hoqho Israelam la Judangam hoo nyob mwlwngam 
ceekol ngoqg nam gomcwr gooknam mwlwngam xeqto, hogloq aal hoqgv nam 
ngo goopa kun, Josiyag mood hoqgv soolo godab xeqto. 

3Ho hoqhv Judag dvparam ngoqg bulam ciqcaq-bviyaq mwlwngam nyitanam 
mam tapa kamyi nvpv, ho nyiicwr-cwrxiv mwwg alman lamta hoqgv wkur 
kamyi nvpv, hoo ngo bulug nyixiaqkam la bulug nyicam apaq jikam yin pv.” 

4Ho Jerimiya Neriyag ko tuup Baruknvn goqnum, hoo Jerimiyag mwam At Swg 
agam gomcwr gooknum mwlwngam gooiya tvl Baruknvn pota vtiqho xeqmnum. 

5Hoo Jerimiya Baruknvn gaml jil begamv, “Ngam At Swg namlob wm kuma, 

6hoqgab no wdwb nyipa, hoo dery reel dood aalam At Swg nam ura alo nyiilu 
mwlwngam tapa dvb no At Swg gomcwram nam ngo xiqtu mvdwb jiknum pota 
vtiq hoqgv ritam ta. Judag nyi mwlwngv hiyv bulug bopam hoqgv lvvgwb 
lengpan hoq mwlw taga hookam no ritam yin. 

7Bulug aya mwwpa tvbwk hvl benam ak hv At Swg agaho haatayin, hoo nyiicwr-
cwrxiv mwwg alman lamta hoqgv wkur tayin, hoggab At Sw ceekol soq nyiilu 
gab haaxaqnam mam la hang lingtwrnam mam gvmbwq lengpa kun.” 

8Hoo Neriyag ko tuup Baruk nyiqry benbo Jerimiya mwam pota vtiq hoqgv At 
Swg gomcwram At Swg namlo ho ritam mvdwb gaml jinum mwlwngam nyinum. 

9Josiyag ko tuup Jehoiakim, Judag lvpw atwb vnyw nywg, pool kiya gob swwi 
yikho, Jerusalem hoq nyiilu mwlwngv hoo Juda bopam tulu hoqgv Jerusalemb 
haanbo nyiilu mwlwngv At Swg agaho dvma-twwmab vrr rwdwb pui benum. 

10Ho, At Swg namlo urag, saab Sapanwg ko tuup Gemariyag pwqlw dook, odum 
toggoqg, At Swg namlo Nitbo Toggoq haakho, nyiilu mwlwngam tapa dvb, 
Jerimiyag gomcwr tulungam Baruk pota vtiq hoqgv ritamnum. 

11Hwdlo Gemariyag ko tuup, Sapanwg ko tuup, Mikaiya At Swg gomcwr 
mwlwngam pota vtiq hoqgv tapanum, 

12mwv lvpw atwg namho, hogloqho saab tulungv doodunum, hoq pwqlw urab 
haanum: Hoqho saab Elisama, Semaiyag ko tuup Delaiya, Akborwg ko tuup 
Elnatan, Sapanwg ko tuup Gemariya, Hananiag ko tuup Jedekiya, hoo mwlw saab 
tulungv doonum. 

13Hoo Baruk nyiilungam tapa dvb pota vtiq hoqgv ritamnam mam, Mikaiya 
mwwg tapanum gomcwr mwlwngam bulam betamnum. 

14Ho saab tulungv Netaniyag ko tuup Jehudinvn, Selemiyag ko tuup, Kusi gv ko 
tuupam kanam tvl Baruknvn hvl bemnam, “No nyiilungam tapa dvb pota vtiq 
hoqgv ritamnam mam noqg alaqho bvvtwl haato.” Hoqgab Neriyag ko tuup 
Baruk pota vtiqkam naalayil mwwg alaqho bvvtwl hoo bulug dookum haanum. 

15Hoo bulv mwam benum, “So doa gvdwl hoo ham rika to.” Ho Baruk ham bulam 
ritamnum. 

16Hwdlo bulv gomcwr tulungam tapa yin, bulv akwn-akwn kaagab-kaarab 
minsnv bosnum. Hoo bulv Baruknvn benum, “Ngulv soq gomcwr tulungam sam 
kvxaqmab lvpw atam pui baqkin dvb nyido.” 

17Ho bulv Baruknvn toxnum, “Ngulam betam tvbka, hoggub no soq gomcwr tulu 
sam xeqnam? Soq si mwwg goqj yaanam mvi yv?” 

18Baruk bulam birwqnum, “Mwv ngam soq gomcwr mwlw sam bilwq tvl, ngo 
siya xi lvgab pota vtiqho xiqlwqnum.” 

19Ho saab tulungv Baruknvn benum, “No la Jerimiya, wgdvl kvs ta, hoo nyunyig 
dookam nyi akkam cengmabv.” 

20Ho pota vtiqkam saab Elisamag pwqlw ho ap pel, bulv lvpw atwg dookub 
haanv bulv gomcwr mwlwngam pui xwwtamnum. 

21Ho lvpw atv Jehudinvn pota vtiqkam naamtab kanamnum, hoo saab Elisamag 
pwqlw hoqgv mwv naanum. Hoo Jehudi lvpw atam la lvpw atwg bviywr ho 
doonbo saab tulungam tapa dvb ham ritamnum. 

22Hoqhv pool kiya dukho nyinum, hwdlo lvpw atv imiqho wm partwl tapam 
poolwg namho doodu yukho nyinum. 

23Hwdlo Jehudi loum maalo lwpy go rida kalam, lvpw atv hoq tulu ham lyoqciq 
lvgab peepaqnum hoo hoq tulu ham wm mvram xvwrko, pota vtiq tiqpwngam 
wm mvram xvwrko ho guiyum mvdwb hurlwqnum. 

24Hvbsujaqkam lvpw atv la mwwg nyera tulungv hoq gomcwram tapa bo 
tulungv bos kamanum, ho bulug vjam swrc kamanum. 

25Hwdlo Elnatan hoo Delaiya hoo Gemariya lvpw atam pota vtiqkam parma bvk 
hvl besjaqkam, mwv bulam tamanum. 

26Hoo lvpw at mwwg ko tuup Jerameelnvn hoo Ajrielwg ko tuup Seraiya nvla 
Abdelwg ko tuup Selemiyanvn saab Baruk nvla nyiqry benbo Jerimiyanvn 
nootul boa mvdwb gaml jinum, hvbmabde At Sw bulam kvsnum. 

27Lvpw atv Jerimiya bekwb gomcwr tulungam Barukwg pota vtiq xeqnam mam 
wm parxo kokw so, At Swg gomcwrv Jerimiyanvn haanum: 

28“Pota vtiqlo akta naato hoo otuqg pota vtiqho gomcwr doonbo mwlwngam 
xeqto, hogloq ham Judag lvpw at Jehoiakim wm parpaq kunum. 

29Hoo Judag lvpw at Jehoiakimwg pagoqkam no betayin, ‘Soq sib At Sw bedo, no 
pota vtiqkam wm parpa ku, hoo begamv, “Hoggub no xeqpa kun Bebilonwg lvpw 
atv hoggub nyijaqkam soq gvda sam twrtayin, hoo nyi ngvla svdinv hoqho 
dookram?” 

30Hoqgab soq sib At Sw Judag lvpw at Jehoiakimwg pagoqkam bedo: Mwv 
Debidg pwqlw aoho doogbo akjijaqkam dookram, hoo mwwg svmangam aalam 
doonyi xaamin mvdwb hoo aiyam tapa cwwmin mvdwb joopaq tayin. 

31Hoo ngo mwam la mwwg hosiqkam hoo mwwg nyera tulungam bulug nyixiaq 
ko-gab laqm-baqm tayin. Ngo bulug aoho hoola Jerusalemho doonbo nyi 
mwlwngam hoo Judag nyiilungam ciqcaq-bviyaq mwlwngam ngoqg bepko jaqb 
bulam ceeko dvb haam tayin, hvbmabde bulv taram.’” 

32Jerimiyag bekwb gomcwr tulungam pota vtiqho xiqlwq kunam mam Judag 
lvpw at Jehoiakim wm parpaq kunam mam, kokw so Jerimiya asaq pota vtiq akta 
naanv Neriyag ko tuup xeqn bo Baruknvn jinum. Hoo naleq go gomcwr aiyin bov 
xiqbw-xeqta kunum. 

Jerimiya 37 

Jerimiya Jedekiyanvn Beol-belamnam 

1Jehoiakimwg ko tuup Koniyag kwlib swwm dvb, Josiyag ko tuup Jedekiyanvn, 
Bebilonwg lvpw at Nebukadnejjar Juda gvdag lvpw at gob mvnum. 

2Hvbmabde hogloq ham mwv nyiqry benbo Jerimiya lvgab agam goonam mam, 
mwv la mwwg nyera tulungv ho gvda hoqg nyiilungv At Swg gomcwram 
tamanum. 

3Lvpw at Jedekiya Selemiyag ko tuup Jehukal, hoo Maaseiyag ko tuup nyub 
Jepaniyanvn, nyiqry benbo Jerimiya dookub kanamnum, ho begamv, “Ngulug 
Pwnbo At Swn ngul gab swgw jit bvka.” 

4Sija godab Jerimiya nyiilug pengko ho hvvi-haacal nyidul dooxiqnum, hoggab 
mwam pvtwq uraho tumlwq maatanum. 

5Parog sipai tulungv Ijipt hoqgv lengknum. Hoo Jerusalem mam naareqbo 
Kaldiya nyi tulungv hwdlo hoq puiyam bulv tapa yin, bulv Jerusalem hoqgv 
lengknum. 

6Ho At Swg gomcwrv nyiqry benbo Jerimiyanvn haanum: 

7“Soq sib Israelwg Pwnbo, At Sw bedo: No Judag lvpw atam beta hiyv nam kanam 
pan ngam tox mvdwb, ‘Kaato, Parog sipai tulungv nam svka taab lengn bov atwg 
gvdab, Ijipt wkur tadku. 

8Hoo Kaldiya nyi tulungv hookur tayin hoo soq bopam sam ceekol nyob patayin. 
Bulv sam naareq tayin hoo sam wm partayin. 

9Soq sib At Sw bedo, Nulv atv atam xaalyo sumabv, begamv, “Kaldiya nyi tulungv 
hoggub nyijaqkam ngulug soqgv aadob wleq tayin,” hvbmabde bulv aadob 
wleqram. 

10Hoggab nulam ceekol nyob podu bo Kadliyan tulug sipai mwlwngam mviya 
sujaqkam, hoo mwwg tombu uraho doonbo nyiicwr-cwrxiv un baqnbov dootwq 
sujaqkam, bulv gorab layil soq bopam sam wm lvgab partayin.’” 

Jerimiyanvn Pvtwq Tumnam 

11Hwdlo Parog sipai tulungv hvvnwq yukam Kaldiya nyi sipai tulungv Jerusalem 
hoqgv wleq kunum, 

12Ho Jerimiya Jerusalem hoqgv Benjamin gvdab mwwg naady sanam mam nyiilu 
pengko hoqgv naatab lengnum. 

13Hwdlo mwv Benjaminwg Toggoqho hvvc yukho, emin xeqya bo Selemiyag ko 
tuup Irija, Hananiag ko tuupv nyiqry benbo Jerimiyanvn nootul hoo begamv, “No 
Kaldiya nyi tulungam ruqpaq pa.” 

14Hoo Jerimiya benum, “Hoq hv vm mvvdo; ngo Kaldiya nyi tulungam ruqpaq 
ma.” Hvbmabde Irija mwam tamanum, hoo Jerimiyanvn nootu kunv mwam saab 
tulug dook ho boa kunum. 

15Hoo saab tulungv Jerimiyanvn vcjaqb hang lengnv bulv mwam jwwtwl saab 
Jonatanwg nammam pvtwqb mvtwl apnam ho mwam tumlwqnum. 

16Jerimiyanvn twngw-manga bo pvtwq uraho tumlwq tvl mood oyu go 
doomnum, 

17Lvpw at Jedekiya mwam boa mvtwl hoo mwam svgagvrwqnum. Mwam lvpw 
atv mwwg nam ho nyi cengm mvma dvb kvsil toxnum hoo benum, “At Sw hoqgv 
hog gomcwr dood yv?” Jerimiya benum, “V doodo.” Ho mwv benum, “Nam 
Bebilonwg lvpw at alaqho gvqlwq tayin.” 

18Jerimiya Lvpw at Jedekiya nvkam benum, “Nam la noqg nyera tulungam ngo 
hognvkv nyixiaqkv soq nyiilu sam nyij tvl, no ngam pvtwq uraho lwqnum? 

19Hoglo noqg nyiqry benbo tulungv hiyv nam nyiqry benum ho begamv, 
‘Bebilonwg lvpw atv namla soq gvda sam ceeko ram hvnbov’? 

20Sija tagab tvbka, ngoqg lvpw ata: ngoqg yanwl xumnam sam noqg agaho hvvc 
mvto hoo saab Jonatanwg nammwb ngam wkur mvk maabv, hoggab ngo alo sita 
yi.” 

21Hoqgab Lvpw at Jedekiya gaml jinum, hoo bulv Jerimiyanvn pw-hwwk 
cwwrwho tumlwqnum. Hoo hwdlo wtwngv hoq bopam duiyum namgob mwam 
wtw mvk lyobu hoqgv aal looxiam wtw pwg-pwgwb jidu keenum. Hoqgab 
Jerimiya pw-hwwk cwwrwho dooknum. 

Jerimiya 38 

Jerimiyanvn Iss Ung Urab Joolwqnam 

1Mattan gv ko tuup Sepatiya, Pasur gv ko tuup Gedalia, Selemiya gv ko tuup 
Jukal, hoo Malkiya gv ko tuup Pasur nyiilungv Jerimiya gv agam goonam mam 
tapanum, 

2“Soq Sib At Sw bedo: Hiyv soq bopam so dootayin hv lyoqr orioq lvgab, dwr-
kano lvgab, hoo dooi-palam lvgab sitayin, hvbmabde hiyv Kaldiya nyi tulug 
dookub wnbo tulungv swwtayin. Mwv mwwg swwgam nyob panam aky akwb 
swwtayin. 

3Soq sib At Sw bedo: Hoggub nyijaqkam soq bopam sam Bebilonwg lvpw atwg 
sipai tulug alaqho jilwq tayin hoo bulv bulam naatayin.” 

4Ho saab tulungv lvpw atam benum, “Soq nyi sam mengto, hoggab mwv soq sib 
agam goonv soq bopam soqg sipai tulug alaqkam la nyiilug alaqkam laanyi maan 
gob bedo. Hoggab soq nyi si soq nyiilug algab meegaq ma, hvbmabde bulam 
hentwr mvdwb bedo.” 

5Lvpw at Jedekiya benum, “Kaato, mwv nulug alaqhv doodwn, hoggab lvpw atv 
nulam hog akkam ceeko ram.” 

6Hoqgab bulv Jerimiyanvn boolayil mwam lvpw atwg ko tuup Malkiyag iss ung 
roqk sokum ho oso lvgab pvqlwqnum, hoggab hoqhv pw-hwwk cwwrw 
bviywrho doonum. Hoo iss ung uraho iss doomanum, hvbmabde suiyu arongv 
doonum, hoo Jerimiya suiyu urab yoqlwqnum. 

Jerimiyanvn Iss Ung Ura hoqgv Naalinum 

7Hwdlo Ebed-melek nyiipium bo Itiopiya nyi ak lvpw atwg namho doon bov, 
Jerimiyanvn iss ung uraho joolwqnam mam tapanum-lvpw atv Benjamin 
Toggoqho doodunum— 

8Ebed-melek lvpw atwg nam hoqgv wnum hoo lvpw atam benum, 

9“Ngoqg lvpw atv, soq nyi tulu si almab nyil nyiqry benbo Jerimiyanvn iss ung 
uraho joolwqpa, hoo mwv bolo kanob sita yi, hoggab bopam so wtw akkam dook 
ma.” 

10Ho lvpw atv Itiopiya nyi Ebed-meleknvn gaml jil benum, “Nyi oum go noqg 
lvgab soqgv wg layil, nyiqry benbo Jerimiyanvn iss ung ura hoqgv sima taab 
seelin ta.” 

11Hoqgab Ebed-melek nyiilungam mwwg lvgab boolayil, lvpw atwg nam urab 
haabnv jusum mam hoo vj jiyin tulungam naanum, mwv hoq ham oso lvgab 
Jerimiyanvn iss ung urab sorlwq jinum. 

12Ho Itiopiya nyi Ebed-melek Jerimiyanvn benum, “Jusum gvla vj tulug pengko 
ho noqg kuru ho osongam hoqlwqto.” Jerimiya hvb hoqlwqnum. 

13Ho bulv Jerimiyanvn oso lvgab iss ung ura hoqgv lvvgwb seelin kunum. Hoo 
Jerimiya pw-hwwk cwwrwho dooknum. 

Jerimiya Lokta Jedekiyanvn Beol-belamnam 

14Lvpw at Jedekiya nyiqry benbo Jerimiyanvn boa mvtwl mwam luum dvb At Sw 
namlog haagaho svgagvrwqnum. Lvpw atv Jerimiyanvn benum, “Ngo nam tox 
sanam ak tox tayin; hog akkam ngoqg galoqkv kvs maabv.” 

15Jerimiya Jedekiyanvn benum, “Ngo nam betam bvnyiloqkam, no ngam 
kvxaqmab mengta maaco? Hoo ngo nam tomswr-hony baloqkam, no ngam tvjw 
ram.” 

16Ho Lvpw at Jedekiya nyi cengma dvb kvsil Jerimiyanvn dingrnum, “Ngulug 
yvjam pwnbo, At Sw swwl dood deedib, ngo nam mengram ho noqg swwgam 
meegaqbo nyi tulug alaqho ngo nam gvqlwq jiram.” 

17Ho Jerimiya Jedekiyanvn benum, “Soq sib Israelwg Pwnbo, nyiit Pwnbo, At Sw 
bedo: No Bebilonwg lvpw atwg saab tulug alaqho atv jipaq bvnyiloqkam, ho nam 
swwm dvb jitayin, hoo soq bopam sam wm lvgab parpaqram, hoo no la noqg 
nombungv swwtayin. 

18Hvbmabde no Bebilonwg lvpw atwg saab tulug alaqho jipaq mabnyiloqkam, 
soq bopam sam Kaldiya nyi tulug alaqho jilwq tayin hoo bulv sam wm lvgab 
partayin, hoo no bulug alaq hoqgv keleq nyoram.” 

19Lvpw at Jedekiya Jerimiyanvn benum, “Kaldiya nyi tulungam ruqpaq kunbo 
Judag nyiilungam ngo bos do, hoggab ngo bulam jipaq baloqkam bulv ngam 
vcjaqb mvcap cabya tayi.” 

20Jerimiya benum, “Nam bulam jipaqram. Sija ngo hoggv nam begdvn At Swg 
yalam tvjw to, hoo hoqhv noqg lvgab al tayin, hoo nam swwl doom tayin. 

21Hvbmabde no atam jipaq dvb haqpaq bvnyiloqkam, soq si At Swg ngam nyiqry 
bel bemnamv: 

22Kaato, Judag lvpw ho boumnam nyem tulungam Bebilonwg lvpw saab tulungv 
lvvgwb boolinum hoo begamv, “‘Noqg mwwjwnam ajin tulungv nam vm mvvpaq 
paku hoo nam ceekol mutum paku; sija noqg lvpiangv suiyu ura hv hogwq paku, 
bulv nam wleq paku.’ 

23Noqg nywxw mwlwngam la noqg ko tuup tulungam Kaldiya nyi tulungv bool 
wgtayin, hoo no atv kam bulug alaq hoqgv keleq nyoram, hvbmabde Bebilonwg 
lvpw atv naareq tayin, hoo soq bopam sam wm lvgab partayin.” 

24Ho Jedekiya Jerimiyanvn benum, “Soq agam gomcwr tulu sam hiyv nvkam 
cengm mvmabv, hoo no kam siram. 

25Saab tulungv noqg lvgab ngo hoggv benam ham tapa bvnyiloqkam, bulv noqg 
dookub haata yi hoo nam beta yi, ‘Ngulam betam to hoggv no lvpw atam benum 
hoo lvpw atv hoggv nam benum ngulam hog akam kvs maab betam bvnyiloqkam 
ngulv nam mengram,’ 

26ho no bulam hvl beto, ‘Ngo lvpw atam mwam yanwl xumnum, ngam lokta 
Jonatanwg nammwb sim taab rookur kumabv.’” 

27Ho saab mwlwngv Jerimiya dookub haanum hoo mwam toxnum, hoo mwv 
bulam lvpw atwg bilwqnam hvb mwv birwqnum. Ho bulv mwwg lvgab agam 
gook maanum, hoggab vnyig goomin sunam mam hiyv kam tapa maanum. 

28Hoo Jerimiya pw-hwwk cwwrwho Jerusalem mam naareq dvk aal xaqb 
doonum. 

Jerimiya 39 

Jerusalemv Yuupaqnam 

1Jedekiya Judag lvpw atwb vnyw kiya gola pool bvryw gob swwl dooi yikho, 
Bebilonwg lvpw at Nebukadnejjar la mwwg sipai tulungv Jerusalem mam ceekol 
hoo naareq kunum. 

2Jedekiya vnyw camleq nywkin gola pool bvrpig aal kiya gob swwi yikho, bopam 
mam mvpia kunum. 

3Ho Bebilonwg saab mwlwngv haalayil toggoqg lvpa ra ho doonum: Nergal-sar-
ijar, Samgarnebu, Rab-sarisg Sar-sekimho, Rab-magwg Nergal-sar-ijar ho 
Bebilonwg lvpw atwg saab tulu lvgab doonum. 

4Hwdlo Judag lvpw at Jedekiya la sipai tulungv bulam kaapa yin, bopam ura 
hoqgv ai lvpw atwg boolu toggoq bvly pengko hoqgv lvvgwb bulv kelinum; hoo 
bulv Araba daiyab wknum. 

5Hvbmabde Kaldiya sipai tulungv bulam ruqmin gvnum hoo Jeriko haapa ho 
Jedekiyanvn ruqtinl nootu kunum. Hoo bulv mwam nootu laikul, Hamat gvdag 
Ribla ho bulv mwam Bebilonwg lvpw at Nebukadnejjar, dook nagub boanum; 
hoo mwv mwam mengd kub bibwq kunum. 

6Bebilonwg lvpw atv Ribla ho Jedekiyag ko tuup tulungam mwwg vnyiq kaagaho 
mengnum, Bebilonwg lvpw atv Judag xinam nyi mwlwngam mengnum. 

7Mwv Jedekiyag vnyiqkam heqlil heqxa tvl hoo mwam gai hoqgv leetwl 
Bebilonwb booknum. 

8Kaldiya nyi tulungv Judag lvpw atwg la nyi tulug nam tulungam wm rwxaqnum, 
hoo Jerusalem bvliam mvpianum. 

9Ho rao bo kepten, Nebujaradan bopamho doonbo nyiilungam, hiyv mwam 
haqpaq kunum hoo nyiilu doonyu bo tulungam Bebilonwb nyumwb booknum. 

10Rao bo kepten, Nebujaradan, hog akkam doog maanbo jwwgwbo nyiilu go Juda 
gvdaho apaq pel wleqnum, hvbmabde bulam roo boolungam la rongo tulungam 
bulam jinum. 

At Swg Jerimiyanvn Naalinam 

11Rao bo kepten, Nebujaradan lvgab Bebilonwg lvpw at Nebukadnejjar 
Jerimiyag pagoqkam gaml jinum, 

12“Mwam boogwn, mwam hingkib koocum-tapy to, hoo mwam hentwr mvmabv, 
hvbmabde mwv nam hoggv betayin ham nyij ta.” 

13Ho Rao bo kepten, Nebujaradan, Rab-sarisg Nebusajban, Rab-magwg Nergal-
sar-ijar, hoo Bebilonwg lvpw atwg saab koibo mwlwngam 

14Roolwq tvl Jerimiyanvn raol pw-hwwk cwwrw hoqgv boolin mvnum. Bulv 
Sapanwg ko tuup, Ahikamwg ko tuup Gedaliag alaqho mwam gvqlwqnum, ho 
mwv mwam nammwb wg dvb nyinum. Ho mwv nyiilug pengko ho doonum. 

15Mwam raol pw-hwwk cwwrwho tumlwq tvl doodu yikho At Swg gomcwrv 
Jerimiyanvn haanum: 

16Wno, Itiopiya Ebed-meleknvn beto, ‘Soq sib nyiit At Sw bedo: Kaato, ngo soq 
bopam sam ceekol almab nyimtan hvl gomcwr gooknam mwlwngam niqtuq 
nyilin mvtayin, hoo hoq tuluhv hoq aalam noqg agaho niqtuq nyilin tayin. 

17Hvbmabde nam ngo hoq aalam naalin tayin, At Sw bibwqdo, hoo no hiyam 
bosdvn hoq alaqho nam jilwq jiram. 

18Hoggab ngo hoggub nyijaqkam nam ywwlin tayin, hoo no lyoqr orioq niqtuqho 
haaram, hvbmabde nyob panam hoqgv noqg swwgam aky kaapa pan hvb kaapa 
tayin, hoggab noqg mwwjwngam no ngoqg aolo mwwjwnum, At Sw bibwqdo.’” 

Jerimiya 40 

Jerimiya Judaho Doonam 

1Rao bo kepten, Nebujaradan Rama hoqgv mwam boa yikho, At Swg gomcwrv 
Jerimiyanvn haanum, hwdlo Jerusalem gvla Juda hoqgv Bebilonwb nyuum 
boonam mwlw lvgab mwv mwam gai lvgab raqtwl boonum. 

2Rao bo keptenv Jerimiyanvn boolayil hoo mwam benum, “Noqg Pwnbo At Sw 
soq nyook sam ceekol ciqcaq-bviyaq mvdwb gvmbwq paku. 

3At Sw hoqham baqa paku, hoo mwv hoggub benum hvb nyim paku. Hoggab 
nulv At Swn ceekol nyic nyigam gab hoo mwwg goonam mam tvjw maagam gab, 
soq pagoq si nulug aoho haapa ku. 

4Sija kaato, soolo noqg alaqkam gai leenam soqgv nam ngo toosuq gviyin. 
Noqgab al mwwpa dvnyiloqkam no ngoqg lvgab Bebilonwb haato, hoo no haato 
nam ngo hingkib kvvyw-tada tayin, hvbmabde no ngoqg lvgab Babilonwb 
haabanam si almanyiloqkam, haamabv. Kaato gvda mwlwngv noqg vnyiq kaaga 
hv doodo; noqgab hogloqhv al bvla kvtaqdvn hoqb noqg mwwlwqkob wto. 

5Hvbmabde no doob nyiloqkam, Sapan ko tuup, Ahikamwg ko tuup Gedalia 
dookub wkurto, hiyam Juda bopam tulu gab Bebilonwg lvpw atv nyiit rad gob la 
nyiilug pengko ho mwam doom dvb xuqnum. Ho noqgab hogloq hv al bvla 
kvtaqdvn hoqb noqg mwwlwqkob wto.” Hoqgab roa bo keptenv mwam dvs-
twwsam la aky jisam jitwl, hoo mwam wm kunum. 

6Ho Jerimiya Ahikamwg ko tuup Gedalia dookub Mijpa ho wnum, hoo gvda hoq 
boumnam nyiilug pengko ho mwwg lvgab mwv doomin gvnum. 

7Hwdlo gvdaho nyob pagbo kepten mwlwngv la nyiilungv Ahikamwg ko tuup 
Gedaliag alaqho nyem, nyega, ko tulungam, Bebilonwb nyuum boomanam 
jwwgw gwwtaq taraqbo tulungam, Bebilonwg lvpw atv mwam gvdag nyiit rad 
gob mvpwk hvnam mam tapa yin, 

8bulv Gedalia dookub Mijpa ho wnum- Netaniyag ko tuup Ismaiyel, Kariya gv ko 
tuup Johanan, Tanhumet gv ko tuup Seraiya, Netopat nyi hoqg Epai ko tuup 
tulungv Maakat gv ko tuup Jejaniya bulv la bulug nyiilungv wnum. 

9Sapanwg ko tuup, Ahikamwg ko tuup Gedalia bulam la bulug nyiilungam 
dingrwl begamv, “Kaldiya nyi tulungam bon nyij dvb bos maabv. Gvda ho 
hingkib dootwl hoo Bebilonwg lvpw atam bon nyijto, hoo hoqhv nulug lvgab al 
tayin. 

10Ngoqgab nyiloqkam, ngo Mijpa ho doogw tayin, nulug doqdub haato bo 
Kaldiya nyi tulug agaho daqtayin. Hvbmabde nulgab, roo alangv la dug poolwg 
aaxiam la kutiam nookuml, hoo hoq tulu ham nulug pwcw-uddu ho hwwl apto, 
hoo nulug naaknam bopam tuluho nulv doogw to.” 

11Hoq hvbkalam, hwdlo Ammon pengko lo Moab, Idom hoo asaq gvda lo doonbo 
Judiya nyi tulungv Bebilonwg lvpw atv Juda lo boumnam nyi tulug aoho 
Sapanwg ko tuup, Ahikamwg ko tuup Gedalianvn nyiit rad gob xuqlinl mvpel 
wnam mam tapanum, 

12Mijpa ho Gedalianvn kvvrwq taakub Juda nyi mwlwngv bulam hogloq gvdab 
ruqpaq pakun hoq gvda hoqgv Juda gvdab hookurnum. Hoo bulv roo alangam la 
dug poolwg aaxiam naleq jaqgo boqkumnum. 

13Sija Kariya gv ko tuup Johanan la nyob pagbo nyig-wgbo mwlwngv mvlo ko 
Mijpa gvdaho Gedalia dookub haanum 

14hoo mwam benum, “Ammon nyi tulug lvpw at Baalis Netaniyag ko tuup 
Ismaiyelnvn noqg swwgam naapaq mvdwb kanamnum, no cengd nvi yv?” 
Hvbmabde Ahikamwg ko tuup Gedalia bulam mwwjw maanum. 

15Ho Kariya gv ko tuup Johanan Gedalianvn Mijpa ho kvsil goonum, “Kv ngam 
wmtvb hoo Netaniyag ko tuup Ismaiyelnvn jwwtab tad deen, hoo hoqham nyi 
akkam cengram. Hoggub mwv noqg swwgam naata dvn, hvbnyib nyiloqkam 

noqg dookub hookum tanbo Juda nyi mwlwngv cwrsaq-bvraq yinpv, hoo Judag 
boumnam mwlwngv yuupaq yinpv?” 

16Hvbmabde Ahikamwg ko tuup Gedalia Kariya gv ko tuup Johanannvn benum, 
“No soq tulu sam nyimabv, hoggab no Ismaiyelg pagoq lo xaalyob goodu do.” 

Jerimiya 41 

Gedaliyanvn Mengnam 

1Pool kvn yikho, Netaniyag ko tuup, Elisamag ko tuup, xinam imiq hoqgv 
Ismaiyel, lvpw atwg saab akgon nyi wyw go boolayil Ahikamwg ko tuup Gedaliya 
dookub Mijpa ho haanum. Bulv lvkin gob Mijpa ho dvs dudu yikho, 

2Ismaiyel la nyi wywngv lvkin gob gorab banv Sapan ko tuup, Ahikamwg ko tuup 
Gedaliyanvn hiyam Bebilonwg lvpw atv gvdag nyiit rad gob xuqnam mam, lyoqr 
orioq lvgab patabl mengnum. 

3Ismaiyel Mijpa ho Gedaliyag lvgab doonbo Juda nyiilungam la Kaldiyag sipai 
tulungam hoq moodho doonbo mwlwngam patabl mengnum. 

4Nyi akkam cengma taab, Gedaliyanvn mengxo dvk aal loogwn kokw so, 

5nyi campiin go Sekem hoo Silo hoo Samariya hoqgv bulug nvmmam reqpaq tvl 
hoo vj puceq-puiyeq boam kootwl hoo bulug gvvngam un-tar dvb mvtwl, At Swg 
dvrwq namho am mamla sulum akiam baqal jitab haanum. 

6Hoo Netaniyag ko tuup Ismaiyel bulam kvvrwq taab Mijpa hoqgv agwb xabjo 
ywl lengnum. Hwdlo mwv bulam kvvrwq yukho, mwv bulam benum, 
“Ahikamwg ko tuup Gedaliya dookub haato.” 

7Hwdlo bulv bopamho haaikukam, Netaniyag ko tuup Ismaiyel la mwwg lvgab 
dooba nyiilungv bulam mengtwl hoo bulam iss ung urab joolwqnum. 

8Hvbmabde bulug nyi wyw pengko hoqgv Ismaiyelnvn benum, “Ngulam 
mengma bv, hoggab ngulv wtw am, tanyeqkv, kutiv la tong ngolangv rongo v 
kvsil ap peen.” Hoqgab mwv la mwwg ajin tulungv bulam mengk maanum. 

9Ismaiyel Gedalia nvla nyiilungam mengtwl joolwqko iss ung ura hv koijaqnum, 
hoq iss ung urab dvb dunam hv Lvpw at Asa Israelwg lvpw at Baasanvn ceetor 
nadwb iss ung urab dvb dunamv; hoqham Netaniyag ko tuup Ismaiyel nyi svma 
yangv bwwr dvb joolwqnum. 

10Ho Ismaiyel Mijpa ho asaq nyiilu mwlwngam nyumwb boonum, lvpw atwg 
nyem koam la Mijpa ho boumnam nyiilu mwlwngam nyuum boonum, hiyam rao 
bo kepten Nebujaradan, Ahikamwg ko tuup Gedalianvn gvqlwq pel wleqnum. 
Netaniyag ko tuup Ismaiyel bulam nyuum boolayil Ammon nyi tulug dookam 
wbo dvb wnum. 

11Hvbmabde Kariya gv ko tuup Johanan la nyob pagbo tulungv Netaniyag ko 
tuup Ismaiyel hog bvxeq almab nyiknam mam hog mwlwngam tapanum, 

12bulv bulug nyiilungam boolayil Netaniyag ko tuup Ismaiyelnvn ceekol nyob 
patab wnum. Bulv mwam Gibeon ho koijaqb swnyiq dook ho wtin kunum. 

13Hoo hwdlo nyiilu mwlwngv Ismaiyel lvgab doon bov Kariya gv ko tuup 
Johanan la nyob pagbo tulungam kaapa tvl bulv vcjaqb hempnum. 

14Hoqgab Mijpa hoqgv Ismaiyelg nyuum booknam nyiilungv wkurnum, hoo 
Kariya gv ko tuup Johanan lvgab wba kunum. 

15Hvbmabde Netaniyag ko tuup Ismaiyel la nyi piin go Johanan hoqgv keleqnum, 
hoo Ammon nyi tulug dookub wknum. 

16Ho Kariya gv ko tuup Johanan la nyob pagbo nyiilo tulungv Netaniyag ko tuup 
Ismaiyel mwv Ahikamwg ko tuup Gedalianvn- sipai tulungam, nyem dvn 
tulungam, himy ko tulungam, hoo nyiipium bo tulungam mengpel bool 
wgkunam hoqgv naareq kunam nyiilungam Mijpab Johanan Gibeon hoqgv 
bookur kunum. 

17Hoo bulv Betleham ogumg Gerut Kimham ho Ijipt yaab wdwb nyil doonum 

18hoggab hvbnyiloqkam Kaldiya nyi tulug doogam gab. Hoggab Netaniyag ko 
tuup Ismaiyel, Bebilonwg lvpw atv gvdag nyiit rad gob mvknam mam, 
Ahikamwg ko tuup Gedalianvn meng gam gab, hoqgab bulam bulv bosnum. 

Jerimiya 42 

Ijiptwb Wdynam mam Ceekol Beo-belamnam 

1Ho nyob pagbo kepten mwlwngv la Kariya gv ko tuup Johanan hoo Hosaiyag 
Jejaniya ko tuup, hoo anyo hoqgv naarab layil koi namgub nyiilu mwlwngv 
ogumb haanum 

2hoo nyiqry benbo Jerimiyanvn benum, “Ngulug mvnyi-moiyul aya mwwpa 
tvbwk hvl benam mam noqg agaho haamto, hoo nulug Pwnbo At Swn ngul gab 
swgw tvbv soq boumnam nyi mwlw gab-hoggab ngulv boumnamv jaqnyo jaqgo 
dood kunv, noqg vnyiqkv ngulam kaado- 

3ho noqg Pwnbo At Sw ngulam ngulug lamta wkam, hoo ngulug pagoq bonam 
nyidy sanam kaakin kamyi nvpv.” 

4Nyiqry benbo Jerimiya bulam benum, “Ngo nulam tapa paku. Kaato, nulug 
Pwnbo At Swn nulug mwwl mvnyi-moiyu ko jaqb ngo swgw jitayin, hoo hog 
bvxeq At Sw goorwq tan ham nulam ngo betam tayin. Ngo hog akkam nul 
galoqkv pvvkur kuram.” 

5Ho bulv Jerimiyanvn benum, “Nam ngul gab kanam bo noqg Pwnbo At Swg 
gomcwr mwlw bekjaqb ngulv nyima baloqkam, At Swg jvqtw bvla dengkynamv 
ngulug ao so ceekol hvvkib nyimto. 

6Hoqhv al jaqkam kor jaqkam, ngulug Pwnbo At Sw goonam mam ngulv tvjw 
tayin, hiyam ngulv nam kanam gviyin, hwdlo ngulv ngulug Pwnbo At Swg 
goonam mam tvjw bvnyiloqkam hoqhv ngulug lvgab altayin.” 

7Aal looywg vtwr-anya aalho At Swg gomcwrv Jerimiyanvn haanum. 

8Ho mwv Kariya gv ko tuup Johanan la mwlw nyob pagbo kepten tulungam, la 
mwwg lvgab nyiilu doonbo mwlwngam anyo hoqgv naarab layil koi namgub 
goqkumnum, 

9hoo bulam benum, “Soq sib Israelwg Pwnbo, At Sw bedo, nulv ngam hiyig 
dookub nulug mvnyi-moiyul aya mwwpa tvbwk hvl benam mam mwwg agaho 
gvqlwq mvdwb kanamnum: 

10Nulv soq gvda so dooky bvnyiloqkam, ho ngo nulam swwrab mvtayin ngoqg 
nulam pugeq loram; hoo ngo nulam liitayin, hoo ngo nulam busuq kuram; ngo 
nulam ciqcaq-bviyaq dvb mvknam mam mwwkur dukun 

11Bebilonwg lvpw atam bos maabv, hiyam nulv bos gvdwn. Mwam bos maabv, 
At Sw bibwqdo, nulam ywwlin dvb la nulam mwwg alaq hoqgv naalin dvb, ngo 
nulug lvgab dooba dvn. 

12Ngo nulam aya mwwpanam mam jitayin, ho mwv nulam aya mwwpa tayin hoo 
nulam atwg gvda ho dooky mvtayin 

13Hvbmabde nulv hvl bebnyiloqkam, ‘Ngulv soq gvda so dookram,’ ‘Nulug 
Pwnbo At Swg benam mam tvjw mabnyiloqkam 

14hoo begamv, ‘Ma, ngulv Ijipt gvdab wtayin, hogloqho ngulv nyob panam mam 
kaapa maakwb ho tuuly miqnam mam tapa maakwb ho dvs gab kano maak, hoo 
ngulv alo dootayin hvbnyiloqkam,’ 

15ho At Swg gomcwr sam tato, Judag boumnam tulunga. Soq sib Israelwg Pwnbo 
nyiit At Sw bedo: nulug nyuqm mam Ijiptwb wdwb pwrarl hoo alo wlayil 
doobnyiloqkam, 

16ho nulug bosnam lyoqr orioqkv nulam Ijipt gvda alo ruqtin tayin, hoo nulug 
bosnam dwr-kanongv nulug kokw-kokwb wmin gvtayin, hoo alo nulv sitayin. 

17Nyi mwlwngv hiyv Ijiptwb nyuqm pwrarl alo wl dootayin bulv lyoqr orioq, 
dwr-kano, hoo dooi-palam dooi lvgab sitayin. Ngo bul gab ciqcaq-bviyaqkam 
bulug aoho baqa tayin ho bulv akkam siyum-doram ho swwl dookram. 

18“Hoqgab soq sib Israelwg Pwnbo, nyiit At Sw bedo: Ngoqg hang lengnamv la 
hoo ngoqg hang lingtwr-twryanamv Jerusalemwg doonbo nyil mwlwngam 
toopupnum, hvbkalam ngoqg hang lingtwr-twryanamv hwdlo nulv Ijiptwb wb 

nyiloqkam nulam ngo toopup tayin. Nulv kaac-kaaya dvb, bos sokum dvb 
beenam gob, hoo bej-bepar dvb nyitayin. Nulv soq nyook sam lokkam kaapa 
kuram. 

19At Sw nulam benum, Judag boumnam tulunga, ‘Ijiptwb wmabv.’ Soq aal so 
nulam ngoqg beol benam sam hoggub nyijaqkam mwwgab laka 

20hoggab nulug atwg swwgam bwqpaq-yaqpaq dvb nulv gaqxar paku. Hoggab 
nulug Pwnbo At Sw dookub nulv ngam kanam nvmlwql begamv, ‘Ngulug Pwnbo 
At Swn ngul gab swgw tvb hvl benum, hoo ngulug Pwnbo At Sw hog nvkv betayin 
ham ngulam betam tvb hoo ngulv ham nyitayin.’ 

21Hoo ngo soq aal so ham nulam bibwq pakun, hvbmabde nulug Pwnbo At Swg 
benam mam nulv tvjw mabnyiloqkam mwv hog nvk pagoq gab ngam nulam 
betam mvdwb kanam tayin ham ngo betam tayin. 

22Sija hoqgab nulv hoggub nyijaqkam cengto nulv hogloq gvdab mwwbil wl 
doodwb mwwdwn nulv gvdaho lyoqr orioq lvgab, dwr-kano lvgab, hoo dooi-
palam lvgab sitayin.” 

Jerimiya 43 

Jerimiyanvn Ijiptwb Booknum 

1Hwdlo bulug Pwnbo At Sw bulam betam mvdwb mwam kanam mam, Jerimiya 
nyiilungam soq bulug Pwnbo At Sw gomcwr tulu sam goonya yukho, 

2Hosaiyag ko tuup Ajariya la Kariya gv ko tuup Johanan la kwr-korbo nyiilungv 
Jerimiyanvn benum, “No vm mvvl bedo. ‘Ijiptwb wl bolo doomabv hvl, ngulug 
Pwnbo At Sw nam sam betam mvdwb kanam ma,’ 

3hvbmabde Neriyag ko tuup Baruk ngulam ceeko mvdwb nam kanam paku, ho 
ngulam bulam meng dvb ho ngulam Bebilonwb nyuum boom dvb, ngulam 
Kaldiya nyi tulug alaqho gvqlwq pakun.” 

4Hoqgab Kariya gv ko tuup Johanan la nyob pagbo saab tulungv la nyiilungv At 
Sw goonam mam tvjw maab, Juda gvdaho dooky dvb mwwnum. 

5Hvbmabde Kariya gv ko tuup Johanan la nyob pagbo saab tulungv Juda gvdaho 
boumnam mamla nyob gvdab bulam ruqpaq kunum gvda hoqgv bulv Judaho 
doota kub wkur kunbo tulungam nookumnum- 

6nyega tulungam, nyem tulungam, ko hury tulungam, lvpw atwg nyem ko 
tulungam, hoo nyiicwr-cwrxiam hiyam rao bo kepten Nebujaradan Sapan ko 
tuup, Ahikamwg ko tuup Gedaliag alaqho gvqlwq pel wleqnam mam; nyiqry 
benbo Jerimiya hoo Neriyag ko tuup Baruknvn kam bool wgnum. 

7Hoo bulv Ijipt gvdaho haanum, hoggab bulv At Sw goonam mam tvjw maanum. 
Hoo bulv Tapanes ho haaknum. 

8Ho At Swg gomcwrv Jerimiyanvn Tapanes ho haanum: 

9“Noqg alaqho wlw pwt booloq naato hoo hoq tulu ham Parog lvpw namlog 
Tapanes haagaho Juda nyi tulu kaadwb kvsil apto, 

10hoo bulam beto, ‘Soq sib Israelwg Pwnbo, nyiit At Sw bedo: Kaato, ngo 
Bebilonwg lvpw at Nebukadnejjar, ngoqg nyerangam naal hoo kanam tayin, hoo 
ngo mwwg lvpw pwqlw doogwngam soq ngoqg kvsil apnam wlw tulug aoso mvl 
aptayin, hoo mwwg xinam lvpwngam mwv bulug aoso tomlup doog tayin. 

11Mwv haalayil Ijipt gvdangam jwwtayin, ho dooi-palam lvgab sim deenam mam 
hoq tulu ham sim tayin, ho nyuum boodynam mam nyumwb bootayin, hoo lyoqr 
orioq lvgab siyin dvn hoq tulu ham lyoqr orioq lvgab sim tayin. 

12Ngo Ijipt gv pwnbog namlongam wm rwlwq tayin, hoo mwv bulam gux tayin 
hoo nyumwb bool wgtayin. Hoo mwv Ijipt gvdangam sviya rvky bov hoggub 
mwwg vj lo tagam-yanam mam puxaqnam hvb puxaq tayin, hoo mwv hoq gvda 
hoqgv swrsob wleq taikun. 

13Mwv Ijipt gvdag Heliyopolis ho pwlw soogw tulungam jwwdub tayin, hoo mwv 
Ijipt gv pwnbog namlo tulungam wm lvgab rwlwq tayin.’” 

Jerimiya 44 

Murty gab Pw-hwwnam 

1Ijipt gvdag Migdol ho, Tapanesa ho, Mempis ho, hoo Patros gvdaho doonbo Juda 
nyi tulug pagoq gab Jerimiyanvn gomcwrv haanum, 

2“Soq sib Israelwg Pwnbo, nyiit At Sw bedo: Jerusalem hoola Judag bopam 
tuluho ngoqg ciqcaq-bviyaqkam baqanam mam nulv kaag nukba. Kaato, soq aal 
namgub hoqhv dooxa tvl doodo, hoo hoqho uraho nyi akkam dookma, 

3hoggab bulug nyimur nyigam gab, ngam hang lengdwb nyiluq ko-gab, ho bulv 
bulug cengmanam mam, ho nulug cengmanam mam, ho nulug ab apa tulug 
cengmanam mam nulv asaq pwnboam aky jil hoo bon nyil xumgam gab. 

4Hvbsujaqkam ngoqg nyiqry benbo nyera tulungam kanam nvmngin maab 
nvmlwql, bemnam, ‘Oa, ngoqg soq oyuml bulum-kacnam sam nyima bvka!’ 

5Hvbmabde bulug almab nyik hoqgv la asaq pwnboam aky jiyok hvnam hoqgv 
bulv takam ma ho bulv ruucw kwrgab kuma. 

6Hoqgab ngoqg hang lingtwrnamv la haaxaqnamv Juda gvla Jerusalemwg 
bopam tulug lyobu tulungam wmv tolwqnum, hoo hoq tuluhv soq aal namgub 
yaqpia-yaqyal dooxa bo nyook gob nyidkun. 

7Hoo soq sib sija Israelwg Pwnbo, nyiit Pwnbo At Sw bedo: Hoggub nulv soq 
koijaqb almab nyinam sam nulam atam ceeko kodwb nyidwn, nyem ge, nyega 

ge, ko hoiyin ge, ko anyo ge, ho Judag pengko hoqgv nulam akkam boum 
dooram? 

8Hogloq ho nulv dootab haak nyook Ijipt gvda hoqgv nulug alaq nyis tulungam 
nyinam lvgab, ho asaq pwnboam aky jil ngam hoggab nulv hang nyiluq dvn, hoq 
gab swcw soqg nyob nyi tulug beenam gob la bej-bepar dvb nulam mvpaq kamyi 
nvpv? 

9Judag gvda gvla Jerusalemwg lyobu tuluho nulug ab tulug almab nyinam mam, 
Judag lvpw at tulug almab nyinam mam, bulug nywxw tulug almab nyinam mam, 
nulug atwg almab nyinam mam, hoo nulug nywxw tulug almab nyinam mam, 
nulv mwwpa kuma i? 

10Bulv soq aal namgub atv yan kuma, ho bulv bos kama, ho nulgab la nulug ab 
tulug agaho ngoqg pvvbam la ngoqg gamlam mvl ap jikwb wkma. 

11“Hoqgab soq sib Israelwg Pwnbo, nyiit At Sw bedo: Kaato, nulam laqm-baqm 
dvb la Juda hoqgv mvpaq dvb ngoqg nyuqm mam ceekol moiyeq tayin. 

12Hiyv Judag hoqg boumnamv Ijipt gvdab dootab nyuqm pwrarl haanbo 
mwlwngam ngo naatayin, hoo bulam twryum tayin. Ijipt gvdaho bulv yoql tayin 
lyoqr orioq lvgab bvla dwr-kano lvgab twryum tayin. Anyo hoqgv koi namgub 
bulv lyoqr orioq hoqgv la dwr-kano hoqgv sitayin, hoo bulam dingtaqnan gob, 
kaac-kaaya bo gob, beenam gob, hoo bej-beparnam akgob nyitayin. 

13Ngo hoggub Jerusalem mam lyoqr orioq hoqgv, dwr-kano hoqgv, hoo dooi-
palam hoqgv laqm-baqmnam hvbkalam hiyv Ijipt gvdaho doon boam laqm-
baqm tayin, 

14hoqgab Judag hoqgv boumnamv hiyv Ijipt ho dootab haanbov akkam keleqram 
ho swwkram, bulv wkurl alo doogwl doonw sukjaqkam Juda gvdab wkur kuram. 
Hoggab keleqbo tuugin apaq tvl hiyv kam bulv wkur kuram.” 

15Ho nyega mwlwngv hiyv bulug nywxw tulug asaq pwnboam aky jinam mam 
cengn bov, hoo koijaqb dookum ak ho daqn bo nyem mwlwngv, Ijipt gvdag 
Patros ho doonbo nyiilu mwlwngv Jerimiyanvn birwqnum: 

16“At Swg emin gab noqg ngul gab gomcwr goonam tulu ham, ngulv nam taram. 

17Hvbmabde Juda gvla Jerusalemwg bopam tulug lyobuho, doa aog vi-kooriam 
aky jidwb, hoo mwnwn twwnam akiam jidwb, ngulv la ngulug ab tulungv, 
ngulug lvpw tulungv hoo ngulug saab tulungv, ngulv hog nvkam nyidkub dingr 
kunam mam ham ngulv nyitayin. Hoggab ngulv naleqgo dvsv la swwnam-
geenamv doonum, hoo ciqcaq-bviyaqkam kaapa maanum. 

18Hvbmabde hwdlo ngulv doa aog vi-kooriam la mwnwn twwnam aky jinam 
mam apaq twqda kalam, ngulv hog mwlw pagoqho pwwk-cikma hoo lyoqr orioq 
kvla dwr-kanongv mingtwr gviku.” 

19Hoo nyem tulungv benum, “Hwdlo ngulv doa aog vi-kooriam aky jinum hoo 
mwnwn twwnam akiam tooj yikho, ngulug nyol tulungam tokur maab ngulv 
mwnwg guss hvb wtw seel hoo twwnam akiam mwnwn tooj namyv?” 

20Ho Jerimiya nyiilu mwlwngam benum, nyem ge nyega ge, nyiilu mwlwngv hiyv 
soq sam mwam birwqnum: 

21“Juda bopam tulungv la Jerusalemwg lyobu tuluho no la nulug ab tulungv, noqg 
lvpw at tulungv hoo noqg saab tulungv, hoo gvda hoqg nyiilug aky jil jinam tulu 
ham At Sw mwwpa maad nvi yv? Hoq tuluhv mwwg dumpo lo haama dvn yv? 

22At Sw nulug almab bon nyinam tulungam la bulum-kac dvb nyinam mam 
cwqnyi kuram. Hoqgab nulug gvdangv deexa-rara bvla dooxa dvb hoo beenam 
akwb nyiknv, soq aal godab hoqho hog gokam dookma. 

23Hoqhv no At Swn ceekol nyic nyil aky jigam gab hoo At Swg gookwb tamanum 
ho mwwg pvvbam la mwwg nyiyi-nyicangam hoo mwwg nyicw-mwcwb nyil 
wma ko-gab nam soolo soq ciqcaq-bviyaq sam haapa kun.” 

24Jerimiya nyiilu mwlw ngamla nyem tulungam benum, “Ijipt gvdaho doonbo 
Juda nyi mwlwngv At Swg gomcwr sam tato, 

25Soq sib Israelwg Pwnbo, nyiit At Sw bedo: No la noqg nywxw tulungv nulug 
agam hoqgv bibwq kunam mam, hoo nulug alaq tulungv hoqham niqtuq nyilin 
kunv, begamv, ‘Doa aog vi-kooriam aky jid bvla mwnwn twwnam akiam tooj dvb 
beknam mam, ngulv hoggub nyijaqkam ngulug dingl birkunam mam nyitayin.’ 
Hvbnyiloqkam nulug dingrnam mam pwbw layil hoo nulug dingrkunam mam 
nyito! 

26Hoqgab Ijiptho doonbo Juda nyi mwlwngv, At Swg gomcwr sam tato: Kaato, 
ngo ngoqg atwg koibo emin hoqgv dingl begyin, Ijipt gvdaho doonbo Juda nyi 
tulug agam hoqgv ngoqg eminam nywywngam bekmabv, ‘Pwnbo At Sw doodwn 
hvl.’ 

27Kaato, ngo bulug aoho ciqcaq-bviyaqkv haanam mam kaal doodu dvn 
hvbmabde albo gabma. Ijipt gvdaho doonbo Juda nyi mwlwngam lyoqr orioq 
kvla dwr-kanongv bulam dwtwr tayin. 

28Hoo Ijipt gvdag lyoqr orioq hoqgv keleqbov anyogo Juda gvdab hookur tayin; 
hoo Judag boumnam nyiv, hiyv Ijipt gvdaho dootab haanbov cengtayin hiyig 
gomcwrv dooyu yiba dwq, ngoqgv yv ma bul gv. 

29Soq si nulgab muxnam gob nyitayin, At Sw bibwqdo, ngo nulam soq nyook so 
laqm-baqm tayin, ho nulv cengtayin ngoqg gomcwrv nulam hoggub nyijaqkam 
ceekol laqm-baqm tayin: 

30Soq sib At Swg bedo, kaato, ngo hoggub Judag lvpw at Jedekiyanvn hiyv mwam 
mengdwb meegaqbo nyemaq, Bebilonwg lvpw at Nebukadnejjar alaqho 

jilwqnum, hvbkalam ngo Ijipt gv lvpw at Paro Hopranvn hiyv mwam mengdwb 
meegaqbo nyemaq tulug alaqho gvqlwq tayin.” 

Jerimiya 45 

Baruknvn Pui Benam 

1Josiyag ko tuup Jehoiakim, Judag lvpw atwb vnyw nywpy gob swwi yikho, 
Neriyag ko tuup Baruknvn nyiqry benbo Jerimiya gomcwr ak goonum, Jerimiya 
goqya tvl hwdlo mwv xeqyikho, mwwg xeqknamv kitap taqgob nyiknum: 

2“Baruka, soq sib Israelwg Pwnbo, At Sw, nam bedo: 

3No benum, ‘Ngam mwwdwq! mvmto! Hoggab At Sw ngoqg vc ciklo 
mwwdwqkam vbw paku. Ngo sigin ginl ter gil doodu dvn, hoo ngo doonu ko 
kaapa kuma.’ 

4Soq sib no mwam beto, soq sib At Sw bedo: Kaato, ngo hoggv mvpnum ham ngo 
mvpia piodu dvn, hoo ngo hoggv liiknum ham ngo busuq suqdu dvn-hoqhv gvda 
gvt mwlw sam. 

5Hoo no atgab koibo pagoqkam meegaq dvn yv? Ham meemabv, hoggab kaato, 
ngo nyi mwlwg aoho ciqcaq-bviyaqkam hoodu mvgdvn, At Sw bibwqdo. 
Hvbmabde ngo nulug swwgam nyob pajo aky gob nulug wk mwlw nyook ho 
jitayin.” 

Jerimiya 46 

Ijipt aoho Pw-hwwnam 

1Nyob asaq pagoq gab nyiqry benbo Jerimiyanvn At Swg gomcwrv haanum. 

2Hoqhv Ijipt hoqgv nyirabnum. Josiyag ko tuup Jehoiakim, Judag lvpw atwb 
vnyw nywpy gob swwi yikho Bebilonwg lvpw at Nebukadnejjar, Ijipt gv lvpw at, 
Parog sipai Neko nv Iupratas pobug Karkemis gvdaho nyob paiya deenam 
pagoqkam benum: 

3“Setam soruqkam mwx-mvaq layil nyob patab soolin to! 

4Svpuram wgbo nyi tulunga; svpur tulungam bookuml bulam twql wnan 
osongam mwx-mvaqto! Nulug saco dibiongam gvtwl nyob patab dvqrwqto, 
nulug nwwxongam mvxaq-mvraqto, nulug abn-pan nanam gvto! 

5Hoggub yu ngo hoqham kaapa kun? Bulv hang hopa ku hoo langkwb tobkur 
paku. Bulug nyob pvxbo tulungam jwwtab paku hoo nyebia jaqb kepa ku; bulv 
kookur kuma- taqg-loosaqb bos rooxo do! At Sw bibwqdo. 

6Dooi-taiyam hvb xarn bov keleq nyoram, ho nyob pvxbo tulungv keleqram; 
nyoodumg Iupratas pobu ho bulv dwqtubl geqp paku. 

7“Hiyv yu soq si, Nail pobungv burabnam hvb daqrab yin, iss pobungv topoq 
bvleqnam hvb nyidwn? 

8Ijiptv Nail pobu hvb torab do, iss pobu topoq bvleqnam hvb torab do. Mwv 
benum, ‘Ngo torab tayin, ngo swcw sam hinglup tayin, ngo bopam tulungam la 
hoqho doonbo mwlwngam twrm tayin.’ 

9Svpur tulunga, wrabto, hoo ceriot tulu nga duqrab to! Nyob pvxbo tulungam 
wrab mvto: Kus la Putwg nyi tulungv svtam mam bvvlaq dvn, Lud nyi tulungv 
illy-uppuqkam ablaq dvn. 

10Hoq aal hv nyiit Pwnbo At Swg aalv, kwly daqdy aalv, mwv atv mwwg ceebio 
tulungam kwly daqtayin. Hang xumt namgob lyoqr orioqkv mengtayin hoo xumt 
maad deedib hoqg hijum mam twwtayin. Hoggab nyoodum gvdag pobu Iupratas 
ho nyiit Pwnbo At Sw pwr jis ak gvbwl doogdo. 

11Ijipt gv mvvngam tulunga, Gileadwb caag dvl, hoo neenam dvrab naato! Niqtuq 
dooma bo dvrab pam no naleq go nyin paku; hoq tuluhv nam mwp kuma. 

12Nyob tulungv noqg hvnywnam mam tapa paku, hoo swcw si noqg xabnamv 
bwwr paku; nyob pvxbov nyob pvxbo kalam dwqtub mins paku; bulv vnyi vnyiv 
lvkin gob geqp paku.” 

13Ijipt gvdangam Bebilonwg lvpw at Nabukadnejjar nyob pady sanam mam 
nyiqry benbo Jerimiyanvn At Swg gomcwrv goonum: 

14“Ijipt lo bibwqto, hoo Migdol lo pui bepa to; Mempis la Tapanes lo pui bepa to; 
Beto, ‘Mwx-mvaq tvl hoo hengabl daqto, hoggab lyoqr orioqkv nam mingyum 
tayi.’ 

15Hoggub noqg atorbo akv nyuqm mooma-sasa dvn? Bulv daqnyi kuma hoggab 
At Sw bulam tuutab pakun. 

16Mwv naleq go dwqtub pv mvnum, hoo bulv geqlnum, hoo bulv akwn akwn 
bemin sunum, ‘Gorab tuk, hoo ngulv ngulug atwg nyiilu dookub hoo ngulam 
dwrbuqk gvdab wkur nukuj, hoggab lyoqr orioq hoqgv panyi-paiya paku.’ 

17Ijipt gv lvpw at, Parog eminam goqto, ‘Ruuj-pumj dvb dunbo akv moodam 
wpaq mwtwqdo.’ 

18“Ngo swwdy deedib, Lvpw atv bibwqdo, hiyvg eminv nyiit At Sw, puutu 
mwlwg pengko ho Tabor hvb nyidwn hoo Karmel hvbkalam sa-svlo hoqgv ak 
haatayin. 

19No atv nyuum book dupum-dvrab pam dvb mwx-mvaqto, Ijipt ho doonbo nyi 
tulunga! Hoggab Mempisv dooxa bob nyitayin, yaqpia-yaqya tayin, ho hog 
gokam dookram. 

20“Ijipt hv kangam bo svv hvvdo hvb nyidwn, hvbmabde ponbo tvi-taga ak 
nyoodum nyook hoqgv mwnwg aoho haapa ku. 

21Mwnwg ree-goqnam nyemaq tulungv mwnwg pengko ho svv ko dwjw bo hvb 
nyido; vv, bulv lvkin gob tobkur kunv hoo kenya kunum; bulv daqmanum, 
hoggab bulug aoho kvl-jeetanamv la bulam laqm-baqm deenam moodv 
haaknum. 

22“Mwn tvb odynam hvb ody peel aadob keginum; hoggab mwnwn mvtab 
nyemaqkv daayob cuml wnum hoo svvn kwrtab vx jootwl wnam hvb mwnwn 
ceeko taab haanum. 

23Bulv mwnwg nyorongam kwrxaq tayin, At Sw bibwqdo, hoqhv nyi wcoq dvb 
nyima jaqkam, hoggab bulv komar takam mam mvqlw yaadwn; bulam xinya 
lama dvn. 

24Ijipt gv nyem ko tulungam hvnyw moolw mvtayin; bulam nyoodum nyookwg 
nyiilug alaqho gvqlwq tayin.” 

25Israelwg Pwnbo, nyiit At Sw benum: “Kaato, ngo Tebeswg Amon ao lo, hoo 
Paro, hoo Ijipt hoo mwnwg pwnbo tulu ngvla mwnwg lvpw at tulungv hiyv 
Parog aoho mwwgw dvn, ham laqm-baqnam mam haam tayin. 

26Bebilonwg lvpw at Nebukadnejjar la mwwg saab tulungv, bulug swwgam 
meegaqbo alaqho ngo bulam gvqlwq jitayin. Kokwngam Ijipt lo kolwg nyi 
doonam hvb dootayin, At Sw bibwqdo. 

27“Hvbmabde bos maabv, ngoqg nyera Jakuba, ho hang homabv, Israela, hoggab 
kaato, ngo nam aado hoqgv ywwlin tayin, hoo noqg hosiqkam nyuum gvda 
hoqgv ywwlin tayin. Jakub wkur laikul hoo swrsob cooikab dootayin, hoo nyi 
akkam mwam bos dvb mvkram. 

28Bos maabv, ngoqg nyera Jakuba, At Sw bibwqdo, hoggab ngo noqg lvgab dooba 
dvn. Ngo nyob asaq nyiam twrkiq-twrma twryum tayin hogloq ho ngo nam 
ruqpaq pakun, hvbmabde nam ngo twrkiq-twrma twryum ram. Ngo nam xikal 
hengka gvdwl gwrnyiaq tayin, hoo nam ngo hoggub nyijaqkam laqm-baqm 
maab apaqram.” 

Jerimiya 47 

Palistan aoho Pw-hwwnam 

1Paro Gajangam nyob paa maatab Palistan nyi tulug pagoq gab At Swg gomcwrv 
nyiqry benbo Jerimiyanvn haanum. 

2“Soq sib At Sw bedo: Kaato, issiv nyoodum toloqkv burl tolin do, hoo hoqhv 
vcjaqb topoq-toloql tol tayin; hoqhv gvda mwlwngam hoo hoqho doonbo 
mwlwngam topw tayin, bopam mamla hoq uraho doonbo mwlwngam topw 

tayin. Nyiv sogoq goqlin tayin, hoo gvdaho doonbo mwlwngv sogoq kiirl 
xabtayin. 

3Mwwg svpur tulug cumdinam mam, mwwg ceriot tulug hib-hiby xaanam mam, 
bulug ceka tulug duqdinam mam, tapa peel, ann-ab tulungv bulug ko tulungam 
kookuram, laanyi maanbo tulungv bulug alaqho dootayin, 

4hoggab Palistan nyi mwlwngam twrm dvb hoq aalv hoodu do, Taiyar la Sidon 
hoqgv svka bo vx-ceram mvpaql mutum tayin. Hoggab Palistan nyi tulungam la, 
Kaptor soiyoqg boumnam mwlwngam At Sw twryum do. 

5Tuqxo loolnamv Gajag aoho haapa ku; Askelonv yuupaq paku. Bulug lywpa ho 
boumnam tulunga, hog hwd oyu go no atv un mvgwl dootayin? 

6Oa, At Swg lyoqr orioqkv! Hog hwd oyu go no cooikab dootayin? No atv noqg 
wrw urab haato; cooikab hoo doonu to! 

7Hoggub si cooikab dooiyin dvn hwdlo At Sw hoqham nyim dvb jik 
bvnyiloqkam? Askelon gvla sa-svlog suguram ceeko yikho mwv hoqham xuqlinl 
ap pakun.” 

Jerimiya 48 

Moab aoho Pw-hwwnam 

1Moab pagoqkam, Soq sib Israelwg Pwnbo, nyiit At Sw bedo: Vrrv ku Nebo gab, 
hoggab hoqhv dooxa-xaaram paku! Kiriataim mam hvnyw dvb mvpa, hoqham 
naag nukba; gurum nwqtumnam mam hvnyw dvb mvpa hoo hoqhv yaqpia paku; 

2Moabg yuunamv hog dookram. Bulv Hesbon ho mwnwn ceekol ciqcaq-bviyaq 
mvdwb hwwpwl apkunum: ‘Haato, kuj mwnwn nyob hoolu ak hoqgv twryum 
xaatuj!’ Madmen nga, nulamkam, jimy-jema dvb mvl tayin; lyoqr orioqkv nulam 
ruqmin gvtayin. 

3“Mwwdwqnam mamla koijaqb twryum deenam mam, ‘Horonaim hoqgv 
sogoqnam mam!’ Tato! 

4Moabam twryum paku; mwnwg ko tulungam sogoq dvb mvnum. 

5Hoggab Luhitwg coodu ho bulv xabjoywl caado; hoggab Horonaimg ibam ho 
bulv twryuml mwwdwq-saqk gob sogoqnam mam tapa paku. 

6Keto! Nulv atv ywwlin suto! Nulv diixa-rarag svdam hvb nyitayin! 

7Hoggab, no noqg atwg nyis tulungam nyinam hoola gumnam mwwgwnum, 
namkam naatayin; mwwg nyub la saab tulu lvgab Kemosv nyumwb wtayin. 

8Twrdy bov bopam pomxig aoho haatayin, hoo bopam akkam keleqram; 
lywpangv yuupaq tayin, hoo haapa tulungam twryum tayin, hoggub At Sw agam 
goopa kun. 

9“Moabam alap jito, ho mwn jarleq yinpv; mwnwg bopam tulungv hemp kuram, 
ho bulug ho hog gokam dookram. 

10“Hiyv At Swg bonam kwrwb nyima boam beeg yin, hoo hiyv mwwg lyoqr 
orioqkam mengn kumab xwqkur boam beeg yin. 

11“Moabv mwwg tuudy-yaamy hoqgv jaq swrsob doopa ku hoo mwwg doonu ko 
ho doopakun; mwv dupum-dvrab akwn hoqgv akwn namgub lokam asar dvb 
mvka ma, ho nyuum bvkam wka ma; hoggab mwwg ngamnamv mwam doomin 
gvdwn, hoo mwwg sungam bo norv kwly ma. 

12“Hoqgab, kaato, aalv hoodu do, At Sw bibwqdo, hwdlo ngo mwam tooxa bo 
tulungam mwam tooxa mvdwb kanam tayin, hoo mwwg dupum-dvrab pam asar 
dvb mvtayin hoo mwwg uppum tulungam vmwq-yumgub mwmwq tayin. 

13Ho hoggub Israelv bulug mwwgwnam Betelam hvnyw mvnam hvbkalam, 
Moabv Kemosam hvnyw tayin. 

14“Hoggub nulv bedwn, ‘Ngulv xitor-xilo bov hoo nyob ator jaqb nyob panbov’? 

15Moabam la mwwg bopam tulungam twrdy bov haapa ku, hoo mwwg daalin 
kunam yaapa tulungam mengpaq taab bool gvn kunum, Lvpw atv bibwqdo, 
hiyvg eminv nyiit At Sw. 

16Moabg kvl-jeetanamv ogum hvvnwq paku, mwwg duqtwr duqdnamv nyebia 
jaqb haado. 

17Mwam dooyum bo nul mwlwngv, hoo hiyv mwwg eminam cengnbo mwlwngv, 
mwwg gab nyix-riito; beto, ‘Hoggub yu atorbo benyiaqngv dwrtu pakun, 
yuunam beqnyiangv.’ 

18“Noqg yuunam hoqgv ipoq tuku, hoo cwwgoq-deegoq goqc ko deela ho dooto, 
Dibonwg nyi tulunga! Hoggab Moabam twrdy bov nam ceekol haapa ku; mwv 
noqg atorb cwwgw nanam mvpia paku. 

19Lamta bviywrho daqtwl kaato, Aroyer gv nyi tulunga! Mwam toxto hiyv kedwn 
hoo mwnwg hoqgv hiyv kedwn; beto, ‘Hoggv nyipa kun?’ 

20Moabam hvnyw dvb mvpa ku, hoggab hoqhv yaqpia paku; nyix-riil hoo sogoq 
to! Arnon bviyoq hamkam betam to, Moabv dooxa-xaaram tvl doodo. 

21“Pw-hwwnamv puutu lywpa ho haapa ku, Holon, hoo Jaja ngvla Mepaat aoho, 

22hoo Dibon, hoo Nebo, hoo Bet-diblataim, 

23hoo Kiriataim, hoo Bet-gamul, hoo Bet-meon, 

24hoo Keriot, hoo Bojra, hoo Moab gvdag aado bvla ogum bopam mwlw ho haapa 
ku. 

25Moabg vrrwngam papaqnam, hoo mwwg laqpongam mwtwr paku, At Sw 
bibwqdo. 

26“Mwam twwxum mvto, hoggab mwv atv larnv At Swn ceeko do, ho Moabv 
mwwg atwg baapnamho duleq tayin, hoo mwam kam bej-bepar tayin. 

27Israelv nam bej-bepar maan mvi yv? Mwam dvcobo pengko ho kaapanam yv, 
hwdlo no mwam gooikam noqg dumpongam no dumtwq-kootwq dvn yv? 

28“Bopam tulungam apaqto, hoo wlw lwwraqho doogw to, Moabg nyi tulunga! 
Bwdw dwwraq bviywrho pukumv, osup supnam hvb nyito. 

29Ngulv Moabg larnam mam tapa paku- mwv vcjaqb lardo- mwwg xitor-xilo gob, 
mwwg larnam mam, hoo mwwg kwr-kor gob nyinam mam, hoo mwwg mwwc-
mwwiya hang mwwnam mam. 

30Ngo cengdwn, mwwg kwr-kornam mam; mwwg larnamv xaalyo dvn, mwwg 
bon nyinamv xaalyo dvn, At Sw bibwqdo. 

31Hoqgab ngo Moab gab xabdwn; ngo Moab mwlw gab sogoq goqlin dvn; ngo 
Kir-haresetwg nyi tulu gab nyix-riidwn. 

32Jajer ngam koiyab ngo noqgab xabdwn, Sibmag roo tulunga! Noqg haqbv sa-
svlongam coobo do, Jajera gv Sa-svlongam yamc do; noqg dwr poolwg aaxy 
tulungam hoo noqg roo aaxy tulungam twrdy bov yoql paku. 

33Dvmin-twwminko Moab gvda hoqgv hwnyir-hvmar la soomin-nyirminam 
mam naapaq paku; Ngo roo alangam yeqlinko hoqgv mutum pakun; ho nyi akam 
hemp goqr rol hoqb wma dukun; goqr ronamv hemp goqram rok maadwn. 

34“Hesbon hoqgv Eleale namgub, hoo Jahaj aado kiyo namgub, Joar hoqgv 
Horonaim hoo Eglat-selisiya namgub bulv bulug yalam tapa dvb sogoq kiirl 
xabdwn. Hoggab Nimrim issiv kam dooxa paku. 

35Hoo ngo Moab ho twryum tayin, At Sw bibwqdo, hiyv aobo gvdangam pwr 
jikar dvn hoo mwwg pwnboam aky jidwn. 

36Hoqgab ngoqg hangv Moab gab nyix-riinam hvb riidwn, hoo ngoqg hangv Kir-
hareset nyiilu gab nyix-riinam hvb riidwn. Hoqgab bulug gumn pookumnamv 
yuupaq paku. 

37“Hoggab dumpo pwx-ceram riqbin paku hoo nvm sooxam reqpaq paku. 
Mwlwg alaqhv unv, hoo mwlwg hwwpo hv tuila vjv doodo. 

38Moabg nam nvmcw namt ho hoo cuukiq-bvvrw mwlwho hog dooma 
hvbmabde nyix-riinamv dootwq do, hoggab ngo Moabam dupum-dvrab pam 
koocuml cumab mudupnam hvb mudup pakun, At Sw bibwqdo. 

39Hoggub yu soq sib dubn kun! Hoggub bulv kiir sogoq dvn! Hoggub Moabv 
hvnyw layil langk yab doqkur pakun! Hoggab Moabv bej-bepar dvb la koor-
kaaraq dvb mwwg taqg-loosaqb doonbo nyiilu gab nyinum.” 

40Hoggab soq si At Sw bedo: “Kaato, hoq ak hv xookam hvb hui mvdwb jartayin 
hoo mwwg alapam Moabam ceekol lvbjin tayin; 

41bopam mwlwngam naatayin hoo cwwgw nanam naareqnum. Hoq aalam 
Moabg nyob panbo tulug hangv nyem dvnv ko bwwtayin cinc cinam hvb 
nyitayin; 

42Moabam twryum tayin hoo nyiilu gob nyikram, hoggab mwv At Swn ceeko nv 
atam xitor-xilo gob mvnum. 

43Bosnamv, ungngv, hoo pwd-potongv noqg agaho doodo, Moabg doonbo nyi 
tulunga! At Sw bibwqdo. 

44Hiyv bos hoqgv ken bov ungho yoqlwq tayin, hoo hiyv ung hoqgv geelin boam 
pwd-potongv hoqtu tayin. Hoggab ngo soq pagoq tulu sam Moabg aoho haam 
tayin, bulug laqm-bvqd vnywngv haapa ku, At Sw bibwqdo. 

45“Hesbonwg doonyium ho bon nyingo tvl ator doomab doonum, hoggab 
Hesbon hoqgv wmv gulinum, Sihon hoqgv moiliv bioqlinum; hoqhv Moabg tuqt 
talongam, hoo hwr-matab bo ko tuup tulug ywr dumtup pam guiyumnum. 

46Vrrv ku, Moab no! Kemos nyiilungv nyinya kuma, hoggab noqg ko tuup 
tulungam nyumwb boopa ku, hoo noqg nyem ko tulungam nyumwb boog nukba. 

47Hvbsujaqkam ngo kokw aalam Moab gab nvtaqnam mam jikur tayin, At Sw 
bibwqdo.” Soq swdgo Moabam pw-hwwtayin. 

Jerimiya 49 

Ammon aoho Pw-hwwnam 

1Ammon nyi tulug pagoq gab, soq sib At Sw bedo: “Israelv ko tuup doomanam 
yv? Mwv hosiq dooma yv? Hvnyiloqkam hoggub Milkomv Gad nyookam naareql 
doogdvn, hoo mwwg nyiilungv hoq bopam tuluho doodwn? 

2Hoqgab, kaato, aalv hoodu do, At Sw bibwqdo, hwdlo ngo Rabbag Ammon nyi 
tulungam ceekol nyob pam dvb sogoqnam mam tapa dvb mviyin; hoqhv dooxa 
boam cuudin dvb yoqkum koob nyitayin, hoo hoqg nampam tulungam wm lvgab 
rwpaq tayin; ho Israelv mwam ruqpaqbo tulungam ruqpaq tayin, At Sw bedo. 

3“Kiirl sogoq to, Hesbona, hoggab Ai gvdangv dooxa-xaaram tvl doodo! Sogoq 
lengto, Rabbag nyem ko tulunga! Tuila vjam kooto, nyix-riito, hoo taa haataqho 
xarkur-xarxeql yvto! Milkomv mwv, nyub la saab tulu lvgab nyumwb wtayin. 

4No hoggub noqg lywpa gab lardwn, mwwjw dooma bo nyem ko tulunga, hiyv 
mwnwg gumnam mwwgwl, begamv, ‘hiyv ngam ceekol haady bongv? 

5Kaato, noqg taqg-loosaqho doonbo mwlw hoqgv, ngo noqg aoho bosnam mam 
haam tayin, nyiit Pwnbo At Sw bibwqdo, hoo nam ruqlin xaatayin, nyiicwr-
cwrxiv atwg mwwkwb ketayin, akkam vs-axaqboam lvkin gob bookum bo 
dookram. 

6“Hvbmabde kokwngam ngo Ammon nyi tulu gab nvtaqnam mam jikur tayin, At 
Sw bibwqdo.” 

Idom aoho Pw-hwwnam 

7Idom pagoqkam. Soq sib nyiit At Sw bedo: “Mwwlwqkv Temanho dook maad 
nvi yv? Cenglaql tomswr-honynam hoqgv niipa kun yv? Bulug mwwlaqkv 
niiyum pak nvi yv? 

8Keto, tobkurto, ura jaq bolo dooto, Dedanho doonbo nyi tulunga! Hoggab hwdlo 
ngo mwam laqm-baqm de moodam, mwwg aoho ngo Isug kvl jeeknam hvb haam 
tayin. 

9Roo aaxiam pukumbo tulungv noqg dookub haab nyiloqkam, bulv tuugin puum 
tvl dooram yv? Dvco bov aiyam haab nyiloqkam, bulv bulug jotnam gob mudupl 
dvco cotwq ramyv? 

10Hvbmabde ngo Isunvn talo dvb twqbin pakun; ngo mwwg kvsil dook nyookam 
mwbin pakun, hoo mwv atv atam kvs nyokram. Mwwg ko hury tulungam la 
mwwg vbw-bor tulungam twryumnum, hoo mwwg door-doopw tulu ngvla; hoo 
mwv dookma. 

11Noqg ab dooma bo ko hury tulungam apaqto; ngo bulam swwm dvb pvvtayin; 
hoo noqg xwwmy tulungam ngam mwwgw mvto.” 

12Hoggab soq sib At Sw bedo: “Hiyv lajaqkam pvtaqho twwdwb nyima sujaqkam 
ham twwdwb nyiky tayin, no laqm-baqmab wtayin yv? No laqm-baqmab wram, 
hvbmabde no twwky dvb nyitayin. 

13Hoggab ngo atv dingr pakun, At Sw bibwqdo, ho Bojrangv koor-karaq dvb, bej-
bepar dvb, dooxa dvb, hoo beenam akwb nyitayin, hoo mwnwg bopam tulu 
mwlwngv dooxa gob nyitayin.” 

14Ngo At Sw goloqkv puiyam tapa pakun, hoo nyob pengko lo sipai tulungam 
kanam nvmlwq pakun: “Nulv mwnwn ceeko dvb lvkin gob hookum to, hoo nyob 
padwb daqrab to! 

15Hoggab kaato, ngo nyob pengko lo nam anyo dvb mvtayin, nyia ko tulug 
pengko lo haqpaq tayin. 

16Noqg bos belamnamv, hoo noqg larnam hangv, noqg wlw lwwkab ho 
doonamv, gvda puutu aoho doonamv nam xaalyo lyopaq paku. No xookam hvb 

noqg osupam ao kiigo ho subs jaqkam, hoq hoqgv ngo nam akob mvgeq tayin, At 
Sw bibwqdo. 

17“Idomv koor-karaq akwb nyitayin. Nyi vxiv hoqb wpeq bo bos-kac kaapa tayin 
hoo hoqg ciqcaq-bviyaq ko-gab tob-tai tayin. 

18Hwdlo Sodom mam la Gomorrangam hoo bulug door-doopw bopam tulungam 
mvpaq yukho, hoqho nyi akkam dooram, ho nyi akkam mwnwg nyiody 
boolwqram, At Sw bedo. 

19Kaato, sony nyot ak Jordon bviywrg sibin-svv dukumko gvda nyoro hoqgv 
lengnam hvb, ngo mwam mwnwg hoqgv xaal kedwb mvtayin. Hoo mwnwg ao lo 
nyig mvdwb ngoqg mwwlwqnam mam xuqlin tayin. Hiyv ngoqg hvb nyidwn? 
Hiyv ngam goqdy bov? Hognvk sviya rvky bov ngoqg agaho daqtayin? 

20Hoqgab At Sw hognvkv Idom mam ceekol nyidwb mwwpan hoo Temanho 
doonbo tulungam hognvk pagoqho ceeko dvb mvl ap pan ham tato: Sviya 
yaacam ura hoqg ko anyo mwlwngam seepaq tayin. Jvqtw jaqb bulug hoolu 
uraho bulam nvtaq kunamv kaac-kaaya tayin. 

21Bulug yoqlnam yalv swcwngv dumdin tayin; bulug sogoqnam mam Lwwcw 
Sa-svlo namgob tapa tayin. 

22Kaato, nyi ak xookam hvb hui jara tayin hoo mwwg alapam Bojranvn ceeko 
dvb lvbjin tayin, hoo hoq aalam Idomg nyob panbo tulug hangv nyem dvn akwg 
ko bwwtayin cinc cinam hvb nyitayin.” 

Damaskas aoho Pw-hwwnam 

23Damaskaswg pagoqkam: “Hamat la Arpad mookaq-saqnum, hoggab bulv 
almanbo puiyam tapanum, bulv bos ho jiqnum, sa-svlongv suduq duqmab 
cooikab doonyi maanam hvb bulv hentwrnum. 

24Damaskasv laanyi kumanum, mwn tobkurl kenam, hoo bos haaiyv mwnwn 
mviya kunum; nyem dvn akv cinc cinam hvb, hentwr rvla mwwdwqkv mwnwn 
nootul doognum. 

25Ngoqg hempko bopam mam, yuunam bopam mam hoggub yu haqpaq kuma 
pan? 

26Hoqgab mwnwg yaapa tulungv mwnwg cuukiq-bvvrwho geqp tayin, hoo 
mwnwg sipa mwlwngam hoq aalam twryum taikun, nyiit At Sw bibwqdo. 

27Hoo ngo Damaskaswg bvliam wm tolwq tayin, hoo hoqhv Ben-hadadwg 
cwwgw nannam guiyum tayin.” 

Kedar la Hajor aoho Pw-hwwnam 

28Bebilonwg lvpw at Nebukadnejjar Kedar la Hajorg lvpw hatiam patabnam 
pagoqkam benum. Soq sib At Sw bedo: “Gorabto, Kedaram ceeko taab wto! Dou-
caga nyiilungam twryum to! 

29Bulug doogwngam la bulug sviya yaacam, bulug rwwtum nannam la bulug 
dvs-twws mwlwngam naatayin; bulug svjinam bulug hoqgv booreql wgtayin, 
hoo nyi mwlwngv bulam sogoql: ‘Taqg-loosaq hoqgv bos belam tayin!’ 

30Keto, aadob jaqb gaqleqto, uraho dooto, Hajorho doonbo tulunga! At Sw 
bibwqdo. Hoggab Bebilonwg lvpw at Nebukadnejjar nulam ceekol mvpaqdvb 
mwwl ap paku hoo nulam ceekol hog ak nyidwb ywrnum. 

31“Gorabto, swrsob bvla cumciqho doonbo nyob akam ceeko taab wto, At Sw 
bibwqdo, hoqho toggoq tulungam ho maalo dvvcw tulungam mutumnam akkam 
dookma. 

32Bulug svjin tulungam naareq tayin, bulug tuun-mee luut-gumdungv yuupaq 
tayin. Hiyv bulug dum mam reqgin-reqyin boam ngo dooi lvgab cwrsaq-bvraq 
twqb mvtayin, hoo bul gab ngo kvl-jeenam mam bulug taqg-loosaq mwlw hoqgv 
haam tayin, At Sw bibwqdo. 

33Hajor hv Jekel tulug dookum kob nyitayin, kuiyum xaqb daaxa dvb nyitayin; 
nyi akkam hoqho dookram; nyi akkam mwnwg ho nyiody boaram.” 

Elam aoho Pw-hwwnam 

34Jedekiya Judag lvpw atwb swwrab yukho, Elamg pagoq gab nyiqry benbo 
Jerimiyanvn At Sw gomcwrv haanum. 

35Soq sib nyiit At Sw bedo: “Kaato, ngo Elamg illiam, bulug atorb torgwngam 
mwtwr tayin. 

36Hoo ngo Elamg aoho taqg-loosaq cuukiq-bvvrwg doa aoho hoqgv dooiyam 
yixa mvtayin. Hoo ngo bulam hoq dooi hoqgv cwrsaq-bvraq gob mvtayin, hoo 
Elam hoqgv ruqlinam nyiilungv haamanam gvda akkam dooram. 

37Ngo Elam mam bulug nyemaq tulug agaho la bulug swwgam meegaqbo agaho 
bos kaapa dvb mvtayin. Ngo bulug aoho ciqcaq-bviyakam la ngoqg hang 
lingtwrnam mam haam tayin, At Sw bibwqdo. Ngo bulam mingtwr maad deedib, 
ngo lyoqr orioqkam bulug kokwb kanam tayin, 

38hoo ngoqg pwqlwngam Elam ho ngo mvptayin hoo bulug lvpw atam la saab 
tulungam twryum tayin, At Sw bibwqdo. 

39“Hvbmabde kokwngam Elam mam nvtaqnam mam ngo jikur tayin, At Sw 
bibwqdo.” 

Jerimiya 50 

Bebilon aoho Pw-hwwnam 

1Bebilon gabla Kaldiya nyi tulu gab, At Sw, nyiqry benbo Jerimiyanvn goonum: 

2“Nyob tulug pengko lo puiyam bibwql bekinto, muxnam ak torpto hoo puiyam 
beto, hoqham mees maabv, hoo beto: Bebilonam naag nukun, Belam hvnyw 
moolw mvpa, Merodakam hang homnum. Mwnwg guss tulungam hvnyw-moolw 
dvb mvpan, mwnwg murty tulungam mucu-mviya pakun.’ 

3“Hoggab nyoodum gvda toloqkv nyob ak mwnwn ceekol haapa ku, hv mwnwg 
gvdangam dooxa-xaaram dvb mvtayin, hoo hoqho nyi akjijaqkam doogw ram; 
nyiv la svdinv vnyi-vnyiv aadob keleq tayin. 

4“Hoq aalam tulu hoola hoq moodam, At Sw bibwqdo, Israelwg nyiilu ngvla 
Judag nyiilungv lvkin gob haatayin, bulv xabjol haatayin, hoo bulug Pwnbo At 
Swn bulv meegaq tayin. 

5Bulv Jaiyonwb lamtangam tox tayin, bulug nyuqm mam hoq daiyab pwrarl, 
begamv, ‘Haato, kuj ngulv atv At Swg kuiyum xaqb pvvb uraho haat kuj hoqham 
nywywngam mwwpa maab nyima buj.’ 

6“Ngoqg nyiilungv sviya nyiinbob nyipa ku. Bulug sviya rvkybo tulungv bulam 
booxar paku, bulam nyiody aoho booxar paku. Bulv puutu hoqgv yornwb wpa 
ku. Bulug rolungam bulv mwwpa kuma. 

7Bulam kaapa bo mwlwngv bulam duiyum paku, hoo bulug nyemaq tulungv 
benum, ‘Ngulv nyixiaqma, hoggab At Sw, bulug jvqtw doogwngv, bulug ab tulug 
mwwgwnamv, hoqham bulv At Swn ceekol nyic nyipa ku.’ 

8“Bebilonwg pengko hoqgv kelinto, hoo Kaldiya nyi tulug gvda hoqgv lengleqto, 
hoo sibin bintw agaho bimp tulu hvb nyito. 

9Hoggab kaato, nyoodum gvda hoqgv ngo ator jaqn bo nyob ak Bebilonam ceeko 
mvdwb nwqduq boa gviyin. Hoo mwnwn ceeko taab bulv atv daqlin tayin. 
Hoqgv mwnwn naal wgtayin. Bulug uppuqkv vbx bo hvb nyidwn, hiyv alaq asarb 
hookur maadwn 

10Kaldiyangam naareq tayin; mwnwn naareqbo mwlwngv laleq-kakeq tayin, At 
Sw bibwqdo. 

11“Nulv hemp-hvnyir sujaqkam, nulv lardwb yuus jaqkam, ngoqg otungam 
naareqbo tulunga, nulv svv hvvbv jeek nyookho pojuq sujaqkam, hoo svpur 
nyega hvb nyirs jaqkam, 

12nulug annv twrkub hvnyw tayin hoo hiyv nulam ko bwwnboam hvnyw nyipa 
tayin. Kaato, mwn nyob tulug vtwr-anya pengko ho dootayin, deexa-rara gob, 
pwtw gvda gob, hoo diixa-rara gob mvtayin. 

13At Swg hang lingtwr ko-gab mwnwg ho nyi dookram hvbmabde dooxa looda 
dvb mvtayin; Bebilonho wpeq bo mwlwngv kaac-kaayab kaatayin, hoo mwnwg 
un gab tob-tai tayin. 

14Nul mwlwngv hiyv illiam seeal tvga bov, nulv atv Bebilonam taqg-loosaq 
hoqgv hookuml ceekol doqyum to; Mwnwn abto, uppuq soogkam pvvmabv, 
hoggab mwn At Swn ceekol nyic nyipa ku. 

15Mwnwg taqg-loosaqb ceeko gvdwl sogoq to; Mwn atam jipaq kunum; mwnwg 
gurum nwqtumnamv yaqpia paku; mwnwg sulu nwqknam mam tutam gvnkun. 
Hoggab soq si At Swg kwly daqnamv: mwnwg aoho kwliam daqto; mwn hoggub 
nyinam hvbkalam mwnwn nyilwqto. 

16Hoggab panyi-paiya bo lyoqr orioqkv haagam gab, Bebilon hoqgv ampaq paqn 
boam; hoo hiyv vly naadwb pee gvbw bo akam mvpaqto, hoo nyiicwr-cwrxiv 
mwwg atwg nyiilu dookub wkur tayin, hoo nyiicwr-cwrxiv mwwg atwg gvdab 
keta yukun. 

17“Israel sony nyot tulug nyoro gaql ruqpaqnam sviyangv. Otuqcob Assiriyag 
lvpw atv mwam dvmeqnum, hoo sija vtwr-anya so Bebilonwg lvpw at 
Nebukadnejjar mwwg alo tulungam kwrl dvknum. 

18Hoqgab, soq si Israelwg Pwnbo, nyiit At Sw bedo: Kaato, ngo hoggub Assiriyag 
lvpw atam laqm-baqm kunum hvb, ngo Bebilonwg lvpw atam la mwwg 
gvdangam laqm-baqmnam mam hoodu mvgdvn. 

19Ngo Israelam mwwg jeen nyookam jikur tayin, hoo mwv Karmelam la 
Basanam hootayin, hoo mwwg mwwbynam mam Iprayimg yorn tulu gvla Gilead 
ho xumt dvb mvtayin. 

20Hoq aal tulu ngamla moodam At Sw bibwqdo, nyixiaqkam Israelho meegaq 
tayin, hoo akjijaqkam meeparam. Hoo Judaho nyicam akjijaqkam kaaparam, 
hoggab ngo hiyam boumnam mam apaq jinam hvb ngo pw-hwwkram. 

21“Merataim gvda bvla, hoo Pekod ho doonbo tulungam caag dvl ceeko ta. 
Mengto, hoo bulam twrkiq-twrmal twryum ta, At Sw bibwqdo, hoo ngo hoggv 
nulam gaml jipan ham mwlwngam nyita. 

22Nyob panam yalv gvdaho dudo, hoo koijaq twryum namgo! 

23Hoggub yu swcw mwlwg kvnyiam pageql hoo mudup pakun! Hoggub yu 
Bebilonv nyob nyi mwlwg pengko lo koor-karaq dvb nyipa kun! 

24Ngo noqgab pwd-poto ak mvp pan hoo nam naapa kun, Bebilona, hoo hoqham 
no cengk ma; nam kaapanum hoo nootunum, hoggab no At Swn loorwq 
maanum. 

25At Sw mwwg nwwxo uppuq wrwngam mvko paku hoo mwwg hang 
lingtwrnam nwwxo uppuqkam naalin pakun, hoggab nyiit Pwnbo At Sw Kaldiya 
nyi tulug gvdaho nyis ak doodo 

26Taqg-loosaq mwlw hoqgv mwnwn ceeko dvb haato; mwnwg noosu tulungam 
mvko to; mwnwn am yaqcanam hvb paal apto, hoo mwnwn twrkiq-twrmal 
twryum to; mwnwn hog akkam doom mvmabv. 

27Mwnwg hvvb mwlwngam mengto; bulam patab kob bool to. Bulv vrrv ku, 
hoggab bulug aalv, hoo bulug laqm bvqd moodv haapa ku. 

28“Yal ak dudo! Bulv Bebilonwg gvda hoqgv xarl hoo keleqdo, ngulug Pwnbo At 
Sw mwwg dvrwq namlo gab kwly daqdy sanam mam, Jaiyon ho bibwqdo. 

29“Illy gwra tvl doonbo mwlwngam, Bebilonam ceeko mvdwb uppuq ablaqbo 
tulungam goqkum to. Mwnwn taqg-loosaqb gooyum to; akkam keleq mvmabv. 
Mwnwg nyinam hvbkalam mwnwn nyirwqto. mwn hoggub mwlwngam nyinam 
hvbkalam mwnwn nyito. Hoggab Israelwg Dvrwqbo Akam mwn larnv At Swn 
domrwqnum. 

30Hoqgab mwnwg yaapa tulungv mwnwg pwd-poto ho yoqlwq tayin, hoo 
mwnwg sipai mwlwngam hoq aalam twryum tayin, At Sw bibwqdo. 

31“Kaato, larnbo ak nga, ngo nam ceeko dvn, nyiit Pwnbo At Sw bibwqdo, hoggab 
noqg aalv haapa ku, hwdlo ngo nam laqm-baqm de moodv haatayin. 

32“Larnbo akv dwqtubl hoo geqtayin, mwam purabo akkam dooram, hoo ngo 
mwwg bopam tuluho wm rwlwq tayin, hoo hoqhv mwwg taqg-loosaqho doonbo 
mwlwngam guiyum tayin. 

33“Soq sib nyiit At Sw bedo: Israelwg nyiilungam la Juda nyiilungam nyijab-
nyiyiqnum. Nyuum boonbo mwlwngv nyuum boonam mam dvm-twwmab parl 
apnum; bulam bulv wm mvma do. 

34Bulam Pvlyw bov ator dvn; mwwg eminv nyiit At Sw. Mwv hoggub nyijaqkam 
bulug bvrwqkam bijtayin, ho mwv swcw sam swrsongam yinpv, hvbmabde 
Bebilonwg nyiilungam doodu mvram. 

35“Kaldiya nyi tulungam lyoqr orioqkv ceeko tayin, At Sw bibwqdo, hoo 
Bebilonho doon boam, hoo mwnwg saab tulungam hoo mwnwg mwwlwqbo 
nyiilu gab ceeko tayin 

36Nyiqry benbo tulungam lyoqr orioqkv ceeko tan, ho bulv paca bo gob nyikam 
yinpv! Mwnwg nyob pvxbo tulungam lyoqr orioqkv ceeko tan, ho bulam twryum 
kamyi nvpv! 

37Mwnwg svpur tulungam la mwnwg ceriot tulungam lyoqr orioqkv ceeko tan, 
hoo mwnwg pengko ho nyoodo sipai tulu doonbo mwlwngam ceeko tayin, ho 

bulv nyem tulu hvb nyikam yinpv! Mwnwg gumn tulungam lyoqr orioqkv ceeko 
tan, ho bulam naareq kamyi nvpv! 

38Mwnwg iss pobungam xootwr dvb ceeko tan, ho hoq tuluhv pwtw kamyi nvpv! 
Hoggab hoqhv guss aco bo gvdangv, hoo bulv murty tulu gab rugaq duku. 

39“Hoqgab Bebilon ho nyoro svdin lvgab hainasv dootayin, hoo ostric tulungv 
mwnho doogw tayin. Mwn nywywngam nyiilug doog kuram, ho hosiq-hosiq 
namgob nyi dookram. 

40Hwdlo Pwnbov Sodom mam la Gomorrangam hoo bulug door-doopw bopam 
tulungam twryumnam hvbkalam, hoqho nyi akkam dookram, ho nyia kongv 
mwnwg ho nyiody boolwq kuram, At Sw bibwqdo. 

41“Kaato, nyoodum hoqgv; ator jaqn bo nyob ak la naleqgo lvpw at tulungv swcw 
nvg ywwtwr hoqgv nwqduqnam nyiilu ak haatayin. 

42Bebilonwg nyem ko nga, nam ceeko dvb, bulv illiam la nwwxongam nootu 
paku; bulv kwr-korwl akkam anya mwwpa maanbov. Bulug yal dunamv sa-svlog 
dugumnam hvb gumdo; bulv svpur tulug aoho xardo, nyob patabo nyemaq 
mwx-mvaqnam hvb nyido! 

43“Bebilonwg lvpw atv puiyum xwwtamnam mam tapanum, hoo mwwg alaqkv 
hog nyinyi kumab boiyo kunum; dvn akv ko bwwtayin cinc cinam hvb, 
mwwdwqkv mwam mviya paku. 

44“Kaato, sony nyot ak Jordon bviywrg sibin-svv dukumko gvda nyoro hoqgv 
lengnam hvb, ngo haqma paqb mwnwg hoqgv bulam xaal kedwb mvtayin. Hoo 
mwnwg aoho nyig mvdwb ngoqg mwwlwqnam mam xuqlin tayin. Hiyv ngoqg 
hvb nyidwn? Hiyv ngam goqdy bov? Hog sviya rvky bov ngoqg agaho daqnyi 
tayin? 

45Hoqgab At Sw hognvkv Bebilonam ceekol nyidwb mwwpan hoo Kaldiya nyi 
tulug gvdaho hognvk pagoqho ceeko dvb mvl ap pan ham tato: Sviya yaacam ura 
hoqg ko anyo mwlwngam seepaq tayin. Jvqtw jaqb bulug hoolu uraho bulam 
nvtaq kunamv kaac-kaaya tayin. 

46Bebilonam nyuum boonam yalam tapa yin swcwngv dumdin tayin, hoo 
mwnwg sogoqnam mam nyob tulug pengko ho tapa tayin.” 

Jerimiya 51 

Bebilonam Twrkiq-twrma Twrmnam 

1Soq sib At Sw bedo: “Kaato, twrdy bo yal akam Bebilonam ceeko mvdwb, Leb-
kamai ho doonbo nyiilungam ceeko mvdwb, ngo nwqduq tayin 

2hoo ngo Bebilonho xabxorbo tulungam kanam tayin, hoo bulv mwnwn xabxor 
tayin, hoo bulv mwnwg gvdangam asar dvb mvtayin hoqg vs-axaq aalam, bulv 
mwnwn ceeko dvb taqg-loosaq hoqgv haatayin. 

3Abn boam mwwg illy tvga tvl doom mvmabv, hoo mwwg nwwxo svtam lvgab 
mwam daqrab mvmabv. Mwnwg yaapa tulungam apaq maabv; mwnwg sipai 
mwlwngam twryum mvto. 

4Bulv Kaldiya nyi tulug gvdaho mengeq lotayin, hoo mwnwg lyobu tuluho un 
gvtayin. 

5Hoggab bulug Pwnbo, nyiit At Swngv Israel la Judangam haqpaq maapan, 
hvbmabde Kaldiya nyi tulungv naleqgo nyixiaqnv Israelwg Dvrwqbo Akkam 
ceeko pan. 

6“Bebilon pengko hoqgv keto; nyiicwr-cwrxiv mwwg swwgam ywwsto! Mwnwg 
laqm hoqgv papaq maabv, hoggab soq si At Swg kwly daqnam moodv, mwv 
mwnwn kwly daql jikur deenam mam nyidu dvn. 

7Bebilonv At Swg alaqho hun pvtaq gob nyinum, swcw mwlwngam twwxum dvb 
mvnum; nyob luuxiv mwnwg opongam twwnum; hoqgab nyob luuxiv rugaq 
kunum. 

8Haqma paqb Bebilonv tabtol hoo dubn kun; mwn gab xabto! Mwnwg vc gab 
neenam dvrab naato; ho lokwn mwn alkamyi nvpv. 

9Ngulv Bebilonam mwp kins paku, hvbmabde mwnwn mwp lak ma. Mwnwn 
haqpaq tuku, kuj ngul vxiv atwg gvdab wnkuj, hoggab mwnwn pw-hwwnamv ao 
gvda tv cvvc paku hoo doa ao namgub kam jooca paku. 

10At Sw ngulug jvqtw pagoqkam ngam haag paku; haato, ngulv Jaiyon lo ngulug 
Pwnbo At Swg nyinam mam bibwq tuj. 

11“Uppuq tulungam yvrkiqto! Svtam tulungam naarabto! At Sw Medeswg lvpw 
at tulungam yalam nwqduq paku, hoggab mwwg tuugabnamv Bebilonam twrm 
dvb, hoggab hoqhv mwwg dvrwq namlog kwliam, At Sw kwly daqdwn. 

12“Bebilonwg bvliam ceekol mvpia nanloq ak mvpto; hwngkw jaqb kaaya mvto; 
rvkybo tulu loq pvvto; toosil mvdwb mwx-mvaqto; hoggab hoggv mwv 
Bebilonho doonbo tulungam gooknam mam At Sw mwwpnam mam hoo nyipa 
ku. 

13Pobu naleqgo dookho doonbo no na, gumn nyet boa, noqg swwtarv haapa ku; 
noqg swwg tanam piiriq pakun. 

14Nyiit At Sw atv mwv dingr paku: Hoggub nyijaqkam noqg lvgab ngo naleq go 
nyi loq, takam yorupv jaqtnam hvb vbw jitayin, hoo bulv mviyanam goqram 
noqg aoho rotayin. 

15“Hoqhv mwv su swcwngam mwwg ator hoqgv pwnbov, ho hiyv mwwg 
mwwlaq hoqgv gvda gvtam mvlinbov, hoo mwwg cenglaq hoqgv doangam pujin 
bov. 

16Hwdlo mwv mwwg yalam dulin yin doa aotv issiv rumd goqr do, hoo mwv 
swcw nvg ywwtwr hoqgv haapam mam juuca mvdo. Mwv nyodo gab taiyam 
bioqm do, hoo mwv mwwg noosu hoqgv dooiyam lywlin mvdo. 

17Nyi vxiv nyiam bvla cenglaq maadwn; hun yip pwnbo vxiam mwwg murty ho 
hvnyw moolw mvdwn, hoggab mwwg guss tulu si xaalyo bov, hoo bulug uraho 
saqnam dooma. 

18Bulv ximanamv, mwwsaml bonam nyinamv; bulam laqm-baqm de moodam 
bulv yuupaq tayin. 

19Hoq tuluhv Jakubg Pwnbo hvb nyima dvn, hoggab mwv hog mwlwngam ywrlin 
bo akv, hoo Israel hoolu mwwg otu gob nyidwn; mwwg eminv nyiit At Sw. 

20“No ngoqg kvnyiv hoo nyob panan nwwxo uppuqkv: noqg lvgab ngo nyob 
tulungam vmwq yumgub mvdwn; noqg lvgab ngo lvpw-hatiam twrdwn; 

21noqg lvgab ngo svpuram la xarg boam vmwq yumgub mvdwn; noqg lvgab ngo 
ceriotam la xarg boam tulungam vmwq yumgub mvdwn; 

22noqg lvgab ngo nyem mamla nyegangam vmwq yumgub mvdwn; noqg lvgab 
ngo nyekam-xoxam la tuudy yaamy tulungam vmwq yumgub mvdwn; noqg 
lvgab ngo nyega yaapangam la dvn nyijwram vmwq yumgub mvdwn; 

23noqg lvgab ngo sviya kaan boam la mwwg sibin svv tulungam vmwq yumgub 
mvdwn; noqg lvgab rongo mvnboam la mwwg acam mam vmwq yumgub 
mvdwn; noqg lvgab ngo nyiit rad tulungam la gaml jinbo tulungam vmwq 
yumgub mvdwn. 

24“Bebilonv la Kaldiya ho doonbo mwlwngam noqg vx cerwg vnyiq kaagaho bulv 
hoggv Jaiyonam almab nyipa kun ham ngo nyirwq tayin, At Sw bibwqdo. 

25“Kaato, ngo nam ceeko dvn, twrdu bo puutu nga, At Sw bibwqdo, hoqhv swcw 
mwlwngam twryum do; ngoqg alaqkv nam ijinl ceeko tayin, hoo nam bwdw 
hoqgv duqgeq tayin, hoo nam guxa puutu gob mvtayin. 

26Noqg hoqgv hiyvkam diirab nvdwb wlw naaram hoo gwwl ywrab nvdwb 
hiyvkam wlw naaram, hvbmabde no kuiyum namgub dooxa tayin, At Sw 
bibwqdo. 

27“Swcw aoso hog nyinan loq ak mvpto; nyob tulug pengko lo tuuly miqto; nyob 
tulungv mwnwn ceekol nyob padwb mwx-mvaqto; mwnwn ceeko mvdwb lvpw- 
hatiam goqkumto, Ararat, Minni, hoo Askenajam; mwnwn ceekol nyob pag 
mvdwb xuqlinto; komar takam xaa namhvb svpur tulungam xara mvto. 

28Medeswg lvpw at tulungam la bulug nyiit rad lvgab la bulam dvqsinbo 
tulungam la, bulug uraho doonbo gvdangam mwnwn nyob pam dvb nyob 
tulungam mwx-mvaqto 

29Gvdangv vcam cwqla maab hentwrl hoo dumdin do, hoggab At Swg Bebilonam 
ceekol nyidynamv nyiky tayin, Bebilon gvdangam dooxa gob mvtayin, hoqho 
hog gokam dookram. 

30Bebilonwg nyob pvxbo tulungv pvrwq kuma; bulug ator cwwgwko bulv 
doodo; bulug atorv niqtuq lengkma; bulv dvn tulub nyipa ku; mwnwg doogwngv 
wm aoho; mwnwg dvvcw tulungv durtu paku. 

31Xarnbo akv asaq akwn xvrwqtab xardo, hoo pui baqnbo akv asaq akwn 
kvvrwq taab wdo, Bebilonwg lvpw atam betam hoggab mwwg bopam taqg-
loosaqkam nooyum paku; 

32iss jaaj joonu ko mwlwngam naareq paku, kvs sigw puum mam wm hoqgv 
parxia paku, hoo sipai tulungv hendar-hempar kuma. 

33Hoggab soq sib Israelwg Pwnbo, nyiit At Sw bedo: Bebilonwg nyem kov jurpy 
deela ho caajabnam hvb nyipa ku hvbsujaqkam hoqhv anyo mood gob twq hoo 
mwnwg vly naad moodv haatayin.” 

34“Bebilonwg lvpw at Nebukadnejjar ngam dvmeq paku; mwv ngam vmwq-akaq 
dvb mvpa ku; mwv ngam asarbo dupum-dvrab gob mvpa ku; mwv ngam apa 
pwlw dvmeqnam hvb dvmeq paku; mwwg aiyeqkam ngoqg dvngam albo lvgab 
mwv dvdeq paku; mwv ngam neexaql neepaq paku. 

35Ngam la ngoqg lwrw tulungam kwr-korwb nyinamv Bebilonwg aoho haanka,” 
Jaiyonho doon boam bemto. “Ngoqg hijumv Kadliyan tulug aoho haanka,” 
Jerusalem mam bemto. 

36Hoqgab soq sib At Sw bedo: “Kaato, ngo noqg bvrwqkam bijtayin hoo noqgab 
ngo kwly daqtayin. Ngo mwnwg sa-svlongam xoom tayin hoo mwnwg iss subuq 
buqlin koam xootwr mvtayin, 

37hoo Bebilonv yaqpia-yaqya bo olum gob nyitayin, Jekel tulug pumkum koob 
nyitayin, koor-kaaraq hoo tob-tai gob nyitayin, hog gokam dookram. 

38“Bulv lvkin gob sony nyot tulug dugumnam hvb dugum tayin; bulv nyot ko 
tulug xabnam hvb xabtayin. 

39Hwdlo bulv hwwr yukam ngo bulam dvmin-twwminam ak mwx-mvaq jitayin 
hoo bulam twwxum mvtayin, ho bulv hemp tayin, ho kuiyum xaqb yubnam akam 
yubdwn hoo gorab kuram, At Sw bibwqdo. 

40Ngo bulam sviya koam, yaap tvmwr tulu ngamla sibin bimpam patab taab bool 
wgnam hvb boatayin. 

41“Swcw mwlwg poqkumnam mam, hoggub yu Bebilonam naareql naagnvn! 
Hoggub yu Bebilonv nyob tulug pengko lo koor-karaq akgob nyipa kun! 

42Sa-svlongv Bebilonam hinglup paku; ho mwnwn dugum guml hoq iss 
hwqnamv hwqlup paku. 

43Mwnwg bopam tulungv koor-kaaraq akgob nyipa ku, hoqhv jwwxa-xaanam 
bvla diixa-rara gvda akwb nyipa ku, hoq gvdaho nyi akkam dookma, hoo hoqb 
nyia ko akkam wpeq kuma dvn. 

44Hoo ngo Belnvn Bebilonho laqm-baqm tayin, hoo mwwg agamlo hognvkv 
miqlwq pakun ham naalin tayin. Nyob tulungv mwwg dookub soa kuram; 
Bebilonwg bvliv tabto paku. 

45“Ngoqg nyiilu, mwnwg pengko hoqgv lengto! At Swg hang lingtwr hoqgv 
nyiicwr-cwrxiv atwg swwgam ywwlin suto! 

46Hwdlo hoq vnyw hoqg puiyam la hoo vnyw nywsaq hoqg puiyv haaikam, hoo 
gvda uraho nyob-nyet pamin sunam mam, hoo lvpw at akwn lvpw at akwn ceeko 
minsnam puiyam, gvdaho dunam mam tapayin, noqg hangv kumwq-rumrwql, 
hoo bos somabv. 

47“Hoqgab, kaato, aalv hoodu do hwdlo ngo Bebilonwg guss tulungam laqm-
baqm yin; mwnwg gvda mwlwngam hvnyw moolw mvtayin, hoo mwnwg 
mengnam mwlwngv mwnwg pengko ho dootayin. 

48Ho doa ao tolo la swcw aoso doonbo mwlwngv, Bebilonwg ao lo hemp 
beminam betayin, hoggab nyoodum toloqkv bulam ceekol twrnbo tulungv 
haatayin, At Sw bibwqdo. 

49Israelam meng gam gab Bebilonv sidwb nyiky tayin, Bebilon gab swcw so nyiv 
naleqgo sinum. 

50“Nulv hiyv lyoqr orioq hoqgv keleq pakun, wto, doqdu maabv! At Swn aado 
kiyo hoqgv mwwpa to, hoo noqg mwwk ho Jerusalem haam to: 

51‘Ngulam hvnyw moolw mvpa ku, hoggab ngulv bej-beparnam mam tapa paku; 
ximanamv ngulug nyuqm mam pulup paku, hoggab At Swg dvrwqbo namlo 
nyookub nyoodo nyiilungv haapa ku.’ 

52“Hoqgab, kaato, aalv hoodu do, At Sw bibwqdo, hwdlo ngo mwnwg guss 
tulungam pw-hwwl laqm-baqm yikam, hoo mwnwg gvda mwlwho un baqgam 
gab sigin gintayin. 

53Bebilonv doa tol cvvc sujaqkam, mwnwg gurum mam ator dvb la ao dvb 
nwqtum sujaqkam, mwnwn ceekol twrdy bo tulungam ngoqg galoqkv haam 
tayin, At Sw bibwqdo. 

54“Yal ak dudo! Bebilon hoqgv sogoq do! Vcjaqb twrmnam yal ak Kaldiya nyi 
tulug gvda hoqgv haado! 

55Hoggab At Sw Bebilonam dooxa-xaaram dvb mudu gvdo hoo mwnwg yalam 
jimy-jema dvb mvgdo. Bulug suduq duqnamv naleq iss dugum gumnam hvb 
dudo; bulug dunam-xaanam yalv koi yaiyab duca do, 

56hoggab mwnwg aoho twrnbo ak haapa ku, Bebilonwg aoho; mwnwg nyob 
pvxbo tulungam naag nukba; bulug illy tulungv vmwq yumgub dwrmwq paku, 
hoggab At Sw lvqc cinbo Pwnbo akv; mwv hoggub nyijaqkam jirwqtayin. 

57Mwnwg mwwlaq boam la mwnwg saab tulungam, mwnwg nyiit radam, 
mwnwg gaml jinbo tulungam, hoo mwnwg nyob pvxbo tulungam ngo twwxum 
dvb mvtayin; bulv kuiyum xaqb yubnam akam yubtayin hoo gorab kuram, Lvpw 
atv bibwqdo, mwwg eminv nyiit At Sw. 

58“Soq sib nyiit At Sw bedo: Bebilonwg taqtbo bvliv deela hvb hvmlin tayin, hoo 
mwnwg ao bo toggoq tulungam wm lvgab parpaq tayin. Nyiilungv niqtuq dooma 
bo bonam nyidwn, hoo nyob hoolungv bulv atv atv wm gab mwwdwq dwqdwn.” 

59Vnyw nywpy gob Judag lvpw at Jedekiyag swwi yikho, nyiqry benbo Jerimiya 
Neriyag ko tuup, Mahseiya gv ko tuup Seraiyanvn gaml jinum, hwdlo mwv Judag 
lvpw at Jedekiyag lvgab Bebilonwg wmin gviyikho. Seraiya namlo rvkybo gob 
nyinum. 

60Jerimiya Bebilonho hog mwlw ciqcaq-bviyaq haady boam kitap taqg xeqpnum, 
soq gomcwr xeqpnam tulu si Bebilonho nyidynam pagoq mwlwngam xeqpnum. 

61Hoo Jerimiya Seraiyanvn benum: “Hwdlo no Bebilonho haaikam, kaato no soq 
gomcwr mwlw sam ridwb nyitayin, 

62hoo beto, ‘At Swa, no soq nyook pagoqkam benum, ho no ham mvpaq tayin 
hvnum, ho nyi lajaqkam, svdin lajaqkam, hoqho hog akkam doogw nyokram, hoo 
hoqhv nwrba gob dooxa-xaaram tayin.’ 

63Hwdlo no soq kitap sam rinyia yin, hoqham wlw ak rubtaq tvl hoo hoqham 
Iuprataswg svra lvpab joolwqto, 

64hoo beto, Soq sib Bebilonv jvvlwq tayin, lokam jaalin kuma dvb, hoggab ngo 
mwnwg aoho ciqcaq-bviyaqkam hoodu mvgdvn, hoo bulv ngata yukun.’” Soq 
namgub Jerimiyag gomcwrv. 

Jerimiya 52 

Jerusalemwg Yuupaqnam mam Xidarnam 

1Hwdlo Jedekiya lvpw atwb swwi yikho mwv vnyw camnyi leq nywgwb 
akamnum; hoo mwv Jerusalem mam vnyw camleq nywkin gob pvvb bwwl 
doognum. Mwwg ann hoqg eminv Hamutal, Libna hoqgv Jerimiyag nyem kov. 

2Hoo mwv At Swg kaagaho hoggv almadwn, Jehoiakimwg nyinam tulu hvb 
nyinum. 

3Hoggab At Swg haaxaqnamv Jerusalem mamla Judangam mwwg kaaga hoqgv 
hurpaq dvb pagoq goqg haaknum. Hoo Jedekiya Bebilonwg lvpw atam ceekol 
taleqnum. 

4Hoo vnyw kiya gola pool bvrywg hoq poolwg aal looyw dvb mwwg pvvb bwwl 
doog yikho, Bebilonwg lvpw at Nebukadnejjar mwwg sipai lvgab Jerusalem 
mam ceekol taab haanum, hoo hoqham naareql apnum. Hoo bulv naareq kunam 
mwlwngam taqg-loosaqb mutuml apnum. 

5Ho lvpw at Jedekiyag vnyw camleq nywkin gob swwnam xaqb bopam mam 
naareql apnum. 

6Pool bvrpig aal kiya deenho bopam urag gvdag nyiilungv vc loodab dwr wggam 
gab dvs cigkam doomab nyiknum. 

7Ho bopamho ung ak roqkonum, hoo nyob pvxbo nyi mwlwngv keleqnum, hoo 
hwdlo Kaldiya nyi tulungv bopam mam hwwiyuml doqdu gviyikho lvpw atwg 
boolu bvly vnyig toggoq pengko hoqgv ai bopam hoqgv kelinum. Hoo bulv Araba 
daiyab wnum. 

8Hvbmabde Kaldiya nyi sipai tulungv lvpw at Jedekiyanvn ruqmin gvnv Jeriko 
lywpa ho ruqtin kunum. Hoo mwwg sipaiyv mwam apaq pel mwwg hoqgv 
cwrsaq-bvraq kenum. 

9Ho bulv lvpw atam nootu kunum hoo mwam Hamat gvdag Bebilonwg lvpw at 
dook Ribla ho boanum, hoo mwam mwv mengdwb gaml jiknum. 

10Bebilonwg lvpw atv Jedekiyag ko tuup tulungam mwwg vnyiq kaagaho 
mengnum, hoo Judag saab tulungam kam Ribla ho mengnum. 

11Mwv Jedekiyag vnyiqkam harlinum, hoo mwam tag lvgab leenum, hoo 
Bebilonwg lvpw at Bebilonwb bool wgnum, hoo mwam mwwg sinam xaqb 
pvtwq uraho tumnum. 

Dvrwq namlongam Wm Parnam 

12Bebilonwg lvpw at Nebukadnejjar vnyw camleq kiya gola pool bvrywg aal loog 
gob swwl dooi yikho-hiyv Bebilonwg lvpw atgab bon nyinbo, roa bo kepten 
Nebujaradan, Jerusalem urab haanum. 

13Hoo mwv At Swg dvrwq namlongam wm parnum, hoo lvpw atwg nam 
tulungam hoo Jerusalemwg nam mwlwngam; nam namtbo nvmcw namtam 
mwv wm parnum. 

14Hoo Kaldiya nyi sipai mwlwngv, hiyv roa bo kepten lvgab yvnbov, Jerusalem 
bvly mwlwngam mvpianum. 

15Hoo rao bo kepten Nebujaradan, jwwgw gwwtaq taraqbo nyiilungam hoo 
bopam hoqg boumnam nyiilungam hoo Bebilonwg lvpw atam haqpaqbo 
mwlwngam lvkin gob jem mvlaqbo tulug lvgab nyumwb boonum. 

16Hvbmabde rao bo kepten Nebujaradan jwwgw gwwtaq taraqbo nyi tulu go roo 
boolungam la rongo tulungam mvm dvb apaqnum. 

17Hoo At Swg dvrwq namlo ho tama rwwda diilwqnam mamla, ho hoq daqn 
boam, hoo At Swg dvrwq namlo ho tama lvgab iss hengkum koob mvl apnam 
mam, Bebilon nyiilungv vmwq yumgub mvlayil, hoo tama tulungam Bebilonwb 
baql wgnum. 

18Hoo bulv pwcw tulungam, hoo tuqn nan tulungam hoo nexaqnan tulungam 
hoo hwrxaqnan pukaqkam hoo sulum mwwnan dupum-dvrab pam hoo dvrwq 
namlo ho nyin mvnnan tama dupum-dvrab mwlwngam baql wgnum; 

19hoq lvg-lvgab pukaq kaqnyo bo tulungam hoo loora tulungam hoo hwrxaqnan 
pukaq tulungam hoo pwcw tulungam hoo lemp twgwnan tulungam hoo sulum 
mwwnan dupum-dvrab pam hoo twwnam pwr jinnan pukaq tulungam baql 
wgnum. Rao bo kepten akv hoggv hunam ham hun kalam hvb baql wgnum, hoo 
hoggv rupnam ham rup kalam hvb baql wgnum. 

20Hoqg rwwda dvnyi hv, iss hengkumko akin, tama hvvbam mwiyw-mvcnam 
camleq dornyi go iss hengkumko niikumho rwwdangam dvqgw mvnam, lvpw at 
Solomon hoqhvb At Swg dvrwq namlongam mvnum, hoqg mvnam tama tuluhv 
xila maadwb vgwnum. 

21Rwwda tulu hoqg aongv, daagwn hoqg aongv camleq piin kiubit gob nyinum, 
hoqg pootv camleq vnyi kiubit gob nyinum, hoo hoqg jwwkamv lvqcw hvqpy 
gob nyinum, hoo hoqhv raroqnum. 

22Hoq aoho tama dumtup purlwqnam ak doonum. Akwn hoqg dumtup 
purlwqnam aongv ang kiubitnum. Dumtup purlwqnam ham tama hoqgv gaiywb 
hvmsiq-hameq tvl hoo annar aaxiam mwiyw-mvcnam mam tvqyw-rwgwl 
tvqlwqnum. Hoo vnyi deen rwwda hookam aiyin dvb annar aaxy hoqgv 
mwlwqnum. 

23Hoqho annar aaxy tvqlwqnamv camkiya leq cix go taqg-loosaqb doonum; 
mwlwg annar aaxiam tvqsiq-taqmiqnamv lwwg aoho taqg-loosaqho doonum. 

Bebilonwb Nyiilungam Nyumwb Boonam 

24Hoo rao bo keptenv peelo bo nyub Seraiya nvla dvqsinbo nyub Jepaniyanvn, 
hoo hvvtw pootam rvkybo oum mam naanum; 

25hoo bopam hoqgv nyob pal gaml jilinbo tulungam, hoo lvpw atam tomswrbo 
nyi kvn go, hiyam bopam uraho kaapanam mam; hoo gvdag nyiilungam tomswrl 

gaml jil xiqtu boam; gvda hoqg nyiilungv camx go, hiyam bopam pengko ho 
kaapanam mam ham bool wgnum. 

26Hoo rao bo kepten Nebujaradan bulam nootu layil Bebilonwg lvpw at dook 
Ribla ho bulam boanum. 

27Hoo Bebilonwg lvpw atv bulam jwwtabnum, hoo Hamat gvdag Riblaho bulam 
mengnum. Ho Judangam at gvda hoqgv nyumwb boolin kunum. 

28Nebukadnejjar soq swdgo nyiilungam nyumwb booknum: vnyw kvn deenho 
3,023 Juda nyi go nyumwb boonum; 

29vnyw camleq piin deenho Jerusalem hoqgv Nebukadnejjar mwv nyumwb 
booknamv 832 go boonum; 

30Nebukadnejjar vnyw camnyi leq nywum gob swwi yikho, rao bo kepten 
Nebujaradan Juda nyiilungam nyumwb booknamv 745 go boonum; nyuum 
booknam nyi mwlwngam xikumnamv 4,600 gob nyinum. 

Jehoiakinnvn Pvtwq hoqgv Tolinam 

31Hoo Judag lvpw at Jehoiakin vnyw cammum leq kvn gola pool bvryw leq 
bvrnyig camleq loonyi aalho, Bebilonwg lvpw at Ebil-merodak, hwdlo vnywho 
mwv Bebilonwg lvpw atwb swwi yikho, Judag lvpw at Jehoiakinnvn anya 
mwwpa nv hoo mwam pvtwq hoqgv boolin kunum. 

32Hoo mwv mwam anya agam goonum, hoo Bebilonho mwwg lvgab dooba bo 
lvpw at tulug pengko ho mwam dook xinam jaqkam jinum. 

33Hoqgab Jehoiakin mwwg pvtwq hoqg vj koonam mam pipaq kunum. Hoo aal 
looxiam mwv lvpw atwg tebolho lwxiam lvkin gob dvbam twwbam kunum, 

34hoo mwwg doojo-nyijongam, mwwg aal looxiam nyin mvn sanam mam lvpw 
atv lwxiam, hwdlo xaqb mwwg sima taab swwl dood deedib mwam jinum. 

Nyix-riinam 

Nyix-riinam 1 

Hoggub Yu Bopamv Vp-cwkwb Doodwn 

1Nyiilu naleqgo dook bopamv hoggub yu vp-cwkwb dood kun! Mwn hoggub yu 
xwwmy hvb swwpa kun, mwn nyob tulug pengko ho koibo akgob nyin mvlak! 
Mwn nyook tulug pengko hoqgv lvpw atwg ko nyijwrv akv paqn akwb swwpa 
kun. 

2Mwnwg nyuqm ho nyiqs rooxo tvl; mwn aiyam kacaq bviyaq dvb xobdu do; 
mwnwn aby bonbo pengko hoqgv mwnwn bet-bela bo nyi akjijaqkam dookma; 
mwnwg ajin mwlwngv mwnwg lvgab xaalyo lyopaq paku; bulv mwnwg ceebio 
tulub nyipa ku. 

3Hentwr hemmam lingsam la nyera-paqn swwm mam lingsam Judangv 
nyumwb wpa kun; sija mwn nyob asaqg pengko ho doodku hvbmabde doonu ko 
nyook kaapa ma; mwnwg hentwr henk pengko ho mwnwn ruqmin gvnv 
mwnwn ruqtinl nootu gvnkun. 

4Jaiyon yaab lamta tulungv nyix-riido, hoggab xilo sootab nyi akjijaqkam 
haakma; mwnwg toggoq mwlwngv rubd ku; mwnwg nyub tulungv sigin do; 
mwnwg mvvngam tulungv hentwr duku, hoo mwn atv kam henc-henya jaqb 
hentwr do. 

5Mwnwg ceebio tulungv peelo gob nyipa ku; mwnwg ceebio tulungv swwd-geed 
ku, hoggab At Sw mwnwn hentwr hem paku hoggab mwnwg xila maadwb nyic 
nyia nyigam gab; mwnwg ko tulungam ceebio agaho nyumwb wpa ku. 

6Jaiyonwg nyem ko hoqgv hog mwlw kangam dvb yuunamv wpaq paku. Mwnwg 
lvpw at nyega ko tulungv nwmw dvs kaapa maanbo sudum hvb nyipa ku; bulam 
ruqmin gvnbo agaho bulv ator dookmab kenum. 

7Jerusalemv mwnwg hentwr bvla mwwdar saqpar maanam aalam tulungam ho 
hog mwlw xima vrram xinam tulungv kolwg hoqgv sija godab mwn gvsu ham 
mwwpa do. Hwdlo mwnwg nyiilungv ceebiog alaqho haaikam, hoo mwnwn 
akjijaqkam svka bo doomanum, mwnwg ceebiongv mwnwn mviya gvnkun; bulv 
mwnwg yuupaqnam mam bej-beparnum. 

8Jerusalemv vc loodab nyic nyinum; hoqgab mwn kac kunum; mwnwn xik-paqk 
bo mwlwngv mwnwn haqpaq paku, hoggab bulv mwnwg talonam mam kaapa 
paku; mwn atv sigin sudo hoo mwnwg nyuqm mam nywpaq sudo. 

9Mwnwg vjam mwnwg kac-tanyiaqkv doonum; mwn kokw swwdy sanam mam 
mwwmwq kuma; hoqgab mwnwg yuupaqnamv vc loodab kaac do; mwnwn bet-
bela bo dooma. “At Swa, ngoqg hentwr sam kaato, hoggab ceebiongv mviya 
paku!” 

10Ceebiongv mwwg alaqkam mwnwg xinam dupum-dvrab pam cwrsaq-twqb 
mvdkub laqrab pakun; hoggab mwn mwnwg dvrwq namlo ho hiyam noqg 
dookumko ho no haam mvma dvb mvturnam mam, nyob asaqkv haanam mam 
kaapa paku. 

11Mwnwg nyiilungv dvs meegaql xabkar yvdo; bulug atoram lokta turkur 
mvdkub bulug gumnam dvs gab bulv kor bwwkar do. “Rogabto, At Swa, hoo 
kaato, hoggab ngam haqpaq paku.” 

12“Nulv hiyv hoqb wpeq bov, soq si noqgab hog kama yv? Rogabl hoo kaato 
ngoqg mwwdwq dwqnam hvb mwwdwq dwqnam ak dood nvi yv, hogloq hv 
ngoqg aoso baqanum, mwwg hang lingtwr twrya dvk aalho At Sw dwqtwr 
dwqmnum. 

13“Doa ao toloqkv wm mam kanamnum; hoqham mwv ngoqg alo urab haam dvb 
mvnum; mwv ngoqg lvpia gab wswq ak torpa; mwv ngam langkwb tobkur 
mvnum; mwv ngam lomkaq saq dvb apaqnum, aal loopwngam swnyiq-
svnyiaqnum. 

14“Ngoqg nyimurnam tulungv ngam luuk ak tulwq paku; mwwg alaq hoqgv bulv 
lvkin gob raqtin paku; bulv ngoqg lwwpo ho tulwqnum; mwv ngoqg atoram 
yuupaq mvdwb mvnum; hiyam ngo dvqrwq nyomanam At Sw ngam hoq alaqho 
jipaq paku. 

15“Ngoqg uraho atorbo nyi mwlwngam At Sw haqpaqnum; ho ngoqg yaapa 
tulungam vmwq yumgub mvdwb mwv ngam ceeko dvb dookum ak goqnum; 
Judag mvvngam nyem koam roo aaxiam riqjabnam hvb At Sw mvpa ku. 

16“Soq pagoq tulu gab ngo xabdwn; ngoqg vnyiqkv nyiqs todu do; hoggab ngam 
bet-bela deenbov ngoqg yvjam ator dvb mvdy bo akv aado paku, ngoqg ko hury 
tulungv vp-cwkw paku, hoggab ceebiongv mvtur paku.” 

17Jaiyonv mwnwg alaqkam yvmjin sudo hvbmabde mwnwn bet-belal bo 
akjijaqkam dooma; At Sw Jakubnvn ceekol gaml jipa ku ho mwwg door-
doopwngv mwwg ceebiob nyidwb nyipa; Jerusalemv bulug pengko lo kacbo 
luub nyipa ku. 

18“At Sw jvqtwho doodo, hoggab ngo mwwg gomcwram ceekol taleqnum; 
hvbmabde tato, nyiilu mwlw nulv, hoo ngoqg hentwram kaato; hoo ngoqg dvn 
nyijwrv hoo nyega yaapangv; nyumwb wn kuba. 

19“Ngoqg abynam mam ngo goqnum, hvbmabde bulv ngam mvvpaqnum; hwdlo 
bulug atoram bulv lokta turkur mvdwb dvs meegaq yikho, ngoqg nyub tulu 
ngvla nyi axa tulungv, bopam uraho yuupaq nukun. 

20“Rogabto, At Swa, hoggab ngo mwwdwq-saqkwl doodo; ngoqg kepongv dwql 
doodo; ngoqg hvvjw hara urangv ngam mwwdwq dwqm do, hoggab ngo taleq 

bob nyiknum. Lyoqr orioqkv nyiingam lyobu lo mengdo; hoqhv nam uraho 
sinam hvb nyido. 

21“Bulv ngoqg sigin dul doonam mam tapanum, hvbsujaqkam ngam bet-bela bo 
akjijaqkam dookma. Ngoqg vs-axaqkam ngoqg ceebio tulungv tapa paku; no 
hoqham nyigam gab bulv hemp do. no pui bepa dvk aalho no ham baqa pakun; 
sija bulam ngoqg hvb nyimto. 

22“Bulug almab nyidunam mam noqg agaho haamto, hoo ngoqg nyimur mwlw 
gab no hoggub ngoqg lvgab nyiknam hvbkalam bulug lvgab nyito; hoggab ngoqg 
siginam naleq dukun, hoo ngoqg hangv swnyiq-svnyiaq duku.” 

Nyix-riinam 2 

At Sw Aya Mwwpa maab Twryum Paku 

1Hoggub At Sw mwwg hang leng yikho Jaiyonwg nyem koam doomwq uraho 
mvp paku! Israelwg kangam mam ao gvda toloqkv swcw so mwv hwrgeq paku; 
mwwg haaxaq dvk aalho mwwg caatamnam mwv mwwpa kuma. 

2At Sw aya mwwpa maab Jakubg gvdaho doonbo mwlwngam dvmeq paku; Judag 
nyem ko cwwgwnanam mwwg hang lingtwr ko-gab mwv mvcaq-mviyaq paku; 
lvpw hatiam la hoqg pvvb bwwl doogbo tulungam mwv xima dukub deela hv 
mvgeq lopaku. 

3Israelwg atorbo mwlwngam mwwg vcjaqb haaxaq yikho pageq paku; ceebio 
tulug kaaga hoqgv mwwg lvqbwq alaqkam bulug hoqgv mwv seqkur paku; mwv 
Jakubnvn wm moily bioqnam hvb bioql mwlwngam guky-guiywl gudu do. 

4Ceebio ak hvb mwwg illiam mwv gwra paku, ceebio ak hvb mwwg alaq lvqbwq 
laqrab paku; hoo Jaiyonwg nyem ko tombu ura lo ngulug vnyiqho hemp 
kaapanam mwlwngam mwv meng nukba; mwwg hang lingtwrnam mam mwv 
wm hvb tolwq paku. 

5At Sw ceebio ak hvb nyipa ku; mwv Israelam dvmeq paku; mwv lvpw at tulug 
dook mwlwngam dvmeq paku; mwv bulug cwwgwnanam muiyu paku, hoo mwv 
Judag nyem ko tulug mwwdwqkam la nyix-riinam mam vi yaiya dvb mvpa kun. 

6Boolu ak hvb mwwg taabongam mwv dooxa dvb mvpa ku, mwwg dookumko 
nyookam dooxa dvb muiyu paku; At Sw Jaiyonam xilo soonam mam la 
Doonunam aalam mwwpa kuma dvb mvpa ku, hoo mwwg hang lingtwr 
twryanamv lvpw atam la nyub ho haapa ku. 

7At Sw mwwg yugwngam haqpaq paku, mwwg dvrwq namlongam xima dvb 
mvpa ku; mwnwg doogw koog bvly tulungam mwv ceebio alaqho gvqlwq paku; 
bulv At Swg dvrwq namlo ho xilo sood aalam goqr ak ronam hvb ropa ku. 

8Jaiyonwg nyem ko bvliam muiyu dvb At Sw mwwr paku; mwv lyaml xikal bwqp 
paku; mwv bulam twryumnam hoqgv mwwg alaqkam nootul ap kuma; mwv 
gurum mam la bvliam nyix-riim dvb mvpa ku; bulv lvkin gob yaaxa kunum. 

9Mwnwg toggoq tulungv deela urab yoqlwq paku; mwv mwnwg yvbdwr 
xwrtum nan lyoqdwr tulungam vmwq dvb mvpa ku; mwnwg lvpw atv la ko tuup 
tulungv nyob asaqg pengko ho doodo; pvvbv dookma, hoo mwnwg nyiqry benbo 
tuluhv At Sw hoqgv nyiqry kaapa kuma. 

10Jaiyonwg nyem ko any tulungv deela aoho cooikab doodo; bulug dumpo aoho 
diimwram bulv taiyaq paku hoo tuila vjam koopa ku; Jerusalemwg dvn nyijwr 
tulungv bulug dumpongam deela ho pvxwl paatin paku. 

11Ngoqg vnyiqkv nyiqs dil xabl doodwn; ngoqg kepongv dwqd-xaado; hoggab 
ngoqg nyiilug nyem koam twryum ko-gab ngoqg hang lengnamv deela lo toolin 
paku hoggab ko anyongv la ko hoiyinv bopamg lyobu tuluho swnyiq-svnyiaq 
duku. 

12Bulv bulug ann tulungam xabdo, “Hoglo dvsv la twwsv?” bopamg lyobu tuluho 
un gvnbo nyiv swnyiq-svnyiaqnam hvb bulv nyido, bulug swwgam bulug ann 
tulug hoobum ho jipaq kunum. 

13Jerusalemwg nyem ko nga, noqgab ngo hoggv benyi tayin, ho hoggv nam tvkin 
nvtayin? Jaiyonwg nyem ko mvvngam nga, hoggv ngo nam hinglwq mvtayin, ho 
ngo nam bet-bela dvbv? Hoggab noqg ocu-aiyanamv sa-svlo hvb koido; hiyv nam 
mwp kendo? 

14Noqg nyiqry benbo tulungv xaalyo ngamla sur nyiqry kaanam mam nulgab 
kvvj paku; noqg nvtaqnam mam naakur mvdwb bulv noqg nyimurnam mam 
bepor ma, hvbmabde noqgab gamt tonam mam xaalyongam la nyimurnam mam 
kaapa paku. 

15Lamta ho wpeq bo mwlwngv bulug alaqkv nam cupup pujv do; Jerusalemwg 
nyem ngam bulug dumpongv dumpwql bulv tob-tai do; “Soq bopam si kuiyv 
mwlwngam kangam yaado hvl, ho swcw mwlwg hempv hvl benamv?” 

16Noqg ceebio mwlwngv nam ceekol xwrtum do; bulv tob-tai do, bulv bulug 
exiam koiyin sudo, bulv sogoq do: “Ngulv mwnwn dvmeq paku! Oa, soq aalam 
sam ngulv mwungul dooknamv; ham sija ngulv naapku; ngulv kaapku!” 

17At Sw mwv hoggv nyidwb benum ham nyipa ku; hogloq ham mwv kol otuqho 
gaml jipkunam mam, mwwg gomcwram mwv nyil wpa ku; mwv aya mwwpa 
maab hurpaq paku; mwv ceebiongam noqg aoho hwnyir-hvmar mvdwb mvpa 
ku hoo noqg ceebio tulu atoram yuumnum. 

18Bulug hangv At Swn sogoqnum. Jaiyonwg nyem kog bvly nga, aal aiywb 
nyiqsam pobu tonam hvb tomto! No atv atam doonu dvb jimabv, noqg vnyiqkam 
nyiqcw mvmabv! 

19“Gorabto, aiyam sogoq to, ariyum mood hoqgv ai yupwngam huul dooto! At 
Swg dook agaho noqg hangam iss hvb toolin jito! Lyobu buuxig cuukiq-bvvrw 
mwlwho kano gab swnyiq-svnyiaq tvl doonbo, noqg ko hury tulug swwg gab 
noqg alaqkv mwam irabto.” 

20Rogabto, At Swa, hoo kaato! Hiyvg lvgab soq sib no nyipa kun? Dvn tulungv 
bulug mamb hoq aaxy xeelinam mam, bulug abynam ko hury tulungam dvm dvb 
yv? At Swg dvrwq namlo uraho nyubam la nyiqry benboam mengd nvi yv? 

21Lyobu tulug diimwr aoho vjw-akamb gel kardo; lyoqr orioq niqtuqb dvn 
nyijwr ngvla nyega yaapa tulungv yoqlwq paku; noqg hang lengd aalho no bulam 
aya mwwpa maab patabl meng paku. 

22taqg-loosaqb ngoqg vcjaqb bos belamnamv no bulam xilo aalho goqanam hvb 
goqanum, hoo At Swg hang lengd aalam hiyvkam keleqram ho swwkram; hiyam 
ngo doogwl hoo sokamnam mam ngoqg ceebiongv twryumnum. 

Nyix-riinam 3 

Noqg Dengkynamv Koido 

1Mwwg hang lingtwrl lyoqdwr lvgab ngo lak hentwr hemnam mam kaanbo nyi 
akv; 

2mwv ngam ruqlin kunv huto dooma bo kan twdwq uraho boa paku; 

3aal loopwngam nyitin-nyitinl mwwg alaqkv ngam ceeko koodu do. 

4Mwv ngoqg aiyaqkam la vpinam yaapaq mvpa ku; mwv ngoqg alo tulungam 
jwwtwr paku; 

5mwv ngam nootul aswr-ala dvb la henc-henya dvb tumlwq paku; 

6mwv ngam kolwg sikbo hvb kan twdwq uraho doom dvb mvpa ku. 

7Mwv ngam kelin mvma dvb bvly toqtum paku; mwv ngoqg tag tulungam vgw 
dvb mvpa ku; 

8ngo sogoq goql svka gab xabjaqkam, ngoqg swgwnam mam mwv mutum paku; 

9mwv ngoqg lamta tulungam wlw lvgab pootum paku; mwv ngoqg lamta 
tulungam tuugw-baago dvb mvpa ku. 

10Mwv sutum tooiyanam hvb ho sony nyot ak kvsnam hvb ngam kaayal doodo; 

11mwv ngoqg wtu hoqgv wxar gvl hoo ngam vmwq yumgub puc-pui paku; mwv 
ngam vp-cwkw dvb mvpa ku; 

12mwwg illiam mwv gwrnv hoo mwwg uppuqkv ngam tuugabnam (abdynam) 
ak gob mvpa ku. 

13Mwwg vgeqg uppuqkv ngoqg kiicwr urab vblwqnum; 

14ngo mwlwg nyiilug nyirj jiikum namgub nyipa ku, aal loopwngam bulug bej-
beparnam gob nyipa ku. 

15Mwv ngam henc-henya dvb mvpa ku; mwv ngam tapin-yamin lvgab xumt dvb 
mvpa ku. 

16Mwv ngoqg exiam wlw nyaml dvn mvpa ku, hoo ngam mui aoho giqbur 
mvnum; 

17ngoq yvjv swrso dookma; hempv hoggv ham ngo mwwpa kuma; 

18hoqgab ngo bedwn, “Ngoqg cwqnamv niipa ku; hoq hvbkalam At Sw hoqgv 
ngoqg mwwgwngv dookma.” 

19Ngoqg duqtwr duqnam mam la ngoqg gaqgaql yvnam mam, tapin-yamin 
namla rwk kacaqkam mwwpa do! 

20Ngoqg yvjv ham mwwpa poodu doodo hoo ngam mwwcu-saqya mvdwb 
mvnam. 

21Hvbmabde ngo sam mwwdy layil mwwpa do, hoo hoqgab ngo mwwgw pakun: 

22At Swg tumab abynamv nywywngam nyiima dvn; mwwg aya mwwpanamv 
nywywngam nyikram; 

23hoq tuluhv ar rocw rotam nitib nyidwn; noqg dengkynamv koido. 

24“At Sw ngoqg looda gv,” ngoqg yvjv bedo, “hoqgab mwwg ho ngoqg 
mwwgwngv dootayin.” 

25At Swn hiyv kaaya dvn, ho hiyvg yvjv mwam meegaq dvn hv aldvn. 

26At Swg ywwlinam mam cooikab kaayal doonbo ak gab hoqhv aldo. 

27mwwg yaapa yukam luuk baqnamv nyi ak gab hoqhv aldo. 

28Mwam cooikab vpwb doomto hwdlo hoqham mwam tulwq jiyikam; 

29mwwg agam mam diimwr namgub nywbur mvto- hoqho lokam mwwgwngv 
dootwqto; 

30pitaqbo akam mwwg nyuqm mam mwam pwrga jimto, hoo mwam benyi-
beyanam lvgab bwwr mvto. 

31Hoggab At Sw nwrba gob joopaqram, 

32hvbmabde, mwv mwwdwq dvb mvsjaqkam, mwwg tumab naleq jaqb abyko 
gab mwv hang biil aya mwwpa tayin; 

33hoggab mwv nyia koam duqtwr duqm dvb la mwwdwq dwqdwb nyiduml 
nyima dvn. 

34Swcw soqg pvtwq lwqnam mwlwngam lvpia niikumho cvvmwq dvb, 

35Mwlwngam Koi yaanbo agaho nyia ko ak gab jvqtwngam jima dvb, 

36mwwg pvvblo nyi ak gab pvvbam muk-mviya mvdwb, At Sw looma dvn. 

37Hoqham At Sw gaml jima nyiloqkam, hiyv hoqham wpeq mvdwb bepa kun? 

38Alv la korv Mwlwngam Koi yaanbo agam hoqgv lengma dvn yv? 

39Nyi akam mwwg nyic gab laqm-baqd sanam pagoq gab, hoggub swwl doonbo 
nyi akv sortayin? 

40Ngulug nyij-mujam pooiyeql hengka kaaka tuj, hoo At Sw dookub wkur nuj! 

41Ngulv ngulug hvvjwngam la alaqkam ao lvpwg Pwnboam irab tuj 

42“Ngulv nyixiaqnv hoo taleqnum, hoo no ngulam apaq jima paku. 

43“No atv hang lengnam mam pvvs tvl ngulam ruqmin gvnum, hoo aya mwwpa 
maab mengdu do; 

44no atv atam doomwq lvgab kvsnum hoqgab ngulug swgwnamv wpeq nyoma. 

45No ngulam nyiilug pengko ho xupiq tviyiq dvbla kac joop koob mvpa ku. 

46“Ngulug ceebio tulungv bulug agamv ngulam ceeko dvb gangk toto do; 

47vcjaqb bosnamv la yuupaqnamv ocu-aiyanamv la twrnamv ngulug ao si haapa 
ku; 

48ngoqg nyiilug nyem kov twryum ko-gab ngoqg vnyiqkv pobu hvb nyiqs todo. 

49“Ngoqg vnyiqkv nyiqs biqdul dootayin, hv biqngin deema, 

50hwdlo ao lvpw At Sw akob kaababl kaama deedib; 

51ngoqg bopamg nyem ko tulu mwlwg nvtaqnam ho ngoqg vnyiqkv hoq pagoq 
gab ngam mwwdwq dwqm do. 

52“Ngoqg ceebio tulungv mvkab doomab pvtangam vd-gurwho hoqtunam hvb 
ngam mvpa ku; 

53bulv ngam tordwb ung urab tuulwq tvl hoo ngoqg aoho wlw tulungam jootam 
do; 

54ngoqg dumpo aob issiv hinglupnum; ngo benum, ‘Ngo yuupaq paku.’ 

55“At Swa, ung ura jaq soqgv, ngo noqg eminam goqdwn; 

56no ngoqg xuml kanam mam tapa paku, ‘Ngoqg svka gab sogoqnam mam noqg 
nyurungam tuuxa maabv!’ 

57Hwdlo ngo nam goqnum no ngoqg ogumb haanum; no benum, ‘Bos maabv!’ 

58“At Swa, no ngoqg pagoqkam bij pakun; no ngoqg swwgam pvlyw paku. 

59At Swa, ngam nyimurnam mam no kaapa paku; ngoqg pagoqkam pw-hwwt bv 

60No bulug kwly daqnam mam, bulug ngam ceekol almab nyidwb mwwnam 
mam kaapa ku. 

61“At Swa, no bulug dooxy xeenam mam, bulug ngam ceekol almab nyidwb 
mwwnam mam tapa paku. 

62Ngam nyijab-nyiyiqbog nvbcwr lola mwwnamv aal loopwngam ngam ceekol 
doodo. 

63Kaato bulug doa daqrab yukam ngo bulug dooxy-xeenam gob nyido. 

64“At Swa, bulug bonam nyinam hvb jaq, no bulam nyirwq tayin. 

65No bulam mwwlaqnan hangam jiram; noqg beenamv bulug aoho dootayin. 

66Bulam haaxaqnam ho no bulam ruqmin gvl bulam twryum tayin noqg nyodo 
nvg niikum soqgv, At Swa.” 

Nyix-riinam 4 

Dvrwqbo Wlw tulungv Cwrsaq-bvraqnam 

1Hoggub yu hunv kwlwq-kvlaq maad kun, hoggub yu dvrwq kwrwqbo hunv 
kwly pakun! Dvrwqbo wlw tulungam lyobu buuxig haaga hv cwrsaq-bvraq dvb 
mvpa ku. 

2albo hunam xinam hvbkalam, Jaiyonwg ko tuup tulungam xinamv hoggub yu 
bulv pwcw mvnbo alaqho mvnam deekam pwcw hvb nyipa kun! 

3Jekel lvkam gwwi twwm dvn; bulv bulug ko anyongam sokam dvn, hvbmabde 
ngoqg nyiilug nyem kov, diixa-rara hoqg ostric pvta tulug kur-kvraqnam hvb 
nyinum. 

4Ko hoiyin tulug lyolv hvngwr gab wtw koqdub sengca paku; ko hury tulungv 
dvs gab xabnam, hvbmabde hiyvkam bulam hog jimanam. 

5Hiyv lok golo dvngam jaqb dvnbo tulungv lyobu tuluho sitayin; hiyv lok golo 
dvmin-twwminl jampwb sorabnamv kac-tanyiaq yoqkum koam cegab tvl 
doodo. 

6Hoggab ngoqg nyiilug nyem koam laqm-baqmnamv Sodom mam laqm-
baqmnam mam koi yaado, hogloq ham nyiqyab-nyiqbio kamab mvpaqnum, hoo 
mwnwn nyi alaqkv mucu-mviya maanum. 

7Mwnwg lvpw atwg nyega ko tuup tulungv tapam mam dvrwq yaado, gwwiyam 
puulu yaado; bulug gv vdinv huunbo mwlwngam huubin yaado, sappir hvb 
bulug apongv kangam do. 

8Sija bulug nyuqmv meram kam kaiya yaado; bulam lyobu tuluho kaacin kuma; 
bulug gv vpinv bulug alo namgob singtaq paku; hoqhv wsw sengtwr bo hvb 
nyipa ku. 

9Lyoqr orioq niqtuqho sinamv kanol sinam mam alyadwn, rongog vly aaxeq 
lengma ko-gab kanol yuupaq nukun. 

10Hang biil aya mwwpa bo dvn tulug alaqkv bulug atwg ko hury tulungam seenu 
paku; ngoqg nyiilug nyem kov twryum dvk moodho bulv bulug dvs gob nyipa 
ku. 

11At Sw mwwg hang lingtwr twryanam mam jilwqnum; mwwg og rusuq dvb 
haaxaqnam mam mwv haaxaq xaqlinum, hoo mwv Jaiyonam wm tolwqnum 
hoqhv hoqg gwwlam guiyumnum. 

12Swcw soqg lvpw at tulungv, ho gvda gvt soqg doonbo nyiilungv mwwjw 
maanum, ho ceebio ngvla nyemaqkv Jerusalemwg toggoq tulub haanyi maanam. 

13Soq si mwnwg nyiqry benbo tulug nyic gab la mwnwg nyub tulug nyimur 
nyigam gab ho mwnwg pengko ho nyiidar boam ywlw twwgam gab. 

14Bulv nyiqca tvl lyobu buuxho gaqgaqnum; bulam kacbo ui lvgab muburnum 
ho nyi akjijaqkam bulug vjam tulungam idaq nyomanum. 

15“Aado to! Dvrwq maanbo!” nyiilungv bulam sogoqnum. “Aado to! Aado to! Idaq 
maabv!” Hoqgab bulv kelayil hoo gaqgaql yvnbo gob nyido; nyiilungv nyob 
asaqg pengko lo benum, “Bulv ngulug lvgab doonyi kuram.” 

16At Sw mwv at jaq bulam cwrsaq-bvraq dvb mvpa kun; mwv bulam lokkam xik-
paqkram; nyub tulungam xinam mam kaatam kumanum, nyi akam mam 
mwwsw kuram. 

17Ngulug vnyiqkv kaaya yaasamnum svka konamv niqtuq dookma; nyob asaq ak 
ywwlin nyoma boam ngulug kaaya dunam ngulv kaayanum. 

18Bulv ngulug wnam mam tuugabl kaaya yaal doodo hoqgab ngulv ngulug lyobu 
tuluho wnyi kuma; ngulug aalam xika koodu do; ngulug vtwr-anyangv hvvnwq 
paku, hoggab ngulug vtwr-anyangv hvvnwq paku. 

19Ngulam ruqmin gvnbo tulungv doa aog xookam tulungam nyebia yaado; bulv 
ngulam puutu aoho ruqmin gvdo; bulv ngulam deexa-rara lo tooiya yaal doodo. 

20At Sw, ngulug nyupum lo svqyi-saqca dvb xuqlin kunam mam, bulug ungho 
nootul apnum, hiyam ngulv benum, “Mwwg doonyium uraho ngulv nyob asaq 
tulug pengko ho dootayin.” 

21No hiyv Ujig gvdaho doogw bov, hemp-hvnyir to, Idomg nyem ko nga; 
hvbmabde pvtaqkam nam kam jisiq tayinv; no twwxum tayin hoo no atv atam 
talo dvb twqbin tayin. 



1481 

 

 
Nyishi 

© 2016 Bible society of India. 
 

 
 

 

22Jaiyonwg nyem ko nga, noqg nyixiaq gab laqm-baqmnamv nyiyum pakun; 
mwv nam nyumwb doodu mvkram; hvbmabde Idomg nyem ko nga, noqg 
nyixiaqnam mam, mwv laqm-baqm tayin; mwv noqg nyic tulungam lolin tayin. 

Nyix-riinam 5 

At Swa, Noqgab Ngulam Nookur Tukub 

1At Swa, mwwpa tvb, hoggv ngulam nyipa kun; kaagab to hoo ngulam xima dvb 
mvnam mam kaato! 

2Ngulug otungam nyi kooxnam tulungv naapa ku, ngulug nammam nyoodo nyi 
tulungv doog paku. 

3Ngulv ab dooma bo hopinb nyipa ku; ngulug ann tulungv xwwmy hvb nyipa ku. 

4Ngulug iss twwnam mam ngulv kor jidwb nyiky dvn; ngulv svvdangam rvdwb 
nyiky dvn. 

5Ngulam ruqmin gvnbo tulungv ngulug lwwpo si doodo; ngulv ngadku; ngulam 
doonu dvb jikma. 

6Dvsam naleqgo naadwb, ngulv Ijiptam la Assiriyangam alaq gaadwn. 

7Ngulug ab tulungv nyic nyinum, hoo bulv dookma; hoo ngulv bulug nyixiaql 
nyigongam baqya dvn. 

8Nyera tulungv ngulug ao si pvvb bwwl doodo; ngulam bulug alaq hoqgv 
naalinbo akkam dooma. 

9Ngulug swwgam ludum tvl ngulv ngulug dvsam naadwn, hoggab deexa-rara lo 
lyoqr orioq doogam gab. 

10Dwr kano lvgab oggul gunamv ngulug gv vpinam pwcw xvwrnam hvb og do. 

11Jaiyon lo nyem tulungam humlil nyigdo, Judag bopam tulu lo dvn nyijwr 
tulungam humlil nyigdo. 

12Bulug alaqkv lvpw atwg ko tuup tulungam paqyinam; nyi axa tulungam modu 
duul kaatam kuma 

13Nyega yaapa tulungam nwwteql cvngpar ho dux xumb do, hoo nyega ko 
tulungam svvda vgwg niikumho jaatinum. 

14Nyekam tulungv bopam toggoqkam wleq paku, nyega yaapa tulungv bulug 
rwwxw-gunggangam apaq paku. 

15Ngulug hvvjw soqg hwnyir-hvmarv ponyi paku; ngulug noso soonamv nyix-
riinam gob nyikub paku. 

16Ywr dumtupv ngulug dumpo soqgv yoql paku; ngulam vrrv ku, hoggab ngulv 
nyic nyipa ku! 

17Hoggab ngulug hangv soqgab vc paku, soq pagoq tulu gab ngulug vnyiqkv 
nyiqmv paku, 

18hoggab Jaiyon puutungv dooxa-xaaram do; Jekel tulungv hoq aoho gaqmin 
yvdo. 

19Hvbmabde, At Swa, no nwrba gob pvvb bwwl doogdvn; noqg pwqlw dootamv 
hotam-hotam namgob dooyu dvn. 

20Hoggub yu no ngulam nwrba gob mwwpa kuma dvn, hoggub yu no ngulam 
hwd aal jaqgob haqpaq pakun? 

21Noqgab ngulam bookur tukub, At Swa, ho ngulam bookur tukub! Kolwg hvb 
ngulug aal tulungam nyidar tukub- 

22hvbmabde ngulug lvgab noqg hang lingtwr twryanamv, doomin gvknv no 
ngulam luduml haqpaq looda paku. 

Ijikel 

Ijikel 1 

Ijikelwg Bebilonho Doonam 

1Vnyw cammum deenwg pool bvrpig aal loog aalho, nyumwb boonam tulug 
pengko ho ngo Kebar silamho doonum, hoq moodho doa aongv kuqkonum, hoo 
ngo Pwnbog nyiqry tulungam kaanum. 

2Hoq poolwg aal loog deenho (hoqhv Lvpw at Jehoiakinnvn nyumwb booknamv 
vnyw nywg kunum), 

3Kaldiya nyi tulug gvdaho Kebar silamho At Swg gomcwrv Bujig ko tuup nyub 
Ijikelnvn haanum, hoo At Swg alaqkv mwwg aoho doonum. 

At Swg Yuunam 

4Ngo hvb rogab gobdu yikho, kaato, nyoodum hoqgv doogum-taiyam dooi ak 
yilinum, hoo koibo doomwq ak hwrlinv hoqg taqg-loosaqho hutongv 
bioqyumnum, hoo wm hutongv bioqdu twql doonam, hoo wm pengko ho 
kwlwq-kvlaqbo dvvcw hvb bioqnam ak kaapanum. 

5Hoo hoqg pengko hoqgv swwl doonbo svdin vpy go daqlinam hvb nyinum. Hoo 
soq si bulug daqlinam tojv: bulv nyia ko ak hvb nyinum, 

6hvbmabde vx-cwrv nyuqm vpy go doonum, hoo bul vx-cwrv alap lvpy go 
baqnum. 

7Bulug lvpia tulungv dengdanum, hoo bulug lvpia ludv svv ko luxuq hvb nyinum. 
Hoo lvpia tulungv tama neexaq pan hvb kwlwq-kvlaqnum. 

8Bulug alap lvpig niikumho bulv nyi alaqkv gvnum. Hoo bul vpy-vpiv nyuqmv la 
alapv doonum: 

9bulug alapv akwn akwn lvbrwq-labtaq minsnum. Bulv vx-cwrv tobkub-tabxeq 
maab, bulv dengda mvrab wnum. 

10Bulug aiyin lvkinam nyuqtuq-moorv, vx-cwrv nyia ko nyuqm mam gvnum. Bul 
vpig lvqbwq taqcig nyuqmv sony nyot akwg nyuqm hvb nyinum, bul vpig laqc 
taqcig nyuqmv svv hvvb nyuqm hvb nyinum, hoo bul vpiv xookam nyuqm mam 
gvnum. 

11Bulug nyuqm tulungv soq sib nyinum. Hoo bulug alapv aob lvbjinum. Svdin 
vxiv alap lvbnyig gvnum, vx-cwrwg alapv akwn akwn lvbrwq-labtaqnum, hoo 
alap lvbnyi gon gv apongam lobyumnum. 

12Hoo vx-cwrv dengda mvrab wnum. Yvjv hogloq bvxeq wnam, bulv tobkub-
tabxeq maab, bulv hoqb wnum. 

13Swwnbo svdin hvb aiyin lvkinam, bulug tojv wm mopio hwrdu bo hvb nyinum, 
swwnbo svdin pengko lo wm mur bwwtwl wkur wxeqnam hvb nyinum. Hoo 
wmv huto malonum, hoo wm hoqgv hutongv bioql wnum. 

14Hoo swwnbo svdinv huto bioqyi-bioqcanam, jorkur-jarxeql jarl yvnum. 

15Ho ngo swwnbo svdin tulungam kaadwqho, swcw nvg ao so swwl doonbo 
svdin tulu lvgab ceka ak kaapanum, bul vpy gab pwsaq-twqb doonum. 

16Ceka tulug tojam la hoq tulu ham pwnamv: bulug tojv kwlwq-kvlaqbo beril 
wlw hvb nyinum. Hoo hoq vpiv aiyin luukinum, bulug tojv la hoqham pwnamv 
ceka uraho ceka kalam ak mwlwqnam hvb nyinum. 

17Hwdlo bulv wikam, bulv laqc-lvqbwq, langk-haabob tobkur-tabxeq maab bulv 
wnum. 

18Hoo bulug duqnan gambv ao bvla swrjaqnum, hoo gamb vpy-vpy mwlwg taqg-
loosaqho vnyiq rooxonum. 

19Hoo hwdlo swwnbo svdin hv wikam, cekangv bulug bviywrho wnum; hoo 
hwdlo swwnbo svdin tuluhv swcw soqgv gorab yin, cekangvkam gorab 
mingnum. 

20Hogloq xeqb yalv wnwnum, bulv wnum, hoo ceka tulungv bulug lvgab gorabl 
wbanum, hoggab swwnbo svding yalv ceka tulug uraho doonum. 

21Hwdlo bulv wnum, bulv kam wnum; hoo hwdlo bulv daqnum, bulv kam 
daqnum; hoo hwdlo bulv swcw soqgv gorabl wnum, ceka tulungv bulug lvgab 
gorabl wnum, hoggab swwnbo svding yalv ceka tulug uraho doonum. 

22Swwnbo svdin tulug dumpo aoho kvvc-tvc lama dvb lywtwl lywlinum—
hwrcw hvb kwlwq-kvlaq huunum, hv bulug dumpo aoho huus-huutwr tvl 
doonum. 

23Hoo bulug alap lvbjinko tulug niikumho akwn akwn dengda dvb labdaq 
minsnum. Hoo svdin vx-cwrv alap vnyi go gvtwl gvvngam lobyumnum. 

24Hoo hwdlo bulv wikam, ngo bulug alap yal dunam mam iss toolnam hvb, vc 
loodab yal dunam mam, sipai tulungv cuml wikam yal dunam hvb tapanum. 
Hwdlo bulv biimab doqnu yin, bulv bulug alapam akob lablnum. 

25Hoo bulug dumpo aog lywnam toloqkv yal ak haanum. Hwdlo bulv biimab 
doqnu yin, bulug alapam akob lablnum. 

26Bulug dumpo aog lywnam ao tolo pvlw hvb nyinbo ak doonum, hoqg tojv 
sappir wlw hvb nyinum; hoo hoq pvlw hvb nyinbo aoho nyi toj hvb nyinbo ak 
doonam mam kaapanum. 

27Hoo mwwg hwwpo odum hoqg tojam ngo kaanamv, wm guiyum tvl kwlwq-
kvlaqbo hvb nyinum. Hoo mwwg hwwpo ako hoqg tojam ngo kaanamv wm toj 
hvb nyinum, hoo mwwg taqg-loosaqb hutongv kwlwq-kvlaq dvb huuiyiqnum. 

28Nyodo aalam doomwq aoho haqr googo toj hvb nyinv hoqg taqg-loosaqb 
hutongv kwlwq-kvlaq dvb huunum. Hoq toj hvb At Swg yuunamv yuunum. Hoo 
hwdlo ngo hoqham kaai yikho, ngoqg nyuqmv bobum kunum, hoo ngo nyi ak 
agam goodunam mam tapanum. 

Ijikel 2 

Ijikelnvn Goqnam 

1Hoo mwv ngam benum, “Nyia ko tuup, noqg lvpiaho daqto, hoo ngo noqg lvgab 
gootayin.” 

2Hoo mwv ngam agam gooyikho, Yalv ngoqg urab haanum hoo ngam ngoqg 
lvpiaho daqmnum, hoo ngam mwwg goonam mam ngo tapanum. 

3Hoo mwv ngam benum, “Nyia ko tuup, hiyv ngam ceekol taleqbo, hoo ceeko bo 
nyub tulug pengkog, Israelwg nyiilug dookub ngo nam kanam gviywn. Bulv la 
bulug ab tulungv soq aal namgub ngam ceekol nyimur nyipa kun. 

4Hotam tulungv kam modu kama hoo tamy do: Ngo nam bulug dookub kanam 
gviywn, hoo no bulam betayin, ‘Soq sib At Sw bedo.’ 

5Hoo bulv tag ge ho tama ge (hoggab bulv taleqbo nombungv) bulug pengko ho 
nyiqry benbo ak doodwn hvl bulv cengtayin. 

6Hoo nyia ko tuup no, no taa-haataq hoola pooxu-yvs pengko ho doosjaqkam 
bulam bos maabv, ho bulug gomcwram bos maabv. Bulug gomcwram bos 
maabv, ho bulug kaanam hoqgv hang homabv, hoggab bulv taleqbo nombungv. 

7Hoo no ngoqg gomcwram bulam betayin, bulv tag ge ho tama ge, hoggab bulv 
taleqbo nombungv. 

8“Hvbmabde nyia ko tuup, no, tato ngo hoqgv nam goodwn. Taleqbo nombu hvb 
taleq maabv; noqg agam mam gamkoqto hoo hoggv ngo nam jidwn ham no 
dvto.” 

9Hoo hwdlo ngo rogabnum, kaato, alaq laqg ngam ijin jinum, hoo kaato, vtiqnam 
kitap taqg hoqho doonum. 

10Hoo mwv ngoqg agaho ham taapurnum. Hoo hoqho taqg-loosaqb lvr xeqnamv 
doonum, hoo hoqho nyix-riinam mamla xabl riil hoo mwwdwqnam mam lvr 
xeqpnum. 

Ijikel 3 

1Hoo mwv ngam benum, “Nyia ko tuup, so hoggv xeq kaapa tayin ham no dvto. 
Soq tiqnam pota sam dvto, hoo wno, Israelwg nombungam agam goota.” 

2Hoqgab ngoqg agam mam ngo gamkoqnum, hoo mwv ngam soq vtiqnam pota 
sam dvm dvb jinum. 

3Hoo mwv ngam benum, “Nyia ko tuup, ngoqg nam jinam vtiqnam pota ham 
noqg kepongam hoodeqto hoo noqg kepongam dvdeq mvto.” Ho ngo ham 
dvnum, hoo hoqhv ngoqg agamlo tong ngola hvb tiiswrnum. 

4Hoo mwv ngam benum, “Nyia ko tuup, Israelwg namlob wgdvl bulam ngoqg 
gomcwram goota.” 

5Hoggab nam agam goola maanam la nyoodo agam goonbo nyiilug dookub 
kanam nvmlwqma, hvbmabde Israelwg namlo dvparb— 

6agam cengla maanam la nyoodo agam goonbo nyiilug pengko lo kanam ma, 
hiyvg gomcwram no talaq maadwn. Hoggub nyijaqkam, ngo nam hvk golo 
kanam nyiloqkam bulv taab nvpv. 

7Hvbmabde Israelwg namlongv nam mwarl tvnw kama, hoggab bulv ngam 
mwarl tvnw maadwn. Hoqgab Israelwg namlo nyi mwlwngv mwwlaq maanbo 
dumpo baqdwn hoo tamy bo hang gvdwn. 

8Kaato, ngo noqg nyuqm mam bulug nyuqm moolarnam hvb moolar mvpan, hoo 
noqg tuqtam bulug tuqt tuqtarnam hvb mvpan. 

9Wlwngam alar yaanbo lwar hvb noqg tuqtam ngo mvpa kun. Bulam bos maabv, 
ho bulug rogabnam mam hang homabv, hoggab bulv taleqbo namlongv.” 

10Hoq aoho, mwv ngam benum, “Nyia ko tuup, ngoqg nam gomcwr gootanam 
tulungam noqg hvvjwlo svgagvrwq to, hoo noqg nyuru hoqgv tagabto. 

11Hoo nyumwb boonam noqg nyiilu dookub wno, hoo bulam agam goog dvl hoo 
bulam beta, bulv tag ge ho tama ge, ‘Soq sib Pwnbo At Sw bedo’.” 

12Ho Yalv ngam joorabnum, hoo ngoqg langk daiya ho koijaqb nyioby hwqnam 
yalam tapanum: “Hogloq nyook hoqgv At Swn yuum dvn hv xinam jaqkv!” 

13Hoq yal dunam hv swwnbo svdin tulug alap lvbsiq-lameq tvl yal dulinumv, hoo 
bulug bviywrho ceka tulug yalv dulinumv, hoo koijaqb nyioby hwqnam yalv 
dulinum. 

14Ho Yalv ngam joorabnum hoo ngam jool wgnum, hoo ngoqg yal ogho ngo henc-
henyal henl wnum, At Swg alaqkv ngoqg aoso ator jaqb idaqnum. 

15Hoo ngo Tel-abib Kebar silamg nyuum tulug doogw ko dookub haanum, hoo 
ngo bulug doogw dookho doonum. Hoo ngo aal kvn go bulug vs-axaqnam mam 
doomin gvl kaanum. 

Israel gab Rvkybo Nyi Ak 

16Hoo aal kvnv wnya kokw so, At Swg gomcwrv ngam haanum: 

17“Nyia ko tuup, ngo nam Israelwg namlongam rvkybo gob mvpa kun. Hwdlo 
jaqkam no ngoqg agam soqgv gomcwr ak tapa baloqkam, no bulam ngoqg hoqgv 
beol-belam dvn hvb betayin. 

18Ngo nyic nyia boam betayin, ‘No jvqtw jaqb sitayin,’ hoo no mwam beol belam 
mabnyiloqkam, ho mwwg nyic nyia lamta hoqgv mwv nyic nyia pa hvl beol 
belam mabnyiloqkam, mwwg swwgam ywwlin mvma bvnyiloqkam, nyic-nyia 
nyinbo nyi akv mwwg nyixiaq ko-gab sitayin, hvbmabde mwwg hijum mam ngo 
noqg alaq hoqgv naadkub nyitayin. 

19Hvbmabde no nyic nyia boam beol belam baloqkam, hoo mwv mwwg nyic nyia 
hoqgv, ho mwwg nyic nyia lamta hoqgv wkur mabnyiloqkam, mwv mwwg 
nyixiaq gab sitayin, hvbmabde noqg yvjam no naalin sutayin. 

20Lokta, jvqtw bo nyiingv mwwg jvqtw hoqgv wkurl lootw maab nyib 
nyiloqkam, hoo ngo mwwg agaho duqtup ak joop tayin, mwv sitayin. Hoggab no 
mwam beol betam jimanum, mwv mwwg nyic gab sitayin, hoo mwwg jvqtw bon 
nyiknam tulungam mwwpa kuram, hvbmabde mwwg hijum mam ngo noqg alaq 
hoqgv naatayin. 

21Hvbmabde no jvqtw bo nyiam nyic nyim maadwb beol belam baloqkam, hoo 
mwv nyic nyima baloqkam, hoggub nyijaqkam mwv swwtayin, hoggab mwv 
noqg beol belamnam mam loorwqnum, hoo noqg yvjam no naalin sutayin.” 

22Hoo At Swg alaqkv ngoqg aoho doonum. Hoo mwv ngam benum, “Gorabto, 
lywpab lengdvl wto, hoo olo ngo nam gootayin.” 

23Hoqgab ngo gorabnum hoo lywpab wnum, hoo kaato, Kebar silamho yuunam 
mam kaaknam hvb, At Swg yuunamv ho doonum, hoo ngoqg nyuqm mam ngo 
bobumnum. 

24Hvbmabde Yalv ngoqg urab haanum hoo ngoqg lvpiaho ngam daqmnum, hoo 
mwv ngam agam goonv hoo ngam benum, “Wgdvl, no noqg nam ura alo atv 
mutum tvl doota. 

25Hoo Nyia ko tuupa, no, kaato, osongv noqg aoho hwwtam tayin, hoo hoq oso 
lvgab nam leetayin, hoo no nyiilug pengko ho wla kuram. 

26Hoo ngo noqg lyolam noqg agam wtw koqduho kaqtin mvtayin, hoo no goolin 
kuram hoo bulam yolu ruqnyi ram, hoggab bulv taleqbo nombungv. 

27Hvbmabde hwdlo ngo noqg lvgab agam gootayin, ngo noqg agam mam 
gamkoq mvtayin, hoo no bulam betayin, ‘Soq sib Pwnbo At Sw bedo.’ Hiyv 
tadwn, mwam tamto; hoo hiyv tama dvn, mwam tama mvto, hoggab bulv taleqbo 
namlongv. 

Ijikel 4 

Naareq tanam Jerusalem mam Mwiyw-Mvcnam 

1“Hoo nyia ko tuup no, hita pwg naato hoo hoqham noqg agaho apto, hoo 
Jerusalem bopam mam hoq aoho mwiyw-mvcil mvpto. 

2Hoo hoqho ceekol naareq tanam mam mwlwqto, hoo hoqho ceekol bvly 
nwqtum tanam mam mwlwqto, hoo hoqham ceekol joopaql pookuml paacanam 
ham mwlwqto. Hoqham ceeko bo svmcw loq ak mwlwqto, hoo taqg-loosaqb 
mwlwho yaap tvmwram twqswr-twqla mvdwb mwlwqto. 

3Hoo no dvvcw poiyap lo ak naato, hoo hoqham noqg gvla bopamg pengko ho 
dvvcw bvly gob mvto; hoo noqg nyuqm mam hoq daiyab pwrto, hoo hoqham 
naareq tanam hvb nyimto, hoo ceekol nyob pvlwql naareq tanam hvb nyimto. 
Soq si Israelwg nombungam mwiyw-mvcil kaatam pan. 

4“Ho noqg laqc daiyab karto, hoo Israelwg nombungam laqm baqdynam mam 
hoq aoho pvvl apto. Hoggab no hoq aoho hog hwd aal go kartayin, no bulug laqm 
baqdynam mam baqtayin. 

5Hoggab ngo nam aal 390 aal gob jibwq gviyin, hoqhv bulug laqm baqdynam 
vnywngv homyin tayin. Hoqgab no Israel nombug laqm baqdynam mam 
baqtayin. 

6Hoo hwdlo no soq tulu sam nyiyum yukam, no lwnyi dvb kartayin, hvbmabde 
noqg lvqbwq daiyab kartayin, hoo Juda nombug laqm baqdynam mam baqtayin. 
Aal campy go nam jibwq gviyin. aal loog hv vnyw nywx-cwr gab. 

7Hoo noqg nyuqm mam no naareqnam Jerusalem daiyab pwrtayin, noqg alaq 
asar lvgab no bopam mam ceekol nyiqry betayin. 

8Hoo kaato, ngo noqg aoho oso lvgab raqtin tayin, hwdlo nam naareqnam aal 
tulungv noqg ho wnya maad deedib, hoqgab no taqgon hoqgv taqgonwb tobkur 
nyoram. 

9“Hoo no, wtw amlo hoo tanyeqlo, peerinlo hoo tanyeqlo, temylo hoo tailo naato, 
hoo hoq mwlw ham pwcw cwwkinho vlwqtvl hoqgv noqg wtwngam mvto. No 
aal 390 aal gob kwdwr tvl kard moodam, no hoqham dvtayin. 

10Hoo noqg dvs dvnam mam jaaka tayin, aal loog gab sikil camnyi go jitayin; aal 
looxiam no hoqham dvtayin. 

11Hoo noqg iss twwnam mam xika tayin, hin hoqg pac ax gon twwtayin; aal 
looxiam no hoqham twwtayin. 

12Hoo tanyeq wtw mvnam mam dvtayin, hoqham bulug kaagaho nyi ee lvgab 
boonu tayin.” 

13Hoo At Sw benum, “Ngo bulam hogloq nyob tulug pengko ho ruqpaq tayin, ho 
Israelwg nyiilungv bulug kacbo wtwngam dvtayin.” 

14Ho ngo benum, “Oa, Pwnbo At Sw! Kaato, ngo atv atam nywywngam kacdvb 
mvmanum. Ngoqg yaapa swwca hoqgv jaq sija godab ngo siram bongam ho dwr-
pee cexnam mam, ho kacbo vdinam ngoqg agamlo vlwq maanum.” 

15Ho mwv ngam benum, “Kaato, ngo nam nyi ee kwlib svv ee aoho noqg 
wtwngam kabyi nvpv.” 

16Ho mwv ngam benum, “Nyia ko tuup, kaato, ngo Jerusalemho dvnam twwnam 
baqanam mam mutum tayin. Bulv mwwdwql xika xikal wtwngam dvtayin, hoo 
bulv hang hojol issam xika xikal twwtayin. 

17Ngo soq sam nyitayin ho bulug wtwngv la issiv dooma mvdwb mvtayin, hoo 
hang hol akwn akwn kaagab tarab tayin, hoo bulug laqm baqgam gab yaapaq 
tayin. 

Ijikel 5 

Jerusalem mam Twryum Tayin 

1“Hoo no, nyia ko tuupa, hvreqbo lyoqr orioqlo daag naato. Dum reqnbog yoqc 
hvb hoqham noqg dumpo dummam la nvmmam reqnto. Ho jaakanan lo ak naag 
dvl dummam xipin-xira to. 

2Hwdlo naareqnum aalv wnya yukam, no dum pommum deen ham bopamg 
pengko ho wm parto. Hoo dum pommum deen ham bwwlayil lyoqr orioq hoqgv 
bopam taqg-loosaqho twqmwqto. Hoo dum pommum deen ham dooiho hurs-
hurtar to, hoo ngo lyoqr orioqkam puseq tvl bulam ruqmin gvtayin. 

3Hoo no dumlo anyo go meeg naag dvl hoo ham noqg vjho hiqgab to. 

4Hoo hoqgv no meeg naalin gvdwl hoq tulu ham wmho hurlwql hoq tulu ham 
wm parto. Hoq hoqgv Israelwg nombu mwlwho wmv gulin tayin. 

5“Soq sib Pwnbo At Sw bedo: Soq si Jerusalemv. Ngo mwnwn nyob tulug ra 
lvpaho doom dvb mvpan, mwnwg taqg-loosaqb nyook tulungam dooyum 
mvpan. 

6Hoo mwn ngoqg pvvb tulungam ceekol taleq layil nyic nyiangam nyob asaqkam 
hilayab nyipa ku, hoo mwn ngoqg gamlam ceekonv nyook dooyum bo tulungam 
hilayab nyinum; hoggab bulv ngoqg pvvb tulungam haqpaqnum hoo gaml 
bepkob nyima-wmanum. 

7Hoqgab soq sib Pwnbo At Sw bedo: Nulam nyob dooyum bo tulungam hilayab 
nulv hentwr hendwn, hoggab hvbnyiloqkam nulv ngoqg gaml bekwb nyima-
wma ho ngoqg pvvb tulungam tvjw ma, hoo nulam dooyum bo nyob tulug pvvb 
tulug bek bvkam nyil swwma, 

8hoqgab soq sib Pwnbo At Sw bedo: Kaato, ngo, ngo jijaqkam nulam ceeko dvn. 
Hoo ngo nulug pengko ho nyob tulug kaagaho pw-hwwtayin. 

9Hoo nulug bulum dvb nyigam gab ngo nulug lvgab nywywngam nyika maanam 
mam nyitayin, hoo hoqham ngo nywywngam lokta nyitin kuram. 

10Hoqgab ab tulungv bulug atwg ko tuup tulungam bulug pengko lo dvtayin, hoo 
ko tuup tulungv bulug ab tulungam dvtayin. Hoo ngo nulug aoho pw-hwwtayin, 
hoo swwl doon bo nulug akgon ngo dooiho cwrsaq-bvraqb mvtayin. 

11Hoqgab, ngo swwl doonbo, Pwnbo At Sw bibwqdvn, hoggub nyijaqkam nulv 
ngoqg dvrwq namlongam nulug kac-tanyiaql nyinam lvgab almab hoo bulum 
dvb mvpa ku, hoqgab ngo nulug lvgab dookram. Ngoqg vnyiqkv nulam kvvmw 
ram, hoo ngo aya mwwpa kuram. 

12Pac oum deen nulv dooi-palam ho sitayin hoo nulug pengko ho nulam dwr-
kanho twrtayin; Pac oum deenam lyoqr orioq lvgab nul mwlwg taqg-loosaqho 
mengtayin; hoo dooi lvgab cwrsaq-bvraq dvb mvtayin hoo bulam lyoqr 
orioqkam puseq tvl bulam ruqmin gvtayin. 

13“Hoqgab ngoqg haaxaqnam mam hoq hvb nyil xumtayin, hoo ngo ngoqg hang 
lingtwrnam mam bulug aoho mvlin tayin hoo ngo atv atam xumt tayin. Hoo bulv 
cengtayin ngo At Swv hvl- ho ngo ngoqg kaaneqnam mam agam goopa kun-
hwdlo ngoqg hang lingtwrnam mam ngo bulug aoho pvvnam. 

14Hoq aoho, ngo nulam dooxa-xaaram dvb mvtayin hoo taqg-loosaq nyob 
tulungv nulam bej-bepar bikum tayin hoo wpeq bo mwlwg kaagaho nulv koor-
kaanyi gob nyitayin. 

15Hwdlo ngo hang lingtwr layil nulug aoho yolu dul pw-hwwikam, hoo hang 
lingtwrl yolu ruqyikam, nulam bej-beparl hoo dooxy-xeetayin, nulug taqg-
loosaqg nyob tulungam beol belam hoo koor-karaq tayin.— ngo At Sw su, ngo 
sam bepakun— 

16hwdlo ngo sig-dorgv kurumbo dwr uppuqkam, twrdy bo uppuqkam nulam 
ceeko mvdwb kanam yin, hogloqham ngo nulam twrm dvb kanam tayin, hoo 
hwdlo ngo dwr kano aoho hvraqb dwr kanongam vigo haam tayin hoo nulug 
dvs-twwsam bvqlwq mvmab mutuml aptayin. 

17Ngo dwr kanongam la dwr-peengam nulam ceeko mvdwb kanam tayin, hoo 
hoq tuluhv noqg ko huriam naareq tayin. Dooi-palam mvla ywlw-twwnamv nam 
wpeq tayin, hoo ngo noqg aoho lyoqr orioqkam bwa tayin. Ngo At Swv su; ngo 
sam bepakun.” 

Ijikel 6 

Murtiam Ceekol Pw-hwwnam 

1At Swg gomcwrv ngam haanum: 

2“Nyia ko tuup, noqg nyuqm mam Israelwg puutu tulug daiyab pwrg dvl, hoo 
bulam ceekol nyiqry beto, 

3hoo beto, Israelwg puutu tulu no, Pwnbo At Swg gomcwram tato! Soq sib 
Pwnbo At Sw puutungam la yorn tulungam, bwdwngam la lywpa tulungam 
bedo: Kaato, ngo, ngo jijaqkam nulug aoho lyoqr orioqkam haam tayin, hoo ngo 
nulug aobo xumk nyook tulungam twryum tayin. 

4Nulug yugw tulungam dooxa-xaara tayin, hoo nulug sulum mwwk yugw 
tulungam mvpia-mviya tayin, hoo ngo nulam mengtwql nulug murty tulug 
agaho joop tayin. 

5Hoo ngo Israelwg nyiilug sinbo svmangam bulug murty tulug agaho joop tayin, 
hoo ngo nulug alongam nulug yugw taqg-loosaqho cwrsaq gob mvtayin. 

6Hoglo xeq nulv doogw tayin, bopam mam la aobo xumk nyook tulungam dooxal 
yuupaq dvb mvtayin, ho nulug yugw tulungv dooxal yuupaq tayin, nulug murty 
tulungam vmwq gob mvl twryum tayin, nulug sulum mwwk yugw tulungam pal 
tayin, hoo nulug bonam nyinam tulungam tipaq tayin. 

7Hoo nulug pengko ho mengminamv dootayin, hoo ngo At Swv hvl nulv 
cengtayin. 

8“Hvbsujaqkam ngo nulug nyi tuugin swwm dvb apaq jitayin. Hoo hwdlo nulv 
gvda mwlwho cwrsaq-twqb nyiyikam, nulv nyob tulug lyoqr orioq pengko 
hoqgv keleq tayin, 

9ho nulam hogloq nyook ho nyumwb booknum nulv nyob tulug pengko ho ngam 
mwwpa tayin, hoggub ngo bulug yocu-yabio hangv ngoqg galoqkv wleq kunam 
mam hoo bulug yocu-yabio vnyiqkv bulug murty tulungam kaanam mam 
mvpianum. Hoo bulv atv almab nyimurnam mamla hoo bulug bulum dvb 
nyiknam mam bulv kaatwl oyum tayin. 

10Hoo ngo At Swv hvl bulv cengtayin. Ngo sam besam-beyam bema hvbmabde 
ngo soq alman sam bulug aoho nyim tayin.” 

11Soq sib Pwnbo At Sw bedo: “Noqg alaqkv cupupto hoo lvpiangv dudin gvdwl 
bedo, Oa, Israelwg nombungv almab bulum dvb nyigam gab, hoggab bulv lyoqr 
orioqho, dwr kano, hoo dooi-palam ho haatayin. 

12Hiyv aadoho doodwn hv dooi-palam ho sitayin, hoo hiyv koc ho doodwn hv 
lyoqr orioqb haatayin, hoo hiyam boum pan hoo cumpan hv dwr-kano ho 
sitayin. Hoqgab bulug aoho ngoqg hang lingtwrnam mam ngo bwqlwq-yvqlwq 
tayin. 

13Hoo ngo At Swv hvl nulv cengtayin, hwdlo bulug mengnam svmangam bulug 
murty pengkog yugw tulu taqg-loosaqho, aobo yorn yorxy ho, puutu mwlwg 



1492 

 

 
Nyishi 

© 2016 Bible society of India. 
 

 
 

 

aoho, jeenbo svvn nwwxig niikumho, hoo nana rooxo bo kora svvn nwwxig 
niikumho, hogloq hooxeq bulug murty tulungam sungam bo akiam jik ho joop 
yukam, 

14Hoo ngoqg alaqkv bulam ceeko dvb ngo ijin tayin hoo bulug nyook doogw 
gvdangam oyum dvb la dooxa dvb deexa-rara hoqgv Ribla namgub mvtayin. Ho 
ngo At Swv hvl bulv cengtayin.” 

Ijikel 7 

At Swg Hang Lingtwrnam Aal 

1At Swg gomcwrv ngam haanum: 

2“Hoo no, nyia ko tuup nga, nam soq sib Pwnbo At Sw Israelwg gvdangam bedo: 
Twrdy ku! Gvdag taqg-loosaqb cuukiq-bvvrwb twrdy moodv haapa ku. 

3Sija twrdy moodv noqg aoho doodku, hoo ngo noqg aoho ngoqg haaxaqnam 
mam kanam tayin; ngo noqg nyinam wnam hvbjaq pw-hwwtayin, hoo ngo noqg 
bulum dvb nyinam mwlw gab laqm-baqm tayin. 

4Hoo ngoqg vnyiqkv bulam kvvmw ram, ho ngo aya mwwpa ram, hvbmabde 
noqg nyinam wnam hvb ngo nam laqm-baqm tayin, noqg bulum dvb nyinamv 
noqg pengko ho doodwn. Ho ngo At Swv hvl nulv cengtayin. 

5“Soq sib Pwnbo At Sw bedo: Ciqcaq-bviyaq aob ciqcaq-bviyaqkv haatayin! 
Kaato, hv haado. 

6Twrdy haapa ku; twrdy haapa ku; hoqhv nam ceekol huurab paku. Kaato, hv 
haado. 

7Noqg dookub tvnwr dwrdv haapa ku, gvdag doonbo nga. Moodv haapa ku; aalv 
hvvnwq duku, hur-marab de aalv, hoo puutu tulug aoho goqr ronamv hempnam 
ma. 

8Sija ngo nyebia jaqb ngoqg hang lingtwrnam mam toolwq tayin, hoo ngoqg 
haaxaqnam mam nam ceekol haaxaq tayin, hoo noqg nyinam wnam hvbjaq ngo 
pw-hwwtayin, hoo ngo noqg bulum dvb nyinam mwlw gab nam laqm-baqm 
tayin. 

9Hoo ngoqg vnyiqkv kvvmw ram, ho ngo aya mwwpa ram. Ngo noqg nyinam 
wnam hvbjaq ngo nam laqm-baqm tayin, ho noqg bulum dvb nyinamv noqg 
pengko ho doodwn. Ho ngo jwwn bo At Swv hvl nulv cengtayin. 

10“Kaato, aalam! Kaato, hv haado! Noqg tvnwr dwrdv haapa ku; dvvcwngv 
puupa ku; larnamv jurpa ku. 

11Kwr-kor gob nyinamv nyic-nyia yaab swwrab paku. Bulam akjijaqkam 
dookram, ho bulug swwnam geenamv, ho bulug gumn-ranv; ho bulug pengko ho 
yuunam mvkam dookram. 

12Moodv haapa ku; aalv hvvc paku. Rvnbongam hemp mvmabv, ho puqnbongam 
mwwdwq mvmabv, hoggab bulug dumtwq-miilyw nyi aoho hang lingtwrnamv 
haapa ku. 

13Hoggab bulv swwl dood deedib, puqn bov hoggv mwv puqknum ham jikur 
kuram. Hoggab bulug dumtwq-miilyw nyi pagoq gab nyiqry kaanamv; hoqhv 
wkur kuram; hoo mwwg nyixiaq ko-gab, mwwg swwgam nyi akjijaqkam hindib 
pvvla deema. 

14“Bulv tuuliam miqpaku hoo hog mwlwngam mwx-mvaq paku, hvbmabde nyob 
patab akjijaqkam wma, hoggab bulug dumtwq-miilyw nyi aoho ngoqg hang 
lingtwrnamv doodwn. 

15Lyoqr orioqkv agangam; dooi-palam mvla dwr-kanongv ura gam. Mwv hiyv 
rongo ho yvnbov lyoqr orioqho sido, hoo bopam uraho doon boam dwr-kanongv 
la dooi-palam dvmeq do. 

16Hoo mengonam akgon kelin baloqkam bulv puutu aoho, vxy-cwrv mwwg 
nyixiaqnam gab, lywpag pwk yobur hvb bul mwlwngv ringl doodu do. 

17Alaq mwlwngv ator kuma, hoo lwbw mwlwngv issib nyikub paku. 

18Bulv tuila vjam koonam, hoo bulam koor-karaqkv pulupnum. Mwlwg nyuqm 
ho hvnywngv doonam, hoo bul mwlwg dumpongv dungxo loolnam. 

19Bulv bulug rupam lyobu buuxy ho hurgaqnam, hoo bulug hunv kacbo dupum-
dvrab ak gob nyinam. Bulug rupv la hunv At Swg hang lingtwr yikho bulam 
naalin nyok maanam. Hoq lvgab bulug kanongam xumt dvb ho bulug kepongam 
bwwr mvdwb nyila maadwn. Hoggab bulug nyixiaqkv bulam dwqtub gob 
nyinum. 

20Mwwg kangam bo larnan tvsw-taiyinam, hoo bulv bulum-kac dvb guss 
tulungam, hoo hoqham bulug kacbo pagoq tulungam mvn mvdwn. Hoqgab ngo 
hoqham bul gab kacdvb mvdwn. 

21Hoo ngo hoqham nyoodo nyi tulug alaqho naam dvb jitayin, hoo nyic nyiangv 
swcwngam mucu-mviya tayin, hoo bulv hoqham kacdvb mvtayin. 

22Ngoqg nyuqm mam ngo bulug hoqgv pwrkub tayin, hoo bulv ngoqg gumn 
nyookam kacdvb mvtayin. Naaly bo tulungv hoqb haatayin hoo ham kacdvb 
mvtayin. 

23“Gai soog mvto! Hoggab gvdangv nyic-nyia nyil nyi mengnam-puqnv bwwr tvl 
doodo hoo bopamho yolu-swcinv bwwr tvl doodo. 

24Ngo al looda maanbo nyoblo boa tvl nulug namlongam bulug gumn gob 
naamtayin. Ngo ator lvrgwnam mam twryum tayin, hoo bulug dvrwqbo nyook 
tulungam kacdvb mvtayin. 

25Hwdlo mwwdwqkv haaikam, bulv swrsongam meegaq tayin, hvbmabde 
akkam kaapa ram. 

26Ciqcaq-bviyaq aoho ciqcaq-bviyaqkv haatayin; pui dusamnam aoho pui 
dusamnamv wba tayin. Bulv nyiqry kaanam loq ak nyiqry belin bo meegaqdvn, 
nyub tulu hoqgv pvvbv hoo nyi axa tulu hoqgv tomswr-honynamv nyiid ku. 

27Lvpw atv nyix-riinam, lvpw atwg ko tuup tulungam mwwgw dook maanamv 
pulup paku, hoo gvda nyiilug alaqkam bosv eyoqb raqp paku. Bulug nyinam 
wnam hvbjaq ngo bulam mvtayin, hoo bulug pw-hwwcwb ngo bulam pw-
hwwtayin, hoo ngo At Swv hvl bulv cengtayin.” 

Ijikel 8 

Dvrwq Namlo ho Bulum-kacnam 

1Vnyw nywx gola pool barxwg loog deenho, ngoqg agaho Judag akam tulungv 
ngoqg lvgab doodu yikho, ngoqg namho ngo doonum, hoo At Swg alaqkv ngoqg 
aoso laqdaqnum. 

2Hoo ngo rogabl kaanamv, nyi toj hvb nyinbo ak kaapanum. Mwwg hwwpo ako 
ho wmmwb nyinum, hoo mwwg hwwpo odumv kwlwq-kvlaqbo dvvcw hvbjaq 
huunum. 

3Mwv alaq hvb nyinbo ak laqlinv hoo ngoqg pudum mam gvbw tvl ngam 
gaarabnum, hoo Yalv ngam swcw gvla doag pengko lo joocanum hoo Pwnbog 
nyiqriam Jerusalem gab kaamnum. Hogloq ho kaaneq mvdwb guss mvpko ho, 
ngam nyoodum daiyag haagag ura toggoqb haamnum, hoo hoqhv kaaneq dvb 
mvnum. 

4Hoo kaato, lywpa ho ngo nyiqry kaanam hvb, Israelwg Pwnbo yuunamv hoqho 
doonum. 

5Ho mwv ngam benum, “Nyia ko tuup, sija noqg vnyiqkv nyoodum daiyab 
piorabl kaaka to.” Hoqgab ngoqg vnyiqkv ngo nyoodum daiyab piorabl kaanum, 
hoo kaato, nyoodum daiyag haagag yugw toggoqho, kaaneq dvb mvnam guss 
mvnamv hoqho doonum. 

6Hoo mwv ngam benum, “Nyia ko tuup, bulv hoggv nyidu dvn ham no kaapa dvi 
yv, soq so Israelwg nombungv vc loodab bulum dvb bon nyinv ngam ngoqg 
dvrwq namlo hoqgv aadob ruqpaq dvn? Hvbmabde no hoq tulu ham koi yaadwb 
bulug bulum dvb nyinam mam kaapa tayin.” 

7Hoo mwv ngam baag haagaho boanum, hoo ngo hwdlo rogabl kaanamv, hoq 
cwqc ho ung ug doonum. 

8Ho mwv ngam benum, “Nyia ko tuup, cwqc ho duto.” Hoqgab ngo cwqcam 
dunum, hoo kaato, hoqho haaga ak doonum. 

9Hoo mwv ngam benum, “Urab haan, hoo soq so bulug vc jaqb bulum dvb nyitwl 
apnam mam kaaka to.” 

10Hoqgab ngo urab haabnv hoo kaanum. Hoo cwqc aoho taqg-loosaqb gwn-
xarnbo hoo kaac-kaiya bo svdinam mwiyw-mvcnam mam, la Israelwg nombug 
murty tulungam kaapanum. 

11Hoo bulug agaho Israelwg nombug nyiilo nyi camkvn go daqnum, Sapanwg ko 
tuup Jaajaniya bulug pengko ho daqmin gvnum. Nyiicwr-cwrxiv mwwg alaqho 
cvvk macaqkam bwwnum, hoo sulum mwkv doomwqb nyitwl juucanum. 

12Ho mwv ngam benum, “Nyia ko tuup, Israelwg nombug nyiilo tulungv wrw 
rwwpwho murty mwiyw-mvctvl kanbo ho hoggv nyidu dvn ham no kaapas i? 
Hoggab bulv begamv, ‘At Sw ngulam kaapa maadwn, At Sw gvdangam haqpaq 
paku.’” 

13Mwv ngam hvlkam benum, “Sam hilayab no hvraqb bulug bulum dvb nyinam 
mam kaapa tayin.” 

14Ho mwv ngam At Swg dvrwq namlog nyoodum daiyag haaga toggoqho 
boanum, hoo kaato, dvn tulungv hoqho dootwl Tam-muj gab xobdul doonum. 

15Ho mwv ngam benum, “Nyia ko tuupa, no soq sam kaapas i? No soq tulu sam 
hilayab bulum dvb nyinam mam kaapa tayin.” 

16Hoo mwv ngam At Swg dvrwq namlog nyosa ho boanum. Hoo kaato, At Swg 
dvrwq namlog baag haaga gvla yugwg pengko ho, nyi camnyi leq ang gob, bulug 
langkv At Swg dvrwq namlo daiyab pwrtwl, hoo bulug nyuqm mam dou-cagab 
pwrtwl, doonyiam xumdu do. 

17Ho mwv ngam benum, “Nyia ko tuupa, no soq sam kaapas i? Soq si Judag 
nombungv hog hvvtw yooma go bulum dvb bulv nyidwn i, ho bulv gvdangam 
yolu-swcin bvla ngam hvraqb hang nyiluq i? Kaato, bulv bulug nyupumho 
haqbam pwrxal appa.” 

18Hoqgab ngo hang lingtwrl bon nyitayin. Ngoqg vnyiqkv kvvmw ram, ho aya 
mwwpa ram. Hoo bulv ngoqg nyuru taga so vcjaqb sogoql xabs jaqkam, ngo 
bulam tapa ram.” 

Ijikel 9 

Murty Xumn bo Tulungam Mengnam 

1Hoo mwv ngoqg nyuru taga so vcjaqb sogoql xabnv, begamv, “Bopamg 
mengkybo tulungam ogumb boato, vx-cwram atwg alaqho nwwxo-svtam lvgab 
haamto.” 

2Hoo kaato, nyoodum daiyab pwrtwl doonbo odum haaga toggoq hoqgv nyi ax 
go haanum, vx-cwrv atwg alaqho mengnan nwwxo-svtam lvgab haanum, hoo 
bulug lvgab topum vj koonbov, mwwg hwwpo ho bvrwqkam lvr xiqlwqnam nyi 
ak haamin gvnum. Hoo bulv urab haalayil tama yugw bviyamho daqnum. 

3Sija Israelwg Pwnbog yuunam mam cerub hoqgv yuulin mvnam hoqhv nam 
aoho yuul doonum. Hoo mwv topum vj koonbo nyi akam goqnum, hiyvg hwwpo 
ho bvrwqkam lvr xiqlwqnam mam. 

4Hoo At Sw mwam benum, “Jerusalem bopam mam gvqyiqta, hoo hiyv nyiv 
bulum dvb bon nyinam tulu gab mool-rinl hoo sigin ginl doodwn hoq tulug tuqt 
talo ho muxnam lo ak tinglwqto.” 

5Hoo ngoqg tapa dvb mwv asaqkam benum, “Mwwg kokwb bopam mam gvqyiq 
mingta, hoo mengta. Nulv akkam kvvmw maabv, hoo nulv aya mwwpanam mam 
kaakin maabv. 

6Nyekam-xoxam, yaapangam la paqn tulungam, ko anyo tulungam hoo dvn 
tulungam mengta, hvbmabde hiyv muxnam mam baqdwn ham idaq maabv. Hoo 
ham ngoqg dvrwq namlo soqgv nyirabto.” Hoqgab bulv dvrwq namlo agaho 
doonbo nyi nyiixa tulu hoqgv nyirabnum. 

7Ho mwv bulam benum, “Dvrwq namlongam kacdvb mvto, hoo baag haaga ho 
mengnam svmangam seebial apto. Lvvgwb wto.” Hoqgab bulv lengknum hoo 
bopam uraho mengnum. 

8Hoo bulv mingdu yukho, ngam vpwb apaqnum, ngoqg nyuqmv kedho nywtin 
tvl xabnum, “Oa, Pwnbo At Swa! Noqg hang lingtwr ko-gab Jerusalemho 
boumnam Israelwg nyiilungam no twryum bvi yv?” 

9Ho mwv ngam benum, “Israel gvla Juda nombug nyixiaqnamv vc loodab koi do. 
Gvdangv ywlw swtw duku, hoo bopamv vm-xaalyo rooxo do. Hoggab bulv bedo, 
‘At Sw gvdangam luduml paku, hoo At Sw bulam kaak maadwn.’ 

10Ngoqgab nyiloqkam, ngoqg vnyiqkv kvvmw ram, ho ngo aya mwwpa ram; ngo 
bulug bon nyinam tulungam bulug dumpo aoho haam tayin.” 

11Hoo kaato, topum vj kootwl, hiyvg hwwpo ho bvrwqkam lvr xiqlwqnam nyi 
akv hookurl agam, begamv, “Noqg ngam gaml jinam mam ngo nyiyum peekun.” 

Ijikel 10 

At Swg Yuunamv Dvrwq namlongam Wleqnam 

1Ho ngo rogabl kaanamv, kaato, cerubim dumpo aog lywnam aoho ao toloq pvlw 
hvb nyinbo ak doonum, hoqg tojv sappir wlw toj hvb nyinam. 

2Hoo mwv topum vj koonbo nyiam benum, “Cerubim niikumho ceka pwrdul 
dook pengkob wto. Noqg alaqkv gudu bo mopio tulungam cerubim pengko 
hoqgv cumrabto, hoo hoq tulu ham bopam aoho mwrs-mwrtwr to.” Hoo mwv 
ngoqg vnyiq kaagaho wnum. 

3Hwdlo nyi akv urab haai yikho, cerubim tulungv namko daiya ho doqdunam, 
hoo urag nyosa haagangam doomwqkv pulubnum. 

4Hoo Pwnbog yuunamv cerub hoqgv yuulin layil hoqhv nam aoho yuul doonum, 
hoo nammam doomwqkv pulubnum, hoo baag haagangv At Swg yuunam 
hutongv huuiyiqnum. 

5Hoo cerubim alap lvbnyig yal dunam mam haaga toggoqg aado kiyo hoqgv 
tapanum, hoqg yalv Pwnbo At Sw hwdlo agam gooikam yal dunam hvb nyinum. 

6Hoo hwdlo mwv topum vj koonbo nyi akam gaml jidwk ho benum, “Pwrdul 
doonbo ceka gvla cerubim pengko hoqgv wm mam naato,” hoo mwv wnum hoo 
ceka bviyamho daqnum. 

7Hoo cerub akv mwwg alaqkam ijin banv cerubim pengko hoqgv wm meegwn 
naanum, hoo ham topum vj koonbo nyi akwg alaqho gvqlwq jinum, ham mwv 
naalayil lvvgwb lengnum. 

8Cerubim tulug alap uraho nyi alaq hvb nyinbov laqlinum. 

9Hoo ngo rogabl kaanamv, hoo kaato, ceka pwpy go cerubim bviyamho doonum, 
ceka ak akwb cerub bviyamho doonum, hoo ceka tulu hoqg tojv kwlwq-kvlaqbo 
beril wlw hvb nyinum. 

10Hoo vpy-vpy hoqg ceka tojv, aiyin lvkinum, ceka akwg uraho ceka ak doodwn 
hvb nyinum. 

11Hwdlo bulv wdwkho, bulv taqg-loosaqb mvdaq mins maab bulv wnkun, 
hvbmabde otuq cekangv hoggoq daiyab pwrtayin, asaqkv pwrkub-pwrxeq maab 
bulv wmin gvnkun. 

12Hoo bulug ceka pwpig doognam hv—bulug ceka pwpwngv, bulug gamb 
tulungv, hoo bulug swwxo tulungv, bulug alap tulungv, hoo ceka tulug taqg-
loosaq ho vnyiq rooxo dvb mwlwqnum. 

13Hoggab ceka tulungam, ngoqg tapa dvb bulv goqgamv “ceka tulungam pwrdul 
doom to.” 

14Hoo vx-cwrv nyuqm vpy go doonum: otuq ak hv cerub nyuqm gvnum, hoo vnyi 
deenhv nyia ko nyuqm gvnum, hoo oum deenhv sony nyot nyuqm gvnum, hoo 
vpy deenhv xookam nyuqm gvnum. 

15Hoo cerubimv jaarabnum. Kebar silamho ngo soq swwl doonbo svdin tulu sam 
kaapanum. 

16Hoo hwdlo cerubimv wdwkho, ceka tulungv bulug bviyamho wnum. Hoo 
hwdlo cerubimv swcw soqgv jaarab dvb bulug alapam labyin-labrab yin, ceka 
tulungv bulug bviyam hoqgv pwrkub-pwrxeq maanam. 

17Hwdlo bulv doqnu yin, ceka tulu hvvkam doqnunum, hoo hwdlo bulv jaarab 
yin, ceka tulu hvvkam bulug lvgab jaarabnum, hoggab swwl doonbo svdin tulug 
yvjv bulug uraho doonum. 

18Ho At Swg yuunamv nam aoho hoqgv lenglayil, cerubim ao ya ho doonum. 

19Hoo cerubimv bulug alapam labrab layil ngoqg vnyiq kaaga soqgv bulv swcw 
soqgv aob jaacal jaarabl wknum, bulug bviyamho ceka tulungv bulug lvgab 
doonum. Hoo bulv At Sw dvrwq namlog dou-caga haagag toggoqho daqnum, hoo 
Israelwg Pwnbog yuunamv bulug aoho doonum. 

20Soq swwl doonbo svdin tulu sam Kebar silamho ngo Israelwg Pwnbo 
niikumho kaapanum; hoo bulam cerubim goknyi hvl ngo cengknum. 

21Vx-cwrv nyuqm vpy go gvnum, hoo vxiv alap lvpy go gvnum, hoo bulug alap 
tulug niikumho nyia ko alaq hvb nyinbov doonum. 

22Hoo bulug nyuqmv aiyin lvkinum, hogloq ham ngo Kebarg silamho kaaknum. 
Bulv vx-cwrv haabo tingtwb wknum. 

Ijikel 11 

Nyic-nyiab Tomswr-hony bo Tulungam Pw-hwwnam 

1Yal akv ngam At Sw dvrwq namlog dou-cagag toggoqb joocal caagnum, hogloq 
hv dou-caga taqcib dvrwqnam. Hoo kaato, lamta haagag toggoqho nyi camnyi 
leq ang go kaapanum. Hoo ngo nyiilu lvpw ko tuup tulu Ajjurg ko tuup Jaajaniya, 
hoo Benaiyag ko tuup Pelatiyanvn bulug pengko ho kaapanum. 

2Hoo mwv ngam benum, “Nyia ko tuup, soq nyi tulu si nyixiaq mvdwb nyiur bov 
hoo soq bopam so nyic-nyiangam nyim dvb tomswr-hony dvn; 

3hiyv bedwn, ‘Nam tulungam mvdwb moodv hvvnwq ma. Soq bopam si soodum 
pwcwngv, hoo ngulv vdinv.’ 

4Hoqgab bulam ceekol nyiqry beto, nyiqry beto, nyia ko tuupa.” 

5Hoo At Swg Yalv ngoqg aoso haanum, hoo mwv ngam benum, “Beto, soq sib At 
Sw bedo: Israelwg nombunga, nulv hvb mwwdo. Hoggab nulug dumpo ho 
mwwpanam mam ngo cengdwn.” 

6Soq bopam so nulv nyiingam naleqgo mengpa ku hoo lamta bvvxho nyi svma 
rooxo do. 

7Hoqgab soq sib Pwnbo At Sw bedo: Nulug mengnam svmangam nulug pengko 
ho jool apnam, tuluhv soodinv, hoo soq bopam si soodum pwcwngv, hvbmabde 
nam hoq pengko hoqgv lvvgwb boolin tayin. 

8Nulv lyoqr orioqkam bos paku, hoo ngo nulug aoho lyoqr orioqkam baqa tayin, 
At Sw bibwqdo. 

9Hoo ngo nulam hoqg pengko hoqgv lvvgwb boolin tayin, hoo nulam nyoodo nyi 
tulug alaqho jitayin, hoo nulam pw-hwwl laqm-baqmtan. 

10Nulv lyoqr orioq niqtuqho haatayin. Ngo nulam Israelwg vrr alo pw-hwwtayin, 
hoo ngo At Swv hvl nulv cengtayin. 

11Soq bopam si noqg soodum pwcwb nyikram, ho nulv hoq pengko ho soodin 
nyikram. Ngo nulam Israelwg vrr alo pw-hwwtayin, 

12hoo ngo At Swv hvl nulv cengtayin. Hoggab nulv ngoqg gaml tulu bekwb wkma, 
ho ngoqg pvvb tulungam looba ma, hvbmabde nulug taqg-loosaqb dooyum bo 
nyob asaqg pvvb tulu bekjaqb nyinum.” 

13Hoo ngo nyiqry bidu yikho, hoqhv wpeqnum, ho Benaiyag ko tuup Pelatiya 
sinum. Ho ngoqg nyuqmv pvxwl hoo vcjaqb sogoql xabnum, “Oa, Pwnbo At Sw! 
No jvqtw jaqb boumnam Israelwg nyiilungam twryum taikun yv?” 

Israelwg Nitbo Hang ngvla Yal 

14Hoo At Swg gomcwrv ngam haanum: 

15“Nyia ko tuup, noqg vbw-bor tulungv, noqg bor tulungv jijaqkam, noqg lwrw 
nyiilungv, Israelwg nombungv, bul mwlwngv, ho Jerusalemho doonbo nyiilungv 
bepa ku, ‘At Sw hoqgv aado jaqb wleqto; ngulam soq gvda sam gumn otu akgob 
jipa kun.’ 

16Hoqgab beto, ‘Soq sib Pwnbo At Sw bedo: Ngo bulam aadob nyob asaq dookub, 
hoo gvda mwlwho bulam cwrsaq twqb mvpaq sujaqkam, bulv hogloq xeq gvdab 
wknum bulug dook ho ngo bul gab anyo mood gob dvrwq namlob nyipa kun.’ 

17Hoqgab beto, ‘Soq sib Pwnbo At Sw bedo: Ngo nulam nyiilug pengko hoqgv 
bookum tayin hoo ngo nulam hogloq gvda bvxeq cwrsaq twqb mvknum hoq 
hoqgv nulam hookum mvtayin, hoo ngo soq Israel gvda sam nulam jitayin.’ 

18Hoo hwdlo bulv alo haaikukam, bulv hoq kac-tanyiaq hoo bulum dvb nyinam 
tulungam mvpaq tayin 

19Hoo ngo bulam hang pwkin gob jitayin, hoo ngo nitbo yalam bulug ura lo vlwq 
tayin. Ngo bulug wlw hangam bul galoqkv mvpaq tayin hoo bulam nyum-nyum 
hangam jitayin, 

20ho bulam ngoqg gaml bekwb wwm dvb hoo ngoqg pvvb tulungam pvvm dvb 
hoo hoq tulu ham looba mvdwb. Hoo bulv ngoqg nyiilub nyitayin, hoo ngo bulug 
Pwnbob nyitayin. 

21Hvbmabde hiyvg hangv bulug kac-tanyiaqkam la bulum dvb nyinam tuluho 
wmin gvnboam, ngo bulug bon nyinam tulu ham bulug dumpo lo tulwqtayin. 
Pwnbo At Sw bibwqdo.” 

22Ho Cerubimv bulug alapam ceka tulu lvgab jaarab mingnum, hoo Israelwg 
Pwnbo yuunamv bulug ao ya ho doonum. 

23Hoo At Swg yuunamv bulug pengko hoqgv jaarab banv bopamg dou-caga 
daiyag puutu ho daqnum. 

24Hoo ngam Yalv joorab nv Kaldiyab nyumwb boonam uraho Pwnbog Yal hoqgv 
nyiqry kaatamnum. Ho ngoqg nyiqry kaanamv ngoqg galoqkv wleq kunum. 

25Hoo At Swg ngam kaakin kunam hog mwlwngam ngo nyuum tulungam bekin 
kunum. 

Ijikel 12 

Judangam Nyumwb Bootanam mam Mwiyw-Mvcnam 

1At Swg gomcwrv ngam haanum: 

2“Nyia ko tuup, no taleqbo nombug pengko ho doodwn, hiyv kaan dvb vnyiqkv 
baqs dvn, hvbmabde kaapa ma, hiyv tan dvb nyurungv gvs pan, hvbmabde tapa 
ma, hoggab bulv taleqbo nombungv. 

3Nyia ko tuup, noqgab nyiloqkam no nyumwb wdwn hvb noqg dupum dvrab 
pam mwx-mvaqto, hoo aal lvpangam bulug kaadwb nyumwb wto. Noqg atwg 
dook hoqgv no asaq nyookub nyumwb wdwn hvb bulug kaagaho wto. Ho bulv 
taleqbo nombub nyisjaqkam, lokwn bulv cenglaq yinpv. 

4Aal hutongam noqg dupum-dvrab pam nyumwb wdwn hvb bulug kaagaho 
baqlinto, hoo nyumwb wtabo hvb, no atv bulug kaagaho ariyum mam no wto. 

5Bulug kaagaho cwqcam duko to, hoo hoqb noqg dupum-dvrab pam baqlinto. 

6Bulug kaagaho noqg gorbwho dupum-dvrab pam no tuggabto hoo ham kanam 
baql wgto. Noqg nyuqm mam no gvdangam kaama dukub putumto, hoggab ngo 
noqg lvgab Israelwg nombungam kvvyw-kaac dvb mvpa kun.” 

7Hoo ngam gaml jinam jaq hvb ngo nyinum. Ngoqg dupum-dvrab pam ngo aalho 
nyumwb wdwn hvb baqlinum, hoo ariyumho ngoqg alaq hoqgv ngo cwqcam 
dukonum. Ngoqg dupum-dvrab pam ariyum ho baql wnum, ho hoqham ngoqg 
gorbw bulug kaagaho baql wnum. 

8At Swg gomcwrv ngam haanum: 



1501 

 

 
Nyishi 

© 2016 Bible society of India. 
 

 
 

 

9“Nyia ko tuup, Israelwg nombungv, taleqbo nombungv, ‘Hoggv no nyidu dvn 
hvl, nam hog tox ma i?’ 

10Bulam beto, ‘Soq sib Pwnbo At Sw bedo: Soq gamt tonam si Jerusalemwg lvpw 
ko tuupam la Israelwg nombu ho doonbo mwlwngam begdvn.’ 

11Beto, ‘Ngo nulgab kvvyw-kaac dvb nyidwn: hoggv ngo nyipa kun, hoq 
hvbkalam bulam nyitayin. Bulv nyumwb wtayin.’ 

12Hoo lvpw ko tuupv bulug dupum-dvrab pam bulug gorbwho kan yikam baqtwl 
hoo wtayin. Bulv cwqcam duko layil mwam hoqb boolin tayin. Mwwg vnyiq 
hoqgv gvdangam kaama dukub, mwv mwwg nyuqm mam mutum tayin. 

13Hoo ngoqg wswqkam mwwg aoho ngo hurlup tayin, hoo mwam ngo nootu 
tayin. Hoo ngo mwam Bebilonwg nyi tulu gvdab Kaldiya nyi tulu dookub 
boolwqtayin, hvbsujaqkam mwv hoqham kaaparam, hoo mwv alo sitayin. 

14Hoo ngo mwwg taqg-loosaqb doon boam, mwam svka bo tulungam hoo mwwg 
pvtw mwlwngam dooi hvb cwrsaq twqb mvtayin, hoo ngo lyoqr orioq puseqtvl 
bulam ruqmin gvtayin. 

15Hoo hwdlo ngo bulam nyob asaq pengko hoola gvda mwlwg pengko ho cwrsaq 
twqb mvikam, ngo At Swv hvl bulv cengtayin. 

16Hvbmabde ngo anyo go bulug tuugin lyoqr orioq, dwr-kano hoo dooi-palam 
hoqgv keleq mvtayin, ho bulv bulug bulum-kac dvb nyinam tulungam nyob tulug 
pengko ho bibwq tayin, hoo ngo At Swv hvl cengtayin.” 

17Hoo At Swg gomcwrv ngam haanum: 

18“Nyia ko tuup, noqg dvsam tvmdwr gvdwl dvto, hoo issam twwikam mwwdwq 
gvdwl tvmdwrl twwto. 

19Hoo gvdag nyiilu gab beto, soq sib Pwnbo At Sw Israel gvdag Jerusalemho 
doonbo tulungam bedo: Bulug dvsam bulv mwwdwq dwql dvtayin, hoo hang hol 
issam twwtayin. Hoqhvb nyil hoqho doonbo tulug kwr-korwb nyigo gab, 
mwnwg gvda hoq doon boam talo dvb twqbin tayin. 

20Hoo nyi dookum ko bopam tulungv yuupaq taikun, hoo gvdangv deexa-rara 
tvl dootayin; hoo ngo At Swv hvl bulv cengtayin.” 

21At Swg gomcwrv ngam haanum: 

22“Nyia ko tuup, hoggv yu soq Israel gvdag niitin tingl bidu gvdwn si, ‘Aalv oyu 
sunkuba, hvbmabde nyiqry kaanam luuxiv niqtuq lengk ma’? 

23Hoqgab bulam betamto, ‘Soq sib Pwnbo At Sw bedo: Ngo soq niitin tingl benam 
sam twrm taikun, hoo bulv soq sam Israel ho niitin tingnam gob bekram.’ 
Hvbmabde bulam beto, aalv ogum duku, hoo nyiqry kaanam luuxiv niqtuq lengta 
do. 



1502 

 

 
Nyishi 

© 2016 Bible society of India. 
 

 
 

 

24Hoggab xaalyob nyiqry kaanamv la mwwdar-saqpar maadwb nyiqry kaanamv 
Israelwg nombuho dookram. 

25Hoggab ngo At Swngv; ngo hognvkv goota dvn ham ngo gootayin, hoo ham nyil 
wtayin. Hoqhv dugub kuram, hvbmabde haqpaql taleqbo nombunga, nulug 
moodso, ngo agam gootayin hoo ham nyitayin, Pwnbo At Sw bibwqdo.” 

26At Swg gomcwrv ngam haanum: 

27“Nyia ko tuup, kaato, Israelwg nombungv bulv bedo, ‘Mwwg nyiqry kaanamv 
sija godab oyu paku, hoo mwwg nyiqry kaal benam tulungv moodv aado paku. 

28Hoqgab bulam beto, soq sib Pwnbo At Sw bedo: Ngoqg gomcwr gamkin jijaq 
gonkam dugub kuram, hvbmabde ngoqg gomcwr goonam mam ngo nyitayin, 
Pwnbo At Sw bibwqdo.” 

Ijikel 13 

Xaalyob Nyiqry Benbo Tulungam Haqpaqnam 

1At Swg gomcwrv ngam haanum: 

2“Nyia ko tuup, Israelwg nyiqry benbo tulungam ceekol nyiqry beto, hiyv nyiqry 
bidu dvn, hoo beto hiyv bulug atwg hang mwwlwq hoqgv nyiqriam bidu dvn: ‘At 
Swg gomcwr sam tato!’ 

3Soq sib Pwnbo At Sw bedo, bulug yal mwwlwq bvla hog kaakam maab damab 
nyiqry benbo tulungam mwwdwq dwqmto! 

4Israela, nulug nyiqry benbo tulungv yuupaqko pengko ho gaqkarl yinbo Jekel 
hvb nyido. 

5Nulv yaqpia ko dook ho caakma, ho Israelwg nombu gab sulu nwqkama, 
hogloqhv At Swg nyob pad aalam daqtor deenboam. 

6Bulv xaalyo boam la vm mvvnam nyiqry tulungam kaapa paku. Bulv bedo, ‘At 
Sw bibwqtan,’ hwdlo At Sw bulam kanam maasu, hoo hvbsujaqkam bulug 
gomcwram niqtuq bulv lengm dvb mwam mwwgw dvn. 

7Ngo agam gooma kulinkam, bulv bedo, ‘At Sw bibwqdo hvl, bulug xaalyo nyiqry 
kaanam mam la vm mvvl kaasam-kaayam nyiqry kaanam mam kaapa maai yv?” 

8Hoqgab soq sib Pwnbo At Sw bedo: “Nulv xaalyo boam goolin ko-gab la vm 
mvvnam nyiqry tulungam kaapa ko-gab, hoqgab kaato, ngo nulam ceeko dvn, 
Pwnbo At Sw bibwqdo. 

9Ngoqg alaqkv hiyv xaalyo bvla vm mvvl nyiqry kaal nyiqry benbo tulungam 
ceeko tayin. Bulv ngoqg nyiilug dookumko rolu ho dooram, ho Israelwg 
nombungam emin xiqlwqko hookam haamram, ho Israelwg gvda hoqkam 
haamram. Hoo ngo Pwnbo At Swv hvl nulv cengtayin. 

10Jvqtw jaqb bulv ngoqg nyiilungam nyixiaq-wxiaq gvpa ku, ho begamv, 
‘Swrsomalongv hvl bedwn,’ hwdlo swrsongv dooma mvtwl, hoo hoggab 
nyiilungv cwqcam potum yukam, soq nyiqry benbo tulu si puulu bo lvgab 
neeyaql niilup dvn. 

11ho puulu lvgab hiyv neeyaql niilupbo tulungam beto hoqhv yuupaq tayin! 
Hoqho doot nyodongv holtayin, koi jaqbo nyodo taa-ngv yaql tayin, hoo 
doogum-dooiyv buqpur tayin. 

12Hoo hwdlo bvliv tabto yin, nulam hvl beram yv, ‘Hogloqho noqg puulu lvgab 
soq sam niilupl niitum kunamv? 

13Hoqgab soq sib Pwnbo At Sw bedo: Ngoqg hang lingtwr yukam ngo doogum-
dooi lvgab nuupia mvtayin, hoo ngoqg haaxaq yukam doot nyodongam hol 
mvtayin, hoo hang lingtwr yin nyodo taa lvgab twryum tayin. 

14Hoo ngo noqg puulu dvb neeyaql niitumnam bvliam mvpia tayin, hoo ham ked 
nagub sal tayin, ho hoqg gwwlv asartvl dootayin. Hwdlo hoqhv tabto yin, hoq 
pengko ho nulv niitayin, hoo ngo At Swv hvl nulv cengtayin. 

15Soq sib ngo nyebia jaqb ngoqg hang lingtwrnam mam hiyv bvliam puulu dvb 
neeyaql niitum boam haam tayin, hoo ngo nulam betayin, bvliv dookma, ho 
hoqham puulu dvb neenbo ngvkam dookma, 

16Israelwg nyiqry benbo tulungv Jerusalem pagoq gab swrsongv hvl nyiqry 
benum, hwdlo hoqho swrso mvma tvl, Pwnbo At Sw bibwqdo. 

17“Hoo no, nyia ko tuup, noqg nyiilug nyem ko tulungam noqg nyuqmv 
moiyeqto, hiyv bulug atwg mwwnam hoqgv nyiqry benboam, bulam ceekol 
nyiqry beto. 

18hoo beto, soq sib Pwnbo At Sw bedo: gwwnnan nvsongam alaq hiqlwq dvb 
cumnbo, hoo nyiilu gab dumpo puucw nvdwb jilw cumtwl, nyiig yvjam 
mengdwb rugaqbo nyem tulungam mwwdwq dwqmto! Ngoqg nyi tulug yvjam 
nulv rugaql mengtwl hoo nulug at yvjam pvvnyi tai nvi yv? 

19Ngoq nyiilug pengko lo nulv ngam tanyeqkam pvvg bvla dvs vcwr gab kac-
kanyiaq dvb mvpa ku, sidy maanbo yvjam sidwb mvnam hoo sidybo yvjam swwl 
doom do, ngoqg nyiilungv nulug xaalyonam mam tanam. 

20“Hoqgab soq sib Pwnbo At Sw bedo: Kaato, ngo nulug gwwn-nyiqry nvso ham 
ceeko dvn hogloq ham nulv gvtwl pvtangam rugaqnam hvb yvj tulungam 
rugaqdvn, hoo ngo hoq tulu ham nulug alaq hoqgv pupaq tayin, hoo pvtangam 
topaqnam hvb yvj tulungam tolin tayin. 

21Nulug dumpo putumnan tulungam ngo twqpaq tayin hoo ngoqg nyiilungam 
noqg alaq hoqgv naalin tayin, hoo bulv nulug rugaql mengta ko alaqho dookram, 
hoo ngo At Swv hvl nulv cengtayin. 

22Hoggab nulv lootw bo nyiingam vm xaalyol hang hom paku, ngo mwam 
mwwdwq mvma su, hoo nulv nyic-nyiangam nyim yaiya dvb mvpa ku, ho mwam 
mwwg alman hoqgv mwam ywwnam swwgwb wkur mvma dvn, 

23hoqgab nulv xaalyob nyiqry kaanam mam la nyinam mam lokkam kaapa 
kuram. Ngoqg nyiilungam ngo noqg alaq hoqgv naalin tayin. Ngo At Swv hvl nulv 
cengtayin.” 

Ijikel 14 

Murty Xumn bo Nyiilo Tulungam Haqpaqnam 

1Ho Israel hoqg nyiilo tuugin haabnv ngoqg agaho doonum. 

2Hoo At Swg gomcwrv ngam haanum: 

3“Nyia ko tuup, soq nyi tulu si bulv bulug hvvjwlo murtiam tvk pvlwq paku, hoo 
bulug nyixiaqkv bulug haabog dwqtub gob mvpnum. Jvqtw jaqb ngo atv bulam 
ngam tokur-taxil pui naak dvb jitayin yv? 

4Hoqgab bulam agam gooto hoo bulam beto, soq sib Pwnbo At Sw bedo: Israelwg 
nombu hoqg akjijaqgon kam bulug hvvjwlo murtiam tvk pvlwql hoo bulug 
nyixiaqkv bulug haabog dwqtub gob nyiknam, hoo hvbsujaqkam nyiqry benbo 
dookub haal, mwv mwwg naleqgo murty lvgab haaikam ngo At Sw mwam 
birwqdvn, 

5ho hiyvg hvvjwngv bulug murty xumgam gab ngoqg galoqkv aado dvn, ngo 
Israelwg hvvjw tulungam nootul tayin. 

6“Hoqgab Israelwg nombungam beto, soq sib Pwnbo At Sw bedo: Nulug murty 
xumnam hoqgv mwwkur tuku, hoo nulug bulum-kac dvb nyinam mwlw hoqgv 
wkur tuku. 

7Hoggab Israelwg nombu hoqg akgon jaqkam, ho Israelho doonbo nyoodo nyi 
tulu ngvkam, mwwg hvvjwlo murtiam pvvtwl ngam ludum dvn hoo bulug 
nyixiaqkv bulug haabog dwqtub gob nyiknam, hoo hvbsujaqkam nyiqry benbo 
dookub haal ngoqg pagoqkam mw galoqkv puiyam tadwn, ngo At Sw ngo mwam 
atv birwqtayin. 

8Hoo ngo hoq nyi akam ngoqg ceekonam nyuqmv kaatayin; ngo mwam kaacin 
dvb muxul mvtayin hoo kvvyw-tac dvb mwam ngoqg nyiilug pengko hoqgv 
mvpaqtayin, hoo ngo At Swv hvl nulv cengtayin. 

9Hoo nyiqry benbo akv xaalyol agam goopnyiloqkam, ngo, At Sw hoq nyiqry 
benbo akam xaalyo lyopaq pakun, hoo ngoqg alaqkv mwam ceekol ngo laqlin 
tayin hoo ngoqg Israelwg nyiilug pengko hoqgv mwam twrtayin. 

10Hoo bulv bulug laqm mam baqtayin—nyiqry benboam la nyiqry kaak dvb 
haanboam aiyin dvb laqm-baqmtayin— 

11ho Israelwg nombungv hiyvkam ngoqg hoqgv nyogaq gaqxar kuram, ho bulug 
nyimur nyic ho bulv atv kacdvb nyikur kuram, hvbmabde bulv ngoqg nyiilub 
nyitayin hoo ngo bulug Pwnbob nyitayin, Pwnbo At Sw bibwqdo.” 

Jerusalem mam Kvvmw ram 

12Hoo At Swg gomcwrv ngam haanum: 

13“Nyia ko tuup, hwdlo gvdangv ngam ceekol mwwjw maab nyic nyib 
nyiloqkam, hoo ngoqg alaqkv hoqham ceekol ngo laqlin dvn hoo hoqg dvsam 
mutum dvn hoo dwr-kanongam hoqho kanam dvn, hoo dvsam nyia ko gvla svdin 
hoqgv mvpaqdvn, 

14hoqho soq nyi oum si Noa, Daniyel, hoo Job doonyiloqkam, bulv bulug dvrwqb 
lootw ko-gab bulv atv aro ywwlin banpv, Pwnbo At Sw bibwqdo. 

15“Ngo nyorog svdinam hoq gvdaho wpeq mvnyiloqkam bulv hoqham twryum 
panpv, hoo hoqham dooxa-xaaram dvb mvp nvpv, hoqgab nyoro svdin gab 
hoqho hiyvkam wpeq nyoram, 

16hoqho soq nyi oum si doonyiloqkam, ngo swwl doonbo, Pwnbo At Sw 
bibwqdvn, bulv bulug ko tulungam ywwlin nyoram. Bulv atv aro ywwlin banpv, 
hvbmabde gvdangv dooxa-xaaram gob nyik banpv. 

17“Hvbmab nyiloqkam ngo hoq gvda aoho lyoqr orioqkam bwal, Lyoqr orioqkv 
gvdangam gvqyiqto hvl benyiloqkam, hoo ngo hoqho doonbo nyiam la svdinam 
mvpaq panpv, 

18ho soq nyi oum si hoqho doos jaqkam, ngo swwl doonbo, Pwnbo At Sw 
bibwqdvn, bulv bulug ko tulungam ywwlin nyoram, hvbmabde bulv at arongv 
ywwlin banpv. 

19“Hvbmab nyiloqkam ngo dooi-palam mam hoq gvdab kanam nvmlwq 
nyiloqkam hoo ngoqg hang lingtwrnam mam ywlw swtw mvnyiloqkam, ngo 
hoqho doonbo nyiam la svdinam mvpaq panpv, 

20hoqho soq nyi oum si Noa, Daniyel hoo Job doos jaqkam, ngo swwl doonbo 
Pwnbo At Sw bibwqdvn, bulv bulug ko tulungam ywwlin nyoram. Bulug dvrwqb 
lootw ko-gab bulug swwgam bulv atv ywwlin kubde. 

21“Hoggab soq sib Pwnbo At Sw bedo: Nyi koam la svdinam mvpaqdvb, hwdlo 
ngo Jerusalem aoho ngoqg al looda maanbo pagoq goqpig lvgab, lyoqr orioq, 
dwr-kanongam, dwr-pee hoo dooi-palam lvgab pw-hwwb nyiloqkam, hog 
hwdjaqgo almab nyis yuk yv! 

22Hvbmabde kaato, mingumnam tulungv hoqho dootayin, nyem nyega ko 
tulungam boolin tayin; kaato, hwdlo bulv nulug dookub lengyikam, hoo nulv 
bulug nyij-mujam la bulug bon nyinam tulungam kaatayin, Jerusalem aoho ngo 

ciqcaq-bviyaq dvb nyinam mam nulv mwwt saqla tayin, hoggab hoqho hog 
mwlwngam hoqhvb nyimdvb ngo baqa pakun. 

23Bulv nam bet-bela tayin hwdlo no bulug nyij-mujam la bulug bon nyinam 
tulungam kaaikam, hoo nulv cengtayin ngo pagoq doomab so tulu sam nyima 
pan hvl, Pwnbo At Sw bibwqdo.” 

Ijikel 15 

Jerusalemv Dooxa-xaaram bo Roo Ann Akv 

1At Swg gomcwrv ngam haanum: 

2“Nyia ko tuup, hoggub yu roo ann teriv svvnam koi yaatayin, roo haqbv nyorog 
svvn tulungam koi yaatayin yv? 

3Roo ter hoqgv naalinam svvdangv hog ak mvn dvb nyid nvi yv? Nyiilungv hoq 
hoqgv hog dupum-dvrab haqp nadwb tooky panlin dvn yv? 

4Kaato, hoqham wm gab wswb jipa kun. Hwdlo wmv hoqham guiyum yukam 
hoqhv merwb nyidkun, hoqham hog mvndvb nyid nvi yv? 

5Kaato, hwdlo hoqhv bumpwb dooyikho, hoqhv hog akkam nyin dvb nyimanam. 
Ho yaiya dooxa-xaaram dukun, hwdlo hoqham wmv guiyuml merwb nyiyikun, 
hoqham nywywngam hog ak nyin nyotayin yv! 

6Hoqgab soq sib Pwnbo At Sw bedo: Roo ann teriam nyoro svvn tulug pengko 
hoqgv naalayil, wm gab ngo wswb jipa kun hvbkalam, ngo Jerusalemho doonbo 
nyiilungam jipa kun. 

7Hoo bulam ceekonam mam ngoqg nyuqm mam ngo moopaq tayin. Bulv wm 
hoqgv keleq sujaqkam, wmv bulam hvraqb guiyum tayin, hoo hwdlo bulam 
ceekonam mam ngoqg nyuqm mam ngo moopaqyin, ngo At Swv hvl nulv 
cengtayin. 

8Hoo ngo gvdangam deexa-rara dvb mvtayin, hoggab bulv mwwjw looda maab 
nyipa ku, Pwnbo At Sw bibwqdo.” 

Ijikel 16 

At Swg Tvmwngv Dengky Maanam 

1At Swg gomcwrv ngam haanum: 

2“Nyia ko tuup, Jerusalem mwnwg bulum-kac dvb nyinam mam cengmto, 

3hoo beto, soq sib Pwnbo At Sw Jerusalem mam bedo: Nulug gorgu ngvla nulam 
dwrbuqkv Kanaan nyi tulug gvda hoqgv; nulug abv Amor tv hoo nulug annv 
Hittait tv. 

4Hoo nulam ko bwwiywk aalho, nulam kinam peemanum, ho nulam iss hoqgv 
dvrwq dvb hwrxaq maanum, ho al lvgab neexaq maanum, ho vj jisup gokam 
sumanum. 

5Nulam hiyvkam aya kaapa maanum, nulug aoho aya mwwpal hang biil soq tulu 
sam hog nyijmanum, hvbmabde nulam deelaho joopaqnum, hoggab nulam 
dwrbuqd aal jaq hoqgv, nulam oyuml haqpaq kunum. 

6“Hoo hwdlo ngo nulam wpeql kaaiyikho nulug swwcangv uiho rviyiq-
yiqdunam mam kaapanum, nulug uiho rooxo yukho ngo nulam benum, ‘Ho 
Swwka to!’ Nulug uiho rooxo yukho ngo nulam benum, ‘Ho Swwka to!’ 

7Ngo nam rongog vly-axeq hvb swwmw mvnum. Hoo no swwrab kunum hoo 
aob swwknv oj-amar gvnam gob swwtv paku. Noqg oce mumknum, hoo noqg 
vmv hwrknum; hvbsujaqkam no talo tvl asarb doonum. 

8“Hwdlo ngo nam lokta wpeql kaaiyikho, kaato, no nyem wd mood kunum, hoo 
noqg talo tvl doonam mam ngoqg vj laqyapv nam pomlupnum; ngo nam birl 
mins dvb nyinum hoo pvvb mvl gaml pvvdwb noqg lvgab haanum, Pwnbo At Sw 
bibwqdo, hoo no ngoqgab nyiknum. 

9Ho ngo nam iss hoqgv hurs mvnum hoo noqg ui-alangam noqg hoqgv 
hwrxaqnum hoo nam kuty hoqgv piaqnum. 

10Ngo nam hamnam vj hoqgv kam koomnum hoo mwlwngam alyanbo vpin 
luxuqkam gvmnum. Ngo nam topum vj kangam bo hoqgv koomnum hoo 
maqmaq-yaiyaq bo vj hoqgv koomnum. 

11Hoo ngo nam kangam bo gujam la koojam noqg alaqho hoo gviyam noqg 
lwwpo ho tulwq jinum. 

12Hoo ngo noqg nyupumho gagiam hoo nyuruho ruubinam gvmnum hoo noqg 
dumpo ho kangam bo ywr dumtup pam gvmnum. 

13Soq sib nyil nam hun la rup hoqgv kangam dvb gvmnum, hoo hamnam kangam 
bo topum vjam la maqmaq-yaiyaq bo vjam nam koomnum. No dvngam bo 
wtwngam la ngolangam la kutiam dvnum. No kangam jaqdvb la xinam gob 
swwrabnum. 

14Hoo noqg kangam ko-gab nam nyob tulug pengko hookam vcjaqb yuunum, 
hoggab hoqhv nam kangamv jot kvldvb ngoqg nam jiknamv, Pwnbo At Sw 
bibwqdo. 

15“Hvbmabde no noqg kangam mam la nam yuunam mam no mwwgw kunv 
yocu-yabio nyijonan dvb nyin paku hoo no wpeq bo nyi gotwq bolo nyik do; 
noqg kangamv mwwg gab nyin kun. 

16No noqg vj tuugin nookub layil ham no murtiam kangam dvb oj pilwqnum, hoo 
bulug aoho meqjonum. Hoq hvb nywywngam nyika maanum ho nywywngam 
nyiram. 

17Ngoqg nam jinam kangam bo hunam la rupam no noqg atgab nyega tulug guss 
sam mvtwl, hoo hoq aoho no yocu-yabio nyinum. 

18Hoo no noqg hamnam vjam naalayil hoq tulu ham pomlupnum, hoo ngoqg 
kutiam la sulum mam bulug agaho apnum. 

19Ho ngoqg nam dvs jinam mamkam—ngo nam dvngam bo wtwngam la kutiam 
hoo ngolangam dvdwb jiknam mam—no bulug agaho sungam albo sulum gobya, 
hoq tulu ham apjinum, Pwnbo At Sw bibwqdo. 

20Hoo hiyam no ngoqgab dwrbuqj kunam mam, no noqg nyem-nyega ko 
tulungam boolayil, hoo ko tulungam bulug agaho dvmeq mvdwb pwr jinum. 
Noqg meqjonam bvrwqsi anyo dvn yv 

21no ngoqg ko tulungam patabl bulam aky jipaqtvl wmho gumin mvgdvn i? 

22Hoo hwdlo no talo bvla asarb, hoo noqg uiho rviyiq-yiqdu yikho, noqg bulum-
kac dvb la meqkar yuk ho noqg swwca kunam aalam mwwpa kumanum. 

23“Hoo noqg nyic-nyia kokw mwlwg kokwngam (mwwdwqkv, nam 
mwwdwqnamv! Pwnbo At Sw bibwqdo), 

24no atv gumn cwwrwngam ywrp paku hoo ao kiigo dvb atam cuukiq-bvrw 
mwlwho dookam mvp paku. 

25Lyobu niqtuq vxho noqg ao kiigo dvb dookam mvp paku hoo noqg kangam 
bulum-kac dvb mvp paku, ho nyi wpeq bo gotwq bolo no atam aky jipaqdvn hoo 
noqg meqjo dvb nyinamv vi yaiya duku. 

26No Ijipt nyi tulu lvg bvkam meqjonum, nam kaaby bo door-doopwngv, ngam 
hang nyiluql haaxaq mvdwb, nam naleqgo meqjo mvdwb nyidu do. 

27Kaato, hoqgab, nam ceekol ngoqg alaqkam laqlinum hoo nam jibwq kunam 
mam niim taikun hoo noqg rvvsw bo ceebio tulungam gvqlwq taikun, 
Palistanwg nyem ko tulungam, noqg kac looda dvb nyinam mam hvnywnum. 

28No Assiriya nyi tulu lvg bvkam meqjonum, hoggab no xumt maanum; vvjaq no 
bulug lvgab meqjonum, hoo hvbsujaqkam xumt maanum. 

29Pudu ruuk Kaldiya gvda bvkam noqg meqjonam mam no miqmwnum, hoo 
hoojaqkam no hvraqb xumt maanum. 

30“Hoggub jaq no aby gab hang vc dvn, Pwnbo At Sw bibwqdo, hoggab no soq 
pagoq tulu sam nyipa ku, hvnyw mwwpa maab meqjo bo nyinam hvb nyiknum, 

31noqg gumn cwwrwngam lyobu niqtuq vxho mvp paku, hoo noqg ao kiigo dvb 
dookam cuukiq-bvrw mwlwho mudu do. Hvbsujaqkam no meqjo bo hvb nyima 
su, hoggab no bwqnam-yaqnam mam haqpaqnum. 

32Bwwxinbo nywxw, hiyv atwg nyolam svgagvrwq maab nyoodo nyi yaangam 
svgagvrwq do! 

33Nyega tulungv meqjo bo tulungam aky jido, hvbmabde no noqg aby bonam 
tulungam akiam jinum, bulug taqg-loosaq hoqgv bulam haam dvb kam jitwl no 
meqjonum. 

34Hoqgab no asaq meqjo bo nyem tulu hoqgv luusaqnum. Nam hiyv akjijaqkam 
meqjo mvdwb nwwteq ma, hvbmabde no ywqnum, hvbmabde nam nyi akkam 
ywqma dvn; hoqgab no luusaqnum. 

35“Hoqgab, At Swg gomcwr sam tato, Meqjoboa: 

36Soq sib Pwnbo At Sw bedo, Hoggab noqg nyinw-wnwnamv xulin paku, hoo 
noqg abynam tulug lvgab noqg meqjonamv talo dvb lwqbin paku, hoo noqg 
bulum-kac dvb murty xumnam mwlw hvvla noqg ko tulug hijum mam pwr jigam 
gab, 

37hoqgab, kaato, ngo noqg aby bonam mwlw lvg bvla no hiyvg lvgab hwnyir-
hvmarl nyinum, ho nam abybo tulungam la nam oyu bo tulungam bookum tayin. 
Ngo bulam nam ceeko mvdwb taqg-loosaq mwlw hoqgv boatayin hoo bulug 
agaho nam talol asar dvb mvtayin, ho bulv noqg hog mwlw talol asarnam mam 
kaatayin. 

38Hoo ngo nam bwwxin bo nyem mam pw-hwwnam hvb hwwtayin hoo nyi 
mengn boam pw-hwwnam hvb hwwdwn, hoo hang lingtwrl ywlw twwnam 
mamla kaaneqnam mam noqg aoho haam tayin. 

39Hoo ngo nam bulug alaqho jilwqtayin, hoo bulv noqg gumn cwwrw mvpnam 
mam la ao kiigo dvb dook mvnam mam mvpia lotayin. Bulv noqg vjam dvb 
twqbin tayin hoo noqg kangam bo gumn tulungam naareqtvl hoo nam talol asar 
dvb apaqtayin. 

40Bulv noqg aoho ceeko mvdwb nyi naleqgo haam tayin, hoo bulv nam wlw 
hurtayin hoo bulug lyoqr orioq hoqgv nam twqmwq tayin. 

41Hoo bulv noqg nam tulungam wm parxia tayin hoo nyem tulug vnyiq kaagaho 
nam pw-hwwl laqm-baqmtayin. Ngo noqg meqjo dvb nyinam mam mutum 
tayin, hoo no kam bwqnam-yaqnam mam jidwb nyikram. 

42Ho ngo noqg aoho ngoqg hang lingtwrnamv xumtayin, hoo ngoqg nam 
kaaneqnamv wleq tayin. Ngo nyum-nyum jaqb dootayin hoo lokkam haaxaq 
xaqk ram. 

43Hoggab hvbnyiloqkam no noqg swwca kunam aal tulungam mwwpa kuma, 
hvbmabde ngam soq tulu lvgab hang lengdwb nyipa, hoqgab kaato, noqg bon 
nyiknam tulungam noqg dumpo ho hookur mvtayin, Pwnbo At Sw bibwqdo. 
“Noqg bulum-kac dvb nyinam lvgab no hvnyw looda dvb nyima dvn yv? 

44“Kaato, nyiicwr-cwrxiv nam niitin tingnam sam gootayin: ‘Ann hvbkalam, 
nyem kov nyido.’ 

45No noqg annwg nyem kov, hiyv mwnwg nyolam la ko tulungam oyum dvn; hoo 
no noqg any-bwrm nyinam hvb, hiyv bulug nyolam la ko tulungam oyum dvn. 
Noqg annv Hittait tv hoo noqg abv Amor tv. 

46Hoo noqg anyiv Samariyangv, hiyv mwnwg nyem ko lvgab nyoodum daiyag 
nyook lo doonum; hoo noqg bwrmv, hiyv mwnwg nyem ko tulug lvgab Sodomho 
doonum. 

47No bulug bulum-kac dvb nyinam wnam mam nyimin gwtwq kuma; hvbmabde 
soq anyo ko mood so no bulug nyiwq-nyito nyinam tulungam hilayab nyipa ku. 

48Ngo swwl doonbo, Pwnbo At Sw bibwqdvn, noqg any-bwrm Sodom la mwnwg 
nyem ko tulungv noqg nyinam hvb nyimanum hvbmabde noqg nyem ko tulungv 
nyipa ku. 

49Kaato, soq si noqg any-bwrm Sodomg nyixiaqnamv: mwn la mwnwg nyem ko 
tulungv larnum, naleqgo dvs doogam gab la swwl geel swrsob ko-gab, 
hvbmabde jwwgw boam la pwwma cimaboam svka maanum. 

50Bulv larnum hoo bulum-kac dvb ngoqg agaho nyinum. Hoqgab ngo hwdlo 
hoqham kaapanum, ngo bulam mvpaqnum. 

51Samariyangv noqg nyic nyia papo gon kam nyima. No bulam laabin yaab 
bulum-kac dvb nyipa ku, hoo noqg bulum-kac dvb nyinam hoqgv noqg any-
bwrm tulungam lootw dvnwb kaakin paku. 

52Noqg xima dvb nyinam mam no kam gorgy baqto, hoggab no noqg any-bwrm 
tulug nyidub nyiko paku. Hoggab noqg nyic nyinamv bulam bulum-kac yaadwb 
nyinum, bulv nam vigo kvtaq yaanam. Hoqgab hvnyw to no kam, hoo noqg xima 
dvb nyinam gorgiam baqto, hoggab no noqg any-bwrm tulungam lootw dvnwb 
kaakin paku. 

53“Ngo bulam nvtaqnam mam jikur tayin, Sodomg nvtaqnam mam la mwnwg 
nyem ko tulungam, hoo Samariyag nvtaqnam mam la mwnwg nyem ko 
tulungam, hoo ngo nam atam nvtaqnam mam bulug pengko ho jikur tayin, 

54ho no noqg atwg xima dvb nyinam gorgiam baqyi nvpv hoo noqg hog mwlw 
nyiknam gab hvnyw dvb nyi kunpv, bulug mwwt-saqla namgob nyi nvpv. 

55Noqg any-bwrm tulu gab, Sodom mvla mwnwg nyem ko tulungv bulug otuq 
gvdaho wkur tayin, hoo Samariya ngvla mwnwg nyem ko tulungv bulug otuq 

gvdaho wkur tayin, hoo no la noqg nyem ko tulungv noqg otuq gvdaho wkur 
tayin. 

56Noqg any-bwrm Sodomnvn noqg xitor-xilo gob nyil dooi yikho noqg nvbcwrho 
paqyin maan mvi yv, 

57noqg nyic-nyiangam mvko maatanum? Sija no Siriya gvla mwnwg taqg-
loosaqb doonbo nyem ko tulug bej-beparnam dvpar gob nyipa ku hoo 
Palistanwg nyem ko tulu ngvla, hoo noqg taqg-loosaqb doon bov nam oyum 
duku. 

58Noqg bulum-kac dvb la hvnyw looda dvb nyijo gorgiam no baqto, At Sw 
bibwqdo. 

At Swg Kuiyum namgub Birnam Pvvb 

59“Soq sib Pwnbo At Sw bedo: no hoggub nyiknam hvb ngo nam nyirwq tayin, 
no dingrnam mam anam-acaml birnam mam pvvb juqbo kunum, 

60hvbsujaqkam noqg swwca yikho noqg lvgab ngoqg birkunam mam ngo 
mwwgab tayin, hoo ngo noqgab kuiyum namgub birnam pvvbam mvp tayin. 

61Ho hwdlo no noqg any-bwrmb vnyi-vnyiam naaikam no mwwpa tayin, hoo 
ngo bulam noqg nyem ko hvb jitayin, hvbmabde noqg lvgab agam bir ko-gab ma. 

62Ngo agam birnam mam noqg lvgab mvptayin, hoo ngo At Swv hvl no cengtayin, 

63ho no mwwpa tayin hvbmabde hendar-hemparam, hwdlo ngo noqg hog mwlw 
nyiknam mam nam pvlyw yukho, hoo noqg hvnyw ko-gab no nywywngam 
gambeq kuram, Pwnbo At Sw bibwqdo.” 

Ijikel 17 

Xookam Dornyiam la Roo Annam Doocnam 

1At Swg gomcwrv ngam haanum: 

2“Nyia ko tuup, Israelwg nombungam, nwwtam bvlam bvla doocil goonam mam 
gooto; 

3beto, soq sib Pwnbo At Sw bedo: kangam jaq dvb naleqgo vm reenbo/poonbo 
vcjaqb alap labt tvl xookam dortbo ak Lebanonho jaranum hoo sidar niqtuqho 
hopnum. 

4Mwv hoqg vjwtvl jurlin bo niqtuqkam svbriq layil hoo hoqham pudu ruuk 
gvdab baqnum hoo hoqham pudu ruunbo bopam akwg uraho apnum. 

5Ho mwv gvdag mvmmam naalin layil hoo hoqham ked diibuqko ho liinum. Mwv 
hoqham iss naleqgo dook bviywrho liinum. Mwv hoqham vjw boam liinam hvb 
liinum, 

6hoo hoqhv beggarl beqlinum hoo haty ho tamnbo roob nyiknum, hoo hoqg 
haqbv mwwg daiyab yamrabnum, hoo hoqg rwbv hogloqho liinum hoqho 
doonum. Hoqgab hoqhv roo ann akwb nyiknum hoo haqb tulungv swwrab kunv 
haqt jaqb nyiknum. 

7“Hoo kangam jaq dvb naleqgo vm reenbo/poonbo vcjaqb alap labt tvl xookam 
dort jaqn bo dorg ta doonum, hoo kaato, soq roo annv soqg rwb tulungv mwwg 
daiyab mianv hoo mwwg daiyab hoqg haqb tulungv jurlinum hogloqho hoqham 
liipnum, ho mwv hoqham iss jikam yin pv. 

8Hoqham ked diibuq tvl iss naleqgo dookho liinum, ho hoqhv naleqgo haqb 
hwrlinl hoo aaxy xeel hoo xinam roo ann akwb nyiknum. 

9“Beto, soq sib Pwnbo At Sw bedo: Hoqhv swwtayin yv? Mwv hoqg rwbam 
pulinram yv hoo hoqg aaxiam papaqram yv, ho hoqhv sengram yv, ho hoqg jurlin 
bo nviyinv sengram yv? Hoqham laqtor bo maajaqkam ho nyiilu naleqgo hoq 
rwb tulu ham pudum dvb nyiram. 

10Kaato, hoqham liinum; hoqhv swwtayin yv? Hoqham hwdlo dou-cagag dooiyv 
yidaq yukam singtwr ramyv—hogloqho beggarl beqlinum hoqho sengpaq 
kuram yv?” 

11Ho At Swg gomcwrv ngam haanum: 

12“Sija taleqbo nombungam beto, soq tulu si hoggv nulv cengma dvn yv? Bulam 
betamto, kaato, Bebilonwg lvpw atv Jerusalemho haanum, hoo mwnwg lvpw 
atam naanum hoo mwnwg lvpw atwg ko tuupam la bulam mwwg dook 
Bebilonho boanum. 

13Hoo mwv xinam dvpar hoqg hosiq ak naabnv mwwg lvgab agam birminswl, 
mwwg dingr ko uraho pvvnum (gvda hoqg xilo abam mwv naapaq paku), 

14ho lvpw hatiam yan dvb mvkam yin pv hoo atv atv swwrab ram, hoo mwwg 
birnam mam pvvbv hoqho dookam yin pv. 

15Hvbmabde mwv taleqnum mwam ceekol Ijiptwb mwwg gumtw-pootam mam 
roolwql, ho bulv lokam mwam svpuram hoo naleqgo sipai tulungam jikam yin 
pv. Mwv swwtayin yv? Soq tulu sam nyinbo akv keleq nyotayin yv? Mwv birnam 
mam mvpia pel keleq nyoyin do i? 

16“Ngo swwd deedib, Pwnbo At Sw bibwqdo, hoggub nyilakam mwam lvpw 
atwg dookho doom dvb mvnbov, hoo hiyvg dingrnam mam mwv ximab nyinum, 
hoo hiyv mwwg lvgab birnam mam mvpianum, mwv Bebilonho sitayin. 

17Paro la mwwg atorbo sipai acam pvtw lvgab mwam nyob pakho svka kuram, 
deeb yeqnam mam la bvly nuqtum tvl naleqgo nyiam tuml apnum. 

18Mwv dingrwl birnam mam ximab mvpianum, hoo kaato, mwv lvqry-laqso vigo 
mvnum hoo soq tulu sam mwv nyinum; mwv keleq nyoram. 

19Hoqgab soq sib Pwnbo At Sw bedo: Ngo swwd deedib, hoggub nyilakam mwv 
ngoqg dingrnam mam ximab mvnum, hoo ngoqg birnam mam mwv mvpianum. 
Ngo mwwg dumpo ho hoqham hookur mvtayin. 

20Ngoqg wswqkam ngo mwwg aoho hurlup tayin, hoo ngoqg pwd-potongv 
mwam hoqtu tayin, hoo ngo mwam Bebilonwb boatayin hoo mwwg ngam ceekol 
bej-beparl nyic nyiknam mam mwwg lvgab pw-hwwtayin. 

21Hoo mwwg xuqnam sipai tulungv lyoqr orioq niqtuqb haatayin, hoo boumnam 
tulungam cwrsaq twqb dooi nuunam hvb mvtayin, hoo ngo At Swv hvl nulv 
cengtayin; ngo sam agam goopa kun.” 

22Soq sib Pwnbo At Sw bedo: “Ngo atv aobo sidarg niqtuq jaq hoqgv naatayin 
hoo hoqham lvvgwb bvvlin tayin. Ngo hoqg vjwtvl jurlin bo niqtuq jaqkam twrl 
wgtayin, hoo ngo atv hoqham ao kiigo bo puutuho liitayin. 

23Hoqham ngo Israelwg puutu ao niqtuq jaqho liitayin, ho hoqhv haqbv la aaxiv 
hoo xinam sidarb nyikam yin pv. Hoo hoq niikumho luucw-luut pvtangv doogw 
tayin; hoqg haqb tulug doonyium ho luucw-luut pvtangv osup subgw tayin. 

24Hoo ngo At Swv hvl rongo hoqg svvn tulungv cengtayin; ngo otu bo svvnam oa 
dvb hoo aobo svvnam otu dvb, sengn boam leelaq dvb, hoo sengn boam swwmw 
mvdwb. Ngo At Swv; ngo agam gootkun, hoo ngo ham nyitayin.” 

Ijikel 18 

Nyic Nyinbo Yvjv Sitayin 

1At Sw gomcwrv ngam haanum: 

2“Israel gvdaho nulv hoggv soq niitin tingnam sam betin-betin benam niqtuqkv, 
‘Ab tulungv kusuqbo roo aaxiam dvpa kun, hoo ko tulug exiv xiixum dvn’? 

3Ngo swwd deedib, Pwnbo At Sw bibwqdo, soq niitin tingnam sam nulv Israel 
uraho tingkram. 

4Kaato, yvj mwlwngv ngoqgv; ab ko nunyi vnyi-vnyig yvjv ngoqgv: nyic nyinbo 
yvjv sitayin. 

5“Lootwbo nyi akwb nyid nyiloqkam hoo hoggv jvqtw dvn hoo kvtaqdvn ham 
nyidwn- 

6mwv ui pananam dvma dvnyiloqkam ho mwwg vnyiqkv Israel nombug 
murtiam kaama dvnyiloqkam, mwv mwwg door-doopwg nywxwngam yocu-
yabio dvnyiloqkam, ho nyem vrr dooiyikam mwv mwnwn yubg mabnyiloqkam, 

7hiyv nvkam nyijab-nyiyiq mabnyiloqkam, hvbmabde ceegonam mam jikur 
dvnyiloqkam, naalil naama dvnyiloqkam, mwwg dvsam kano boam jid 
nyiloqkam hoo talo boam vjam koom dvnyiloqkam, 

8leqbaql naadwb cwwrwq madnyiloqkam ho naabin naalin naama dvnyiloqkam, 
jvqtw maanho mwwg alaqkv ilwq madnyiloqkam, nyi vnyig pengko ho 
jvqtwngam pw-hwwj dvnyiloqkam, 

9ngoqg gaml bekwb wd nyiloqkam, hoo ngoqg pvvb tulungam pvvl dengky jaqb 
nyid nyiloqkam—mwv lootw bov; mwv hoggub nyijaqkam swwl dootayin, 
Pwnbo At Sw bibwqdo. 

10“Mwv kwr-korwl nyi mengbo ko tuup akwg abwb nyid nyiloqkam, hiyv soq 
tulu sam nyidwn 

11(mwv atv soq tulu sam akjijaqkam nyima sujaqkam), hiyv ui panam vdinam 
dvdwn, mwwg door-doopwg nywxwngam yocu-yabio nyidwn, 

12jwwgwbo la pwwma-cimaboam nyijab-nyiyiq dvn, naalil naadwn, ceegongam 
jikur maadwn, mwwg vnyiqkv murty tulungam kaadwn, bulum-kac dvb nyidwn, 

13leqbaql naadwb cwwrwq dvn, hoo laaleq dvb naadwn; mwv swwl doonyi tan 
i? Mwv swwnyiram. Mwv soq bulum-kac dvb nyinam mwlw sam nyipa ku; 
hoggub nyilakam mw sitayin; mwwg hijum mwwg atwg aoho haatayin. 

14“Sija soq nyi ak soqg ko tuupv mwwg abwg nyic nyinam mwlwngam kaapal, 
mwv kaas jaqkam, hoo hoqham mwv hvbkalam nyimin gvma baloqkam: 

15mwv ui panam mam dvma baloqkam ho mwv Israel nombug murty tulungam 
mwwg vnyiqkv piorabl kaama baloqkam, mwwg door-doopwg nywxwngam 
yocu-yabio nyima baloqkam, 

16hiyvnvkam nyijab-nyiyiq madnyiloqkam, ceegongam jikur dvnyiloqkam, naaly 
madnyiloqkam, hvbmabde mwwg dvsam kano boam jid nyiloqkam hoo talo 
boam vj koom dvnyiloqkam, 

17nyixiaqko ho mwwg alaqkam ilwq madnyiloqkam, leqbaql naama 
dvnyiloqkam ho laaleq dvb naama dvnyiloqkam, ngoqg pvvb tulungam tvjw 
dvnyiloqkam, hoo ngoqg gaml jikwb wd nyiloqkam; mwv mwwg abwg nyixiaq 
ko-gab siram; hoggub nyila mwv swwtayin. 

18Mwwg ab nyiloqkam, vm mvvl naalil naareqnamv, mwwg vbw-boram 
naareqnamv, hoo hoggv almanam nyiilug pengko lo nyinamv, kaato, mwv 
mwwg nyixiaq gab sitayin. 

19“Hvbsujaqkam nulv bedo, ‘Hoggab ko tuupv abwg nyixiaq nyijongam hentwr 
hema tayin?’ Hwdlo ko tuupv hoggv jvqtw dvn hoo kvtaqdvn, hoo ngoqg gaml 
mwlwngam tvjwl nyil swwb nyiloqkam, mwv hoggub nyilakam swwtayin. 

20Hiyv yvjv nyic dvn hv sitayin. Ko tuupv abwg nyixiaq ko-gab hentwr henram, 
ho abv ko tuupwg nyixiaq ko-gab hentwr henram. Lootw bov mwwg atwg lootw 
aoho dootayin, hoo nyic-nyia bov mwwg atwg nyic-nyia aoho dootayin. 

21“Hvbmabde nyic-nyia bo nyiingv mwwg nyicnam tulu hoqgv wkur 
kubnyiloqkam hoo ngoqg gaml tulungam pvvb nyiloqkam hoo hoggv jvqtw dvn 
hoo lootw dvn ham nyib nyiloqkam, hoggub nyilakam mwv swwtayin; mwv 
siram. 

22Mwwg nyimur kunam mwlwngam akjijaqkam mwam ceekol mwwpa kuram; 
hoggab mwwg lootw dvb nyinamv mwam swwl doom tayin. 

23Nyic-nyia bov siikam ngo hemp dvn yv, Pwnbo At Sw bibwqdo, hvbmabde 
mwv mwwg atwg nyij-muj hoqgv wkur baloqkam mwv swwram yv? 

24Hvbmabde hwdlo lootwbo nyi akv mwwg lootwnam hoqgv lootw kumab hoo 
jvqtw maanam hoo nyic-nyia bo nyi akwg bulum-kac dvb nyinam mam aiyin dvb 
nyib nyiloqkam, mwv swwtayin yv? Mwwg lootw dvb bon nyiknam mwlwngam 
mwwpa kuram; hoggab mwwg vm xaalyob nyixiaqnamv la mwwg nyic nyiknam 
gab mwv sitayin. 

25“Hvbsujaqkam nulv bedo, ‘At Swg lamtangv jvqtw ma.’ Sija tato, Israelwg 
nombunga: Ngoqg lamtangv jvqtw maai yv? Nulug lamtangv jvqtw maab nyima 
co? 

26Hwdlo lootwbo nyi akv mwwg lootwnam hoqgv lootw kumab hoo jvqtwb 
nyikmab nyiyikam, mwv hoqgab sitayin; hoggab mwwg jvqtwb nyima ko-gab 
mwv sitayin. 

27Lokta, hwdlo nyic-nyia bo nyi akv mwwg nyic-nyia nyiknam hoqgv wkur layil 
hoggv jvqtw dvn hoo kvtaqdvn ham nyik baloqkam, mwv mwwg swwgam 
ywwtayin. 

28Hoggab mwv mwwg nyinam mam mwwdy layil hoo mwwg nyimurnam tulu 
hoqgv wkur baloqkam, jvqtw jaqb mwv swwtayin; mwv siram. 

29Hvbsujaqkam Israelwg nombungv bedo, ‘At Swg lamtangv jvqtw ma.’ Israelwg 
nombunga, ngoqg lamtangv jvqtw maai yv? Nulug lamtangv jvqtw maab nyima 
co? 

30“Hoqgab Israelwg nombunga, nyiicwr-cwrxiam mwwg nyinam hvbkalam, ngo 
nulam pw-hwwtayin, Pwnbo At Sw bibwqdo. Nulug nyimurnam tulu hoqgv 
mwwkur gvdwl hoo wkurto, hvbnyima baloqkam nulug nyixiaqnamv nulam 
lyugtai. 

31Nulug nyimur nyinam tulu mwlwngam nulug hoqgv hurpaqto, hoo nulug 
hvvjwngam la yalam nitib mvto! Israelwg nombunga, hoggub nulv sitayin? 

32Hoggab nyi ak siikam ngo hemp maadwn, Pwnbo At Sw bibwqdo; hoqgab 
wkurto hoo swwto.” 

Ijikel 19 

Israelwg Lvpw Atwg Ko Tuup Tulu gab Nyix-riinam 

1Hoo no, Israelwg lvpw tuup tulu gab nyix-riirabto, 

2hoo beto: Hog nvknv noqg annv? Sony nyot nyem! Sony nyot tulug pengko ho 
mwn bumpnum; sony nyot nyopa tulug pengko ho mwn mwnwg kongam 
sonum. 

3Hoo mwn mwnwg ko akwn sorabnum; mwv sony nyot nyopa akwb nyiknum, 
hoo mwv soogam gamdwb cengnum; mwv nyiam duiyumnum. 

4Nyob tulungv mwam tapanum; mwam bulug suggumho nootunum, hoo Ijipt 
gvdaho bulv mwam tookiv haqgab tvl boanum. 

5Hwdlo mwn kaanamv mwn kaaya yaas yukun, mwnwg mwwgwngv dook 
maanum, mwn akta mwnwg ko tulungam naanum hoo mwam sony nyot nyopa 
akwb mvknum. 

6Mwv sony nyot nyopa tulug pengko ho ngaml yvnum; mwv sony nyot nyopa 
akwb nyiknum, hoo mwv soogam gamdwb cengknum; mwv nyiam duiyumnum, 

7hoo bulug xwwmy tulungam booreqnum. Mwv bulug bopam tulungam dooxa-
xaaram dvb mvnum hoo mwwg dugum gumnam hoqgv gvdangam la hoqho 
doonbo mwlwngam tvmdwrl bosdvb mvnum. 

8Ho taqg-loosaq gvdaho doonbo nyob tulungv mwam ceeko dvb nyinum; bulv 
bulug wswqkam mwwg aoho hurlup kunum; mwam bulug suggumv nootu 
kunum. 

9Mwam bulv tooky tulu hoqgv haqgab tvl pvtwq urab siilwqnum hoo mwam 
Bebilonwg lvpw at agaho boanum, bulv mwam bulug pvvb uraho boanum 
Israelwg puutu tulug aoho mwwg dugumnam mam lokkam tapa mvkmabv. 

10Nulug annv iss bviywrho liinum roo boolug roo ann hvb nyinum, mood jaqkam 
issiv naleq ko-gab aaxiv la haqbv naleqnum. 

11Hoqg atorbo rwppongv hv pvvb bwwl doogbo tulug beqnyiab nyinum; hoqhv 
tamnbo pengko hoqgv soja ao jaqn bo ho tamcanum; hoqhv hoqhvb ao ko-gab 
hoo haqbv naleq ko-gab kaapanum. 

12Hvbmabde hang lenggam gab annam puriqnum, hoo deelaho joopaqnum; dou-
cagag dooiyv hoqg aaxiam huudwb yipkunum; bulam diibin tvl hoo sengnum. 
Hoqg atorbo rwppongam, wmv guiyum kunum. 

13Sija hoqham deexa-rara, bvla huutwr-twrxa ko gvdaho liiknum. 

14Hoo wmv rwppo hoqgv niqtuq jurlinam gob gugnukun, hoo hoqg aaxiam 
guiyum kunum, hoqgab hoqho atorbo rwppo doom kuma dvb, pvvb bwwl 
doogbo tulu gab beqnyia doom maadwb. Soq si nyix-riinamv hoo si nyix-riinam 
gob nyipa ku. 



1517 

 

 
Nyishi 

© 2016 Bible society of India. 
 

 
 

 

Ijikel 20 

Israelwg Taleql Nyidunam 

1Camleq nywkvn vnywg pool bargwg looiyw aalho Israelwg nyiixa tulungv At 
Swn tox-tataq dvb ngoqg agaho haal doonum. 

2Hoo At Swg gomcwrv ngam haanum: 

3“Nyia ko tuup, Israelwg nyiixa tulungam agam gool, hoo bulam beto, soq sib 
Pwnbo At Sw bedo, Nulv ngam tox-tataq dvb haad nvi yv? Ngo swwd deedib, 
Pwnbo At Sw bibwqdo, ngo nulam tox-tataq kudwb mood jiram. 

4No bulam pw-hwwb yv, nyia ko tuup, no bulam pw-hwwb yv? Bulug ab tulug 
bulum-kac dvb nyinam tulungam bulam cengm to, 

5hoo bulam beto, soq sib Pwnbo At Sw bedo: Hwdlo aalho ngo Israelam daalin 
yikho, ngo Jakub hosiqkam dingrwl Ijipt gvdaho bulam ngam cengm dvb jinum; 
ngo bulam dingrwl benum, ngo nulug Pwnbo At Swv. 

6Hoq aalho ngo bulam dingrnum ngo bulam Ijipt gvda hoqgv boolin layil ngo bul 
gab gvda ak meegaq jitayin, wtw lywminko hoo ngola biqminko gvdangam, gvda 
mwlwngam yuubin yaanam gvdangv. 

7Hoo ngo bulam benum, nul nyiicwr-cwrxiv, nulug vnyiq kaabynam kacbo tulu 
ham hurpaqto, hoo Ijipt murty lvgab nulv atv kacdvb atam mvs maabv; ngo 
nulug Pwnbo At Swv. 

8Hvbmabde bulv ngam taleql ceekonum hoo ngam tvnw maanum. Bulug vnyiq 
kaabynam kacbo tulu ham bulv akjijaqkam hurpaq kuma, ho Ijipt gv murty tulu 
hamkam apaq kuma. “Ho ngo benum ngoqg hang lingtwrnam mam bulug aoho 
huqpup tayin hoo ngoqg bulam haaxaqnam mam Ijipt gv gvda pengko ho ceekol 
doom tayin. 

9Hvbmabde bulug nyob tulug dook pengko ho, ngo ngoqg emin gab soq sam 
kacdvb mvram, hiyvg kaagaho ngo atv bulam Ijipt gvda hoqgv boolin kunam 
mam cengtayin. 

10Hoqgab ngo bulam Ijipt hoqgv boolin layil deexa-rara urab boolwqnum. 

11Ngo bulam ngoqg gamlam la ngoqg pvvb tulungam cengm dvb jinum, hoqham 
nyi ak nyib nyiloqkam, mwv swwtayin. 

12Hoq aoho, ngo bulam ngoqg Doonu de aalam jinum, bul gvla ngoqg pengko ho 
muxnam akgob nyitayin, ho soq tulu sam darxaqbov, ngo At Swv hvl bulv 
cengtayin. 

13Hvbmabde Israelwg nombungv ngam deexa-rara ho taleql ceekonum. Bulv 
ngoqg gaml bepkob wmanum hvbmabde ngoqg pvvb tulungam haqpaqnum, 
hogloq ham nyiingv nyib nyiloqkam, mwv swwl dooiyinam; hoo ngoqg 

Doonunam aalam bulv vcjaqb kacdvb mvnum. “Ho ngo benum deexa-rara alo 
ngoqg hang lingtwrnam mam bulug aoho huqpup tayin; bulam twryum dukub. 

14Hvbmabde bulug nyob tulug dook pengko ho, ngo ngoqg emin gab soq sam 
kacdvb mvram, hiyvg kaaga hoqgv ngo bulam boolin kunum. 

15Hoq aoho, ngo bulam deexa-rara ho dingrnum ngo bulam jitanam gvdaho 
boolwq kuram, wtw lywminko hoo ngola biqminko gvdangam, gvda mwlwngam 
yuubin yaanam gvdangv, 

16hoggab bulv ngoqg pvvb tulungam haqpaqnum hoo ngoqg gaml bepkob 
wmanum, hoo ngoqg Doonu aalam kacdvb mvnum; hoggab bulug hangv murty 
kokwb wmin gvnum. 

17Hvbsujaqkam, ngoqg vnyiqkv bulam kvvmwnum, hoo ngo bulam twrmanum, 
ho bulam deexa-rara ho twryum maanum. 

18“Hoo ngo bulug ko tulungam deexa-rara ho benum, nulug ab tulug gaml bekwb 
wmabv, ho bulug pvvb tulungam pvvmabv, ho bulug murty lvgab nulv atam 
kacdvb mvmabv. 

19Ngo nulug Pwnbo At Swv; ngoqg gaml bepkob wto, hoo hengab jinjin gvdwl 
ngoqg pvvb tulungam tvjw to, 

20hoo ngoqg Doonu aalam dvrwqb pvvto hoqhv ngoqg gvla noqg pengko ho 
muxnam akgob nyitayin, ho ngo Pwnbo At Swv hvl nulv cengkam yin pv. 

21Hvbmabde ko tulungv ngam taleql ceekonum. Bulv ngoqg gaml bepkob 
wmanum hoo hengab jaqb ngoqg pvvb tulungam tvjw maanam, hogloq ham nyiv 
nyib nyiloqkam, mwv swwl dooiyin dvn; bulv ngoqg Doonu aalam kacdvb 
mvnum. “Ho ngo benum deexa-rara alo ngoqg hang lingtwrnam mam bulug 
aoho huqpup tayin. 

22Hvbmabde ngoqg alaqkam nootul ngo apsunum hoo ngoqg emin gab ngo soq 
sam nyinum, ho hoqham nyob tulug kaagaho kacdvb mvmanum, hiyvg kaaga 
hoqgv ngo bulam boolin kunum. 

23Hoq aoho, ngo bulam nyob tulu gvla gvda mwlwho cwrsaq twqb bulam 
mvdwb, ngo bulam deexa-rara ho dingrnum, 

24hoggab bulv ngoqg pvvb tulungam tamanum, hvbmabde ngoqg gamlam 
haqpaqnum hoo ngoqg Doonu aalam kacdvb mvnum, hoo bulug vnyiqkam bulug 
ab tulug murty tuluho tuugabnum. 

25Hoq aoho, swwg dooma bo almanbo gamlam la pvvb tulungam ngo bulam 
jinum, 

26hoo ngo bulam bulug ko bwwconam aky jinam ho kacdvb mvnum, ho ngo 
bulam twryum kamyi nvpv. Soq sam ngo nyinamsi hvbnyiloqkam ngo At Swv 
hvl bulam cengm tayin. 

27“Hoqgab, nyia ko tuup, Israelwg nombungam agam gooto hoo bulam beto, soq 
sib Pwnbo At Sw bedo: Soq samkam nulug ab tulungv ngam benyi-beyanum, ho 
ngoqg lvgab bulv surjaqb nyinyi-nyiyanum. 

28Hoggab hwdlo ngo bulam jidwb dingrnam gvdaho bulam boa yukho, ho bulv 
gvda puutu aobo yornam ho nwmw rooxo bo svvn tulungam kaatwl, bulv bulug 
pwram jinum hoo bulv hoqho bulug ngam nyiluqnam akiam jinum; hoqho bulv 
bulug sungam bo sulum mam jilwqnum, hoo hoqho bulv bulug twwnam akiam 
toolwqnum. 

29(Ngo bulam benum, nulug puutu aob caag dvnv hoggv? Hoqg eminam soolo 
godab Bama hvdwn.) 

30“Hoqgab Israelwg nombungam beto, soq sib Pwnbo At Sw bedo: Nulv atv 
nulug ab tulug kacdvb nyinam hvb nyil wb yv hoo miqjol bulug kac bo kokwb 
wb yv? 

31Hwdlo nulv nulug akiam jiyikam hoo nulug ko tulungam wmho joolwq yukam, 
nulv atv atam kacdvb murty lvgab soolo nagub mvdo. Hoo ngo nulug tox-tataq 
dvb nyid yv, Israelwg nombunga? Ngo swwd deedib, Pwnbo At Sw bibwqdo, ngo 
nulgab tox-tataq dvb nyikram. 

32“Hoggv nulv mwwdwn hv nywywngam nyiram—mwwdwn, ‘Kuj ngulv nyob 
tulu sib nyituj, gvda tulug nyi nyob dvpar hvb nyituj, hoo wlw-wswngam 
xumtuj.’ 

At Sw Israelam Bookur Tayin 

33“Ngo swwd deedib, Pwnbo At Sw bibwqdo, hoggub nyilakam ngoqg laqtorbo 
alaq kvla yvmjinbo laqpongv hoo ngoqg hang lingtwrnam mam ngo nulug aoho 
lvpw at gob pvvb bwwl doog mvtayin. 

34Ngo nulam nyiilug pengko hoqgv boolin tayin hoo nulam cwrsaq twqb mvk 
gvda hoqgv bookum tayin, ngoqg laqtorbo alaq kvla yvmjinbo laqpongv hoo 
hang lingtwrnam mam huqpup tayin. 

35Hoo ngo nulam deexa-rara nyiilug urab boatayin, hoo ngo alo nulam nyuqmv 
nywwtv minsul pw-hwwtayin. 

36Ngo hoggub nulug ab tulungam Ijipt gvdag deexa-rara ho pw-hwwnam, 
hoqhvb kalam nulug lvgab pw-hwwtayin, Pwnbo At Sw bibwqdo. 

37Ngo nulam dvvcw hoqgv gwrnyiaq tayin, hoo ngo nulam ngoqg birnam uraho 
doom tayin. 



1520 

 

 
Nyishi 

© 2016 Bible society of India. 
 

 
 

 

38Ngo nulug pengko hoqgv taleqbo tulungam, la ngam ceekol nyimur boam 
naapaq tayin. Ngo bulam bulug nyiogy ginu ko gvda hoqgv boolin tayin, 
hvbmabde bulv Israelwg gvdaho haanyiram. Ho ngo At Swv hvl nulv cengtayin. 

39“Nul gab nyiloqkam, Israelwg nombunga, soq sib Pwnbo At Sw bedo: Nulv 
ngam taram nyiloqkam, sijangv kokw namgub vcw-atv atwg murtiam wgdvl 
xumta; hvbmabde nulug murtiv la akiv ngoqg dvrwqbo eminam lokkam kacdvb 
muk maabv. 

40“Ngoqg dvrwqbo puutu ho, Israelwg puutu ao, Pwnbo At Sw bibwqdo, 
Israelwg nombungv, bul mwlwngv ngam gvda so xumtayin. Ho alo ngo bulam 
loorwq tayin, hoo alo ngo nulug jikumnam mam hoo nulug mwlwg alyanbo 
daalinam aky lvgab dvrwq dvb aky jinam mam naadwb nyitayin. 

41Hwdlo ngo nulam nyiilug pengko hoqgv boolin yukam, hoo nulam hogloq 
bvxeq cwrsaq twqb mvknam gvda hoqgv bookum yukam, ngo sungam albo 
suunam gob nulam loorwq tayin. Hoo ngoqg nulug pengko ho dvrwq kwrwqkam 
ngo nyob tulug kaagaho kaakin tayin. 

42Hoo ngo nulug ab tulungam dingrnam gvdaho ngo nulam Israelwg gvdaho 
boolwq yukam, ngo At Swv hvl nulv cengtayin. 

43Hoo alo nulv nulug atwg nyinam-mvnam lamta tulungam hoo nulv atv atam 
kacdvb nyinam mam mwwpa tayin, hoo nulv nulug atv almab nyinam tulungam 
oyum tayin. 

44Hoo hwdlo ngo ngoqg atwg emin gab bon nyiyikam, ngo At Swv hvl nulv 
cengtayin, hoo nulug alman lamta nyik jaqb ma, nulug nyiwq-nyito nyik bvkam 
ma, Israelwg nombunga, Pwnbo At Sw bibwqdo.” 

45Hoo At Sw gomcwrv ngam haanum: 

46“Nyia ko tuup, noqg nyuqm mam nyooko daiyab nywwto; nyooko daiyangam 
ceekol tomswrto, hoo Negeb nyoro gvdangam ceekol nyiqry kaal beto. 

47Negeb nyorongam beto, At Swg gomcwram tato: Soq sib Pwnbo At Sw bedo, 
Kaato, ngo nulam wm ak rwlwq tayin, hoo hoqhv nulug svvn leelaq boam la 
sengn boam guiyum tayin. Wm moiliam mwmiq nyoram, hoo nyoodum nyooko 
mwlwngam hoqhv guiyum tayin. 

48Ho swwnbo mwlwngv kaapa tayin hoqham rwlwq bov At Sw ngo; hoqham 
mwmiq nyokram.” 

49Ho ngo benum, “Oa, Pwnbo At Swa! Bulv ngam begamv, ‘Mwv doocam mvlinbo 
ak hvvma yv?’” 

Ijikel 21 

At Sw Mwwg Lyoqr Orioqkam Seelin Paku 

1At Swg gomcwrv ngam haanum: 

2“Nyia ko tuup, noqg nyuqm mam Jerusalem daiyab nywbo gvdwl hoo dvrwq 
namlongam ceekol tomswrto. Israelwg gvdangam ceekol nyiqry beto 

3hoo Israelwg gvdangam beto, soq sib At Sw bedo: Kaato, ngo nam ceeko dvn 
hoo ngoqg lyoqr orioqkam buqxa hoqgv seqlin tayin hoo lootw boam la nyic-
nyiabo vnyi-vnyiam nunyiam papaqtayin. 

4Hoggab ngo lootw boam la nyic-nyiabo vnyi-vnyiam nunyiam papaqtayin, 
hoqgab ngoqg lyoqr orioqkam buqxa hoqgv nyoodum-nyooko swwl doonbo 
mwlwngam ceeko dvb seqlin tayin. 

5Hoo swwl doonbo mwlwngv ngo At Swv hvl cengtayin. Ngoqg lyoqr orioqkam 
ngo buqxa hoqgv seqlin pakun; hoqham buqxa ho xwqkur kuram. 

6“Noqgab nyiloqkam, nyia ko tuup, noqg hangv vcjaqb mwwdwq ko-gab bvriq 
tadwn hvb nyil sigin ginto, bulug vnyiq kaagaho sig ginto. 

7Hoo hwdlo bulv nam beikam, ‘Hoggub no sig gin dvn?’ no betayin, ‘Puiyv hoodu 
ko-gab. Nyiicwr-cwrxig hangv hopaq tayin, hoo mwlwg alaqkv ator dookram, 
hoo vxig yalv swnyiq-svnyiaq tayin, hoo mwlwg lwbwngv tvmdwr tayin. Kaato, 
hoqhv hoodu do, hoo hoqhv niqtuq nyilin tayin,’” Pwnbo At Sw bibwqdo. 

8Hoo At Swg gomcwrv ngam haanum: 

9“Nyia ko tuup, nyiqry kaato hoo beto, soq sib At Sw bedo; Begamv: “Lyoqr orioq 
daag, lyoqr orioq daag pwreq paku hoo ham neexaq paku, 

10patab naadwb pwreq paku, kwlwq-kvlaql horm dvb neexaq paku! (Ho ngulv 
hwnyir-hvmar bviyv? Ngoqg ko tulug, nulv dvvcw lvgab la svvda lvgab 
gwrnyiaqnam mam haqpaq paku.) 

11Hoqgab lyoqr orioqkam neexaq mvdwb jipa ku, ho hoqham alaqho rubrub 
jaqb gvbw yin pv. Hoqham pwreql hoo neexaq tvl patab deenbo alaqho jilwq 
pakun. 

12Nyia ko tuup, sogoql xabto, hoggab hoqhv ngoqg nyiilungam ceeko do. Hoqhv 
Israelwg lvpw at ko tuup tulungam ceeko do. Ngoqg nyiilungam bulam lyoqr 
orioq niqtuqho lvgab jilwq tayin. Hoqgab noqg xarpongam pidin suto. 

13Hoggab hoqhv pooka-yirka ram—hoggv nyikin dvn no dvvcwngam haqpaq 
baloqkam?” Pwnbo At Sw bibwqdo. 

14“Noqgab nyiloqkam, nyia ko tuup, no nyiqry beto. Noqg alaq lvqnyiv cupupto 
hoo lyoqr orioqkam lwnyi go lwwl to, vv, patab deenam aoho lyoqr orioqkam 
luum go lwwl to. Hoqho koijaqb lyoqr orioq lvgab patab deenbov bulam 
hwwiyum do, 

15ho bulug hangv hopaqyin pv, hoo naleqgo dwqtub tayin. Bulug toggoq 
mwlwngam ngo kwlwq-kvlaqbo lyoqr orioqkam jipa kun, Oa, hoqham kwlwq-
kvlaqbo huto hvb mvpa kun; hoqham patab dukub naag nukun. 

16Hogloq bvxeq noqg nyuqmv nywwtayin, no atv laqc-lvqbwqb pato. 

17Ngo kam ngoqg alaq lvqnyiv cupup tayin, hoo ngoqg hang lengnam mam ngo 
xumtayin; ngo At Sw agam goopa kun.” 

18At Swg gomcwrv ngam lokta haanum: 

19“Noqgab nyiloqkam, nyia ko tuup, Bebilonwg lvpw atwg lyoqr orioq gab haady 
boam lamta bvvnyi gob muxto. Vnyi-vnyiv gvda akin hoqgv haatayin. Hoo 
muxnam loq ak tengp to; hoqham bopam haata ko lamtaho tengpwl apto. 

20Lyoqr orioqkam Ammon nyi tulug Rabba namgub hoo gurum nwqtumnam 
mam Jerusalem urag Juda namgub haam dvb lamtangam muxul apto. 

21Hoggab Bebilonwg lvpw atv lamta bvvnyig pvvbwqho daqtwl, jerbiq tuuka to. 
Mwv uppuq tulungam hwqdin dvn; mwv gwwn-nyiqry tulungam tox-tataq dvn; 
mwv roqsin kaado. 

22Mwwg lvqbwq alaqkv Jerusalem gab jerbiq tuudo, yaap tvmwram anya kaapa 
dvb seekar dvn, mengtanam mam agam goom dvb, vc alwb sogoq goql, bimp 
tvmwram anya kaapa dvb toggoq tulungam ceeko mvdwb, deeb yiqtum do, 
naareqtvl sulu nwqtumnam. 

23Hvbmabde bulug jerbiqkv xaalyo bo hvb nyitayin. Bulv piwr jwr-jwr dvb dingr 
sunam, hvbmabde mwv bulug nyixiaqnam mam mwwpa mvdo, hoo bulam 
nyuum bookam yin pv. 

24“Hoqgab soq sib Pwnbo At Sw bedo: Hoggab nulv nulug nyixiaqkam mwwpa 
mvdwb mvnum, hoqho nulug nyimurnam mam pukonum, ho nulug nyic nyinam 
mwlwngv kvvbw cwkwnum—hoggab nulv mwwpa kudwb haapa ku, nulam 
alaqho naatayin. 

25Hoo Israelwg lvpw at ko tuup, kacib nyicbo ak, nulgab laqm bvqtwr baqnya de 
aalv la moodv haapa ku, 

26soq sib Pwnbo At Sw bedo: Bopyangam la ywr dumtup pam pipaqto. Dupum-
dvrabpv hoggub doonam hvb dookram. Anyo boam koi dvb mvca to, koi boam 
anyo dvb mvlto. 

27Yuupaqbo ak, yuupaq, yuupaq dvb ngo ham mvtayin. Soq siikam hog nyiram, 
mwv haama deedib, pw-hwwnamv mwwg gvsu, hoo ngo hoqham mwam jitayin. 

28“Hoo no, nyia ko tuup, nyiqry kaal hoo beto, soq sib Pwnbo At Sw Ammon nyi 
tulug pagoq gab la bulam bej-bepar tanam mam bedo; beto, lyoqr orioq daag, 

lyoqr orioq daag patab dvb seqlin paku. Hoqham mengn dukub neexaql kwlwq-
kvlaql dvb horm paku— 

29bulv nulgab xaalyo nyiqriam kaaikam, bulv nulgab xaalyo jerbiqkam 
tuuikam—nulam kacib nyic nyinbo lwwpo hv ap dvb, bulam laqm bvqtwr 
baqnya baqmdv aalv la moodv haapa ku. 

30Hoqg buqxa urab xwqkur tuku. Nam hogloqkv pwlin ko nyook, noqg dwrbuqk 
gvdaho, ngo nam pw-hwwtayin. 

31Hoo ngo noqg aoho ngoqg haaxaqnam mam huqpup tayin; noqg aoho ngoqg 
hang lingtwrnam mam wm mam tolwq tayin, hoo ngo nam anya-kaasar dvb 
mvnbo alaqho jilwqtayin, hiyv twryum dvb hingky jaqb cengdwn. 

32No wm gab wswb nyitayin. Noqg hijumv gvdag pengko ho biqtayin. Nam 
lokkam mwwpa kuram, hoggab ngo At Sw agam goopa kun.” 

Ijikel 22 

Israelwg Lvqlwnam 

1At Swg gomcwrv ngam haanum, hoo begamv, 

2“Hoo no, nyia ko tuup, no pw-hwwtayin yv, no pw-hwwtayin yv ywlw bopam 
mam? Ho mwnwg bulum-kac dvb nyinam mwlwngam bibwqto. 

3No beto, soq sib Pwnbo At Sw bedo: Mwnwg bopam pengko ho ywlw-twwnum, 
ho mwnwg moodv haakam yin pv, hoo mwn atam kacdvb murty mvkam yin pv! 

4Noqg ywlw-twwgam gab nyixiaq paku, hoo noqg murty mvnamv nam kacdvb 
mvpa ku, hoo noqg aalam no ogum dvb haam paku, nam xirwl xip jinam 
vnywngv hvvc paku. Hoqgab nyob tulungv nam bejab-biyiq mvdwb, ngo mvpa 
kun hoo gvda mwlwg bej-beparnam ak gob nyitayin. 

5Noqg ogum gvkam hoo aado gvkam nam bej-bepar tayin; noqg eminam kacdvb 
mvtayin; naleqgo nam hur-marabl bicu-beya tayin. 

6“Kaato, noqg uraho doonbo Israelwg lvpw at ko tuup tulungv, nyiicwr-cwrxiv 
mwwg huqlw hoqgv ywlw-twwdwb nyidul doodo. 

7Noqg hoobum ho no abam la annam modu kuma; noqg hoobum ho nyoyw 
wnboam noqg pengko ho naalil naareqtvl hentwr mvdo; noqg hoobum ho ab 
dooma boam la xwwmy tulungam nyijab-nyiyiqdo. 

8No ngoqg dvrwqbo dupum-dvrab pam xikma hoo ngoqg Doonu aalam kacdvb 
mvpa ku. 

9Noqg uraho ywlw twwnbo nyiilungv doodo, hoo noqg uraho ui panam vdinam 
dvdo; noqg pengko ho kaabil kacib nyido. 

10Noqg uraho nyi tulungv bulug ab tulungam talo dvb mvko do; noqg hoobum 
ho bulv nyem tulungam namc yidu mvtwl yubg do. 

11Mwwg door-doopw nywxw lvgab bulum-kac dvb nyido; tuugin mwwg 
nyeexwngam kacdvb nyido; tuugin mwwg any-bwrm mam, mwwg abwg nyem 
koam kacdvb nyido. 

12Noqg hoobum ho bulv ywlw-twwdwb kam naado; no leqbaql la laaleq dvb hoo 
noqg door-doopw hoqgv naareqdo; hvbmabde ngam no mwwpa kuma, Pwnbo 
At Sw bibwqdo. 

13“Kaato, noqg surub nyil nookumnam mam la noqg pengko ho ywlw-twwn 
boam ngoqg alaqkv jwwtab tayin. 

14Hwdlo aalam ngo nam laqm- baqm dvb nyiyikam, noqg haakamv komyu tan 
yv, ho noqg alaqkv laqtor tan yv, ngo At Sw agam goopa kun, hoo ngo ham 
nyitayin. 

15Ngo nam nyob tulug pengko ho cwrsaq twqb mvtayin hoo gvda mwlwho nam 
wpin-wra dvb mvtayin, hoo ngo noqg dvrwq maanam mam twrtayin. 

16Hoo nyob tulug kaagaho noqg atwg nyinamv nam kacdvb mvtayin, hoo ngo At 
Swv hvl no cengtayin.” 

17At Swg gomcwrv ngam haanum: 

18“Nyia ko tuup, Israelwg nombungv ngoqgab hog hvvtw kuma; bul mwlwngv 
pitol hoo tina hoo dvvcw hoo tama wm jiqxornam hvb nyidwn; bulv rup jiqxortvl 
niqtuq dooma bo hvb nyidwn. 

19Hoqgab soq sib Pwnbo At Sw bedo: Hoggab nulv jiqxorl jiqro hvb nyidkun, 
hoqgab, kaato, ngo nulam Jerusalemwg pengko ho bookum tayin. 

20Nyi akv hoggub rup hoo pitol hoo dvvcw hoo tamangam wm jiqxor dvb 
nookum dvn, hoqho wm pvrlwqtvl hoqham jiqm dvb mvtayin, hvbkalam ngo 
nulam ngoqg haaxaqnamv la hang lengnam lvgab bookum tayin, hoo ngo nulam 
hoqho vlwqtvl hoo nulam jiqm tayin. 

21Ngo nulam bookum tayin hoo ngoqg hang lingtwrnamv wm lvgab nulug aoho 
tolwq tayin, hoo nulv hoq pengko ho jiqtayin. 

22Rupam hoggub wmv xvwr jwr-jwrl jiqm dvn, hoqhvb kalam nulam hoq pengko 
ho jiqm tayin, hoo ngo At Swv hvl nulv cengtayin; Ngo nulug aoho ngoqg hang 
lingtwrnam mam huqpup pakun.” 

23Hoo At Swg gomcwrv ngam haanum: 

24“Nyia ko tuup, mwnwn beto, no dvrwq maanbo gvda akv ho hang lengnamv 
nyodo honam hvb honum. 



1525 

 

 
Nyishi 

© 2016 Bible society of India. 
 

 
 

 

25Mwnwg nyiqry benbo tulungv mwnwg pengko ho hima bwwl hwwsnamv 
dugum bo sony nyot dorg dvs cexnam mam swrmwqnam hvb nyido; bulv nyia 
ko tulungam mengnum; bulv gumnam la xinam dupum-dvrab pam naapa ku; 
mwnwg pengko ho bulv xwwmiv naleqgo dvb mvpa ku. 

26Mwnwg nyub tulungv ngoqg pvvbam juqbo paku hoo ngoqg dvrwqbo dupum-
dvrab pam kacdvb mvpa ku. Bulv dvrwq bvla gooiyab nyinam-wnam mam 
mwbwq kuma, ho bulv dvrwqkam la dvrwq maanam tomswr swrnyi kuma, hoo 
bulv ngoqg Doonu aalam xima dukun, hoqgab ngam bulug pengko ho kacdvb 
mvpa kun. 

27Mwnwg lvpw atwg ko tuup tulungv mwnwg pengko ho svca cvvtwgv dvsam 
ywlw-twwl cimwqnam hvb nyido, surub nyil swwtws mwwl nyi mengkar do. 

28Hoo mwnwg nyiqry benbo tulungv bulam puulu bov niilup paku, bul gab 
xaalyo bo nyiqry kaal hoo vm mvvl jerbiq tuul, begamv, ‘Soq sib Pwnbo At Sw 
bedo,’ At Sw gooma sujaqkam. 

29Gvdag nyiilungv bos belaml hoo naalil naanam mam nyidul doodo. Bulv 
jwwgw boam la pwwma-cimaboam nyijab-nyiyiqdo, hoo nyoodo nyiilungam 
jvqtw maab bos belaml naareqdo. 

30Hoo ngo nyi ak bulug pengko ho meegaqnum hiyv bvliam nwqdwr tvl hoo gvda 
gab ngoqg pengko ho daqdy boam, ho ngo hoqham twrdwb nyiram, hvbmabde 
ngo akjijaqkam kaapa maanum. 

31Hoqgab ngoqg hang lengnam mam bulug aoho ngo huqpup pakun. Ngoqg hang 
lingtwrnam wm hoqgv ngo bulam guiyum pakun. Ngo bulug nyinam-wnam 
mam bulug dumpo ho hookur mvpa kun, Pwnbo At Sw bibwqdo.” 

Ijikel 23 

Ohola la Oholiba 

1At Swg gomcwrv ngam haanum: 

2“Nyia ko tuup, lok golo nyem dvn vnyi go doonum, vnyiv ann akinwg nyem kov. 

3Bulv Ijiptho meqjo bob nyinum; bulv bulug tuudy-yaamy yikho meqjo bob 
nyinum; bulug kuru haabongam aminb bwwmin mvnum hoo bulug mvvngam 
haabongam soomin mvnum. 

4Any hoqg eminv Ohola hoo mwnwg bwrm eminv Oholiba. Bulv ngoqgab 
dooknum, hoo bulv nyega kov la nyem kov doonum. Bulug eminv hvbnyiloqkam, 
Ohola si Samariyangv, hoo Oholiba si Jerusalemv. 

5“Ohola ngoqgv su hvbjaqkam mwn meqjo bob nyinum, hoo mwn mwnwg kaabil 
abynam nyob palaqbo Assiriya nyi tulug 

6gvt radam la gaml jinbo tulungam, hoo svpur xarn bo tulungam lwwsa-lwwma 
bo vjam kootwl, bul mwlwngv kaabynam yaapa gob nyinum. 

7Assiriyag nyega kangam bo tulug aoho mwnwg meqjo nwwnam mam mwn 
jilwqnum, hoo mwnwg kaabynam nyiicwr-cwrxig murty mwlwg lvgab mwn atv 
atam kacdvb mvnum. 

8Mwn Ijipt hoqgv meqjonam mam nyirab kunam mam apaq kuma; hoggab 
mwnwg nyijwr yukho yaapangv mwnwg mvvngam mam mucu-mviyal soomin 
kunum hoo bulug kaabil yocu-yabio nyinwnam mam mwnwg aoho nyin kunum. 

9Hoqgab ngo mwnnvn aby bo alaqho mwnwn jilwqnum, mwnwg kaabynam 
Assiriya nyi tulug alaqho jilwqnum. 

10Hiyv mwnwn talo dvb mvnbov; bulv mwnwg nyega koam la nyem koam 
naareqnum; hoo mwn gab nyiloqkam, mwnwn bulv lyoqr orioq hoqgv 
mengnum; hoo mwnwn pw-hwwl laqm-baqm yikho, mwn dvn tulug pengko ho 
bulug gomcu dvga gob nyiknum. 

11“Mwnwg bwrm Oholiba sam kaanum, hoo Oholiba mwnwg any ham ya laabo 
yaab mwnwg kaabynam kac-tanyiaqkam la meqjonam mam nyinum, hoqhv 
mwnwg any akam looba yaab nyinum. 

12Assiriya nyi tulungam, gvt rad tulungam hoo gaml jinbo tulungam, nyob panbo 
svtam-soruq gvtwl palaqbo tulungam, svpur xarnbo tulungam mwn kaabynum, 
bul mwlwngv kaabynam yaapa gob nyinum. 

13Hoo ngo mwnwn kacdvb mvnam mam kaapanum; bunyi vnyiv lamta baakinb 
wnum. 

14Hvbmabde mwnwg meqjonam mam hvraqb vi yaiya go nyigwqnum. Cwqc 
golo Kaldiya nyi tulungam lwwcw kurum dvb guss sam mvpnam mam mwn 
kaapanum, 

15bulug hwwpo lo soruqkam cvciqnum, bulug dumpongam puucw mvnum, hoq 
mwlw hv saab tulu hvb kvvbw cwrwnum, Kaldiya gvdag nyiidu nyiv Bebilonwg 
nyi tulug hvb nyinum. 

16Hwdlo mwn bulam kaapa yin, mwnwg bulam kaabynum, mwn Kaldiya gvdaho 
pui baqn boam kanam nvmlwqnum. 

17Hoo Bebilon nyi tulungv mwnwn abil yubk cwrw ho haanum, hoo bulv 
mwnnvn bulug kaabynam hoqgv yocu-yabio nyinum. Hoo mwnwn bulv kacdvb 
nyixo kokw so, mwn bulug hoqgv hvnywl wkur kunum. 

18Hwdlo mwn mwnwg meqjonam mam la mwnwg talonam mam mwlwngv 
cwmpw dvb nyiyi kun, ngo mwnwg any ak hoqgv hvnywl hoggub wkur kunam 
hvb, ngo mwnwg hoqgv hvnywl wkur kunum. 

19Hvbsujaqkam mwn mwnwg meqjonam mam nyigwq yaiyanum, mwnwg 
nyijwr swwca yikho, mwn Ijipt gvdaho meqjonam mam mwwpanum 

20hoo mwnwn kaabil yocu-yabio nyinwnamv, svdam mvla svpur acamv 
miqnwnam hvb nyinum. 

21Hoqgab no noqg nyijwr swwca yikho yocu-yabiongam nyinum, hwdlo Ijipt nyi 
tulungv noqg kuru haabongam soominl hoo nam bwwminum.” 

22Hoqgab, Oholibanga, soq sib Pwnbo At Sw bedo: “Kaato, nam aby bo tulu 
hoqgv nam ceekol nwqduq tayin hiyv galoqkv no hvnywl wkurnum, hoo ngo 
bulam noqg taqg-loosaqb ceeko mvdwb boatayin: 

23Bebilon nyi tulungv la Kaldiya nyi tulungv, Pekod la Soa hoo Koa, hoo bulug 
lvgab Assiriya nyi tulungv doonum, gvt radv la gaml jinbo tulu mwlwngv, saab 
tulungv la yuunam nyi tulungv, svpur xarn bo mwlwngv, kaabynam yaapa gob 
nyinum. 

24Hoo nyoodum hoqgv ceriot la svpur gaari ngvla nyiilu lvgab bulv nam ceeko 
tayin. Bulv atv nam ceeko dvb taqg-loosaqb soruq korcupdo, svtam koodo hoo 
saco dimbio do; hoo ngo bulam pw-hwwm dvb gvqlwq tayin, hoo bulv nam 
bulug pw-hwwk jaqb hwwtayin. 

25Hoo ngoqg kaaneqnam nam ceeko mvdwb jitayin, ho hoq tuluhv nam moily 
bioqnam hvb bioqkam yin pv. Hoq tuluhv noqg nyupum-nyurungam papaq 
tayin, hoo noqg mingumnam nyi tulungv lyoqr orioqb haatayin. Hoq tuluhv noqg 
ko tuupam la nyem koam naareq tayin, hoo noqg mingumnam tulungam wmv 
guiyum tayin. 

26Hoq tuluhv noqg vj tulungam kam twqbin tayin hoo noqg kangam bo gujam 
naareq tayin. 

27Hoqgab noqg yocu-yabio nyinam mam la meqjo dvb Ijipt gvda hoqgv nyirab 
kunam mam ngo twrm taikun, hoqgab no noqg vnyiqkv bulam piorabl kaakram 
ho Ijiptam lokkam mwwpa kuram. 

28“Hoqgab soq sib Pwnbo At Sw bedo: Kaato, hiyam no oyum dvn hoq alaqho 
nam ngo jilwq tayin, hiyam no oyuml wkurnum hoq alaq uraho jilwq tayin, 

29hoo bulv nam oyuml nam nyitayin hoo noqg bon nyijonam mwlwngam naal 
wgtayin hoo nam talo dvb la asar dvb apaqtayin, hoo noqg talo tvl meqjonam 
mam huqbin tayin. Noqg yocu-yabionamv la noqg meqjonamv 

30noqg aoho soq sib baqa paku, hoggab no nyob tulu lvgab meqjonam mam nyil 
no atv atam bulug murty lvgab kacdvb mvs paku. 

31No noqg any lamta wkwb wpa ku; hoqgab ngo mwnwg pvtaqkam noqg alaqho 
gvqlwq tayin. 

32Soq sib Pwnbo At Sw bedo: “No noqg anyig pvtaqho twwtayin hoqhv ura gvi 
hoo koi dvn; nam nyirj tayin hoo bej-bepar tayin, hoggab hoqhv vigo haadwn; 

33no twwxum tvl mwwdwq opum gob dootayin. Noqg any Samariyag pvtaqhv; 
Koor-karaq hoo dooxa-xaaram bo pvtaqkv, 

34no hoqho twwtayin hoo hoqgv toxab tayin, hoo hoqg twwkiq-twwmaqkam 
nyamtayin, hoo noqg occam un mvgtayin; hoggab ngo goopa kun, Pwnbo At Sw 
bibwqdo. 

35Hoqgab soq sib Pwnbo At Sw bedo: Hoggab no ngam mwwpa kuma hoo ngam 
noqg langkwb joopaq paku, hoo no atv noqg yocu-yabio bvla meqjo dvb 
nyijongam baqtayin.” 

36At Sw ngam benum: “Nyia ko tuup, no Ohola nvla Oholibanvn pw-hwwtayin 
yv? Bunyig bulum-kac dvb nyinam bibwqto. 

37Hoggab bunyiv bwwxin paku, hoo bulug alaqkv lvqlw paku. Bulug murty tulu 
hoqgv bunyiv bwwxin paku, hoo bunyiv ngoqgab dwrbuqnam ko tulungam 
jijaqkam murty tulug dvs gob aky jipa ku. 

38Hoq aoho, bunyiv soq sam ngam nyipa ku: bunyiv ngoqg dvrwq namlongam la 
ngoqg Doonu aalam aal lookin ho kacdvb mvpa ku. 

39Hoggab bunyiv bunyig ko tulungam mengtwl bunyig murtiam pwr aky jinum, 
ho hoq aal lookin ho bunyiv ngoqg dvrwq namlo ho kacdvb mvnum. Hoo kaato, 
soq sib bunyiv ngoqg namlongam mvpku. 

40Bunyiv pui baqnbo nyiam jijaqkam kanam tvl, aado hoqgv nyi goqa mvnum; 
hoo kaato, bunyiv haanum. Hoggab bunyi gab no atv hurs tvl, noqg nyuqtuq-
mooram kangam dvb mvtwl, hoo no atv kangam dvb guj gvnum. 

41No kangam bo kartam nan aoho doodo, ho hoq agaho tebolam joop tvl no 
ngoqg sulum mam la kutiam tvl apnum. 

42Nyiitw mvqlwg hempwl goqr ronamv mwnwg lvgab doonum; hoo twwxum bo 
hvb nyinbo nyi acam go deexa-rara hoqgv boanum; hoo bulv nyem dvn tulug 
alaqho kooj pilwqnum, hoo bulug dumpo ho kangam bo ywr dumtup pam 
tulwqnum. 

43“Ho hiyam bwwxin xitwrtvl apaqkunam mam ngo mwnwn benum, sija bulv 
mwnwn meqjo jooky bo gob mvtayin, mwn jijaqkam nyitayin 

44Hoggab nyega gv meqjo bo dookub wnam hvbkalam, bulv mwnwg dookub 
wpa ku. Hoqgab yocu-yabio nyinbo Ohola la Oholiba dookub bulv wnum! 

45Hvbmabde bulug bwwxin ko-gab lootw bo nyi tulungv bulam pw-hwwl laqm-
baqm tayin, hoo lvqlw bo nyem tulungam laqm-baqm tayin, hoggab bulv 
bwwxinamv la ywlw-twwnamv bulug alaqho doodo.” 

46Hoggab soq sib Pwnbo At Sw bedo: “Bunyiam ceeko mvdwb nyi loq mvqlw go 
boato, hoo bunyiam bos dvb la naareq dvb mvto. 

47Hoo nyi mvqlwngv bunyiam wlw hurx tayin hoo bunyiam bulug lyoqr orioq 
hoqgv patab tayin. Bulv bunyig nyem nyega ko tulungam mengtayin, hoo bunyig 
nammam wm rwpaq tayin. 

48Ho ngo gvdag yocu-yabio mwlwngam twryum tayin, ho soq si mwlw dvnam 
beo-belam namgub nyimto, hoo bunyig yocu-yabio nyinam hvb nyim kuma dvb. 

49Hoo bulv bunyig yocu-yabio nyinam mam bunyig aoho jikur tayin, hoo nunyiv 
nunyig murty xuml nyic nyijongam naatayin, hoo ngo Pwnbo At Swv hvl nunyiv 
cengtayin.” 

Ijikel 24 

Jerusalem mam Naareqnam 

1Vnyw kiyag pool bvrywg looyw deen aalho, At Swg gomcwrv ngam haanum: 

2“Nyia ko tuup, soq aal jaqso, soq aal soqg eminam xeqp to. Soq aal so Bebilonwg 
lvpw atv Jerusalem mam naareq paku. 

3Hoo taleqbo nombungam bulam doocil beto, soq sib Pwnbo At Sw bedo: 
“Pwcwngam haca to, ham haca to; iss loqkam toolwqto; 

4hoqho vdin lo cinyi-cwrumgo, mwlwngam alyanbo, vlw axar vdin lo; alo 
dvngam booloq vlwqto. 

5Mwlwngam jwwtw yaanbo sviyangam daalinto; hoqham wsw nvvlwq gvdwl; 
aljaqb xwwnu to; hoqg alo tulungam kam aljaqb xwwniaq to. 

6“Hoqgab soq sib Pwnbo At Sw bedo: Ywlw twwnbo bopam mam mwwdwq 
mvto, hoqho pwcw kacbov doodwn, hoo hoq hoqgv kacbov wleq maata! Hoq 
hoqgv xuqma jaqb, cikin-cikin gob agab naalin dvn. 

7Hoggab mwnwg ywlw twwnamv mwnwg pengko ho doodku; mwn hoqham 
bvbin bo wlw aoho tvp paku; mwn hoqham ked deela ho toop tvl diimwr hoqgv 
mwrlupnum. 

8Ngoqg hang lingtwrnam mam koi yaiya dvb, ree daqdwb, ngo mwnwg ywlw 
twwnam mam bvbin bo wlw aoho tvl ap pakun, ho hoqham kvs nyokram. 

9Hoqgab soq sib Pwnbo At Sw bedo: Ywlw twwnbo bopam mam mwwdwq 
mvto! Ngo kam paal apnam mam koi dvb mvtayin. 

10Svvpo paal apnam mam, wm tolwqto, vdinam hindy jaqb xwwnu to, duiyup-
twwgapam hingky jaqb mviyo to, hoo alo tulungam gumto. 

11Ho hoqham asar dvb mopio aoho twlwqto, ho hoqhv og kamyi nvpv, hoo hoqg 
pitolam gukam yinpv, ho hoqg kacbov hoqho jiqpaq kamyi nvpv, hoqg kacboam 
guxianum. 

12Mwn atv bon nyinam hoqgv nyelinum; hoqg naleqgo kacbov lengpaq kuma. 
Hoqg kacbov wmmwm haaknum! 

13Noqg kacdvb yocu-yabio nyigam gab, ngo nam dvrwq dvb mvkam yinpv hoo 
noqg kacnam hoqgv no dvrwq maanum, ngoqg haaxaqnam mam noqg aoho 
xumt maady deedib ngo nam lokkam dvrwq dvb mvkram. 

14Ngo At Swv. Ngo agam goopa kun; hoqhv nyitayin; ngo ham nyitayin. Ngo wkur 
kuram; ngo ham kvvmw ram; ngo mwwkurl apaqram; noqg lamta hvbla noqg 
bon nyinam tulu hoqgv nam pw-hwwtayin, Pwnbo At Sw bibwqdo.” 

Ijikelwg Nywxw Sinam 

15At Swg gomcwrv ngam haanum: 

16“Nyia ko tuup, kaato, ngo noqg vnyiq kvvlwqnam mam lvkin ciqnyi ho naapaq 
tayin; hvbsujaqkam no nyix-riil ho xamabv, ho no nyiqs gokam dimabv. 

17Svqngwq suto, hvbmabde tapa dvb xamabv; sinbo gab nyix-riimabv. Noqg 
dumpongam dump to, hoo noqg luxuqkam noqg lupup ho pilwqto; noqg 
naboram mutum maabv, ho nyi tulug dvsam dvmabv.” 

18Ho arho ngo nyiilungam agam goonum, hoo ariyumho ngoqg nywxwngv 
siknum. Hoo ar rogwn so ngam gaml jik jaqb ngo nyinum. 

19Hoo nyiilungv ngam benum, “Noqg nyidu gvdwn ham, ngul gab hognvkv hoq 
pagoqkam no ngulam betam ramyv?” 

20Ho ngo bulam benum, At Swg gomcwrv ngam haanum: 

21‘Israelwg nombungam beto, soq sib Pwnbo At Sw bedo: Kaato, nulug huqlw 
ator largam gab, nulug vnyiq kvvlwqnam gab, hoo nulug yvjwg mwwbynam gab, 
ngo ngoqg dvrwq namlongam kacdvb mvtayin, hoo nulug apaq pel wleqnam ko 
tulungv lyoqr orioq niqtuqho haatayin. 

22Hoo ngo hoggub nyipa kun hvb nulv nyitayin; nulv nulug naboram mutumram, 
ho nyi tulug dvsam dvram. 

23Nulug dumpv nulug dumpo aoho dootayin hoo nulug luxuqkv nulug lupupho 
dootayin; nulv nyix-riil xabram, hvbmabde nulv nulug nyixiaqnam tuluho 
yaapaq tayin hoo akwn-akwn aoho sigin gintayin. 

24Hoqgab Ijikel nulug muxnam akgob nyitayin; mwv hoggv xeq nyipa kun ham 
nulv nyitayin. Hwdlo soq si haaikam ngo At Swv hvl nulv cengtayin.’ 

25“Noqgab nyiloqkam, Nyia ko tuup, hoggub nyilakam hwdlo ngo bulug 
cwwgwnan tulungam, bulug hwnyir-hvmaram la yuunam mam, bulug vnyiq 

kvvlwqnam mam la bulug yvjwg mwwbynam mam, hoo bulug ko tulungam 
naapaq de aalho, 

26hoq aalam keleqbo ak nam haal puiyam betayin. 

27Hoq aalam noqg agamv keleqbo akwg aoho gamkoq tayin, hoo no agam 
gootayin hoo cooikab dookram. Ho no bul gab muxnam gob nyitayin, hoo ngo At 
Swv hvl bulv cengtayin.” 

Ijikel 25 

Ammonnvn Ceekol Nyiqry Benam 

1At Swg gomcwrv ngam haanum: 

2“Nyia ko tuup, noqg nyuqm mam Ammon nyi tulu daiyab nywwto hoo bulam 
ceekol nyiqry beto. 

3Ammon nyi tulungam beto, Pwnbo At Swg gomcwram tato: Soq sib Pwnbo At 
Sw bedo, hoggab no benum, ‘Oa!’ ngoqg dvrwq namlongam hwdlo yu hoqham 
kacdvb mvnum, hoo Israelwg gvdangam hwdlo yu hoqham dooxa dvb mvnum, 
hoo Judag nombungam hwdlo yu bulv nyumwb wknum, 

4hoqgab kaato, Dou-cagag nyiilungam nam gumn gob bwwm dvb ngo gvqlwq 
gvikun, hoo bulv bulug svmcwngam noqg pengko ho mvl aptayin hoo bulug 
doogwngam noqg pengko ho mvptayin. Bulv noqg aaxiam dvtayin, hoo bulv 
noqg gwwiyam twwtayin. 

5Ngo Rabbangam Svjin tulug nwmw dukum koob hoo Ammonam sviya tulu gab 
mvtayin. Ho ngo At Swv hvl nulv cengtayin. 

6Hoggab soq sib Pwnbo At Sw bedo: Hoggab no noqg alaqkam cupupl hoo noqg 
lupupam dudinl hoo oyumnam lvgab noqg yvjv Israelwg gvdangam ceekonum, 

7hoqgab, kaato, ngo ngoqg alaqkam nam ceeko dvb yvmjin pakun, hoo nyob 
tulungam naareq mvdwb gvqlwq tayin. Hoo ngo nam nyiilu hoqgv mvpaqtayin 
hoo nam gvdaho yuupaq dvb mvtayin; ngo nam twrtayin. Ho ngo At Swv hvl no 
cengtayin. 

Moab la Seirnvn Ceekol Nyiqry Benam 

8“Soq sib Pwnbo At Sw bedo: Hoggab Moab la Seirv benum, ‘Kaato, Judag 
nombungv asaq nyob mwlw hvb nyido,’ 

9hoqgab ngo Moab bopam hoqg bviywr-bvcaram, hoqg bopam tulungam hoqg 
door-doopwngam, yuunam gvdangam, Bet-jesimot, Baal-meon, hoo Kir-iataim 
mam mvko tayin. 

10Dou-cagag nyiilungam gumn gob bwwm dvb hoq lvgab Ammon nyi tulungam 
ngo jitayin, ho Ammon nyi tulungam nyob tulug pengko ho lokkam mwwpa 
kuram, 

11hoo ngo Moab aoho pw-hwwl laqm-baqm tayin. Ho ngo At Swv hvl bulv 
cengtayin. 

Idom mam Ceekol Nyiqry Benam 

12“Soq sib Pwnbo At Sw bedo: Hoggab Idomv Juda nombungam ree daql ceeko 
kolonum hoo bulam vc loodab ree daqnv nyicib nyinum, 

13hoqgab soq sib Pwnbo At Sw bedo, Idom mam ceekol ngo ngoqg alaqkv yvmjin 
tayin hoo nyia koam la svdinam mvpaq tayin. Hoo ngo hoqham dooxa dvb 
mvtayin; Teman hoqgv Dedan jijaq gob bulv lyoqr orioq niqtuqho haatayin. 

14Hoo ngo ngoqg Israelwg nyiilungam Idom mam ree daqm dvb mvtayin, hoo 
bulv ngoqg haaxaqnam hvbla ngoqg hang lingtwrnam hvbjaq Idom mam 
mvtayin, hoo ngoqg ree daqnam mam bulv cengtayin, Pwnbo At Sw bibwqdo. 

Palistiyangam Ceekol Nyiqry Benam 

15“Soq sib Pwnbo At Sw bedo: Hoggab Palistan nyi tulungv ree-ngam vcjaqb 
dvqlwqnum hoo nywywngam twrma bo ceebiongam oyuml yvj lvgab ree 
daqdwb naanum, 

16hoqgab soq sib Pwnbo At Sw bedo, Kaato, Palistan nyi tulungam ceeko dvb ngo 
ngoqg alaqkam yvmjin tayin, hoo ngo Keret nyi tulungam la sa-svlog soiyoq ho 
doon boam twryum tayin. 

17Hang lingtwr yolu ruqnam hoqgv ngo bulam ree daql vcjaqb laqm-baqm tayin. 
Ho hwdlo ngoqg ree daqnam alaqkv bulug aoho laqdaq yukam, ngo At Swv hvl 
bulv cengtayin.” 

Ijikel 26 

Taiyaram Ceekol Nyiqry Benam 

1Camleq nywkin deen vnywg otuq aalwg poolho, At Swg gomcwrv ngam 
haanum: 

2“Nyia ko tuup, hoggab Taiyarv Jerusalemwg pagoqkam benum, ‘Koxee, nyiilug 
tulug toggoqkv yaqpia paku; hoqhv ngam ciqko jinum. Sija mwn dooxa-xaaram 
duku, ngo ham mvdar tayin,’ 

3hoqgab soq sib Pwnbo At Sw bedo: Kaato, Taiyar nga, ngo nam ceeko dvn, hoo 
sa-svlog suduqkv hoggub duqcal ceekonam hvb, nyob tulungv naleqgo nam 
ceeko mvdwb boatayin. 

4Bulv Taiyarg bvliam twryum tayin hoo mwnwg soja tulungam mvpia lotayin, 
hoo ngo mwnwg hoqgv ked diibuqkam naaxa tayin hoo mwnwn wlw lwwtaq 
dvb mvtayin. 

5Mwn sa-svlog pengko ho wswq torkum koob nyitayin, hoggab ngo agam goopa 
kun, Pwnbo At Sw bibwqdo. Hoo mwn nyob tulug naareqnam gob nyitayin, 

6hoo mwnwg nyem ko tulungam gvda rvviyw ho lyoqr orioqkv mengtayin. Ho 
ngo At Swv hvl bulv cengtayin. 

7“Hoggab soq sib Pwnbo At Sw bedo: Kaato, nyoodum hoqgv Bebilonwg lvpw at 
Nebukadnejjar, lvpw at hoqgv lvpw atam, svpur la ceriot tulu lvgab, hoo svpur 
xarg bo nyiilungam la naleqgo sipai tulungam Taiyaram ceeko mvdwb ngo 
boatayin. 

8Mwv noqg nyem ko tulungam gvda rvviyw ho lyoqr orioq hoqgv mengtayin. 
Mwv nam bvly nwqtum tayin hoo nam ceekol deeb ak yiqtum tayin, hoo nam 
ceekonan svtam mam paacal aptayin. 

9Mwv yaap tvmwr tulungam jwwduq tvl noqg bvliam xaatab mvtayin, hoo 
mwwg vxy lvgab mwv noqg soja tulungam kwrtab tayin. 

10Mwwg svpurngv naleqgo cuml wggam gab nam diimwrv joolup tayin. Svpur 
xarnbo nyi tulu ngvla gaari seenbo hoo ceriot tulug goqr ko-gab noqg bvliv 
hwqdin tayin, ho hwdlo mwv noqg toggoq tuluho haaikam bopam yaqpia bo 
toggoqho nyi haanam hvb haatayin. 

11mwwg svpur tulungv noqg lamta mwlwngam sojab tayin. Mwv noqg 
nyiilungam lyoqr orioq hoqgv mengtayin, hoo noqg swwrw rwwda tulungv 
deela ho taptayin. 

12Bulv noqg nyetam la pudu ruugwngam naareq tayin. Bulv noqg bvliam mvpia 
tayin hoo noqg xinam nam tulungam twryum tayin. Noqg wlwngam la 
svvtaqkam hoo kediam bulv iss svra pengko ho joolwq tayin. 

13Hoo ngo noqg guuly gunggangam mutum tayin, hoo noqg rwwxw-gungga 
yalam lokkam tapa kuram. 

14Ngo nam wlw lwwtaqb mvtayin. No wswq torkum koob nyitayin. Nam 
nywywngam mvdar kuram, hoggab ngam At Sw; ngo agam goopa kun, Pwnbo 
At Sw bibwqdo. 

15“Soq sib Pwnbo At Sw Taiyaram bedo: Hwdlo un baqnbov sig gin yukam, 
hwdlo noqg pengko ho mengnamv dooikam, hoo noqg tabtonam yalam soiyoq 
gvda tulungv tapa tvl tvmdwr ramyv? 

16Ho sa-svlo hoqg lvpw atwg ko tuup tulungv bulug pvlw hoqgv ipoqtayin hoo 
bulug kamt vjam la anya jaqb vj hamnam mam pipaq tayin. Bulv atv tvmdwr 

dwrl vj kootayin; bulv deelaho dootayin hoo mood lwxiam tvmdwrl hoo nam 
bos sotayin. 

17Hoo bulv noqg aoho nyix-riirab tayin ho nam betayin, “‘Sa-svlo ho doon bov, 
hoggub no yuupaq pakun, Yuunam bopama, sa-svlo ho koiboa; mwn la mwnwg 
ho doonbo tulungam bulug bosnam mam mwnwg ho doogw bo mwlwg aoho 
doom paku! 

18Sija soiyoq gvdangv tvmdwr do noqg yoql dv aalho, hoo sa-svlog soiyoq gvda 
tulungv noqg nyil-wl doonam mam mwwdwqdo.’ 

19“Hoggab soq sib Pwnbo At Sw bedo: Nyi dooma bo bopam tulu hvb hwdlo nam 
ngo dooxa dvb mvikam, ho hwdlo noqg aoho sa-hindungam hinglup mvdwb, hoo 
koibo issam nam tolup mvdwb ngo boatayin, 

20ho ngo nam kolwg nyi tulungv holwqko ungngwb nam holwq mvtayin, hoo ngo 
nam swcw nvg niikum ho kolwg ocu-aiyabo swcw nvg niikumho doom dvb 
mvtayin, ho noqg ho nyi doogw kuram; hvbmabde swwl doonbo gvdangam ngo 
kangam dvb mvtayin. 

21Ngo nam bos looda dvb twryum koob boolwqtayin, hoo no lokkam dookram. 
No meegaq sujaqkam, no nywywngam lokta meepa ram, Pwnbo At Sw 
bibwqdo.” 

Ijikel 27 

Taiyar gab Nyix-riinam 

1At Swg gomcwrv ngam haanum: 

2“Sija no, Nyia ko tuup, Taiyar aoho nyix-riirabto, 

3hoo Taiyaram beto, hiyv sa-svlog haaga tuluho doodwn, ho soiyoq gvdag 
nyiilungam naleqgo pudu ruug boam, soq sib Pwnbo At Sw bedo: “Taiyar nga, 
no agam goopa ku, ‘Ngoqg kangamv kvtaq looda dvn.’ 

4Noqg vrrv sa-svlog hoobum uralo doodwn; nam mvnbov noqg kangam mam 
kvtaq looda dvb mvnum. 

5Bulv Senir vm-rvsabo svvn svvtaq hoqgv nam mvnum; bulv Lebanon hoqgv 
sidar svvnam naalayil noqgab rwwda diidwb. 

6Basanwg kora svvn hoqgv bulv noqg swp pwlo tulungam mvnum; Saipras 
soiyoqg pasa svvn hoqgv bulv noqg doopiam svvtaq puunum, ho svt vrrw lvgab 
ham taqtamnum. 

7Ijipt hoqg anya jaqb topum vj hamnam mam noqg jaaj jaal wikam jet toory gob 
mvnam; yaj gvi lwwcw cwwmo-cwwlo bo vjam Ilisag soiyoq gvda hoqgv naalayil 
noqg doonyium doogw koob mvnum. 

8Sidon gvla Arbad ho nyi doonbo tulungv noqg jaajam piol wg bov; Taiyar nga, 
noqg pwbwb nyilaqbo nyi tulungv noqg uraho doonum; bulv noqg iss jaajam 
mvbeql wgnum. 

9Gebalwg akkam tulungv la mwnwg pwbwb nyilaqbo nyi tulungv noqg uraho 
doonum, noqg uko boam iss haam mvma dvb hiqtumnum; sa-svlog iss jaaj mwlw 
hoqg jaajam mvbeql wgbo tulungv noqg uraho doonumnoqg kwm-kor mvnam 
mam naako-naapeqnum. 

10Parsiya la Lud hoo Put noqg nyob panbo sipai nyi tulub nyinum. Bulv nam 
svtamv la saco dimbiongam tulwq jinum; bulv nam kangam dvb jinum. 

11Arbad la Helek bunyiv noqg bvly bviywr mwlwho yvnum, hoo Gamad nyi 
tulungv noqg soja tuluho doonum. Bulv bulug svtam tulungam noqg bvly ho 
hvqyw-rwgwl apnum; bulv nam kangam looda dvb mvnum. 

12“Tarsisv noqg dookub pudu ruanum, no koijaqb deedy luuxy gumnv noqg 
lvgab doogam gab; rup, dvvcw, tina, hoo pitolam noqg dupum-dvrab pam 
kwlynum. 

13Jaban, Tubal, hoo Mesekngv noqg lvgab pudu ruunum; bulv nyi tulungam tama 
pwcw gob noqg pudu ruuklo kwlynum. 

14Bet-togarma hoqgv bulv nyob panan svpur tulungam, la noqg dupum-dvrab 
pam svdam gob kwlynum. 

15Dedanwg nyi tulungv noqg lvgab pudu ruunum. Soiyoq gvdangv naleqgo noqg 
atwg kwm-kor mvk hatwb nyinum; bulv nam svtam vxyngam la xinam 
svvtaqkam kor rvlayil baqanum. 

16Siriyangv noqg lvgab pudu ruanum hoggab noqg lvgab naleqgo dvs-twwsv 
doonum; bulv xinam wlw lvgab, lwwcw cwwmo-cwwlo bo vj lvgab, hamnam vj 
lvgab, anya jaqn bo topum vj lvgab, svdin alo hoqgv kangam dvb mvnam, hoo 
xinam wlw rubi lvgab noqg dupum-dvrab pam kwlynum. 

17Juda gvdangv la Israelv noqg lvgab pudu ruanum; bulv Minnitwg wtw ammam, 
dvsam, ngolangam, kutiam, hoo un puunanam noqg dvs-twwsam kwlynum. 

18Damaskasv noqg lvgab pudu-ruanum, hoggab noqg lvgab koijaqb hoolu luuxy 
gumnv doogam gab; Helbonwg opongv hoo Saharg svcaqkv doogam gab 

19hoo Ujal hoqg opo uppum mam bulv noqg dupum-dvrab pam; dvvcw, kassiya, 
hoo kalamusam noqg dvs-twws lvgab kwlynum. 

20Dootam tvl xarnan vj tulungam Deda noqg lvgab pudu-ruanum. 

21Arabiya la Kedarg lvpw tuup tulungv noqg mwwsw dvb sviya ko tulungam, 
yaap tvmwr tulungam, hoo sibin tulungam, bulv noqg lvgab pudu-ruanum. 

22Seba la Raamag pudu-ruunbo tulungv noqg lvgab pudu-ruanum; bulv noqg 
dupum-dvrab pam aljaqnbo duiyub-twwgab ngamla mwlw xinam wlw 
tulungam la hunam kwlynum. 

23Haran, Kanne, Iden, Sebag, Assur, hoo Kilmad hoqg pudu ruunbo tulungv noqg 
lvgab pudu-ruanum. 

24Noqg kwm-kor mvk haty ho aljaqnbo vj tulungam, yaj bvla xinam hamnam 
vjam, hoo rwboq-rwsoqbo upiq tulungam, hwngkw dvbla hvlap dvb mvnam oso 
tulungam noqg lvgab pudu-ruanum. 

25Tarsisig iss jaaj tulungv noqg dvs-twws gab noqg lvgab wbanum. Ho no vgw 
dvb paateq tvl sa-svlog hoobum uralo doonum. 

26“Nam jaaj piol wgbo tulungv nam lvvgwb boolinv sa-svlo ura jaqb haagnum. 
Dou-cagag dooiyv nam sa-svlog hoobum uraho nuupianum. 

27Noqg nyet tulungam, noqg dupum-dvrab tulungam, noqg pudu-ruunam 
tulungam noqg jaaj mvbeql wgbo tulungam la noqg iss jaaj piol wgbo tulungam, 
noqg svvtaq jem mvnbo tulungam, noqg pudu-ruunbo tulungam, hoo noqg lvgab 
nyob panbo nyi tulungam, noqg lvgab jaajho wmin gvnbo tulungam noqg 
pengko ho doon boam, sa-svlog hoobum uraho yoqlwq tayin noqg yuupaq dv 
aalam. 

28Noqg jaaj mvbeql wgbo tulug sogoqnam yalam gvdangv tapa tvl tvmdwr dvn, 

29hoo bulug iss jaaj niikum hoqgv pion nanam gvbwbo mwlwngv lengtayin. Sa-
svlo ho iss jaajam piol wgbo tulungv la mvbeqbo tulungv kedho daqdo 

30hoo nam vcjaqb sogoqnum hoo vcjaqb sogoql xabnum. Bulv bulug dumpo ho 
diimwram toopup sudwn hoo mubho rviyiqnum; 

31bulv noqgab atv dum riqbinum hoo bulug hwwpoho tuila vjam hiqlwqnum, 
hoo noqgab bulv vc loodab mwwdwqnv yvjv hoqgv xabnum, hoo hentwr jaqb 
nyix-riidwn. 

32Bulug sigin ginl xabnv noqgab bulv nyix-riirab do hoo noqg aoho nyix-riido: 
‘Hiyv Taiyar hvb nyidwn, sa-svlog pengko ho twrmnam ak hvb? 

33Hwdlo noqg dupum-dvrabpv sa-svlo hoqgv jaalin yin, no nyiilungam naleqgo 
xumt mvnum; noqg naleqgo nyetnam la pudu-ruunam lvgab no swcwg lvpw at 
tulungam nyet tvmnum. 

34Sija no sa-svlo lo gampia kunv iss ura jaqb gvmlwq paku; noqg pudu-ruunam 
mvla nam jaaj mvbeql wgbo mwlwngv noqg lvgab yoqlwq mingpaku. 

35Soiyoq ho doonbo nyi mwlwngv nam kaac-kaaya gob kaado, hoo bulug lvpw 
at tulug dumv bos kaapa dvb tudur-busur tvl doodo; bulug nyuqmv mooma-sasa 
tvl doonum. 

36Nyiilu pengko ho pudu-ruunbo tulungv nam tob-tai tayin; no bos jaq dvb twrta 
duku hoo nwrba xaqb lokkam dookram.’” 

Ijikel 28 

Taiyarg Lvpw Atwg Ko Tuupam Ceekol Nyiqry Benam 

1At Swg gomcwrv ngam haanum: 

2“Nyia ko tuup, Taiyarg lvpw tuupam beto, soq sib Pwnbo At Sw bedo: Hoggab 
noqg hangv lardo, hoo no benum, ‘ngo pwnbo ak gon, ngo pwnbo tulug dootam 
dookho, sa-svlog hoobum uraho doodwn,’ hvbsujaqkam no nyia ko akv twq hoo 
pwnbo ma, no noqg hangam pwnbo hang hvb mvsjaqkam— 

3jvqtw jaqb no Daniyelnvn pumb-rwbin yaanam; noqg hoqgv hog akkam kvs ko 
dooma; 

4noqg pumb rwnam mvla noqg cenglaqnam hoqgv no atam nyet dvb mvs pakun, 
hoo noqg gumn uddumho hunam la rupam nookuml ap paku; 

5noqg pumb-rwnam hoqgv noqg pudu-ruunv noqg nyetam koi yaiya dvb tvpa 
ku, hoo noqg hangv noqg gumnam larg gvdo— 

6hoqgab soq sib Pwnbo At Sw bedo: Hoggab noqg hangam no pwnbo ak gonwg 
hang hvb mvdwn, 

7hoqgab, kaato, noqg aoho ngo nyoodo nyi tulungam boatayin, nyob mwlwngam 
kor yaan boam; hoo bulv nulug lyoqr orioqkam noqg anya dvb pumb rwnam 
mam ceeko dvb seqlin tayin hoo noqg kangam mam kacdvb mvtayin. 

8Bulv nam ung uraho tuulwq tayin, hoo sa-svlog hoobum uraho no mengnamv 
hoggub sidwn hvb sitayin. 

9Sija godab no bedo, ‘Ngo pwnbo akgon hv,’ nam mengbog agaho, no nyia ko ak 
twq, hoo pwnbo ak gon ma, nam mengbog alaq tuluho? 

10Nyoodo nyi tulug alaqb no pepaql-mux mvmanam akwg sinam hvb sitayin; 
hoggab ngo agam goopa kun, Pwnbo At Sw bibwqdo.” 

Taiyarg Lvpw Atwg Aoho Nyix-riinam 

11Hoq aoho, At Swg gomcwrv ngam haanum: 

12“Nyia ko tuup, Taiyarg lvpw atgab nyix-riirabl, hoo mwam beto, soq sib Pwnbo 
At Sw bedo: “No kaagdvb kvtaq looda bov, naleqgo pumb-rwnam mvla kvtaq 
jaqdvb kangam dvn. 

13No Idenho doonum, Pwnbog booluho; nam xinam wlwngv joolupnum, sardius, 
topaj, hoo viyin, beril, onex, hoo jaspar sappir, emerald, hoo karbunkel; hoo hun 

yip pwnamv nam guj mwlwqtvl hoo noqg wlw ho tvqlwqnum. Hwdlo nam pwd 
aalho bulv mwx-mvaqnum. 

14No xuqlinam rvkybo cerub nyinum. Ngo nam pvvnum; hoo no Pwnbog 
dvrwqbo puutu ho doonum; hoo no wm wlw tulug pengko ho wl yvnum. 

15Nam pwdwk aal hoqgv jaq noqg nyinam wnamv timb dvb nyimanum, hwdlo 
nam lootw maanv kaapa namgob. 

16Noqg naleqgo pudu ruugam gab noqg pengko ho no yolu swcin rooxonum, hoo 
no nyic nyinum; hoqgab Pwnbog puutu hoqgv nam ngo kac gob joopaq paku, 
hoo gooyuml doogbo cerubpa, wm wlw pengko hoqgv nam ngo twryum pakun, 

17Noqg kangam ko-gab noqg hangv larnum; noqg kangam ko-gab noqg pumb-
rwnam mam ngo mucu-mviyanum. Ngo nam deelaho joopaqnum; ngo nam lvpw 
at tulug agaho torlinum, bulug durum-dvmaq vnyiqkv noqg aoho doodwn. 

18Noqg mvqlw nyixiaqnam tulungv, noqg lootwb pudu ruumanamv no noqg 
dvrwq namlongam kacdvb mvnum; hoqgab ngo noqg pengko hoqgv wm mam 
gulin mvnum; hoqhv nam guiyumnum, hoo nam kaanbo nyi mwlwg agaho nam 
ngo swcw ao so mui cinjum gob mvknum. 

19Nam cengn bo nyiilu mwlwg pengko ho nam kaac-kaaya dvb kaaknum; nam 
bos looda dvb twryum tadku hoo no nwrba xaqb lokkam dookram.” 

Sidonnam Ceekol Nyiqry Benam 

20At Swg gomcwrv ngam haanum: 

21“Nyia ko tuup, noqg nyuqm mam Sidon daiyab nywwto, hoo mwnwn ceekol 
nyiqry beto 

22hoo beto, soq sib Pwnbo At Sw bedo: “Kaato, Sidon na, nam ngo ceeko dvn, hoo 
noqg pengko ho ngoqg yuunam mam ngo kaakin tayin. Hwdlo ngoqg dvrwq 
kwrwqkam pw-hwwnam mam mwnwn kaakin yukam hoo ngo At Swv hvl bulv 
cengtayin; 

23hoggab ngo dooi-palam mam mwnwg uraho kanam tayin, hoo mwnwg lamta 
tuluho hijum biqmin mvtayin; hoo mengnamv mwnwg pengko ho haatayin, 
mwnwn ceeko bo lyoqr orioqkv taqg-loosaqho dootayin. Ho ngo At Sw swv hvl 
bulv cengtayin. 

24“Hoo Israelwg nombu gob nyiloqkam dudy bo taa dookram ho bulug door-
doopw mwlwngv bulam tonyum taa dudy bo hvb nyikram. Ho ngo At Swv hvl 
bulv cengtayin. 

Israelv Bos haai Dookmab Hookumnum 

25“Soq sib Pwnbo At Sw bedo: Hwdlo cwrsaq twqb mvnam Israelwg 
nombungam ngo nyiilug pengko hoqgv bookum yukam, hoo nyob nyi tulug 

kaagaho ngoqg dvrwq kwrwqkam kaakin yukam, ho ngoqg nyera Jakubnvn 
jiknum at gvdaho bulv doogw mvdwb ngo tayin. 

26Hoo bulv namlo pool hoo roo liil dootayin. Bulv bos haai maab dootayin, hwdlo 
bulam bos belaml mengd-puqdwb nyinbo door-doopwngam ngo pw-hwwl 
laqm-baqm yukam, hoo bulv bos haai maab hoqho dootayin. Ho ngo bulug 
Pwnbo At Swv hvl bulv cengtayin.” 

Ijikel 29 

Ijiptam Ceekol Nyiqry Benam 

1Vnyw nywyw deen pool bvryw deen camleq loonyi deen aalho, At Swg 
gomcwrv ngam haanum: 

2“Nyia ko tuup, noqg nyuqm mam Ijipt gv lvpw at Paronvn ceeko to, hoo mwam 
la Ijipt nyi mwlwngam ceekol nyiqry beto: 

3agam gooto hoo beto, soq sib Pwnbo At Sw bedo: “Kaato, Ijipt gv lvpw at 
Paronvn, ngo nam ceeko dvn, mwwg pobu tulug uraho koibo bur bumdal doon 
bov, ho begamv, ‘Ngoqg Nail ngoqg gvsu; hoqham ngoqg atgab ngo mvnum.’ 

4Ngo noqg coqpia ho vkaram vlwq tayin, hoo noqg pobu tulug nguiyam noqg 
puswqho tenggab mvtayin; hoo noqg pobu tulug ngui mwlwngam noqg 
puswqho tenggab boam ngo nam noqg pobu tulug pengko hoqgv lvvgwb twqlin 
tayin. 

5Hoo nam la noqg pobu tulu hoqg nguiyam, ngo nam deexa-raraho joopaq tayin; 
no bvbinho hoptayin, hoo lvkin gob nookumko ho doorkum kuram. swcw soqg 
svdin tulu gabla doa pvta tulu gab ngo nam bulug dvs gob jitayin. 

6Ho ngo At Swv hvl Ijipt gv ho doonbo nyi mwlwngv cengtayin. “Hoggab nulv 
Israelwg nombu gab rapeq beqnyia ak hvb nyipa ku; 

7Hwdlo bulv nam alaqkv nootu yin, no bulug alaqkam la gorbwngam 
jwwtwrnum; hoo hwdlo bulv nam hiigw yin, no bulam jwwtwrnv bulug 
hwngkam hwqdin mvnum. 

8Hoqgab soq sib Pwnbo At Sw bedo: Kaato, noqg aoho lyoqr orioqkam bwatayin, 
hoo hoqhv noqg nyiam la svdin tulungam mvpaq tayin, 

9hoo Ijipt gv gvdangam deexa-rara bvla dooxa-xaaram taikun. Ho ngo At Swv hvl 
bulv cengtayin. “Hoggab no benum, ‘Nailv ngoqgv, hoo ngo ham mvnum,’ 

10hoqgab, kaato, nam la noqg pobu tulungam ngo ceeko dvn, hoo Ijipt gv 
gvdangam Migdol hoqgv Sien namgub, hoqgv Kuswg vrr namgob, ngo deexa-
rara bvla dooxa-xaaram dvb mvtayin. 

11Hoqb nyi akkam loc dwqpeqram, hoo hoqb svdin akkam loc dwqpeqram; 
hoqho vnyw campy gob hog akkam doogw ram. 

12Hoo ngo Ijipt gv gvdangam deexa-rara gvda pengko hoqgv deexa-rara dvb 
mvtayin, hoo mwnwg bopam tulungv vnyw campy gob bopam pengko ho 
yaqpia-yaqya tvl dootayin. Ngo Ijipt nyi tulungam nyob tulu gvla gvda tulug 
pengko ho cwrsaq twqb mvtayin. 

13“Hoggab soq sib Pwnbo At Sw bedo: Vnyw campiv wnya yukam nyiilug pengko 
ho hiyam cwrsaq twqb mvknam mam ngo Ijipt nyi tulungam bookum tayin, 

14hoo ngo Ijipt gv nvtaqnam mam jikur tayin hoo bulam bulug at gvda nvmcw 
jaq hoqgv Patros gvdaho bookur tayin, hoo bulv hoqho anyo kob lvpw-haty 
akwb nyitayin. 

15Hoqhv lvpw-haty mwlwngam anyo yaanbo gob nyitayin, hoo hoqhv 
nywywngam lokta nyob tulug aoho yuudub swwkram. Hoo ngo bulam anyo ko 
dvb mvtayin hoggab bulv nywywngam lokta nyob tulug aoho pvvb bwwl doonyi 
gvkram. 

16Hoo hoqhv nywywngam lokta Israel nombungam hiigw dvb nyikram, bulug 
nyixiaqkam kookur yukam, bulv svka gab haatayin. Ho ngo Pwnbo At Swv hvl 
bulv cengtayin.” 

17Camnyi leq kvn deen vnywg otuqg poolwg otuq aalho At Swg gomcwrv ngam 
haanum: 

18“Nyia ko tuup, Bebilonwg lvpw at Nebukadnejjar mwwg sipai yv Taiyaram 
ator jaqb ceeko mvdwb mvnum. Nyiicwr-cwrxig dumpongam riqbinum, hoo 
nyiicwr-cwrxig gorbwngam talo dvb rvbinpa, hvbsujaqkam mwv la mwwg sipai 
tulungv bulv mwnwn ceekol ator jaqb bon nyijongam Taiyar hoqgv hog akkam 
kaapa kuma. 

19Hoqgab soq sib Pwnbo At Sw bedo: Kaato, ngo Ijipt gv gvdangam Bebilonwg 
lvpw at Nebukadnejjarnvn jitayin; hoo mwv hoqg gumnam baql wgtayin hoo 
hoqham mucu-mviyal hoo naareq tayin; hoo hoqhv mwwg sipai tulug nyijo gob 
nyitayin. 

20Ngo Ijipt gv gvdangam mwwg bonam nyijo gab jipa kun, hoggab bulv ngoqgab 
bonam nyinum, Pwnbo At Sw bibwqdo. 

21“Hoq aalam ngo Israelwg nombuho tuuly subuqkam buqlin mvtayin, hoo ngo 
noqg naboram bulug pengko ho mvko tayin. Ho ngo At Swv hvl bulv cengtayin.” 

Ijikel 30 

Ijipt gab Nyix-riinam 

1At Swg gomcwrv ngam haanum: 

2“Nyia ko tuup, nyiqry kaal hoo beto, soq sib Pwnbo At Sw bedo: “Oa hvl hoq aal 
gab, ‘Siginl sogoq to!’ 

3Hoggab aalv ogumdo, At Swg aalv ogumdo; hoq aalhv doomwq punam aal gob 
nyitayin nyob tulug gab twrdy mood gob nyitayin. 

4Lyoqr orioqkv Ijipt aoho haatayin, hoo hentwr-kanyiv Kus ho dootayin, hwdlo 
Ijiptho mengnamv haaikam, hoo mwnwg gumnam baql wleq gvtayin, hoo 
mwnwg gwwlam mvpia lonum. 

5Kus, hoo Put, hoo Lud, hoo Arabiya mwlwngv, hoo Libya, hoo gvdag nyiilu 
nyiin-orum gob nyil doon bov lyoqr orioqb haatayin. 

6“Soq sib At Sw bedo: Hiyv Ijiptam turn bov yuupaq tayin, hoo mwnwg larnamv 
akob iyi kun pv; Migdol hoqgv Sien namgub bulv mwnwg uraho lyoqr orioqb 
haatayin, Pwnbo At Sw bibwqdo. 

7Hoo bulv dooxa-xaaram tayin dooxa-xaaram bo gvda pengko ho dootayin, hoo 
bulug bopam tulungv dooxa-xaaram bo bopam tulug pengko ho dootayin. 

8Ho ngo At Swv hvl bulv cengtayin, hwdlo ngo Ijiptam wm tolwq yukam, hoo 
mwnwn svka bo mwlwngv tuupa ku. 

9“Mwum dooma bo Kus nyiilungam bos nyilam taab, hoq aalam pui baqnbo 
tulungv ngoqg hoqgv iss jaajib lengtayin, hoo Ijipt gv twrdy aalam, bulug aoho 
hentwr henamv haatayin; hoggab kaato, hoqhv haadku! 

10“Soq sib Pwnbo At Sw bedo: “Bebilonwg lvpw at Nebukadnejjarg alaq hoqgv, 
ngo Ijipt gv gumnam twryum tayin. 

11Mwv la mwwg nyiilug lvgab mwam aya mwwpa maanbo nyob tulungam 
gvdangam twryum dvb boatayin, hoo bulug lyoqr orioqkam seqlinl Ijiptam bulv 
ceeko tayin hoo gvdaho mengnam rooxo tayin. 

12Hoo ngo Nail pobungam xootwr mvtayin hoo gvdangam almab nyinbo tulug 
alaqho puqlwq tayin; nyoodo nyi tulug alaq hoqgv, gvda hoola hoq aoho hog 
mwlw doon boam ngo dooxa-xaaram dvb mvtayin; ngo At Swv; ngo agam goopa 
kun. 

13“Soq sib Pwnbo At Sw bedo: “Ngo murty tulungam twryum tayin hoo guss 
tulungam Mempis ho twryum tayin; Ijipt gv gvda hoqgv lvpw atwg ko tuup 
akkam dookram; ho ngo Ijipt gvdaho bosnam mam jilwq tayin. 

14Ngo Patrosam dooxa-xaaram ak gob mvtayin hoo Joan ham wm rwlwq tayin 
hoo Tebesnvn pw-hwwl laqm-baqm tayin. 

15Hoo ngoqg hang lingtwrnam mam ngo Pelusiyum aoho huqpup tayin, Ijipt gv 
ator jaqb cwwgwnan nam, la Tebeswg nyi mvqlwngam mingtwr tayin. 

16Hoo ngo Ijiptam wm rwlwq tayin; Pelusiyumv vc loodab sigin gintayin; 
Tebesam mvpia tayin, hoo Mempisv aalam nyemaq tulungam dvqrwq tayin. 

17On gvla Pi-besetwg yaapa tulungv lyoqr orioq niqtuqb haatayin, hoo nyem dvn 
tulungam nyumwb bootayin 

18Hwdlo ngo Ijipt gv yoqdwr lookam mvpiayin, Tehapnehes ho aalv ai gob 
nyitayin, hoo mwnwg atorb larnamv mwnwg uraho twryum tayin; mwnwn 
doomwq ak pulup tayin, hoo mwnwg nyem ko tulungam nyumwb bootayin. 

19Hoqgab ngo Ijipt aoho pw-hwwl laqm-baqm tayin. Ho ngo At Swv hvl bulv 
cengtayin.” 

Ijiptv Bebilon Alaqb Haatayin 

20Camleq nywkin deen vnywg otuq poolwg kvn deen aalho, At Swg gomcwrv 
ngam haanum: 

21“Nyia ko tuup, ngo Ijipt gv lvpw at Parog laqpongam jwwtwr pakun, hoo kaato, 
hoqham atorb lyoqr orioqkam bwwm kuma dvb, unnam geem dvb un puuma 
pakun. 

22Hoqgab soq sib Pwnbo At Sw bedo: Kaato, ngo Ijipt gv lvpw at Paronvn ceeko 
dvn hoo mwwg laqpongam jwwtwr tayin, laqpo atorboam la jwwtwr kunam 
laqpo vnyi-vnyiam jwwtwr tayin, hoo mwwg alaq hoqgv lyoqr orioqkam yoql 
mvdwb mvtayin. 

23Ngo Ijipt nyi tulungam nyob tulug pengko hoola gvda mwlwho cwrsaq twqb 
ruqpiaq tayin. 

24Hoo Bebilonwg lvpw atwg laqpongam ngo ator dvb mvtayin hoo mwwg alaqho 
ngoqg lyoqr orioqkam gvqlwq tayin, hvbmabde ngo Parog laqpongam jwwtwr 
tayin, hoo mwv mwwg agaho vcjaqb un baqn bov sig ginam hvb sig gin tayin. 

25Bebilonwg lvpw atwg laqpongam ngo ator dvb mvtayin hvbmabde Parog 
laqpongv yoql tayin. Ho ngo At Swv hvl bulv cengtayin, hwdlo ngoqg lyoqr 
orioqkam ngo Bebilon lvpw atwg alaqho gvqlwq yin hoo mwv ham puseq layil 
Ijipt gvdangam ceeko tayin. 

26Hoo ngo Ijipt nyi tulungam nyob tulug pengko hoola gvda mwlwho cwrsaq 
twqb ruqpiaq tayin. Ho ngo At Swv hvl bulv cengtayin.” 

Ijikel 31 

Paronvn Mengdwb Nyido 

1Camleq nywkin deen vnywg pool borumg otuq aalho, At Swg gomcwrv ngam 
haanum: 

2“Nyia ko tuup, Ijipt gv lvpw at Paro nvla mwwg nyi tulungam beto: “Noqg ator 
hvb hiyv nyidwn? 

3Kaato, Assiriyangv Lebanonho a sidar hvb nyinum, kangam bo haqbv naleq tvl 
nyoram doonyium mvm dvn, hoo sojab ao dvn, hoqg niqtuqkv doomwq pengko 
ho dvqc dvn. 

4Ham issiv sodwn; ham urag issiv ao jaqb swwdwn, hoqg liik bviywr-bvcarg 
nyook ho hoqg pobu tulungam tom dvn, rongog svvn mwlw gab hoqg pobu kucw 
tulungam tol mvgdvn. 

5Hoqgab hoqhv sojab aonum rongog svvn mwlwg pengko hoqgv; issiv naleqgo 
hoqham jigam gab hoqg haqdangv koijaqb swwnum hoo hoqg haqb tulungv 
aasonum 

6Doag pvta tulungv bulug osupam hoqg haqda tuluho supnum; hoqg haqb tulug 
niikumho nyorog svdin tulungv bulv ko bwwnum, hoo hoqg doonyium 
niikumho koibo nyob tulungv doonum. 

7Hoqg haqb tulug koiyil haqso ko-gab, hoqhv kangam alnum; hoggab hoqg rwbv 
naleqgo iss dookub ura jaqb meelwqnum. 

8Pwnbo boolug sidar tulungv ham dag nyoma dvn, ho vm-rvsabo svvn tulungv 
hoqg haqda tulungam homyin maanum; ho pasa svvn tulu ngvkam hoqg haqb 
tulungam homyin maanum; Pwnbo boolug svvnv hoqg kangam mam homyin 
maanum. 

9Ngo hoqg haqb tulungam mvqlwl kangam dvb mvnum, hoo Iden hoqg svvn 
mwlwngv ham kaabynum, hoqhv Pwnbog boolu ho daqnum. 

10“Hoqgab soq sib Pwnbo At Sw bedo: Hoggab hoqhv sojab ao dvn hoo hoqg 
niqtuqkv doomwq pengko ho dvqc dvn, hoo hoqg ao ko-gab hoqg hangv lardwn, 

11Hoqham ngo atorbo nyob tulug nyi akwg alaqho gvqlwq tayin. Hoggub nyila 
kam hoqg nyic-nyia nyijo naady sanam mam mwv hoqham nyidwb nyitayin. Ngo 
ham lvvgwb joopaq pakun. 

12Nyob tulug mwlwngam aya mwwpa yaama bo nyoodo nyi tulungv, hoqham 
kwrtab tvl hoo ham apaq pakun. Puutu tulug aoho la lywpa ho mwlwho hoqg 
haqb tulungv yoqp paku, hoo hoqg haqda tulungv gvdag pobu kucw mwlwho 
dwrp paku, hoo swcw soqg nyiilu mwlwngv hoqg haqb doonyium hoqgv wleq 
paku hoo ham apaq paku. 

13Hoqg tapto kunbo svvpo aoho doag pvta tulungv hopwl doogw dvn, hoo hoqg 
haqb tuluho nyorog svdin tulungv sootam dvn. 

14Soq nyinam mwlw si hvbnyiloqkam iss jinam svvnv soja swdjaqg ao ram ho 
bulug niqtuqkv doomwq pengko ho dvqc ram, hoo iss twwl swwnbo svvnv swd 
aob swwca kuram. Hoggab swcw nvg niikum bolo, nyia ko tulug pengko hoqgv, 

hiyv ungngwb haapa kun, hoq lvgab haaba mvdwb, sigam bul mwlwngam jipa 
kun. 

15“Soq sib Pwnbo At Sw bedo: Hwdlo aalho sidarv Sux-ywlwb ipoqnum ngo nyix-
riim dvb mvnum; ngo ham lwwrum iss lvgab tolup mvnum, hoo hoqg pobu 
tulungam tom mvmanum, hoo naleqgo issiv tok maanum. Ngo Lebanonam 
mwwdwq vj lvgab koomnum, hoo nyorog svvn mwlwngv hoqgab sidu busunum. 

16Hoqg yoqlnam yalam tapa bo nyob tulungam ngo hwqmnum, ngo hoqham 
sigwg ungho ipoqbo lvgab Sux-ywlwb joopaqnum. Hoo Idenwg svvn mwlwngv 
la Lebanonwg svvn mwlwngv daalinam mwlwngam alyanbo, mwlwngv iss 
twwn boq hvnamv, swcw nvg niikum bolo mwwt-saqla kunum. 

17Hiyam lyoqr orioq hoqgv mengnum; vv, hoqg laqpongv, hiyv hoqg doonyium 
niikumho nyob tulug pengko ho doonum, hoq lvgab bulv kam Sux-ywlwb ipoq 
mingnum. 

18“Iden svvn tulug pengko hoqgv hiyam no yuunam bvla koi dvn mwwdwn? Iden 
svvn tulu lvgab nam swcw nvg niikumb ipoq mvtayin. No pepaql-mux 
mvmanam pengko ho, lyoqr orioq mengnam lvgab kartayin. “Soq si Paro la 
mwwg nyiilu mwlwngv, Pwnbo At Sw bibwqdo.” 

Ijikel 32 

Paro la Ijipt gab Nyix-riinam 

1Camleq nywnyi deen vnywg pool camleq bvrnyi deen otuq aalho At Swg 
gomcwrv ngam haanum: 

2“Nyia ko tuup, Ijipt gv lvpw at Paro gab nyix-riinam mam riirab gvdwl hoo 
mwam beto: “No atam nyob tulug pengko ho sony nyot ak gob mwwdo, 
hvbmabde no sa-svlog bur ak hvb nyido; noqg pobu tuluho no xipia-xiyal noqg 
lvpia lvgab issam jwwkub-jwwnyiab do hoo bulug pobu tulungam kacdvb mvdo. 

3Soq sib Pwnbo At Sw bedo: nyiilu naleq lvgab ngoqg wswqkam ngo noqg aoho 
hurlup tayin, hoo bulv nam ngoqg wswq uraho tumtwl seelin tayin. 

4Hoo ngo nam deelaho joop tayin; bvbin bo deelaho nam hurp tayin, hoo doag 
pvta tulungam noqg aoho doogw mvtayin, hoo swcw mwlwg svdin tulungam 
noqg lvgab ngo hool mvtayin. 

5Ngo noqg vdin ayaqkam puutu tulug aoho hoo lywpa mwlwho noqg svma rooxo 
dvb mvtayin. 

6Ngo gvda puutu tulu hoqgv noqg tonbo hijum lvgab biqmin mvtayin, hoo pobu 
kucw mwlwho noqg ui rooxo tayin. 

7Hwdlo ngo nam mvpaqyin, ngo doangam pulup tayin hoo bulug takar tulungam 
kan dvb mvtayin; doomwq lvgab doonyiam ngo pulup mvtayin, hoo pool 
hutongv huukram. 

8Doag kwlwq-kvlaqbo huto huunbo mwlwngam ngo noqg aoho kan dvb 
mvtayin, hoo noqg gvdaho kan twdwq mvtayin, Pwnbo At Sw bibwqdo. 

9“Ngo naleqgo nyiilug hangam vs-axaq dvb mvtayin, ngo nam twrmnam mam 
nyob tulug pengko ho, hoo noqg cengka maanam gvda mwlwho puiyam tapa 
mvdwb baqayin. 

10Ngo naleqgo nyiilungam noqg aoho kaac-kaayab kaam dvb mvtayin, hoo ngo 
ngoqg lyoqr orioqkam bulug agaho pwrkub-pwrxeq mvikam, noqg pagoq gab 
bulug lvpw atwg dumv tudur-busur tvl koor-karaq tayin, hwdlo ngoqg lyoqr-
orioqkam bulam pwjwrl kaakin yin. Noqg sid aalam, nyiicwr-cwrxiv mwwg atwg 
swwgab, bulv mood vxiam tvmdwr tayin. 

11“Hoggab soq sib Pwnbo At Sw bedo: Bebilonwg lvpw atwg lyoqr orioqkv noqg 
aoho haatayin. 

12Mwlw aya mwwpa maanbo nyob tulu ham, la ngo noqg mvqlwngam atorbo 
tulug lyoqr orioq niqtuqho haam dvb mvtayin. “Bulv Ijipt gv largnam mam 
mucu-mviya tayin, hoo hoqg mvqlwngv yuupaq tayin. 

13Ngo svdin mwlwngam pobu soiyoq hoqgv twryum tayin; hoo nyi akkam 
hoqham svmgiq kuram, ho hoqham svdin lupupv cvvgiq kuram 

14Ho ngo hoq issam dvrwq dvb mvtayin, hoo hoq pobu tulungam kuty biqnam 
hvb biqm dvb mvtayin, Pwnbo At Sw bibwqdo. 

15Hwdlo ngo Ijipt gv gvdangam dooxa-xaaram dvb mvikam, hoo hwdlo gvda 
hoqg hog mwlw doon boam dooxa dvb mvikam, hwdlo ngo hoqho doogw bo 
mwlwngam jwwtab yukam, ho bulv ngam At Swv hvl cengtayin. 

16Soq nyix-riinam tulu sam liil bedwb nyitayin; nyob tulug nyem ko tulungv sam 
liil betayin; Ijipt ao hoola mwnwg nyi tulug aoho bulv sam liil betayin, Pwnbo At 
Sw bibwqdo.” 

17Camleq nywnyi deen vnywg pool camleq bvrnyi deen camleq loog deen aalho, 
At Swg gomcwrv ngam haanum: 

18“Nyia ko tuup, sogoql sig gin gvdwl Ijipt mvqlw gab xabto, hoo mwnwn la 
koijaqb xinam nyob tulug nyem ko tulungam swcw nvg niikumb, hiyv sig 
ungngwb haan kun hoqb bulam kanam nvmlwqto: 

19‘Hiyam no kangam ngambin yaadwn? Pepaql-mux mvmanam lvgab ipoq 
gvdkul hoo doonu taaku.’ 

20Hiyam lyoqr orioq hoqgv mengpa kun bulv hoq pengko ho haatayin. Ijiptam 
lyoqr orioq niqtuqho jilwqnum; mwnwn la mwnwg mvqlwngam seel wgtayin. 

21Bulug svka bo lvgab, Sux-ywlw pengko hoqgv, atorbo peelongv bulam agam 
gootayin: ‘Bulv ipoq paku, bulv pepaql-mux mvmanam lyoqr orioq hoqgv 
mengnam, lvgab hvraqb karba do.’ 

22“Assiriyangv la mwnwg rolungv hoqho doodo, hoqg nyub tulungv hoq taqg-
loosaqb doodo, lyoqr orioq hoqgv, bul mwlwngam mengnam, 

23hiyvg nyubu tulungam mwlwg niikum jaqho mvpan; hoo mwnwg rolungv 
mwnwg nyubu taqg-loosaqho doodo, lyoqr orioq mengnam mwlw hv, hiyv 
swwn bog gvdaho bosam bvqmwnum. 

24“Elamv ho doodo, hoo mwnwg mwlw mvqlwngv mwnwg nyub taqg-loosaqb 
doodo; lyoqr orioq hoqgv, bul mwlwngam mengnam, hiyv pepaql-mux maanam 
lvgab swcw nvg niikumb haankun, hiyv swwn bog gvdaho bosam bvqmwnum; 
hoo hiyv sig ungngwb haakbo dookub, bulv bulug hvnywngam baqlayil innum. 

25Bulv mwnwn mengnam pengkog mwnwg mvqlwg kartaq gob mvpa ku, 
mwnwg nyubungv hoqg taqg-loosaqho doodo, bul mwlwngv pepaql-mux 
mvmanamv, lyoqr orioq hoqgv mengnamv; hoggab swwn bog gvdaho bosam 
bvqmwnum, hoo hiyv sig ungngwb haakbo dookub, bulv bulug hvnywngam 
baqlayil innum; hoo bulam mengnam pengko ho apnum. 

26“Mesek-Tubal hoqho doodo, hoo mwnwg mwlw mvqlwngv mwnwg nyub 
taqg-loosaqb doodo; pepaql-mux mvmanam mwlwngam lyoqr orioq hoqgv 
mengnum; hoggab bulv bulug swwn bog gvdaho bosam bvqmwnum. 

27Hoo pepaql-mux mvmanum pengko hoqgv haanbov, bulv atorbo lvgab dooba 
ma, hiyv Sux-ywlwb bulug nyob panan nwwxo-svtam lvgab ipoqnum, hiyvg 
lyoqr orioqkam bulug dumpo niikumho pvvnum, hoo hiyvg nyixiaqnamv bulug 
alo aoho doonum; hoggab atorbo nyi tulungam bosnamv swwn bog gvdaho 
doonum. 

28Hvbmabde noqgab nyiloqkam, nam vmwq-akaq dvb mvtayin hoo pepaql-mux 
mvmanam mam lyoqr orioqkv mengnam pengko ho kartayin. 

29“Idomv hoqho doodo, mwnwg lvpw atv la mwnwg lvpw atwg ko tuup tulungv 
doodo, bulug ator mwlwngv lyoqr orioq hoqgv mengnum lvgab karba kunum; 
bulv pepaql-mux mvma bo sig ungngwb ikbo lvgab karba do. 

30“Nyoodumg lvpw atwg ko tuup tulungv la bul mwlwngv la Sidon nyi mwlwngv, 
bulug ator hoqgv bos dvb nyilam ko-gab, bulv hvnywl mengnam lvgab inkun; 
bulv pepaql-mux mvmab lyoqr orioqkv mengnam lvgab karba nukun, hoo hiyv 
sig ungngwb haakbo dookub, bulv bulug hvnywngam baqlayil innum. 

31“Hwdlo Paro bulam kaaikam, mwwg mwlw mvqlw gab mwv mwwt-saqla dvn, 
Paro nvla mwwg sipai tulungam lyoqr orioq hoqgv mengnum, Pwnbo At Sw 
bibwqdo. 

32Hoggab ngo swwn bog gvdaho bosam bvqmwnum; hoo pepaql-mux 
mvmanam pengko ho mwam karm tayin, Paro la mwwg mwlw mvqlwngam, 
lyoqr orioq hoqgv mengnum lvgab karba tayin, Pwnbo At Sw bibwqdo.” 

Ijikel 33 

Ijikel Israelwg Rvkybo Akv 

1At Swg gomcwrv ngam haanum: 

2“Nyia ko tuup, noqg nyiilungam agam googdvl hoo bulam beto, ngo gvdaho 
lyoqr orioqkam haam bvnyiloqkam, hoo gvdag nyiilungv bulug pengko hoqgv 
nyi ak xuqlinv, hoo mwam bulug rvky bob mvdwn, 

3hoo gvdaho lyoqr orioqkv hoodunam mam kaapa yin mwv tuuly miql hoo 
nyiilungam beol betam bvnyiloqkam, 

4hoq kokwb hiyv akgon tuuly miqnam yalam tapa tvl tvmw dvn, mwv lyoqr 
orioqb haadkun, mwwg hijumv mwwg atwg dumpo ho dooi kun pv. 

5Mwv tuuly miqnam yalam tapanum hoo beonam mam hingkub maanum; 
mwwg hijumv mwwg atwg aoho haatayin. Hvbmabde mwv beonam mam 
tanyiloqkam, mwv mwwg atwg swwgam ywwlin ban pv. 

6Hvbmabde lyoqr orioq hoodunam mam kaapa tvl rvky bov tuuly miql, ho 
nyiilungam beomab nyiloqkam, hoo lyoqr orioqkv haal bulug akin gokam 
nabnyiloqkam, hoq naanam nyi akv mwwg nyixiaq ko-gab, hvbmabde mwwg 
hijum gorgiam rvkybo aoho ngo pw-hwwtayin. 

7“Hoqgab nyia ko tuup, nam, ngo Israelwg nombug gab rvkybo ak gob mvpa kun. 
Hwdlo jaqkam no ngoqg agam soqgv gomcwr tapa yin, no bulam ngoqg beol 
benam mam betam to. 

8Nyic-nyiabo aka, hoggub nyilakam no sitayin hvl ngo nyic-nyia boam beikuam, 
hoo mwwg nyic-nyia hoqgv wkur mvdkub no beo maatwl, nyic-nyiabo nyi akv 
mwwg nyixiaq gab sim nyiloqkam, mwwg hijum gorgiam noqg galoqkv pw-
hwwtayin. 

9Hvbmabde no nyic-nyia boam mwwg nyic-nyia hoqgv wkur mvdkub beo 
bvnyiloqkam, hoo mwv mwwg lamta hoqgv wkur kuma baloqkam, hoq nyi akv 
mwwg nyixiaqgab sitayin, hvbmabde noqg yvjam no ywwlin sutayin. 

Israel, Hog-gab no Sitayin? 

10“Hoo nyia ko tuup, no, Israelwg nombungam beto, nulv soq sib benum: 
‘Hoggub nyilakam ngulug nyimurv la ngulug nyicv ngulug aoso haatayin, hoo 

hoq tulug doogam gab ngulv yaapaq paku. Hoq nyiloqkam ngulv hoggub swwnyi 
tan?’ 

11Bulam beto, ngo swwdy deedib, Pwnbo At Sw bibwqdo, ngo nyic-nyiabo sinam 
mam hemp mwwpa maadwn, hvbmabde nyic-nyia bov mwwg lamta hoqgv 
wkurl hoo swwto; wkurto, wkurto nulv almanbo lamta hoqgv, hoggab nulv 
sitayin, Israelwg nombunga? 

12“Hoo nyia ko tuup, no, noqg nyiilungam beto, lootwbo akam lootwngv mwwg 
nyimur hoqgv naalin nyoram, hoo nyicbo akv mwwg nyic-nyia hoqgv wkur 
baloqkam mwv sikram, hoo hwdlo mwv nyic nyibnyiloqkam lootwbo akv mwwg 
lootw hoqgv swwnyi ram. 

13Ho ngo lootwbo akam mwv jvqtw jaqb swwtayin hvl besjaqkam, hvbmabde 
mwv mwwg lootwngam mwwgw tvl hoo jvqtw maanboam nyibnyiloqkam, 
mwwg lootwb bon nyinam tulungam mwwpa kuram, hvbmabde mwv jvqtwb 
nyima ko-gab mwv sitayin. 

14‘No hoggub nyilakam sitayin,’ hvl lokta ngo nyic-nyia boam besjaqkam, 
hvbmabde mwv mwwg nyic hoqgv wkurl hoo hoggv jvqtw bvla aldvn ham 
nyibnyiloqkam, 

15hutanam mam nyic-nyia bov jikur kubnyiloqkam, hoggv mwv naareqnam 
mam jikur kubnyiloqkam, hoo jvqtw maanboam nyikmab, nyiig swwcwb swwb 
nyiloqkam, mwv hoggub nyilakam swwtayin; mwv sikram. 

16Mwwg nyic nyiknum tulungam akjijaqkam mwam ceekol mwwpa jikram. 
Hoggv jvqtw bvla aldvn ham mwv nyipa ku; mwv hoggub nyilakam swwtayin. 

17“Hwdlo bulug atwg lamtangv jvqtw maas tvl, hvbsujaqkam noqg nyiilungv 
bedo, ‘At Swg lamtangv jvqtw ma.’ 

18Hwdlo lootwbo mwwg lootwnam hoqgv wkurl hoo jvqtw maanboam 
nyibnyiloqkam, mwv hoqgab sitayin. 

19Hoo hwdlo nyic-nyia bov mwwg nyic-nyia hoqgv wkurl hoo hoggv jvqtw bvla 
aldvn ham nyibnyiloqkam, hoq tulu gab mwv swwtayin. 

20Hvbsujaqkam nulv bedo, ‘At Swg lamtangv jvqtw ma.’ Israelwg nombunga, ngo 
nyiicwr-cwrxiam mwwg nyinam-wnam hvbjaq pw-hwwtayin.” 

Jerusalem mam Jwwgeqnam 

21Camleq nywnyi deen vnywg pool bvryw deen loog aal deenho, ngulv nyumwb 
swwi yikho, Jerusalem hoqgv kelinbov ngoqg dookub haanum hoo ngam 
betamnum, “Bopam mam jwwgeq lopaku.” 

22Kelinbov haama taab hoq otuq ariyumho ngoqg aoso At Swg alaqkv 
laqdaqnam; hoo mwv ngoqg agam mam mvko dvk moodho nyi akv ar hvvcnum, 
ho ngoqg agam mam mvkonum, hoo ngo gobeqmab doomanum. 

23At Swg gomcwrv ngam haanum: 

24“Nyia ko tuup, dooxa xaaram bo Israelwg gvdaho doonbo nyiilungv hvraqb 
bidu do, ‘Abraham nyega akin ciqnyinum, hvbsujaqkam mwv gvdangam naol 
doognum; hvbmabde ngulv naleqdo; hoggub nyilakam gvdangam ngulam naol 
doog mvdwb jipa kun.’ 

25Hoqgab bulam beto, soq sib Pwnbo At Sw bedo: Nulv vdinam hijum lvgab 
dvtaq do hoo nulug murty tulungam nulv nywdul kaanv hoo ywlw-twwdo; 
hvnyiloqkam nulv gvdangam naol doog bvi yv? 

26Nulv lyoqr orioqkam hingw do, nulv bulum-kac dvb nyido, hoo nyiicwr-cwrxiv 
nulv mwwg door-doopw nywxwngam yocu-yabio nyido; hvnyiloqkam nulv 
gvdangam naol doog bvi yv? 

27Bulam soq sam beto, soq sib Pwnbo At Sw bedo: Ngo swwdy deedib, hoggub 
nyilakam dooxa-xaaram bo nyook doonbo tulungv lyoqr orioq niqtuqb haatayin, 
hoo hiyv xeq bvbin ko deela ho yvdwn ham ngo svdin tulungam cex mvtayin, 
hoo cwwgwnan hoola lwwpwqho doon bov dooi-palam hoqgv sitayin. 

28Hoo ngo gvdangam deexa-rara bvla dooxa-xaaram dvb mvtayin, hoo mwnwg 
larnamv niikam yuk nvpv, hoo Israelwg puutu tulungv deexa-rarab nyigam gab 
nyi akkam loc dwqpeq kuram. 

29Ho bul mwlwngv bulum-kac dvb nyigam gab, hwdlo ngo gvdangam deexa-rara 
dvb la dooxa-xaaram dvb mvikam, ngo At Swv hvl bulv cengtayin. 

30“Noqgab nyiloqkam, nyia ko tuup, noqg pagoqkam noqg nyiilungv bvly tulu 
hoola nam tulug viyap haaga ho, nyiicwr-cwrxiv mwwg vbw-boram akwn-akwn 
beminsunv bedo, ‘Haato, hoo tato, hoggv At Swg gomcwrv hoqgv haadwn.’ 

31Hoo nyiilug haanam hvb bulv noqg dookub haado, hoo ngoqg nyiilu hvb bulv 
noqg agaho doodo, hoo bulv tado hoggv no bedwn hvbmabde bulv ham nyima 
dvn; hoggab bulug kaaby-mwwbynam mam agam goonv bulv nyido; bulug 
hangv rvvsw-roogum mam tuugab do. 

32Hoo kaato, no bul gab tangaml tabybo guuly anyangam bemin bijbo ak hvb 
nyido hoo rwwxw-gunggangam mvlaq jaqdo, hoggab no hoggv benam bulv tado, 
hvbmabde bulv ham nyima ram. 

33Hwdlo soq si haaikam—hoo hoqhv haatayin! —hooxiq bulug pengko ho 
nyiqry benbo ak doodo hvl bulv cengtayin.” 

Ijikel 34 

Israelwg Sviya Rvkybo Tulungam Ceekol Nyiqry Benam 

1At Swg gomcwrv ngam haanum: 

2“Nyia ko tuup, Israelwg sviya rvkybo tulungam ceekol nyiqry beto; sviya 
rvkybo tulu ngamkam nyiqry beto, hoo bulam beto, soq sib Pwnbo At Sw bedo: 
Oa, Israelwg sviya rvkybo tulungv nulv atam hoodu sudo! Sviya rvkybo tulungv 
sviyangam hooma dvn yv? 

3Nulv oxam dvdo, nulv atv vm hoqgv vj koodo, nulv ox boam patab do, 
hvbmabde nulv sviyangam hooma dvn. 

4Laanyi maan boam nulv atordvb mvma, vcboam mwp kuma, un gvnboam un 
puuma, nulv gaqxar boam bookur kuma, nulv niinboam meegaq ma, hoo nulv 
bulam mwswr-mvlal anya-kaasar dvb mvl doognum. 

5Hoqgab bulv cwrsaq twqb nyiknum, hoggab sviya rvkybo dooma, hoo bulv 
nyoro dwr-pee dvs gob nyiknum. 

6Ngoqg sviyangv cwrsaq twqb nyiknum; bulv puutu mwlw hoola yorn yorxho 
gaqkarl yvnum. Ngoqg sviyangv cwrsaq twqb swcw nvg aoho gaql yvnum, 
bulam kaagaql meegaqbo akkam dookma. 

7“Hoqgab, sviya rvkybo tulu nulv, At Swg gomcwram tato: 

8Ngo swwdy deedib, Pwnbo At Sw bibwqdo, hoggub nyilakam ngoqg sviyangv 
dwr-peeg dvggab nyipa ku, hoo ngoqg sviyangv nyorog dwr-pee mwlw dvs gob 
nyipa ku, hoggab hoqho sviya rvkybo dooma, hoo ngoqg sviya rvkybo tulungv 
ngoqg sviyangam meegaq maanum, hvbmabde sviya rvkybo tulungv bulv atv 
atam hool doonum, hoo ngoqg sviyangam haamanum. 

9Hoqgab, sviya rvkybo tulu nul, At Swg gomcwram tato: 

10Soq sib Pwnbo At Sw bedo, Kaato, ngo sviya rvkybo tulungam ceeko dvn, hoo 
bulug alaq hoqgv ngoqg sviyangam ngo hwwlin taikun hoo bulam sviyangam 
hoom kuram. Sviya rvkybo tulungv bulv atam hoos kuram. Bulug dvs gob nyim 
kuma dvb, bulug agam hoqgv ngoqg sviyangam ngo pvpy lengtayin, 

Pwnbo At Sw Bulam Meelin Tayin 

11“Hoggab soq sib Pwnbo At Sw bedo: Kaato, ngo, ngo atv jaq ngoqg sviyangam 
hwwgaql hoo bulam meegaql meelin tayin. 

12Sviya rvky bov hoggub mwwg sviya pvtwngv cwrsaq twqb nyiyikam mwwg 
meegaqnam hvb, ngo ngoqg sviyangam meelin tayin, hoo doomwq-dooiyam 
gvla kan twdwq aalho bulv hogloq nyook bvxeq cwrsaq twqb gaqnum ngo bulam 
meelin tayin. 

13Hoo nyiilu gvla gvda mwlw hoqgv ngo bulam boolinl bookum tayin, hoo bulam 
at gvdaho boolwq tayin. Hoo Israelwg puutu tulu hoola iss pobuho hoo nyi tulug 
doogw nyook mwlwho ngo bulam hootayin. 

14Ngo bulam nwmw nviyin dviyin bo gvda, hoola Israelwg puutu tulug aongv 
bulug nwmw dukumko gvdab nyitayin. Hoq nwmw dvminko albo gvdaho bulv 
kartayin, hoo nwmw naleqgo dvminko Israelwg puutu tulug aoho bulam 
hootayin. 

15Ngo atv atam ngoqg sviya rvky bob mvtayin, hoo ngo atv bulam gel karmin 
mvtayin, Pwnbo At Sw bibwqdo. 

16Ngo niinboam meegaq tayin, hoo ngo gaqxar boam bookur tayin, hoo un 
gvnboam un puutayin, hoo xuunboam ator dvb mvtayin, hoo jwwtwl bobuq 
boam la ator boam ngo twryum tayin. Ngo bulam jvqtw hoqgv hootayin. 

17“Nulgab nyiloqkam, ngoqg sviya pvtw, soq sib Pwnbo At Sw bedo: Kaato, 
sviyangv sviyag pengko ho, hoo yaap tvmwr gvla bimp pengko ho ngo pw-
hwwdwn. 

18Soq albo nwmw dvk nyook si nulgab xumt maai yv, ho nulug dvk maanam 
mam nulug lupupv caajabnum, ho dvrwqbo issam nulv nulug lupupv kacdvb 
cvvgiqnum? 

19Hoo ngoqg sviyangam nulug lupup hoggv nulv caajab-cvvyiqnum ham dvdwb 
nyiky tayin, hoo nulug lupup hoggv nulv cvvgiqnum ham twwdwb nyiky tayin? 

20“Hoqgab, soq sib Pwnbo At Sw bulam bedo: Kaato, ngo, ngo atv jaq sviya 
jwwtw bo la sviya xuunboam pengko lo pw-hwwtayin. 

21Hoggab nulv xuunboam bulam aadob cwrsaq twqb ruqpaq maady deedib, 
nulug vrrw lvgab nwqb la pabnv bulam bviywrb ruqpaqnum. 

22Ngoqg sviya pvtwngam ngo pvpy tayin; bulv lokkam dwr-pee dvggab nyikram. 
Hoo ngo sviya pengko ho xuqtayin. 

23Hoo bulug aoho ngo sviya rvky boloq ak mvptayin, ngoqg nyera Debid, hoo 
mwv bulam hootayin: mwv bulam hootayin hoo bulug sviya rvkybo akgob 
nyitayin. 

24Hoo ngo, At Sw bulug Pwnbob nyitayin, hoo ngoqg nyera Debid bulug pengko 
ho lvpw at ko tuup gob swwtayin. Ngo At Sw; ngo agam goopa kun. 

At Swg Swrso gab Pvvb Mwrnam 

25“Ngo bulug lvgab swrso bo pvvbam mvtayin hoo nyoro svdin tulungam gvda 
hoqgv niimtayin, ho bulv hog bos haai kumab deexa-rara ngvla nyoro uraho 
yubnyi yinpv. 

26Hoo bulug taqg-loosaqg yorn tulungam ngo bul gab lvqc gob mwjtayin, hoo 
mood jaqkam ngo nyodo hom tayin; hoq tuluhv lvqc cinam gob nyitayin. 

27Hoo nyorog swwn tulungv aaxy xeetayin, hoo nyookv vly-axeqkv burl-cvrl 
swwtayin, hoo gvdaho bulv bos-haai kuram. Hwdlo ngo bulug dvvcw viyam 
naapaq yukam, hoo bulam nyera-paqn bwwnbo alaq hoqgv bulam naalin yukam, 
ngo At Swv hvl bulv cengtayin. 

28Bulv nyob tulug mengnam-puqnam gob nyikram, ho gvdag dwr-peengv bulam 
dvkram. Bulv bos haai kumab dootayin, hoo bulam bos dvb mvnbo akjijaqkam 
dookram. 

29Hoo gvdag dwr-kanongv bulam mviya mvma dvb, bul gab ngo xinam nwmw-
nwsinam jitayin hoo nyob tulug benyi-beyanam hoqgv mwwdwq kuram. 

30Hoo ngo At Sw bulug Pwnbov bulug lvgab doodwn hvl bulv cengtayin, hoo 
bulv, Israelwg nombungv, ngoqg nyiilungv, Pwnbo At Sw bibwqdo. 

31Hoo nulv ngoqg sviyangv, ngoqg boolu hoqgv nyia ko sviyangv, hoo ngo nulug 
Pwnbov, Pwnbo at Sw bibwqdo.” 

Ijikel 35 

Seir Puutungam Ceekol Nyiqry Benam 

1At Swg gomcwrv ngam haanum: 

2“Nyia ko tuup, Seir puutungam ceekol noqg nyuqm mam nywwto, hoo ham 
ceekol nyiqry beto, 

3hoo ham beto, soq sib Pwnbo At Sw bedo: Kaato, ngam nam ceeko dvn, Seir 
puutu, hoo ngoqg alaqkv nam ceeko dvb ngo ijin tayin, hoo nam ngo deexa-rara 
dvb la dooxa-xaaram dvb mvtayin. 

4Ngo noqg bopam tulungam dooxa-xaaram dvb mvtayin hoo no deexa-rara bob 
nyitayin, hoo ngo At Swv hvl no cengtayin. 

5Hoggab no lwxiam ceebiob nyinam mam hempnum hoo Israelwg nyiilungam 
dwr-kano moodho, hoo bulam laqm-bvqtwr baqnya moodho bulam lyoqr orioq 
niqtuqb jilwqnum, 

6hoqgab, ngo swwdy deedib Pwnbo At Sw bibwqdo, ngo nam ywlw-twwm dvb 
mwx-mvaq tayin hoo ywlw-twwn bov nam ruqmin gvtayin; hoggab no ywlw-
twwn boam oyum maanam, hoqgab ywlw-twwn bov nam ruqmin gvtayin. 

7Seir puutungam ngo dooxa-xaaram dvb la deexa-rara dvb mvtayin, hoo hoqho 
hiyv xeq wi-wca boam mutum tayin. 

8Hoo hoq puutu tulungam ngo svma rooxo dvb mvtayin. Noqg yorn tuluho hoo 
noqg lywpa tuluho hoo noqg pobu kucw mwlwho lyoqr orioq hoqgv mengnum 
rooxo tayin. 

9Ngo nam lwxiam deexa-rara dvb mvtayin, hoo noqg bopam tuluho nyi 
dookram. Ho ngo At Swv hvl nulv cengtayin. 

10“Hoggab no benum, ‘Soqg nyob luunyi si la soqg gvda vnyi si ngoqgv, hoo ngulv 
bulam gumn naatayin’ —At Sw hoqho doos kujaqkam— 

11hoqgab, ngo swwdy deedib, Pwnbo At Sw bibwqdvn, noqg bulam oyuml 
ceekonam mam haaxaq bvla kaaneql kaakin ko-gab ngo nam hvbkalam nyitayin. 
Hoo hwdlo ngo nam pw-hwwikam, ngo atam bulug pengko ho cengm dvb 
mvtayin. 

12Hoo ngo At Swv hvl no cengtayin. “No Israelwg puutu tulungam ceekol bej-
beparnam mam ngo tapanum, hoo begamv, ‘Bulam dooxa-xaaram dvb mvpa 
kun; ngulam dvmeq mvdwb bulam jipa kun.’ 

13Hoo noqg agam hoqgv no atv atam koi gob mvl ngam ceeko dvn, hoo ngam 
ceekonv noqg gomcwram naleq mvm gvdo; ngo ham tapanum. 

14Soq sib Pwnbo At Sw bedo: hwdlo swcw bumpwngv hemp-hvnyir yukam, ngo 
nam dooxa-xaaram dvb mvtayin. 

15Ngo gumn Israel nombungv dooxa-xaaram yuku ho no hoggub hemp-
hvnyirnum, hvbkalam ngo noqg lvgab nyitayin; hoo Seir Puutungv la Idom ho 
doonbo mwlwngv dooxa-xaaram tayin. Ho ngo At Swv hvl bulv cengtayin. 

Ijikel 36 

Israelwg Puutu tulungam Nyiqry Benam 

1“Hoo no, nyia ko tuup, Israelwg puutu tulungam nyiqry beto, hoo beto, Israelwg 
puutu tulunga, At Swg gomcwram tato. 

2Soq sib Pwnbo At Sw bedo: Hoggab ceebiongv nulam benum, ‘Vvbo!’ ‘Kolwg 
puutu tulungam ngulv gumn naapa kun,’ 

3hoqgab nyiqry beto, hoo bet, soq sib Pwnbo At Sw bedo: Bulv nulam dooxa-
xaaram dvb la hoo taqg-loosaq hoqgv nulam vmwq yumgub mvnum, ho nulv 
nyob tulug gumn gob nyiknum, hoo nulam nyiilug nvbcwrho almab xwwmin 
sunam gob nyinum, 

4hoqgab, Israelwg puutu tulunga, Pwnbo At Swg gomcwram tato: Puutu 
tulungam la yorn tulungam, pobu tulungam la lywpa tulungam, deexa-raral 
dooxa-xaara dvb mvnam tulungam hoo bopam haqpaqnam tulungam, ho hogloq 
ham nyob tulug hwwiyum tvl mengd-puqdwb nyiknam mam; Soq sib Pwnbo At 
Sw bedo, 

5hoqgab soq sib Pwnbo At Sw bedo: Hoggub nyilakam ngoqg hooduq-kuluql 
kaaneql ceekonam mam ngo nyob tulug la Idomho doonbo mwlwngam agam 
goopa kun, ngoqg gvdangam bul atgab gumn naal bulug hangv hwnyir-hvmar 
lvgab bej-beparnum, ho bulv lokam nwmw dukub ko nyookam mingkum-
puqkum deenam nyook gob mvkam yinpv. 

6Hoqgab Israelwg gvda gab nyiqry beto, hoo puutu tulungam la yorn tulungam, 
pobu tulungam la lywpa tulungam beto, soq sib Pwnbo At Sw bedo: Kaato, ngoqg 
kaaneql hang lingtwrnam hoqgv ngo agam goopa kun, hoggab nyob tulug benyi-
beyanam hoqgv nulv hentwr henpa kun. 

7Hoqgab soq sib Pwnbo At Sw bedo: Ngo dingdwn nulam taqg-loosaqb 
hwwiyum bo nyob tuluhv bulug atwg benyi-beyanam hoqgv hentwr hen tayin. 

8“Hvbmabde nulv, Israelwg puutu tulunga, nulug haqbv jurlin tayin hoo ngoqg 
Israelwg nyiilu gab nulug aaxiam xeetayin, hoggab bulv nyebia jaqb nammwb 
haatayin. 

9Hoggab kaato, ngo nulgab, hoo ngo nulgab tobkur tayin, hoo nulv rongo mvl 
hoo liitayin. 

10Hoo Israelwg nombu bupwngam, ho hoqho doonbo mwlwngam, nulug 
nyiilungam ngo dumtwq-miilyw dvb mvtayin. Bopam tuluho nyi doom taikun 
hoo dooxa-xaaram bo nyookam mvdar taikun. 

11Hoo nulug aoho ngo nyiam la svdinam swwmw mvtayin, hoo bulv dumtwq-
miilyw dumtwq-miilyw tayin. Hoo otuq moodho nulv hoggub dooknum hvb 
doom dvb ngo nulam mvtayin, hoo nulam otuq hoqgam vigo alyadwb mvtayin. 
Ho ngo At Swv hvl nulv cengtayin. 

12Ngo nulug aoho nyiilungam, hoo ngoqg Israel nyiilu ngamkam wl yvm tayin. 
Hoo bulv nam doog tayin, hoo no bulug otu gob nyitayin, hoo noqg ko hury 
tulungam naapaq kuram. 

13Soq sib Pwnbo At Sw bedo: Hoggab bulv nulam bedo, ‘No nyiilungam 
twryumnum, hoo noqg nyob hoolug ko hury tulungam no naapaq kunum,’ 

14hoqgab no nyiilungam twryum kuram hoo noqg nyob hoolug ko hury 
tulungam naapaq kuram, Pwnbo At Sw bibwqdo. 

15Hoo nyob tulug nam bej-beparnam mam ngo nam tapa mvkram, hoo no nyiilu 
tulug xima dvb nyinam mam hempa kuram hoo noqg nyookam dwqtup dvb 
mvkram, Pwnbo At Sw bibwqdo.” 

At Sw Mwwg Dvrwqbo Emin gab Mwwnam 

16At Swg gomcwrv ngam haanum: 

17“Nyia ko tuup, hwdlo Israelwg nombungv at gvdaho doonum, bulv ham bulug 
nyij-mujv la bulug bon tulungv kacdvb mvnum. Bulug nyij-mujv ngoqg agalo 
nyem akv namc dooikam dvrwq maan hvb nyidwn. 

18Ho gvdaho bulv ywlw-twwgam gab hoo bulug murty tulu gab hoqham kacdvb 
mvgam gab, ngoqg hang lingtwrnam mam ngo bulug aoho huqpupnum. 

19Nyob tulug pengko ho ngo bulam cwrsaq twqb mvnum, hoo gvda mwlwho 
bulv gaqkarnum. Bulug nyij-muj hvbla bulug bon nyinam tulu hvbnyijaq ngo 
bulam pw-hwwnum. 

20Hvbmabde hoglo jaqkam bulv nyob tulug dookub haadwk ho, bulv ngoqg 
dvrwqbo eminam kacdvb mvnum, hoqho nyiilungv bulam benum, ‘Soq nyiilu si 
At Swg nyiv, hvbsujaqkam bulv mwwg gvda hoqgv lvvgwb lengleq dvb nyiyi 
kubnyi.’ 

21Hvbmabde Israelwg nombungv nyob tulug pengko ho haalayil kacdvb 
mviyikam, ngoqg dvrwqbo emin gab ngo mwwnum. 

Ngoqg Yalam Nulug Uraho Ngo Vlwq Tayin 

22“Hoqgab Israelwg nombungam beto, soq sib Pwnbo At Sw bedo: Israelwg 
nombunga, ngoqg bon nyita gvdwn si, hoqhv nulug gab ma, hvbmabde ngoqg 
dvrwqbo emin gab su, hogloq ham nulv nyob tulug pengko ho kacdvb nulug haak 
hoqgv mvnum. 

23Hoo ngoqg dvrwq kwrwqbo koibo eminam ngo atv nyedar tayin, hogloq ham 
nyob tulug pengko ho kacdvb mvpa kun, hoo hogloq ham nulv bulug pengko ho 
kacdvb mvpa kun. Hoo ngo At Swv hvl nyob tulungv cengtayin, hwdlo bulug 
vnyiq kaagaho noqg lvgab ngoqg dvrwq-kwrwqkam nyedar dvb mvtayin. At Sw 
bibwqdo. 

24Ngo nulam nyob tulungv la gvda mwlw hoqgv naalayil lvkin gob bookuml hoo 
nulug at gvdaho boolwq tayin. 

25Nulug aoho ngo dvrwqbo issam pwqyaq tayin, hoo nulug dvrwq kumanam 
hoqgv nulv dvrwq taikun, hoo nulug murty mwlw hoqgv nulam hwrxaq tayin. 

26Hoo nulam ngo nitbo hang ak jitayin, hoo nitbo yal ak nulug uraho ngo vlwq 
jitayin. Hoo nulug gv hoqg wlw hangam ngo naapaq tvl hoo nulam yan hang ak 
jitayin. 

27Hoo ngoqg Yalam nulug uraho ngo vlwq jitayin, hoo nulam ngoqg gaml bepkob 
wm dvb la ngoqg pvvb tulungam hingky jaqb tvjwl swwm dvb mvtayin. 

28Nulug ab tulungam ngo jiknum gvdaho nulv doogw tayin, hoo nulv ngoqg 
nyiilub nyitayin, hoo ngo nulug Pwnbob nyitayin. 

29Hoo nulug dvrwq kuma bo mwlw hoqgv ngo nulam naalin tayin. Hoo vly 
axeqkam naleqgo swwm dvb ngo goqa tayin hoo nulug aoho dwr-kanongv 
haakram. 

30Svvn tulug aaxy-amaram la rongog vly-axeqkam naleq yaiyab swwm dvb ngo 
mvtayin, ho nulv dwr-kano gab nyob tulug pengko nywywngam hentwr kuram. 

31Ho nulv nulug almanbo lamta tulu ham, hoo nulug almanbo bon nyinam tulu 
ham mwwpa kuram, hoo nulv atv atam nulug nyixiaqnam gab la nulug bulum-
kac dvb nyinam tulu ham oyum tayin. 

32Soq sam ngo nyita dvn nulv gab ma, Pwnbo At Sw bibwqdo; nulv sam cengto. 
Israelwg nombunga, hvnyw gvdwl hoo nulug nyij-mujam mwwyum suto. 

33“Soq sib Pwnbo At Sw bedo: Nulug nyixiaq mwlwngam nulug hoqgv ngo 
mvxaq de aalam, bopam tuluho ngo nyi doogwb mvtayin, hoo dooxa-xaaram bo 
nyook tulungam mvdar taikun. 

34Hoo deexa-rara bo gvdangam rongo mvta yukun, deexa-rara nyookam naleqgo 
vly-axeq swwdwb ya mvtwl wpeql kaan boam kaamdvb. 

35Hoo bulv betayin, ‘Soq dooxa-xaaram bo gvda si Iden boolu hvb yaab nyipa ku, 
hoo mucu-mviyanam la dooxa-xaaram bo gvdangv la bopam tulungv sija gurum 
nwqtuml nyi dookum kob nyidku.’ 

36Ho nulug taqg-loosaqho doonbo nyob tulungv ngo At Swv hvl cengtayin; ngo 
yaqpia-yaqya bo nyook tulungam mvdar pakun hoo dooxa-xaaram bo gvdangam 
liidar pakun. Ngo At Sw; ngo agam goopa kun, hoo ngo ham nyitayin. 

37“Soq sib Pwnbo At Sw bedo: Ngo soq samta Israelwg nombungam ngam bul 
gab nyitbvk hvl kom dvb mvtayin: bulug nyiilungam sviya pvtw hvb koi yaiya go 
swwmw mvdwb. 

38Pwr jidynam sviya pvtw hvb, xuqbwqnam aalho Jerusalemho dvmin-twwminl 
soomin nan sviya pvtw hvb nyinum, hoq hvbkalam dooxa-xaaram bo bopam 
tuluho nyiilungv naleq tayin. Ho ngo At Swv hvl bulv cengtayin.” 

Ijikel 37 

Alo Looram tulug Lywpa 

1At Swg alaqkv ngoqg aoho laqdaqnum, hoo mwv ngam At Swg Yal lvgab 
boolinum hoo alo rooxo ko lywpag ra-lvpaho ngam boolwqnum. 

2Hoo alo rooxo ko pengko ho ngam mwv bookar yvgnum, hoo kaato, hoqg lywpa 
aoho naleq loodag alongv doonum, hoo kaato, hoq tuluhv looram kunum. 

3Hoo mwv ngam benum, “Nyia ko tuup, soq alo tulu si swwi yin dvi yv?” Hoo ngo 
birwqnum, “Pwnbo At Swa, no cengdwn.” 

4Ho mwv ngam benum, “Soq alo tulu sam nyiqry bel, hoo bulam beto, looram 
tulunga, At Swg gomcwr sam tato. 

5Soq sib Pwnbo At Sw soq alo tulu sam bedo: Kaato, ngo nulam saqm dvb miqlwq 
tayin hoo nulv swwtayin. 

6Hoo ngo nulug aoho aiyaqlo tinglwq tayin, hoo nulug aoho aiyaq yoqpupv 
haatayin, hoo nulam vpin lvgab pulub tayin, hoo nulam svqlwq tayin, hoo nulv 
swwtayin, hoo ngo At Swv hvl nulv cengtayin.” 

7Ho ngam hoggub gaml jiknum hvb ngo nyiqry benum. Hoo ngo nyiqry bidu 
yukho, yalv dunam go tapanum, hoo kaato, gurung-goroq dul alongv alo kalam 
ho xwqsiq-xwqmeql lvkin gob hookumnum. 

8Hoo ngo tuugabl kaanum, hoo kaato, nulug aoho aiyaq dooknum hoo aiyaq 
yoqpupv bulug aoho haaknum, hoo vpinv bulam pulup kunum. Hvbmabde bulug 
uraho saqnamv doomanum. 

9Ho mwv ngam benum, “Saqnam mam nyiqry beto, nyia ko tuup, nyiqry beto 
saqnam mam, soq sib Pwnbo At Sw bedo: Langk-haabo taqg-loosaq hoqgv 
dooiyv haato, Saqnama, hoo soq sinbo aoso svqlwqto, ho bulv swwkam yin pv.” 

10Ho ngam gaml jikjaqb ngo nyiqry benum, hoo bulug urab saqnamv haanum, 
hoo bulv turabnum hoo bulv vc loodab sipai tulub nyitwl bulug lvpia ho daqnum. 

11Ho mwv ngam benum, “Nyia ko tuup, soq alo tulu si Israelwg nombungv. 
Kaato, bulv bedo, ‘Ngulug alo tulungv looram paku, hoo ngulug mwwgwngv 
niipa ku; ngulv dvrwq kwrwq dvb twryum paku.’ 

12Hoqgab nyiqry beto, hoo bulam beto, soq sib Pwnbo At Sw bedo: Kaato, ngo 
nulug nyubu tulungam mvko tayin hoo nulam nulug nyubu tulu hoqgv gorab 
mvtayin, ngoqg nyiilunga. Hoo ngo nulam Israelwg gvda uraho boolwq tayin. 

13Hoo ngo At Swv hvl nulv cengtayin, hwdlo ngo nulug nyubu tulungam mvko 
yukam, hoo nulam nulug nyubu tulu hoqgv gorab mvikam, ngoqg nyiilunga. 

14Hoo ngoqg Yalam ngo nulug uraho jilwq tayin, hoo nulv swwtayin, hoo ngo 
nulam nulug at gvdaho pvvtayin. Ho ngo At Swv hvl nulv cengtayin; ngo agam 
goopa kun, hoo ngo ham nyitayin, At Sw bibwqdo.” 

Ngo Bulug Pwnbob Nyitayin, Bulv Ngoqg Nyiilub Nyitayin 

15At Swg gomcwrv ngam haanum: 

16“Nyia ko tuup, swwxo lo ak naato hoo hoq aoho xeqto, ‘Juda gab, la mwwg 
lvgab yvba bo Israelwg nyiilu gab’; ho swwxo akta naato hoo hoq aoho xeqto, 
‘Josap (Iprayim hog swwxo) gab la mwwg lvgab yvba bo Israelwg nombu gab.’ 

17Hoo swwxo soonyiam sookin hvb xwqsiqto, ho bulv noqg alaqho sookin gob 
nyiyi nvpv. 

18Hoo hwdlo noqg nyiilungv nam beikam, ‘Soq tulu si hognvkv ham no ngulam 
betam ram yv?’ 

19hoo bulam beto, soq sib Pwnbo At Sw bedo: Kaato, ngo Josapg swwxongam 
naata dukun (hogloq hv Iprayim alaqho doodwn) hoo mwwg lvgab Israelwg 
nyob yvba bo tulu gab. Hoo ngo hoqg swwxongam Judag lvgab xwqsiq tayin, hoo 
hoq tulu ham swwxo sookin gob mvtayin, ho bulv ngoqg alaqho sookin gob nyiyi 
nvpv. 

20Hwdlo noqg xeqnan swwxo tuluhv noqg alaqho bulug vnyiq kaagaho dooikam, 

21ho bulam beto, soq sib Pwnbo At Sw bedo: Kaato, ngo Israelwg nyiilungam 
nyob tulug pengko hoqgv la hogloq bvxeq bulam wwm kunum naatayin, hoo 
bulam taqg-loosaq hoqgv bookum tayin, hoo bulam bulug at gvdaho boolwq 
tayin. 

22Hoo Israelwg puutu tulug aoho, ngo bulam nyob akin gob gvda uraho mvtayin. 
Hoo bulug aoho lvpw at akin go swwg mvdwb mvtayin, hoo bulv nyob vnyi gob 
nyikram, hoo lvpw-haty vnyi gob mvpin-mvra kuram. 

23Bulv atv atam bulug murty tulu lvgab hoo xima dvb, ho nyimurl kacdvb 
mvkram. Hvbmabde ngo bulam nyic nyil mwwjw kumab nyiknam hoqgv ywwlin 
tayin, hoo bulam hwrxaq tayin; hoo bulv ngoqg nyiilub nyitayin, hoo ngo bulug 
Pwnbob nyitayin. 

24“Ngoqg nyera Debid bulug aoho lvpw at gob swwg tayin, hoo bulv sviya rvkybo 
akin go dootayin. Bulv ngoqg pvvb tulug bekjaqb wtayin hoo ngoqg gaml 
tulungam hingky jaqb tvjw tayin. 

25Ngoqg nyera Jakubnvn ngoqg jinum gvdaho bulv doogw tayin, hogloq nulug 
ab tulungv doogw kunum. Bulv bulug ko tulungv hoo bulug ko ko siqdangv 
nwrba gob hoqho doogw tayin, hoo ngoqg nyera Debid bulug lvpw atwg ko 
tuupwb nwrba gob swwtayin. 

26Ngo swrso bo pvvbam bulug lvgab mvtayin. Hoqhv kuiyum xaqb pvvb gob 
dootayin. Hoo ngo bulam dumtwq-miilywl bulug gvdaho doom dvb mvtayin, hoo 
bulug pengko ho ngoqg dvrwq namlongam nwrba gob doom dvb mvtayin. 

27Ngoqg doogw ko nyookv bulug pengko ho dootayin, hoo ngo bulug Pwnbob 
nyitayin, hoo bulv ngoqg nyiilub nyitayin. 

28Ho nyob tulungv ngo At Swv hvl cengtayin, hiyv Israelam dvrwq dvb 
darxaqbov, hoo bulug pengko ho ngoqg dvrwq namlongv nwrba cwtam gob 
dootayin.” 

Ijikel 38 

Gognvn Ceekol Nyiqry Benam 

1At Swg gomcwrv ngam haanum: 

2“Nyia ko tuup, noqg nyuqm mam, Magog gvdag, Gog daiyab nywwto, Mesek la 
Tubalwg peelo bo lvpw atwg ko tuupam ceekol nyiqry kaal 

3hoo beto, soq sib Pwnbo At Sw bedo: Kaato, Goga, Mesek la Tubalwg peelo bo 
lvpw atwg ko tuupam ngo nam ceeko dvn. 

4Hoo ngo nam pwrkub-pwrxeq tayin hoo noqg coqklo alo ho vkar hvqlwq tayin, 
hoo noqg sipai mwlwngam, svpur tulungam la svpuram xargbo tulungam, illy-
vgeq gvtwl doonbo mwlwngam, koi xitorbo mwlwngam, svtam-soruq koonbo 
mwlwngam la lyoqr orioq bwwnbo mwlwngam ngo lvvgwb boolin tayin. 

5Parsiya, Kus, hoo Putv, bul mwlwngv svtam mam la saco dibio gvtwl, bulug 
lvgab doonum; 

6Gomar la mwwg nyiilungv; nyoodum cuukiqg Bet-togarma hoqgv mwwg lvgab 
nyiilungv—naleqgo nyiilungv noqg lvgab doodwn. 

7“Mwx-mvaqto hoo mwx-mvaqtvl dooto, no la noqg acam camt albo nyi hookum 
tanbo mwlwngv, hoo bul gab rvky bob nyito. 

8Oyu jaqg kokwngam no hookum tayin. Kokwg vnyw tulungam nyob panam 
hoqgv nookur kunam gvdangam no ceeko tayin, Israelwg puutu tulug aoho hiyv 
gvda hoqgv nyiilungam naleqgo bookum kunum, hogloq ham lwxiam dooxa-
xaaram kunum. Hoq nyiilu tulu ham nyiilu hoqgv boolin kunum, hoo sija bul 
mwlwngv bos haai kumab doodwn. 

9No doogum-dooi ak hvb nyebiab haatayin. No la noqg nyiilungam, hoo noqg 
lvgab nyiilu tulungv, gvdangam doomwq hvb pulup tayin. 

10“Soq sib Pwnbo At Sw bedo: Hoq aalam, noqg dumpo ho mwwnamv haatayin, 
hoo no almab nyidy sanam mam pwr rwtayin 

11hoo beto, ‘Gvda hoqg bvly nwqtum maanam nampam tulungam ngo ceekol 
haatayin. Bul mwlwngv bvly nwqtum maak ho doogw do, hoo viyap toggoq 
mvmab doodo, hiyv bos haai maab cooikab doonbo, hoq nyiilug aoho ngo 
haatayin,’ 

12nyob pal naareqnam mam la naalynam mam baql wg dvb, dooxa-xaaram bo 
swcwngam sija nyi doodwb mvnam mam, hoo nyob tulu nyiilu hoqgv bookum 
kunam mam, tuun-meengam la dvs-twwsam nookum pakun, hiyv swcwg ra-
lvpaho doon boam, noqg alaqho ceeko mvtayin. 

13Seba la Dedan hoo Tarsisig pudu ruunbo tulungv la nyig-wgbo tulu mwlwngv 
nam betayin, ‘No nyob pal naareq taab haai nvi yv? Noqg nyiilungam no 
naalynam tulungam, rupam la hunam, tuun-meengam hoo dvs-twwsam, naleq 
jaqg nyob pal naareqnam mam baqm dvb hookum mvd nvi yv?’ 



1560 

 

 
Nyishi 

© 2016 Bible society of India. 
 

 
 

 

14“Hoqgab, nyia ko tuup, Gognvn nyiqry kaal hoo beto, soq sib Pwnbo At Sw 
bedo: Hwdlo ngoqg Israelwg nyiilungv bos haai maab doodu de aalam, no ham 
cengram yv? 

15No nyoodum gvdag vtwr cuukiq hoqgv no la noqg nyiilu tulungv, bul mwlwngv 
svpur tulug aoho xarl, nyi camt ak la, atorbo sipai lvgab haatayin. 

16Gvdangam doomwq ak hwrlupnam hvb, ngoqg Israelwg nyiilungam no ceekol 
hwrlup tayin. Kokwg aal tulungam ngoqg gvdangam nam ceeko mvdwb 
boatayin, ho ngam nyob tulungv cengtayin, noqg lvgab Gognga, ngo atv ngoqg 
dvrwq kwrwqkam bulug vnyiq kaagaho dardarb bedar tayin. 

17“Soq sib Pwnbo At Sw bedo: No yv mwv hiyam ngo otuqho ngoqg Israelwg 
nyiqry benbo nyera tulungam agam goon hv, hiyam hoq moodho haatam vnyw 
gob nyiqry bemnum, ngo bulam ceeko mvdwb nam boanam ak hvvi yv? 

18Hvbmabde hoq aalam, hwdlo Gog Israelwg gvdangam ceeko taab haaikam, 
Pwnbo At Sw bibwqdo, ngoqg hang lingtwrnam mam ngo vcjaqb haaxaq xaqrab 
tayin. 

19Hoggab ngoqg kaaneqnam hoola ngoqg wm bioqnam hvb hang lingtwrnam ho 
ngo bibwqdvn, hoq aalam Israelwg gvdaho nyioby bit ak hwqtayin. 

20Sa-svlog nguiyam hoo doa pvta tulungam hoo nyoro svdin tulungam hoo 
kedho gwwn-xarnbo mwlwngam, hoo swcw nvg aoso doonbo nyiilu mwlwngv 
ngoqg agaho hwqtayin. Hoo gvda puutu tulungv yaql tayin, hoo bwdw 
dwwraqkv yaql tayin, hoo bvly mwlwngv kedho yaqp tayin. 

21Ngoqg mwlwg puutu aoho Gognvn lyoqr orioq hoqgv ceeko mvdwb ngo 
goqlwq tayin, Pwnbo At Sw bibwqdo. Nyiicwr-cwrxig lyoqr orioqkv mwwg vbw-
boram ceeko tayin. 

22Dooi-palam mvla ywlw-twwnam hoqgv ngo mwam pw-hwwtayin, hoo mwam 
la mwwg nyi tulug aoho hoo mwwg lvgab nyiilu tulug doonbo aoho ngo sibiq-
raceq dvb la nyodo taangam wm bioql cumdwq nyodongam hom tayin. 

23Ho nyob nyi tulug vnyiq kaagaho ngoqg atornam mam la ngoqg dvrwq 
kwrwqnam mam ngam ceng dvb ngo kaakin tayin. Ho ngo At Swv hvl bulv 
cengtayin. 

Ijikel 39 

1“Hoo nyia ko tuup, no Gognvn ceekol nyiqry beto, soq sib Pwnbo At Sw bedo: 
Kaato, Mesek la Tubalwg lvpw atwg peelo bo ko tuup, Gognga, nam ngo ceeko 
dvn. 

2Hoo nam ngo pwrkub-pwrxeq tayin hoo nam otuqb ruqlwq tayin, hoo nam 
nyoodumg vtwr cuukiq hoqgv booca tayin, hoo nam Israelwg puutu tulungam 
ceeko mvdwb bool wgtayin. 

3Ho ngo noqg laqc alaq hoqg illiam xitwr tayin, hoo noqg lvqbwq alaq hoqg 
uppuqkam yoql dvb mvtayin. 

4No la noqg sipai tulungv hoo noqg lvgab doonbo nyiilu mwlwngv Israelwg 
puutu aoho yoql tayin. Doag pvta luucw-luutam hoo nyorog svdin tulungam nam 
dvpaq mvdwb ngo jitayin. 

5No deela bvbinho geqp tayin, hoggab Pwnbo At Sw ngo agam gool bibwq pakun. 

6Magog la soiyoq gvdaho bos haai maab doonbo tulug aoho ngo wm mam kanam 
tayin, hoo ngo At Swv hvl bulv cengtayin. 

7“Hoo ngoqg dvrwqbo eminam ngo Israel nyi tulug pengko ho cengm dvb 
mvtayin, hoo ngo lokkam ngoqg dvrwqbo eminam kacdvb mvmkuram. Hoo 
Israel ho Dvrwqbo Akv, ngo At Swv hvl nyob tulungv cengtayin. 

8Kaato, hoqhv hoodu do hoo hoqham haam tayin, Pwnbo At Sw bibwqdo. Hoq 
aal hamlak ngo agam goopa kun. 

9“Ho Israelwg bopamho doogw bo tulungv lenglayil hoo nyob panan dupum-
dvrab pam, svtam-soruqkam, illy-uppuqkam, nwwxo-svtam, dvvp-daapongam 
wm parn dvb mvtayin; hoo bulv ham vnyw kvn go wm parntayin, 

10hoqgab bulv rongo hoqgv la nyoro hoqgv wsw padkub nyikram, hoggab bulug 
panan dupum-dvrab pam wsw gob mvtayin. Bulam mucu-mviya kunbo hoqgv 
bulv nyob pal naareq tayin, bulam naareqbo hoqgv bulv naareq tayin, Pwnbo At 
Sw bibwqdo. 

11“Sa-svlog dou-cagag Nyiody bookwg Lywpag, Israel gvda uraho Gog gab svma 
liik nyook ak hoq aalam ngo jitayin. Hoqhv nyiody boonboam mutum tayin, 
hoggab hoqho Gog nvla mwwg mvqlw liitayin. Hoqham Hamon-gog lywpangv 
hvl emin tayin. 

12Gvdangam mvxaq dvb, Israelwg nombungv Pool kvn gob bulam liitayin. 

13Gvda hoqg nyiilungv bulam liitayin, hoo hoqhv bulam yuunam gob nyitayin 
hwdlo aalam ngo ngoqg yuunam mam kaakin yin, Pwnbo At Sw bibwqdo. 

14Bulv gvdangam lwxiam gvqyiql kaam dvb nyi ata xuqlin tayin hoo nyiody 
boonbo tulug svma doodu boam gvdangam dvrwq dvb liipaq tayin. Pool kvnwg 
kokwngam bulv meetayin. 

15Hoo hwdlo hoq gvdab nyiody booikam hiyv ak gon nyi alo kaapa baloqkam, ho 
mwv hoqham kaacin dvb muxtayin, ho ham liipaqbo tulungv haal Hamon-gog gv 
Lywpa ho liipaq maady deedib. 

16(Hamona hvlakam hoq bopam mam eminam.) Hoqgab bulv gvdangam mvxaq 
tayin. 

17“Nyia ko tuup, noqgab nyiloqkam, soq sib Pwnbo At Sw bedo: Doag pvta 
luucw-luutam la nyoro-deelag svdin mwlwngam beto, ‘Lvkin gob hookuml hoo 
haato, goqkumto taqg-loosaq mwlw hoqgam pwr jil dvmin-twwmin mvdwb ngo 
nulgab mwx-mvaql mudu dvn, koi jaqb pwr jil dvmin-twwminl soonam mam 
Israelwg puutu tulug aoho mwx-mvaqpan, hoo nulv soodinam dvto hoo hijum 
mam twwto. 

18Nulv atorbo nyi tulug soodinam dvto, hoo swcw soqg lvpw atwg ko tuup tulu 
hijum mam twwto—yaap tvmwrg, sviya ko tulug, hoo bimp tulug, hvvb tulug, 
hoo Basanwg jwwtw bo svdin mwlwg hijum mam twwto. 

19Hoo pwr jil dvmin-twwmin soomin dvb ngoqg mwx-mvaq muduko ho, nulv 
oxam dvbe maady deedib dvtayin, hoo nulv hijum mam twwxum maady deedib 
twwtayin. 

20Hoo nulv ngoqg tebolho svpur tulu lvgab ceriotam xargbo tulungam, atorbo 
nyiam hoo deedy lwxiam nyob panbo tulungv dvdeq dvb dvbatayin,’ Pwnbo At 
Sw bibwqdo. 

21“Hoo nyob nyi tulug pengko ho ngoqg yuunam mam mvptayin, hoo ngoqg 
alaqkv bulug aoho laqdaqnam mam, la ngoqg pw-hwwl laqm-baqmnam mam, 
nyob tulungv kaapa tayin. 

22Israelwg nombungv ngo At Sw bulug Pwnbov hvl hoqg aal hoqgv cengtayin. 

23Hoo Israelwg nombungv bulug nyixiaq ko-gab bulam nyumwb leepa hvl nyob 
tulungv cengtayin, hoggab ngoqg nyuqm mam bulug hoqgv kvs daqdwb bulv 
ngoqg lvgab vc loodab bej-beparnum hoo bulam mvnyi-mviya bo alaqho bulam 
jiknum, hoo bulv lyoqr orioq niqtuqho haanum. 

24Bulug dvrwq mabla nyimur nyinam hvbkalam ngo bulug lvgab hog 
mwlwngam nyirwq kun, hoo ngoqg nyuqm mam bulug hoqgv kvsnum. 

At Sw Israelam Bookur Tayin 

25“Hoqgab soq sib Pwnbo At Sw bedo: Sija ngo Jakubnvn nvtaqnam mam jikur 
tayin hoo Israelwg nombu buupwngam aya mwwpa tayin, hoo ngoqg dvrwq 
eminam raol doog tayin. 

26Bulv bulug hvnywngam la bulug ngam ceekol al looda maab nyinyi-nyianam 
mam mwwpa kuram, hwdlo bulug at gvdaho bos haai kumab bulv dooi kukam 
hoo bulam bos belam bo nyi akkam dookram, 

27hwdlo ngo bulam nyiilu tulug pengko hoqgv bookur kunum hoo bulug ceebio 
gvda hoqgv bookum kunum, hoo bulug hoqgv nyob tulug kaagaho ngoqg dvrwq 
kwrwqkam nyedar darpa kun. 

28Ho ngo At Sw bulug Pwnbov hvl bulv cengtayin, hoggab nyob tulug pengko lo 
bulam ngo nyumwb kanamnum hoo bulam bulug at gvdaho hookum mvknum. 
Ngo bulam nyob tulug pengko ho lokkam doom kuram. 

29Hoo hwdlo ngoqg Yalam ngo Israelwg nombu aoho jilwq yin, ngoqg nyuqm 
mam bulug hoqgv ngo lokkam kvs kuram, Pwnbo At Sw bibwqdo.” 

Ijikel 40 

Nitbo Dvrwq Namlo gab Nyiqry Kaanam 

1Camnyi leq nywg deen vnywg wrab dvk pool barg looyw deen aal gob ngulv 
nyumwb swwiyik ho, bopam mam mviyaq de kokwg camleq nywpy deen vnywg 
hoq aalho, At Swg alaqkv ngoqg aoso laqpnum, hoo mwv ngam bopam urab 
boanum. 

2Pwnbog nyiqry kaanamho ngam Israelwg gvdab boanum, hoo nyooko daiyag 
bopam hvb nyita bo golo, ngam ao kiigo bo puutu aoho boopnum. 

3Hwdlo mwv ngam hoqho boanum, kaato, hoqho nyi ak doonum mwv kaadwb 
tama hvb nyitwl mwwg alaqho topum tan xikanan soog la rapeq soog bwwnum. 
Hoo mwv lamta toggoqho doqdunum. 

4Hoo nyi akv ngam benum, “Nyia ko tuup, noqg vnyiq hoqgv kaato, hoo noqg 
nyuru hoqgv tato, hoo ngoqg nam kaakinam hog mwlwho noqg hangv tuugab to, 
hoggab ngo soq tulu sam nam kaakin dvb hvl ngo nam boapan. Noqg kaaknam 
hog mwlwngam Israelwg nombungam bibwqto.” 

Dou-Cagag Baag Lvvg yaag Toggoq 

5Hoo dvrwq namlog lvvgwg bvly akwg taqg-loosaqkam kaato, hoo nyi akwg 
alaqho rapeq xikanan daag kiubit ax gob aasonum, rapeq daa-daa hv kiubit ak 
gogab la lvqdw gab ak gogab nyinum. Hoqgab mwv bvly hoqg jwwkam mam 
rapeq soogwb, hoo ao ngam rapeq soogwb xikanum. 

6Ho mwv dou-cagag toggoq urab haanum, hoqg baakap caajo ywnv jurpy lwqga 
toggoqkam xikanum, hoqhv rapeq daagwb uranum. 

7Hoo bviywrg wrw tulungv rapeq daagwb aasonum, hoo taqtv rapeq daagwb 
nyinum; hoo wrw pengko ngv kiubit ang gob; hoo jurpy lwqga toggoq hoqgv ura 
baag namgob rapeq daag gob nyinum. 

8Ho mwv baag toggoqg urangam xikanum, hoqg urangv rapeq daag gob nyinum. 

9Ho mwv baag toggoqkam xikanamv, hv kiubit piinnum; hoo hoqg swwrwngv 
kiubit vnyinum; hoo baag toggoqkv ura jaqho doonum. 

10Hoo dou-cagag toggoq uraho taqg-loosaqb wrw oum gogaqb doonum. Wrw 
oum gonhv homyin lvkinum, hoo hoqg bviywrho swwrw tulungv homyin lvkin 
gob nyinum. 

11Ho mwv lamta toggoqg taqtam xikanum, kiubit wywnum; hoo lamta toggoq 
aasongv camleq oum kiubitnum. 

12Wrwg bviywr ho cwqrnam ak doonum, hoqg taqg-loosaqkv kiubit ak ak gogab 
nyinum. Hoo taqg-loosaqg bviywrg wrw tuluhv kiubit ax gogab nyinum. 

13Ho mwv toggoqg wrw hoqg naaxa akwg hoqgv wrw akwg naaxa namgob 
xikanum, hoqg taqtv camnyi leq ang kiubitnum; hoqg baagv tuurwq-tuutaqnum. 

14Mwv baagamkam xikanum, hv kiubit camnyinum. Hoo lamta toggoq taqg-
loosaq hv baagv. 

15Toggoq otuq hoqgv naarab layil urag baag haagag toggoq namgub camng 
kiubitnum. 

16Hoo lamta toggoqhv taqg-loosaqb pupum rooxonum, bviywr wrw tulungam 
goqnyo yaiya dvb urag swwrw tulug taqwb mvanum, hoo hoq hvbkalam baagv 
taqg-loosaqb pupum rooxonum, hoo wrw aoho pvng svvn tulungam mwiyw-
mvctvl doonum. 

Lvvgwg Baag 

17Ho mwv ngam lvvgwg baagwb boanum. Hoo kaato, hoqho pwqlw tulungv la 
lamtangv baagwg taqg-loosaqb doonum. Cammum pwqlw go lamtangam 
tuurwqnum. 

18Hoo lamtangv toggoq tulug bviywrb soranum, toggoqg aasonam hwd kalam 
go aasonum. Hoqhv ako daiya lamtangv. 

19Ho mwv ako daiyag ura toggoqkam naalayil lvvgwg toggoq namgub aadongam 
xikanum, hoqhv lwwg kiubitnum dou-caga gvla nyoodum daiyag toggoqkv. 

Nyoodum Toggoq 

20Lvvg baag nyoodum daiyab daqbo toggoqkam, hoqg aasongam la taqtam mwv 
xikanum. 

21Hoq bviywr hoqg taqg-loosaqho wrwngv oum gogab doonum, hoo hoqg 
wrwngv la hoqg baagv otuq toggoq hvb homyin lvkinum. Hoqg aasongv camng 
kiubitnum, hoo hoqg taqtv camnyi leq ang kiubitnum. 

22Hoo hoqg pupum tulungv, hoqg baagv, hoo hoqg pvng svvn tulungv dou-cagag 
toggoq hvbkalam homyin lvkinum. Hoo nyiv baakap kvn go caoyin hoo baagv 
doonum. 

23Hoo dou-cagag toggoq taqcgon ho nyoodum daiyag toggoqkv doonum, hoqhv 
baag ura toggoqb nyinum. Hoo mwv toggoq akwn hoqgv toggoq akwn namgob 
xikanamv, lwwg kiubitnum. 

Nyooko Toggoq 

24Hoo mwv ngam nyooko daiyab wgnum, hoo kaato, nyooko daiyaho toggoq ak 
doonum. Hoo mwv hoqg swwrwngam la baagam xikanum; hoq tuluhv asaq ata 
hvb homyinum. 

25Hoqg vnyi-vnyig wrwngv la baagv aiyinb taqg-loosaqb pupum rooxonum. 
Hoqg aasongv camng kiubitnum, hoo hoqg taqtv camnyi leq ang kiubitnum. 

26Hoo hoqho baakap kvn go caaikam cvvcnum, hoo hoqg baagv doonum, hoo 
hoqg swwrw bviywrg taqg-loosaqho pvng svvn tulungam mwiyw-mvctvl 
doonum. 

27Hoo nyooko daiyag baag uraho toggoq ak doonum. Hoo mwv nyooko daiyag 
toggoq goqgwn hoqgv goqgwn xaqb xikanamv lwwg kiubitnum. 

Ura Baag 

28Ho mwv ngam nyooko daiyag toggoqb boolayil urag baagho boanum, hoo mwv 
nyooko daiyag toggoqkam xikanum. Hoqhv asaq ata hvbkalam homyinum. 

29Hoqg bviywrg wrw tulungv, hoqg swwrw tulungv, hoo hoqg baag ata hv asaq 
tulu hvb homyinum, hoo hoqg wrw gv la baagwg taqg-loosaqho pupum 
rooxonum. Hoqg aasongv camng kiubitnum, hoo hoqg taqtv camnyi leq ang 
kiubitnum. 

30Hoo hoqho taqg-loosaqhv wg baagv, hoqg aasongv camnyi leq ang kiubitnum 
hoo taqtv ang kiubitnum. 

31Hoqg baagv aga daiyab tuunam, hoo pvng svvn tulungam hoq swwrw tuluho 
mwiyw-mvctvl doonum, hoo hoqg aongv vbia baakapv piinnum. 

32Ho mwv ngam dou-cagag urag baagho boolwqnum, hoo mwv toggoqkam 
xikanum. Hoqg asaq ata hvbkalam homyinum. 

33Hoqg bviywrg wrw tulungv, hoqg swwrw tulungv, hoo hoqg baagv asaq ata 
hvbkalam homyinum, hoo hoqg wrw gv la baagwg taqg-loosaqho pupum 
rooxonum. Hoqg aasongv camng kiubitnum, hoo hoqg taqtv camnyi leq ang 
kiubitnum. 

34Hoqg baagv aga daiyab tuunam, hoo pvng svvn tulungam taqg-loosaqb hoq 
swwrw tuluho mwiyw-mvctvl doonum, hoo hoqg vbia baakapv piinnum. 

35Ho mwv ngam nyoodum daiya toggoqb boolwqnum, hoo mwv ham xikanum. 
Hoqg asaq ata hvbkalam homyinum. 

36Hoqg bviywrg wrw tulungv, hoqg swwrw tulungv, hoo hoqg baagv asaq ata 
hvbkalam homyinum, hoo hoqg wrw gv la baagwg taqg-loosaqho pupum 
rooxonum. Hoqg aasongv camng kiubitnum, hoo hoqg taqtv camnyi leq ang 
kiubitnum. 

37Hoqg baagv aga daiyab tuunam, hoo hoqho pvng svvn tulungam swwrw tuluho 
mwiyw-mvctvl doonum, hoo hoqg vbia baakapv piinnum. 

38Toggoqg baagho viyap doonbo pwqlw ak doonum, hoqho boyuqnam pwr jita 
tanam mam hwrxaq dvb nyinum. 

39Hoo baagwg toggoqg taqg-loosaqho tebol pwnyig doonum, hoq aoho 
boyuqnam aky hoo nyic aky hoo nyixiaqnam akiam patab dvb nyinum. 

40Hoo nyoodum daiyag haagag toggoq bviywrg taqg-loosaqho tebol pwnyig 
doonum; hoo taqcgonwg baag toggoqho tebol pwnyi kalam doonum. 

41Toggoqg taqg-loosaqb tebolv pwpy gogab, hoo tebolv piin go patab sanam 
mam pvvnum. 

42Hoo hoqho wlw taqnam hoqgv tebol pwpy go boqyul aky jisam pvvgwnum, 
hoq aasongv kiubit akla paponum, hoo hoqg aongv kiubit aknum, hoq aoho 
dupum-dvrab pam la boyuqnam akiam la pwr jid sanam mam mengnum. 

43Hoo lvqdw gabgwb aaso bo tookiam hoqg taqg-loosaqho taqtinum. Hoo tebol 
aoho aky gab soodinam joop dvb nyinum. 

Nyub tulu gab Pwqlw tulu 

44Ura lamta toggoq lvvgho pwqlw vnyi go doonum, akwn hv nyoodum daiyag 
bviywr toggoqkv nyooko daiyab tuunum, ho akwn hv nyooko daiyag toggoqkv 
nyoodum daiyab tuunum. 

45Hoo mwv ngam benum, soq pwqlw nyooko daiyab tuudwn si dvrwq 
namlongam nyig-wgbo nyub tulu gab doodwn, 

46hoo soq pwqlw nyoodum daiyab tuudwn si yugwngam nyig-wgbo nyub tulu 
gab doodwn. Soq tulu sam Jadok ko tuup tulungv nyitayin, hiyv Lebig ko tuup 
tulu pengko hoqgv bulv aro At Swn bon nyijtab ogumb haadwb nyiyi nvpv. 

47Hoo mwv baagam xikanum, hoqg aasongv lwwg kiubitnum hoo taqtv lwwg 
kiubitnum, hv cuukiq vpynum. Hoo yugwngv dvrwq namlog agaho doonum. 

Dvrwq namlog Baag 

48Ho mwv ngam dvrwq namlog baagho boolwqnum hoo baagwg swwrw 
tulungam xikanum, hoqhv taqg-loosaqb ang kiubitnum. Hoo toggoqg taqtv 
camleq vpy kiubitnum, hoo toggoq bviywrg cwqcv taqg-loosaqb oum kiubitnum. 

49Baag hoqg aasongv camnyi kiubit, hoo taqtv camleq vnyi kiubitnum, hoo 
nyiilungv baakap kvbyw go cao dvb nyinum. Hoo rwwdangv swwrw tulu taqg-
loosaqb daag-daagwb doonum. 

Ijikel 41 

Dvrwq Namlog Ura 

1Ho mwv ngam dvrwq namlo urab boolwqnum hoo swwrwngam xikanum. 
Taqg-loosaqb swwrw tulug hoqg taqtv ax kiubitnum. 

2Hoo haagag taqtv cam kiubitnum, hoo taqg-loosaq hoqg haaga cwqcv ang 
kiubitnum. Hoo mwv hoqg wrw aasongam xikanum, hoqhv campy kiubitnum, 
hoo hoqg taqtv camnyi kiubitnum. 

3Ho mwv wrw urangam hoo haaga swwrw tulungam haabnv xikanamv, hoqg 
wrwngv vnyi kiubitnum; hoo haagangv ax kiubitnum; hoo haagag taqg-loosaq 
cwqcv kvn kiubitnum. 

4Hoo mwv wrw aasongam xikanamv, camnyi kiubit, hoo hoqg taqtv camnyi 
kiubitnum, wrwngv wko-wpeq dvb nyinum. Hoo mwv ngam benum, “Soq si 
Dvrwq Kwrwqbo Dook.” 

5Ho mwv dvrwq namlog cwqcam xikanum, dvrwq namlog bviywr-bvcar hoqg 
jwwkamv ax kiubit, hoo bviywrg pwqlwg taqtv vpy kiubitnum. 

6Hoo bviywr pwqlw tulungv namcanam (namhonam) oumv, akwn aoho akwn 
mvcanum, namcanam (namhonam) vxiv cammum gogaqb wrw doonum. Dvrwq 
namlog pwqlw cwqcam taqg-loosaqb kwtwngv tornum, ho hoq tuluhv dvrwq 
namlog cwqcam torgw dvb nyimanum. 

7Hoo hoq aob pwqlw mvcanam tuluhv taqt yaiyanam, hoggab dvrwq namlog aob 
mvcanamv dvqsin-dvqyin daqcanum. Hoqgab dvrwq namlog aongv nyosa taqt 
jaqnum, hoo namcanamv (namhonamv) ako jaq hoqgv lvpa namcanam 
(namhonam) mam daqpeq layil mwlwg namcanam (namhonam) ao namgub 
daqcanum. 

8Ngo kaat gvl dvrwq namlog taqg-loosaq mwlwngam baag taqt jaqdvb 
mvcanum; bviywr hoqg pwqlw tulug rwwdangam xikanamv rapeq daagwb ax 
kiubit aasonum. 

9Bviywrg pwqlw lvvgwg cwqc jwwkamv ang kiubitnum. Bviywr pwqlw tulungv 
la dvrwq namlog pengko ho rooto bo nyosangv doonum hoo 

10pwqlw akwnwg taqtv camnyi kiubitnum hoqhv dvrwq namlongam taqg-
loosaqb muiyum tvl doonum. 

11Hoo bviywr pwqlw tulug viyap pam rooto bo nyosa daiyab roqkonum, viyap 
yabgwn hv nyoodum daiya ho doonum, hoo akwn nyooko daiya ho doonum. Hoo 
rooto bo nyosag taqg-loosaq taqtv ang kiubitnum. 

12Hoq nammv dou-haaga daiya ho vp-vpwb baag haagag taqtv camkvn 
kiubitnum, hoo nam hoqg taqg-loosaq cwqcig jwwkamv ang kiubitnum, hoo 
hoqg aasongv cam kiya kiubitnum. 

13Ho mwv dvrwq namlongam xikanum, hoqhv lwwg kiubitnum; hoo nam hoqg 
haagangv la cwqc tulug aasongv lwwg kiubitnum; 

14ho dvrwq namlog dou-cagag haaga taqtv kam lwwg kiubitnum. 

15Ho mwv nam hoqg haagab tuunbo baagam la langkwg taqg-loosaqb doonu ko 
tulug aasongam xikanamv lwwg kiubitnum. Ura jaqg wrwngam la haaga baagam 
xikanum, 

16haaga dwqtam mamla goqnyo bo pupum tulungam hoo doonu ko oumg taqg-
loosaqkam, haaga dwqtamg yvbgw svvdangam haty hoqgv pupum ao namgub 
(ho pupum tulungam mutumnum), 

17viyap aongam, ho ura jaqg wrwngam kam hoo lvvg hoqkam kam xikanum. Hoo 
cwqc urangam kam hoo lvvgam kam xij akinam xijnum. 

18Hoqhv cerubim mamla pvng svvn tulungam mwiyw-mvcil mvpnum, pvng 
svvnv cerub vnyig pengko ho doonum. Cerub vx-cwrv nyuqm vnyi gogaqb 
baqnum: 

19nyia ko nyuqm hvb nyinbo ak pvng svvn taqcgon ho doonum, hoo sony nyot 
nyopa akwg nyuqm hvb nyinbo ak pvng svvn taqcgon ho doonum. Hoq mwiyw-
mvcnam tuluhv dvrwq namlo nvmpwngam dooiyiknum. 

20Nam haty hoqgv viyap ao namgub, cerubim mamla pvng svvn mwiyw-mvcnam 
mam aiyin lvkin dvb wrwg cwqc tuluho mwlwq tvl doonum. 

21Wrw urag yvbgw tulungv bubdwr vpynum, hoo Dvrwqbo Wrwg agangv meeg 
luukinum 

22yugwg svvdag aongv oum kiubit, aasongv vnyi kiubit, hoo taqtv vnyi 
kiubitnum. Hoqg gamb tulungv, hoqg doopiv, hoo hoqg cwqcv svvdangam 
mvnum. Mwv ngam benum, “Soq si tebolv hv At Swg agaho doodwn.” 

23Wrw urangv la Dvrwqbo Wrw ho viyapv yvbnyi go doonum. 

24Hoq viyap yvbnyi yvbnyiv taqg-loosaqb kuqpin-kuqra dvb mvnum. 

25Hoo wrwg viyap tulug aoho cerubim mamla pvng svvn tulungam mwiyw-
mvcnam mam mwlwql apnum, hoq hvbkalam cwqc tulu hookam mwlwqnum. 
Hoo lvvgwg haagangam svvtaq tuulup tvl apnum. 

26Hoo hoqho goqnyo bo pupum tulungam la pvng svvn tulungam taqg-loosaqb 
baag cwqc tulungam, hoo dvrwq namlog bviywr hoqg pwqlw tulungam, la 
svvtaq tuulupnam mam mwlwq tvl apnum. 

Ijikel 42 

Dvrwq Namlog Pwqlw tulu 

1Ho mwv ngam nyoodum daiyag lvvgwg haagab boolinum, hoo mwv ngam 
taqcgonwg pwqlw tulug vpwb haaga doonbo gvla nyoodum daiyag nam taqcib 
boolwqnum. 

2Nam hoqg viyapv nyoodum daiyab tuurwqbo daayarv lwwg kiubit, hoo poopv 
camng kiubitnum. 

3Ura jaqg tuurwqbo haagangv camnyi kiubitnum, hoo lamtangam tuurwqbo 
lvvg baag gv, namcanam (namhonam) oum go doonu ko aoho doonu koam 
mvcanum. 

4Hoo pwqlw tulug aga hoqgv urab haanbo lamtag taqtv cam kiubit, ho aasongv 
lwwg kiubitnum, hoo hoq tulug viyap nyoodum ho doonum. 

5Doonu ko-gab naaro yin, ao hoqg pwqlw tulungv goqnyi jaqnum, hvbmabde 
nam hoqg ako gvla lvpag pwqlw tulungv goqt tvl doonum. 

6Hoggab hoq tuluhv namcanam (namhonam) oumnum, hoo hoq tulug rwwda hv 
baagwg rwwda hvb nyimanum. Hoggab ao pwqlw tulungam langk taqyab ako 
ngamla lvpag pwqlw tulungam coobin yaadwb mvnum. 

7Hoo hoq lvvgho bvly ak doon bov pwqlw tulungam soryoqnum, hoqhv baag 
lvvg yaab pwqlw tulungam tuurwqnum, hoqg aasongv camng kiubitnum. 

8Hoggab lvvgwg baag pwqlw tulug aasongv camng kiubitnum, ho hoqg 
tuurwqbo wrw urag aaso tulungv lwwg kiubitnum. 

9Pwqlw tulug niikumho dou-caga taqc ho haaga ak doonum, lvvgwg baag hoqgv 
bulv haadwn. 

10Baagwg cwqc jwwkamv nyooko daiyag nam baag gvla haagag taqcgon ho 
pwqlw tulungv doonum 

11hoq atag otuqb lamta ak haanum. Hoq tuluhv nyoodum daiyag pwqlw tulungv 
la homyinum, hoqg daayar rvla poopv homyinum, hoqg lengkv la mwx-
mvaqnamv hoo viyap tulungv luukinum, 

12hoq hvbkalam nyooko daiyag pwqlw tulug haagangv nyinum. Hoq haagag 
wrab ko ho lamta ak doonum, lamta otuqg dou-cagag bvly ho bulug haak ak 
doonum. 

13Ho mwv ngam benum, “Nyoodum nyooko tuurwq sunbo pwqlw tulug pengkog 
baag pwqlw tuluhv dvrwqbo, hoqho nyub tulungv At Swn dvrwq-kwrwqbo 
akiam bwal dvnum. Hoqho bulv dvrwq-kwrwqbo aky tulungam pvvtayin—
cwrm-malo akiam, nyic akiam, hoo nyixiaqnam akiam apnum, hoggab hoqhv 
dvrwqbo cwwrwb nyinum. 

14Hwdlo nyub tulungv Dvrwqbo Cwwrwb haaikam, bulv hoqgv lvvgwg baagwb 
bon nyitaqnan vjam pipaqmab lengram, hoggab hoq tuluhv dvrwqbov. Bulv asaq 
vjam kootwl nyiilu gab hvnam ogumb bulv wdwn.” 

15Hwdlo mwv dvrwq namlo urangam xikanam mam xinya yuk ho, mwv ngam 
dou-caga daiyag toggoq lvvgwb lengnum, hoo dvrwq namlongam taqg-loosaqb 
xika gvnum. 

16Mwv dou-caga daiyangam xikanan rapeq lvgab xikanum, hoqg taqg-
loosaqkam xikanamv rapeq 500 kiubitnum. 

17Mwv nyoodum daiyangam xikanum, hoqg taqg-loosaqkam xikanamv rapeq 
500 kiubitnum. 

18Mwv nyooko daiyangam xikanum, hoqg taqg-loosaqkam xikanamv rapeq 500 
kiubitnum. 

19Ho mwv dou-haaga daiyab tobkurnv xikanum, hoqg taqg-loosaqkam 
xikanamv rapeq 500 kiubitnum. 

20Mwv cwwrw rwwpiam xikanum. Hoqham cwqcv dvrwqbo gabla goiyag 
pengko ho mvpinl mwrnum, hoqg aasongv 500 kiubit hoo taqtv 500 kiubitnum. 

Ijikel 43 

At Swg Yuunamv Dvrwq Namlo ho Doonam 

1Ho mwv ngam dou-cagag tuurwqbo toggoqb wgnum. 

2Hoo kaato, Israelwg Pwnbo yuunamv dou-caga hoqgv haanum. Hoo mwwg 
haanam yalv iss pobu dunam hvb nyinum, hoo mwwg yuunamv swcwngam 
huulubnum. 

3Hoo hwdlo mwv bopam mam twrtab haai yikho Kebar silam ho ngoqg nyiqry 
kaanam hvbjaq ngo nyiqriam kaanum. Hoo ngoqg nyuqm mam ngo kedho 
nywtinum. 

4At Swg yuunamv dvrwq namlog dou-cagag toggoq hoqgv haanum, 

5ho Yalv ngam aob joorabnum hoo ngam baag urab boolwqnum; hoo kaato, 
dvrwq namho At Swg yuunamv huupwnum. 

6Ngoqg bviywrho nyi akv daqdu yukho, ho ngam dvrwq namlo hoqgv nyi ak 
agam goonam mam ngo tapanum, 

7hoo mwv ngam benum, “Nyia ko tuup, soq si ngoqg pvlwngv hoo ngoqg lvpia 
dadaqko nyookv, hoqho ngo Israel nyi tulug pengko ho nwrba gob dootayin. Hoo 
Israelwg nombungv ngoqg dvrwqbo eminam kacdvb bulv la ho bulug lvpw at 
tulungv mvkram, bulug yocu-yabio nyinam hoqgv hoo bulug lvpw at tulug 
svmangam puutu aoho joop tvl xunam hoqgv, 

8ngoqg haaga lamtangam bulug haaga lamta gob hoo ngoqg viyap yvbgw 
tulungam bulug viyap yvbgw gob mvnv, ngoqg gvla bulug pengko ho cwqc 
arongv doonum. Bulug bulum-kac dvb nyinam tulu hoqgv bulv ngoqg dvrwqbo 
eminam kacdvb mvnum, hoqgab ngoqg haaxaqho ngo bulam twryumnum. 

9Sija bulug yocu-yabio nyinam mam la bulug lvpw atwg svmangam xunam mam 
ngoqg hoqgv aado mvto, hoo ngo bulug pengko ho nwrba gob dootayin. 

10“Noqgab nyiloqkam, Nyia ko tuup, Israelwg nombungv dvrwq namlongam 
kvtaqjaqb betam to, ho bulug nyixiaqnam mam bulv hvnyw tayin; hoo bulv 
mwonam mam xika tayin. 

11Hoo bulug nyinam mam bulv hvnyw paknyiloqkam, bulam dvrwq namlongam 
hoggub mvtayin, hoqg mwi-mvcangam, hoqg doody sanam mam hoo hoqg haaga 
tulungam, hog bvxeq mwlwngam mvtayin ham bulam cengm to; hoo hoqg gaml 
bepnam tulungam hoo hoqg hog mwlw nyidy sanam mam hoo hoqg pvvb 
mwlwngam bulam cengm to, hoo hoqham bulug kaagaho xeql apto, ho bulv pvvb 
mwlwngam la gaml tulungam tagab layil hoq tulu ham bvvl swwm to. 

12Soq si dvrwq namlog pvvbv: hoq gvdag puutu aog taqg-loosaqkv mwlw hv 
dvrwq kwrwq bob nyitayin. Kaato, soq si dvrwq namlog pvvbv. 

Yugw 

13“Soq tulu sib yugwngam kiubitho xikanamv (kiubit-kiubitho hoo lvqdw 
gabgwb): hoqg gwwl aongv ak kiubit hoo taqtv ak kiubit tayin, ho hoqg gambv 
haqgwb jwwkamnum. Hoo soq sib yugw aongv nyitayin: 

14haty gwwl akongv vnyi kiubit, ho taqtv ak kiubit tayin; hoo anyo bada hoqgv 
koi bada xaqb vpy kiubit, hoqg taqtv ak kiubitnum; 

15hoo yugw gwwra lvpangv vpy kiubitnum; hoo yugw gwwra lvpa hoqgv vrrw 
rwwpy go odumb tuudunum. 

16Yugw gwwra lvpangv cuukiq vpy tayin, aasongv camleq vnyi kiubit hoo taqtv 
camleq vnyi kiubitnum. 

17Hoqg bada hvvkam cuukiq vpy tayin, aasongv camleq vpy kiubit hoo taqtv 
camleq vpy kiubitnum, ho hoqg gambv papo kiubit gob taqtnum, hoo gwwl hoqg 
taqg-loosaqkv ak kiubit gogaqb nyitayin. Yugwg hoqg baakap caakv dou-cagab 
tuutayin.” 

18Hoo mwv ngam benum, “Nyia ko tuup, soq sib Pwnbo At Sw bedo: Soq tulu si 
yugw hoqg nyidy sanam pvvbv: hwdlo aalam hoqham aky gab diirab yukam 
hoqg aoho boyuqnam akiam la pwr jinam hijum mam hoqho pwqyaqto, 

19Hiyv ngoqg ogumb hvvnwql ngam bon nyij dvn, Lebi nyub tulu Jadokg 
imiqkam no nyic gab svv hvvtw pengko hoqgv hvvb lo dorg jitayin, At Sw 
bibwqdo. 

20Hoo no hoqg ui loq meeg naalayil hoo ham yugwg vrrw rwwpy ho pwlwqto, 
hoo badag cuukiq vpy ho hoo taqg-loosaqg gamb ho pwqyaq tayin. Soq sib 
nyigdvl no yugwngam xeexaqto hoo hoqham pvlyw to. 

21No hvvbam kam nyic aky gab naatayin, hoo hoqham dvrwq namlo lvvgwg 
diirwl apko ho baagdvl pwr jito. 

22Hoo aal loonyi dvn aalam no nyic gab bimp un-tar gvma boloq aky jitayin; hoo 
yugwngam hvvb lvgab pwr jil xeexaqnam hvb xeexaq tayin. 

23Hwdlo no ham xeexaq xaqnyia yukam, no svv hvvtw pengko hoqgv un-tar 
gvma hvvb loq dorg aky jitayin hoo sviya pvtw pengko hoqgv un-tar gvma yaap 
tvmwr loq dorg aky jitayin. 

24Hoq tulu ham At Swg agaho no aky jitayin, hoo nyub tulungv ham al taayaq tvl 
At Swn boyuqnam aky jitayin. 

25Aal looxiam aal kvn gob nyic gab bimp loq aky jitayin; un-tar gvma boloq svv 
hvvtw pengko hoqgv hvvb loq ak la sviya pvtw pengko hoqgv yaap tvmwr loq 
dorg jidwb nyitayin. 

26Aal kvn go yugwngam pvlywl hoo hoqham hwrxaqto, hoo hoqham garxaqto. 

27Hoo hwdlo bulv hoq aal tulu ham nyiyum yukun, ho piin dvn aal hoqgv nyub 
tulungv yugw ho nulug boyuqnam akiam la nulug swrsomalo akiam jirab tayin, 
hoo nulam ngo loorwq tayin, At Sw bibwqdo.” 

Ijikel 44 

Lvpw At Swg Ko Tuup gab Toggoq 

1Ho mwv ngam dou-caga daiyab tuunbo dvrwq namlog agag toggoqb langkwb 
boolwqnum. Hoo hoqhv mutum tvl doonum. 

2Hoo At Sw ngam benum, “Soq toggoq si mutum tvl dooky tayin; hoqham mvko 
ram, hoo hoqb nyi akkam haanyi ram, hoggab Israelwg Pwnbo At Sw hoqb 
haanum. Hoqgab hoqham mutum tvl dooky tayin. 

3Lvpw atwg ko tuup arongv At Swg agaho dvs dvtab doatayin. Mwv urab baag 
toggoqb haatayin, hoo hoq lamta baakinb lengtayin.” 

4Ho mwv ngam nyoodum daiyag toggoq hoqgv dvrwq namlog agaho 
boolwqnum, hoo ngo kaanum, hoo kaato, At Swg yuunamv At Sw dvrwq namlo 
ho huupwnum. Hoo ngoqg nyuqm mam ngo kedho nywtinum. 

5Hoo At Sw ngam benum, “Nyia ko tuup, aljaqb kaagab to, noqg vnyiq jaq hoqgv 
kaato, hoo noqg nyuru jaq hoqgv At Swg dvrwq namlog gaml tulungam la pvvb 
tulu bvrwqkam tagabto. Hoo dvrwq namlog haagangam la lvvgwb lengdy koam 
hingky jaqb kaagab to. 

6Hoo taleqbo Israelwg nombungam beto, soq sib Pwnbo At Sw bedo: Israelwg 
nombunga, nulug bulum-kac dvb nyinamv jotv paku, 

7nyoodo nyi tulungam la hangam pepaql-mux mvma boam ngoqg dvrwq namlo 
lo haam pa, ho hwdlo nulv ngoqg dvs oxam la hijum mam ngam jidwk ho, ngoqg 
dvrwq namlongam kacdvb mvnum. Nulv ngoqg birnam pvvbam nulug bulum-
kac dvb nyiknamv mvpia paku. 

8Hoo nulv ngoqg dvrwqbo dupum-dvrab pam hingkib koocuml doog kuma, 
hvbmabde nulv nyi asaqkam ngoqg dvrwq namlongam koocum mvpa ku. 

9“Soq sib Pwnbo At Sw bedo: Nyoodo nyiv, ho hangam la gv aiyaqkam pepaql-
mux mvma bov, hoo hiyv Israelwg nyi tulu pengko ho nyoodo nyi doon bov 
ngoqg dvrwq namlob haanyi ram. 

10Hvbmabde Lebi nyi tulungv hiyv ngoqg hoqgv aado kunum, ho hwdlo Israelv 
gaqxar yukho bulv bulug murty kokwb ngoqg hoqgv gaqlin kunum, hoqgab 
bulam laqm baqm tayin. 

11Bulv ngoqg dvrwq namlo ho bon nyin tulu gob dootayin, dvrwq namlog 
toggoqkam kvvyw-tadal hoo dvrwq namlo uraho bon nyil dootayin. Bulv 
boyuqnam akiam patab tayin hoo nyiilu gab pwr jitayin, hoo bulv nyi tulug 
agaho daqtwl bulam bon nyij tayin. 

12Hoggab bulug murty tulug agaho bulv nyixiaqnamv Israelwg nombu gab 
dwqtup bob nyinum, hoqgab ngo bulug pagoq gab dingr pakun, Pwnbo At Sw 
bibwqdo, hoo bulv bulug laqm mam baqtayin. 

13Bulv ngoqg ogumb hvvnwqram, ho nyubwb nyitwl ngoqgab bon nyinyi ram, 
ho ngoqg dvrwqbo dupum-dvrab ogumho hoo dvrwq-kwrwqbo dupum-dvrab 
ogumho hoojaqkam hvvnwq nyoram, hvbmabde bulv bulug bulum-kac dvb 
nyiknam hvnywngam baqtayin. 

14Hvbsujaqkam ngo bulam dvrwq namlongam koocum mvdwb xuqtayin, hoo 
hoqg hog mwlw bonam nyim dvb hoo hoqho hognvk nyisv doodwn ham nyim 
dvb jitayin. 

Lebi Nyub tulu gab Pvvb tulu 

15“Hvbmabde hwdlo Israelwg nyiilungv ngoqg hoqgv gaqxar yuk ho, Lebi nyob 
tulug Jadokg ko tuup nyub tulungv ngoqg dvrwq namlongam koocuml pvvnum, 
hoq tulu si ngoqg ogumb hvvnwql ngam bon nyij tayin. Hoo bulv ngoqg agaho 
daqtwl oxam la hijum mam ngam aky jitayin, Pwnbo At Sw bibwqdo. 

16Bulv ngoqg dvrwq namlob haatayin, hoo bulv ngoqg tebol ogumb haal ngam 
bon nyij tayin, hoo bulv ngoqg bilwqkob koocum tayin. 

17Hwdlo bulv urag baag toggoq tuluho haaikam, bulv topum vjam koodwb 
nyitayin. Hwdlo bulv urag baag toggoq tulu hoola hoqg bviywrho bon nyiyikam, 
bulv svcaq hoqgv vj mvnam mam koodwb nyiram. 

18Bulug dumpongam topum vj hoqgv bulv dump tayin, hoo bulug hwwpo ho ura 
gvnam topum vjam hiqlwq tayin. Bulv atv atam haaxor leng deenboam hiqlwq 
dvb nyima tayin. 

19Hoo hwdlo bulv nyi tulu dook agag baagho lengyi kam, bulv kootwl bon 
nyitaqnan vjam pipaq tayin hoo ham dvrwqbo pwqlw ho doom tayin. Hoo bulv 
asaq vjam kootayin, hvbmab nyiloqkam bulv dvrwq kwrwq boam vjam lvgab nyi 
tulug pengko ho baqlin tai. 

20Bulv bulug dumpo dummam reqram ho bulug dumkwqkam aaso dvb swwm 
ram; bulv hoggub nyijaqkam bulug dumpo dummam hingky alwb tuqlab tvl 
pvvtayin. 

21Hwdlo nyubv urag baag toggoqb haaikam mwv opo twwdwb nyiram. 

22Bulv xwwmy ge, tuminsun ge nywxw naadwb nyiram, hvbmabde Israelwg 
mvvngam nyijwr tulungam la nyub tulug xwwmiam nywxw naala tayin. 

23Bulv ngoqg nyiilungam dvrwq gvla goiya pengkog luusaq minsnam mam 
tomswr tayin, hoo dvrwq maanboam la dvrwq boam kaalaq mvdwb bulam 
kaakin tayin. 

24Yolu-swcin yukam, bulv nyegam tulu gob swwtayin, hoo bulv ngoqg pw-
hwwnam hvbjaq pw-hwwtayin. Bulv ngoqg pvvbam la ngoqg gaml tulungam 
ngoqg xuqlinam xilo soonam tulungam pvvtayin, hoo bulv ngoqg Doonu Aalam 
dvrwqb pvvtayin. 

25Nyi svma ogumb wnwql bulv atv atam kacdvb mvram. Hvbmabde bulug ab 
gab, ho ann gab, nyega ko gab ho nyem ko gab, vbw-bor gab ho nyem wma tanbo 
any-bwrm gab bulv atv atam kacdvb mvkam yinpv. 

26Mwam dvrwqb mvxo kokwngam, bulv mwwg gab aal kvn go xikal doonu mvm 
tayin. 

27Hoo hwdlo aalam mwv urag baagho Dvrwqbo Wrwb bon nyitab haaikam, mwv 
mwwg nyic akiam jitayin, Pwnbo At Sw bibwqdo. 

28“Soq si bulug otu naady sanamv: Ngo bulug otungv: hoo nulv bulam Israel lo 
gumn bwwm dvb jimabv; ngo bulug gumnv. 

29Bulv cwrm-malo akiam, nyic akiam, hoo nyixiaqnam aky jikumnam mam 
dvtayin, hoo Israel lo Pwnbon xuml jinam hog mwlwngv bul gab dootayin. 

30Hoo deedy luuxy aaxy xeeco bo tulungv, hoo nulug hoolu luuxy aky jinam 
tulungv nyub tulu gab dootayin. Nulv nulug wtw mvconam mam kam nyub 
tulungam jidwb nyitayin, ho nulug namho lvqc cilwqnamv dooky tayin. 

31Nyub tulungv pvta ho svdin hoo dwr-pee cexnam hoo atv sirambo vdinam 
dvdwb nyiram. 

Ijikel 45 

Dvrwqbo Dwrbu-dwrya 

1“Hwdlo nulv gvdangam otub nvvsiq yukam, nulv At Sw gab dvrwqbo gvda jila 
lo aasongam 25,000 kiubit hoo taqtam 20,000 kiubit gob jibwqto. Hoqhv 
bumpwngv dvrwq dvb nyitayin. 

2Soq cuukiq vpy bo gvda riabg hoqgv 500 kiubit gola 500 kiubit gob dvrwq namlo 
gab, ho hoqg taqg-loosaq camng kiubit gob rootob doomto. 

3Hoo xibwqnam dwrbu-dwrya hoqg aasongam 25,000 kiubit hoo taqtam 10,000 
kiubit gob xilin to, hoqhv dvrwqbo namlo gab, hoqhv Dvrwq Kwrwqbo Dook. 

4Hoqhv gvda hoqg dvrwqbo pac gob nyidwb nyitayin. Hoqhv nyub tulu gab, hiyv 
dvrwq namlo ho bon nyinbo tulu gab hoo At Sw dookub haal bon nyin bo tulu 
gab doodwb nyitayin, hoo hoqhv bulug nam doogwb bvla dvrwqbo namlo 
doogw nyitayin. 

5Asaq pac gonwg aasongv 25,000 kiubit hoo taqtv 10,000 kiubitnum, hoqhv 
dvrwq namlo ho bon nyinbo Lebi nyiilu gab dootayin, hoqg bopam tulu ham bulv 
doogwl gumn gob bwwtayin. 

6“Dvrwq dvb dwrbu xuqlin kunum gvda lvgab nulv bopam gumn taqtv 5,000 
kiubit hoo aasongv 25,000 kiubit gob jitayin. Hoqhv Israelwg nombu bupw gab 
doodwb nyitayin. 

Lvpw Atwg Ko Tuup gab Jibwqnam 

7“Lvpw atwg ko tuupv dvrwqbo jila gvla bopamg gumn hoqgv vnyi-vnyiam 
naatayin, dvrwqbo jila lvg-lvgab bopamg hoqgv dou-caga hoqgv haaga namgub, 
hoo hoqg daayarv nyob akwg gvda namgub wctayin, hoo dou-haaga hoqgv 
caagag gvda vrr namgub. 

8Hoqhv Israelho mwwg gumn gob nyidwn. Hoo ngoqg lvpw atwg ko tuup 
tulungv ngoqg nyiilungam nyijab-nyiyiq kuram, hvbmabde bulv Israelwg 
nombungam bulug nyob hoolu-hoolungam gvdangam naamtayin. 

9“Soq sib Pwnbo At Sw bedo: Jotv paku, Israelwg lvpw atwg ko tuup tulunga! 
Yolu-swcinam la nyijab-nyiyiqnam mam apaq tuku, hoo jvqtwngam la 
lootwngam nyitku. Ngoqg nyiilungam ruqpaqnam mam nyik maabv, Pwnbo At 
Sw bibwqdo. 

10“Jvqtw ipa ak la jvqtw bat ak, nulv jvqtw jaaka nadwb doog tayin. 

11Ipa ngvla batv xinnan homyin gob nyitayin, batv homar wyw hoqgv akwn 
doodwn, hoo ipangv homar wyw hoqgv akwn doodwn; homarv kvtaq xinnan 
gob nyitayin. 

12Sikilv gera camnyi gob nyitayin; camnyi sikil lvgab camnyi-ang sikil lvgab cam 
leq ang sikilv nulug mina gob nyitayin. 

13“Soq sib aky sam nulv mvtayin: wtw ammwg homar vcw-at hoqgv ipa ax hoqgv 
akwn, hoo tanyeq homar vcw-at hoqgv ipa ax hoqgv akwn, 

14hoo bat ho kutiam xibwql xin gvdwn, kor vcw-at hoqgv hoo bat wyw hoqgv 
akwn (korv, homar hvb kalam nyidwn, hv bat wyw go haadwn). 

15Hoo sviya lwwnyi hoqgv dorg, Israelwg sepa rongo hoqgv ammam, boyuqnam 
akiam, hoo pvlywnam akiam, hoqg tulu ham pwr jidwb nyidwn, Pwnbo At Sw 
bibwqdo. 

16Gvda hoqg nyiilu mwlwngv soq aky sam Israelwg lvpw atwg ko tuupam jidwb 
nyiky tayin. 

17Lvpw atwg ko tuupv boyuq deenam akiam, am-temy akiam, hoo twwnam 
akiam nit poolam xilo sool dvmin-twwminam mam, hoo Doonu aal tulungam 
hoo Israel nombuho xilo sool dvmin-twwmin dvb xuqlinl apnum mood mwlwho 
jidwb nyiky tayin: mwv nyic akiam, am-temy akiam, boyuq deenam akiam, hoo 
swrso akiam, pvlywnam mam Israelwg nombug kwlib mwv jitayin. 

18“Soq sib Pwnbo At Sw bedo: Otuq poolwg otuq aalam, no svv hvvtw hoqgv un-
tar gvma bo hvvb loq dorg naalayil hoo dvrwq namlongam xeexaqto. 

19Nyubv nyic aky hoq hijum meeg naalayil hoo ham dvrwq namlog swwrw 
tuluho, ho yugwg badag vpyho, hoo urag baag toggoq swwrw tuluho pwqyaq 
tayin. 

20Hiyv cengmab nyimurl nyic nyigam gab nyiicwr-cwrx gab no ham kvn dvn 
aalam hvraqb nyinam akinam nyitayin; hoqgab no dvrwq namlo gab pvlyw 
tayin. 

21“Otuq poolwg camleq loopy dvn aalam, nulv Dvtv Durum mam dvta-twwtayin, 
hoo aal kvn gob opap kiilwq maanam wtwngam dvtayin. 

22Hoq aalam lvpw atwg ko tuupv nyiilu gab hvvb hvvdo dorg nyic gab mwv atgab 
jitayin. 

23Hoo aal kvnwg durum dwd moodam mwv At Swn un-tar gvma bo hvvdo kvn 
gola yaap tvmwr kvn go boyuqnam aky gab jitayin, aal kvnho aal looxiam nyic 
gab bimp dorg-dorgwb jitayin. 

24Hoo mwv cwrm-malo akiam ipa ak-akwb hvvb dorcw-dort lvgab, yaap tvmwr 
dorcw-dort lvgab ipa ak-akwb, hoo ipa vcw-atam hin kuty ak-akwb jitayin. 

25Pool kvn dvn camleq loog dvn aal hoo aal kvn gob dvmin-twwminl soomin 
deek aalam, mwv nyinam akin nyic akiam, boyuqnam akiam, hoo cwrm-malo 
akiam hoo kuty aky jicwngam hvraqb jidwb nyitayin. 

Ijikel 46 

Lvpw Atwg Ko Tuupv la Dvmin-Twwminl Soonam 

1“Soq sib Pwnbo At Sw bedo: Dou-cagab tuunbo baag urag toggoqkam bonam 
nyid aal looxiam ciqtum tvl dooi nvpv, hvbmabde Doonu aalam ham ciqko yin 
pv, hoo nitib pool karlin yukam ham ciqko yin pv. 

2Lvpw atwg ko tuupv lvvg hoqgv baag toggoqb haatayin, hoo mwv toggoqg 
yvbgw rwwda ho daqtayin. Nyub tulungv mwwg boyuqnam akiam la mwwg 
swrso aky tulungam jitayin, hoo mwv haagag yabtamho xumtayin. Ho mwv 
lvvgwb lengtayin, hvbmabde toggoqkam oyumnam gob ciqtum ram. 

3Gvdag nyiilungv haagag toggoqho At Swg agaho Doonu aalam la nit poolam 
pvxwl xumtayin. 

4Lvpw atwg ko tuupv At Swn Doonu aalam un-tar gvma bo sviya koam la yaap 
tvmwram boyuqnam akiam jitayin. 

5Hoo yaap tvmwr lvgab am aky ipa ak, hoo am aky lvgab sviya ko mwwg jilanam 
gob jitayin, ipa vcw-at ho kuty hin ak lvkin gob jitayin. 

6Nit pool kard aalam mwv svv hvvcam hoqgv un-tar gvma bo hvvb dorg aky 
jitayin, hoo un-tar gvma bo sviya ko dorx gola yaap tvmwr dorg jitayin. 

7Am aky gab mwv ipa ak hvvb lvgab, ipa ak lvgab yaap tvmwr dorg, hoo sviya ko 
lvgab am akiam mwwg jilanam gob, ipa vcw-at ho kuty hin ak lvkin gob jitayin. 

8Hwdlo lvpw atwg ko tuupv haaikam, mwv baag toggoqb haatayin, hoo mwv 
lengam mamkam lamta baakin hoqgv lengtayin. 

9“Hwdlo gvdag nyiilungv At Swg agaho durum dvdwb sooyiq hiql apnum aalho 
haadwn, hiyv nyoodum toggoq hoqgv xumtab haanbov nyooko toggoqb 

lengtayin, hoo hiyv nyooko toggoqb haanbov hv nyoodum toggoqb lengtayin: 
hiyvkam mwwg haak toggoq lamta hoqgv mwv lingkur kuram, hvbmabde 
nyiicwr-cwrxiv ws wdal toggoq goqsaqb lengtayin. 

10Hwdlo bulv haaikam, lvpw atwg ko tuupv bulug lvgab haaba tayin, hoo hwdlo 
bulv lvvgwb lengyikam, mwv kam lvvgwb lengtayin. 

11“Durum dwdam la sooyiq hiqrnam xilo sood tulungam, am aky lvgab svv hvvb 
hvvdo lvgab ipa ak, hoo yaap tvmwr lvgab ipa ak, hoo sviya ko tulu lvgab mwwg 
jilanam gob, ipa vcw-at ho kuty hin ak lvkin gob jitayin. 

12Hwdlo lvpw atwg ko tuupv mwwg mwwswl aky jinam mam jiyikam, 
boyuqnam akiam maalo swrsomalo akiam mwwg mwwswl At Swn aky jinam 
gob jiyikam, dou-caga daiyag toggoqkam mwwg gab kuqko jitayin. Hoo mwv 
mwwg boyuqnam akiam maalo swrsomalo akiam mwv Doonu aalam hoggub 
jidwn hvb jitayin. Ho mwv lvvgwb lengtayin, hoo mwv lvvgwb lengro kalam 
toggoqkam ciqtum tayin. 

13“Un-tar gvmab vnyw nywgbo sviya koam no At Sw gab boyuqnam akiam aal 
looxiam jitayin; ar-aram no hoqham jitayin. 

14Hoo no am aky lvgab hoqham ar-ram jitayin, ipa ak hoqgv akwn, hoo kuty hin 
oum deen hoqgv akwn doopiam neelap nvdwb, At Swn am aky jinam ak gob jito. 
Soq sam kuiyum namgub nyidu keetayin. 

15Boyuqnam akiam nyidu keem dvb, sviya koam la dvnam-twwnam akiam la 
kuty akiam ar-ram jiky dvb nyitayin. 

16“Soq sib Pwnbo At Sw bedo: Lvpw atwg ko tuupv mwwg ko tuup tulungam 
mwwg otungam aky jib nyiloqkam, hoqhv mwwg ko tuup tulug gvku. Hoqham 
bulug gumn otu nvvsiqnamv ku. 

17Hvbmabde mwv mwwg nyera ak gon mwwg otu hoqgv gumn aky gob jib 
nyiloqkam, hoqhv jikur de vnyw namgub mwwg gwjku. Hvbmabde hoqham 
lvpw atwg kongam lok jikur taikun; hoggub nyilakam hoqhv mwwg otub 
nyitayin—hoqhv mwwg ko tulu gab dootayin. 

18Lvpw atwg ko tuupv nyi tulu hoqgv gumn otu akkam naanyi ram, bulug gumn 
hoqgv bulv peeneq nyoram. Mwv mwwg ko tuup tulungam mwwg atwg gumn 
otu hoqgv bulug gumn otub jitayin, hoqgab ngoqg nyiilungv akjijaqkam mwwg 
gumnam cwrsaq-bvraq gob mvram.” 

Aky Tulungam Xwwnu ko Nyook tulu 

19Ho mwv ngam haaga hoqgv boolwqnum, hoqhv toggoqg bviywr golo nyoodum 
daiyag nyub tulu gab dvrwqbo poop hiby pwqlw mvnamho haagnum, hoo kaato, 
dou-haaga daiyag vtwr nyook ak kaakinum. 

20Hoo mwv ngam benum, “Soq nyook tulu so nyub tulungv nyimurnam akiam la 
nyicnam akiam xwwnu tayin, hoo hoqho bulv am akiam baag lvvgwb bwwlin 
tamab kobnu tayin hoo hoqhvb dvrwqkam nyiilungam bekin tayin.” 

21Ho mwv ngam baag lvvgwb boolinum hoo baagwg cuukiq vpy ho ngam 
boogaql yvgnum. Hoo kaato, baag vx-cwrho baag siqdangv doonum— 

22baagwg cuukiq vpy ho anyo bo baagv doonyanum, hoqg aasongv campy kiubit 
hoo taqtv cammum kiubitnum; hoq vpiv homyin lvkinum. 

23Baag vpig vx-cwr uraho wlwngv poop hibib diiyum tvl doonum, hoqg ako ho 
imiqkv poop hibib muiyum tvl apnum. 

24Ho mwv ngam begamv, “Soq tulu si imiqkv soq so dvrwq namlo lo nyigbo 
tulungv nyi tulug pwr jinam tulungam xwwnu tayin.” 

Ijikel 47 

Dvrwq Namlo hoqgv Iss Todunam 

1Ho mwv ngam dvrwq namlog langk daiyag viyap boolwqnum, hoo kaato, issiv 
dvrwq namlog dou-caga daiyag haaga viyap niikum hoqgv todunam (hoggab 
dvrwq namlongv dou-caga daiyab tuurwqnum). Issiv nyooko daiyag vtwrg 
dvrwq namlog viyap yugw hoqgv tol doonam. 

2Ho mwv ngam nyoodum daiyag lamta toggoqb boolwqnum hoo dou-cagab 
tuurwqbo agag toggoqb ngam boolwqnum; hoo kaato, nyooko daiyab issiv tolinl 
doonam. 

3Mwwg alaqho xika nannam bwwtwl dou-caga daiyab wdunam, nyi akv lwwyw 
ak kiubit gob xinum, hoo mwv ngam issib wgnum, hoo hoqhv lwnyiq pwp 
namgub uranam. 

4Mwv lokta xikanamv lwwyw aknum, hoo mwv ngam issib bool wgnum, hoo 
hoqhv lwbw namgub uranam. Lokta mwv xikanamv lwwyw aknum, hoo mwv 
ngam issib bool wgnum, hoo hoqhv hwwpo namgub uranam. 

5Lokta mwv xikanamv lwwyw aknum, hoo hoq pobungam ngo rabnyi maanam, 
hoggab issiv koi ko-gab. Hoqg issiv jaal wdkub ura kunum, rabnyi kuma dvb 
nyinbo pobu hoggwb nyiknum. 

6Hoo mwv ngam benum, “Nyia ko tuup, no soq sam kaat bai yv?” Ho mwv ngam 
pobu sugurb bookur kunum. 

7Ngo hoqb wkur yik ho, ngo pobu bviywrg taqg-taqsaqho naleqgo svvn 
tulungam daqdwb kaapanum. 

8Hoo mwv ngam benum, “Soq iss si dou-caga daiya nyookub tolayil Araba 
namgub tol dvn, hoo sa-svlob tolwqdvn; hwdlo issiv sa-svlo urab tolwq yin, issiv 
dvrwq cojor tayin. 

9Hoo pobungv hogloq xeqb tol wnam, gwn-xarnbo topum yorup mwlwngv 
swwtayin, hoo hoqho nguiyv naleqgo dootayin. Hoggab hoqg iss si hoqb 
tolwqdo, ho sa-svlog issiv dvrwq cojor yin pv, hogloq xeqb pobungv totayin hog 
luuxiv swwtayin 

10Ngui mengn bo nyi tulungv sa-svlo bviywrho daqtayin. Engedi hoqgv Eneglaim 
nyook namgub wswq tor apkob nyitayin. Hoqho luuxy deedy nguiyv naleq tayin, 
Xitor Sa-svlog ngui hvb nyitayin. 

11Hvbmabde svpia-sviyangv la jopiu-joiyu issam dvrwq cojor dvb mvram; hoq 
tulu ham al mvlin kob doom tayin. 

12Hoo pobu taqg-taqsaqho deed luuxy dvs svvn tulungam swwm tayin. Bulug 
okv sengram, ho hoqg aaxiv xeemab nyiram, hvbmabde pool bvrxiam bulv nitbo 
aaxy xeetayin, hoggab bul gab dvrwq namlo hoqgv issiv tol jidwn. Bulug aaxiv 
dvs gab nyitayin, hoo bulug okv vc mwpnan gob nyitayin.” 

Gvdangam Mvpinam 

13Soq sib Pwnbo At Sw bedo: “Soq sib no gvda sam Israelwg nyub camleq vnyig 
pengko ho mvpin-mvral vrr jitayin. Josap nyook tvqnyig naatayin. 

14Hoo ngo nulug ab tulungam jitayin hvl dingrnam gvdangam nulv homyin lvkin 
dvb mvpin-mvra tayin. Hoq gvda hv nulug otu gob nyitayin. 

15“Soq sib gvda soqg vrram rwtayin: Nyoodum daiyaho, Xitor Sa-svlo hoqgv 
naalayil Hetlonwg Lebo-hamat, hoo Jedad namgub, 

16Berota, Sibraim (hogloq hv Damaskas gvla Hamat pengkog vrr namgub), 
naarab layil Hajer-hattikon namgub, hogloq hv Hauran vrr namgub doodwn. 

17Hoqgab sa-svlo hoqgv Hajar-enan namgub vrram rwtayin, hoqhv 
Damaskaswg nyoodum bviywr lvgab Hamatwg bviywr namgub dootayin. Soq 
sib nyoodum daiya ho dootayin. 

18“Dou-cagag vrram Hauran gvla Damaskaswg pengkob; Jordon lvgab Gilead 
gvla Israelwg gvda pengko ho, hoo dou-cagag sa-svlo hoqgv Tamar namgub. Soq 
sib dou-caga daiya ho dootayin. 

19“Nyooko daiyangv, Tamar hoqgv naalayil Meriba-Kades iss namgub, hoqgv 
Ijipt gv kucw lvgab Xito Sa-svlo namgub vrr rwtayin. Soq sib dou-haaga daiya ho 
dootayin. 

20“Dou-haaga ho, Xito Sa-svlog hoqgv naalayil Lebo-hamat taqgwn namgub vrr 
rwj tayin. Soq sib dou-haaga daiya ho dootayin. 

21“Soq sib nulv soq gvda sam nulug Israelwg nyob pengko ho mvpin-mvra tayin. 

22Nulv hoqham nulug atwg otu gob nyim tayin hoo nulug pengko ho nyoodo nyi 
doonbo tulu ngvla bulug ko tulungv gvdangam naabam tayin. Bulv nulgab Israel 
ho nyiidu nyi ko bwwnam hvb nyitayin. Nulug lvgab bulv Israelwg nyob tulug 
pengko ho otungam bvba tayin. 

23Nyoodo nyob luuxy doon boam, nulv mwwg otu naasam jibwqtayin, Pwnbo At 
Sw bibwqdo. 

Ijikel 48 

1“Soq si nyob tulug eminv: Nyoodum cuukiq jaq hoqgv nyirab layil, Hetlonwg 
bviywr hoqgv Lebo-hamat, hoqgv Hajar-enan namgub (hogloq hv Damaskaswg 
nyoodum daiyag vrr hoqgv naalayil Ha-mat namgub), hoo dou-caga hoqgv dou-
haaga namgub, Danwg nyook taqhv. 

2Danwg nyook vrr hoqgv dou-caga hoqgv dou-haaga namgub, Aserwg nyook 
taqhv. 

3Aserwg nyook vrr hoqgv dou-caga hoqgv dou-haaga namgub, Naptali nyook 
taqhv. 

4Naptalig nyook vrr hoqgv dou-caga hoqgv dou-haaga namgub, Manasse nyook 
taqhv. 

5Manasseg nyook vrr hoqgv dou-caga hoqgv dou-haaga namgub, Iprayim nyook 
taqhv. 

6Iprayimg nyook vrr hoqgv dou-caga hoqgv dou-haaga namgub, Reuben nyook 
taqhv. 

7Reubenwg nyook vrr hoqgv dou-caga hoqgv dou-haaga namgub, Juda nyook 
taqhv. 

8“Judag nyook bviywr hoqgv dou-caga hoqgv dou-haaga namgub, nulv hoqg 
paapongam 25,000 kiubit, hoo hoqg daayaram nyob hoolu akwnwg taqtv 
homyin dvb dou-caga hoqgv dou-haaga namgub dvrwq namlongam lvpa ho 
doodwb xibwql xilinto. 

9Nulug xibwql At Sw gab xilin nyook taqhv daayarv 25,000 kiubit hoo poopv 
20,000 kiubit gob nyiyi nvpv. 

10Soq tuluhv dvrwqbo gab xibwq lingjnamv: Nyoodum daiya ho nyub tulu gab 
nyook xibwq lingjnamv 25,000 kiubit daayar gob, dou-haaga poopv 10,000 
kiubit, hoo dou-caga poopv 10,000 kiubit, hoo nyooko daiyag daayarv 25,000 
kiubitnum, ho At Swg dvrwq namlongam lvpa ra ho doodwb xilinl jitaq tayin. 

11Hwdlo Israelwg nyiilungv gaqxar yukho, soq si darxaqnam, Jadok ko tuup 
nyub tulungv, hiyv ngoqg bekjaqb nyil swwnum, bulv Lebi nyi tulug nyinam hvb 
nyinum. 

12Hoo Lebi nyi tulug gvda bviywrho soq aljaqn bo gvda taqsam bulam jitayin, 
hoqhv dvrwq kwrwq yaanbo gvdab nyitayin. 

13Hoo nyub tulug gvda bviywrho, Lebi nyi tulungam daayaram 25,000 kiubit, 
hoo poopam 10,000 kiubit gob xibwql xilin jitayin. Hoq gvdag hoqg daayarv 
25,000 kiubit hoo poopv 20,000 kiubit gob nyinum. 

14Bulv hoq gvdangam puqd bvkam, ho kwly dvbkam nyiram. Bulv soq aljaqn bo 
xuqbwq lengnam gvda sam nyiingam jisiqram, hoggab hoqhv At Sw gab 
dvrwqdvn. 

15“Horngongam; 5,000 kiubit taqt go hoo 25,000 kiubit daayar go doonbo sam 
bopamho gooiyab bon nyin dvb, hoo doogw koob gvdangam rooto dvb doom to. 
Hoq pengko ho bopamv dootayin, 

16hoo hoq tulu ham xikanamv soq swd go: Nyoodum daiyangv 4,500 kiubit, 
nyooko daiyangv 4,500 kiubit, dou-caga daiyangv 4,500 kiubit, hoo dou-haaga 
daiyangv 4,500 kiubitnum. 

17Hoo bopamv soq sib rooto dvb gvdangam doom tayin: nyoodum daiyangv 250 
kiubit, nyooko daiyangv 250 kiubit, hoo dou-caga daiyangv 250 kiubit, hoo dou-
haaga daiyangv 250 kiubitnum. 

18Horngo dvrwqbo nyook lvgab doobaqbo hv dou-cagaho 10,000 kiubit, hoo 
dou-haagaho 10,000 kiubitnum, hoo hoqhv dvrwqbo nyook lvgab doobaqbo dvn. 
Hoqg dvs mvlinamv bopamg bonam nyinbo tulu gab dootayin. 

19Hoo bopam hoqg bonam nyinbo tulungv, Israelwg nyob hoolu mwlwngv 
hoqham rongo mvl dvtayin. 

20Ho nulug xibwql xilinamv taqg-taqsaqb 25,000 kiubitnum, hoqhv bopamg 
gumn lvgab dvrwqbo taqhv dootayin. 

21“Horngo taqg-loosaq dvrwqbo nyook gvla bopamg gumn hv lvpw at ko tuup 
gab dootayin. Dvrwq nyook taq hoqgv dou-cagag bviywr xaqb 25,000 kiubit, hoo 
dou-haagag bviywr xaqb 25,000 kiubitnum, nyob hoolug gvda tingtwqhv lvpw 
atwg ko tuup gab dootayin. Dvrwqbo nyookwg pengko ho dvrwq namlongv 
dootayin. 

22Hoqhv Lebi nyi tulu gvla bopamg gumn hoqgv mvpin pvvnam gob nyitayin, 
lvpw atwg ko tuupwg gvda lvpa ho dootayin. Lvpw atwg ko tuupwg gvdangv 
Juda gvla Benjaminwg gvda pengko ho dootayin. 

23“Nyob tuugin gab: dou-caga hoqgv dou-haaga namgub, Benjamin nyook taqhv. 

24Benjaminwg nyook vrr hoqgv dou-caga hoqgv dou-haaga namgub, Simeon 
nyook taqhv. 

25Simeong nyook vrr hoqgv dou-caga hoqgv dou-haaga namgub, Issakar nyook 
taqhv. 

26Issakarwg nyook vrr hoqgv dou-caga hoqgv dou-haaga namgub, Jebulun 
nyook taqhv. 

27Jubulun gv dwrbu-dwrya hoqgv dou-caga hoqgv dou-haaga namgub, Gad 
nyook taqhv. 

28Hoo Gadwg nyooko hoqgv Tamar gvla Meriba-kades iss namgub, hoqgv Ijipt 
gv pobu kucw hoqgv Xito Sa-svlo namgub vrr tayin. 

29Soq gvda sam nulv Israelwg nyob tulu pengko ho gumn otu gob jitayin, hoo 
soq tulu si bulug naady sanam gumnv, Pwnbo At Sw bibwqdo. 

Bopamg Toggoq tulu 

30“Soq tulu si bopamg lengkwb nyitayin: Nyoodum daiyaho 4,500 kiubit gob xilin 
tayin. 

31toggoq goqoum go dootayin, Reubenwg toggoq, Judag toggoq, hoo Lebig 
toggoq nyitayin, bopamg toggoq tulungam Israelwg nyob tulug eminb 
mingtayin. 

32Dou-caga daiyaho 4,500 kiubit gob toggoq goqoum go xilin tayin, Josapg 
toggoq, Benjaminwg toggoq, hoo Danwg toggoqkv. 

33Nyooko daiyaho 4,500 kiubit gob xilin tayin, toggoq goqoum go dootayin, 
Simeong toggoq, Issakarwg toggoq, hoo Jebulunwg toggoqkv. 

34Dou-haaga daiyaho 4,500 kiubit gob xilin tayin, toggoq goqoum go dootayin, 
Gadwg toggoq, Aserg toggoq, hoo Naptalig toggoqkv. 

35Bopam hoqg taqg-taqsaqb hwwiyiqnamv 18,000 kiubitnum. Hoo hoq mood jaq 
hoqgv bopam mam emin tayin, At Sw soq so doodwn.” 

Daniyel 

Daniyel 1 

Daniyelnvn Bebilonwb Boonam 

1Judag lvpw at Jehoiakim vnyw nywum gob pvvb bwwl dooi yikho, Bebilonwg 
lvpw at Nebukadnejjar Jerusalem haanum hoo ham naareqnum. 

2Hoo At Sw Judag lvpw at Jehoiakimwg, lvgab Pwnbog namlo hoqg dupum-
dvrab tuugin mwwg alaqho jiknum. Hoo mwv hoq tulu ham Sinar gvdaho 
baqanum, ham mwv mwwg pwnbo namho, mwwg pwnbog gumn gob dupum-
dvrab pam pvvl apnum. 

3Hoo lvpw atv mwwg peelo bo nyi nyiipium Aspenajnvn gaml jil benum, dengky 
bvla xinam dvpar imiq hoqgv Israel nyi lo meeg boato, 

4pai baqmabo tuudy-yaamy lo, kangam boloq la pumb rwnam mwlwho nyilaq 
boloq, cenglaq boloq, tomswr swrjubnam boloq, hoo lvpw atwg namho pwbwb 
bon nyinyi deen boloq, hoo bulam Kaldiya nyi tulug lvr-takam la agam goangam 
tomswrl biswrto. 

5Lvpw atv bulam looxiam dvm-twwm dvb lvpw atwg dvk-twwk hoqgv xibwql 
xil jinum. Bulam cenglaq mvdwb vnyw nywum gob tomswr dvb nyinum, hoo 
hoq kokwngam bulv lvpw atwg agaho daqlin dvb nyinum. 

6Hoq tulu hoqgv Daniyel, Hanania, Misayel, hoo Ajariyan Judag nyob hoolu 
hoqgv. 

7Hoo peelo bo nyiipium nyi hv bulam emin mingmnum: Daniyelnvn mwv 
Beltesajjar, Hananianvn mwv Sadrak, Misayelnvn mwv Mesak, hoo Ajariyanvn 
mwv Abednego hvl benum. 

Daniyelwg Dengkynam 

8Hvbmabde lvpw atwg dvk twwk ho dubur twwbur maadwb, Daniyel mwv atv 
atam dingrnum. Hoqgab mwv peelo bo nyi nyiipium ham mwam dubur twwbur 
mvma dvb jitbvk hvl mvnyi-moiyul benum. 

9Hoo Pwnbov Daniyelnvn mwwswnv hoo peelo bo nyi nyiipiumg kaagaho 
mwam aya kaapa dvb jinum, 

10hoo peelo bo nyiipium nyi hv Daniyelnvn benum, “Noqg dvs-twwsam jinbo 
ngoqg at lvpw atam ngo bosdo; hoggab mwv nam kaatayin ho noqg yaapa 
swwtam hvb no dwjw mabnyiloqkam, lvpw at hoqgv sigam no ngoqg dumpo so 
haam tado.” 

11Ho hiyam peelo bo nyiipium nyi hv Daniyel, Hanania, Misayel, hoo Ajariyan 
dvs-twws horya mvdwb benam nyi akam Daniyel benum, 

12“Noqg nyera tulungam aal looiyw gob; ngulam oo loq dvdwb hoo iss loq 
twwdwb jitwl kaaya kvka to. 

13Ho ngulug gv bobuqkam la lvpw atwg dvs-twwsam dvn-twwnbo yaapa tulug 
gv bobuqkam no kaaya kvka to, hoo noqg nyera tulu lvgab no hoggv kaapan hvb 
nyito.” 

14Ho soq pagoq gab mwv bulam loorwqnum, hoo aal looiyw gob bulam dvm-
twwm tvl kaayanum. 

15Aal looiywngv wnya yukho lvpw atwg dvk-twwk ho dvn-twwnbo yaapa 
tulungam bulv kangam yaanam hoo dwjwl bobuq yaanam. 

16Hoqgab bulam dvs-twws horya bov lvpw atwg bulam dvd-twwdwb jinam 
mam naapaq tukul, hoo bulam wj-oo arongv dvdwb jinum. 

17Soq yaapa vpy sam Pwnbov lvr-takam la pumb rwnam mam bulam jinum, hoo 
Daniyel nyiqry kaanam mam la yuma mwlwngam betam dvb cenglaqnum. 

18Vtwr-anya moodho, hwdlo lvpw atv bulam mwwg agaho boa mvdwb peelo bo 
nyi nyiipium ham gaml jiyikam bulam Nebukadnejjarg agaho boolinum. 

19Hoo lvpw atv bulam agam goonum, hoo bulug pengko ho Daniyel, Hanania, 
Misayel, hoo Ajariya hvb nyinbo kaapa maanum. Hoqgab bulv lvpw atwg agaho 
daqnum. 

20Hoo lvpw atv bulug luuxy-deedib cenglaq dvb pumb rwnam mam pagoqkam 
bulam toxnum, ho mwwg lvpw haty ho gwwn-nyiqry tulungam la nyoky nyub 
tulungam bulv lwyw taqt go cengbinl alyadwb mwv kaapanum. 

21Hoo Sairaswg Lvpw atwg otuq vnyw namgub Daniyel hoqho doonum. 

Daniyel 2 

Nebukadnejjarg Yuma 

1Nebukadnejjar vnyw nywnyi gob pvvb bwwl dooi yikho, Nebukadnejjar yuma 
ata maanum; mwwg yalv vs-alonum, hoo mwam yumy haak maanum. 

2Ho lvpw atv gwwn-nyiqry kaanbo tulungam, nyiqry kaanbo tulungam, nyoky 
nyub tulungam, hoo Kaldiya nyi tulungam lvpw at mwwg yuma ata betam 
mvdwb gaml jitwl goqkumnum. Hoqgab bulv haanum hoo lvpw atwg agaho 
daqnum. 

3Hoo lvpw atv bulam benum, “Ngo yuma ak maanum, hoo yuma hoqg niqtuqkam 
cengdwb ngoqg yalv vs-alo gob nyido.” 

4Ho Kaldiya nyi tulungv lvpw atam Aramaik agam ho benum, “Lvpw ata nwrba 
gob swwn ka! Noqg nyera tulungam noqg yumangam swwtam kaato, hoo ngulv 
hoqg niqtuqkam belin kvka tayin.” 

5Ho lvpw atv Kaldiya nyi tulungam benum, “Ngoqg gomcwr si kvxaqram la: nulv 
ngoqg yuma niqtuqkam ngam cengm dvb belinl jima baloqkam, nulam vmwq-
vmwq dvb twqmwq tayin, hoo nulug dvparam ocu-aiya tvl doodwb mvtayin. 

6Hvbmabde nulv yuma niqtuqkam belin baloqkam, nulv ngoqg galoqkv aky 
tulungam la bujongam hoo koi jaqb xinam mam nulam jitayin. Hoqgab ngoqg 
yuma hoqg niqtuqkam belin kaato.” 

7Bulv lwnyi dvb birwqnv benum, “Lvpw at noqg nyera tulungam noqg 
yumangam swwtam kaato, hoo ngulv hoqg niqtuqkam belin kvka tayin.” 

8Lvpw atv birwqnv benum, “Ngo jvqtw jaqb cengdo nulv mood naadwb 
nywkwq-nywqdo, hoggab nulv kaapa do ngoqg gomcwr si kvxaqram— 

9nulv ngoqg yuma niqtuqkam belin nyoma baloqkam, nulug laqm-baqm sanamv 
goqkin gotwq. Nulug pengko ho vm-xaalyo bvla biwq-betol agam goodwb loor 
mins layil ngoqg agalo mood wpwq mwtwq dvb bedo. Hoqgab ngam yuma 
niqtuqkam betam to, hoo nulv belin nyodnyi hvl ngo cengtayin.” 

10Kaldiya nyi tulungv birwqnv lvpw atam benum, “Swcw nvg aoso nyi akkam 
dooma hiyv lvpw atwg guml konam sam bekin deenbo, hoggab koi bvla atorbo 
lvpw atv hiyvkam soq sib nyitbvk hvl gwwn-nyiqry tulungam ho nyiqry kaanbo 
tulungam ho Kaldiya nyi tulungam kol benam tapa kaaka ma. 

11Lvpw atwg pagoq konam si vs-axaq looda, hoo nyi akkam lvpw atam betam 
nyoram pwnbo tulu ngvsmoloq, hiyv vdin-ui baqma tvl doodwn.” 

12Hoqgab lvpw atv haaxaql hoo hang lengtwrnum, hoo Bebilonwg nyijwq-
nyegam bo nyi mwlwngam twryum dvb gaml jinum. 

13Ho pvvb mvtkul pui jilin kunum, nyijwq-nyegam nyi mwlwngam mengrab 
dukub; hoo bulv Daniyel nvla mwwg ajin tulungam kam bulug lvgab mengtaq 
dvb meegaqnum. 

14Ho Daniyel mwwlaq lvgab hengab jaqb agam goonv lvpw atam roal daqg bo 
kepten Arioknvn benum, hiyam Bebilonwg nyijwq-nyegam bo nyi mwlwngam 
mengm dvb nyigbo nyi akam. 

15Mwv lvpw atwg kepten Arioknvn toxnum, “Hoggab lvpw atwg pvvb mvl gaml 
jilinam si vnwq jaqdvn?” Ho Ariok Daniyelnvn bvrwqkam dardar jaqb 
betamnum. 

16Hoo Daniyel lvpw atwg dookub wbnv mwam mood jit bvk hvl mvnyi-moiyul 
konum, ho mwv lvpw atwg yuma niqtuqkam belin nyodwb. 

Pwnbov Nebukadnejjarg Yuma Niqtuqkam Belinam 

17Ho Daniyel mwwg nammwb wknv hoq pagoqkam Hanania, Misayel, hoo 
Ajariya mwwg ajin tulungam bekinnum, 



1587 

 

 
Nyishi 

© 2016 Bible society of India. 
 

 
 

 

18hoo mwv bulam ao lvpwg Pwnbog aya mwwpanam mam soq swrjaqb yuma 
maanam sam swgw tvk hvl benum, ho Daniyel la mwwg ajin tulungam 
Bebilonwg nyijwq-nyegam nyi tulug lvgab mengtaq mvma dvb. 

19Ho Daniyelnvn soqg swrjaqb yuma soqg niqtuqkam ai nyiqry kaatamnum. Ho 
Daniyel ao lvpwg Pwnboam paqyalinco paqnum. 

20Daniyel birwq hoo benum: “Xinam jaqkv Pwnbog eminv nwrba cwtam hoqgv 
nwrba gob, pumb rwnam mvla atorv mwwg gvku. 

21Mwv moodam la dwr-dvrangam kwly dvn; lvpw at tulungam mvpaq dvbla 
swwm dvb mwv mvdwn; mwv mwwlaq boam pumb rwlwq dvn hoo cenglaqbo 
tulungam mwwlaqkam jidwn; 

22mwv ura bvrwqkam la kvsnam mam bepor dvn; kan twdwq ho hoggv doodwn 
ham mwv cengdwn, hoo hutongv mwwg lvgab doodwn. 

23Ngoqg ab tulug Pwnboa, nam ku, ngo paqyalinco hvl paqdwn, hoggab no ngam 
pumb rwnam mamla atoram jilwq paku, hoo ngulv hoggv nam konum ham no 
ngam cengm dvb jipa ku, hoggab no ngulam lvpw atwg bvrwqkam cengm dvb 
jipa ku.” 

24Hoqgab hiyam lvpw atv Bebilonwg nyijwq-nyegam nyi mwlwngam twryum 
dvb xuqlinum, Ariok dookub Daniyel haanum. Mwv haanum hoo mwam soq sib 
benum, “Bebilonwg nyijwq-nyegam nyi tulungam twryum maabv: ngam lvpw 
atwg agaho boa tvb, hoo ngo lvpw atwg yumangam belin jitayin.” 

25Ho Ariok Daniyelnvn lvpw atwg agaho nyebia jaqb boanum hoo soq sib mwam 
benum: “Lvpw atwg yumangam belin deenbo Juda hoqgv nyumwb boon nyi ak 
ngo kaapa paku.” 

26Lvpw atv Daniyelnvn benum, hiyvg eminv Beltesajjar, “Ngoqg yuma maal 
kaanam niqtuqkam ngam cengm dvb no bekin nyotayin i?” 

27Daniyel lvpw atam birwqnv benum, “Nyijwq-nyegam nyi tulu ngvkam, nyiqry 
kaanbo tulu ngvkam, gwwn-nyiqry bo tulu ngvkam, ho doonyi-pool takar-
tasaram xil cengnbo tulu ngvkam lvpw atwg swrjaqb yuma maanam niqtuqkam 
belin tvbwk hvl benam sam belinbo nyi akkam nyoram, 

28hvbmabde ao lvpw tv Pwnbo ak doodwn swrjaqb yuma maanam mam 
niqtuqkam belin dvn, hoo mwv lvpw at Nebukadnejjarnvn kokwngam hoggv 
nyita dvn ham betam tvba nyi. No noqg kartamho yubyikho noqg yuma maanam 
mvla nyiqry kaanamv soq tulu sam: 

29No ku, Lvpw ata, noqg kartamho no yubdul dooyikho kokwngam hoggv haata 
dvn ham no kaapanum, hoo mwv nam swrjaqb yuma maamwl hoggv kokwngam 
nyita dvn ham cengm dvb jitbanyi. 

30Hvbmabde ngoqgab nyiloqkam, soq swrjaqb yuma maanam soqg niqtuqkam 
ngam bekinam si, ngo swwl doonbo nyijwq-nyegam mwlw pengko ho cengbin 
yaagam gabma, hvbmabde yuma niqtuqkam lvpw atam cengm dvb belinl betam 
mvdwb, hoo noqg atwg mwwnam mam no cengm dvb. 

Daniyel Yuma Niqtuqkam Belinam 

31“Lvpw ata, hoo kaato, no xitorbo guss ak kaapa tvbnyi. Soq guss si koi bvla vc 
loodab kwlwq-kvlaq yibnyi, hoqhv noqg agaho daqyi banyi, hoo hoqg daqlinamv 
bos kaapa yibnyi. 

32Hoq guss hoqg dumpongv nyikatala hun hvb yibnyi, hoqg swqbwngv la 
laqpongv rup yibnyi, lvpangv la xarpongv tama yibnyi, 

33hoqg lvpiangv yoqdwr yibnyi, hoqg lupup tuugin yoqdwr hoo tuugin deekam 
ked yibnyi. 

34No hvb koodul dooi yikho, nyi mvdin maab wlw pwg duql layil, hoo hoqhv 
yoqdwr bvla deekam lvgab mvnam guss hoqg lupupam duqtwrnv vmwq 
yumgub mviyi banyi. 

35Ho yoqdwram, deekam mam, tamangam, rupam, hoo hunam, mwlw jaqkam 
lvkin gob vmwq yumgub mvi kubnyi, hoo jurpy mvko ho omsuq xabxanam hvb 
mviyi kubnyi; hoo ham vcwr gokam kaapa maadwb dooiyv baqxia yibnyi. 
Hvbmabde guss duqpia bo wlw hv xitor puutub nyikub yukbanyi hoo swcw 
mwlwngam doqlub yibnyi. 

36“Soq sib yumangv. Sija ngulv lvpw atam hog niqtuqkam bekin tayin. 

37Lvpw ata, no, lvpw at mwlwg lvpw atv, hiyam ao lvpwg Pwnbov lvpw-hatiam, 
huqlwngam, hoo atoram, hoo yuunam mam jipa kun, 

38hoo hoglo xeq nyia ko tulungv doodwn, nyorog svdin tulungv doodwn, hoo 
doag pvta tulungv doodwn, bulam nam pvvb bwwl doog mvdwb noqg alaqho 
jipa kun—no dumpo hoqg hun ak hv. 

39Noqg kokwb nam anyo yaanbo lvpw-haty ak swwlin tayin, hoo hoqg oum deen 
lvpw-hativ tama lvpw-hatib nyitayin, hoqhv swcw mwlwngam pvvb bwwl doog 
tayin. 

40Hoo vpy deen lvpw-hativ dootayin, hoqhv yoqdwr hvb alar tayin, hoggab 
yoqdwrv hog mwlwngam vmwq yumgub mvdwn. Hoo yoqdwrv hoggub hog 
mwlwngam vmwq yumgub mvdwn hvbkalam hoqg hog mwlwngam vmwq 
yumgub mvtayin. 

41Hoo pwcw mvnbog deekam meeg la yoqdwr meeg la no mviyo-mvco tvl 
lvpiangam la lwcw tulu mvnam mam kaapanum, hoqhv lvpw-hativ vnyi gob 
mvpin deenamv, hvbmabde no yoqdwr lvgab deekam mam mviyo-mvco dvb 
kaanum, hoq mviyonam yoqdwr tuugin ator tvl dootayin. 



1589 

 

 
Nyishi 

© 2016 Bible society of India. 
 

 
 

 

42Hoo lvpiag lwcwngam gargwn deekam hoo gargwn yoqdwr, hoq hvbkalam 
lvpw-haty ho atorbo la ator maanv dooiyo-dooco tayin. 

43No yoqdwram la nyinyiaqbo deekam mam mviyo-mvco dvb kaapa hv, 
hvbnyiloqkam bulv akwn-akwn nyem-nyega naako-naapeq tayin, hvbmabde 
yoqdwram hoggub deekam lvgab mviyo-mvco lama namhvb, bulv lvkin gob 
kaqgab tvl doola ram. 

44Hoo lvpw at tulug pvvb mwd aalam ao lvpwg Pwnbov lvpw-haty ak mvtayin 
ham nywywngam twrnyi ram, ho nyiilu asaqkam kam hoq lvpw-hatiam jisiq 
nyoram. Hoqhv asaq lvpw-haty mwlwngam vmwq yumgub mvtayin hoo bulam 
twryum tayin, hoo hoqhv nwrba gob daqtayin, 

45nyi mvdin maab wlwngv puutu hoqgv duql layil yoqdwram, tamangam, 
deekam mam, rupam, hoo hunam vmwq yumgub mvdwb no kaanum. Xitor 
Pwnbo akv lvpw atam soq kokwb hoggv nyita dvn ham cengm dvb mvpa kun. 
Yuma si kvxaqram, hoo hoggub nyilakam niqtuq lengtayin.” 

Daniyelnvn Koi dvb Mvcanam 

46Ho Lvpw at Nebukadnejjar mwwg nyuqmv pvxw banv Daniyelnvn xumnum, 
hoo aky loqla sulum loq mwam aky jitwl hvl gaml jinum. 

47Lvpw atv birwqnv hoo Daniyelnvn benum, “Jvqtw jaqb noqg Pwnbo si, 
pwnbog aoho Pwnbo goknyi hoo lvpw at tulug At Sw goknyi, hoo swrjaqb yuma 
maanam mam belinbo goknyi, hoggab no soq swrjaqb yuma maanam sam belin 
paku.” 

48Ho lvpw atv Daniyelnvn koijaqb xik-paqnum hoo naleqgo koibo-koibo akiv 
jinum, hoo mwam Bebilonwg gvda bumpwho pvvb bwwl doog mvnum hoo 
Bebilonwg nyijwq-nyegam nyi mwlwg pengko ho mwlwngam pwbw yaanbo 
peelo akwb mvknum. 

49Daniyelwg mvnyi-moiyul kogam gab, lvpw atv Sadrak, Mesak, hoo 
Abednegonvn Bebilon gvdag pagoqkam kvvyw-tada mvdwb mvknum. 
Hvbmabde Daniyel lvpw atwg dookho doonum. 

Daniyel 3 

Nebukadnejjarg Hun Guss 

1Lvpw at Nebukadnejjar hun guss ak mvnum, hoqg aongv camx kiubitnum hoo 
hoqg poopv ax kiubitnum. Mwv ham Bebilonwg gvdag Dura haapa ho mvl 
apnum. 

2Ho Lvpw at Nebukadnejjar gaml jilinl kanamnum lvpw atwg ko tuup tulungam, 
pwbw bo tulungam, nyiit rad tulungam, tomswr-hony bo tulungam, gumn 
bwwnbo tulungam, hvvky-pootam tulungam, pvvb bwwl doog bo mwlwngam, 

hoo nyook ho saab mwlwngam Nebukadnejjarg guss sam darxaqko moodho 
lvkin gob hookum mvdwb goqnum. 

3Ho lvpw atwg ko tuup tulungv, pwbw bo tulungv, nyiit rad tulungv, tomswr-
hony bo tulungv, gumn bwwnbo tulungv, hvvky-pootam tulungv, pvvb bwwl 
doog bo tulungv, hoo nyook ho saab tulungv Nebukadnejjarg guss sam mvl aptvl 
darxaqko ho hookumnum. Hoo Nebukadnejjarg guss mvpnam agaho bulv 
daqlinum. 

4Hoo mwlwngv tapa dvb puiyam baqnum, “Nul mwlwngam, nyiilu mwlwg, nyob 
luuxiam, hoo agam luuxiam goonbov, 

5hwdlo nulv tuuly, piul, rwwxw, gungga, gitar, piul tabnam mam, hoo deed luuxy 
dum-dum taal dunam mam tapa yinlo, nulv Lvpw at Nebukadnejjarg hun guss 
mvpnam mam dumpo pvxwl xumtayin. 

6Hoo hiyv lajaqkam ham dumpo pvxwl xuma boam nyebia jaqb wm xvwr jwr-
jwrnam mvram urab joolwq tayin.” 

7Hoqgab nyiilungv tuuly, piul, rwwxw, gungga, gitar, piul tabnam mam, hoo deed 
luuxy dum-dum taal dunam mam tapa yin, nyi mwlwngv, nyob luuxiv, agam 
luuxiv goonbov Lvpw at Nebukadnejjarg hun guss dvb mvpnam mam dumpo 
pvxwl xumtayin. 

Xvwr Jwr-jwrnam Mvram 

8Hoqgab hoq moodho Kaldiya nyi tuugin Juhudi nyiam aya mwwpa maab timb 
bukumnum. 

9Bulv Lvpw at Nebukadnejjarnvn bibwqnum, “Lvpw ata, nwrba gob swwn ka! 

10No, Lvpw ata, nyiicwr cwrxiv, tuuly, piul, rwwxw, gungga, gitar, piul tabnam 
mam, hoo deed luuxy dum-dum taal dunam yalam tapa yin, noqg hun guss akam 
dumpo pvxwl xum dvb, no pvvb ak mvl jilin paku. 

11Hoo hiyv lajaqkam ham dumpo pvxwl xuma boam wm xvwr jwr-jwrnam 
mvram urab joolwq dukub. 

12Bebilon gvdangam pvvb bwwl doog mvdwb no hiyam xuqlin kunum Juhudi 
nyi ata go: Sadrak, Mesak, hoo Abednego, Lvpw ata soq nyi tulu si nam tvmw-
kaaiyo; bulv noqg pwnbo tulungam, ho noqg hun guss akam kam dumpo pvxwl 
xuma.” 

13Ho Nebukadnejjar vc loodab hang lingtwr twrya nv Sadrak, Mesak, hoo 
Abednegonvn gaml jitwl boa tvk hvl benum. Ho bulv soq nyi tulu sam lvpw atwg 
agaho boa jinum. 

14Nebukadnejjar birwqnv bulam benum, “Sadrak, Mesak, hoo Abednego soq si 
jvqtw jaqkv yv, nulv ngoqg pwnbo gab bon nyima dvn ho ngoqg hun guss sam 
xuma dvn i? 

15Sija nulv mwx-mvaqto hwdlo nulv tuuly, piul, rwwxw, gungga, gitar, piul 
tabnam mam, hoo deed luuxy dum-dum taal dunam yalam nulv tapa yin, ngoqg 
hun guss mvpnam mam dumpo pvxwl xumb nyiloqkam, nulv swrsol hoo altayin. 
Hvbmabde nulv xuma baloqkam, nulam nyebia jaqb xvwr jwr-jwrnam mvram 
urab joolwq tayin. Hoo hiyvg pwnbov nulam ngoqg alaq soqgv ywwlin tayin?” 

16Sadrak, Mesak, hoo Abednego birwql hoo lvpw atam benum, “Nebukadnejjar 
nga, ngulv nam soq pagoq gab hog birwqsv dooma. 

17Lvpw ata, soq si hvb nyik baloqkam, ngulug Pwnbo, hiyam ngulv mwwjwdvn 
hv ngulam xvwr jwr-jwrnam mvram hoqgv ywwlin dvb atorv doodwn, hoo mwv 
ngulam noqg alaq hoqgv naalin tayin. 

18Hvbmabde hoqhvb nyima sujaqkam, Lvpw ata, no cengto ngulv noqg pwnbo 
tulu gab bon nyiram ho noqg hun guss akam ngulv xumram.” 

19Ho Nebukadnejjar vc loodab hang lengnv mwwg nyuqmv bioqda kvla nv 
Sadrak, Mesak, hoo Abednegonvn ceebio baqnum. Ho mwv xvwr jwr-jwrnam 
mvram ham kvn yaiya go og xvwr tvk hvl gaml jinum. 

20Hoo mwv mwwg sipai atorbo tuugin Sadrak, Mesak, hoo Abednegonvn raqm 
dvb, hoo bulam xvwr jwr-jwrnam mvram urab joolwq mvdwb gaml jinum. 

21Ho soq nyi tulu sam bulug vjam koodwb, bulug pusam gvdwb, bulug 
bopyangam bengdwb, hoo bulug asaq vj tulungam koodwb bulv bulam xvwr 
jwr-jwrnam mvram urab joolwq kunum. 

22Lvpw atv wm mvram mam vc loodab xvwr jwr-jwr mvdwb gaml jigam gab, 
wm mvram mam vc loodab og dvb xvwr jwr-jwrnum, hoqgab hiyv Sadrak, 
Mesak, hoo Abednegonvn mvramho joolwq bo nyiilungam wm moily taax 
kunum. 

23Hoo soq nyi oum si, Sadrak, Mesak, hoo Abednegonvn raqk tvl xvwr jwr-
jwrnam mvram ura yaiyab haanum. 

24Ho Lvpw at Nebukadnejjar swrdorxeq dvb kaapanum hoo mwv nyebia jaqb 
daqrabnum. Mwwg tomswr-hony bo tulungam mwv bibwqnum, “Ngulv nyi oum 
go raqtwl wmho joolwq maan mvi yv?” Bulv birwqnv lvpw atam benum, 
“Jvqtwngv, Lvpw ata.” 

25Ho mwv birwqnv benum, “Hvbmabde ngo nyi vpy go roqtu maab wm mvram 
uraho gaql yvdwb kaapa do, hoo bulam hog akkam un mvgma; hoo vpy deen nyi 
akhv pwnbo tulug ko tuup ak hvb nyido.” 

26Ho Nebukadnejjar xvwr jwr-jwrko mvramg viyap bviywr ogumho haanum; ho 
mwv goqnum, “Sadrak, Mesak, hoo Abednego, Xitor Koibo Pwnbog nyera tulu, 
lvvgwb lengt ku, hoo soqb haato!” Ho Sadrak, Mesak, hoo Abednego wm hoqgv 
lvvgwb lengknum. 

27Hoo lvpw atwg ko tuup tulungv, pwbw bo tulungv, nyiit rad tulungv, hoo lvpw 
atwg tomswr-hony bo tulungv lvkin gob hookumnv nyi oumg gv ho wm yaqgab 
maanam mam kaanum. Bulug dumpo dum sookin jijaq gokam gumanum, bulug 
vj koonam mamkam hog akkam gumanum, hoo bulug gv ho wm rww gokam 
suumanum. 

28Nebukadnejjar birwqnv benum, “Sadrak, Mesak, hoo Abednegog Pwnbov 
xinam jaqkv, hiyv mwwg gumtwngam kanam tvl mwwg nyera tulungam ywwlin 
mvnum, hiyv mwam mwwjw swswl, hoo lvpw atwg gaml jinam mam 
haqpaqnum, hoo asaq pwnbo gab bon nyima bvla xum maab nyinv atwg 
gvvngam bulug atwg Pwnbo gab jipaqnum. 

29Hoqgab ngo pvvb ak mvgyukun: Nyi mwlwngv, nyob luuxiv, ho agam luuxiam 
goonbov Sadrak, Mesak, hoo Abednegog Pwnboam ceekol agam goob nyiloqkam 
hoqham vmwq yumgub twqtayin, hoo bulug nam tulungam kvl-jeem tayin, 
hoggab soq sib hiyvg pwnbov kam ywwlin dvb ator dooma dvn.” 

30Ho lvpw atv Sadrak, Mesak, hoo Abednegonvn Bebilon gvdaho saab koi yaiya 
dvb mvca kunum. 

Daniyel 4 

Nebukadnejjar Pwnboam Paqnam 

1Lvpw at Nebukadnejjar nyiilu mwlwngam, nyob luuxiam, hoo agam luuxy 
goonbo swcw so doonbo nulam swrsomalongv nat-baleq nvka! 

2Xitor Koibo Pwnbov lomdwb swrdorxeq ngam nyij kunamv ngoqgab al 
kaapanum. 

3Hwdjaq go koido mwwg swrjaqb kaakinam si, hwdjaq go mwwg swrdorxeqkv 
koido! Mwwg lvpw-hativ kuiyum xaqb dootayin. hoo mwwg pvvb bwwl 
doognamv hotam-hotamb dootayin. 

Lwnyi dvb Nebukadnejjarg Yuma Maanam 

4Ngo, Nebukadnejjar, ngoqg swwk-geek lvpwg doongam bo namho doominl 
doonum. 

5Ngo yuma ak maanumv ngam bos mvnum. Ngo kartamho yubyikho hoo ngoqg 
nyiqry kaadwn hvb yuma maanamv ngam bos mvnum. 

6Hoqgab ngo pvvb ak mvtwl Bebilonwg nyijwq-nyegam bo nyi mwlwngam 
ngoqg agaho boa mvdwb gaml jinum, ho bulam ngoqg yuma niqtuqkam betaml 
bekin mvdwb goqanum. 

7Ho gwwn-nyiqry tulungv, nyoky nyub tulungv, Kaldiya nyi tulungv, hoo doonyi 
pool takaram xil cengn bo tulungv urab haanum, hoo ngo bulam yumangam 
betamnum, hvbmabde bulv ngam hoqg niqtuqkam betam nyomanam. 

8Hvbmabde vtwr-anya ho Daniyel ngoqg agaho haanum— hiyam (mwam) 
ngoqg pwnbo eminam mingyw-mingcil Beltesajjar hvl eminum akv, hoo hiyvg 
aoho dvrwq pwnbog tulug yalv dooba boam—hoo ngo mwam yumangam 
betamnum, 

9“Beltesajjar nga, gwwn-nyiqry tulug peelo bo akv, ngo cengdo dvrwq pwnbog 
tulug yalv noqg aoho doodwn hoo noqgab swrdorxeqb nyinamv hog nyipw sv 
maadwn, hoqgab ngoqg nyiqry kaal yuma maanam niqtuq sam no ngam betam 
tvb. 

10Ngoqg kartamho ngo yubtwl nyiqriam kaanum: Ngo kaanum, hoo kaato, swcw 
nvg ra lvpaho svvn nwwg daqnum, hoo hoqhv vc loodab aonum. 

11Svvnv swwrab kunv hoo hwngkwnum, hoo hoqg niqtuqkv doangam cvvcnum, 
hoo ham swcw nvg ywwtwr mwlw hoqgv kaapanum. 

12Hoqg nana tulungv kangam jaqnum hoo hoqg aaxiv naleqgo doonum, hoo 
hoqhv mwlwg dvs gob nyinum. Nyorog svdin tulungv hoqg doonyium niikumho 
doonum, hoo doag pvta tulungv hoqg haqb tuluho doogwnum, hoo saql doonbo 
mwlwngam hoqgv dvs jinum. 

13“Ngo ngoqg kartamho yubyikho nyiqry kaanum, hoo kaato, rvkil doogbo 
gumtw dvrwqbo akv doa toloqkv ipoqnum. 

14Mwv mwlwngam tapa dvb puiyam benv hoo betamnum: ‘Svvn ham kwrtab to 
hoo hoqg haqb tulu ham pvjwrto, nana tulu ham xaqxinl hoo hoqg aaxiam 
cwrsaq twqb mvto. Svdin tulungam hoqg doonyium niikum hoqgv hoo pvta 
tulungam hoqg haqb tulu hoqgv kelin mvto. 

15Hvbmabde hoqg swtu hoqg rwbam yoqdwr la tama lvgab leetwl nyorog 
nwmw swwca bo pengko ho doomto. Ho mwam doag gums lvgab bomyaq mvto. 
Ho mwam svdin gvla nwmw lvgab swwl doomto. 

16Vnyw kvn go mwv nyia kog mwwcwb mwwram; hvbmabde mwv svding 
mwwcwb mwwtayin. 

17Soq agam pvvb sam rvkil bo tulungam mvnum, agam sam dvrwqbo tulungv 
pvvb sam jinum, ho vtwr anya moodam swwnbo nyia ko lvpw-haty lo 
mwlwngam Xitor Koibo Pwnbog pvvb bwwl doognam mam cengtayin hoo 

hoqham hiyam mwv mwwlwq dvn ham jitayin hoo hoqham laanyi maanbo nyi 
tulungam mvp jitayin.’ 

18Soq yuma sam, ngo Lvpw at Nebukadnejjar kaanum. Hoo no, Beltesajjar nga, 
ngam niqtuqkam bekin to, hoggab ngoqg lvpw soqg nyijwq-nyegam bo nyiilungv 
ngam niqtuqkam betam nyokma, hvbmabde no betam nyotayin, hoggab 
dvrwqbo pwnbo tulug yalv noqg aoho doodwn.” 

Daniyel Lwnyi dvb Yuma Niqtuqkam Bekinam 

19Ho Daniyel, hiyvg eminv Beltesajjar hvnam hv mwv meeg lomnum, hoo mwv 
lomduq mwwpanum. Lvpw atv birwqnv hoo benum, “Beltesajjar, yuma niqtuq 
sam bekin dvb no mwwdwq maabv.” Beltesajjar birwqnv hoo benum, “Ngoqg 
bir at, yuma sam hiyv nam oyum bo tulu gab hoo hoqg niqtuq sam bekinamv 
noqg ceebio tulu gab! 

20Noqg kaanam svvn, hogloq hv swwrab kunv hoo hwngkwnum, hoo hoqg 
niqtuqkv doangam cvvcnum, hoo ham swcw nvg ywwtwr mwlwngv kaapanum. 

21hoqg nana tulungv kangam jaqnum hoo hoqho aaxiv naleqgo doonum, hoo 
hoqhv mwlwg dvs gob nyinum, hoq niikumho nyorog svdin tulungv doonyium 
hengnum, hoo doag pvta tulungv hoqg haqb tuluho doogwnum— 

22hoqhv no lak, lvpw ata, hiyv swwrabnum hoo hwngkw dvn. Noqg koinamv 
doonyi poolam swwc paku, hoo noqg pvvb bwwl doognamv swcw nvg 
ywwtwrnam gob doon kuba. 

23Hoo lvpw atv dvrwqbo ak rvkil doogbo ak, doa toloqkv ipoq dvb kaapanum, 
hoo begamv, ‘Svvnam kwrtab to hoo ham twryum to, hvbmabde swtu hoqgv 
rwbam yoqdwr la tama lvgab leetwl, nyorog nwmw pengko ho doom to, hoo 
mwam doag gums hoqgv bomyaq mvto, hoo vnyw kvn gob mwam nyorog svdin 
lvgab doom to,’ 

24soq si yumag niqtuqkv, Lvpw ata: Soq si Xitor Koibo Pwnbog pvvb bwwl ngoqg 
bir at lvpw atam jinamv, 

25ho nam nyia ko pengko hoqgv ruqlin tayin, hoo no nyorog svdin tulu lvgab 
dootayin. Svv hvvbv nwmw dvnam hvb nam nwmw dvm dvb mvtayin, hoo nam 
doag gumsiv bomyaq tayin, hoo hoqhv nam vnyw kvn gob nyitayin, hwdlo no 
nyia ko lvpw-haty lo mwlwngam Xitor Koibo Pwnbog pvvb bwwl doognam mam 
cengma deedib hoo hoqham hiyam mwv mwwlwq dvn ham jitayin. 

26Hoo svvn swtu hoqg rwbam aptvk hvl gaml jinam hvb, hwdlo no Ao lvpwg 
pvvb tulungam bepa baloqkam, noqg lvpw-haty doonam mam no pwbwb 
cengtayin. 

27Hoqgab, Lvpw ata, no ngoqg soq tomswr-honynam sam loorwq to: jvqtwb 
nyigdvl noqg nyicam mviya to, hoo nyijab-nyiyiqnam tulungam aya mwwpal 

kaakin gvdwl noqg nyimuram mviya to, ho lokam noqg svvnam geenamv dooyu 
kamyi nvpv.” 

Nebukadnejjarnvn Hvnyw Mvnam 

28Soq mwlw si Lvpw at Nebukadnejjarg aoho haanum. 

29Pool bvryw leq bvrnyiv wnya yuk moodho mwv Bebilonwg xinam lvpw namlo 
aoho wgaql yvnum, 

30hoo lvpw atv atam besnv hoo benum, “Soq koi dvb Bebilon sam ngoqg ator 
huqlw hoqgv ngo xinam lvpw namlo doogw gob hoo ngoqg yuunam mam koi 
mvdwb ngo mvmanam yv?” 

31Lvpw atwg agamho gomcwrv raab doodu yukho, doa hoqgv yal ak dulnum, 
“Lvpw at Nebukadnejjar nga, nam soq sam goopa kun: Lvpw-hativ nam apaq 
paku, 

32hoo nam nyia ko pengko hoqgv ruqlin tayin, hoo no nyorog svdin tulu lvgab 
dootayin. Hoo svv hvvbv nwmw dvnam hvb no nwmwngam dvtayin, hoo no 
vnyw kvn gob hvb nyitayin, hwdlo no nyia ko lvpw-hatiam Xitor Koibo Pwnbo 
pvvb bwwl doognam mam no cengma deedib hoo hiyam mwwlwq dvn ham 
mwv jidwn.” 

33Ho dara gomcwr hoqg niqtuqkv Nebukadnejjarg aoho haanum. Mwam nyia ko 
pengko hoqgv ruqlin kunum hoo svv hvvbv nwmw dvnam hvb dvnum, hoo 
mwwg gv apongam doag gumsiv bomyaqnum mwwg dumv xookum vm 
aasonam hvb hwrlinum, hoo mwwg lvqsinv pvtag kiil hvb hwrlinum. 

Nebukadnejjarnvn Bookurnam 

34Vtwr anya aalho, ngo Nebukadnejjar, ngoqg vnyiqkv doa aob koodunum, hoo 
ngoqg mwwlaqkv ngam hookur kunum, hoo ngo Xitor Koibo Pwnboam paqnum, 
hoo hiyv kuiyum xaqb doon boam paqyalinco paql hoo mwam xiknum, hoggab 
mwwg pvvb bwwl doognamv kuiyum xaqb dooyu dvn, hoo mwwg lvpw-hativ 
hotam-hotam gob doodwn; 

35swcw soqg doonbo mwlw hv hog hvvtw kuma, hoo mwv mwwg mwwlwq kob 
gumtw tulug pengko ho nyidwn hoo swcw so doonbo tulug pengko hookam; hoo 
mwwg alaq hoqgv akjijaqkam aadob doonyi ram ho mwam benyi ram, “No 
hoggv nyit kun?” 

36Hoq mood jaqho ngoqg mwwlaqkv ngam hookur kunum, hoo hoqhv ngoqg 
lvpw-hatiam yuum dvb, ho ngoqg yuunam paqnam hoo xinamv ngam hookur 
kunum. Ngoqg tomswr-hony bo tulungv hoo ngoqg bir atv ngam meegaqnum, 
hoo ngoqg lvpw-hatiam ngo pwknum, hoo ngam koi yaiya dvb vbw jiknum. 



1596 

 

 
Nyishi 

© 2016 Bible society of India. 
 

 
 

 

37Sija ngo, Nebukadnejjar ao Lvpw atam paqdwn hoo yuum dvn hoo xidwn, 
hoggab mwwg bonam nyinam mwlwngv lootw do hoo mwwg nyinam wnamv 
jvqtw do; hoo hiyv lardwn ham mwv yan dvb mvpa ku. 

Daniyel 5 

Cwqc ho Lvr Xeqpnam 

1Lvpw at Belsajjar mwwg xinam saab tulu gab koibo durum ak dvgnum hoo nyi 
lwwyw agaho opo twwnum. 

2Belsajjar, hwdlo opongam twwka yukho, mwwg ab Nebukadnejjar Jerusalem 
hoqgv hun hoo rup baqanum dupum-dvrabho, lvpw atv la hoo mwwg xinam 
saab tulungv, mwwg nywxw tulungv, hoo mwwg nywxw xwwbaq tulungv hoq 
dupum-dvrab ho twwn dvb mwwnum. 

3Ho bulv Pwnbog dvrwq namlo Jerusalem hoqgv hun dupum-dvrab baqanam 
mam naalinv dvrwq namlo hoqgv bwanum, hoo lvpw atv hoo mwwg xinam saab 
tulungv, mwwg nywxw tulungv, hoo mwwg xwwbaq nywxw tulungv hoq hoqgv 
twwn kunum. 

4Bulv opongam twwtwl hoo hun hoo rup, tama, yoqdwr, svvda, hoo wlwg pwnbo 
tulungam paqnum. 

5Ho dara nyi alaq lvqcw ak ilinum hoo lvpw atwg xinam namlo, lemp tvpko taqc 
gonwg cwqc ho lvr xeqnum. Hoo lvpw atv alaqho lvr xeqnam mam kaapanum. 

6Ho lvpw atwg nyuqmv mooka-saqb kwlynum, hoo mwwg mwwnamv mwam 
mwwdwq mvnum; mwwg all alaqkv yusum-yaqgamnum, hoo mwwg lwbw 
pwnyiv tvmdwrnum. 

7Lvpw atv vcjaqb sogoqnv nyiqry kaanbo tulungam, Kadliya nyi tulungam, 
nyoky nyub tulungam, hoo doonyi pool takaram xikal cengn bo tulungam boa 
tvk hvl goqnum. Lvpw atv Bebilonwg nyijwq-nyegam bo mwlwngam benum, 
“Hiyv lajaqkam soq xeqnam sam pooril, hoo hoqg niqtuqkam ngam bekin boam, 
lwwsa-lwwma bo vjam koom tayin hoo hun gviyam mwwg lwwpo ho tulwqtayin 
hoo ham lvpw-haty soqg oum deen lvpw at gob mvtayin.” 

8Ho lvpw atwg nyijwq-nyegam bo mwlwngv haanum, hvbmabde bulv ham rilaq 
maanum ho lvpw atam hoqg niqtuqngam kam bekin nyomanum. 

9Ho Lvpw at Belsajjar vc loodab mwwdwqnum, hoo mwwg nyuqmv mooka-
saqal kwlynum, hoo mwwg xinam saab tulungv hendar hempar kumanum. 

10Vi-kooriv, lvpw at gvla mwwg xinam saab tulug gomcwram tapa tvl, durum 
dvk cwwrwb haanum, hoo vi-kooriv benum, “Lvpw ata, nwrba gob swwn ka! 
Noqg mwwnam mam nam mwwdwq maabv ho noqg nyuqmv mooka-saqmabv. 

11Noqg lvpw-haty si dvrwq pwnbo tulug yalv doobanam nyi ak doodwn. Noqg 
abwg swwd moodho huto bvla cenglaqnamv hoo mwwlaqnamv pwnbog 
mwwlaqnam hvb mwwg aoho kaapanum, hoo Lvpw at Nebukadnejjar, noqg 
ab—lvpw at noqg ab—mwam gwwn-nyiqry tulug, nyiqry kaanbo tulug, nyoky 
nyub tulug, Kadliya nyi tulug hoo doonyi pool takaram xil cengn bo tulug pengko 
ho peelo bo akwb mvpnum, 

12hoggab mwv dengky looda bo yalv, cenglaqkv, hoo mwwlaqkv doogam gab, 
yuma tulungam, niitin-puqtungam, hoo vs-axaqboam pvvb mvnnan atorv soq 
Daniyel uraso, hiyam Beltesajjar hvl eminam ho kaapanum. Sija Daniyelnvn 
goqm to, hoo mwv soq niqtuqkam kaatam tayin.” 

Daniyel Lvr Xeqnam mam Bekinam 

13Ho Daniyelnvn lvpw atwg agaho boanum. Lvpw atv birwqnv hoo Daniyelnvn 
benum, “No Juda hoqgv nyumwb boanam Daniyel yv, hiyam ngoqg lvpw ab Juda 
hoqgv boanum. 

14Noqg aoho pwnbo tulug yalv doodwk hvl ngo tapa paku, hoo hutongv la 
cenglaqkv hoo dengky jaqb mwwlaqkv noqg lvgab doodwk hvdo. 

15Sija nyijwq-nyegam bo nyi tulungam, nyiqry kaanbo tulungam soq xeqnam 
sam pooril hoq niqtuqkam ngam bekin mvdwb ngoqg agaho boanum, hvbmabde 
bulv hoq pagoqkam bekin nyokma. 

16Hvbmabde no soq niqtuqkam bekin dvb la vs-axaqkam pvvb pagdvb cenglaq 
dvn hvl ngo tapa paku. Sija no soq xeqnam sam pooril niqtuqkam ngam bekin 
baloqkam, nam lwwsa-lwwma bo vjam koom tayin hoo noqg lwwpo ho hun 
gviyam tulwq jitayin hoo nam oum deen lvpw at gob mvtayin.” 

17Ho Daniyel birwqnv hoo lvpw atwg agaho benum, “Noqg akiam noqgab doom 
suto, hoo noqg vi lvqcam nyi asaqkam jito. Hvbmabde, ngo soq xeqnam sam 
pooril hoo lvpw atam hoqg niqtuqkam mwam bekin jitayin. 

18Lvpw ata, Xitor Koibo Pwnbov noqg ab Nebukadnejjarnvn lvpw atwb la koidvb 
la yuudub hoo xinam paqnam mam jinum. 

19Hoo mwam koijaq dvb mwv jigam gab, nyiilu mwlwngv, nyob luuxiv, hoo agam 
luuxy goonbov mwwg agaho bosil tvmdwrnum. Hiyam mwv mengdwb 
mwwnum ham mengnum, hoo hiyam mwv swwb dvb mwwnum, ham mwv 
swwmnum; hiyam mwv mvca dvb mwwnum, ham mvcanum, hoo hiyam mwv 
yan dvb mvdwb mwwnum, ham yan mvnum. 

20Hvbmabde hwdlo mwwg hangv koi gob mwwnum hoo mwwg yalv tamynum 
ho mwv larl-xal yvnum, mwwg lvpw pwqlw hoqgv mwam mvgeqnum, hoo 
mwwg yuunam mam mwwg hoqgv naareqnum. 

21Mwam nyia ko tulug pengko hoqgv ruqlinum, hoo mwwg mwwnamv svdin 
mwwnam hvb mwwnum, hoo mwv nyorog svdam tulu lvgab doonum. Mwam 

svv hvvbv nwmw dvnam hvb dvmnum, hoo mwwg gv apongam doag gumsiv 
bomyaq mvnum, hwdlo nyia ko lvpw-hatiam Xitor Koibo Pwnbo pvvb bwwl 
doognam mam cengnam xaqb hoo hiyam mwv mwwlwq dvn ham mvp jidwn. 

22Hoo Belsajjar, no mwwg kob nyitwl, ho soq mwlw sam no cengtwl, noqg hangv 
yan maai yv, 

23hvbmabde no atv atam koi gob jooiyin joorab sunv ao lvpw At Swn ceebio dvb 
mvpa ku. Hoo mwwg dvrwq namlog dupum-dvrab pam noqg agaho joolin mvpa 
ku, hoo no la noqg xinam saab tulungv, noqg nywxw tulungv, noqg xwwbaq 
nywxw tulungv hoq hoqgv opo twwn paku. Hoo no rup gvla hunwg, tamag, 
yoqdwrg, svvdag, hoo wlwg pwnboam xumn paqnum, hogloq hv kaapa maadwn, 
tapa maadwn, cengma dvn, hvbmabde noqg saqnamv Pwnbog alaqtv doodwn, 
hoo hiyvg ho noqg nyinam wnam mwlwngv doon boam, no xikmanum. 

24“Ho mwwg dook hoqgv alaqkam kaanum tvl soq sam xeqm dvb jinum. 

25Hoo soq xeqnam si soq sam xeqlinum: MENE, MENE, TEKEL, hoo PARSIN hvl 
xeqnum. 

26Soq pagoq soqg niqtuqkv soq si: MENE hvgdvn si Pwnbov noqg lvpw-hatig 
aalam xikal ap paku hoo ham twrd moodam haam paku. 

27TEKEL hvgdvn si, nam jaakanan ho jaakanamv hvrab jabjab dvb kaapanum; 

28PERES, hvgdvn si noqg lvpw-hatiam mvpin mvra hoo Medesam la Parsi 
nyiilungam jipa kun.” 

29Ho Belsajjar Daniyelnvn lwwsa-lwwma bo vjam koom dvb, ho mwwg lwwpo 
ho hun gviyam tulwq tvk hvl gaml jinum, hoo mwwg bvrwqkam pui dupi mvdwb 
jinam, ho mwam lvpw hoqg oum deenbo pvvb bwwl doogbo gob mvknum. 

30Ho hoq ai daraho Kaldiya nyi lvpw at Belsajjarnvn mengknum. 

31Hoo Medeg Darius hwdlo mwv vnyw camx leq nywnyi gob akam yukho lvpw-
hatiam naaknum. 

Daniyel 6 

Daniyel la Sony Nyot tulug Lwwpwq 

1Hoqhv Dariusnvn hinglwq jaq dvb nyinum lvpw-haty ho lwwg la camnyi gob 
nyiit rad tulungam xuqlin tvl lvpw-haty mwlwngam kvvyw-tada mvnum; 

2hoo oum go gvt radam bulug aoho kviyw tada mvdwb mvpnum, ho Daniyel hoq 
hoqg akwn, ho nyiit rad tulungv bulv bulug nyinam wnam mam bulam jidwb 
nyinum, ho lvpw atam hog akam yuupaq mvma dvb. 

3Ho Daniyel gvt rad gvla nyiit rad tulug pengko hoqgv mwlwngam alyab xinam 
gob nyinum, hoggab mwam dengky bo yalv mwam doobanum. Hoo lvpw atv 
lvpw-haty mwlwho mwam kviyw tada mvdwb xuqdwb mwwnum. 

4Ho gvt rad tulungv la nyiit rad tulungv lvpw-hatig bvrwq gab Daniyelwg aoho 
timb dvb pagoq meegaqnum, hvbmabde bulv timb dvb pagoq akam meepal ho 
nyixiaqnam kaapa maanum, hoggab mwv dengky jaqb haagabl nyinum ho 
nyixiaqnam ho nyimurnam mwwg lvgho kaapa maanum. 

5Ho hoqg nyi tuluhv benum, “Hwdlo ngulv mwwg Pwnbog pvvb pagoq hoqgv 
mwam timb dvb nootu mabnyiloqkam, ngulv soq Daniyel sam nootu dvb pagoq 
meepa ram.” 

6Ho soq gvt rad tulungv la nyiit rad tulungv lvkin gob pvvb ak mvl loomin sulayil 
lvpw at dookub haanv hoo mwam benum, “Lvpw at Darius nga, nwrba gob swwl 
doon ka! 

7Lvpw-hatig hoqg gvt rad tulungv, pwbw bo tulungv hoo saab tulungv, tomswr-
hony bo tulungv hoo nyiit rad tulungv mwlwngv lootv mins layil hoo ham nyi 
mwlwg aoho nyim dvb nyinum, ho lvpw ata, hiyv lajaqkam, nam apaq peel, aal 
cammum gob asaq pwnbo la nyi asaqkam xumn boam sony nyot tulug turub 
joolwq mvto. 

8Sija, lvpw ata, soq pvvb sam nyirab mvdwb no morxtubto, ho hvb mvb 
nyiloqkam, Medes gvla Parsiya nyi tulug pvvblo hoqham kwly dvb la nookur 
dukub dookram.” 

9Hoqgab Lvpw at Darius ham morxtubt kul ham nyim dukub gaml jinum. 

10Hwdlo Daniyel pvvbam morxtubg nvba hvl cengpa yukho, mwwg nammwb 
mwv wnum hogloq nam ao hoqg pupumv Jerusalem daiyab kuqko tvl dookub 
caonum. Mwwg otuqho nyiknam hvb, mwv aalam luum go lwbw kumbwl 
xumnum hoo mwwg Pwnbog agaho paqyalinco paqnum. 

11Ho soq nyi tulu si lvkin gob haanv hoo Daniyelnvn mwwg Pwnbog agaho 
xumdwb kaapanum. 

12Ho bulv ogumb hvvnwqnv hoo lvpw atwg agaho pvvb nyim dvb hvl benam 
bvrwqkam benum! “Lvpw ata, no pvvb ak nyi mwlwngam nyim dvb 
morxtumanam yv, ho hiyv lajaqkam, Lvpw ata, nam apaq peel asaq pwnbo la nyi 
asaqkam xumn boam, sony nyot tulug turub joolwq dvb hvl bemanam yv?” Lvpw 
atv birwqnv hoo benum, “Pvvb bepnamv hvraqb dootayin, Medes gvla Parsiya 
nyi tulug nyicwngv hvb doodwn, lok pvvb mvknam mam kwly dvb hoo hookur 
dvb nyik maadwn.” 

13Ho bulv birwqnv hoo lvpw atwg agaho benum, “Daniyel, hiyam Juda hoqgv 
nyumwb boanam akhv nam tvmw-taiyo do, Lvpw ata, noqg morxtubl pvvb jinam 
hamkam tvjw ma, hvbmabde mwv aalam luum go asaq pwnboam xuml doodo.” 

14Ho lvpw atv, hwdlo mwv hoq gomcwr tulu ham tapa yukho vcjaqb mwwrnum 
hoo mwv Daniyelnvn ywwlin dvb mwwnum. Hoo mwam ywwlin dvb mwv 
ariyum doonyiv haanam gob nyikanum. 

15Ho nyi tulungv lvkin gob pvvbam loomin sulayil lvpw atam benum, “Cengto, 
Lvpw ata, Medes gvla Parsiya nyi tulug nyicwngv lok lvpw atv pvvb mvl nyim 
dvb mvknam mam ham kwly kuma dvn.” 

16Ho lvpw atv gaml jitkul, hoo Daniyelnvn boal hoo sony nyot tulu turub pvqlwq 
kunum. Lvpw atv Daniyelnvn benum, “Nywywngam toxa maab noqg 
mwwjwnam Pwnbov, nam ywwlin gvnka!” 

17Hoo wlwngam joanum hoo paat turug gambam ngurtumnum, hoo lvpw atv la 
mwwg xinam saab tulungv lvkin gob mwwg alaq hoqgv morxtub tvl ngurtuml 
apnum, Daniyelnvn turuho pvqlwq dvb birnam mam akkam kwly nyok 
maanum. 

18Ho lvpw atv mwwg xinam namlob wknum hoo ai yupw dery reenum; ho mwv 
soomin nyirmin kumanum, hoo mwv ai yumy dook maanum. 

19Ho ar huur-mumur kalam, lvpw atv gorab layil hoo nyebia jaqb sony nyot tulu 
turub wnum. 

20Daniyelnvn hogloq ho pvqlwq ko paat turu ogumho hwdlo mwv hvvnwq yin, 
mwv mwwdwql nabgam tvl vcjaqb goqnum. Lvpw at Daniyelnvn benum, 
“Daniyel la, swwnbo Pwnbog nyeranga, no hiyam nywywngam toxa maab noqg 
mwwjwnum Pwnbov, nam sony nyot tulu turu hoqgv ywwlin pak yv?” 

21Ho Daniyel lvpw atam benum, “Lvpw ata, nwrba gob swwn ka! 

22Ngoqg Pwnbov mwwg gumtwngam kanam tvl sony nyot tulug agam mam 
kuqtumnum, hoo bulv ngam hog un-tar mvg jima, hoggab ngo mwwg agaho timb 
dvb kaapa maanum; hoo Lvpw ata, noqg agaho hookam, ngo hog nyixiaq 
dooma.” 

23Ho lvpw atv vc loodab hemp poknum, hoo Daniyelnvn paat turu hoqgv naalin 
mvdkub gaml jinum. Hoqgab Daniyelnvn paat turu hoqgv naalin kunum, hoo 
mwam hog akkam un-tar mvgnam kaapa maanum, hoggab mwv mwwg 
Pwnboam mwwjw swswnum. 

24Hoo Daniyelnvn aya mwwpa maab hang baqnbo tulungam nootul boal bul 
mwlwngam, bulug ko tulungam, hoo bulug nywxw tulungam sony nyot tulu 
turub pvqlwq mvdwb lvpw atv gaml jinum. Hoo bulv sony nyot tulug turuho 
hooc-hodaq maatab sony nyot tulungv bulam gvmrwqnum hoo bulug alongam 
dwrtu-dwryu dvb mwlwngam kotwr kunum. 

25Ho Lvpw at Darius nyiilu mwlwngam, nyob luuxiam, hoo agam luuxy goonbov 
swcw nvg aoso doonbo tulungam xeql benum: Swrsomalongv nulug aoho koi 
yaiyab doonka. 

26Ngo pvvb ak mvl jigyin, ngoqg xinam lvpwlo ngoqg pvvb bwwl doognam nyi 
mwlwngv Daniyelwg Pwnbo aga lo tvmdwrl hoo bos nvka, hoggab mwv swwl 
doonbo Pwnbov, nwrba gob swwl doodwn; mwwg lvpw-hatiam nywywngam 
twrnyi ram, hoo mwwg pvvb bwwl doognamv swcw nvg ywwtwr namgob 
dootayin. 

27Mwv ywwlin dvn hoo naalin dvn; mwv koox dvbla swrdorxeq dvb nyis 
tulungam nyidwn ao lvpw tolo la swcw nvg aoso, sony nyot tulu turug gombu 
hoqgv hiyv Daniyelnvn ywwlin pakun.” 

28Hoqgab Parsiya nyi tulug lvpw at Darius gvla Sairuswg pvvb bwwl doog yikho 
soq Daniyel si nyet tvl swwl-geel dooknum. 

Daniyel 7 

Daniyelwg Svdin Dorpiam Nyiqry Kaanam 

1Bebilonwg lvpw at Belsajjarg otuq vnywho Daniyel mwwg kartamho mwv 
yubdul dooi yikho yuma maal nyiqry tulungam kaanum. Ho mwv yumangam 
xiqtu layil hoo hoqg komsum pagoqkam betamnum. 

2Daniyel bibwqnum, “Aiho ngo nyiqry kaanum, hoo kaato, ao lvpwg dooi vpiv 
koibo sa-svlongam vcjaqb hwqrab dvb yidinum. 

3Hoo akwn-akwn asaq-asaqtvl koibo sa-svlo hoqgv svdin dorpy go daqlinum. 

4Otuq ak hv sony nyot ak hvb nyitwl xookum hvb alap gvnum. Ho ngo hoqhvb 
koodul dooi yikho hoqg alapv yoqpaqnum, hoo hoqhv ked hoqgv daqrabnum 
hoo loqd vnyi gob aoho nyi daqnam hvb daqdwb mvnum, hoo nyia ko mwwjam 
ham jinum. 

5Hoo kaato, ho vnyi deen svdin akta lengnum, hv sutum hvb nyinum. Hoqhv taqc 
gonho daqrabnum. Hoqhv oxub soum go hoqg agam exy pengko ho habgabnum; 
hoo hoqham benum, ‘Gorabto, naleqgo vdinam dvto.’ 

6Soq kokw so ngo kaanum, hoo kaato, asaq ata hogga takar hvb nyinbo ak 
lengnum, ho hoqg langk ho pvta alap lvpy go gvnum. Hoo svdin hv dumpo pwpy 
go doonum, hoo hoqham pvvb bwwl doog mvdwb ator jinum. 

7Soq kokw so ngo ai nyiqry tulungam kaanum, hoo kaato, svdin dorpy deenhv 
bos kaapa looda dvb la kor-karaq dvb la vc loodab ator ak kaanum. Hoqhv vc 
loodab yoqdwr exiv gvnum; hoqhv hognvkam cexnam ham vmwq-akaq dvb 
cimwqnum hoo hoggv apaqnum ham hoqg lvpia lvgab caajabnum. Hoq akhv 



1602 

 

 
Nyishi 

© 2016 Bible society of India. 
 

 
 

 

svdin mwlwg pengko ho kvvnyir gob nyinum, hoo hoqhv vrrw rwwyw go 
gvnum. 

8Ngo vrrwngam koodul dooi yikho, hoo kaato, otuqg vrrw rwum gon buucuq 
maatab, bulug pengko hoqgv vrrw rwwnyo bo ata caalinum. Hoo kaato, hoqg 
vrrw ho nyia ko vnyiq hvb nyitwl doonum, hoo agamv koibo pagoqkam goodul 
doonam. 

Kolwg Aal tulu ho Pvvb Mvnam 

9Hwdlo ngo kaanum, pvlw tulungam tvl apnum, hoo Kolwg aalho pvvb bwwl 
doogbov mwwg dootam mam naanum; mwwg vjv tapam hvb puulunum, hoo 
mwwg dumpo hoqg dumv svcaq hvb puulunum; mwwg pvlw dootamv wm 
moily bioql doonum; hoqg ceka tulungv wmmwb gudul doonum. 

10Wmv iss pobub tonum hoo mwwg aga hoqgv lvvgwb lengnum; lwwyw-lwwyw 
gob mwam bon nyijnum, hoo camg lwwyw lwwyw gob mwwg agaho daqnum; 
pw-hwwdwb nyel doorabnum, hoo kitap tulungam lwqkonum. 

11Vrrw hoqgv koibo agam mam doodul doonam yalam ngo kaanum. Hoo ngo hvb 
koodul dooi yikho, svdinam mengnum, hoo hoqg gv apongam twryumnum hoo 
ham wm xaam dvb joolwqnum. 

12Ho asaq svdin tulug gon ham bulug pvvb bwwl doog mvdwb atoram naapaq 
kunum, hvbmabde bulug swwgam anyo mood gob la vnyw gob swwmnum. 

Nyia Ko Tuupam Pvvb Bwwl Doog Mvdwb Jinam 

13Ngo aiho nyiqry tulungam kaanum, hoo kaato, doag doomwq lvgab nyia ko 
tuup hvb nyinbo ak haanum, hoo mwv Kolwg Aal tulug pvvb bwwl doogbo 
dookho haanum hoo mwwg agaho daqanum. 

14Hoo mwam pvvb bwwl doog mvdwb atoram jipa kun hoo yuunam mam la 
lvpw-hatiam, nyiilu mwlwngv, nyob luuxiv, hoo agam luuxy goonbov; mwam 
bon nyij dvb nyipa; mwwg pvvb bwwl doognamv kuiyum namgub pvvb bwwl 
doogdvn, hoqhv niita ma, hoo mwwg lvpw-hativ nywywngam twrram. 

Daniyelwg Nyiqry Kaanam Niqtuqkam Bekinam 

15“Daniyel, ngo, ngoqg ura soq yalv ngam mwwdwq mvnum, hoo ngoqg nyiqry 
kaanamv ngam mwwdwq mvnum. 

16Hoqho daqnbo akwg dookub ngo hvvnwqnv mwam soq hog mwlwg 
jvqtwngam toxnum. Ho mwv ngam hoq pagoqg niqtuqkam betamnum hoo ngam 
cengm dvb jinum. 

17‘Soq koiywb dorpy go svdin tulu si hvbnyiloqkam swcw soqgv lvpw at vpy go 
daqrab mvtayin. 

18Hvbmabde Xitor Koibo Pwnbog nyera tulungv lvpw-hatiam nvvrwq tayin hoo 
lvpw-hatiam nwrba cwtam hoqgv nwrba cwtam gob gumn bwwtayin.’ 

19“Ho svdin dorpy deenwg jvqtwngam ngo cengtws mwwnum, hogloq akhv 
svdin mwlwngam kvvnyir yaanum, vc loodab bos dvb yoqdwr exiam gvnum, hoo 
hoqg kiilv tamangam gvnum, hoo hoqhv mengnum hoo vmwq yumgub 
cimwqnum hoo hoggv mingyum-mingpinam mam lvpia lvgab caajabnum, 

20hoo hoqg dumpo hoqg vrrw rwwyw pagoqkam, hoo vrrw rwum gon otuqb 
yoql maatab asaq vrrw rwwg lengnum, vrrw ho vnyiq gvnam boam la koibo 
pagoqkam agam goonam mam, hoo hoqhv kaadwb ajin tulungam koi yaanum. 

21Hwdlo ngo kaanum, hoq vrrwngv Pwnbog nyera tulu lvgab nyob panum hoo 
bulam nyob paiyanum, 

22Kolwg Aal tuluho pvvb bwwl doogbov haanum gob, hoo Xitor Koibo Pwnbog 
nyera tulungam pw-hwwdwb jinum, hoo moodv haaknum hwdlo Pwnbog nyera 
tulungv lvpw-hatiam gumnwb doog kunum. 

23“Soq sib mwv benum: ‘Dorpy deen svdin, lvpw-haty vpy deenbov swcw nvg 
aoso dootayin, hoqhv mwlwg lvpw-haty hoqgv luusaq tayin, hoo hoqhv swcw 
mwlwngam dvmeqtayin, hoo hoqham caajab tayin, hoo hoqham vmwq yumgub 
mvtayin. 

24Vrrw rwwyw si hvbnyiloqkam, soq lvpw-haty soqgv lvpw at wyw go daqlin 
tayin, hoo asaq ak bulug kokwb daqlin tayin; mwv otuq ak hoqgv luusaq tayin, 
hoo lvpw at oum gon ham mviya tayin. 

25Mwv Xitor Koibo Pwnboam ceekol agam gootayin, hoo Xitor Koibo Pwnbog 
nyera tulungam hentwr hemtayin, hoo moodam la pvvbam kwly dvb mwwtayin; 
hoo mood ak, mood vnyi go, hoo mood papo bo ak, bulam mwwg alaq uraho 
jitayin. 

26Hvbmabde pw-hwwk nyel ak mvptayin, mwwg pvvb bwwl doognam atoram 
naapaq tayin, ham dvmeql hoo twrkiq twrmal twryum tayin. 

27Hoo lvpw-hatiam la atoram doa nvg niikum lo koibo lvpw-hatiam Xitor Koibo 
Pwnbog nyera tulungam jitayin; bulug lvpw-hativ kuiyum xaqb lvpw-haty gob 
dootayin, hoo pvvb bwwl doogbo mwlwngv bulv bon nyil hoo tvjw tayin.’ 

28“Soq si pagoqg vtwr-anyangv. Daniyel ngoqgab nyiloqkam, ngoqg mwwnamv 
ngam vc loodab mwwdwq mvnum, hoo ngo mooka-saqnum, hvbmabde ngo soq 
pagoq sam ngoqg hang uraho pvvknum.” 

Daniyel 8 

Daniyelwg Yaap Tvmwram la Sibinam Nyiqry Kaanam 

1Lvpw at Belsajjarg vnyw nywum gob pvvb bwwl doog yikho, Daniyel ngo 
nyiqry ak kaanum, hoq kokw so otuqcob ngam kaakinum. 

2Hoo ngoqg nyiqry kaanamho, ngo kaapanum; Elam gvdag Susag rvviyw uraho 
doonum. Hoo ngoqg nyiqry kaanamho, ngo Ulaig silamho doonum. 

3Ngoqg vnyiqkv piorabl ngo kaanum, hoo kaato, silamg sugurho yaap tvmwr 
dorg doqdunam. Hoqhv vrrw rwwnyi go gvnum, hoo vrrw rwwnyi-rwwnyiv 
aonum, hvbmabde vrrw rwwgwn hv rwwgwnam ao yaanum, hoo ao yaanbo 
rww hv kokw so caalinum. 

4Yaap tvmwrhv dou-haagab hoo nyoodum bvla nyooko xeqreq reqkwrnum. 
Svdin akkam mwwg agaho daqnyi maanum, hoo mwwg ator hoqgv nyi 
akjijaqkam ywwlin bo doomanum. Mwwg mwwlwq kob mwv nyinum hoo koibo 
gob nyiknum. 

5Ho ngo ham mwwdul dooi yikho, kaato, sibin bimp dorg haabnv ked aoho 
dadaqmab dou-haagag swcw nvg aob wpeqnum. Hoo sibin dorhv mwwg vnyiq 
pengko ho vrrw rwwkin go gvnum. 

6Mwv yaap tvmwr vrrw rwwnyi bo dookub haanum, hogloq ham ngo silam 
sugurho doqdu dvb kaapa kunum, hoo mwv mwwg ator huqlw hoqgv mwwg 
dookub xaranum. 

7Ngo mwam yaap tvmwr ogumb hvvnwq dvb kaapanum, hoo mwv mwam vc 
loodab ceekol haaxaqnum hoo yaap tvmwram panum hoo mwwg vrrw 
rwwnyiam pvtwrnum. Hoo yaap tvmwrv mwwg agaho daqdwb ator dook 
maanum, hvbmabde mwv mwam ked deela ho patab kunum hoo mwam 
caajabnum. Hoo hoqho yaap tvmwram mwwg ator hoqgv ywwlin dvb nyi 
akjijaqkam dook maanum. 

8Ho sibin hv vcjaqb koinum, hvbmabde hwdlo mwv ator yikho, koibo vrrwngv 
dwrtu kunum, hoo hoqg kwlib kaadar cekar dvb vrrw rwwpy go dou-caga-
haagab hoo poop-daayarb tuugab tvl hwrlinum. 

9Hoq pengko hoqgv vrrw rwwnyo bo ak hwrlinum, hoqhv vc loodab koi dvb 
swwknv nyooko daiyab, dou-caga daiyab, hoo yuunam gvda daiyab yvmpw 
kunum. 

10Hoqhv vc loodab koiywb swwnum, hv doonyi-pool takaram kam swwcnum. 
Hoo ao toloq gumtw tulu gon la takar tulu gon deela akob hurgeqnum hoo bulam 
caajabnum. 

11Hoqhv vc loodab koinum, ao gumtwg Lvpw at hvbkalam koinum. Hoo lwxiam 
mw galoqkv boyuqnam akiam naapaq pakun, hoo mwwg dvrwq namlongam 
mvpaq kunum. 

12Hoo nyimur ko-gab ao gumtw akam la boyuqnam akiam lvkin gob jitayin, hoo 
hoqhv deela lo jvqtwngam jitayin, hoo hoqhv bon nyil swwta-geetayin. 

13Ho ngo dvrwqbo akv agam goodu dvb tapanum, hoo dvrwqbo asaq ak agam 
goodu boam goonum, “Hoggab hog hwd oyu go lwxiam boyuqnam aky pagoq 
gab nyiqry koodu tayin, nyimur nyinamv dooxa dvb mvdwn, hoo dvrwq namlo 
gab jidul dootayin hoo ao gumtwngam lvpia uraho caajab tai kun yv?” 

14Hoo mwv ngam benum, “Hoqhv 2,300 ariyum gobla ar gob nyitayin. Hoqhvb 
nyixo kokwngam dvrwq namlongv otuqb hvb kvtaqb nyikur taikun.” 

Nyiqry Kaanam mam Bekinam 

15Hwdlo Daniyel, ngo nyiqry kaal kaapa yukho, ngo hoqham cengdwb 
meegaqnum. Hoo kaato, ngoqg agaho nyi hvb nyinbo ak daqlinum. 

16Hoo ngo Ulaig sugur pengko ho nyi akwg yalam tapanum, hoo hoqhv goqnum, 
“Gabriel, soq nyi sam nyiqry kaanam mam cenglaq mvdvb mvdo.” 

17Ho mwv ngoqg daqk ogumho hvvnwqnum. Hoo hwdlo mwv haanum, ngo 
vcjaqb bosnum hoo ngoqg nyuqmv akob nywbabnum. Hvbmabde mwv ngam 
benum, “Cengto, nyia ko tuupa, nyiqry kaanam si twrdy moodam kaakinum.” 

18Hoo hwdlo mwv ngam agam goonum, ngoqg nyuqmv ked yaab nywbab tukul 
yubngaq kunum. Hvbmabde mwv ngam muu nv hoo ngam daqrab mvnum. 

19Mwv benum, “Kaato, hoggv haaxaq xvqtwr alo nyitayin, ham ngo nam cengm 
dvb mvtayin, hoggab hoqhv twrdy moodam betam pan. 

20Vrrw rwwnyi bo noqg yaap tvmwr kaanum hv, Mediya gvla Parsiya lvpw at 
tulungam kaapan. 

21Hoo sibin hv hvbnyiloqkam Gwriswg lvpw atv. Hoo mwwg vnyiq pengko ho 
koi jaqb vrrw doonbo hv otuq jaqg lvpw atv. 

22Vrrw hoqg dwrtunamv hvbnyiloqkam, hoqg kwlib rwwpy go hwrlinum, 
mwwg lvpw hoqgv lvpw-haty vpy go swwrab tayin, hvbmabde mwwg huqlw lvg 
bvma. 

23Hoo bulug lvpw-haty vtwr-anya moodam, hwdlo bulug nyimur nyinbov nyitwr 
yukam, haakam bo lvpw at ak, hiyv niitin-puqtungam cengnbo ak daqlin tayin. 

24Mwwg huqlwngv vc loodab koi tayin—hvbmabde mwwg atwg huqlw hoqgv 
ma; hoo mwv bos looda dvb mucu-mviya tayin hoo mwv hoggv nyidwn ham 
niqtuq lengm tayin, hoo atorbo nyiilungam la dvrwqbo nyiilungam twrtayin. 

25Mwwg gwwlyw jaqb gwnam-purnamv mwwg alaqkam swwd-geedwb 
mvtayin, hoo mwwg atwg mwwnamv mwam koi dvb mvtayin. Hog beo coomab 
naleqgo nyiam twrtayin. Hoo Lvpw atwg ko tuup tulungam kam ceeko dvb 



1606 

 

 
Nyishi 

© 2016 Bible society of India. 
 

 
 

 

daqrab tayin, hoo mwam vmwq gob mvtayin—hvbmabde nyia ko alaq hoqgv 
ma. 

26Ariyum mam la arho nyiqry kaanam hv jvqtwngam betam pakun, hvbmabde 
nyiqry kaanam mam mutuml apnum, hoggab hoqhv sija galoqkv naleqgo aal 
haady bo tulungam begdvn.” 

27Hoo Daniyel, ngo, mviya kunum hoo vc cil aalv naleqgo doonum. Ho ngo 
gorabnum hoo lvpw atwg bon nyita-betanam bvrwqkam nyidwb mwwnum, 
hvbmabde ngam nyiqry kaanamv mwwdar mvmanum hoo hoqham cengk 
maanum. 

Daniyel 9 

Daniyel Mwwg Nyiilu gab Swgwnam 

1Otuqjaq vnywg Ahasueruswg ko tuup Darius, Mede hosiqkv, Kaldiya tulug 
lvpw-haty ho lvpw at gob mvknum— 

2mwwg otuq jaqb lvpw pwl doog yik vnyw ho, Daniyel, ngo kitap tulug uraho 
xikanam vnywg tulungam kaapanum, At Swg gomcwrv nyiqry benbo 
Jerimiyanvn nyiqry kaamnum, vnyw cam kvn go Jerusalemv ocu-aiya tvl 
doodynam mam pagoqkam. 

3Ho mwam swgwnam lvgab aya mwwpa tvbwk hvl dery reel xabl-riil tuila vjam 
kootwl mub torlu tvl, ngoqg nyuqm mam ngo Pwnbo At Sw dookub pwrnv 
konum. 

4Ngo Pwnbo At Swn xumnum hoo nyixiaqkam xaqlinum, ho benum, “At Swa, koi 
bvla swrdorxeqbo Pwnbo, hiyv pvvb birnam mam pvvdwn hoo mwam aby boam 
mwwg tumab abynam lvgab aby dvn hoo mwwg gaml tulungam pvvn boam, 

5ngulv nyic nyipa ku hoo nyixiaq paku hoo tvjw maab nyiknv nyic-nyiangam 
nyipa ku, hoo noqg gaml tulu hoqgv la pvvb tulu hoqgv wiyeq paku. 

6Hiyv noqg eminlo ngulug lvpw at tulungam, ngulug lvpw atwg ko tuup 
tulungam, hoo ngulug ab tulungam, hoo gvdag nyi mwlwngam agam gooyikho, 
ngulv noqg nyera nyiqry benbo tulungam tama tukbanyi. 

7At Swa, lootw nyedarnamv noq gvknyi, hvbmabde Judag nyiilungam, 
Jerusalemho doonbo nyiilungam, hoo Israel nyi mwlwngam, ogumho doon 
boam hoo aado ho doon boam, gvda mwlwho noqg ruqpaq kunam mam, soq aal 
so ngulug hvnywngam bepor paku, hoggab bulv noqg aoho ximab surjaqb nyit 
kubanyi. 

8Ngulam, At Swa, ngulug lvpw at tulug, ngulug lvpw atwg ko tuup tulug, hoo 
ngulug ab tulug noqg aoho nyic nyinam hvnywngam bepor paku. 

9Aya mwwpanamv la paqnyi kunamv ngulug Pwnbo At Sw gvknyi, hoggab ngulv 
mwam tvjwmab ceeko tukbanyi 

10hoo mwwg nyera tulu nyiqry benbo tulug lvgab mwwg pvvb tulungam ngulug 
agaho mvpjikwb wkmab ngulv Pwnbo At Swg yalam tvjw maanum. 

11Israel nyi mwlwngv noqg pvvbam mvpia paku hoo ham wiyeq paku, noqg 
yalam taramk hvl haqpaq poqdu do. Hoo Pwnbog nyera Mojesg Pvvblo xeqpnam 
beenam mvla dingrnamv ngulug ao si toopup paku, hoggab ngulv mwwg aoho 
nyic nyipa ku. 

12Hogloq ham mwv ngulam la ngulam pvvb bwwl doogbo tulungam ceeko dvb 
gooknum, ngulug ao lo laqm-baqm dvb haam tainvk hvnam mam, mwwg 
goonam mam mwv dardarjaqb goonum. Hoggab nyodo nvg niikumso Jerusalem 
mam ceekonam hvb hog akkam dookram. 

13Mojes Pvvblo xeqpnam hvb soq laqm-baqmnamv ngulug ao si haapa ku; 
hvbsujaqkam ngulv ngulug Pwnbo At Swg mwwsw dvb nyima ta, ngulug 
nyimurnam tulu hoqgv apaql hoo noqg jvqtwngam ngulug urab haam mvma. 

14Hoqgab At Sw laqm-baqm deenam mam mwx-mvaql ap paku hoo ngulug aoso 
ham haam paku, hoggab ngulug Pwnbo At Sw mwwg bonam nyinam mwlwngv 
jvqtw dvn, hoo ngulv mwwg yalam tamanum. 

15Hoo sija, ngulug Pwnbo At Swa, hiyv noqg nyiilungam Ijipt gvda hoqgv atorbo 
alaqkv boolin kunum, hoo soq aal namgub no atv noqg eminam mvpkunum, 
ngulv nyic nyipa ku, ngulv nyic-nyia loodab nyipa ku. 

16“At Swa, noqg jvqtw bon nyinam mwlwngv noqg haaxaqnam mam la noqg 
hang lingtwrnamv noqg bopam Jerusalem mam la noqg dvrwqbo yorn hoqgv 
aadob mvpaq mvtku, hoggab hoqhv ngulug nyic nyigam gab, hoo ngulug ab tulug 
nyimur nyigam gab, Jerusalem mam la noqg nyiilungam ngulug diis-paap nyi 
tulug pengko ho benyi-bviya namgub nyipa ku. 

17Sija hoqgab, ngulug Pwnboa, noqg nyerag swgwnam sam la mwwg aya 
mwwpa tvbwk hvl konam sam tatbv, noqg atwg emin gab, At Swa, mucu-
mviyanam noqg dvrwq namlo aoho noqg nyuqm mam huum tvbv. 

18Ngoqg Pwnboa, noqg nyurungam pwrgal hoo tatbv. Ngul gvla noqg eminam 
goqnbo bopamg ocu-aiya deenam mam noqg vnyiqkv piorab kaatbv. Hoggab 
ngulug vs-axaqkam noqg agaho ngulv betamnam si ngulug dvrwql lootw ko-gab 
ma, hvbmabde noqg vcjaqb aya mwwpanam gab. 

19At Swa, tatbv; At Swa, paqnyi tvbv. At Swa, ruucw kwrgab tvbv hoo bon nyito. 
Oyu maabv, hoggab noqg atwg emin gab, ngoqg Pwnboa, hoggab noqg bopam 
mvla noqg nyiilungv noqg eminam goqdwn.” 

Gabriel Birwqnam ak Haagnam 

20Hwdlo ngo agam goodul hoo xumdu yikho, ngoqg nyicam la ngoqg Israel nyiilu 
nyicam xaqlinum, hoo ngoqg Pwnbog dvrwqbo yorn ho ngoqg konam mam 
ngoqg Pwnbo At Swg agaho betamnum, 

21hwdlo ngo agam goodul swgw gwwdu yikho, otuqho hiyam ngoqg nyiqry 
kaanam ho ngo kaapa kunam, Gabriel ngoqg dookub ariyumg pwr jid moodho 
nyebia jaqb jaranum. 

22Mwv ngam agam goonam lvgab ngam cenglaq dvb mvnum, hoo begamv, 
“Daniyel la, ngo nam cenglaqkam la mwwlaqkam jitab haaiyin. 

23Noqg aya mwwpa tvbwk hvl konam mam berab yukho gomcwrv lengknum, 
hoo ngo nam betam taab haapa kun, hoggab nam vc loodab abynum. Hoqgab 
gomcwram mwwka to hoo nyiqry kaanam mam cenglaqto. 

Cam kvn Hapta tulu 

24“Cam kvn hapta tulu gob noqg nyiilungv hoo noqg dvrwqbo bopamv, nyimur 
nyinam mam nyiyum deesam bir paku, nyic nyinam mam twrm tuku, hoo 
nyixiaqnam gab pwr jito, kuiyum namgub dvrwq lootwngam haamto, nyiqry 
kaanam mam la nyiqry benboam vnyi-vnyiam morxtumto, hoo dvrwq kwrwqbo 
nyookam darxaqto. 

25Hoqgab cengto hoo mwwlaqto gomcwr lengn bov nookur dvn hoo Jerusalem 
mam mvdar dvb lvpw atwg ko tuup ak, xuqnam akv lengtayin, hoqhv cam kvn 
hapta tuluho nyitayin. Ho camx leq vnyi hapta tuluho lokta cuukiq- bvvrwngam 
la lamtangam mvdar tayin, hvbmabde hoqhv vs-axaq moodam nyitayin. 

26Camx leq vnyi hapta tulu kokwngam xuqlinam akam mvpaq tayin hoo hog 
akkam dookram. Hoo nyiilug lvpw atwg ko tuupv haalayil bopam mam la dvrwq 
namlongam twrtayin. Hoqg twrdynamv diidwr iss ak hoqgv haatayin, hoo 
twrnamv nyob panam hoqgv haatayin. Twrdynam tulungam bibwq paku. 

27Hoo mwv hapta akgob atorbo pvvb birnam mam naleqgo mvtayin, hoo hapta 
taapo go pwr jinam mam la akiam mutum tayin. Hoo hwdlo mucu-mviya boam 
twrm dvb pvvb mvnamv nyinya maady deedib, bulum-kac dvb nyinam mam 
mucu-mviya bo akwg aoho toopup tayin.” 

Daniyel 10 

Daniyelwg Vcjaqb Bos dvb Nyi ak Nyiqry Kaanam 

1Parsiyag lvpw at Sairus vnyw nywum dvb swwi yikho gomcwr ak Daniyelnvn 
betamnum, hiyvg eminv Beltesajjar. Hoo gomcwr hv jvqtwnum, hoo gomcwram 
vcjaqb haqmin sunum. Hoo mwv gomcwram cengknum hoo nyiqry kaanam 
mam cenglaq kunum. 

2Hoq moodho Daniyel, ngo, hapta oum gob mwwdwq dwql doonum. 

3Ngo dvngam bo dvmanum, vdin namla opongam ngoqg agam lo vlwq maanum, 
ho hapta oum gob ngo atam kuty paqlap maanum. 

4Otuq poolwg aal camnyi leq loopy ho, ngo koibo pobu (hoqhv Taigwris pobu) 
sugurho doqdu yikho 

5ngoqg vnyiqkv piorab ngo kaanum, hoo kaato, nyi ak pud vjam kootwl, Upaj 
hun hoqgv mvnam soruqkam mwwg hwwpo ho kvrlwqnam nyi ak kaapanum. 

6Mwwg gv ngv guj huunbo hvb nyinum, mwwg nyuqmv huto hvb nyinum, 
mwwg vnyiqkv mur bioqn bo hvb nyinum, mwwg laqpongv la lvpiangv tama 
kwlwq-kvlaqbo hvb nyinum, hoo mwwg gomcwr yalv mvqlwg yal dunam hvb 
nyinum. 

7Hoo Daniyel, ngo, vp-cwkwb hoq nyiqriam kaanum, hoggab ngoqg lvgab dooba 
nyi tuluhv kaapa maanum, hvbmabde bulug aoho vcjaqb tvmdwrnamv haanum, 
hoo bulv atv atv kvs dvb kenum. 

8Ho ngam vp-cwkwb apaq kunum hoo soq koibo nyiqry sam ngo kaanum, hoo 
ngo ator akkam dook maanum. Ngoqg kwlwq-kvlaqbo gv ngv bos looda dvb 
kwly kunum, hoo ngo ator dook maanum. 

9Ho ngo mwwg gomcwr tulug yalam tapanum, hoo hwdlo ngo mwwg gomcwr 
tulug yalam tapa yin, ngo yubngaq dvn hvb ngoqg nyuqmv kedho paatin kunum. 

10Hoo kaato, alaq ak ngam idaqnum hoo ngoqg alaq lvqnyiam la lwbw pwnyiam 
ngam tvmdwr dvb mvnum. 

11Hoo mwv ngam benum, “Daniyel la, koijaqb abynam nyi, nam ngo agam 
goonam tulu ham cenglaqto, hoo dengdab daqto, hoggab sija nam ngo kanam 
pakun.” Hoo hwdlo mwv ngam soq gomcwr sam gooyikho, ngo tvmdwr dwrl 
daqrabnum. 

12Ho mwv benum, “Bos maabv, Daniyel, hoggab otuq aal jaq hoqgv noqg hangv 
cenglaq mwwxy-saqnum hoo noqg Pwnbog agaho no atv yannum, noqg gomcwr 
tulungam tapa paku, hoo noqg gomcwr tulu gab ngo haapa kun. 

13Parsiya lvpw-hatig lvpw atv ngoqg lvgab camnyi leq lookin go ceetornum, 
hvbmabde Maikel, lvpw atwg ko tuup pengko hoqgv akwn, ngam svka taab 
haanum, hoggab Parsiyag lvpw at tulug lvgab ngam hoqho apaq kunum, 

14hoo kokw aalam noqg nyiilungv hoggv nyita dvn ham nam cenglaq mvdwb 
mvtab haanum. Hoggab nyiqry kaanam si kokwngam haata bo aal tulu gab.” 

15Hwdlo mwv ngam soq gomcwr tulu sib gooyikho, ngo ngoqg nyuqm mam 
kedwb pvxw kunv gambiaq maab dooknum. 

16Hoo kaato, nyia ko hvb nyinbo ak ngoqg nvbcwram idaqnum. Ho ngoqg agam 
mam gamkoqnv hoo ngo agam gooknum. Ngoqg agaho daqn boam ngo mwam 

benum, “Ngoqg bir ata, nyiqry kaanam hoqgv vcv ngoqg ao si haapa ku, hoo ngo 
ator dookma. 

17Hoggub yu ngoqg bir atwg nyerangv ngoqg bir at lvgab agam goonyi tayin? 
Hoggab sija ngoqg lvgab ator vcwr gokam dookma, hoo ngam saqs gokam dook 
maadwb apaq paku.” 

18Lokta nyia ko hvb nyinbo akv ngam idaqnum hoo ngam atoram jiknum. 

19Hoo mwv benum, “Koijaqb abynam, nyi nga, bos maabv, swrsongv nam dooba 
nvka; ator to hoo aljaqb haakam to.” Hoo mwv ngam hvb agam gooikam, ngo 
ator kunum hoo benum, “Ngoqg bir atwn agam goomto, hoggab no ngam ator 
jipa ku.” 

20Ho mwv benum, “Hog-gab noqg dookub ngo haapa kun no ham cengd nvi yv? 
Hvbmabde sija ngo Parsiyag lvpw atwg ko tuupam ceekol nyob pvrwq taikun; 
hoo hwdlo ngo lvvgwb lengyikho, kaato, Gwriswg lvpw atwg ko tuupv haatayin. 

21Hvbmabde jvqtw kitap ho hoggv xeqp pan ham ngo betam tayin: noqg lvpw 
atwg ko tuup Maikelnvn apaq twqtwl, ngam ceeko boam akjijaqkam ngoqg lvgab 
nyemaq daqmin gvmanum. 

Daniyel 11 

Nyoodum gvla Nyookog Lvpw At tulu 

1Hoo ngoqgab nyiloqkam, Medeg Darius, otuq vnywg ho ngo mwam pwbw mvd 
bvla ator mvdwb daqrabnum. 

2“Hoo sija ngo nam jvqtwngam kaakin tayin. Kaato, Parsiya ho oum gota lvpw 
atv swwrab tayin, hoo vpy deen hv bul mwlwngam nyet tvbin yaatayin. Hoo 
hwdlo mwwg nyetnamv koiyib mwv nyet yin, mwv Gwriswg lvpw-hatiam 
ceekol nyirab-wrab tayin. 

3Ho atorbo lvpw at ak daqlin tayin, ho mwlwngam munyiubl pvvb bwwl doog 
tayin hoo mwwg mwwlwqkam nyitayin. 

4Hoo mwv hoqhvb swwrab kalam, mwwg lvpw-hativ dubtayin hoo lvpw-hativ 
vpy gob mvpin-mvra tayin, hvbmabde mwwg swwnam-geenam ham ma, ho 
mwwg mwwlwqkob pvvb bwwl doognam ham kama, hvbmab mwwg lvpw-
hatiam mvpaqtayin hoo hoq tuluhv asaqgab wtayin. 

5“Ho nyookog lvpw atv ator tayin, hvbmabde mwwg lvpw atwg ko tuup akwn 
mwlwngam ator yaatayin hoo mwv pvvb bwwl doog tayin, hoo mwwg gaml 
jinamv mwlwngam koi yaanbo gaml gob nyitayin. 

6Ho vnyw meeg kokwngam bulv lvkin swwbam dvb hwwbam tayin, hoo 
nyookog lvpw atwg nyem kov nyoodumg lvpw at dookub pvvb mvl birmins taab 
haatayin. Hvbmabde mwn mwnwg laqpongam ator dvb kaapa kuram, hoo mwv 



1611 

 

 
Nyishi 

© 2016 Bible society of India. 
 

 
 

 

la mwwg laqpongv ator toryu ram, hvbmabde mwnwg paqn tulungv, ho hiyv 
mwnwn sorabo ab tulungv, hoo hiyv mwnwn mood mwlwho svka bo tulungv 
mwnwn apaq taikun. 

7“Hoo mwwg kwlib mwnwg rwb hoqgv haqb ak swwrab tayin. Mwv sipai 
tulungam ceeko layil nyoodumg lvpw at gurum nwqtum kob haatayin, hoo mwv 
bulam ceekol hoo mviya tayin. 

8Mwv bulug pwnbo tulungam dvvcw guss tulungam bvla bulug rup hun xinam 
Ijipt dupum-dvrab pam Ijipt baqpaq tayin, hoo vnyw meegob mwv nyoodumg 
lvpw atam nyob padwb doonu tayin. 

9Ho kokwngam nyookog lvpw atam nyob pvlwq tayin hvbmabde mwwg atwg 
gvdab mwv wkur tayin. 

10“Mwwg ko tuup tulungv nyob padwb naleqgo sipai tulungam goqkum layil 
diidwr iss tonam hvb tol wtayin hoo lokta nyobam parab layil mwwg ceebio 
tulug gurum namgub pvlwq tayin. 

11Ho nyookog lvpw atv vc looda nyob padwb nyirabnv, nyoodumg lvpw atam 
nyob patayin. Hoo mwv mvqlwgo daqrab mvdwb mvtayin hvbmabde hoqham 
nyoodumg lvpw atwg alaqho jitayin. 

12Hoo hwdlo koi mvqlwngam naareq yukun, mwwg hangv paql lartayin, hoo 
mwv lwwyw camgwb sipai tulungam mengtayin, hvbmabde mwv mvtur 
nyokram. 

13Hoggab otuqg ham mvqlw yaadwb nyoodumg lvpw atv daqrab mvdwb 
mvtayin. Hoo vnyw meeg kokwngam mwv naleqgo sipai lvgab nyob panan 
dupum-dvrab pam haam tayin. 

14“Hoq moodam naleqgo nyookog lvpw atam ceeko dvb lengtayin, hoo noqg 
atwg nyiilungv nyiqry kaanam mam niqtuq nyilin dvb hvl bulv atv yolu-swcin 
dutayin, hvbmabde bulv niqtuq nyilin ram. 

15Ho nyoodumg lvpw atv haatayin hoo naareq dvb bon nyinam mam nyirab 
tayin hoo dengky jaqb gurum nwqyeqnam bopam mam naareq taikun. Hoo 
nyookog sipai tulug atorv dagnyok ram, ho mwwg mwlwngam pwbwl alyanbo 
sipai ngvkam hog kuram, hoggab bulug lvgab ator akkam dookram. 

16Hvbmabde mwam ceekol haan boam mwwg mwwlwqb mwv mvtayin, hoo nyi 
akkam mwwg agaho daqnyi kuram. Hoo mwwg alaqho twrnan ator lvgab, mwv 
anya yuunam gvdaho dvgw tayin. 

17Mwwg nyuqm mam mwv tuugabl mwwg lvpw-hatig mwlwg ator lvgab 
haadwb mwwr paku, hoo mwv birnam pvvb tulu lvgab haagwl hoq tulu ham 
nyimtayin. Mwv dvn tulug nyem koam lvpw-hatiam twrm dvb jitayin, hvbmabde 
hoqhv daqnyi ram ho mwwg nyigw kob kam nyiram. 

18Kokwngam mwv soiyoq daiyag gvdangam tuugab tayin hoo naleqgo bulam 
naareq tayin, hvbmabde sipai saab ak mwwg kwr-kornam mam munyiub tayin. 
Jvqtw jaqb mwwg kwr-kornamv mwwg aoho hookur tayin. 

19Ho mwv mwwg nyuqm mam mwwg atwg gurum nwqtum ko gvdab pwrtayin, 
hvbmabde mwv dwqtubl hoo geql tayin hoo kaapa kuram. 

20“Ho mwwg kwlib nyi ak sorab tayin ho mwwg lvpw-hatiam yuum dvb hoq nyi 
akham gvda nyoogangam kokum mvdwb kanam tayin. Hvbmabde oyu mood 
kamab, haaxaq kama ho nyob pakam maab mwam paiyaq tayin. 

21Mwwg kwlib lvpw at swwka maanbo pwbw bo nyi ak swwm dvb jitayin. Mwv 
lomduq dvb haatayin hoo lvpw-hatiam surjaqb nyil naatayin. 

22Sipai mwlwngv mwwg aga hoqgv twrkub ketayin hoo mvpia tayin, lvpw atwg 
birnam ko tuupam kam. 

23Hoo lvkin gob swwbam dvb pvvb mviyik mood hoqgv jaq mwv surjaqb 
nyitayin, hoo mwv anyo go nyiilungam pvvb bwwl doog sujaqkam mwv vi go 
ator bob nyitayin. 

24Mwv cema lvpab mwlwngam nyet tvbin yaak gvda ho haatayin, hoo mwv 
mwwg ab tulug la mwwg abwg ab tulug nyika maanam mam kam nyitayin, ho 
nyob pal naalil naareqnam dupum-dvrab pam bulug pengko lo horpin-horanam. 
Mwv ator cwwgw doonbo tulungam ceeko dvb ceebio baqtayin, hvbmabde 
hoqhv anyo mood gob nyitwq tayin. 

25Hoo mwv mwwg huqlw lvgab raarab tayin hoo mwwg hangv nyookog lvpw 
atam naleqgo sipai lvgab ceekol nyob padwb mwwtayin. Hoo nyookog lvpw atv 
vc loodab naleqgo sipai boolayil nyob patayin, hvbmabde mwv dvqrwq nyoram, 
hoggab mwam xaalyo lyopaq tukul mviya tayin. 

26Mwwg dvtv gvnam mvkam wleq tayin. Mwwg sipai tulungam nyebia jaqb 
mvpaqtayin, hoo naleqgo mengpaq lotayin. 

27Hoo lvpw at vnyi gab nyiloqkam, bunyiv hangv almab nyidwb nyiipuq-lyol 
pwkin gob nyitayin. Bulv tebol pwkin ho dootwl vm mvvtayin, hvbmabde hvb 
nyinyi ram, hoggab twrm dvb mood xipnamv hvvc maatanum. 

28Hoo mwv mwwg gvdab koijaqb gumn-ranam lvgab wkur taikun, hvbmabde 
mwwg hangv dvrwq pvvb birwl apnam mam ceeko dvb tuugab tayin. Hoo mwv 
mwwg mwwlwq kob bon nyitayin hoo mwwg atwg gvdab wkur tayin. 

29“Mood xipko jaqb mwv nyookob wkur hoo haatayin, hvbmabde hoq moodv 
otuqg mood hvb nyikram. 

30Hoggab Kittimwg iss jaajv mwam ceeko taab haatayin, hoo mwv bos layil hoo 
wkur tayin, hoo wkur layil vcjaqb hang lengl dvrwqb pvvb birwl apnam mam 

ceeko tayin. Mwv wkur laiyil hoo dvrwqb pvvb birnam mam haqpaqbo 
tulungam tuugab tayin. 

31Mwwg hoqgv sipai tulungv lenglayil hoo dvrwq namlongam la gurum mam 
kacdvb mvtayin, hoo lwxiam boyuq aky jinam mam naapaq tayin. Hoo bulv 
bulum-kac dvb mvl ham dooxa dvb mvtayin. 

32Dvrwqb pvvb birwl apnam mam mvpiabo tulungam mwv surub benyioq tayin, 
hvbmabde hiyv nyiv bulug Pwnboam cengn bov hwngkwb daqtayin hoo nyirwq 
tayin. 

33Hoo nyijwq-nyegam pengko hoqgv nyiilug naleqgo cenglaq mvdwb mvtayin, 
hvbmabde meeg aal gob bulam mengnam-puqnamv, leenam-parnamv hoo 
naalil naareqnamv dwqtub dvb haatayin. 

34Hwdlo bulv dwqtub yin, bulv anyo go svkangam svgagvrwq tayin. Hoo naleqgo 
bul atv atam bulug lvgab vm mvvmin gvtayin, 

35hoo nyijwq-nyegam bo tuugin dwqtub tayin, ho bulam raxor dvb, paxy xeexaq 
dvb, hoo hwdlo moodv wnya maady deedib, puulu dvb mvdwb mvi nvpv, hoggab 
hoqhv mood xipwl ap namgub kaaya tayin. 

36“Hoo lvpw atv mwwg mwwlwqkob nyitayin. Mwv atv atam larl paqtayin hoo 
mwlwg pwnboam mwv atam koi yaadwb jooiyin-joorab tayin, hoo pwnbo tulug 
pengko ho Pwnboam ceekol bej-beparnam betayin. Laqm baqma deedib mwv 
swwl-geel dootayin; hoggab hoggv birpan hv nyiyi nvkpv. 

37Mwv mwwg ab tulug pwnboam, ho nyem tulug abynam mam vnyiq-hang 
jiram. Mwv asaq pwnbo akkam vnyiq-hang jiram, hoggab mwv atv atam 
mwlwngam koi yaadwb jooiyin-joorab tayin. 

38Soq tulug kwlib mwv gurumg pwnboam ya xitayin. Hogloq pwnbo akam 
mwwg ab tulungv cengka maanam ham mwv xinam hun la rup, hoo xinam wlw 
tulug lvgab xinam akiam jitayin. 

39Mwv nyoodo pwnbo svka hoqgv mwlwngam ator yaadwb gurum mam 
mvtayin. Mwam loon boam mwv ham xinam lvgab paqtayin. Mwv bulam nyi vigo 
pvvb bwwl doog mvdwb jitayin hoo gvdangam aky keel horpin-hora tayin. 

40“Twrd moodam, nyookog lvpw atv mwam nyob patayin, hvbmabde nyoodumg 
lvpw atv cwkeq-lvmeq dooi yinam hvb, ceriot tulungv hoo svpur xarnbo 
nyiilungv, hoo naleqgo iss jaajv mwwg aoho haatayin. Hoo mwv gvda tulug urab 
haatayin hoo diidwr iss tonam hvb toiyiq tayin. 

41Mwv yuunam gvdaho haatayin. Hoo lwwyw-lwwyw wyw laleq gob yoql tayin, 
hvbmabde hoq tulu ham mwwg alaqho jilin tayin: Idom mam la Moabam hoo 
Ammon nyi tulug gvda aljaqn boam jitayin. 

42Mwwg alaqkv gvda tulungam ceeko dvb mwv ijin tayin, hoo Ijipt gvdangv 
keleq nyoram. 

43Mwv hun gvla rupwg gumn noosungam pvvb mvnbob tayin, hoo Ijipt hoqg la 
Libyan tulungam hoo Kus tulu hoqg xinam dupum-dvrab tulungv mwwg teren 
lvgab wmin gvtayin. 

44Hvbmabde dou-caga gvla nyoodum hoqgv puiyv mwam bos dvb mvtayin, hoo 
vc loodab hang lenglayil koijaqb mvtab lvvgwb lengl tayin hoo naleqgo mucu-
mviyal twryum tayin. 

45Hoo mwv mwwg xinam tombungam sa-svlo gvla yuunam dvrwq puutu pengko 
ho mvptayin. Hvbsujaqkam mwam akjijaqkam svka bo dooma dvb, mwam 
twrdynamv mwwg aoho haatayin. 

Daniyel 12 

Twryumnam Mood 

1“Hoq moodam koibo lvpw atv Maikel daqrab tayin, hv noqg nyiilungam rvky 
tayin. Hoo hoqho vs-axaq moodv haatayin, hoqhvb nyinamv nyob tulug swwlin 
yuk hoqgv sija godab nyika maata. Hvbmabde hiyvg eminam kitap ho xeql 
apnam mam kaapanam tulungam, hoq moodam noqg nyiilungam naalin taikun. 

2Hoo naleqgo swcwg diimwr uraho yubk bov huurab tayin, tuugin kuiyum xaqb, 
hoo tuugin hvnyw bvla kuiyum swwgwb ximanam hentwram hentayin. 

3Hoo hiyv pumb rwnam tuluhv doa aog huto hvb huutayin; hoo hiyv dvrwq 
lootwb wkur pakun, hv takar tulu tvvb nwrba cwtam hoqgv nwrba gob dootayin. 

4Hvbmabde Daniyel, no, twrmnam moodv haama deedib, gomcwram mutumto 
hoo kitap ham morxtubl mutum to. Naleqgo nyiingv wkur-wxy tayin, hoo 
cenglaqkv vigo swwca tayin.” 

5Ho Daniyel, ngo, kaanum, hoo kaato, vnyi gota daqnum, akwn hv kucwg soq 
kvtin so hoo akwn hv kucwg aloq kvtin ho daqnum. 

6Hoo hiyv kucwg aoho daqn bov, pud vj koonbo nyi akam nyi ak benum, “Soq 
swrdorxeqb nyinam tulu si hwdlongam nyitwr taikun?” 

7Hoo pud vj kootwl kucwg aoho daqn bog benam mam ngo tapanum; mwv 
mwwg lvqbwq alaqkam la laqc alaqkam doa yaab icanum hoo nwrba gob swwl 
doonbo eminho mood ak, moodam vnyi hoo moodam papo gob nyitayin, hoo 
hwdlo dvrwqbo nyiilungam leenam-parnam huqlwngv nyiyum yukun soq 
mwlw pagoq si nyiyum taikun. 

8Ngo tapanum, hvbmabde ngo tacin maanum. Ho ngo toxnum, “Ngoqg bir ata, 
soq pagoq tulug niqtuqkv hoggv?” 

9Mwv benum, “Noqg lamtab wto, Daniyel, hoggab gomcwr tulungam mutum pan 
hoo ham vtwr moodv haama deedib morxtubl mutumnum. 

10Naleqgo atv atv dvrwq dvb darxaqtayin hoo atv atv puulu dvb mvtayin hoo 
raxor tayin, hvbmabde nyic-nyiabo tulungv nyic jaqb nyitayin. Hoo nyic-nyia 
bov akjijaqkam cenglaqram, hvbmabde pumb rwnam hv cenglaq tayin. 

11Hoo lwxiam boyuql aky jinam mam naapaq de mood hoqgv naalayil bulum-
kac dvb nyil dooxa dvb mvknamv aal 1,290 gob nyitayin. 

12Hiyv 1,335 aal hvvcnam gob kaayal doon bov xinam jaqkv. 

13Hvbmabde vtwr namgub noqg lamtab wto. Hoo no doonu tayin hoo vtwr aal 
namgub nam jibwqko nyook ho daqtayin.” 

Hosiya 

Hosiya 1 

1At Swg gomcwrv Beeri gv ko tuup Hosiya haanum, Ujjiya, Jotam, Ahaj, hoo 
Hejekiya Judag lvpw atwb swwiyik aalho, hoo Joas gv ko tuup Jeroboam Israelwg 
lvpw atwb swwiyik aalho. 

Hosiyag Nywxw ngvla Ko tulu 

2Otuqcob hwdlo At Sw Hosiyanvn agam gooyikho, At Sw Hosiyanvn benum, “Wn 
nam atam bwwxinbo nywxwngam la ko tulungam boota, hoggab nyookv vc-
loodab yos-dvpeq nyikv At Swn haqpaq paku.” 

3Hoqgab mwv wnum hoo Diblaim gv nyem ko Gomarnvn naanum, hoo mwn ko 
gvnv mwam nyega ko ak bwwjnum. 

4Hoo At Sw mwam benum, “Mwwg eminam Jejreel hvl goqto, hoggab Jejreelnvn 
meng gam gab oyu yoomab ngo Jehu nammam laqm-baqm tayin, hoo ngo 
Israelwg nombu lvpw hatiam twryum tayin. 

5Hoo hoq aalam Jejreelwg Lywpa ho ngo Israelwg illiam twrtu tayin.” 

6Mwn akta ko gvnum hoo nyem ko ak bwwnum hoo At Sw mwam benum, 
“Mwnwg eminam Aya maan hvl goqto, hoqgab ngo Israelwg nombungam lokam 
aya mwwpa kuram, ho bul mwlwg nyicam apaq jikram. 

7Hvbmabde ngo Judag nombungam aya mwwpa tayin, hoo ngo bulug Pwnbo At 
Sw gob nyitwl bulam ywwtayin. Ngo bulam illy-uppuq lvgab, ho lyoqr orioq 
lvgab ho nyob panam lvgab ho svpur lvgab ho svpuram wgbo tulu lvgab ywwlin 
ram.” 

8Hwdlo Aya Mwwpa maak ho mwnwg gwwi twwxiq yikho, mwn akta ko gvnv 
hoo nyega ko ak bwwnum. 

9Hoo At Sw benum, “Mwwg eminam Ngoqg Nyi ma hvl goqto, hoggab nulv ngoqg 
nyi ma, hoo ngo nulug Pwnbo ma.” 

10Hvbsujaqkam Israelwg ko tulungv sa-svlog xuqx hvb mvqlw tayin, hogloq ham 
xila maadwn. Hoo hoq nyook ho bulam hvl benum, “Nulv ngoqg nyi ma,” hoqho 
bulam benum, “Swwl doonbo Pwnbog ko tulu.” 

11Hoo Judag la Israelwg ko tulungv lvkin gob hookum tayin, hoo bulv bulug 
pengko hoqgv koibo ak xuqlin tayin. Hoo bulv hoq nyook hoqgv wrab tayin, 
hoggab Jejreelwg aalv xinam gob nyitayin. 

Hosiya 2 

Israelwg Dengky Maagam gab Laqm-Baqnam 

1Nulug vbw-bor tulungam no beto, “Nul ngoqg nyiingv,” hvl hoo nulug any-
bwrm tulungam no beto, “Nulv aya mwwpanam mam svgagvrwqnum.” 

2Bibwqto nulug annwg lvgab, bibwqto- hoggab mwn ngoqg nywxw ma, hoo ngo 
mwnwg nyol ma- ho mwnwg bwwxinamv mwnwg nyuqm hoqgv mwnwn apaq 
mvto; hoo mwnwg bwwxinam mam mwnwg kuru-haabo hoqgv apaq mvto; 

3hvbmab nyiloqkam ngo mwnwg talo dvb twqbin tan hoo mwnwn ko bwwd 
aalho mwn talo namhvb, hoo mwnwn deexa-rara ak hvb mvtan, hoo mwnwn 
goqc-goqyi bo ked hvb mvtan, hoo mwnwn hvngwr ngwrl sim tan. 

4Mwnwg ko tulu ao hookam ngo aya mwwpa ram, hoggab hoq ko tuluhv yogaq 
kongv. 

5Hoggab bulug annv nyimw mwwgaql yvpa ku; mwn bulam hvnyw-moolw dvb 
ko gvpa kun. Hoqgab mwn benum, ‘Ngoqg tumanam kokwb wmin gvtayin, hiyv 
ngoqg dvs-twwsam; ngoqg tacaq tanam ho jiqnbo takinam, ngoqg kutiam hoo 
ngo twwsam ngam jidwn.’ 

6Hoqgab ngo mwnwg lamtangam taa lvgab mvtur tayin, hoo mwnwn mvtur dvb 
ngo bvly lo ak nwqtum tayin, ho mwn mwnwg lamtangam kaapa kuram. 

7Mwn mwnwg tumanam mam ruqmin gvstan hvbmabde bulam wtin kuram, hoo 
mwn bulam meegaq tayin hvbmabde bulam kaapa kuram. Ho mwn betayin, ‘Ngo 
wkur deekun ngoqg otuq nyol dookub, hoggab sija sam otuqg akv ngoqgab 
alyanum.’ 

8Hoo mwn cengmanum ngo mwnwn ammam, roo alangam, hoo kutiam jinum 
hvl, hoo mwnwn naleqgo rupam la hunam yvqjnum, hoqham bulv Baal gab nyid 
gvdo. 

9Hoqgab ngo vly nvvdam ngoqg ammam nookur taikun, hoo moodam roo 
alangam nookur taikun, hoo ngo noqg tacaq tanam la ngoqg jiqnbo takinam 
nookur taikun, hoq tuluhv mwnwg talonam mam tomlup tan. 

10Sija ngo mwnwg kaacnam mam mwnwg tumanam tulug kaagaho mvkol tayin, 
hoo mwnwn ngoqg alaq soqgv akam ywwlin bo dooram. 

11Hoo ngo mwnwg hemp mwlwngam, mwnwg durum dvnam-twwnam mam, 
mwnwg nit poolam, mwnwg doonu aalam, hoo mwnwg durum dvd-twwdwb 
xuqlin apnam mwlwngam twrtayin. 

12Hoo ngo mwnwg roo boolungam la taoq svvn tulungam osuq mvtayin, hogloq 
ham mwn benum, ‘Soq tulu si ngoqg bon nyijongv, hoqham ngoqg tumanam 
tulungv ngam jipa kun.’ Ngo soq tulu sam nyoro akub mvtayin, hoo nyoro svdin 
tulungv bulam dvmin-twwmin tayin. 

13Hoo Baalwg aal gab durum dvikam ngo mwnwn laqm-baqm tayin hwdlo mwn 
bulam boyuqnam akiam jiyikam hoo mwn atam lvqcam la guj lvgab paqsyin, hoo 

mwnwg tumanam tulug kokwb wmin gvi yikho hoo ngam mwwpa kuma, At Sw 
bibwqdo. 

At Swg Israelwg Aoho Aya Mwwpanam 

14“Hoqgab, kaato, ngo mwnwn jinyioq tayin, hoo mwnwn deexa-rara ho 
boatayin, hoo mwnwn tangam dvb gootayin. 

15Hoo ngo tolo mwnwg roo boolungam mwnwn jitayin hoo Akorg lywpangam 
hingwg viyap akwb mvtayin. Hoo tolo mwnwg nyijwr aal hoq goonam hvb mwn 
goorwq tayin, hwdlo Ijipt gvda hoqgv mwn lengd moodho goonam hvb. 

16“Hoo hoq aalho, At Sw bibwqnam, no ngam “Ngoqg nyolv hvl goqtayin,’ hoo no 
ngam lokam ‘Ngoqg Baal hvl goqkram.’ 

17Hoggab ngo Baalwg eminam mwnwg agam hoqgv mvpaq tayin, hoo bulam hoq 
eminam mam lokam mwwpa mvkram. 

18Hoo ngo bul gab hoq aalam nyorog svdin tulu lvgab, doa pvta tulu lvgab, hoo 
deelag gwn-xarnbo tulu lvgab pvvb ak mvtayin. Hoo gvda soqg illy-uppuqkam, 
lyoqr orioqkam, hoo nyob panam mam mvpaq tayin, hoo ngo nulam cumciq 
nyook ho doom dvb mvtayin. 

19Hoo ngo nwrba gob nulam begaql aptayin. Ngo nulam ngoqgab dvrwq bvla 
jvqtw, tumab aby hoo aya mwwpanam uraho begaql aptayin. 

20Ngo nulam ngoqgab dengky dvb begaql aptayin. Hoo nulv At Swn cengtayin. 

21“Hoo hoq aalam ngo birwqtayin, At Sw bibwqdo, ngo doangam birwqtayin, hoo 
bulv swcwngam birwqtayin, 

22hoo swcwngv ammam, roo alangam hoo kutiam birwqtayin, hoo bulv 
Jejreelnvn birwqtayin, 

23hoo ngo atv ngoqgab mwnwn gvdaho liitayin. Hoo ngo Aya maanam mam aya 
mwwpa tayin, hoo ngo betayin Ngoqg nyi maanam mam ‘Nulv ngoqg nyiingv 
hvl’; hoo mwv betayin, ‘No ngoqg Pwnbov.’” 

Hosiya 3 

Hosiya Mwwg Nywxwngam Pvlywnam 

1Hoo At Sw ngam benum, “Lokta wn nyem akam aby ta hiyam nyega asaqkv aby 
kunum mam hoo bwwxinbo akam, At Sw Israelwg ko tulungam aby namhvb, 
bulv asaqkv Pwnbo dookub ws kujaqkam hoo wtw dvnam mam abynam.” 

2Hoqgab ngo mwnwn rup sikil camleq ang gola homar ak hoo tanyeq geeg jil 
rvknum. 

3Hoo ngo mwnwn benum, “No ngoqgab vnyw-aiyib dootku. No bwwxin xingaq 
kumabv, ho nyega asaq gvkma; ho ngo kam noq gvku.” 

4Israelwg ko tulungv lvpw at maalo lvpw atwg ko tuup doomab, pwr jimab ho 
daapo doomab, lolup doomab ho nvmrw pwnbo tulungam doomab mood vigo 
dootayin. 

5Kokwngam Israelwg ko tulungv hookur tayin hoo bulug Pwnbo At Swn, hoo 
bulug lvpw at Debidnvn meegaq tayin, hoo kokwngam mwwg alde aal gab At 
Swn bosil bulv hookur tayin. 

Hosiya 4 

At Sw Israelam Yolu Ruqnam 

1At Swg gomcwr sam tato, Israelwg ko tulunga, hoggab At Sw gvdag doonbo nyi 
tulu lvgab haqxoq minsdo. Hoggab dengky bo la tumab aby bo dooma, hoo nyook 
si Pwnboam cengma; 

2Hoqho dingnamv, xaalyongv, mengnamv, dvconamv, hoo bwwxinamv; bulv hog 
mwlwngam mvpiado, hoo mingsiq-mingsiql mengdu do. 

3Hoqgab gvdangv nyix-riido, hoo hoqho doonbo mwlwngv mwwdwq do, hoo 
nyorog svdin ngvkam hoo doag pvta tulu ngvkam, hoo sa-svlog ngui yamkam 
naapaq paku. 

4Hvbsujaqkam hiyv ak nvkam timb maabv, hoggab nyub tulunga, nulug lvgab 
ngo timb dvn. 

5Nulv aalam dwqtup tayin; nyiqry kaanbov kam aiyam nulug lvgab dwqtup 
tayin; hoo ngo noqg annam twrtayin. 

6Ngoqg nyiilungv cengma ko-gab twrdwn; hoggab nulv cengdy sanam mam 
haqpaq paku, ngoqgab nulug nyub swwnam mam ngo haqpaq pakun. Hoo 
Pwnbo pvvbam nulv mwwpa kuma ko-gab, hoggab ngo kam nulug ko ngam 
mwwpa kuram. 

7Bulv hog hwd mvqlwb swwca dvn, hwd kalam go bulv ngam ceekol nyic 
nyinum; ngo bulug yuunam mam hvnyw dvb kwly tayin. 

8Ngoqg nyi tulug nyic hoqgv bulv dvdo; bulug nyixaq gab bulv rvvsw roogum do. 

9Hoo hoqhv nyub nyinam hvbkalam nyiilungv nyitayin; bulug nyij-muj gab 
bulam ngo laqm-baqm tayin hoo bulug bon nyinam hvbkalam nyilwq tayin. 

10Bulv dvtayin hvbmabde xumtram; bulv nyimwl sootayin, hvbmabde hojar-
jaram, hoggab bulv At Swn haqpaq paku hemp dvb 

11nyimw dvb, opo, hoo nitbo opo twwdwb, hoq tuluhv cenglaqkam naapaq dvn. 

12Ngoqg nyiilungv tacaq tan sookin gab hwwgaq do, hoo bulug beqnyiangv 
bulam gamt tolin mvgdo. Nyimw bo yal akv bulam booxar paku, hoo bulv 
nyimwl soomin dvb bulug Pwnboam apaq paku. 

13Bulv puutu aoho pwr jido hoo yorn tuluho boyuqnam akiam, swwreq svvn, 
svvn gotwq, hoo swwxw svvn niikum ho jikar do, hoggab hoq tulug doonyiumv 
aldo. Hoqgab nulug nyem ko tulungv nyimwl soomin do, hoo nulug haabo 
nywxwngv bwwxin do. 

14Nulug nyem ko tulungv hwdlo nyimwl nyidu yin, ho nulug haabo nywxwngv 
hwdlo bwwxin bwwdu yin ngo laqm-baqm jiram; hoggab nyega tulungv atv 
yocu-yabio bo tulug lvgab wmin gvdo hoo yocu-yabio bo tulug xumnam lvgab 
pwr jimin gvdo, hoo nyi akv cenglaq mabnyiloqkam ocu-aiyanamv haatayin. 

15Israela, nulv nyimwl soomin jaqkam, Judangam nyimur mvm dvb jimabv. 
Gilgal uralo haama bv, ho Betaben bvkam caama bv, hoo “At Sw kaaya tvka hvl 
dingmabv.’’ 

16Svv hvvgur tamynam hvb, Israelv tamy do; rooto bo nwmw mwwtaqho sviya 
ko akam At Sw bulam dvm dvb hootayin yv? 

17Iprayimv murty tulu lo nyiba do; mwam vpwb apaq to. 

18Hwdlo bulug twwnamv twwnya yin, bulv atam nyimw ko ho jido; bulug pvvb 
bvvl doogbo tulungv tumab hvnyw aby do. 

19Dooi alapv bulam tumtwl ap pakun, hoo bulug pwr jigam gab bulv hvnyw-
moolw tayin. 

Hosiya 5 

Israel la Juda gab laqm-baqdynamv Hoodunam 

1Sam tato, nyub tulunga! Tagab jinjin to, Israelwg nombunga! Ruucw kwrgabto, 
Lvpw atwg nombunga! Hoggab pw-hwwnam si nulgab; Mijpa lo nulv pwd-poto 
gob nyipa ku hoo Tabor aolo wswqkam torp paku. 

2Hoo tvjw maab haqky bo tulungv vc-loodab urab ming gwq paku, hvbmabde 
bul mwlwngam ngo gwrnyiaq tayin. 

3Iprayim mam ngo cengdo, hoo Israelv ngoqg hoqgv kvs ram; ho sija, Iprayimv, 
nulv nyimwl soogaq paku; Israelv nyibur paku. 

4Bulug bon nyinam tulungv bulug Pwnbo dookub wkur mvdkub jikma. Hoggab 
nyimw bo yalv bulug uralo doodo, hoo bulv At Swn cengkma. 

5Israelwg larnamv mwwg nyuqm mam kaatam dvn; Israel rvla Iprayimv mwwg 
nyimur ho dwqtup tayin; Judangv kam bulug lvgab dwqtup mingtayin. 

6Bulug sibin svv tulu lvgab bulv wtayin At Swn meegaqtab, hvbmabde mwam 
bulv meeparam; bulug hoqgv mwv wkur pakun. 

7Bulv At Swn mwwjw looda maab nyinum; hoggab bulv nyoodo nyi kongam 
bwwpa kun. Sija nit pool so bulug rongo tulungam dwtwrtayin. 

8Gibea lo tuuly miqto, Rama lo tuuly miqto. Betaben lo kiggoq-goqlin to; 
Benjamina, ngulv nam wmin gvtayin! 

9Laqm baqdy aalam Iprayimv kvl-jeetayin; Israelwg nyob tulu pengko ho hoggv 
nyitayukun ham ngo cengmtayin 

10Judag lvpw atwg nyega ko tulungv gvda vrram rwbum namhvb nyipa ku; bulug 
aoho iss tonam hvb ngoqg hang lingtwrnam mam togeq lotayin. 

11Iprayim mam mvnyi-mviyanum, pw-hwwk ho vmwq-yumgub mvknum, 
hoggab mwv niqtuq dooma bo kokwb wmin gvdwb mwwr kunum. 

12Hvbmabde Iprayim gab ngo tvgiq hvb nyidwn, hoo Judag nombungam 
singrum bwciqbo hvb mvtayin. 

13Hwdlo Iprayimv mwwg vcam, hoo Judangv mwwg unnam kaayam, ho 
Iprayimv Assiriya dookub wnum, hoo koibo lvpw at dookub kanamnum. 
Hvbmabde mwv nulam mwp nyoram, ho nulug unnam mwpram. 

14Hoggab Iprayim gab ngo sony nyot nyopa ak hvb nyitayin, hoo Judag nombu 
gab ngo sony nyot nyopa hvb nyitayin. Ngo, ngo atv jaq bulam pumwq peel ho 
wleq tayin; ngo bulam baqpaq tayin hoo hiyv akgon kam naapy nyoram. 

15Hwdlo bulug nyimuram bulv bekinl hoo bulug vs-axaqho hvvjw hoqgv ngam 
meegaq maady deedib, Ngo lokta ngoqg nyookub wkur tayin. 

Hosiya 6 

Israel la Judangv Mwwkur Maanam 

1Haato, kuj ngulv At Sw gab wkur nuj; hoggab mwv ngulam mwpdvb, ngulam 
mwv mvnyiaq pakun; mwv ngulam un puujdvb, mwv ngulam un mvg pakun. 

2Aal loonyi kokwngam mwv ngulam nitdvb turab mvtayin; aal loum aalam mwv 
ngulam gorab mvtayin, ho ngulv mwwg agaho turl dootayin. 

3Kuj ngulv cengtuj, kuj ngulv At Sw cengdwbjaq nyituj; hoggub komc mikangv 
kvxaq maadwn mwwg lvvgwb wnamv nyitayin; dug nyodongv swcwngam iss 
hoiyaqnam hvb mwv nyodo hoa pan hvb ngulug dookub haatayin.’’ 

4Iprayimv, nulug lvgab ngo hoggv nyitayin? Judanga, nulug lvgab ngo hoggv 
nyitayin? Nulug abynamv arkomc haapam hvb nyido, gumsiv nyebia jaqb 
wxanam hvb nyido. 

5Hoqgab ngo nyiqry benbo tulu lvgab bulam patabnum; ngo bulam ngoqg agam 
gomcwr lvgab mengnum, hoo ngoqg pw-hwwnamv huto hvb huul wdwn. 

6Hoggab ngo tumanam abiam mwwby do hoo pwr jinam mam ma, boyuqnam 
aky jinam mam alyadwn Pwnbog cenglaqkam cengnamv. 

7Hvbmabde Adam hvbkalam bulv birwl apnam mam pvvb juqbonum; ho bulv 
ngam mwwjw looda maab nyinum. 

8Gilead bopamv almab nyinbo tulungv, hijum lvgab sibiq biqdu do. 

9Naalil naareqbo tulungv nyi akam kvsil tooiya namhvb, ho nyub tulungv lvkin 
gob nyibam do; bulv Sekem lamta ho mingdu do; bulv nyic nyil swwdo. 

10Israelwg nombu uraho al looda maan ak ngo kaapa paku; Iprayim lo nyimw 
bov doodwn; Israelam kacdvb mvknum. 

11Hoggab hwdlo ngoqg nyiilungam nvtaqnam mam ngo jikur yikho, Judanga, 
nam kam, vly naadam xuqlin pakun. 

Hosiya 7 

1Hwdlo ngo Israelam mwp yukam, Iprayim nyixaqnam mam, hoo Samariyag 
almab bon nyinam tulungam; ho bulv xaalyol bonam nyinam; dvcobov haanam 
mam, hoo naalil naareq bov lvvglo humreqnam mam bepornum. 

2Hvbmabde bulv mwwpa maadwn ngo bulug hog mwlw almab nyinam mam 
mwwgab dvn hvl. Sija bulug bon nyinam tulungv bulam hwwiyum paku; hoq 
tuluhv ngoqg kaaga si doodo. 

3Bulug alman lvgab bulv lvpw atam, hoo bulug nyepin pingnamv lvpw atwg 
nyega kongam hemp mvmto. 

4Bul mwlwngv bwwxinbov; bulv ogbo loora hvb nyido, hoqham wtw kabnbov 
wm mam hwwr dvb mwlwq kuma, wtwngv hwdlo gooburl nuuma deedib. 

5Ngulug lvpw atwg aalam, lvpw atwg nyega ko tulungv opo twwxuml vcnum; 
nyij-nyiparbo lvgab mwwg alaqkv yvmjin-yamtal soobanum. 

6Hoggab loora hvb hangv nyitwl bulug kvsil bon nyidwb mwwnam mam bulv 
yiqtaka dvn; bulug haaxaqnamv ai yupwngam wm hvb bioqdwn; ar komcam wm 
moily bioqnam hvb bioqpur lengdwn. 

7Bul mwlwngv loora hvb ogdvn, hoo bulug pvvb doogbo tulungam bulv dvmeq 
dvn. Bulug lvpw at mwlwngv yoql paku, hoo bulug hoqgv hiyvkam ngam 
goqkma. 

8Iprayim mwv at nyiilu lvgab yvbamnam; Iprayim si wtw xongkub maanam hvb 
nyinam. 

9Nyi asaqkv mwwg atoram naareq paku, hoo mwv ham cengma; mwwg dumv 
dumpu puuiyum supa ku, hoo mwv ham cengma. 

10Israelwg larnamv mwwg nyuqm mam kaatam dvn; hvbsujaqkam bulug Pwnbo 
At Swg dookub bulv hookur maadwn, ho soq mwlw gab, mwam meekar 
maadwn. 

11Iprayim si yobur hvb nyidwn, ringaq tvl hoo hog mwwpa ma, Ijiptam goqdu 
do, Assiriyab wdu do. 

12Bulv hvb wikam, ngo bulug aoho ngoqg wswqkam tumlup tayin; bulam doag 
pvta hvb ngo akob naal tayin; bulug dookub dookum ajinv bepa kunum hvbjaq 
ngo bulam gwrtayin. 

13Bulam mwwdwq mvto, hoqgab bulv ngoqg soqgv gaqxar paku! Twrnamv 
bulam haanka, hoggab bulv ngam ceekol tvjw maab nyinum! Ngo bulam ywwlin 
yinsnum, hvbmabde bulv ngam ceekol vm mvvl goonam. 

14Hvvjw hoqgv bulv ngam xama, hvbmabde bulug yubk ho bulv sigin gindo; 
hoggab dvnam-twwnam ho bulv atv un mvgnam; bulv ngam ceekol tvjw 
maanam. 

15Ngo bulug alaqkam laqtordvb hony suknam, hvbsujaqkam bulv ngam ceekol 
almab nyirwqnam. 

16Bulv hookurnam, hvbmabde odumb caamanam, bulv al looda maanbo illy hvb 
nyinam; lyoqr niqtuq ho bulug lvpw atwg nyega ko tulungv yoqlwq tayin hoggab 
bulug modu maab lyol gab. Ijipt gv gvda lo soq si bulug haqpaqnam gob nyitayin. 

Hosiya 8 

Israelv Cwkeq-Lemeq Dooiyam Dvnna Naatayin 

1Nulug nvbcwr ho tuuliam tvgabto! Dook puul pvta hvb nyita bo ak At Swg nam 
aoho doodo, hoggab ngoqg birwl apnam mam bulv mvpia paku hoo ngoqg 
pvvbam ceekol tvjw maanum. 

2Ngam bulv xabnam, “Ngoqg Pwnbo, ngulv Israelv-nam cengdwn.” 

3Israel hoqgv albongv jurlin paku; ceebiongv mwam ruqmin gvtayin. 

4Bulv lvpw at tulungam mvnum, hvbmabde ngoqg goloq kvma. Bulv lvpw atwg 
nyega ko tulungam xuqrabnum, hvbmabde ham ngo cengmanum. Bulug rup-
hun lvgab bulam atam twrk dvb murty tulungam mvnam. 

5Samariya nga, nulug svv kongam ngo bwwlinv mvpa kun. Ngoqg haaxaqnamv 
bulam gux dvn. Hog hwdgo bulv laanyi maab nyiisam nyiib nyitayukun? 

6Hoggab soq si Israel hoqgv; jem mvnbo akv sam mvnum; soq si Pwnbo ma. 
Samariyag svv kongam vmwq vmwqb twqtayin. 

7Hoggab bulv dooiyam vly liidwn, hoo bulv cwkeq-lemeq dooiyam vly naatayin. 
Daqdu bo amv vmlyw dookma; hoqhv wtw lengram; hoqhv vmlyw nyiloqkam, 
nyi asaqkv ham dwtwr tayin. 

8Israelam dvmeq paku; bulv nyob asaq nyi tulug pengko ho haqpaqnam dupum-
dvrab ak hvb dookho lopa kun. 

9Hoggab bulv Assiriyab caan kuba, nyoro svdam akv vp-cwkwb nyogaq goqdu 
do; Iprayimv aby bo tulungam ree goqlwq paku. 

10Nyob nyi asaq hoqgv bulv ree goqs jaqkam, ngo bulam nyebia jaqb goqkum 
tayin. Hoo lvpw atv la lvpw atwg nyega ko tulungam nyebia jaqb hiqswr tayin 
modu-mabab ko-gab. 

11Hoggab Iprayimv nyic nyigam gab naleqgo yugwngv mvl ap paku, yugw tuluhv 
mwam nyic nyigw yab nyim paku. 

12Ngo lwyw camg mwwg gab pvvbam xeqtkun, bulv hoq tulu ham cengka kaaka 
maanam pvvb gob kaaknum. 

13Ngoqg gab pwr aky jinam hvb, bulv vdinam pwr jil hoo ham dvnam, hvbmabde 
hoq tulu ham At Sw loorwq maanam. Sija bulug nyixaqnam mam mwv mwwpa 
tayin hoo bulug nyicam laqm-baqm tayin; bulv Ijipt wkur tayin. 

14Hoggab Israelv mwwg Pwnboam mwwpa kumanam hvbmabde lvpw 
namlongam ywrnum, hoo Judangv gurum nwqtumnam bopamv naleq go mvp 
paku; hoqgab mwwg bopam tuluho ngo wm mam rwlwq tayin, hoo hoqhv 
mwwg ator cwwgwnanam gutwr mvtayin. 

Hosiya 9 

At Sw Israelam Laqm-Baqm Tayin 

1Hemp-hwnyir maabv, Israela! Nyiilug hwrcwnam hvb hwrcw maabv; hoggab 
nulug Pwnboam haqpaq peel nulv nyimw boam soomin gvknum. Jurpy daqk 
mwlwho nulv yocu-yabio bo nyijongam aby bopa ku. 

2Jurpy lwqnam mvla opo pwcwngam bulam dvm-twwm kunam, hoo bulam nit 
bo opongam twwpa kuram. 

3At Swg gvdaho bulv doodu kuram, hvbmabde Iprayimv Ijipt wkur tayin, hoo 
bulv Assiriya lo dvrwq maan bo dvsam dvtayin. 

4Bulv At Swn twwnam aky toolin jinyi kuram, hoo bulug pwr jinam tulungv 
mwam hemp dvb mvram. Hoq hv bulam nyix-riinbo tulug wtw hvb nyitayin; sam 
dvnbo mwlwngv kac tayin; hoqgab bulug wtwngv bulug kano gab aro; hoqhv At 
Swg namho haanyiram. 

5Soomin dvmin dvb xuqlinum aalam nulv, hoo At Swg durum dwd aalam hoqgv 
nyitayin? 

6Hoggab kaato, bulv twrtanam hoqgv aadob wleq liqdu do; hvbmabde Ijiptv 
bulam noocum tayin; Mempisv bulam svma liitayin. Bulug xinam rup tulungam 
Nettels tulungv otub bwwtayin; bulug doogwngv taa-hvvdwb nyitayin. 

7Laqm-baqdynam ak haapa ku; nyijongam kwlib jid aalv haapa ku; sam Israelv 
cengtayin. Nyiqry kaanbo akv dama bov; ui-nyia nyi akv rugaq bov, hoggab noqg 
vcjaqb nyixaqnam la vcjaqb oyumnam gab. 

8Ngoqg Pwnbo lvgab nyiqry kaanbov Iprayimg rvkybo nyi akwb nyido; 
hvbsujaqkam mwwg lamta mwlwho pwd-potongv doodo, hoo mwwg Pwnbog 
nombungam oyumnum. 

9Gibeag aal hog nyinam hvb bulv atv atam vc-looda urab nyiwq-nyitol nyipa ku: 
bulug nyixaqkam mwv mwwgab tayin; bulug nyicam mwv laqm-baqm tayin. 

10Nyorog ura lo roo aaxy tulu hvb, Israelam ngo kaapanum. Xeeco bo taoq svvn 
aaxiam kaapa namhvb, ngo nulug ab tulungam kaanum. Hvbmabde bulv Baal-
peor haanum hoo hvnyw-har pagoqho bulv atv atam jipaq sunum, hoo bulug 
abynum dupum-dvrab pam kacnam hvb nyiknum. 

11Iprayim mam yuunamv pvta jarxanam hvb jarxatayin- ko bwwram, ko gvram, 
ko ywrab ram! 

12Ko tulungam bulv sorab sujaqkam, akkam doomab sileq mvtayin. Bulam 
mwwdwq mvto hwdlo ngo bulug hoqgv wleqyin! 

13Iprayim mam, miipap talap nyook ho pvng svvn appa bo ak liinam hvb, ngo 
kaapa paku; hvbmabde Iprayimv hoggub nyijaqkam mwwg ko tulungam mengm 
dvb lvvgwb lengtayin. 

14At Swa, bulam jito- hoggv no jitayin? Bulam ko jaqpaqnam mam la oc lengma 
nammam jito. 

15Gilgal ura lo bulug almab luuxy nyinamv doodo; hoqgv ngo bulam oyum 
yumrab kunum. Hoggab bulug nyic-nyiya bon nyigam gab ngoqg nam soqgv 
bulam ngo ruqlin tayin. Ngo bulam lokta aby bokram; bulug lvpw atwg nyega ko 
mwlwngv tvjw maanbov. 

16Iprayim jwwtab pakun; bulug rwbam sengm pakun; bulv aaxy xeekram. Bulv 
ko bwws jaqkam bulug tumanam ko tulungam ngo sim tayin. 

17Ngoqg Pwnbov bulam haqpaq tayin hoggab bulv mwam tvjw kuma pan; bulv 
nyob nyi asaqg pengko ho gvqmw bo nyiib nyitayin. 

Hosiya 10 



1626 

 

 
Nyishi 

© 2016 Bible society of India. 
 

 
 

 

1Israelv aljaqnbo roo annv hoqhv aaxy xeedwn. Mwwg aaxiv hog hwdgo vigo 
xeenum, hwd kalam go mwv yugw tulungam mvnum; mwwg nyookv swwrab-
geerab yin, mwwg poogwngam mwv vigo diinum. 

2Bulug hangv xaalyo do, sija bulug nyixaqkam bulv hiqdwb nyipa. At Sw bulug 
yugw tulungam mvpia lotayin hoo bulug poogwngam twrm tayin. 

3Hoggab sija bulv betayin: “Ngulv lvpw at dookma, hoggab ngulv At Swn bos 
sokma hoo lvpw at ak hoggv ngul gab mwv nyinyi tayin?” 

4Bulv gomcwr arongam goolin do; bulv dingsaml pvvb mvdwn; hoqgab pw-
hwwnamv pos-poi nwmw tulu hvb rongog paap tuluho buqlin dvn. 

5Samariyag doonbo mwlwngv Beta–benwg svv ko gab tvmdwr dvn. Hoq 
nyiilungv hoqgab nyix-riidwn, hoo hvb kalam murty xumn bo nyub tulungv 
nyidwn- hiyv hoq aoho la hoo hoqg yuunam aoho hwnyir-hvmar dvn– hoggab 
hoqhv bulug hoqgv wleq paku. 

6Dupum-dvrab pam kam Assiriyab baqa tayin koibo lvpw atam modul aky jinam 
hvb. Iprayim mam hvnyw-moolw mvtayin, hoo Israelam mwwg murty gab 
hvnyw mvtayin. 

7Samariyag lvpw atv iss aoho tako-taram nyiinam hvb yuupaq tayin. 

8Israelwg nyicv Abenwg ui mukumko nyook tulungv twrtayin. Bulug yugw 
tuluho taa-ngvla ter-tanv tamca tayin, hoo “Ngulam tomlup tvbwk hvl,” bulv 
puutu tulungam betayin, hoo “Ngulug aoso gamtin tvbwk hvl,” yorn tulungam 
betayin. 

9Gibeag aal hoqgv, Israela, nulv nyic nyiknum; ho bulv hoqgv nyidu dood kun. 
Jvqtw maab ceekol nyob panv bulam Gibea uraho paiya maad nvi yv? 

10Hwdlo ngo hemp yin, ngo bulam gwrnyiaq tayin, hoo nyob nyiv bulam ceekol 
hookum tayin, hwdlo bulug laaleq dvb nyixaq ko-gab bulam roqtul ap yin. 

11Iprayimv honynum svv ko akv am swqdwb abynum, hoo ngo mwnwg kangam 
bo lwwpongam hvvminl apnum; hvbmabde Iprayim mam ngo lwwpaq baqm 
tayin; Judangv hoggub nyijaqkam rongongam tuqtayin; Jakub mw atgab hoggub 
nyijaqkam tuqtayin. 

12Jvqtwngam nul atgab vly liito; tumanam abiam vly naato; nulug palol apnam 
nyiobiam mvko to, hoggab soq si At Swn meegaq dv mood go, ho mwv lokwn 
haakam yin pv hoo nulug aoho jvqtwngam nyodob hoa mvi nvpv. 

13Nulv nyixaqkam tuql ap paku; nulv jvqtw maanam mam noocuml ap paku; 
nulv vm mvnam aaxiam dvpa ku. Hoqgab nulug atwg lamtangam hoo nulug nyob 
palaq bo mvqlwho nulv mwwgw paku, 

14hoqgab nulug nyi tulug pengko ho nyob padwb hur-matab nyirab tayin, hoo 
nulug gurum nwqtumnam mwlwngam mvpia tayin, Salmanv nyob padwb aalho 

Betar-belam twrmnam hvb; ann tulu lvgab ko tulungam vmwq-yumgub 
mvknum. 

15Hoqgab, Betela, soq sib kalam nulam mvtayin, hoggab nulug vcjaq almab 
nyigam gab. Huwr-huumar kalam Israelwg lvpw atam mingtwr xaatayin. 

Hosiya 11 

At Sw Israel gab Abynam 

1Hwdlo Israelv ko anyo yukho, ngo mwam abynum, hoo ngoqg ko tuupam ngo 
Ijipt hoqgv goqlinum. 

2Bulam hwdgo goqya yaiya hwdkalam bulv aadob wleqnum, bulv Baal tulungam 
pwr jikil doonum hoo murty tulungam boyuqnam aky jinum. 

3Hvsjaqkam hoqham ngo su hiyv Iprayimnvn wm dvb tomswrnum; ngo bulug 
laqpongam gvbwl bulam purabnum; hvbmabde ngoqg bulam mwpnam mam 
bulv cengmanam. 

4Ngo tumanam anya lvgab, hoo jimbw aby lvgab bulam wgnum, hoo bulug 
lwwpo ho ngo bulam vs-axaqbo luukam tulwqbo ak hvb nyinum, hoo ngo bulam 
guba mvnum hoo bulam dvmnum. 

5Bulv Ijipt gvdab wkur kuram, hvbmabde Assiriyangv bulug lvpw at gob 
nyitayin, hoqgab bulv ngoqgab wkur dvb haqpaq paku. 

6Bulug bopam tulungam lyoqr-orioqkv ceekol hang lengrab tayin, bulug toggoq 
tulug dvvcw tulungam twrmwq tayin, hoo bulug atv tomswr-honynam gab 
bulam mvcaq-mviyaq tayin. 

7Ngoqg soqgv ngoqg nyiilungv tobkurl wleq dvb mwwr paku, hoo bulv Pwnbon 
goqs jaqkam, mwv bulam hoggub nyijaqkam purabram. 

8Iprayima, hoggub ngo nam jipaq nyotayin? Israela, hoggub ngo nam laqpaq 
nyotayin? Hoggub ngo nam Adma hvb mvnyi tayin? Hoggub ngo nam Jeboiim 
hvb svgagvrwq nyotayin? Ngoqg hang urangv ngam mwwxy-mwwril mwwdu 
dvn; ngoqg aya mwwpanamv og bvla apa paal swwrab yuku. 

9Wm gudwn hvb ngoqg haaxaqnam mam ngo xaqlin ram; ngo Iprayim mam 
lokta twrram; hoggab ngo nyi ak ma, hvbmabde Pwnbov. nulug pengko ho 
Dvrwqbo Akv, hoo ngo hang lengtwr tvl haakram. 

10Bulv At Swg kokwb wtayin; mwv sony nyot ak hvb dugum gumtayin; hwdlo 
mwv dugum yukam, mwwg ko tulungv dou-haaga hoqgv tvmdwr dwrl haatayin; 

11bulv pvta tulu hvb Ijipt hoqgv tvmdwr dwrl haatayin, Assiriya gvda hoqgv 
pwk-yobur hvb, hoo bulug nammwb ngo bulam rookur tayin hvl, At Sw 
bibwqdo. 

12Vm mvvl Iprayimv hoo sur-rul Israel nombungv ngam hwwiyum dvn, 
hvbmabde Judangv sija godab Pwnbo lvgab wmin gvdwn hoo Dvrwqbo Akam 
dengky dvn. 

Hosiya 12 

1Iprayim dooiyam saqdwn hoo aal looxiam dou-cagag dooiyam ruqmin gvdwn; 
bulv xaalyongam la bamy-taiyam buqmw mvdwn; bulv Assiriya lvgab birnam 
pvvbam akam mvdvn, hoo kutiam Ijipt baqdwn. 

Israel gvla Judag Nyimurnam mam At Sw Beenam 

2At Sw Judag nyimuram ceekol beepa kun hoo mwwg lamta jaqb Jakubnvn laqm-
baqm tayin; mwwg bon nyinam hvbjaq mwv mwam hiqtayin. 

3Ann kepo uraho mwv mwwg borwg ludam gagabnum, hoo mwwg nyega 
gaatwb swwca yikho mwv Pwnbo lvgab gwbw humin sunum. 

4Mwv gumtw lvgab vcjaqb gwbw tumin sunum hoo tubyanum; mwwg 
mwwswnam mam mwv xabnv konum. Mwv Betel ho Pwnbon kvvrwqnum, hoo 
alo Pwnbo ngulug lvgab agam goonum- 

5Mwlwg Pwnbo At Sw, At Swg eminv mwwgab keedwb nyinbov: 

6“Hoqgab no, noqg Pwnbo svka ko-gab wkur to, abiam la jvqtwngam gvbwtvl 
dooto, hoo noqg Pwnbo gab kaaya yaal dooky do.” 

7Kwm-kor mvnbo akwg alaqlo xaalyob jaakanannv doodwn, mwv nyijab-nyiyab 
dvb abydvn. 

8Iprayimv benum, “Vv, hvbmabde ngo nyet dvn; ngoqgab ngo atv gumn kaapa 
pakun; ngoqg bon nyitaq mwlwho bulv ngoqg nyixaqkam la nyicam kaaparam.” 

9Ijipt gvda hoqgv ngo nulug Pwnbo At Swv, ngo nulam doogw uraho doom dvb 
mvtayin, dvminl soomin dvb xuqlinam aal hvb. 

10Ngo nyiqry benbo tulungam agam goonum; ngo su nyiqry kaanam mam naleq 
mvnam, hoo nyiqry benbo tulug lvgab dooiyw-doocnam mam jinum. 

11Gilead uraho nyixaqnamv doop nyiloqkam, hoq tuluhv jvqtw jaqb niqtuq 
haaram; Gilgal ho bulv hvvb tulungam pwr jidwn; rongog paap tuluho bulug 
yugwngv wlw paaca namhvb nyido. 

12Aram gvdab Jakub kenum; alo Israelv nywxw ak bon nyijonum, hoo nywxw ak 
naadwb mwv sviya rvky kijonum. 

13Nyiqry kaanbo ak hoggv At Sw Israelnvn Ijipt gvda hoqgv boolinum, hoo 
nyiqry kaanbo akv mwam rvkil yvgnum. 

14Iprayimv kacaq-bviyaq dvb biluq paku; hoqgab mwwg At Sw mwwg ywlw-
swtw twwnam mam mwwg aolo gorgy tulwqtayin hoo mwwg xima dvb nyinam 
tulungam mwam jikur tayin. 

Hosiya 13 

At Sw Israel aoho Mwwpaq dvb Pw-Hwwnam 

1Hwdlo Iprayim agam gooi yin, ho tvmdwrnum; mwv Israel uraho yuunam, 
hvbmabde mwv Baal lvgab nyixaqkam mwp nyokmab hoo sinkun. 

2Hoo sija bulv vi-vi yab nyic nyido, hoo bul atgab dvvcw guss tulungam mvnum, 
bulug rup hoqgv murty tulungam mvlaq jaqb mvnum, hoq mwlw hv jem mvnbo 
tulug jem mvnamv. Soq tulu sam hvl benum, “Hiyv nyi pwr jidwn svv ko 
tulungam moopup to.” 

3Hoqgab ar komcig gums hvb bulv nyitayin ho gums hvb nyebia jaqb nyipaq dvn, 
jurpy daqyam omsuqkam xabxaqnam hvb nyidwn ho mwwlo hoqg mwk juunam 
hvb nyidwn. 

4Hvbmabde Ijipt gvda hoqgv ngo nulug Pwnbo At Swv; nulv asaq Pwnbo 
cengmanam hvbmabde ngam twq, hoo ngoqg lvvg alo ywwlin bo dooma dvn. 

5Ngo su nulam deexa-raralo, jwwxa xaak gvda lo ceegnum; 

6hvbmabde hwdlo bulv nwmw dvl, bulv bwwr yikho, bulv dvdeq kunum, hoo 
bulug hangam joorab kunum; hoqgab bulv ngam mwwpa kuma. 

7Hoqgab ngo bulgab sony nyot ak hvb nyipa ku; hogga takar ak hvb ngo lamta 
bviyoqho toos tayin. 

8Sutum akwg kongam naareq yukam mwnwg humbaq namhvb ngo bulug aoho 
humbaq tayin; ngo bulug swqbwngam pucil puxo tayin, hoo nyoro svdinv 
hoggub bulam puc-puinam hvb, hoqho ngo bulam sony nyot ak hvb mvcaq-
mviyaq tayin. 

9Israela, mwv nam twrm do, hoggab nulv ngam ceeko do, svka boam nulv ceeko 
do. 

10Nulug bopam mwlwngam ywwlin dvb, nulug lvpw atv hogloqho sija? 
Hogloqho nulug pvvb bvvl doogbo tulungv- hiyam nulv hvl benum, “Ngam lvpw 
at lo ak lvpw atwg nyega ko lo jitwb hvnam.”? 

11Ngoqg haaxaq yikho ngo nulam lvpw at ak jinum; hoo ngoqg hang lingtwr 
yukho ngo mwam naaxanum. 

12Iprayim nyixaqkv buqporl buqca do; mwwg nyicam noosu lo ap pa. 

13Ko cinc cinam vcv mwam haadwn, hvbmabde mwv mwwlaq maanbo ko tuupv, 
hoggab kvtaq bo moodho hwdlo nvmmam-nvpv puko yikho mwv atv lengma 
sunum. 

14Ngo bulam Sux-ywlw ator hoqgv rvlin tai nvi yv? Ngo bulam sig hoqgv ywwlin 
tai nvi yv? Sinam ma, hoglo nulug swlin-momin namv? Sux-ywlw nga, hoglo 
nulug cumdwqkv? Ngoqg vnyiq soqgv aya kaapanam mam kvs pakun. 

15Mwwg vbw-bor tulug pengko ho mwv swws-gees jaqkam, deexa-rara hoqgv 
ywrab layil dou-cagag dooiyv, At Swg dooiyv, haatayin, hoo mwwg sokumv 
xabtayin; mwwg iss subuq buqlin kov cwwgoq-deegoq goqtayin; hoqhv mwwg 
xinam gumn mwlwngv yuupaq mvtayin. 

16Samariyangv mwnwg nyixaq gorgiam baqtayin, hoggab mwnwg Pwnboam 
mwn ceekol tvjw maanum; bulv lyoqr orioq gombub haatayin; bulug ko 
anyongam cwr-cwrwb twqmin tayin, hoo bulug ko gvnbo dvn tulungv gampaq 
tayin. 

Hosiya 14 

At Swg Dookub Hookur Tvk Hvl Xumnam 

1Israela, nulug Pwnbo At Swg dookub hookurto, hoggab nulug nyixaq gab nulv 
dwqtup paku. 

2Gomcwram nulug lvgab naato hoo At Swg dookub hookur to; mwam beto, 
“Mwlwg nyixaqkam naapaq tuku; hoggv aldvn loorwqto, hoo ngulv ngulug 
nvbcwrv dingrwl hvvb tulungam pwr jitayin. 

3Assiriyangv ngulam ywwlin nyoram; ngulv svpur tulug aoho wkram; hoo 
ngulug alaq mvnam mam ngulug Pwnbov hvl ngulv bekram. Noqg ho hopinv aya 
mwwpanam mam kaapa dvn.” 

4Ngo bulug gaqxar kunam mam mvdar tayin; ngo bulam danyib aby tayin, 
hoggab ngoqg haaxaqnamv bulug hoqgv wkur pakun. 

5Ngo Israel gab gums hvb nyitayin; mwv lili opu hvb puutayin; mwv Lebanonwg 
svvn tulu rwb hvb guugab tayin; 

6mwwg nviyin jurlin tayin; mwwg kangamnamv olib hvb nyitayin, hoo mwwg 
sungamnamv Lebanon hvb nyitayin. 

7Bulv hookurl hoo ngoqg doonyium niikum ho dootayin; bulv am hvb swwtayin; 
bulv roo opu puunam hvb puutayin; bulam yuunamv Lebanonwg roo ala hvb 
nyitayin. 

8Iprayima, murty tulu lvgab ngo hoggv nyin tan? Soq si ngo su birwqdvn hoo 
nulam kvvyw-tada dvn. Ngo nywywngam jeel doonbo Saipres hvb nyidwn; 
ngoqg soqgv nulug aaxiv haadwn. 

9Hiyv xeq mwwlaqdvn, mwam soq pagoq tulu sam cengmto; hiyv xeq hingkib 
mwwdwn, mwam soq tulu sam cengmto; hoggab At Swg lamtangv kvtaqdvn, 
hoo jvqtw bov hoqb wdwn, hvbmabde nyimurbo tulungv hoqham caajab dvn. 

Joyel 

Joyel 1 

1At Swg gomcwrv, Pituyelwg ko tuup Joyelnvn haanum. 

Komar Takamg Nyob Paanam 

2Axa tulu nul, sam tato; gvdag doonbo mwlwngv ruucw kwrgabto! Nulug swwca 
deek aalho, ho nulug ab tulug aalho soq svk nyinam si nyin mvi yv? 

3Nulug ko tulungam soq sam betamto, hoo nulug ko tulu hoqg bulug ko 
tulungam betam mvto, hoo bulug ko tulungv akta haata bo ko hotam mam betam 
mvto. 

4Hoggv komar takamv dvngo pan, ham twwiyap yabkarbo takamv duiyum paku. 
Hoggv twwiyap yabkarbo takamv dvngo pan, ham poqkar yvnbo takamv 
duiyum paku, hoo hoggv poqkar yvnbo takamv dvngo pan, ham dwtwrbo 
takamv duiyum paku. 

5Huurab to twwxum bo nulv, hoo xabto, hoo vcjaqb sogoql xabto, opo twwnbo 
nul mwlwngv, hoggab tiiswrbo opongam, nulug agamv twwpa kuram. 

6Hoggab ngoqg gvdangam asaq nyook ak ceekol daqrab paku, hoqhv ator jaqpa 
hoo xinya nyoma; hoqg exiv sony nyot tulu exy go, hoo hoqhv sony nyot nyem 
akwg lvqky hvb doodo. 

7Soq si ngoqg roo annam domyu-damca paku hoo ngoqg taoq svvnam yvqmwq 
dvb mvnum; hoq si bulug sukuqkam diibin tvl hoo kwrtab paku; haqb tulungam 
singdwb dvb mvpa ku. 

8Mwnwg tvmw swwca yikho begaqnam paada ak gab mvvngam akv tuila vjam 
kootwl nyix-riinam hvb nyido. 

9At Swg nam hoqgv dvnam-twwnam mam aky jinam mam mutum pakun. At Sw 
gab bon nyinbo tulungv, nyub tulungv nyix-riinam. 

10Rongo tulungam muiyu-mvcanum, gvdangv kvjnam, hoggab vly axeqngv 
twryum paku, twwsv xoopa ku, kutiv lengk ma. 

11Hvnyw to, rongo mvnbo tulunga; vcjaqb sogoql xabto, roo boolu mvxaqbo 
tulunga, hoggab wtw ammam la tanyeq vly naady sanam rongongv yuupaq paku. 

12Roo annv sengpa ku; taoq svvnv swwnyi kuma. Annar svvnv, pvng svvnv, hoo 
Appel svvnv, ho rongog hog svvnv mwlwngv sengpa ku, hoo nyia ko tulug 
hempnamv mooma-sasa paku. 

Mwwkur Tvk Hvl Goqnam 

13Nyub tulunga, tuila vjam kootwl hoo nyix-riito; vcjaqb sogoql xabto, yugw lo 
bon nyinbo tulunga. Urab haato, tuila vj kootwl ai yupwngam dooto, ngoqg 

Pwnbog bon nyinbo tulunga! Hoggab dvnam-twwnam akiam nulug Pwnbog 
nam hoqgv parl ap paku. 

14Dvma-twwmab nyedar darxaqto; piwr jwr-jwr dvb dookum lo ak goqto. Axa 
tulungam goqkum to hoo gvdag doonbo mwlwngam nulug Pwnbo At Swg 
namho goqkum to, hoo At Swn sogoql goqto. 

15Mwwdwqto hoqg aal gab! Hoggab At Swg aalv ogum paku, hoo Pwnbo hoqgv 
twrm tanam moodv haado. 

16Dvsam nulug vnyiq kaaga hoqgv, ho hwnyir-hvmaram la mwwngam nammam 
ngulug Pwnbo nam hoqgv mutum kuma yv? 

17Vly liitanam aaxiv ked ura lo sengpa ku; noosu tulungv suuram paku; noosu 
tulungam sapia paku hoggab vliv singyum ko-gab. 

18Hoggub svdin tulungv sigin dvn! Sibin-svv mwlwngv hendar-henpar kuma 
hoggab bul gab nwmw dvs dooma; sviya yaacam mvkam hentwr dvn. 

19At Swa, nam, ngo goqdwn. Hoggab nyora raataqg nwmw tulungam wmv 
guiyum paku, hoo rongog svvn mwlwngam moiliv guiyum paku. 

20Nyorog svdin tulu ngvkam noqg gab singaqnam hoggab pobu kucw mwlwngv 
xootwr paku, hoo nyora raataqg nwmw tulungam wmv guiyum paku. 

Joyel 2 

At Swg Aalv 

1Jaiyon ho tuuly ak miqto; ngoqg dvrwqbo puutu ao lo tacin dvb yal dulin mvto! 
Gvdag doonbo nyi mwlwngam tvmdwr hwqm to, hoggab At Swg aalv hoodu do; 
hoqhv ogumto, 

2doomwq-dooiyam bvla kan twdwq aal loog, doomwq-pulupnam la kan twdwq 
pulupnam aal loog! Koi bvla atorbo nyiilungv kaiya poogub puutu tulug aoho 
hwwlupnam; bulug hvb nyinbo otuqho nywywngam nyika maapwn, ho haata bo 
mwlwg ko hosiqg vnyw tuluho bulam nyinam hvb lokta nyikram. 

3Bulug otuqb wmv gudwn, hoo bulug langk ho wm moiliv bioqdwn. Bulug agaho 
gvdangv Iden boolu hvb nyidwn, hvbmabde bulug langk ho haqpaqnam deexa-
rara ak doodwn, hoo bulv hogloqkam keleqko dooma dvn. 

4Bulug nyuqtuq-moorv svpur tulug nyuqtuq-moor hvb nyido, hoo nyob panan 
svpur tulu hvb bulv xardo. 

5Ceriot tulug dunam-xaanam hvb, bulv puutu tulug aob juqca dvn, tolum-
lumtaqkam wm guikam bumnam hvb, vcjaqb atorbo sipaiyv nyob patab 
soolinam hvb nyidwn. 

6bulug agaho nyiilungv vcjaqb mwwdwq dvn; nyuqm mwlwngv mooma-sasa 
dvn. 

7Nyob panbo hvb bulv mvdwn; sipai tulu hvb bulv bvliam yamka dvn. Bulv at-
atwg lamtab wdwn; bulug lamta tulu hoqgv bulv wxaq maadvn. 

8Bulv akwn-akwn tumin suma dvn; vx-cerv atwg lamtab wdwn; bulv nwwxo-
svtam hoqgv mvpial lengdwn hoo mvturl ap maadkun. 

9Bulv bopam aob juqca dvn, bulv bvly aob xardwn, bulv geecal nam urab giilwq 
dvn, bulv pupum hoqgv dvcobov haanam hvb haadwn. 

10Swcwngv bulug agaho hwqdin dvn; doangv tvmdwr dvn. Doonyi la poolv kan 
twdwq dvn, hoo takar tulungv huto huuk maadwn. 

11At Sw mwwg yalam mwwg sipai agaho dulin mvdwn, hoggab mwwg 
svmcwngv vcjaqb koidvn; hiyv mwwg gomcwram nyidwn hv ator jaqdvn. 
Hoggab At Swg aalv koi bvla swrdorxeq dvn; hiyv ham cwqnyi dvn? 

At Swg Dookub Hookurto 

12“Sijakam,” At Sw bibwqdo, “dery reel, xabjo ywl, hoo nyix-riinam lvgab; nulug 
hang bumpwngv ngoqg dookub hookurto; 

13hoo nulug hangam mvko to hoo nulug vjam puceqnam hama.” Noqg Pwnbo, At 
Swg dookub hookurto, hoggab mwv anya bvla aya mwwpa dvn, hang lengla 
maadwn, hoo naleq jaqb tumab aby dvn; hoo ciqcaq-bviyaqb mwv jipaq dvn. 

14Hiyv cengdwn mwv hookur layil hoo jipaq maab nyikam sunv yv, hoo dvnam 
twwnam lvqc akiam mwam apaq jimab nyikam yinpv noqg Pwnbo At Sw gab? 

15Jaiyon ura lo tuuly miqto; dvma twwmab vrnam mam darxaqto; piwr jwr-jwr 
dvb dookum mam goqto; 

16nyiilungam goqkumto. Nyi tulungam darxaqto; axa tulungam hookum mvmto; 
ko tulungam la, gwwi twwxiqbo tulungam goqkumto. Paadangv mwwg wrw 
dookam apaqto, hoo tvmwngv mwnwg pwqlwngam apaqto. 

17Nam baag gvla yugw pengko ho nyub tulungv, hiyv At Sw gab bon nyinbov, 
xabg dvl hoo beto, At Swa, noqg nyiilungam cwqg dvl apaq tvbv, hoo noqg gumn 
otungam nyob asaqg pengko lo benyi-beya bem mvmabv. Hoggab bulv nyi tulug 
pengko lo benyi tayin, “Bulug Pwnbov hoglo?’” 

At Sw Aya Mwwpanam 

18Ho At Sw mwwg nyook gab kaaneqnum hoo mwwg nyi tulu aoho aya 
mwwpanum. 

19At Sw birwqnv mwwg nyiilungam benum, “Kaato, ngo nulam dvsam, twwsam, 
hoo kutiam kanam nomdu gvdwn; hoo nulv hang xumta yukun; hoo nyob asaq 
pengko lo ngo nulam benyi beya bem kuram. 

20“Ngo nyoodum daiya nyiilungam nul galoqkv aado jaqb mvpaqtayin, hoo 
mwam cwwgoq-deegoq goqk hoola deexa-rara nyook ho ruqpaq tayin, mwam 
ceetorbo tulungam dou-cagag sa-svlob ruqpaq tayin, hoo mwam ceebio boam 
dou-haagag sa-svlob ruqpaq tayin; mwwg hoqgv nvkiq-nviyiq kvla naiyangv 
vigo suurab tayin, hoggab mwv koijaq pagoqkam nyipa kun. 

21“Gvda nga, bos maabv; mwwngamto hoo hwnyir-hvmarto, hoggab At Sw 
koijaq pagoqkam nyipa kun! 

22Moorog svdin tulu, nulv bos maabv, hoggab nyorog nwmwngv jeedku; svvnv 
aaxy xeedku; taoq svvnv la roo boolungv biqbiq jaqb aaxy xeedo. 

23Mwwngamto, Jaiyonwg ko tulunga, hoo noqg Pwnbo At Sw ho hwnyir-
hvmarto, hoggab mwv nam ywwlin dvb nyebia jaqb nyodongam hom jipan; 
nyodo hoco boam la honyiu boam, mwv noq gab naleqgo nyodongam hol 
mwjpan. 

24Jurpy mvkho amv naleq tayin; roo ala twwsv la kutiv uppum ho topoq-toloq 
tayin. 

25Twwiyap yabkarbo takam, poqkar yvnbo takam, hoo cel dwtwrbo takam mam, 
ngo nulug pengko lo ngoqg sipai mvqlw jaqb kanam nvmlwqtvl, nulug 
rongongam dvpaq mvnam vnyw ham, ngo laabo yaab swwm dukub nulam jikur 
tayin. 

26“Nulv naleqgo dvtayin hoo xumt tayin, hoo noqg Pwnbo At Swn paqtayin, hiyv 
nulam swrdorxeq jaqb nyij pakun. Hoo nywywngam lokta ngoqg nyiilungam 
hvnyw-harho vlwq kuram. 

27Ngo Israel pengko lo doodwn hvl nulv cengtayin, hoo ngo nulug Pwnbo At Swv 
hoo asaq dooma dvn. Hoo nywywngam lokta ngoqg nyiilungam hvnyw-harho 
vlwq kuram. 

At Sw Mwwg Dvrwq Yalam Jilwq Tayin 

28“Hoo kokwngam hoq moodv wl haatayin, ho ngo nyia ko mwlwg aoho ngoqg 
Yalam jilwq tayin; nulug nyega ko tulungv hoo nulug nyem ko tulungv nyiqry 
kaatayin, nulug nyekam-xox tulungv yuma maatayin, nulug nyijwr yaapa 
tulungv nyiqry kaanam hvb kaol kaatayin. 

29Hoq aalam nyera-paqn tulug ao hookam ngo ngoqg Yalam jilwqtayin. 

30“Hoo doa ao tolo la swcw nvg aoso hijum swtw bvla wmmwb hoo wm mwk 
tiqbu hvb swrdorxeqkam kaakin tayin. 

31At Swg koi bvla swrdorxeq aalv haama taab, doonyiv kan twdwq tayin, hoo 
poolv ui hilum hvb nyitayin. 

32Hoo hiyv xeq At Swg eminam goqdwn ham vx-ceram ywwtayin. Hoggab Jaiyon 
puutu hoola Jerusalemho kelinbo nyi tuluhv dootayin, At Sw beknam hvb, hoo 
bulug pengko ho swwl doonbo tuluhv At Swg goqlinamv. 

Joyel 3 

At Sw Nyob Tulungam Pw-hwwdwn 

1Hoggab kaato, hoq aalam la moodam, hwdlo ngo Judangam la Jerusalem mam 
nvtaqnam mam jikurtayin. 

2Ngo nyob tulungam bookam tayin hoo Jehosapat lywpa ho bulam boal bookum 
tan. Hoo ngo alo bulam pw hwwtab haatayin, ngoqg otu nvvsiqbo Israel gvla 
ngoqg nyi tulug kwlib, hoggab bulv nyob asaqg pengko ho bulam cwrsaq-bvraq 
twqb mvpa kun hoo ngoqg gvdangam mvpin-mvra pakun, 

3hoo ngoqg nyi gab tak kaapa ku, hoo nyega ko ak yocu-yabio nyim dvb kwm-
kor mvpa kun, hoo nyem ko akam opo gob puql twwpa kun. 

4“Nulv ngoqgab hoqgv, Taiyar la Sidon na, hoo Palistiyag durbu-buupwnga? 
Nulv ngam hog ak jikur tad nvi yv? Nulv ngam jikur kuba nyiloqkam, ngo nulug 
jinam mam nulug atwg dumpo aoho nyebia jaqb hookur mvtayin. 

5Hoggab nulv ngoqg rupam hoo ngoqg hunam naag nukun, hoo ngoqg gumn nyet 
nulug xumk nam urab baqg nukun. 

6Juda gvla Jerusalem nyiilungam bulug atwg door-doopw hoqgv bulam aadob 
mvpaq dvb Gwrik nyiilungam nulv puqpa kun. 

7Kaato, ngo bulam nwqur tayin nulv bulam hog loq nyook hoqgv puqpa kun, hoo 
ngo nulug jinam mam nulug atwg dumpo aoho hookur mvtayin. 

8Ngo nulug nyem-nyega ko tulungam Juda nyi tulug alaqho puqlwq tayin, hoo 
bulv bulam nyob aado bo Sabiyan nyookub puqtayin, hoggab At Sw goopa kun. 

9Soq sam nyob tulug pengko ho pui dugaqto: nyob panam gab darxaqto; atorbo 
nyiilungam biur to. Nyob panbo nyiilungam nyob pakwb ogum hvvnwq mvto; 
bulam daqrab mvto. 

10Nulug hal-tuqn nanam lyoqr orioq hvb jwwjab to, hoo nulug oxaqnan loodab 
pam nwwxob mvto, laanyi maanboam bemto, “Ngo nyob paky bo akv.” 

11Hwwiyiq doonbo nyob tulungv, nulv nyebia jaqb haato, hoo tolo nulv atv 
hookum to. Noqg nyob paky bo tulungam bookuml boato, At Swa. 

12Nyob tulungam bulam atam nwqur mvm suto hoo Jehosapat lywpa ho haamto; 
hoggab tolo dootwl hwwiyuml doonbo nyob tulungam pw-hwwtayin. 

13Pee-ngam gvbwqto, hoggab vliv ningyum paku. Wto, kwm-kor mvto, hoggab 
twwsv bwwr paku. Pwcw cwro lo toopoq-tooloq paku, hoggab bulug almanv 
koijaq paku. 

14Pvvb mvk lywpa ho, mvqlw jaqpa, mvqlw jaqpa! Hoggab pvvb mvk lywpa ho 
At Swg aalv ogum hvvnwq paku. 

15Doonyi la poolv kan twdwq paku, hoo takar tulungv huto huuk maadwn. 

16Jaiyon hoqgv At Sw dugum gumdo, hoo Jerusalem hoqgv mwwg yalam dulin 
mvdo, hoo doa ngvla swcwngv hwqdin do. Hvbmabde mwwg nyiilu gab At Sw 
cwwgwnan akv, Israelwg nyiilu gab ceetornan akv. 

Kokwngam Judag Yuudynam 

17Nulug Pwnbo At Swv hvl nulv ngam cengtayin, ngoqg dvrwqbo puutu, Jaiyon 
lo ngo doon bov. Hoo Jerusalemv dvrwq tayin, hoo nyoodo nyiilungv 
nywywngam hoqb wpeq kuram. 

18“Hoo hoq aalam puutu tulu hoqgv tiiswrbo twwsv dilintayin, hoo yorn tulungv 
gwwi tolin tayin, hoo Judag kucw-korongv issiv tomin tayin; hoo At Swg nombu 
hoqgv issiv buqlin lengtayin hoo Sittim lywpangam issiv tooyaq tayin. 

19“Ijiptv haqpaqnam gob nyitayin hoo Idomv haqpaqnam deexa-rara akgob 
nyitayin, hoqgab Juda nyiilungam yolu-swcin dugam gab, hoggab bulv danyi 
nyiam bulug gvda lo ywlw-swtw twwpa ku. 

20Hvbmabde nwrba gob Judaho, hoo Jerusalemho nulug ko hotam mwlw nyiv 
dootayin. 

21Ngo bulug hijum kwliam daqtayin, hog loq hijum mam ngo kwliam daqma 
taapwn, hoggab At Sw Jaiyon ho doodwn.” 

Amos 

Amos 1 

1Tekoag sviya rvkybo pengko hoqgv Amoswg gomcwr agamv haanum, mwv 
Israelwg pagoqkam kaapanum Ujjiya Judag lvpw atwb swwd moodho hoo Joas 
gv ko tuup Jeroboam, Israelwg lvpw atwb swwd moodig vnyw nyingwg otuqb 
nyioby hwqma tai yikho haanum. 

Israelwg Door-doopw tulungam Pw-hwwnam 

2Hoo mwv benum: “Jaiyon hoqgv At Sw dugum gumdo hoo Jerusalem hoqgv 
mwwg yalam dulin mvdo; ww hwwtaqho sviya rvkybo tulungv nyix-riido, hoo 
Karmelwg puutu aongv sengdo. 

3Soq sib At Sw bedo: “Damaskaswg luum go nyixaqnam gab, hoo lwpy deenam 
gab laqm-baqm deenam mam ngo nookur kuram, hoggab dvvcw am jaaxaqnan 
lvgab bulv Gilead ammam jaaxaq paku. 

4Hoqgab Hajaelwg namho ngo wm ak rwlwq tayin, hoo hoqhv Benhadadwg 
atorb cwwgwnanam guiyum tayin. 

5Damaskas gv dvvcw toggoqkam—ngo mvpia tayin, hoo Ebin lywpa hoqg 
doonbo tulungam mutum tayin, hoo Beteden hoqgv hiyv mwv lvpw atwg 
beqnyiangam bwwl doogdvn; hoo Kir urab Siriya nyiilungv nyuum wtayin,’’ At 
Sw bedo. 

6Soq sib At Sw bedo;” “Gajag luum go nyixaqnam gab, hoo lwpy deenam gab, 
laqm-baqm deenam mam ngo nookur kuram, hoggab bulv nyi mwlwngam Idom 
mam bulam jipaq taab nyumwb boog nukun. 

7Hoqgab Gajag bvly aoho ngo wm ak rwlwq tayin, hoo mwnwg atorb 
cwwgwnanam guiyum tayin. 

8Asdod hoqgv doonbo tulungam mutum tayin, hoo Askelon hoqgv hiyv mwv 
lvpw atwg beqnyiangam bwwl doogdvn; Ekronnam ngoqg alaqkv ceekol 
jwwtayin, hoo Palistanwg boumnam tulungv yuupaq tayin,” At Sw Pwnbo bedo. 

9Soq sib At Sw bedo: “Taiyarg luum go nyixaqnam gab, hoo lwpy deenam gab 
laqm-baqm deenam mam ngo nookur kuram, hoggab nyi mwlwngam bulv Idom 
mam jilwq kunum, hoo vbw-bor gob birnam mam mwwpa kumanum. 

10Hoggab Taiyarg bvly aoho ngo wm ak rwlwq tayin, hoo hoqhv mwnwg atorb 
cwwgwnanam guiyum tayin. 

11Soq sib At Sw bedo: “Idomg luum go nyixaqnam gab, hoo lwpy deenam gab 
laqm-baqm deenam mam ngo nookur kuram, hoggab mwwg vbw-boram mwv 
lyoqr orioq bvvtwl ruqmin gvnum hoo aya mwwpanam mam ludum kunum, hoo 

mwwg haaxaqnamv vcjaqb xoqyul doonum, hoo mwwg hang lingtwrnam mam 
nwrba gob mwv pvvnum. 

12Hoqgab Teman aoho ngo wm ak rwlwq tayin, hoo hoqhv Bojrag atorb 
cwwgwnanam guiyum tayin. 

13Soq sib At Sw bedo: “Ammon nyi tulug luum go nyixaqnam gab, hoo lwpy 
deenam gab, laqm-baqm deenam mam ngo nookur kuram, hoggab bulug nyook 
vrram bulv taqt dvb mvdwb, Gilead ho bulv ko gvnbo nyem kepongam padeq-
paiyeq pakun, 

14Hoqgab Rabbag bvly ho ngo wm ak tolwq tayin, hoo hoqhv mwwg atorb 
cwwgwnanam guiyum tayin, nyob pady aalam sogoqnam hvb, cwkeq-lemeq 
dooi yid aalam doogum dooi ak wnam hvb; 

15hoo bulug lvpw atv, mwv la mwwg ko tuup tulungv lvkin gob nyuum wtayin,” 
At Sw bedo. 

Amos 2 

1Soq sib At Sw bedo: “Moabg luum go nyixaqnam gab, hoo lwpy deenam gab, 
laqm-baqm deenam mam ngo nookur kuram, hoggab Idomg lvpw atwg alo 
tulungam mwv mui hvb gumnum. 

2Hoqgab ngo Moab ao lo wmlo ak rwlwq tayin, hoo hoqhv Keriotwg 
cwwgwnanam guiyum tayin, hoo hur-matab ko pengko ho, kiir-magoqko 
pengko ho hoo tuuly yal dukho Moabv sitayin; 

3Ngo pvvb bwwl doog boam hoq pengko hoqgv mvpaqtayin, hoo hoq lvpw atwg 
nyega mwlwngam mwwg lvgab mengtayin,” At Sw bedo. 

Juda aoho Pw-hwwnam 

4Soq sib At Sw bedo: “Judag luum go nyixaqnam gab, hoo lwpy deenam ham, 
laqm-baqm deenam mam ngo nookur kuram, hoggab bulv At Swg pvvbam 
haqpaq paku, hoo mwwg pvvb tulungam pvvl ap kuma, hvbmabde bulug vm 
mvvnamv bulam nyogaq gaqxar mvpa ku, hog loqb bulug ab tulungv wknum 
hoqb bulv wmin gvnum. 

5Hoqgab Judangam ngo wm ak rwlwq tayin, hoo hoqhv Jerusalemwg 
cwwgwnanam guiyum tayin. 

Israelam aoho Pw-hwwnam 

6Soq sib At Sw bedo: “Israelwg luum go nyixaqnam gab, hoo lwpy deenam laqm-
baqm deenam mam ngo nookur kuram, hoggab bulv jvqtwngam rup gab 
puqnum, hoo pwma-cima bo tulungam samtaq ak gob puqnum— 

7hiyv jwwgwg dumpongam diimwr urab cvvlynam hoo duqtwr duqn bo 
lamtangam daqyeqnam; nyi akv la mwwg abv nyijwr akin dookub wdwn, 
hoqgab ngoqg dvrwqbo eminam kacdvb mvpa kun; 

8bulv yugw gwwxig bviywr lo dingrwl naaknum vj aoho bulv atv gel kargaq dvn, 
hoo hiyv galoqkv xoolin kunam opongam bulv bulug Pwnbo nam uraho 
twwdwn. 

9“Hvbsujaqkam ngo su Amor nyiilungam bulug agaho twryum mvnum, hiyv 
aongv sidar svvn tulug hvbkalam aonam, hoo hiyv ok svvn tulug vdwnum 
hvbkalam vdw dvn; ngo mwwg aoho aaxiam la hoo mwwg niikum urag rwb 
tulungam twryum mvnum. 

10Hoqhv ngo su hvraqb nulam Ijipt gv nyook hoqgv lvvgwb boolinl wgnum hoo 
vnyw campy go deexa-rara lo bool wgnum, Amor nyi tulug nyookam naam dvb. 

11Hoo ngo nulug ko tuup tulu gon nyiqry benbo tulungam swwrab mvnum, hoo 
nulug yaapa swwca bo tuugin dvrwqb swwm dvb mvnam. Soq sib nyima namyv, 
Israelwg nyi tulunga?” At Sw bibwqdo. 

12“Hvbmabde dvrwqb swwm dvb xuqnam akkam nulv opo twwmnam, hoo 
nyiqry benbo tulungam gaml jil, ho begamv, ‘Nulv nyiqry bema bv.’ 

13“Kaato, igin ho vliam swwteq-swwteql swwlwqnam hvb, ngo nulam nulug 
nyook uraho swwlwq tayin. 

14Kenbov nyebia jaqb kek hoqgv yuupaq tayin, hoo atorbov mwwg atoram 
turkur kuram, ho atorbov mwwg swwgam ywwlin nyoram; 

15hiyv illiam bwwdwn hv daqnyi kuram, hoo hiyvg lvpiangv nyebia jaqb xardwn 
hv mwv atam ywwlin nyoram, ho hiyv svpur ho xardwn hvvkam mwwg 
swwgam ywwlin nyoram; 

16hoo atorbo pengko ho hiyv hang haakam dvn hoq aalam talo tvl ketayin,” At 
Sw bibwqdo. 

Amos 3 

Israelwg Nyixaqnamv la Laqm-Baqnam 

1Ijipt nyook hoqgv ngoqg boolinum imiq dvpar, Israelwg nyi tulunga, soq 
gomcwr sam tato, At Sw nulam ceekol agam goopa kun: 

2“Swcw soqg imiq dvpar mwlw hoqgv nulam aro ngo cengtwq dvn; hoqgab 
nulug nyixaq mwlw gab ngo nulam laqm-baqm tayin. 

3“Hwdlo bulv loomin suma bvnyiloqkam, nyi vnyiv lvkin gob wbam dvn yv? 

4Hwdlo sony nyotv ces sam kaapa maaikam, mwv mooro lo dugum gumd nvi yv? 
Hwdlo sony nyot nyopa kov hog ak nootu majaqb, mwv lwwpwq hoqgv sogoq 
dvn yv? 

5Hwdlo swcw aoso vd-gurw doomab, pvtangam hoqtu dvn yv? Hwdlo vd-
gurwngv hog hoqma jaqb, beqsam dvn yv? 

6Hwdlo bopamho tuuly miqyikam, hoo nyiilungv bos maad nvi yv? Hwdlo At Sw 
ham nyima bvnyiloq, ciqcaq-bviyaqkv bopamho haasam dvn yv? 

7“Hoggab mwwg nyiqry benbo nyera tulungam mwwg mwwsnam mam bepor 
maad deedy dib Pwnbo At Sw hog nyima dvn. 

8Sony nyot dugum gum yikam; hiyv bos maatayin? Pwnbo At Sw agam goop 
kunam mam; ham hiyv nyiqry belin nyomab pvvnyi dvn?” 

9Asdod ho cwwgwnan tulungam hoo Ijipt gvdag cwwgwnan tulungam pui 
bekinto, hoo, “Samariyag puutu tuluho nulv atv hookum to hvl beto, hoo mwnwg 
ura vcjaqb hur-matab-nyinam mam, hoo mwnwg pengko ho nyijab-nyiyiqnam 
mam kaaka to.” 

10At Sw bibwqdo, “hiyv yolu-swcinam la naalil naareqnam mam bulug 
cwwgwnanho poocuml apbov” “lootwngam hoggub nyiyin dvn ham bulv 
cengma.” 

11Hoqgab soq sib Pwnbo At Sw bedo: “Hoo nyookam ceebiongv hwwiyum tayin 
hoo nulug cwwgwnanam nulug hoqgv mvgeq tayin, hoo nulug cwwgwnam 
tulungam mviyaq-mvcaq dvb nyitayin.” 

12Soq sib At Sw bedo: “Sviya rvky bov hoggub sony nyotwg agam hoqgv lvpia 
lwnyiam maalo nyuru ruugwn ywwlinam hvb, hiyv Samariya ho doonbo 
Israelwg nyiilungam, dootamnan cuurwngam la kartaqnan gojaqkam ywwlin 
tayin. 

13“Tato, hoo Jakubg dvparam ceekol pui baqto,” mwlwg Pwnbo akv, Pwnbo At 
Sw bibwqdo, 

14“hoq aalam Israelam mwwg nyimurnam tulu gab ngo laqm-baqm dvn, Betwl 
yugw tulungam ngo mvpia tayin, hoo yugwg vrrw tulungam papaq tayin hoo 
kedho yoqp tayin. 

15Tapam poolwg la dug poolwg nam tulungam ngo mvpia tayin, hoo kwlwq-
kvlaq dvb nam mvnam tulungv yuupaq tayin, hoo nam namtbo tulungv nyiita 
yukun,” At Sw bibwqdo. 

Amos 4 

1“Basanwg svv hvvn tulu, soq gomcwr sam tato, hiyv Samariyag puutu aoho 
doon bov, hiyv jwwgw boam nyijab-nyiyiqbov, hiyv pwma-cima boam mvnyi-
mviya bov, hiyv nulug nyol tulungam, bedwn, ‘Bwato, ngulv twwtayin!’ 

2Pwnbo At Sw mwwg dvrwq hoqgv dingr pakun ho, kaato, nulug aoho moodv 
hoodu do, hwdlo bulv nulam vkarv lvgab aadob seel wtayin, nulug vtwr-anya 
akkam kam ngui vkar lvgab hoqtu tayin. 

3Hoo nulv taqbo ung tulu hoqgv lvvgwb, vx-cerv dinda jaqb wtayin; hoo nulam 
Harmon urab joolwq tayin,” At Sw bibwqdo. 

4“Betelwb haal, hoo nyimur dvn; Gilgal ho, hoo naleqgo nyimur dvn; ar roxiam 
nulug pwr jinam mam, loum deen aal looxiam nulug jibwqnam akiam bwa jito; 

5nuunbo wtwngam paqyalinco hvl aky pwrwb jito, hoo hang mwab aky jinam 
tulungam pui bekarto, hoggab nulv ham nyidwb aby dvn, Israelwg nyi tulunga!” 
Pwnbo At Sw bibwqdo. 

Israelv At Swg Dookub Hookur Kuma 

6“Nulug bopam mwlwho ngo nulug exiam dvrwq dvb doom tukun, hoo nulug 
nyook mwlwho dvs dooma dvn, hvbsujaqkam nulv ngoqg dookub hookur 
maanum.” At Sw bibwqdo. 

7“Hwdlo vly naasv pool borum gob dooxiq yikho ngo nyodongam kam nulgab 
hom kumanum; ngo bopam akwn ho nyodongam hom dvn, hoo bopam akwn ho 
nyodongam hom mvma dvn; rongo rwqgwn ho nyodongam hom dvn, hoo nyodo 
hoiyaq maanam rongongv sengknam; 

8hoqgab bopam vnyi-oum gon asaq bopam ho iss twws gab gaqkarl yvnum, hoo 
bulv xumt maadwn; hvbsujaqkam nulv ngoqg dookub hookur maanum,” At Sw 
bibwqdo. 

9“Nulam dooi-palam hoo dwr-pee lvgab ngo jwwnum, nulug boolu mwlwngam 
la roo boolungam, nulug tao svvnam la olib svvn tulungam komar takamv 
dwtwrnum, hvbsujaqkam nulv ngoqg dookub hookur maanum,” At Sw bibwqdo. 

10“Ijipt ho kanamnam hvb ngo nulug pengko ho dwr-peengam kanamnum; ngo 
nulug swwca bo nyiilungam lyoqr orioq lvgab mengnum, hoo nulug svpur 
tulungam aadob boopaqnum, hoo ngo nulug nyupumho nulug svmcwg 
naaiyangam suupa mvdwb mvnum; hvbsujaqkam nulv ngoqg dookub hookur 
maanum,” At Sw bibwqdo. 

11“Pwnbo hoggub Sodom mam la Gomorrangam mengpaqnum hvb, ngo nulug 
nyi tuugin mengpaqnum, hoo nulv wm gudunam mutungam wm hoqgv 
seqlinam mutu hvb nyinum; hvbsujaqkam nulv ngoqg dookub hookur maanum,” 
At Sw bibwqdo. 

12“Hoqgab Israela, nulam ngo hog ak nyitayin; hoggab soq sam nulam ngo 
nyitayin, Israela, nulam Pwnbon kvvrwq dvb mwx-mvaqto!” 

13Hoggab kaato, mwv su puutu tulungam hoo dooiyam bvl pwlin bov, hoo mwwg 
mwwnam mam nyia koam bibwqnam, hiyv ar komcam kan dvb mvdwn, hoo 
swcw nvg aoso wgaq dvn- mwlwg Pwnbo, At Sw, hv mwwg eminv! 

Amos 5 

At Swn Meegaqto hoo Swwto 

1Israelwg dvpara, nulgab ngoqg nyix-riirabnam gomcwr sam tato: 

2“Israelwg mvvngamv, yoql paku, lokam gorab kuram; mwnwg nyookam 
haqpaq paku, akjijaqkam mwnwn purabo dookma.” 

3Hoggab soq sib Pwnbo At Sw bedo: “Israel dvparwg bopam hoqgv lwwyw go 
lvvgwb lengsnum hvbmabde lwwkin go dootayin, hoo lwwg lvvgwb lengnum 
hvbmabde camg dootayin.” 

4Hoggab soq sib At Sw Israelwg dvparam bedo: “Ngam meegaqto hoo swwto; 

5hvbmabde Betelam meegaq maabv, hoo Gilgal urab haamabv ho Birsebab 
korbo maabv; hoggab Gilgalv hoggub nyijaqkam nyumwb wtayin, hoo Betelv 
hog akkam dookram.” 

6At Swn meegaq to hoo swwto, hvbmab nyiloqkam mwv Josapg namho wm 
gulinam hvb gulin tayin, hoo hoqhv Betelam guiyum tayin, ho ham mwmiqbo 
akkam dooram, 

7Oa nulv jvqtwngam tvcw svvpo gob mvnbov hoo jvqtwngam ked lo joopaq bov! 

8Hiyv Peliyades samla Oriyon-ngam mvnum, hoo kan twdwqkam arkomc gob 
mvnbov, hoo aalam lvpangam aikan gob mvnbov, hiyv sa-svlog iss gab goqdwn 
hoo ham swcw nvg aoso toolin mvdwn, mwwg eminv At Sw; 

9atorboam ceekol oyu-aca bioqlin mvdwn, hoqgab gurum aoho oyu-acanamv 
haadwn. 

10Hiyv toggoqho yolu ruqdwn bulv mwam hang baqdwn, hoo hiyv jvqtwngam 
goodwn bulv mwam haqpaq dvn. 

11Hoqgab nulv jwwgw boam caajab dvn hoo nulv mwwg galoqkv ammam 
naabin-naalinl naareq dvn, nulv wlw taqnam lvgab nam tulungam mvpa ku, 
hvbmabde nulv hoq nam tuluho dooparam; nulv dengky bo roo boolungam liip 
paku, hvbmabde nulv bulug alangam twwpa ram. 

12Hoggab nulv nyimurv hog hwd pakun ham ngo cengdwn hoo nulug nyicv hog 
hwdgo koi dvn-nulv lootw boam duqtwr duqm dvn, hiyv kam naadwn, hoo dwc-
twwpw maanboam toggoqho mvtur dvn. 

13Hoqgab hiyv mwwlaq dvn hoq moodam cooikab dootayin, hoggab soq svk 
mood si alman moodv. 

14Alboam meegaqto, hoo alman boam meegaq yo, ho nulv swwl dookam yinpv; 
hoo nulv beknam hvbkalam, mwlwg Pwnbo, At Sw, nulug lvgab dootayin. 

15Alman boam oyum to, hoo alboam aby to, hoo toggoqho jvqtwngam doomto; 
hoqhv lokam mwlwg Pwnbo, At Sw, Josapg dvpar hoqg boumnam mam anya 
mwwpa tayin. 

16Hoqgab soq sib nyiit Pwnbo, At Sw bedo: “Mwlw cuukiq-bvvrw ho mwwdwql 
xabnamv dootayin, hoo bulv koxio-rorwl lyobu buuxy ho bei nvpv!’ Rongo 
mvnbo tulungam bulv nyix-riin gob hoo hiyv nyix-riinamho pwbw dvn, ham 
mwwdwql xobdul doonbo gob goqtayin, 

17hoo roo boolu mwlwho mwwdwql xabnamv dootayin, hoggab ngo nulug 
pengko ho wpeq tayin,” At Sw bedo. 

Jvqtwngam Haamto 

18Nulv mwwdwq nvka hiyv At Swg aalam mwwby dvn! Hoggab nulv At Sw aalam 
kaapa nwwdwn? Hoqhv kan twdwq dvn, hoo huto maadwn, 

19nyi akv sony nyot ak hoqgv kenum, hoo sutum ak mwam wrwqnum, ho nam 
urab haanum hoo mwwg alaqkv bvly ho nwwdaqnum, hoo tvb soog mwam 
cennum. 

20At Swg aalv kan twdwq maad nvi yv, hoo huto maadwn, hoo doomwq-
dooiyaml hoqhv huto malo maadwn? 

21“Nulug soominl dvnam twwnam tulungam, ngo oyum dvn, hoo nulug piwr jwr-
jwr dvb dookum nam tulungam ngo hemp mwwpa maadwn. 

22Nulug boyuqnam akiam la am akiam nulv ngam jisjaqkam, ngo hoq tulu ham 
loorwqram; hoo nulug jwwtw bo svdin tulungam swrso akib jisjaqkam, ngo hoq 
tulu ham kaagab ram. 

23Nulug ruuj-pumj dvb bemin benam mam ngoqg galoqkv naapaq to, nulug 
tangam dvb rwwxw-gungga mvnam mam ngo taram. 

24Hvbmabde jvqtwngam iss tol wnam hvb haamto, hoo lootwngam tol dooky bo 
pobu hvb tomto. 

25“Israelwg dvpara, deexa-raraho vnyw campy moodho nulv ngam pwram la 
akiam bwa jin mvi yv? 

26Sikkutnvn nulug lvpw atwb, hoo Kiyyunnvn nulug takar ui gob nulv naarab 
tayin—atam kvvyw-tada dvb nulv atwg guss sam mvsnum, 

27hoo Damaskaswg lvvg alo ngo nulam nyumwb boomtayin,” At Sw bedo, hiyvg 
eminv mwlwg Pwnbov. 

Amos 6 

Jaiyon ho Jampwb Doon bov Mwwdwqto 

1Jaiyon ho jampwb doon bov, hoo hiyv Samariyag puutu ho svqtinl swrsob doon 
bov mwwdwqto, Israelwg dvparv nyook mwlw so otuqcob xinam nyiib haadwn! 

2Kalne jisiqto, hoo kaaka to, hoo hoq hoqgv koibo Hamatwb wmto; ho 
Palistanwg Gat nagub imto. Nulv hoq lvpw-haty tulu ham alyad nvi yv? Ho bulug 
gvdangv nulug gvdangam koi sviya nvi yv, 

3nulv ciqcaq-bviyaq aalam aado kiyob pvvpaq paku hoo kwr-korbo moodam 
ogumb baqa pak nvi yv? 

4“Hiyv kwlwq-kvlaqbo kartaq aoho karnbov hoo bulug kartaq ho bulv atv vjin-
ata bo mwlwngv, hoo sviya kongam sviya pvtw hoqgv dvnbov hoo pvvcumnam 
sviya pengko hoqgv sviya kongam dvnbov mwlwngv mwwdwqto, 

5hiyv rwwxw-gungga yal lvgab jaama bo beminam bedwn hoo Debid hvb bulv 
atv rwwxw-gungga mvnnan tulungam mvlin dvn, 

6hiyv pukaq lo opongam twwdwn hoo dengky bo kuty lvgab bulv at atam nyedar 
darxaq dvn, hvbmabde Josapg ocu-aiyanam mam mwwdwq maadwn! 

7Hoqgab bulv otuqcob nyuum boonam pengko hoqgv wco bov, hoo bulug 
dvmin-twwminl soominam tulungv nyiita yukun.” 

8Pwnbo At Sw mwv atv bir pakun, mwlwg Pwnbo, At Sw bibwqdo: “Ngo Jakubg 
larnam mam haqdwn, hoo mwwg cwwgw nan tulungam oyum dvn, hoo ngo 
bopam mam la hoq uraho doonbo mwlwngam jipaq tayin.” 

9Hoo nam namkin ho nyiv wyw go doonyu bov, bulv sitayin. 

10Hoo hwdlo nyiin-orum akgon, hiyv mwam svma liid bo akv kuty lvgab 
hwrxaql, mwwg alo tulungam nam hoqgv naarabl lvvgwb baqlin dvn, hoo mwam 
bedwn hiyv nam soqg lwkwngv, “Sija godab nulug lvgab ak ta dood yv?” Mwv 
betayin, “Dookma”; Hoo mwv betayin, “Cooikab dooto! Ngulv vcwr gokam At 
Swg eminam bepa yooju.” 

11Hoggab kaato, At Sw gaml jido, hoo nam namtbo tulungam vmwq-yumgub 
mudup dvb nyitayin, hoo namnyo bo nammam vcwr-vcwr gob mvtayin. 

12Svpur tulungv lwwn aoho xard nvi yv? Lwwtaq aoho nyiv svv lvgab rongo tuqd 
nvi yv? Hvbmabde nulv jvqtwngam cumdwq gob mukub paku hoo lootw aaxiam 
tvcw svvpo gob mukub paku- 

13nulv Lo-debar ho hiyv hemp dvn, ho bedwn, “Ngulv ngulug atwg ator hoqgv 
maaiyv Karnaim mam ngulv atgab naareqnum?” 

14“Hoggab kaato, nulam ceeko mvdwb nyob hoolu ak daqrab mvtayin, Israelwg 
dvpara,” mwlwg Pwnbo, At Sw bibwqdo; “hoo bulv nulam Lebo-hamat hoqgv 
Arabag pobu kucw nagub nyijab-nyiyiq tayin.” 

Amos 7 

Nyiqry Kaal Beo-belamnam 

1Soq si Pwnbo At Sw hoqgv ngam kaakinum: kaato, mwv komar takam tulungam 
mvlinum hwdlo swwnyiu bov raab buqlinl swwrab yukho, hoo kaato, hoq 
swwnyiu bo hv lvpw at akwg mvxaqko kokw so swwnum. 

2Hwdlo bulv gvdag nwmwngam dvnyia yukho, ngo benum, “Pwnbo At Swa, 
anyal apaq tvb! Hoggub Jakub daqnyi tayin? Mwv vcjaqb anyo dvn!” 

3At Sw soq pagoq so anyo go mwwkanam; “Soq si nyikram,” At Sw benum. 

4Soq si Pwnbo At Sw hoggv ngam kaakinum: kaato, Pwnbo At Sw goqdunum wm 
lvgab pw-hwwdwb, hoo hoqhv vcjaqb urab gulwqnum, hoo gvdangam gutwr 
kunum. 

5Ho ngo benum, “Pwnbo At Swa, sam naapaq tuku! Hoggub Jakub daqnyi tayin? 
Mwv vcjaqb anyo dvn!” 

6At Sw soq pagoq gab anyo go mwwpanum; Pwnbo At Sw benum, “Soq si 
nyikram.” 

7Soq siilaq mwv ngam kaakinum: kaato, sorka nan lvgab At Sw bvly toqtumnam 
bviywrho daqnum, mwwg alaqho sorka nan ak bvvnum. 

8Hoo At Sw ngam benum, “Amos no hoggv kaapa do?” Hoo ngo benum, “Sorka 
nan ak.” Ho At Sw benum, “Kaato, ngoqg Israel nyi tulug pengko ho ngo sorka 
nan ak mvp gviyin; ngo nywywngam bulam korbol wleq kuram; 

9Aisak murty xumkumko nyookam nyoum puum gob mvtayin, hoo Israelwg 
xumkumko nam tulungam haqpaqnam gob mvtayin, hoo ngo Jeroboam 
dvparam lyoqr orioq hoqgv ceekol daqrab tayin.” 

Amosnvn Timbnum 

10Ho Betelwg nyub Amajiya Israelwg lvpw at Jeroboamnvn pui jilwql begamv, 
“Israelwg dvpar pengko ho Amos nam ceekol almab nyidwb hwws paku. Gvda 
si mwwg gomcwr tulungam tanyi kuma. 

11Hoggab Amos bepa ku, “Jeroboam lyoqr orioq lvgab sitayin, hoo Israelv 
hoggub nyijaqkam mwwg gvda hoqgv aadob nyuum wtayin.’ ” 

12Hoo Amajiya Amosnvn benum, “Nyiqry kaanboa, wto, Juda gvdab kenku, hoo 
alo dvsam dvta, hoo alo nyiqry kaal beta, 

13hvbmabde, Betel so nywywngam lokta nyiqry kaal bekmabv, hoggab soq si 
lvpw atwg xumkum kov, hoo soq si lvpw-hatig xumkumko namlongv.” 

14Ho Amos birwql hoo Amajiyanvn benum, “Ngo nyiqry kaanbo kama, ho nyiqry 
kaanbo ko kama, hvbmabde ngo sviya rvky bo akv hoo taoq svvn rongongam 
mvxaq bov. 

15Hvbmabde At Sw ngam sviyangam rvkil rool yvk hoqgv goqlinum, hoo At Sw 
ngam benum, ‘Wno ngoqg nyi tulu Israelam nyiqry kaal beta.’ 

16Hoqgab sija At Swg gomcwr sam tato. “Nulv bedo, “Israelam ceekol nyiqry kaal 
bemabv, hoo Aisak gv dvparam ceekol tomswrl maabv.’ 

17Hoqgab soq sib At Sw bedo: “Noqg nywxw akv bopam uraho meqjo bob 
nyitayin, hoo noqg nyem-nyega ko tulungv lyoqr orioq gombub haatayin, hoo 
noqg gvdangam xinnan lvgab tvqnyi gob xipin sutayin; no atv-atv kacbo gvdaho 
sitayin, hoo Israelv hoggub nyijaqkam hoq gvda hoqgv aadob nyuum wtayin.’” 

Amos 8 

Kacaq-Bviyaqbo Nyix-riidunam Aalv Haatayin 

1Soq siilaq Pwnbo At Sw ngam kaakinum: kaato, og moodwg aaxy huc cig. 

2Hoo mwv benum, “Amos, hoggv no kaapa do?” Hoo ngo benum, “Og moodwg 
aaxy huc cig.” Ho At Sw ngam benum, “Ngoqg Israel nyi tulug nyem-nyol cidy 
moodv haapa ku; ngo nywywngam bulam lokta korbol wram. 

3Dvrwqbo namlog beminv hoq aalam sigin ginam gob nyitayin,” Pwnbo At Sw 
bibwqdo. “Svma naleqdo!” “Nyootaq mwlwho bulam joopaq-jooiyaq pa!” “Jimy-
jema kunum!” 

4Sam tagabto, nulv hiyv dwc-twwpw maan boam caajabbov hoo jwwgwbo 
gvdangam twryum mvnbov, 

5begamv, “Hwdlo yu nitib pool karlin bov sita yukun, ho ngulv am sam puqd 
kub? Hoo hwdlo yu Doonu de aalv, ho ngulv wtw ammam puqm dukub jitayin, 
ho ngulv korsam anyongam koi dvb hoo koiyam anyo dvb mvdwb hoo surjaqb 
xiqw-xitol xinnan lvgab xidwb, 

6ho ngulv jwwgw boam rup hoqgv rvdwb hoo dwc-twwpw maan boam 
samtaqnan ak hoqgv rvdwb hoo wtw am ampam puqd kub?” 

7Jakubg larnam mam At Sw dingr pakun; “Hoggub nyijaqkam ngo bulug bon 
nyinam tulungam nywywngam mwwpaq laram. 

8Gvdangv soq pagoq gab tvmdwr ramyv, hoo hoqho doonbo nyiicwr-cwrxiv 
nyix-riiram yv, hoo hog mwlwngv Nail pobu hvb torab ramyv, hoo nuukub-
nuuxeqnum hoo lokta xoa ramyv, Ijipt gv Nail pobu hvb?” 

9“Hoo hoq aalam, “Pwnbo At Sw bibwqdo, “Ngo aal-lvpangam doonyiam haam 
dvb mvtayin hoo aal lvpa hutongam swcw so kan dvb mvtayin. 

10Ngo nulug dvmin-twwminl soonam mam nyix-riinam gob mvtayin hoo nulug 
bemin mwlwngam nyix-riinam gob nyitayin; ngo nyi vxig hwwpo ho tuila vjam 
hwwlwq mvtayin hoo vxig dumpongam dungxo lool dvb mvtayin; ko tuup akin 
gab nyix-riinam hvb hoqham ngo mvtayin hoo kacaq-bviyaqbo aal hvb hoqham 
nyitwr-nyinya mvtayin. 

11“Kaato, moodv hoodu do,” Pwnbo At Sw bibwqdo, “hwdlo ngo gvda so dwr-ak 
kanam tayin- hv dvs-twws gab dwr ma; hvbmabde At Swg gomcwram tapa 
maanam dwrv. 

12Bulv sa-svlog gon hoqgv sa-svlog gonwb gaql yvtayin, hoo nyoodum hoqgv 
dou-caga nagub; At Swg gomcwram meegaql, bulv yordum-yorkob xargaq tayin, 
hvbmabde bulv sam kaapa ram. 

13“Hoq aalam kangam bo mvvngam mvla yaapa swwca bo nyiv hvngwrl swnyiq-
svnyiaq tayin. 

14Hiyv Samariyag nyixaqkam dingrbov, hvl bedo, ‘Dananga, nulug pwnbo 
swwnam hvb; hoo Bersebag swwl doonam hvb; bulv yuupaq tayin, hoo 
nywywngam lokta gorab ram.” 

Amos 9 

Israelwg Twrtanam 

1Ngo At Swn yugw bviywr ho daqdwb kaapanum, hoo mwv benum: “Jurpy lwqk 
sojangv hwqdin maady deedib, dumtup purlwqnam tulungam jwwdin to, hoo 
hoq tulu ham nyiilu mwlwg dumpo aoho yaqjab mvto; hoo hiyv doonyu tayin 
ham ngo lyoqr orioq hoqgv meng tayin; bulv akjijaqkam aadob keleqram; bulv 
akjijaqkam keleqram. 

2“Bulv Sux-ywlwb ung dulwql sujaqkam, ngoqg alaqkv bulam boloqkv naalin 
tayin; bulv doa tol geeca sujaqkam, toloqkv ngoqg bulam boopoq tayin. 

3Bulv Karmelwg puutu aoho kvs jaqkam, toloqkv ngo bulam meelin layil hoo 
bulam bootayin; hoo ngoqg kaaga soqgv sa-svlo niikum bol kvs jaqkam, bolo ngo 
tvbam gaml jilin tayin hoo hoqhv bulam cetayin. 

4Hoo bulug ceebio tulungv bulam nyuum nootul boobaloqkam, ho ngo lyoqr 
orioqkam gaml jilin tayin; hoo hoqhv bulam meng tayin; hoo bulug aoho ngoqg 
vnyiqkv rogab tayin almanbo gab hoo albo gab ma.” 

5Mwlwg Pwnbo At Sw, mwv swcwngam idaqdvn hoo hv jiqdwn, hoo hoqho 
doonbo mwlwngv nyix-riinum, hoo hog mwlwngv Nail pobu hvb torabnam, hoo 
lokta Ijipt gv Nail pobu hvb xoa dvn; 

6hiyv doangam mwwg odum pwqlwb mvdwn hoo swcw aoso mwwg atorbo 
pwqlwb mvdwn; hiyv sa-svlo issam goqdwn hoo swcw nvg aoso bulam toopoq 
jidwn- mwwg eminv At Sw. 

7“Nulv ngoqgab Kus nyi tulu hvb nyima yv, Israelwg nyi tulunga?” At Sw 
bibwqdo, “Ngo Israelam Ijipt gvda hoqgv, hoo Palistan nyiilungam Kaptor hoqgv 
hoo Siriya nyiilungam Kir hoqgv boolin maan mvi yv? 

8Kaato, Pwnbo At Swg vnyiqkv nyicbo lvpw hatig aoho kaado, hoo ngo nyook 
aosoqgv hoqham twrtayin, hvbmabde ngo Jakubg dvparam twryum ram,” At Sw 
bibwqdo. 

9“Hoqgab kaato, ngo gaml jitayin, hoo nyob asaq pengko ho Israel dvparam 
hiixub tayin nyi akv pee lvgab hiixub namhvb, hvbmabde swcw ho hwr cigkam 
yoqp ram. 

10Ngoqg nyi tulu nyic nyinbo mwlwngv lyoqr orioq lvgab sitayin, hiyv bedwn, 
‘Ngulam ciqcaq-bviyaqkv ruqtin ram ho ngulam wrwqram.’ 

Israelam Hoocum Cumkurnam 

11Hoq aalam ngo Debidg nomcum tabto boam tuurab tayin hoo hog yaqpia boam 
mvdar tayin, hoo hog yaqpia–yaqya bo tulungam daqrab mvtayin hoo hoqham 
otuq hvb mvdar tayin, 

12ho ngoqg eminam goqnbo nyob mwlwngv, bulv Idomg boumnam mam otub 
nvvsiq yinpv,” At Sw bibwqdo hiyv soq sam nyidwn. 

13“Kaato, moodv hoodu do,” At Sw bibwqdo, “hwdlo rongo tuqnbo nyiv vly naan 
boam tuqreq tayin hoo roo liinbov mwv roo aaxiam kwm-kor mvtayin; 
puutungv tiiswrbo twwsam dilin tayin hoo yorn mwlwho hoqhv tol tayin. 

14Ngoqg Israel nyi tulug nvtaqnam mam ngo jikur tayin, hoo bulv yuupaqbo 
bopam tulungam mvdar tayin hoo bulv ho dootayin; bulv roo boolungam liitayin 
hoo hoqg alangam bulv twwtayin, hoo bulv boolu mvtayin hoo bulug aaxiam 
dvtayin. 

15Ngo bulam bulug ked ho swwm tayin, hoo ngo bulam jiknum gvda hoqgv 
bulam nywywngam lokta buusuq kuram,” nulug Pwnbo At Sw bedo. 

Obadiya 

Obadiya 1 

1Obadiyag nyiqry kaanamv. 

Idom mam Yan dvb Mvtayin 

soq sib Pwnbo At Sw Idomg pagoqkam bedo: Ngulv At Sw hoqgv pui ak tapa 
tukun, hoo nyob nyi tulug pengko lo pui baqn boam kanam pakun: “Gorabto! Kuj 
ngulv mwnwn ceebio baql nyob patab daqrab nuj!” 

2Kaato, nyob nyi tulug pengko lo nulam ngo anyo dvb mvtayin; nulam vc-loodab 
haqpaq tayin. 

3Nulug hang larnamv nulam xaalyo lyopaq paku, hiyv nulv bwdwg wlw niqtuq 
aoho doon bov, nulug ao jaqb dookho doodu bov, nulug hang lo bedwn, “Hiyv 
ngam bwdw dwwdum hoqgv dwwkob mvgeq nyotayin?” 

4Nulv xookam jaanam hvb aob jaas jaqkam, nulug osupam takar pengko tol 
mvsjaqkam, toloqkv nulam ngo akob mvgeq lotayin, At Sw bibwqdo. 

5Dvco bo tulungv nulug dookub haab nyiloqkam, naalil naareqbo tulungv aiyam 
haab nyiloqkam— hoggub nulam twrk konum!— bulv at aro gab naleq dvb dvco 
coram yv? Roo aaxy nookum bov nulug dookub haab nyiloqkam, bulv pumab 
apaq tan yv? 

6Hoggub Esunvn dvco coreq konum, mwwg gumnam meelinum! 

7Nulam svka bo mwlwngv nulam nulug vrrko ho ruqlin paku; hiyv nulug lvgab 
swrsongv hvnbov nulam xaalyo lyopaq paku; bulv nulam nyitub-nyic dvb ceeko 
pakun; hiyv nulug wtwngam dvnbov nulug niikumho pwd-poto ak mvp paku- 
ham nulv cengpa kuma. 

8At Sw bibwqdo, hoq aalam ngo, Idomg mwwlaqbo nyiilungam hoo Esug puutu 
hoq cenglaq boam twrm ram yv? 

9Hoo nulug atorbo nyiilungv mwwdwq dwqtayin, Tamina, hoggab Esug puutu 
hoqg nyi vxiam mengn bov mengpaq tayin. 

Idomv Kwr-Korwl Jakubnvn Ceekonam 

10Nulug bor Jakubnvn kwr-korb nyigam gab, nulam hvnywngv pulup tayin, hoo 
nam nwrba gob mvpaq tayin. 

11Hoq aalho nulv aadob daqginnum, hoq aalho mwwg gumnam nyi kooxnam 
tulungv baql wgnum hoo nyoodo nyiilungv mwwg toggoq tuluho haanum hoo 
Jerusalem gab tak kaanam, nulv bulug akgon hvb nyinum. 

12Hvbmabde nulug vbw-borwg aalam larma bv mwwg haqmapaqb almab nyid 
aalam; Juda nyi tulug aoho hwnyir-hvmar maabv bulug yuupaq de aalam; larma 
bv bulug vs-axaq aalam. 

13Bulug dwr-kano aalam ngoq nyiilug toggoqb haamabv; mwwg ciqcaq-bviyaq 
aalam ho mwwg dwr-kano aoho larma bv; mwwg dwr-kano aalam mwwg 
gumnam naareq maabv. 

14Mwwg kek lamta toobwq mwlw ho doqtum maabv; mwwg mengonam 
tulungam vs-axaq aalam jipaq maabv. 

At Swg Aalv Hvvnwqnam 

15Hoggab nyob nyi tulug ao lo At Swg aalv hvvnwqnam. Nulv hoggub nyipa kun, 
hoq hvbkalam nulam nyitayin; nulug bon nyinam mwlwngv nulug atwg dumpo 
aoho hookur tayin. 

16Hoggub nulv ngoqg dvrwqbo puutu lo twwxum pakun, hvbkalam nyob nyi 
mwlwngv twwdul dootayin; bulv twwl hoo meqtayin, hoo bulug nywywngam 
mwwmiq maanam mam nyitayin. 

17Hvbmabde hiyv kelinbov hv Jaiyon puutu lo dootayin, hoo hoqhv dvrwq tayin, 
hoo Jakubg imiqkv bulug at gumnam doog tayin. 

18Jakubg namlo wmmwb nyitayin, hoo Josapg namlo wm moilib nyitayin, hoo 
Esug namlongv nomtu tayin; bulv bulam gutayin hoo guiyum tayin, hoo Esug 
namlo hoqgv akkam mengo dooram, hoggab At Sw goopa kun. 

At Swg Lvpw-haty 

19Negeb hoq nyiilungv Esu puutungam doog tayin, hoo Sepela nyiilungv Palistan 
gvdangam doog tayin; bulv Iprayim gvdangam la Samariya gvdangam doog 
tayin, hoo Benjamin Gileadam doog tayin. 

20Nyuum boonam Israel nyiilungv Kanaan nyi tulu hoqgv naalayil Jarepat gvda 
namgub doog tayin, hoo hiyam Jerusalem hoqgv nyuum bool Separad ho doon 
bov Negeb bopam mwlwngam doog tayin. 

21Ywwlin bo tulungv Jaiyon puutub caatayin Esug puutungam pvvb bwwl doog 
taab, hoo At Swg Lvpw haty dootayin. 

Jona 

Jona 1 

Jona At Swg Aga hoqgv Keleqnam 

1Amittai gv ko tuup Jonanvn At Swg gomcwrv haanum, hoo benum, 

2“Gorabto, Nenibib wno, hoq bopam hv koijaq dvn hoo ham sigv hvl sogoq goqpa 
ta, hoggab bulug almab nyinamv ngoqg aga si cvvc paku.” 

3Hvbmabde Jona gorab layil At Swg aga hoqgv Tarsis yaab keleqnam. Mwv Joppa 
yaab innv hoo Tarsisib wdy bo iss Jaaj ak kaapanum. Ho mwv wjongam hiqpel 
hoo jaaj aob caanum, bulug lvgab Tarsisib At Swg aga hoqgv wleq dvb wnam. 

4Hvbmabde At Sw koi albo doogum-dooi ak sa-svlo aoho ywmnam, hoo sa-svlo 
aoho ator loodab doogum-dooiyv yinum, hoqgab jaajv duptanum. 

5Ho mvbeqbo tulungv bosnum, hoo vxiv mwwg pwnbon sogoql xabnum. Hoo iss 
jaajam hvrab mvdwb (bulgab hvrab mvdwn) bulv iss jaaj hoq dupum-dvrab 
baqnam mam sa-svlo urab joopaqnam. Hvbmabde Jona iss jaaj niikum ura jaqb 
haanv vcjaqb yubngaql yubdunum. 

6Ho keptenv haanv mwam benum, “No hog mvl so yubl doodwn? Gorabto, noqg 
pwnboam goqto! Hvbkam nyikam suiyv Pwnbo ngulam pagoq ak kaakin tvl, ho 
ngulv simab nyikam yinpv.” 

Jonanvn Sa-svlo Urab Joolwqnam 

7Hoo bulv akwn-akwn bemin sunum, “Haato, kuj ngulv tak kaalin kaatuj, hiyv 
pagoq gab soq alman si ngulug aoso haapan.” Ho bulv tak kaanam, hoo Jonag 
eminam tak kaalin kunum. 

8Hoq kokwb bulv mwam benum, “Ngulam betam to hog pagoq gab soq alman si 
ngulug aoso haapan. No hog nvkv nyidwn? Hoo no hogloqkv haai yin? No hogloq 
gvda gv? Hoo no hogloq nyi hoolu gv? 

9Hoo mwv bulam benum, “Ngo Hibru nyiv, hoo ngo ao lvpwg Pwnbo At Swn bos 
bov, hiyv sa-svlongam la kedam bvl pwnboam.” 

10Hoq kokwb nyiilungv vc-loodab bosnv hoo mwam benum, “No hoggv nyijtvl 
soq si nyipa kun!” Ho mwv At Swg aga hoqgv kidul doodwn hvl, mwv bulam 
betamnum hoqgv nyiilungv cengknum. 

11Hoq kokwb bulv mwam benum, “Nam ngulv hoggub mvbnyiloqkam, ngul gab 
sa-svlo si hwqngin yindo?” Hoggab sa-svlongv vc-vc yaiyab hwqrabnum. 

12Mwv bulam benum, “Ngam joorab gvdwl sa-svlo urab hurlwqto, hoq kokwb 
sa-svlongv nulgab hwqngin tayin, hoggab ngo cengdo soq koijaqb doogum-dooi 
nulug aoso haanam si hvbnyiloqkam ngoqg nyixaq ko-gab.” 

13Hvbsujaqkam, nyiilungv haator jaqb ked pwtwb jaajam wkur dvb aljaqb 
piokanum, hvbmabde bulv nyila kumanam, hoggab sa-svlongv koi-koi yaab 
bulam ceekol hwqrab kunum. 

14Hoqgab bulv At Swn goqnum, “At Swa, soq nyi sam sim gamgab ngulam 
yuupaq mvmabv, hoo mwwg hijum gab ngulam gorgy tolwq maabv, noqg gab, 
At Swa, noqg mwwlwqkob sam nyin tuku.” 

15Ho bulv Jonanvn joorabnum hoo mwam sa-svlo urab joolwqnum, hoo sa-
svlongv hwqnam hoqgv hwqngin kunum. 

16Hoq kokwb nyiilungv vc-loodab At Swn bosnum, hoo bulv At Swn pwr aky jinv 
dingrnum. 

Ngui Cwrt-rara bo Ak Jonanvn Dvmeqnum 

17Hoo At Sw ngui cwrt rara bo ak Jonanvn dvmeq mvdwb xuqlin apnum. Hoo 
Jona ngui aiyeq uraho aal loum gola ai yubum go doonum. 

Jona 2 

Jonag Swgwnam 

1Kokw so Jona ngui aiyeq hoqgv mwwg Pwnbo At Swn xumnum, 

2ho benam, Ngoqg vs-axaq soqgv, ngo At Swn goqnum, hoo mwv ngam 
birwqnum; Sux-ywlw ura soqgv ngo xabnum, hoo no ngoqg yalam tapanum. 

3Hoggab no ngam iss ura jaq si joolwq paku, sa-svlog haara ura si, hoo ngam 
diidwr issiv hwwiyum paku; noqg iss suduq-duqn bo mwlwngv hoo noqg 
koijaqb iss hwqnamv ngoqg aob tobo duku. 

4Kokw so ngo benum, ‘Ngam aado nuupaq paku noqg kaaga hoqgv; 
hvbsujaqkam ngo lokta noqg dvrwqbo namlo aoho kaatayin.’ 

5Issiv ngoqg swwgam naadkub hinglup paku; iss urangv ngam hinglup paku; 
nwmw-nwsinv ngoqg dumpongam liitu paku 

6yorn puutug rwb tulungv. Ngo ked ho hvvc kunum hoqho ngam nwrba gob 
svpongv xwrtuml apnum; hvbsujaqkam no ngoqg swwgam ung hoqgv 
boolinum, ngoqg Pwnbo At Swa. 

7Hwdlo ngoqg swwgv any maab nyiidu yuk ho, ngo At Swn mwwpanum, hoo 
ngoqg swgwnamv, noqg dvrwqbo namlo uraho hvvcnum. 

8Hiyv niqtuq doomab murtiam xumn bongv bulv tumab abynam hingwngam 
haqpaq dvn. 

9Hvbmabde ngo paqyalinco paqnam yal lvgab nam pwr jitayin; ngo hoqgv dingr 
pakun ham ngo jitayin. Ywwlinamv At Sw gv!” 

10Hoo At Sw nguiyam benum; hoo nguiyv Jonanvn ked pwtw ko aoho baalin 
kunum. 

Jona 3 

Jona Nenibib Wnam 

1Kokw so At Swg gomcwrv Jonanvn lwnyi dvb haanum, ho benam, 

2“Gorabto, Nenibib wno, ngoqg nam pui beknam ham hogloq bopam hv koidvn 
ham sigv hvl sogoq goqpa ta.” 

3Ho At Swg gomcwr bekjaqb, Jona gorabnum hoo Nenibib wnum. Hoq moodho 
Nenibi bopamv vc-loodab koinam, hoqg taqtam aal loum go wdwb nyinam. 

4Jona aal loog wnam gob bopam urab haanv wrabnam. Hoo mwv sogoq 
goqrabnum, “Aal campy kokwngam, Nenibingv twrtayin!” 

5Hoo Nenibi nyiilungv Pwnbon mwwjwnum. Mwlwngam koi yaanbo hoqgv 
mwlwngam anyo yaanbo nagub tuila vjam kootwl dvma-twwmab vrr rwdwb hvl 
bulv bir kunum. 

Nenibi Nyi tulungv Mwwkurnam 

6Gomcwrv Nenibig lvpw at dook ho wcnum, hoo mwv mwwg pwqlw hoqgv 
gorabnum, mwwg kamt vjam pipaqnum, ho mwv atv tuila vjam pulup tvl, mubho 
doanum, 

7Hoo mwv Nenibi mwlwho pui ak xeqnv jilinum, “Lvpw atv la mwwg xinam ajin 
tulungv pvvb jilinam: Ho begamv nyiingam ho svdinam, svb-svvngam ho 
sviyangam hog akkam dvka mvmabv. Bulam dvnam-twwnam mam dvm 
mvmabv, 

8hvbmabde nyiingam la svdinam tuila vj lvgab tomlup tvl, hoo bulam ator jaqb 
Pwnbon goqmto. Nyi vxiv mwwg alman lamta hoqgv hoo mwwg guunyi hoqgv 
wkur tuku. 

9Hiyv cengdwn? Pwnbov mwwkurl ngulam apaq kams yv hoo mwwg vcjaqb 
haaxaqnam hoqgv apaq jikam suiyv, ho ngulv yuupaq maab nyikam suiyv.” 

10Bulv hog nvkv nyinum ham Pwnbov kaapanum, bulv hoggub alman lamta 
hoqgv mwwkur kunum, mwv bulam ciqcaq-bviyaq tanam mam Pwnbov apaq 
jinum, hoo mwv hoqham nyikmanam. 

Jona 4 

Jonag Haaxaqnam la At Swg Hang Biinam 

1Hvbmabde sam Jona vcjaqb al mwwpa maanum, hoo mwv haaxaqnum. 

2Hoo mwv At Swn xuml benum, “At Swa, ngo soq sam bemanam yv hwdlo ngo 
ngoqg nyook ho doodu yuk ho? Hoqgab lak ngo nyebia jaqb Tarsisib kedwb 
nyinum; hoggab ngo cengnum no anya bvla aya mwwpa bo Pwnbov, haaxaq 
xaqla maadwn hoo tumab naleqb aby dvn, hoo ciqcaq-bviyaq tanam mam apaq 
jidwn. 

3Hoqgab sija, At Swa, ngoqg swwg sam ngoq soqgv naapto, hoggab soq si 
ngoqgab sinamv turl doonam mam alyadwn.” 

4Hoo At Sw benum, “No haaxaq xaqdin dood nvi yv?” 

5Jona bopamg hoqgv leng layil dou-cagab wl hoo mwv atgab taabo ak mvtwl hoo 
doonum. Mwv hoq doonyium uraho doonum, hoggv bopamv hoggub nyin 
badwq ham kaadwb mwv mwwnam. 

6Pwnbo At Sw svvn ak swwm dvb mvnam hoo hoqhv Jonanvn doqyumnum, 
hoqhv mwwg dumpo aoho doonyium mvmdvb, mwwg vs-alo hoqgv mwam 
ywwlin mvdwb. Ho hoqg svvn daqgam gab Jona vc-loodab hempnam. 

7Hvbmabde loogwn arkomc ho, Pwnbov topum ak tolwq tvl svvnam dvxin 
mvnam, ho hoqhv sengnum. 

8Hwdlo doonyiv caalin yuk ho, Pwnbov dou-cagag dooiyam vc-jaqb yimdvb 
kanamnum, hoo doonyiv Jonag dumpo ho xaadaqnum ho mwv sitabnum. Hoo 
mwv benum mwv siyin pa hoo benum, “Soq si ngoqgab sinamv turl doonam 
mam alyado.” 

9Hvbmabde Pwnbov Jonanvn benum, “No svvn gab haaxaq xvqdin dood nvi yv?” 
Hoo mwv benum, “Vv ngo haaxaq xvqdinv, haaxaq xaqtab sul sitayin.” 

10Hoo At Sw benum, “No svvn gab mwwdwqdo i, hoggab ham no bon nyikam 
ma, ho ham swwrab dvb mvkam ma, hogloq hv ai yubkin golo swwrabnum hoo 
ai yubkin golo yuupaq nukun. 

11Hoo ngo Nenibingam aya mwwpa kima dvn yv, hoqg koibo bopam mam, 
hogloq ho 120,000 nyiilungv doodwn hoo bulug lvqbwq gv hoggv laqce hoggv 
ham cengma dvn, hoo tuun-mee ngvkam vigo doodwn?” 

Maika 

Maika 1 

1Jotam, Ahaj, hoo Hejekiya, Judag lvpw atwb swwl dooi yik moodho Moresetwg 
Maikanvn At Swg gomcwrv haanum, ho mwv Samariya la Jerusalem pagoqkam 
kaapanum. 

Twryum Deenamv Hoodunam 

2Tagabto, nyiilu nulv, nul nyi mwlwngv; swcwngv, hoo hoq uraho doonbo 
mwlwngv ruucw kwrgabto, hoo At Sw mwwg dvrwqbo namlo hoqgv, Pwnbo At 
Sw nulam ceekol hvvky swwnka. 

3Hoggab kaato, At Sw mwwg dook hoqgv lvvgwb lingdu do, hoo ipoq layil swcwg 
aobo nyook mwlwho wtayin. 

4Hoo puutu tulungv mwwg uraho jiqtayin, hoo lywpa tulungv tvqnyi gob taqc 
tayin, takinv wm agaho jiqnam hvb, issiv bwdw hoqgv toolnam hvb. 

5Soq mwlw si Jakubg nyixaq ko-gab hoo Israelwg dvparv nyic nyigam gab. 
Jakubg nyixaqnamv hoggv? Soq si Samariya hvvma yv? Hoo Judag nyook aongv 
hoggv? Soq si Jerusalem hvvma yv? 

6Hoqgab ngo Samariyangam mwlwg kaagaho hwwpum paal apnam hvb 
mvtayin, roo liik nyook gob mvtayin, hoo ngo mwnwg wlw tulungam lywpab 
ngurl tayin hoo mwnwg gwwl tulungam diibin tayin. 

7Mwnwg guss mvnam mwlwngam vmwq yumgub mvtayin, mwnwg nyijo 
mwlwngam wm lvgab partayin hoo mwnwg murty tulungam ngo xima dvb 
mvtayin, hoggab mwn nyimwl nyijonam hoqgv twngkam nookum tayin, hoo 
nyimwl nyijonam twngk nookumnam hoqgv bulv jikur tayin. 

8Hoggab sam ngo nyix-riil hoo sigin gintayin; ngo talo dvb twqbin kotwl wtayin; 
ngo Jekel sogoqnam hvb sogoq tayin, Ostric pvta tulug ringnam hvb ringtayin. 

9Hoggab mwnwg unv mwp lama, hoo hoqhv Juda lo haapa ku; hoqhv ngoqg 
nyiilug toggoq namgub Jerusalem lo hvvc paku. 

10Ham Gat lo betam maabv; vcwr gokam xamabv; Bet-le-apra ho nulv atv diimwr 
ho giqbur-geqnyi to. 

11Sappir ho doonbo mwlwngv, talol hvnyw tvl, nulug lamtab wto; Jaananwg 
doonbo mwlwngv lvvgwb leng maabv; Bet-ejilwg nyix-riinamv nulug dvqgw 
nyookam aadob naapaq tayin. 

12Hoggab Marotwg doonbo mwlwngv hwrcw jaqb albo gab kaaya to, hoggab At 
Swg hoqgv Jerusalemwg toggoq namgub ciqcaq-bviyaqkv haapa ku. 

13Lakiswg doonbo mwlwngv, ceriot svpur tulungam mvtur to; hoqhv Jaiyon 
nyem ko tulug nyic nyirab kov, hoggab Israelwg nyixaqnam tulungam nulug 
uraho kaapanum. 

14Hoggab nulv Moretset-gatam mvpinam akiam jitayin; Akjib dvpar tulungv 
Israelwg lvpw at tulungam xaalyo lyopaq tayin. 

15Maresag doonbo mwlwngam, ngo lokta mwlwngam mviya booloq ak nulam 
boa jitayin; Israelwg yuunamv Adullam ho haatayin. 

16Hoggab nulug ko tulu hemp gab, nulv atv-atv tuqxo loolto hoo nulug dummam 
reqpaq to; nulv atv-atv xookam tvb tuqxo dvb mvto, hoggab bulv noqg hoqgv 
nyumwb wtayin. 

Maika 2 

Nyijab-nyiyiqbo Tulungv Mwwdwqto 

1Hiyv nyic-nyiya nyidwb mwwdwn hoo bulug kartam tuluho alman bonam 
nyidwn mwwdwqkam haamto! Hwdlo arkomc yukam, bulv ham nyidwn, 
hoggab soq si bulug alaqg atorv. 

2Bulv rongongam kaabil hoo hoq tulu ham naareq dvn, hoo nam tulungam kam 
naareql wgdvn; bulv nyi ak la mwwg dvparam, nyi akam la mwwg gumn 
tulungam nyijab-nyiyiq dvn. 

3Hoqgab soq sib At Sw bedo: kaato, soqg imiq dvpar gab ngo ceekol ciqcaq-
bviyaqkam nyim dvb mwwdwn, nulv ham nulug lwwpo hoqgv mvpaq nyoram, 
hoo nulv larl wl yvnyi ram, hoggab hoq mood hv ciqcaq-bviyaq mood akub 
nyitayin. 

4Hoq aalam bulv nam ceekol mwwnyirnam beminam betayin hoo kacaq-bviyaq 
dvb mootayin, hoo begamv, “Ngulam vc-loodab mucu-mviya paku; mwv ngoqg 
nyi tulug naady sanam mam kwly paku; hoggab mwv soq sam ngoqg soqgv 
mvpaq pan! Mwwjwngam haqpaq boam mwv ngulug rongo tulungam jipaq 
paku.” 

5Hoqgab At Swg dookumko ho tak kaadwb nulv akjijaqkam dooram. 

6“Tomswr maabv—hvbsujaqkam bulv tomswr do- soq pagoq sam akam tomswr 
hima; modu minsmaanv ngulam mviya kuram.” 

7Soq sam bebyv, Jakubg dvpara? At Sw cwql swwma pak nvi yv? Soq tulu si 
mwwg bon nyinam mvi yv? Hiyv jvqtwb wdwn mwwg gab ngoqg tomswrnam 
tulungv albo maai yv? 

8Hvbmabde nyinyiaq jaqb ngoqg nyiilungv ceebiob daqrab paku; nyob padwb 
mwwmab hiyv mwwjwl wpeq boam nulv xinam kamtam twqjor paku. 

9Ngoqg nyi tulu nyem mam bulug kangam bo nam tulu hoqgv nulv ruqlin xaapa 
ku; bulug swwca bo ko tulu hoqgv nulv ngoqg yuunam mam nwrba gob naapaq 
paku. 

10Gorabto hoo wno, hoggab soq si doonu ko nyookma, hoggab vc-loodab 
yuupaqnam lvgab kac-tanyiaqkv sam twrm paku. 

11Nyi ak wlayil hoo asaram gool hoo vm mvvl begamv, “Ngo nulam opongam la 
aljaqnbo twwnam mam tomswr tayin,” mwv soq nyi tulu sam tomswrbo gob 
nyidwn! 

12Jakub pa, ngo hoggub nyijaqkam nul mwlwngam dookum mvtayin; ngo 
boumnam Israelam bookum tayin; ngo bulam sviya acam hvb lvkin gob mvtayin, 
sviya acamv ww hwwtaqho dunam hvb nyiitw mvqlwngv tosup-taiyab dvb 
dudwn. 

13Hiyv sulu ungngam mvko dvn hv bulug otuqb wtayin; bulv mvpia layil hoo 
toggoqb wpeq dvn, lvvgwb hoqgv lengdvn. Bulug lvpw atv bulug otuqb wdwn, 
At Sw bulug otuqho doodwn. 

Maika 3 

Pvvb Bwwl Doogbo Tulu ngvla Nyiqry Benbo Tulungam Haqpaqnam 

1Hoo ngo benum: Tagabto, Jakubg dvpar hoq nyiit at nulv hoo Israelwg dvparam 
pvvb bwwl doogbo tulu! Nulv jvqtwngam cengdwb nyima dvn yv?- 

2Nulv alboam oyum dvn hoo alman boam aby dvn, ngoqg nyi tulug vpinam 
diipaq dvn hoo bulug aiyaqkam alo hoqgv peexa dvn, 

3hiyv ngoqg nyi tulug aiyaqkam dvdwn, hoo bulug vpinam bulug hoqgv diibin 
xaadwn, hoo bulug alongam vmwq yumgub mvdwn hoo pwcw ho vdin twqmwql 
twqlwqnam hvb twqdwn, aiyaqkam pwcw cwwro ho twqlwqnam hvb. 

4Ho bulv At Swn sogoql betayin, hvbsujaqkam mwv bulam birwqram; mwv hoq 
moodam mwwg nyuqm mam bulug hoqgv kvs tayin, hoggab bulug bon nyinam 
tulungv bulam almadwb nyip paku. 

5Soq sib At Sw bedo nyiqry benbo tulug pagoqkam hiyv ngoqg nyiilungam 
booxarl wdwn, hwdlo bulv hog dvs ak dooikam “Swrsongv” hvl bedwn, 
hvbmabde bulug agam ho hog dvs jima yukam, mwam ceekol nyob padwb 
bibwq dvn. 

6Hoqgab soq si nulam hog kaapa maadwb, ai kan gob nyitayin, hoo nulam kan 
twdwq tan, hog kaapa kuram. Nyiqry benbo tulungam doonyiv haaleq tayin, hoo 
aalv bul gab kaaya pogub nyitayin; 

7nyiqry kaanbo tulungv hvnyw tayin, hoo nyiqry tak kaanbo tulungv hvnyw 
moolw tan; bulv mwlwngv bulug agam mam momtum tayin, hoggab Pwnbo 
hoqgv hog birwq kuma. 

8Hvbmabde ngoqgab nyiloqkam, At Swg yal lvgab, ngo atorv bwwrnum, hoo 
jvqtw la ator lvgab bwwrnum, Jakub mwwg nyixaqnam mam hoo Israel mwwg 
nyicnam mam bibwqdo. 

9Soq sam tato, Jakubg dvpar hoqg nyiit at nulv hoo Israelwg dvparam pvvb bwwl 
doogbo tulu, hiyv jvqtwngam naaxa dvn hoo dinda bo mwlwngam tuugw-baago 
dvb mvdwn, 

10hoq nyi tuluhv Jaiyonam hijum lvgab hoo Jerusalem mam nyimur lvgab 
pwdwn. 

11Hoqg nyiit atv kam naadwb pvvb mvdwn; hoqg nyub tulungv bulw naadwb 
tomswr dvn; hoqg nyiqry benbo tulungv twngk gab nyiqry kaadwn; 
hvbsujaqkam bulv At Swg aoho hiigw tvl hoo bedo; “At Sw ngulug pengko so 
dook maad nvi yv? Ngulug aoso ciqcaq-bviyaqkv haakram.” 

12Hoqgab nulgab Jaiyonam rongo hvb tuqtayin: Jerusalemv yuupaq kunboam 
pookumnam gob nyitayin, hoo puutug nammam svvnv doqyub tayin. 

Maika 4 

At Swg Puutu 

1Kokw aalam soq si haal wpeq tayin At Swg puutug nammam puutu mwlwngam 
ao yaadwb mvtayin, hoo hoqham yorn tulug aoho daqca mvtayin; hoo nyiilungv 
hoqb daayob soolwq tayin, 

2hoo naleqgo nyob asaqkv haatayin hoo betayin: “Haato, kuj ngulv At Swg 
puutub caanuj, Jakubg Pwnbo nammwb, ho mwv mwwg lamta tulungam ngulam 
tomswr yinpv hoo mwwg lamtab ngulv wla yinpv.” Hoggab Jaiyon soqgv pvvbv 
lengtayin, hoo Jerusalem hoqgv At Swg gomcwrv lengtayin. 

3Mwv nyiilu mvqlwko pengko ho pw-hwwtayin, hoo atorbo gvda gab goqta dvb 
pvvb mvtayin; hoo bulug lyoqr orioqkam bulv rongo tuqn tayin, hoo bulug 
nwwxongam nwmw haqxaqnanwb mvtayin; gvda akwnv gvda akwn lyoqr orioq 
lvgab ceeko ram, bulv nyob padwb mwx-mvaq kuram; 

4hvbmabde bulv nyi vxig roo ann la mwwg taoq svvn niikumho dootayin, hoo 
bulam hiyv kam bos dvb mvram, hoggab nyiit At Swg agam hoqgv sam goopa 
kun. 

5Hoggab nyiilu mwlwngv at atwg ui eminwb wdo, hvbmabde ngulv ngulug 
Pwnbo At Swg eminwb nwrba cwtam hoqgv nwrba gob wtayin. 

At Sw Jaiyonam Ywwtayin 

6Hoq aalam, At Sw bibwqdo, ngo lukum boam bookum tayin hoo hiyam aadob 
ruqpaq pakun; hoo hiyam ngo duqtwr duqm dvb mvpa kun ham lvkin gob 
bookum tayin; 

7hoo ngo lukum boam boumnam akwb mvtayin, hoo hiyam haqpaq kunum, ham 
atorbo nyob gob mvtayin; hoo At Sw Jaiyon puutu lo bulam soq mood soqgv 
nwrba cwtam hoqgv nwrba gob pvvb bwwl doog tayin. 

8Hoo nulv, soja lo dootwl sviya rvky boa, Jaiyon yornwg nyem ko tulunga, nulam 
soq si haatayin, otuqg nyinin-nyiya bov haatayin, Jerusalemwg nyem ko gab 
lvpw atv haatayin. 

9Nulv sija hoggab sogoq cwrcwr dvn? Nulug ho lvpw atv dooma yv? Nulam 
tomswr-hony bo tulungv nyiin kun yv, dvnv cinc cinamv nyiinam hvb nulug 
vcnamv cingngin pak yv? 

10Dvnv cinc cinam hvb, gvngv tuuku baalal vcil hoo sigin dvn yv, Jaiyonwg nyem 
ko tulunga, hoggab sija nulv bopam soqgv lvvgwb wtayin hoo bvbinko nyook ho 
dootayin; nulv Bebilonwb wtayin. Olo nulam ywwlin tayin; olo At Sw nulug 
ceebio alaq hoqgv nulam pvlyw tayin. 

11Sija naleqgo nyob asaqkv nulam ceekol hookum duku, begamv, “Mwnwn kac 
mvmto, hoo kuj Jaiyon aoho ngulug vnyiqkv tuugab tuj.” 

12Hvbmabde At Swg mwwnam mam bulv cengma; mwwg nyidwb mwonam 
mam bulv cenglaq ma, ho jurpy deela ho piil boqkum namhvb mwv bulam lvkin 
gob boqkum pakun. 

13Gorabto hoo jaaxaq to, Jaiyonwg nyem ko tulunga, hoggab nulug tuuliam ngo 
dvvcwb mvtayin, hoo nulug luxuqkam ngo tamab mvtayin; nulv naleqgo 
nyiilungam vmwq yumgub jwwtayin; hoo bulug niqtuq lengnam mam At Swn 
xumn tayin, bulug nyetam gvda gvtwg nyiit At Sw gab. 

Maika 5 

Pvvb Bwwl Doog boam Betlehamho Dwrbuqdynam 

1Sija nulug nyemaq acammam pwbw dvb mvto, nyem ko nyemaq acam ma; 
ngulam ceekol naareq dvb mvg yuku; ho bulv Israelwg hvvky nyuqm mam 
yoqdwr lvgab jwwdo. 

2Hvbmabde, Betleham Ipratanga, no Judag nyob pengko hoqgv mwlwngam anyo 
yaanbo nyobv, noqg hoqgv Israelam pvvb bwwl doogbo akam ngoqgab 
dwrbuqlin tayin, soq haata bo si kol, oyug ab apa tulug aal hoqgv ku. 

3Hoqgab mwv hoq mood nagub bulam jipaqtayin hwdlo mwn cin-cil ko 
bwwnam xaqb; ho mwwg vbw-bor tuugin Israel nyi tulug dookub wkur tayin. 



1661 

 

 
Nyishi 

© 2016 Bible society of India. 
 

 
 

 

4Hoo mwwg Pwnbo At Swg yuunam emin hoqgv, mwv At Swg ator hoqgv mwwg 
sviya acam mam daql rvky tayin. Hoo bulv swrsol dootayin, hoggab sija mwv 
swcw nvg ywwtwr nagub koibo gob nyitayin. 

5Hoo mwv bulug swrsob nyitayin. Hwdlo Assiriya nyiilungv ngulug gvda urab 
haai yikho hoo ngulug lvpw atwg dookam lvc dwqa yin, ho ngulv mwam kvn 
rvkybo lvgab daqrabl hoo piin lvpw atwg nyega ko lvgab ceeko tayin; 

6bulv Assiriya gvdangam hoo, Nimrodwg gvda hoqg haaga tulungam lyoqr orioq 
lvgab rvky tayin; hoo hwdlo mwv ngulug gvda uraso haaikam hoo ngulug gvda 
vrr ho lvc lwqa yin mwv ngulam Assiriya nyi tulu hoqgv naalin tayin. 

Boumnam Akam Ywwlin Tayin 

7Ho Jakubg dvpar ho boumnamv nyiilug pengko ho At Sw hoqgv gums hvb 
nyitayin, nwmw aoho nyodo hoiyaqnam hvb nyitayin, hoq akv nyi ak gab oyu 
maadwn ho nyia ko tulu gab kaaya ram. 

8Hoo Jakubg dvpar ho boumnamv nyob asaq pengko ho dootayin, nyiilug pengko 
ho yvtayin, sony nyot akv nyorog svdin pengko ho yvnam hvb, sony nyot nyopa 
ak sviya acam gv pengko ho yvnam hvb, hoqhv hwdlo wdu yin ham samtinl hoo 
vmwq yumgub pumwq dvn, hoo akjijaqkam ywwlin bo dookma. 

9Nulug alaqkv laqrabl nulug ceebio tulug aoho mviya tayin, hoo nulug nyemaq 
mwlwngam mvpaq tayin. 

10Hoo hoq aalam, At Sw bibwqdo, ngo nulug svpur tulungam, nulug pengko 
hoqgv mvpaq tayin hoo nulug ceriot tulungam twrtayin; 

11hoo nulug gvda hoqg bopam tulungam mvpaq tayin, hoo nulug ator cwwgw 
nan mwlwngam joopaq lotayin; 

12hoo nulug gvda hoqg nyioky nyub tulungam mvpaq tayin, hoo nulam 
nvtaqnam mam nyiqry kaal betambo dookram; 

13hoo nulug guss mvnam tulungam, hoo nulug pengko ho daapo diinam 
tulungam ngo mvpaq tayin, hoo nulug alaq pwnam tulungam nulv dumpo pvxwl 
xumk ram; 

14hoo nulug Asera guss tulungam ngo nulug pengko hoqgv busuq xaatayin, hoo 
nulug bopam tulungam twrtayin. 

15Hoo haaxaqnam mam la hang lingtwrnam mam tvjw maanbo nyob aoho ngo 
ree daqtayin. 

Maika 6 

At Sw Nyimur boam Beenam 

1Tato, hoggv At Sw bedwn: Gorabto, nulug bvrwqkam puutu tulug agaho sorka 
ta, hoo yorn tulungam nulug yalam tapa mvto. 

2Tato, puutu nulv, At Swg nyimur boam beenam mam, hoo swcw gwwlam 
kuiyum xaqb doogbo nulv, hoggab At Sw mwwg nyiilungam ceekol nyimur boam 
beepa kun, hoo mwv Israel lvgab hentwr hem tayin. 

3Ngoqg nyi tulunga, hoggv ngo nulam nyipa kun? Hoggub ngo nulam mwwdwq 
dwqm pakun? Ngam birwqto! 

4Hoggab Ijipt gvda hoqgv ngo nulam boolinum hoo nyerab swwk bo dvpar 
hoqgv nulam pvlywnum, hoo nulug dookub ngo Mojes, Aron hoo Miriyamnvn 
kanamnum. 

5Ngoqg nyi tulunga, mwwpa to, hoggv Moabg lvpw at Balak vm mvvnum, hoo 
hoggv Beyor gv ko Baalam mwam birwqnum, hoo hoggv Sittim hoqgv Gilgal 
nagub nyiknum, ho nulv At Swg ywwlin dvb bon nyinam mam cengyi nvpv.” 

Hoggv At Sw Nvvnw Dvn? 

6“Ngo At Swg agaho hoqgv bval haatayin, hoo ao toloq doonbo Pwnbog agaho 
ngo atv dumpo pvxwl tai nvi yv? Boyuqnam aky lvgab, vnyw nywg akambo svv 
ko lvgab ngo haatayin yv? 

7At Sw lwwyw-lwwyw yaap tvmwr lvgab, lwwyw camg kuty pobu lvgab hemp 
tai nvi yv? Ngoqg nyixaq gab ngoqg dwrbuqconam mam, ngoqg yvjwg nyic gab 
ngoqg gv aaxiam jitayin yv?” 

8Nyi tulunga, hoggv aldvn, mwv nulam betam pakun; hoo hoggv At Sw nulam 
nyim nwwdwn hv hvbnyiloqkam jvqtwb nyinam mam, la aby anyanam mam, 
hoo nulug Pwnbo lvgab yanwl wmin gvnam mam? 

Nyic-nyiyag Twrnam 

9At Swg yalv bopam mam cwrcwr sogoq do- hoo soq si mwwlaql noqg eminam 
bos dvb nyido: “Dvvcwg yalam tato hoo mwam hiyv xuqlin kunum! 

10Nyic-nyiag dvpar ho nyicig gumn tulungam, hoo pwwma dvb xiyikam beenam 
mam ngo mwwpa maab nyitayin yv? 

11Nyic lvgab xiwq-xitol xika bo nyi akam, hoo surub xika layil igin geegwb 
baqnboam ngo nyiidar nyiv hvl apaq bvi yv? 

12Nulug nyetbo nyiilungv kwr-kor rooxo duku; nulug lvgab doonbo tulungv vm 
mvvdo, hoo bulug gam lyolv surjaqb bedo. 

13Hoqgab ngo nulam vcjaqb jwwdwn, nulug nyic nyigam gab nulam vp-cwkw 
dvb mvpan. 

14Nulv dvstanv, hvbmabde xumtram, hoo nulug uraho kano nootayin; nulv 
mvpaq tayin, hvbmabde pvvcuml apram, hoo hoggv nulv pvvcum pan ham ngo 
lyoqr orioqkam jipaqtayin. 

15Nulv vly liis tayin, hvbmabde vly naaram; nulv olib kutiam puqs tayin, 
hvbmabde nulv atv kuty lvgab neelapram; nulv roo aaxiam puqs tayin, 
hvbmabde hoq alangam twwpa ram. 

16Hoggab nulv Omrig pvvb tulungam, hoo Ahabwg dvpar hoqg bonam nyinam 
tulungam pvvl ap paku; hoo nulv bulug tomswr-hony ko ho wpaq paku, ho ngo 
nulam vp-cwkw dvb, hoo nulug lvgab doonbo tulungam xiixum dvb mvkam 
yinpv; hoqgab ngoqg nyi tulug bej-beparnam mam nulv cwql swwtayin.” 

Maika 7 

Pwnbog Ywwlinam mam Kaaiyanam 

1Ngo mwwdwq dvn! Hoggab dwr pool aaxiam nookum namhvb ngo nyipa kun, 
hwdlo roo aaxiam nookum yin; opium akkam dvdwb dookma, ngoqg swwca lo 
mwwbinam taoq aaxy niingco bo dookma. 

2Swcw soqgv lootw bov yuupaq paku, hoo nyia ko pengko lo jvqtw bo akkam 
dooma; bul mwlwngv ywlw twwdwb tooiyal kaaya yaado, hoo vxy-cirv asaqkam 
wswq lvgab nootu dvb mwwdwn. 

3Bulug alaqkv hoggv almadwn, ham aljaqb nyidwb nyidwn; lvpw atwg nyega 
kov la hvvky tulungv kam kodwn, hoo koibo nyiingv mwwg hanglo almab 
mwwbinam mam goolin dvn; hoqgab bulv lvkin gob ham hamyo-hamco dvn. 

4Mwlwngam alyanbov iky ningc hvb nyidwn, mwlwngam jvqtw yaan bov taa 
potumnam hvb nyidwn. Nulam rvky bo nyi tulug aalv, nulam laqm-baqm 
deenamv haapa ku; sija bulv mwwdar-saqpar kuma. 

5Door-doopw akam mwwjw kuma; ajin akam svqtin kuma; nulug agam mam 
rvkil doogto hiyv mwnwg laqpo ho gel kardwn; 

6hoggab ko tuup tulungv abam modu maab nyido, nyem kov mwnwg annam 
ceekol daqrab do, nyeexwngv mwnwg aiyam ceeko do; nyega akwg ceebiongv 
mwwg atwg dvpar hoqg nyega tulungam. 

7Hvbmabde ngoqgab nyiloqkam, ngo At Swn tuugab tayin; ngam ywwlin bo 
ngoqg Pwnboam kaaya tayin; ngoqg Pwnbov ngam tapa tayin. 

8Ngoqg ao lo hemp pomabv, ngoqg ceebionga; hwdlo ngo geql yin, ngo daqrab 
tayin; hwdlo kan twdwq ho dooiyin, At Sw ngoqg hutob nyitayin. 

9Ngoqg nyimur gab At Swg hang lengnam mam ngo cwql swwtayin hoggab 
mwam ngo ceekol nyic nyipa kun, hwdlo mwv ngoqg pagoq gab hemp maad 

deedib hoo ngoqgab pw-hwwl ham nyima deedib. Mwv ngam huto ho boolin 
tayin; ngo mwwg nyedarko aoho tuugab tayin. 

10Ho ngoqg ceebiongv kaatayin, hoo mwnwn hvnywngv pulup tayin hiyv ngam 
benum, “Hog lo yu nulug Pwnbo At Sw?” Ngoqg vnyiqkv mwnwg aoho tuugab 
tayin; sija mwnwn riqjab tayin lamta tulu ho vly katrangam riqjab namhvb. 

11Aal loog nulug bvly tulungam nwqm dvb jinam! Hoq aalam nyook vrr rwnam 
mam vigo nao tayin. 

12Assiriya hoqgv la Ijipt bopam tulu hoqgv hoq aalam bulv nulug dookub 
haatayin, Ijipt hoqgv pobu tulu nagub, sa-svlo hoqgv sa-svlo gonwb hoo puutu 
tuugwn hoqgv puutu tuugub. 

13Hvbmabde hoqho doonbo tulu gab hoo bulug bon nyinam niqtuq gab, 
swcwngv vp-cwkw tayin 

14Nulug beqnyia lvgab nulug nyiilungam, nulug otu nvvsiqnam sibin-svv 
tulungam roocumto, hiyv boolu mvkwg gvda nyoro pengko ho vp-cwkwb 
doodwn; kolwg mood hvb bulam Basan la Gilead ho nwmw dvmto. 

15Ijipt gvda hoqgv hwdlo nulv agab lengdwk aal tulu hvb, ngo bulam swrdorxeq 
pagoqkam kaakin tayin. 

16Nyob tulungv sam kaapa tayin hoo bulug atornam mam hog kumanyi hvl 
hvnyw tayin; bulv bulug agam mam momtum tvl dootayin; bulug nyurungv 
ruutar tayin; 

17bulv tvb hvb diimwram yaql dvtayin, swcw so ngamkar yvnbo tulu hvb 
nyitayin; bulug atorbo cwwgw nan hoqgv bulv tvmdwrl lengtayin; ngulug 
Pwnbo At Swn bulv vcjaqb bos sokum tayin, hoo bulv nam bos sotayin. 

Pwnbog Tumab Abynamv la Hang Biinam 

18Hiyvg Pwnbo akv noqg hvb nyidwn, nyimuram apaq jidwn hoo mwwg otu 
nvvsiql boumnam tulug nyixaqkam korbol wleq dvn? Mwwg haaxaqnam mam 
mwv nwrba gob pvvl doog maadwn, hoggab tumanam abyho mwv hemp dvn. 

19Mwv lokta ngulug aoso hang biitayin; ngulug nyimur mwlwngam mwwg lvpia 
ura lo samtin tayin. Nulug nyic mwlwngam sa-svlo ura jaqb hurlwq tayin. 

20Ngulug ab tulungam kolwg mood hoqgv noqg dingr kunam hvb, Jakubnvn 
noqg dengkynam mam hoo Abrahamnvn tumab abynam mam kaakin tayin. 

Naxum 

Naxum 1 

1Nenibi pagoq gab gamt tonam. Elkoswg Naxumg nyiqry kaanam kitap. 

Pwnbog Nenibi-ngam Hang Lengtwrnam 

2At Sw kaaneq bvla ree daqnbo Pwnbov; At Sw ree daql hoo hang lingtwr-twrya 
dvn; At Sw ree daqdwn mwwg ceebio tulug aoho hoo mwwg ceebio tulungam 
hang lengtwr twrya gab pvvg dvn. 

3At Sw haaxaq xaqla maadwn hoo huqlw ho ator dvn, hoo At Sw hoggub 
nyijaqkam nyimuram apaqram. Mwwg lamtangv cwkeq-lemeq dooi bvla nyodo 
taangv, hoo doomwqkv mwwg lvpiag diimwrv. 

4Mwv sa-svlongam yolu ruql ham pwtw dvb mvdwn; mwv pobu mwlwngam 
pwtw dvb xoom dvn; Basan la Karmelv sengnum; swiywq nyam-nyambo 
Lebanonv sengnum: 

5Puutu mwlwngv mwwg agaho hwqnum; yorn mwlwngv jiqnum; swcwngv 
mwwg agaho hoi-hocanam, gvda gvtv la hoqho doonbo tulungv. 

6Hiyv mwwg hang lengnam agaho daqnyi tayin? Hiyv mwwg haaxaqnam ogho 
cwqnyi tayin? Mwwg hang lingtwrnamv wm hvb toolin dvn, hoo mwv wlw 
tulungam vmwq-yumgub mwmwqnum. 

7At Sw aldvn, vs-axaq aalam cwwgw nanv; mwv cengdwn hiyv mwam 
cwwgwdvn. 

8Hvbmabde diidwr iss vcjaqb tonam lvgab mwv ceebio tulungam twrkiq-twrmal 
twryum tayin, hoo mwwg ceebio tulungam kan twdwq ura nagub ruqmin 
gvtayin. 

9No hoggv At Swn ceeko dvb mwwsil mwwdwn? Mwv twrkiq-twrmal twryum 
tayin; vs-axaqkv lwnyi dvb daqrab kuram. 

10Hoggab bulam taa-haataqho hoqtu pan hvb nyipa ku, bulv twwlayil twwxum 
bo hvb nyinam; bulv pwtw rwrw bo svvda-teriam gupw maab gunam hvb 
nyinam. 

11Nulug hoqgv niqtuq dooma dvb tomswr-hony bov At Swn mwwsil almab 
ceekol nyidwb mwwnbo, ak haanum. 

12Soq si At Swg benamv, “Bulv ator xeqxeq bvla mvqlw sujaqkam, bulam pageq 
lotwl hoo wleq tayin. Ngo nam dwqtwr dwqm sujaqkam, ngo nam dwqtwr 
lokkam dwqm kuram. 

13Hoo sija ngo mwwg luukam noqg hoqgv tupaq jitayin hoo nam tuml ap nanv 
cwrsaq-bvraq taikun.” 

14At Sw noqg pagoq gab gaml jip pakun: “Noqg eminam lokam muiyu-mvca 
kuram; noqg nammwg svvda taqnam guss samla dvvcw guss pwnbo tulungam 
ngo papaq tayin. Ngo noqg nyubungam mvtayin, hoggab no alma.” 

15Kaato, gvda puutug aoho, mwwg tugu puiyam baqa bo lvpiangam, hiyv 
swrsongam pui dugaq dvn! Judanga, noqg durum mam pvvl apto; noqg 
dingrnam mam niqtuq lengm to, hoggab nywywngam niqtuq dooma bov noqg 
dookub wpeq kuram; mwam twrb looda twrm pakun. 

Naxum 2 

Nenibig Twryum Deenam 

1Cirsaq-bvraq twqb mvnbo tulungv nam ceeko dvb haapa ku. Nyiingv sulu 
mwrpa; lamtangam kaaka to; nyob padwb svtam-soruq pa; noqg huqlw 
mwlwngam nookumto. 

2Hoggab At Sw Israelwg yuunam hvb Jakubg yuunam mam jikur do; hoggab 
naalil naareqbo tulungv bulam naalil naareq paku hoo bulug haqb tulungam 
yuupaq mvpa kun. 

3Mwwg atorbo nyi tulug svtamv lwwcw do; mwwg nyemaq tulungam lwwcw 
kurumbo vjam koom pakun. Mwv bulam bookum de aalho ceriot tulungv dvvcw 
kwlwq-kvlaqbo lvgab haanam; saipres nwwxo tulungv nit kusuqnam. 

4Ceriot tulungv xarya pacanv lyobu mwlwho xarpeqnam; bulv cuukiq-bvvrw 
mwlwho nyebia jaqb juqkur-juqxynam; bulv mur hvb huunam; bulv wm 
bioqnam hvb xarnam. 

5Mwv mwwg saab tulungam mwwpanam; bulv wdu yikho bulv dwqtupnam, 
bulv ciqcib nyebia jaqb haanam; naareqnam sojangam mvrabnam. 

6Pobu toggoq tulungam kuqkonam; lvpw namlongv jiqpaqnum; 

7hoq nyem tulungam twqbin kunv, mwnwn leeg nukun, mwnwg paqn tulungv 
nyix-riidu do, yobur ringnam hvb ringdu do hoo bulug swqbwngam kwdin do. 

8Nenibi si iss sviyin ak hvb nyidwn hoqg issiv topaq dvn. “Doqnu to! Doqnu to!” 
hvl bulv sogoqnam, hvbmabde hiyv kam tobkur kuma. 

9Rupam naalil naareqnam, hunam naalil naareqnam! Uddum mam naanya 
maanam ho hog mwlwg xinam gumnam naanya maanam. 

10Vp cwkw do! Mwwgw doomab hoo yuupaqnam! Hangv jiqnum hoo lwbwngv 
tvmdwrnam; hwwpo mwlwngv torum-taxnam; nyuqm mwlwngv mooma-
sasanam! 

11Sony nyot tulug lwwpwqkv hoglo, sony nyot ko tulungam hook nyookv hoglo, 
sony nyot nyem la nyega gv hogloq wnkun, mwwg ko tulungv hogloq wnkun, 
akkam nyik sumbo dookma? 

12Sony nyotv mwwg ko tulu gab naleqgo pumwql ap jinum hoo mwwg sony nyot 
nyem gab soogam gamjnam; mwwg lwwpwq tuluho mwwg nyora gaqnamv 
bwwrtvl doomnum hoo mwwg lwwpwq tuluho vdin pumwqnamv doonam. 

13Kaato, ngo nam ceeko dvn, nyiit At Sw bibwqdo, hoo noqg ceriot tulungam ngo 
wmho parxia tayin, hoo lyoqr orioqkv noqg sony nyot nyopa tulungam duiyum 
tayin. Swcw soqg noqg nyora gaqnam mam ngo mvpaq tayin, hoo noqg hvvky 
tulug yal dunam mam lokkam tapa kuram. 

Naxum 3 

Nenibingv Mwwdwqto 

1Ywlw-twwnbo bopamv mwwdwqto, vm mvvnam mvla naalil naareq bov 
naleqdo- mengnyia lama dvb doodo! 

2Xiqpwqnanv taqcnam, hoo kookwr duqn bov vcjaqb odynam, nyebia jaqb svpur 
xarn bov la naleqgo ceriotwg pojuqnamv dudo! 

3Svpuram wgbo nyiilungv ruqduq do, kwlwq-kvlaqbo lyoqr orioqkv hoo kwlwq-
kvlaqbo nwwxongv, mwlwngam mengnam, svmangam vigo pookum pa, sinbo 
svma tulungv xinya lama- bulv svma aoho dwqtubnam! 

4Hoo yocu-yabio nyijo bo nyi tulungv xila maadwb yocu-yabio nyinam, anyangv 
la kangam cumdwq lvgab, hiyv nyob nyiilungam mwnwg yocu-yabio, hoo 
mwnwg kangam lvgab nyiilungam nyepin pingxa dvn 

5Kaato, ngo nam ceeko dvn, nyiit At Sw bibwqdo, hoo noqg vby-anyongam noqg 
nyuqm ho liqpup tayin; hoo ngo nyob nyiilungam noqg talonam mam hoo lvpw 
mwlwngam noqg hvnywnam mam kaam tayin. 

6Ngo kacboam nam huryaq tayin hoo nam modu minsmab nyitayin hoo nam bos 
kaapa dvb mvtayin. 

7Hoo mwlwngv nam kaanbov noq galoqkv rintum tayin hoo bedo, Nenibingv 
yuupaq paku; hiyv mwnwg gab mwwdwq tayin? Noqg gab bet-bela bo ngo 
hogloqkv meegaq tayin? 

8Nailwg bviywr doonbo Tebesnvn no alyad nvi yv, issiv mwnwn hwwiyum pa, 
sa-svlongv mwnwg sulungv, hoo mwnwg bvliv yv? 

9Kus mwnwg atorv; Ijipt pvkam, hoo hoqhv ywwtwr dooma; Putv la Libyan 
tulungv mwnwn svka bov. 

10Hvbsujaqkam mwn nyumwb nyiknum; mwnwn nyumwb leeg nukun; lyobu 
but vxy cerho mwnwg ko hoiyinam cwr-cwrwb mvnum; mwnwg xinam nyega 
tulu gab tak kaanum, hoo mwnwg atorbo nyi mwlwngam tagv korcupnum. 

11Nam kam twwxum mvi nvpv; no kvs sil wi nvpv; no ceebio hoqgv cwwgw 
meegaq yinpv. 

12Noqg gurum mwlwngv taoq aaxy ningcol ningyuqbo hvb nyinam- hwqdin 
bvnyiloqkam mwlwngv dvdy bo agam urab yoqlwq yinpv. 

13Kaato, noqg nyemaq tulungv nyem tulug pengko ho yvnam. Noqg gvda toggoq 
tulungv noqg ceebio tulu gab gamk rooto tvl doodo; wmv noqg noosungam 
xvvtwr gvnkun. 

14Naareqnam gab iss lo suqj to; noqg gurum nwqtumnam mam ator dvb mvto; 
suiyu urab wto; simitam mviyo-mvco to, ita mvn nanam mwx-mvaqto! 

15Hoqho wmv nam guiyum tayin; lyoqr orioqkv nam papaq tayin. Hoqhv komar 
takam dvxanam hvb nam dvxa tayin. Nulv atam komar takam hvb buqmw mvto; 
takam hvb buqmw mvto! 

16Doa nvg takaram koi yaab no noqg kwm-kor mvnam mam caam to. Komar 
takam hoqg alap tulungv lvbjin layil hoo aadob jarleq dvn. 

17Noqg lvpw atwg nyega tulungv takam hvb nyinam, noqg xeqn bov komar 
takam muqya appo hvb swkwr aalam sulu ho puml doodo- hwdlo doonyiv caalin 
yin, bulv aadob jarleq dukun; hiyvkam cengkma bulv hogloqb jarn kun. 

18Assiriyag lvpw ata, noqg rvkybo tulungv yubl doodo; noqg xinam nyiilungv 
yubngaq duku. Noqg nyiilungv gvda puutu aoho cwrsaq-bvraq paku bulam 
akjijaqkam boocumbo dookma. 

19Noqg mwwrnam mam bet-bela bo akkam dookma; noqg unv gogwq jaqpa. 
Mwlwngv hiyv noqg puiyam tapa bo tulungv bulug alaqkam noqg aoho cupup 
do. Hoggab hiyvg aoho noqg xooma bo almanv haama taapwn? 

Habakkuk 

Habakkuk 1 

1Gamt tonam mam nyiqry benbo Habakkuk kaapanum. 

Habakkukwg Sornam 

2At Swa, hog hwd oyu go ngo svka gab xabtayin, hoo no tapa kuram yv? Ho nam 
“Yolu dul!” xabt yv hoo no ywwlin ramyv? 

3No hoggub ngam nyixaqnam mam kaam dvb mvpa kun, hoo no hoggub 
nyimuram kvvmw dvn? Twrmnam mvla kwr-kornamv ngoqg aga si doodo; 
jwwnam mvla loomin sumanamv koi yaiya do. 

4Hoqgab pvvbv ywwriq deeku, hoo jvqtwngv nywywngam lengkma. Hoggab 
nyicv jvqtwngam hwwiyum paku; ho jvqtw lengnam mam muk-mviya paku. 

At Swg Birwqnam 

5“Nyob nyi tulu pengko lo tuugabl, hoo kaato; mwwc lama dvb nyinam mam hoo 
lomkaq-saqto. Hoggab ngo nulug aal so bonam ak nyidu dvn ho nam betam 
sujaqkam no mwwjw ram. 

6Hoggab kaato, kacaq bvla nyebia jaqb nyinbo nyob, Bebilon nyiilungam ngo 
mvqlw lwwrab mvtayin, hiyv swcw nvg ywwtwr namgob wtayin, ho hogloqhv 
bulug atwg doogw maasu ham bulv naareq tayin. 

7Bulv kwiywq twqb la bos jaq dvb nyido; bulug jvqtwngv la xinamv bulug atwg 
otuqb wdo. 

8Bulug svpur tulungv hogga takaram nyebia yaadwn, ariyumg svcangam bos 
yaadwb nyidwn; bulug svpuram wgbo tulungv larl wgdo. bulug svpuram wgbo 
tulungv aado hoqgv haadwn; bulv xookam cinnam hvb cilwql mviyaqdo. 

9Bul mwlwngv yolu swcin mvtab haadwn, bul mwlwg nyuqmv otuqb pwrdo. 
Bulv xuqx hvb nyuum mam bookuml appa. 

10Lvpw at tulungam bulv benyi-beya do, hoo pvvb bwwl doogbo tulungam bulv 
nyirj do. Bulv gurum vxiam nyirj do, hoggab bulv swcwngam paal aptvl hoo ham 
naagdo. 

11Nyimurbo nyiilungv, bulug pwnbov bulug atwg atorv, bulv dooi hvb nuul 
wggwl doodo!” 

Habakkukwg Lwnyi dvb Sornam 

12No kuiyum hoqgv maaiyv, ngoqg Pwnbo At Swa, ngoqg Dvrwqbo Aka? Ngulv 
siram. At Swa, no bulam hvvky akwb xuqbwq pakun, hoo no Lwwn atv, bulam 
benyi-beya dvb mvl ap pan yv. 

13Alman boam kaan mamlin sam nulug vnyiqkam dvrwq kwrwqb pvvto hoo 
nyixaqkam kaanyi ram, hoggub no nyepinbo tulungam kvvmw dvn hoo hoggab 
cooikab doodwn hwdlo nyic bov mwam dvrwq yaanbo nyiingam dvmeq yukam? 

14No nyia ko tulungam sa-svlog ngui hvb mvp pan, ngaml wnbo tulungam pvvb 
bwwl doogbo doomanam hvb. 

15Mwv vkar lvgab bul mwlwngam naalin pan; mwv mwwg wswq lvgab bulam 
agwb naalin pan; mwv mwwg seel wgnam wswq uraho bulam nookum pan; ho 
mwv hwnyir-hvmar hoo mwwngam do. 

16Hoqgab mwv mwwg wswqkam pwr jidwn hoo mwwg seel wgnam wswqkam 
aky jidwn; Hoggab bulug hoqgv mwv swwngam jaqb swwl doodwn, hoo mwwg 
dvsv naleqdo. 

17Hoqgab mwwg wswqkam mwv asarb pvvyin dviyv hoo aya mwwpa maab 
nwrba gob nyob nyiilungam mingdu tai nvi yv? 

Habakkuk 2 

1Ngoqg rvkyko swwrw lwkw dvqgw ho ngo daqtayin hoo soja aoho ngo atv 
dootayin, hoo mwv ngam hoggv betayin ham ngo tuugabl kaatayin, hoo ngo 
hoggv timbnam hoq pagoqkam ngo birwqtayin. 

Jvqtw bov Mwwg Mwwjw hoqgv Swwtayin 

2Hoo At Sw ngam birwqnum: Nyiqry kaanam mam xeqto; ham lwpia aoho 
kvvbw dvb xeqto, ho hiyv sam poory tan mwv nyebia jaqb ritayin. 

3Hvbjaqkam nyiqry kaanamv sija godab hoqg xipnam moodv haama ta; si nyebia 
jaqb haata do-si vm mvvram. Soq si oyu kidy nyiloqkam, sam kaaya to; soq si 
hoggub nyijaqkam haatayin; soq si oyu ram. 

4“Kaato, mwwg yvjv goobum-gooiyiq gooca do; hoqhv mwwg uraho dvrwq 
kuma, hvbmabde jvqtw bov mwwg mwwjwnam hoqgv swwtayin. 

5“Hoq aoho, opo si nyepinbo akv, larnbo nyi akv nywywngam doonu maadwn. 
Mwwg cwwnamv Sux-ywlw hwdgo taqt dvn; sinam xaqb mwv nywywngam 
xumt maadwn. Mwv nyob nyi mwlwngam mwwg atgab nookum dvn hoo nyiilu 
mwlwngam mwwg atwg hvb nookum dvn.” 

Kaldiya Nyi Tulu gab Mwwdwqkv 

6Soq mwlw si mwam bulv ceekol bej-beparl benyi-beyal ramyv, hoo mwwg gab 
nwwtam bvlam gob nyiram yv, hoo bedo, “Mwam mwwdwq mvto hiyv pookuml 
ap pan hoggv mwwg atwg maasu— ho hog hwd oyu go?— hoo dingrnam tulu 
lvgab mwv atam paateq tvl doodwn!” 

7Haqmapaqb noqg cwwrwqbo tuluhv daqrab ramyv, hoo bulug huurabnamv 
nam bos dvb mvram yv? Ho bul gab no ocu-aiya gob nyitayin. 

8Hoggab no nyob nyiilungam naleqgo naalil naareqnum, boumnam nyiilu 
mwlwngv nam naalil naareq tayin, Hoggab mengnam-puqnam mvla swcw nvg 
yolu-swcinv, bopam tulu bvla ho hoqho doogw bo tulug aoho haatayin. 

9Hiyv alman hoqgv mwwg nam gab nookum pan mwam mwwdwq dwqmto, 
mwwg osup pam aoho sup dvn, un-tar mvgnam hoqgv wc maab cumciqb 
doodwb! 

10Noqg nam gab no hvnywngam nyipup paku nyiilungam naleqgo meng gam 
gab; noqg swwgam no mutuml ap pakun. 

11Hoggab wlwngv cwqc hoqgv sogoq goqlin tayin, hoo svvda xaapo hoqgv birwq 
tayin. 

12“Hiyv hijum lvgab pamda ak ywrpan mwam mwwdwq dwqmto hoo nyimur 
aoho bopam ak kaapanum! 

13Kaato, soq si nyiit At Sw hoqgv maai yv ho nyiilungv wm gab bon nyitwqdo, 
hoo nyob nyiilungv bulv atv hog doomab mwwdwq dwqdo? 

14Hoggab At Swg yuunam cengnamv swcwngam bwwr tayin, issiv hoggub sa-
svlongam hwwiyumnam hvb. 

15Hiyv mwwg door-doopwngam twwdwb mvdwn mwam mwwdwq dwqmto- 
noqg hang lingtwrnam mam no toolin to hoo bulam twwxum mvto, bulug 
talonam mam atam kaapa mvto! 

16Yuunam mam kaapa tanbov no hvnyw yaangam kaapa tayin. Twwto, no atv, 
hoo noqg pepaql-mux mvmanam mam kaakin to! At Swg lvqbwq alaq pvtaqkv 
noqg taqg-loosaqb haatayin, hoo vcjaqb hvnywngv noqg yuunam aoho haatayin! 

17Lebanonam kwr-korwb noqg nyiknamv nam mviya tayin, svdin mwlwngam 
bulam bos belaml twrmnam hvb, mengnam-puqnam mvla swcw nvg yolu-
swcinv, bopam tulu bvla ho hoqho doogw bo tulug aoho haatayin. 

18“Hoggv murtig niqtuqkv hwdlo hoqham mvnbov mvp yukun, dvvcw guss akv, 
vm mvvnam mam tomswrbo akv? Hwdlo mwv agam gooma bo murty tulungam 
mvlin tvl hoqham mvnbov atwg mwwg mvlinam mam mwwgw dvn! 

19hiyv svpongam huurabto hvl bedwn, mwam mwwdwq mvto; jimy-jema bo 
wlwngv, gorabto! Si tomswr swrnyi tan yv? Kaato, soq sam hunv la rupv vgw 
dvb pvvlwqpa; hoo hoqhv saqnam akkam dooma dvn. 

20Hvbmabde At Sw mwwg dvrwqbo namlo uraho doodwn; hoqgab swcw 
mwlwngv mwwg agaho cooikab dooto.” 

Habakkuk 3 

Habakkukwg Swgwnam 

1Sigionotwg bekjaqb Nyiqry kaanbo Habakkukwg swgwl konam. 

2At Swa, noqg pui betamnam mam ngo tapa paku, hoo At Swa, noqg bonam 
nyinam mam, ngo bosdvn yv. Vnyw tulug pengko lo hoqham lokta swwdar mvto; 
vnyw tulug pengko lo hoqham cengm dvb mvto; hang lingtwrnam uraho aya 
mwwpa tvb. 

3Teman hoqgv Pwnbov, hoo puutu Paran hoqgv dvrwqbo Akv haanum. 
Doangam mwwg yuunamv tomlupnum, hoo swcw sam mwwg paqnamv 
bwwrnum. 

4Mwwg puulungv huto hvb nyinum; lvlaqkv mwwg alaq hoqgv bioqlinum; hoo 
tolo mwwg huqlwngam mwv putumnum. 

5Mwwg otuqb topum-yorupv wnum, hoo mwwg ludho swcin-taiyaqkv wmin 
gvnum. 

6Mwv daql swcw sam xikanum; mwv nyob nyiilungam tuugabl kaal hwqdinum; 
ho kuiyum namgub puutu tulungv cwrsaq-twqb nyinum; kuiyum namgub yorn 
tulungv akob yoqlwqnum. Mwwg lamtangv kuiyum xaqb dooky dvn. 

7Ngo Kus nyi tulug doogw ho duqtwr-duqnam mam kaapanum; Midian nyookwg 
tortumnanv tvmdwrnum. 

8At Swa, hwdlo noqg svpur tulu aoho no wiyikho, noqg ywwlinam ceriot aoho 
wiyikho, noqg hang lingtwrnamv pobu tulungam ceeko namyv? Noqg 
haaxaqnamv pobu tulungam ceeko namyv, hvbmab noqg haaxaqnamv sa-
svlongam ceeko namyv? 

9Noqg illy lexangam no xwwyiq-xwxeql tumdwrnum, uppuq lo vi gok hvl 
goqnam. No swcwngam pobu tulu lvgab tvqnyi gob mvnum. 

10Gvda puutu mwlwngv nam kaanum hoo hv hwqkub-hwqxeqnum; vcjaqb 
suduq-duql iss tonbov nuug nukun; iss ura hoqgv jaq yalam dulin mvnum; ao 
jaqb hoq alaqkam icanum. 

11noqg uppuq huto ho bulv jarl wdwkho, noqg kwlwq-kvlaqbo nwwxongv bioql 
wdwkho doonyiv la poolv bulug dook ho biimab doonum. 

12Swcw nvg pengkob no bos kaapa dvb wpeqnum; noqg haaxaqnam hoqgv nyob 
nyiilungam swqmwqnum. 

13Noqg nyiilungam ywwtab no lvvgwb lengnum, noqg xuqknum mam ywwlin 
taab. Nyicbo namwg atam no vmwq yumgub mvnum, xarpo hoqgv lwwpo nagub 
mwam asar dvb pvvl apnum. 

14Mwwg atwg uppuqkv mwwg nyob pagbo at akam no vblwqnum, hiyv cwkeq-
lemeq dooi hvb ngam cwrsaq-bvraqb mvtab, hoo hwnyir-hvmarl jwwgw boam 
kvsil mvpaqtab haanum. 

15Noqg svpur tulu lvgab no sa-svlongam, ator jaqb iss nyiipo bvleqboam 
caajabnum. 

16Ngo tapanam, hoo ngoqg gvngv tvmdwr dvn; ngoqg nabor yalv yadin dvn; 
ngoqg alongv yaadwn hvb nyidwn; ngoqg lvpiangv tvmdwr dvn. Hvbsujaqkam 
ngulam nyob patab haanbo nyi tulug aoho, haady bo vs-axaq aal gob ngo cooikab 
kaaya yaal dootayin, 

At Swn Habakkuk Hemp-Hvnyirnam 

17Taoq svvn tulungv opu puuma sujaqkam, ho roo tulungv aaxy xeema 
sujaqkam, olib pv osuq sujaqkam hoo rongo rwqtaqkv dvs-twws lengma 
sujaqkam, sibin-svv luutv twryum jaqkam hoo tuun-meengv dook maajaqkam, 

18hvbsujaqkam ngo At Swn hwnyir-hvmar tayin; ngam ywwlin bo Pwnbog 
uraho ngo hempam naatayin. 

19Pwnbo, At Sw, ngoqg atorv; mwv ngoqg lvpiangam sudum lvpia hvb mvdwn; 
mwv ngam ngoqg aobo nyookub wm dvn. Rwwxw-gung ga lvgab; bemin begbov 
begdvn. 

Japaniya 

Japaniya 1 

1At Swg gomcwrv Kusi gv ko tuup Japaniya haanum, Gedalia gv ko tuup, Amariya 
gv ko tuup, Hejekiya gv ko tuup, Amonwg ko tuup Josiya, Judag lvpw atwb swwd 
aalho. 

Juda aoho Pw-hwwnamv Hoodunam 

2“Swcw nvg ao soqg hog luucw luutam ngo twrkub aadob nuupaq mvtayin,” At 
Sw bibwqdo. 

3“Ngo nyiingam la svdinam aadob nuupaq mvtayin; doa pvtangam hoo sa-svlog 
nguiyam ngo aadob nuupaq mvtayin, hoo nyicbo lvgab yvqmwq mvnam. Swcw 
nvg ao soqgv ngo nyia koam mingtwr tayin,” At Sw bibwqdo. 

4“Judangam la Jerusalemho doonbo mwlwngam ngoqg alaqkv ceekol ijin tayin; 
hoo soq nyook soqgv ngo boumnam Baalamnvn mvpaqtayin hoo nyub tulu lvgab 
murty xumn bo nyub tulug eminam kam ngo mvpaqtayin, 

5hiyv mwwlo aoho doag nyiit atam pvxwl xumdwn, hiyv At Swn dingr pvxwl 
xumpel hoo hvbsujaqkam Milkom mamkam dingrnam, 

6hiyv At Swn wmin gvnbov wkur kunum, hiyvkam At Swn meegaq maadwn ho 
mwv tox-tataql pui naakam maanam.” 

At Swg Aalv Ogum Duku 

7Pwnbo At Swg agaho cooikab dooto! Hoggab At Swg aal ogum duku; At Sw pwr 
jidwn mwx-mvaq paku hoo mwwg nyiin tulungam darxaq paku. 

8Hoo At Swg pwr jid aalho – “Saab tulu ngamla lvpw atwg nyega ko tulungam 
ngo laqm-baqm tayin hoo bul mwlwngv atv nyoodo vjam nookuml kootayin. 

9Hoq aalam hiyv viyap dwqtamb lukum tvl jaabo tayin ngo vxiam laqm-baqm 
tayin, hoo hiyv yolu-swcin bvla xaalyonam lvgab bulug nyiit atwg nammam 
bwwr mvpa kun. 

10“Hoq aalam, “At Sw bibwqdo,” “Ngui Toggoq hoqgv kiir noonam mam, Door-
doopw nam hoqgv sigin ginam, yorn tulu hoqgv yoqlnam yalam tapa tayin. 

11Kwm-kor mvk haty ho doonbo mwlwngv, sigin gingto! Hoggab kwm-kor 
mvnbo mwlwngv dookma; mwlwg mwwlinam rupam mvpaq gvnkun. 

12Hoq moodam ngo mur lvgab Jerusalem mam meegaq tayin, hoo hiyv almab 
nyita bo nyi mwlwngam ngo laqm-baqm tayin, hiyv bulug hang lo bedwn, ‘At Sw 
alboam nyiram, hoo mwv alman boam nyitayin.’ 

13Bulug dupum-dvrab pam naareq tayin, hoo bulug nam tulungv yuupaq nukun 
(niqtuq dookma). Bulv nam tulungam mvsjaqkam, bulv nam tuluho dooram; 
bulv roo boolungam liis jaqkam, bulv hoq tulu hoqgv twwsam twwpa ram.” 

14At Swg koibo aalv ogum duku, ogum bvla nyebia jaqb wdo; At Swg aalwg yalv 
kacaq do; atorbo nyiv vcjaqb kiir noodo. 

15Hang lingtwrnam aalv hoq aal ak hv, vcjaqb mwwdwq bvla vcnamv hoq aalv, 
yuupaq nammv la twryumnamv hoq aalam, kan twdwq bvla doomwq-putum 
nammv hoq aalam, 

16tuuliam miqpur tan hoo ceebio baql gurum nwqtumnam bopam tulungam 
nyob padwb kiggoq goqtan hoo ceekol soja aoho doon boam nyob patan. 

17Nyia koam ngo vcjaqb mwwdwqnam mam baqa jitayin ho bulv nyiqca bo 
wnam hvb wtayin, hoggab bulv At Swn ceekol nyic nyipa ku; bulug uiyv diimwr 
hvb toolin tayin, hoo bulug aiyaqkv ee hvb eelin tayin. 

18Bulug rupam ho hunamkam kamab bulam jinyiram At Swg hang lingtwr dvk 
aalho. Mwwg kaaneqnam wmv, swcw mwlw sam guiyum tayin; mwv swcw soq 
doonbo mwlwngam bumpw bvla haqma paqb twrm tayin. 

Japaniya 2 

Judag Ceebio Tulug aoho Pw-hwwnam 

1Hvnyw dooma bo gvdanga, hookumto lvkin gob, vnwqb hookumto, 

2Pvvb hog nyirab maatab amp hvb aalv wleq maatab At Swg wm gunam hvb 
haaxaqnamv noqg aoho haama taab, At Swg haaxaqnam aalv noqg aoho haama 
taab. 

3Meegaqto At Swn, gvda soqg yanbo mwlwngv; hiyv mwwg jvqtw bo gaml tal 
nyidwn; meegaqto jvqtwngam; meegaqto yannam mam; At Swg haaxaqde aalam 
nam lokwn kvs dvb nyiyi nvpv. 

4Hoqgab Gajangam haqpaq tayin, hoo Askelonv vp cwkw gob nyitayin (yuupaq 
tayin); Asdod nyiilungam aal lvpangam ruqlin tayin, hoo Ekronnam bupaq tayin. 

5Sa-svlo bviyoq ho doonbo tulu nulv mwwdwq dwqnka, Keret nyookwg nyi tulu 
nulv! At Swg gomcwrv nulam ceeko do, Palistanwg nyook, Kanaan nga; hoo ngo 
nulam akkam doom maab twryum tayin. 

6Hoo sa-svlo bviyoq no nwmw dukumko nyookub nyitayin, sviya kaanbo tulu 
gab miipap-talapv, hoo sviya tulu gab sviya pvtwngv. 

7Sa-svlo bviyoqkv Judag nam hog boumnam gumn gob nyitayin, hoqhv bulv 
tuun-meengam dvmtayin, hoo Askelonwg nam tuluho bulv ariyum mam 

doatayin. Hoggab bulug Pwnbo At Sw bulam mwwpa keetayin hoo bulam 
nvtaqnam mam nyidar mvdwn. 

8“Ngo Moabg bej-beparnam mam tapa pakun hoo Amon nyi tulug benyi-beya 
nammam, hoggub ngoqg nyiilungam bulv bej-bepar pakun hoo bulug nyook 
hoqgv bulv ceekol larnum. 

9Hoqgab, ngo swwl doon bov,” nyiit At Sw bibwqnam, Israelwg Pwnbo, “Moabv 
Sodom hvb nyitayin, hoo Ammon nyiilungv Gomorra hvb nyitayin, hogloq nyook 
hv taa-haataq bvla al ung gumn gob nyidwn, hoo nwrba gob niqtuq dookma. 
Noqg boumnam nyiilungv bulam naareq-naaceq tayin, hoo ngoqg nyookwg 
swwnbo tulungv bulam gumn pvvtayin.” 

10Bulug larnam gab soq si bulug nvtaqnam gob hookur tayin, hoggab nyiit At 
Swg nyiilungam bulv ceekol bej-beparnv ho larnum. 

11At Sw bulam vcjaqb ceeko tayin; ho swcw soqg mwlw asaq pwnboam mwv 
niipaq mvtayin hoo mwam pvxwl xumtayin, hoqg nyook mwlwho, hoo nyob nyi 
asaq nyook mwlw hookam. 

12Kus nyi tulunga, nulam kam, ngoqg lyoqr orioqkv meng tayin. 

13Hoo mwv sudumb mwwg alaqkv ceekol yvmjin tayin hoo Assiriyangam 
twrtayin, hoo diixa-rara pwtw rwbwbo hvb mwv Nenibingam niqtuq dooma dvb 
mvtayin. 

14Mwnwg pengko ho tuun-mee tulungv kartayin, hoolu luuxy svdinv; pvta pupv 
la kvvnyi-tornam svdinv mwnwg rvviyw uraho doogw tayin; pupum hoqgv 
sogoqnam yalv dulin tayin; viyap dwqtam ho twryum nammv nyitayin; ho 
mwnwg sidar hoqgv bonam nyinamv asarb dootayin. 

15Soq bopam si cumciqb hwrcwb doonum, ho mwnwg hang ura lo benum, “Ngo 
twq, hoo tolo asaq akkam dooma.” Hoggub yu mwn niqtuq dooma boam nyipa 
kun, nyoro svdin tulu gab xaalyo bo gob nyinam! vxiv hiyv hoqb (mwnwg 
dookub) wpeq bov mwwg alaqkam yumt kwrwq tvl xiixuml hoo hwqdinam. 

Japaniya 3 

Jerusalem mam la Nyob Tulug aoho Pw-hwwnam 

1Mwnwn mwwdwqto hiyv tvjw maab la kac-kanyiaq dvb mvnum, nyijab-nyiyiq 
nyidu bo bopam! 

2Mwn yal dunam akkam tama dvn; mwn tomswrl bedarnam mam loorwq 
maadwn. Mwn At Swn mwwgw maadwn; mwn mwnwg Pwnbo ogumg hvvnwq 
maadwn. 

3Mwnwg oppis uraho nyinbov sony nyot tulu hvb dugum gumdu do; mwnwg 
nyegam tulungv ariyumg svcangv hv hog akkam apaq maadwn arkomc nagub. 

4Mwnwg nyiqry benbo tulungv hingw dvb nyima dvn, xaalyo bo nyi tulungv; 
mwnwg nyub tulungv bibur dvn hoggv dvrwqdvn; bulv pvvbam mvpia dvn. 

5Mwnwg uraho doonbo At Sw jvqtw dvn; mwv jvqtw maanboam nyima dvn; ar 
roxiam mwv mwwg jvqtwngam kaalin lengm dvn; arkomc vxiam mwv niqtuq 
lengmab nyima dvn; hvbmabde jvqtw maanbov hvnywngam cengma dvn. 

6“Ngo nyob nyi asaqkam papaq tukun; bulug nyob panamv yuupaq nukun; bulug 
lyobu buuxiam ngo niqtuq dooma dvb mvpa kun hoqgab nyi akkam bulug uraho 
wk maadwn; bulug bopam tulungam niqtuq dooma dvb mvpa kun, nyia ko 
dookma, hog akkam hoqho dookma. 

7Ngo benum, ‘jvqtw jaqb no ngam bos tayin; no tomswrl bedarnam mam loorwq 
tayin. Hvb nyibnyiloqkam noqg doogwngam papaqram nam ceeko mvdwb 
ngoqg hog mwlw xuql apko jaqb nyimram.’ Hvbmabde bulv vi yaiya go 
mwungnv bulug hog mwlw almab bon nyinam tulungam nyinam. 

8“Hoqgab ngam kaaya to,” At Sw bibwqnam, “hoq aalam ngo gorab layil mengta 
boam naareqtan. Ngoqg soq pvvb si nyob nyi asaqkam hookum mvdwb, lvpw 
haty mwlwngam hookum mvdwb, ngoqg wm gunam hvb haaxaqnam mam, ngo 
bulug aoho tooiyaq tan; ngoqg wm gunam hvb kaaneqnamv swcw mwlw sam 
duiyum tayin. 

Nyob tulungv Goomin Sunam 

9“Hoq moodam ngo nyiilug goonam mam dvrwqb goom dvb kwly tayin, ho bul 
mwlwngv At Swg eminam aoho goqkam yinpv hoo lvkin gob mwam bon nyij 
yinpv. 

10Ngam xumn bo tulungv Kus pobu tulug lvvg hoqgv, ngoqg ruqs-ruqtwrl 
ruqpaq kunum akwg nyem kov, ngoqg akiam baqa jitayin. 

11Hoq aalam nulv hvnyw kuram nulug ngam ceekol tvjw maab bon nyiknam tulu 
hoqgv; hoqgab ngo nulug pengko hoqgv nulug larl yuunam akkam mvpaq tayin, 
hoo nulv ngoqg dvrwqbo puutu lo lokkam atam paqskuram. 

12Hvbmabde ngo nulug pengko ho nyi yanbo la anyob mwwnbo ak apaq jitayin. 
Bulv At Swg eminam ho cwwgw meegaq tayin, 

13hiyam xeq Israel ho apaq kunam; bulv jvqtw maanboam nyiram hoo vm mvvl 
agam gooram, ho bulug lyol hookam xaalyo lyonam taparam. Hoqgab bulv 
gaqminl hoo gel kartayin, hoo hiyv kam bulam bos mvlam ram.” 

Israelwg Hwnyir-hamarl hoo Nookur Kunam 

14Jaiyonwg nyem ko nga, vcjaqb beminto; Israela, sogoq to! Noqg hang mwlw 
lvgab hwnyir-hvmarl hoo hwrcw to, Jerusalemwg nyem ko nga! 

15At Sw nam ceekol pw-hwwnam tulungam naapaq gvnkun; mwv noqg ceebio 
tulungam mvpaq gvnkun. Israelwg Lvpw ata, At Sw noqg pengko hv doodo; no 
nywywngam lokta alman boam bos sokram. 

16Hoq aalam Jerusalemv beta yukun: “Bos maab, Jaiyona; noqg alaq tulungv 
laanyi maab nyima bv. 

17Noqg Pwnbo At Sw nulug pengko hv doodo, atorbo akv ywwlin tayin; mwv 
noqg aoho mwwngaml hwnyir-hvmar tayin; mwv mwwg aby hoqgv nam 
cooikab doom tayin; mwv noqg aoho hwrcw lvgab vcjaqb bemin betayin. 

18Nulv hiyv soominl dvminam gab nyix-riidwn ham ngo bookum tayin, ho nulv 
yolu ruqnam hoqgv hentwr henkram. 

19Kaato, hoq moodam nul mwlwngam bejab-biyiqbo tulungam ngo pw-hwwka 
tayin. Hoo ngo lukum boam ywwlin tayin hoo nwd xipa maanam mam bookum 
tayin, hoo bulug hvnywngam ngo paqdwb kwly tayin hoo swcw nvg mwlw so 
yuupw tayin. 

20Hoq moodam nam ngo urab boatayin, hoq moodam nam ngo lvkin gob 
bookum-boopa tan; ho nam ngo yuud bvla paqdwb swcw nvg nyiilu mwlwg 
pengko soqgv mvtayin, ho (hwdlo) noqg vnyiq kaagaho nam nvtaqnam 
tulungam ngo jikur tan,” At Sw benam. 

Haggai 

Haggai 1 

Dvrwqbo Namlongam Mvdar Mvdwb Gaml Jinam 

1Vnyw nywnyi gola pool barxwg otuq aal gob Darius Lvpw atwb swwdul dooi 
yikho, At Swg gomcwrv, Judag nyiit rad Siltiyal ko tuup Jerubbabel, hoo 
Jehojadak ko tuup Josua nyub butub swwdu yikho, nyiqry kaanbo Haggai alaqho 
haanum: 

2“Soq sib nyiit At Sw bedo: Soq nyiilu si bedo At Swg nammam mvdar dvb moodv 
haama ta.” 

3Ho At Swg gomcwrv nyiqry kaanbo Haggaig alaqho haanum, 

4“Soq si hvkwg moodv yv no noqg kwlwq-kvlaqbo doogw namho doos do 
hvbmabde soq dvrwqbo namlongam yaqpia-yaqyal doodu mvtwl? 

5Hoqgab, sija soq sib nyiit At Sw bedo: Noqg lamta mwlwngam mwwka to. 

6No vigo vly liis pa, hoo noocum nammv anyo do. No dvs do, hvbmabde 
nywywngam xumt maado; no twws do, hvbmabde no nywywngam twwn 
maado. No atv vj koos do, hvbmabde hv akkam og maado. Hoo bulug aal looxiam 
naanam mam bulv uko bo cuk ak golo vlwq gvdwn. 

7“Soq sib nyiit At Sw bedo: Noqg lamta mwlwngam mwwka to. 

8At Sw bedo, gvda yorn puutu aob caan hoo svvda lo joa gvdwl hoo nammam 
mvto, hoqho ngo hwnyir-hvmar dvb nyiyin nvpv hoo ngam yuumin gvi nvpv. 

9No mvqlw gob kaas dvn, hvbmabde kaato, hoqhv anyo go haanum. Hoo hwdlo 
ham no nammwb baqnum, ham ngo miqpaqnum. Hoggab? Nyiit At Sw bibwqdo. 
Hv hvbnyiloqkam ngoqg nammv yvqyin-yaqpial yuupaq tvl doodo, hvbmabde 
nulv nyiicwr-cwrxiv mwwg atwg nam lvgab nyoma moodu do. 

10Hoqgab doa nvg gumsiam parl ap pakun, hoo swcw nvg vly-axeq swwnam 
mam parl ap pakun. 

11Hoo nyook aoso hoo gvda yorn mwlw ho, vly-axeq aoho, nitib twwnam ho, 
kuty ho, hoggv ked aoso swwlin dvn, nyia gvla svdin aoho, hoo bon nyinam 
mwlwho ngo jwwxin talinam goqa pakun.” 

Nyi tulungv At Swn Tvjwnam 

12Ho Siltiyal ko tuup Jerubbabel, hoo nyub but, Jehojadak ko tuup Josua, ho 
boumnam nyi tulu mwlwg lvgab bulug Pwnbo At Swg gomcwr yalam tvjwnum, 
hoo nyiqry kaanbo Haggaig gomcwr mwlwngam, bulug Pwnbo At Sw mwam 
kanam pan hvb tvjwnum. Hoo nyiilungv At Swn bosnum. 

13Ho Haggai, At Swg pui baqnbov, nyiilungam At Swg pui lvgab goonum, “Ngo 
nulug lvgab doodwn hvl, At Sw bibwq dvn.” 

14Hoo Judag nyiit rad, Siltiyal ko tuup Jerubbabelwg yalam, hoo nyub but, 
Jehojadak ko tuup Josuag yalam, hoo boumnam nyi tulu mwlwg yalam biurnam. 
Hoo bulug Pwnbo, nyiit At Swg nammam bulv hookuml hoo bonam nyinum, 

15Vnyw nywnyi gola pool barxwg camnyi leq loopy aal gob Darius lvpw atwg 
swwdul dooyikho. 

Haggai 2 

Dvrwqbo Namlog Yuudynam 

1Pool bar kvn urag camnyi leq lookin aalho, At Swg gomcwrv nyiqry kaanbo 
Haggai alaqho haanum. 

2“Judag nyiit rad, Siltiyal ko tuup Jerubbabelnvn, hoo nyub but, Jehojadakg ko 
tuup Josuanvn hoo boumnam nyi mwlwngam sija agam goonv, hoo bedo, 

3‘Wleqnam tulu, soq nam soqg otuq hoq yuunam mam nulug pengko hoqgv 
kaanbo yv? Sija nulv sam hoggub kaadku? Soq si noqg vnyiq kaagaho hog hvvtw 
kuma i? 

4Hvbsujaqkam Jerubbabela ator to, At Sw bibwqdo. Nyub but, Jehojadak ko tuup 
Josuanga, ator to. At Sw bedo, nyookwg nyi mwlwngv ator to. Nyiit At Sw bedo, 
bonam nyito, hoggab ngo nulug lvgab doodwn, 

5hwdlo nulv Ijipt hoqgv leng yikho ngoqg nulug lvgab pvvb birnam hvbjaq 
nyidwn. Bos maabv. Ngoqg yalv nulug pengko ho doodwn. 

6Hoggab soq sib nyiit At Sw bedo: Hvbsujaqkam lokta, oyu maadab, doangam, 
hoo swcwngam hoo sa-svlongam hoo pwtw bo kedam, ngo hwqdin tayin 

7Hoo ngo nyob nyi mwlwngam hwqdin tayin, ho nyob nyi mwlwg gumn uddumv 
urab haatayin, hoo ngo soq nam sam yuunam lvgab bwwr mvtayin, nyiit At Sw 
bedo. 

8Rupv ngoqgv, hoo hunv ngoqgv, nyiit At Sw bedo. 

9Kokwngam soq nam soqg yuudynamv otuqg ham koi yaatayin, nyiit At Sw bedo. 
Hoo soq nyook so ngo swrsongam jitayin, nyiit At Sw bibwqdo.’” 

Nyiburnam Nyi ak Gab Lvqc tulu 

10Vnyw nywnyi gola pool kiyag camnyi leq loopy aal gob Darius swwdul dooi 
yikho, At Swg gomcwrv nyiqry kaanbo Haggainvn haanum. 

11“Soq sib nyiit At Sw bedo: Nyub tulungam pvvb pagoqkam taka do: 

12‘Nyi akgon mwwg vj jekap ho dvrwqbo vdinam baqab nyiloqkam hoo tiqnam 
wtw ho xoomnu nam ho opo ho kuty ho dvs gotwq bol mvlyaq bvnyilo hv dvrwq 
tan yv?’” Nyub tulungv birwql benum, “Ma.” 

13Hoo Haggai benum, “Hiyv nyi akgon kac tvl svmangam gvbw bvnyiloqkam, 
hoqhv kac dvn yv?” Nyub tulungv birwql hoo benum, “Hoqhv kac dvn.” 

14Hoo Haggai birwql hoo benum, “Hoq hvbkalam soq nyi tulug lvgab, hoo ngoqg 
aga soq nyoodo nyi lvgab, hoo bulug alaq lvgab hog luuxy bonam nyinamv kac 
dvn, At Sw bedo. Hoo hoggv bulv jidwn hvvkam kac dvn. 

15Hoo sija soq aal soqgv jaq mwwka to. At Swg dvrwqbo namlo gab wlw aoho 
wlw pwg tvp maatab, 

16hoggub no hiqtkun? Hwdlo nyi ak camnyi go paal apnam mam xitaab haanum, 
hvbmabde hoqho camg dootwqnam. Hwdlo nyi ak camng opo pwcw hoqgv 
suqtab haanum, hvbmabde hoqho camnyi go dootwqnam. 

17Ngo nam jwwtabnum hoo noqg hentwr henl vly-axeq mwlwngam swwm dvb 
duqnam mam ngo dooi lvgab hoo tapin puunam hoo nyodo taa lvgab mvnam, 
hvbsujaqkam no ngoqg dookub hookur maanam, At Sw bibwqdo. 

18Soq aal soqgv jaq mwwka to, pool kiyag camnyi leq loopy aal soqgv. At Swg 
dvrwqbo namlo gwwlam diirab yuk aal jaq hoqgv mwwka to: 

19Vly liisv noosu ho doodwn? Vv, roo ngv, taoq svvnv, annar aaxiv hoo olib svvnv 
hog akkam aaxy xeekma. Hvbmabde soq aal soqgv ngo nulam lvqc citayin.” 

Jerubbabelnvn Morx-Lvqc Akub Xuqnam 

20Poolwg camnyi leq loopy aalho At Swg gomcwrv Haggainvn lwnyi dvb 
haanum, 

21“Judag nyiit rad, Jerubbabelnvn hvl beto, ngo doangam la swcw sam hwqdin 
tandwn, 

22hoo lvpw tulug pwqlw dootam mam mvpaq tan. Ngo nyob nyi tulug lvpw 
atoram twrm tadwn, hoo ceriot ngamla bulam wgbo tulungam mvpaq tan. Hoo 
svpur tulungv la bulam wgbo tulungv yuupaq tan, nyi vxiv mwwg borwg lyoqr 
orioq hoqgv mengmin sutayin. 

23Nyiit At Sw bibwqdo, hoq aalam, ngo nam naatayin, Siltiyalwg ko tuup ngam 
kanam tanbo Jerubbabela, At Sw bibwqdo, hoo nam ngo lvqcwg lvqc ak hvb 
mvpwn, hoggab ngo nam xuqpa kun, nyiit At Sw bibwqdo.” 

Jakariya 

Jakariya 1 

At Sw Gab Hookur Tukuk hvl Goqnam 

1Darius vnyw nywnyi gola pool piin gob lvpw atwb swwi yikho, Berekiyag ko 
tuup, Iddog ko tuup nyiqry kaanbo Jakariyanvn At Swg gomcwrv haanum, hoo 
begamv, 

2“At Sw nulug ab tulungam vigo haaxaqnum. 

3Hoqgab bulam beto, nyiit At Sw bibwqdo: Ngoqg dookub wkur to, mwwg At Sw 
bedo, hoo ngo nulug dookub haatayin, nyiit At Sw bedo. 

4Nulug ab tulu hvb nyimabv, hiyam otuq hoq nyiqry benbo tulungv sogoql (xabl) 
benum, soq sib nyiit At Sw bedo, nulug almanbo lamta hoqgv la almab bon 
nyinam tulu hoqgv wkur to.’ Hvbmabde bulv tapa kamk ma ho ngam tvmw-
taiyonum, At Sw bibwqdo. 

5Nulug ab tulungv, bulv hoglo? Hoo nyiqry benbo tulungv, bulv nwrba gob swwd 
nvi yv? 

6Hvbmabde ngoqg gomcwr tulungv la ngoqg pvvb tulungv, hogloq ham ngo 
ngoqg nyiqry benbo nyera tulungam gaml jiknamv, nulug ab tulungam bulv 
nootu kuma namyv? Hoqgab bulv mwwkurnum hoo benum, nyiit At Sw mwwg 
bekjaqb ngulug lvgab ngulug lamtangam la bon nyinam tulungam, mwv ngulug 
lvgab nyim pakun.” 

Svpur Xargbo nyi akam Nyiqry Kaanam 

7Darius vnyw nywnyi gola pool bvryw leq barkinwg Sebat poolwg camnyi leq 
loopy aalho lvpw atwb swwiyik ho, Berekiyag ko tuup, Iddog ko tuup nyiqry 
kaanbo Jakariyanvn At Swg gomcwrv haanum, hoo begamv, 

8“Ngo aiho kaanum, hoo kaato, nyi ak lwwcw bo svpur aoho wdunam! Mwv cibu 
buucwko golo opungv puulu tvl sungam bo svvn nwwtaq pengko golo 
doqdunam, hoo mwwg langk ho lwwcw bo, lwwcw cwwmo-cwwlo bo hoo puulu 
svpur tulungv daqnam. 

9Hoo ngo benum, ‘Ngoqg atv, aloq tulu v hoggv? Gumtw ak ngoqg lvgab agam 
goonum hoo ngam benum, ‘bulv hoggv ham ngo nam kaakin tayin.’ 

10Ho opungv puulu tvl sungam bo svvn-nwwtaq ho doqdu bo nyi akv birwqnum, 
‘Aloq tulu alam At Sw swcw sam kaol rvky mvdwb kanamnum.’ 

11Hoo opungv puulu tvl sungam bo svvn nwwtaqg pengko ho doqdubo At Swg 
gumtwngam bulv birwqnum hoo benum, ‘Ngulv swcw sam kaol rvky pakun, hoo 
kaato, swcw mwlwngv jamp pwl doodwn.’ 

12Hoo At Swg gumtwngv benum, ‘Nyiit At Swa, hog hwdgo no Jerusalem mam la 
Judag bopam tulungam aya mwwpa maab nyita yukun, noqg ceekol haaxaq 
kunamv vnyw camkvn paku?’ 

13Hoo At Sw anyajaqb birwqnum hoo ngam goorwqbo gumtw lvgab bet-bela nan 
gomcwr tulungam goonum. 

14Hoqgab hiyv ngoqg lvgab goorwqbo gumtwngv ngam benum, ‘Sogoq to, soq 
sib nyiit At Sw bedo: Ngo vc-loodab Jerusalem gab la Jaiyon gab hang luqdwn. 

15Hoo rvvsw bo nyob asaqg lvgab ngo vc-loodab haaxaq dvn; ngo anyo mood 
gob haaxaqnum hvbmabde ciqcaq-bviyaqkam bulv vi yaiya nyigwq mvnum. 

16Hoqgab, soq sib At Sw bedo, ngo aya mwwpanam lvgab Jerusalemb hookur 
pakun; ngoqg nammam hoqho mvta yukun, nyiit At Sw bibwqdo, hoo 
Jerusalemwg aob xika nannam sorbo tayin. 

17Lokta sogoq to, soq sib nyiit At Sw bedo: Ngoqg bopam tulungv lokta nyet-
nyeram lvgab tomin tayin, hoo At Sw lokta Jaiyonam bet-bela tayin hoo 
Jerusalem mam xuqtayin.’” 

Vrrw tulu ngamla Jem Mvnbo nyi Tulungam Nyiqry Kaanam 

18Hoo kaato, ngoqg vnyiqkv nywrab banv, vrrw rwwpy go kaapanum! 

19Hoo ngoqg lvgab birwqbo gumtwngam ngo benum, “Soq tulu si hoggv?” Hoo 
mwv ngam benum, “Soq vrrw tulu si Juda, Israel, hoo Jerusalem mam cwrsaq-
bvraq twqb mvnam mv.” 

20Hoo At Sw ngam jem mvnbo nyi vpy go kaatamnum. 

21Hoo ngo benum, “Bulv hog mvtab hoodu dvn?” Mwv benum, “Soq tulu si 
Judaho cwrsaq-bvraq twqb mvnum vrrw tulungv, hoqgab akgon kam mwwg 
dumpongam paarab ram. Hoo bulv haapa kun bulam bos belam dvb, nyob asaqg 
vrrw tulungam akob joogeq dvb, Juda gvdangam cwrsaq-bvraq mvdwb bulug 
vrrwngam paarabnum.” 

Jakariya 2 

Xika nan Svvda lvgab Nyi akam Nyiqry Kaanam 

1Hoo kaato, nyi ak mwwg alaqho xika nan svvda lvgab bvvdwb, ngoqg vnyiqkv 
nyirab banv ngo kaapanum! 

2Hoo ngo benum, “No hogloqb wdu dvn?” Hoo mwv ngam benum, “Jerusalem 
mam xika taab, kaatab hog hwdgo hoqhv taqt dvn hoo hog hwdgo hoqhv aaso 
dvn.” 

3Hoo kaato, ngoqg lvgab goonbo gumtw hv ngoqg otuqb haanum, hoo asaq 
gumtw ak haanum hoo mwam kvvrwqtab 

4hoo mwam benum, “Xarto, hvl yaapa bo nyiam beto, bvly dooma bo nampam 
hvb Jerusalem so nyiingv dootayin, hoggab dumtwq-miilyw nyiilu ngvla tuun-
mee doog gam gab. 

5Hoo ngo mwnwn wmmwb bvly hwwiyum doog tayin, At Sw bibwqdo, hoo ngo 
mwnwg pengko ho yuunam gob nyitayin.’” 

6Gorabto! Gorabto! Nyoodum gvda hoqgv keleqto, At Sw bibwqdo. Hoggab ngo 
nam doag alap lvpy bo hvb aado jaqg mvpin-mvra pakun, At Sw bibwqdo. 

7Bebilonwg nyem ko lvgab nulv doon bov, gorabto! Jaiyonwb keto. 

8Hoggab soq sib nyiit At Sw benum, mwwg yuunam mam ngam jixo kokw so 
nulam naareqbo nyob loolub kanamnum, hoggab hiyv nulam idaq bov mwwg 
nyiqrw tuugabnam mam idaq dvn: 

9“Kaato, ngoqg alaqkv bulug ao lo hwqdin tayin, hoo bulam bon nyijbo tulungv 
bulam naareq tayin. Hoo nyiit At Sw ngam kanam pakun hvl nulv cengtayin. 

10Bemin beto hoo hwnyir-hvmar to, Jaiyonwg nyem konga, hoggab kaato, ngo 
haadwn hoo ngo nulug pengko ho doogw tayin, At Sw bibwqdo. 

11Hoo vigo nyob asaqkv atv-atv At Swg aalam lvkin gob hookum tayin, hoo bulv 
ngoqg nyi tulub nyitayin. Hoo ngo nulug pengko ho doogw tayin, hoo nyiit At Sw 
ngam nulgab kanam pakun hvl nulv cengtayin. 

12Hoo At Sw mwwg naady sanam otu hvb Judangam dvrwqbo gvdaho naatayin, 
hoo lokta Jerusalem mam xuqtayin.” 

13At Swg agaho, nyi mwlwngv, cooikab dooto, hoggab mwwg dvrwq doogw 
hoqgv mwv atv gorab paku. 

Jakariya 3 

Nyub But Josuanvn Nyiqry Kaanam 

1Hoo mwv nyub but Josuanvn At Swg gumtw agaho, hoo mwwg lvqbwq taqc ho 
uiyv doqdunam mam mwam alma hvl yolu ruqdwb ngam kaatamnum 

2Hoo At Sw Uiyam benum, “At Sw nam yolu ruqdwn, Ui tulunga! Jerusalem mam 
xuqn bo At Sw nulam yolu ruqdwn! Soq si wm hoqgv pureq kunam nit ak hvvma 
yv?” 

3Kacbo vj tulungam kootwl, hoo Josua gumtwg agaho daqnum. 

4Hoo mwwg agaho doqdu bo tulungam gumtwngv benum, “Mwwg hoqgv kacbo 
vj tulungam pipaqto.” Hoo mwam mwv benum, “Kaato, ngo nulug nyixaqkam 
nulug hoqgv aadob naapaq pakun, hoo ngo nulam dvrwqbo vj lo koom tayin.” 

5Hoo ngo benum, “Kv bulam dvrwq bopya lo mwwg dumpo ho tulwq mvmto.” 
Hoggab bulv mwwg dumpo ho dvrwqbo bopya ak tulwq jinum hoo vj tulungam 
mwam koomnum. Hoo At Swg gumtwngv hoqho daqbanum. 

6Hoo At Swg gumtwngv Josuanvn piwr jwr-jwr dvb svqgw dvb beknum. 

7“Hoqgab soq sib nyiit At Sw bedo: Nulv ngoqg lamta tulungam wba nyiloqkam 
hoo ngoqg goonam mam pvvb nyiloqkam, ho nulv ngoqg nammam pvvb bwwl 
doog tayin hoo ngoqg yabg haaga tulungam rvky bo gob nyitayin, hoo ngo nulam 
soq doqdu ko pengko so daqmin gvnbo akgob ator jitayin. 

8Nyub but Josuanga, no la noqg ajin tulungv hiyv noqg agaho doodwn, hoo tato, 
hoggab hoq nyi tuluhv hog ak kaacin dvb mvpa kun: Kaato, ngoqg nyera Ywwlin 
boam ngo haam tayin. 

9Hoggab kaato, ngo Josuag haabo ho, wlw pwkin ho vnyiq kvn go doonbo 
wlwngam ap pakun, hoqho axor tulungam ngo xiqlwq tayin, nyiit At Sw 
bibwqdo, hoo soq gvdag nyixaqkam ngo aal lookin ho mvpaq tayin. 

10Hoq aalam, nyiit At Sw bibwqdo, nulv nyiicwr-cwrxiv mwwg door-
doopwngam mwwg roo boolu hoola mwwg taoq svvn niikum ho haam dvb 
dvgoq goqtayin.” 

Jakariya 4 

Hun Lemp Twgwnan akam Nyiqry Kaanam 

1Hoo nyi ak mwwg yubnam hoqgv huurabnam hvb, ngam goorwqbo gumtwngv 
lokta haanum hoo ngam muunum. 

2Hoo mwv ngam benum, “Hoggv no kaapa do?” Ngo benum, “Kaato, ngo hunwg 
mur twgw nan ak kaapa do, hoq aoho pukaq ak ap paku, hoo kvn go murv hoq 
aoho doodo, mur puux cwrho nabor kvn go aoho doodo. 

3Hoo hoqho olib svvn nwnyi go daqnam, nwwgwn hv pukaq lvqbwq taqc ho hoo 
nwwgwn laqc taqc ho.” 

4Hoo ngam goorwqbo gumtwngam ngo benum, “Ngoqg ata, soq tulu si hoggv?” 

5Hoo ngam goorwqbo gumtw akv ngam birwql hoo betamnum, “Soq tulu si 
hoggv ham no cengma yv?” Ngo benum, ma, ngoqg ata.” 

6Hoo mwv ngam benum, “Soq si Jerubbabelnvn At Swg gomcwr jinamv: Ator 
hoqgv ma, ho huqlw hoqgv ma, hvbmabde ngoqg yal hoqgv, nyiit At Sw bedo. 

7No hiyv, koibo puutunga? Jerubbabel agaho no haapab nyitayin. Hoo anya jaq, 
anya jaq, hvl sogoq goqdu doodwb mwv ao jaqg wlwngam pootubl pvvlwq 
taikun!’” 

8Hoo At Swg gomcwrv ngam haanum, begamv, 

9“Soq nam soq gwwlam Jerubbabelwg alaqkv diirab pakun; mwwg alaqkv soq 
sam mvnya tayin. Hoo nyiit At Sw ngam nulgab kanam pakun hvl nulv cengtayin. 

10Hoggab hiyv xeq anyo aalam haqpaq bov, hvnyir tayin, hoo Jerubbabelwg 
alaqho xika nan swwxongam kaapa tayin. “Soq kvn si At Swg vnyiqkv, hogloq hv 
swcwngam tuury tuupw dvn. 

11Hoo ngo mwam benum, “Mur twgw nanwg lvqbwq-laqc taqc alo olib svvn 
nwwnyi v hoggv?” 

12Hoo ngo lwnyi deenho mwam birwql benum, “Soq olib svvnwg haqb vnyi si 
hoggv, hogloq bviywr hoqgv hun kamco vnyi hoqgv hun kutiam tolin mvdwn?” 

13Mwv ngam benum, “Soq tulu sam no cengma dvn yv?” Ngo benum, “Ma, ngoqg 
ata.” 

14Hoo mwv benum, “Soq si xuqlin kunam vnyiv, swcw nyiit At Sw gab bon nyidy 
bov.” 

Jakariya 5 

Tiqtwl Jaal Wnbo Pota akam Nyiqry Kaanam 

1Hoo kaato, tiqtwl jaal wnbo potangam ngoqg vnyiqkv lokta nywrab banv hoo 
kaapanum! 

2Hoo mwv ngam benum, “No hoggv kaapa do?” Ngo birwqnum, “Tiqtwl jaal 
wnbo pota ak ngo kaapa do. Hoqg aasongv kiubit camnyi gob nyinam, hoo hoqg 
taqtv kiubit camg gob nyinam.” 

3Hoo mwv ngam benum, “Soq si beelwqnamv hv gvda mwlwho wiyiq nukun. 
Hoggab nyiicwr-cwrxiv hiyv dvconam, ham hoqg taqcgonwg xeqpnam hvb 
dvrwq dvb mvtayin, hoo nyiicwr-cwrxiv hiyv xaalyob dingnam ham asaq 
taqcgonwg xeqpnam hvb dvrwq dvb mvtayin. 

4Ngo ham kanam namlin tayin, nyiit At Sw bibwqdo, hoo hoqhv dvco bo 
nammwb, hoo hiyv xaalyob ngoqg eminwb dingnam mwwg nammwb haatayin. 
Hoo hoqhv mwwg nam ho dootayin hoo hoqg svvtaqkam la wlw tulungam 
dwtwr tayin.” 

Duusin uraho Dvn akam Doodwb Nyiqry Kaanam 

5Ho ngam goorwqbo gumtwngv ngoqg daiyab haanum hoo ngam benum, “Noqg 
vnyiqkv nywrabto hoo kaaka to soq si hognvkv yu lvvgwb lingdu dvn.” 

6Hoo ngo benum, “Soq si hoggv?” Mwv benum, “Soq si duusinv lvvgwb lingdu 
do.” Hoo mwv benum, “Soq si bulug gvda mwlwho nyixaq nammv.” 

7Hoo kaato, putupam kubkonum, hoo dvn ak duusin uraho doodunum! 

8Hoo mwv benum, “Soq si nyic-nyiangv.” Hoo mwv mwnwn duusin urab 
swwkur lwqknum, hoo putupam vgw dvb mvtwl hoqgab kubtum kunum. 

9Hoo kaato, ngoqg vnyiqkv nywrab banv hoo kaapanum, dvn vnyi go otuqb 
hoodunam! Bulug alap ho dooiyv doonum. Bulv mvra-kiigag alap gvnam hvb 
gvnum, hoo bulv duusinam swcw gvla doag pengkob jaarab gvnum. 

10Hoo ngoqg lvgab goorwqbo gumtwngam ngo benum, “Bulv duusin sam 
hogloqb jaag gvde nui yu?” 

11Mwv ngam benum, “Sinar gvdab, hoq gab nam ak mwjtab. Hoo hwdlo soq si 
mwx-mvaq yukun, bulv duusinam tvpoq tayin, hoqho ham doogw mvtayin.” 

Jakariya 6 

Ceriot Vpy gab Nyiqry Kaanam 

1Kaaka to, ngo lokta ngoqg vnyiqkv nywrab banv hoo ceriot vpy go puutu vnyig 
pengko hoqgv lengdwb kaapanum. Hoo hoq puutu tuluhv tama puutu gob 
nyinam. 

2Otuqcob ceriotam lwwcw bo svpur tulungv, vnyi deen ham kaiya bo svpur 
tulungv, 

3oum deen ham puulubo svpur tulungv, hoo vpy deen ceriot ham tago-taro bo 
svpur tulungv seenum-bulv mwlwngv atornam. 

4Hoo ngoqg lvgab goorwqbo gumtwngam ngo birwql benum, “Soq tulu si hoggv, 
ngoqg ata?” 

5Hoo gumtwngv ngam birwql benum, “Swcw nyiit At Swg agaho bulv atv kaatam 
peekul hoq kokwb, soq tulu si doag lwpy go dooi yilinamv. 

6Kaiya bo svpur tulu lvgab ceriotv nyoodum daiya gvdab caanam, puulu bov 
bulug kokwb wmin gvnam, hoo tago-taro bov nyooko daiya gvdab inam.” 

7Hwdlo atorbo svpur tulungv lengdwqho, bulv swcw sam wl kao dvb 
cwqmanum. Hoo mwv benum, “Wn (wgdvl) swcw sam kao ta.” Hoqgab bulv 
swcwngam kaonum. 

8Hoo mwv ngam sogoqnum, “Kaato, hiyv nyoodum nyook daiyab caanbov ngoqg 
yalam nyoodum nyook lo doonu mvpa kun.” 

Ywr Dumtup la Dvrwq Namlo 

9Hoo At Swg gomcwrv ngam haanum; 

10“Bebilon hoqgv nyumwb booknam hoqgv haakbo Heldai, Tobija, hoo Jedaiya 
hoqgv haan boam naato, hoo hoq aal darangam Japaniyag ko tuup Josiyag 
nammwb wto. 

11Bul galoqkv rupam la hunam naato, hoo ywr dumtup lo ak mvto, hoo ham 
Jehojadak ko tuup nyub but Josuag dumpo ho tulwqto. 

12Hoo mwam beto, ‘Soq sib nyiit At Sw bedo, “Kaato, nyi ak hoqg eminv Haqbv: 
hoggab mwwg nyook hoqgv mwv hojar jurlin tayin, hoo mwv At Swg dvrwqbo 
namlongam pwtayin. 

13Hoq sam At Swg mwv atv su dvrwqbo namlongam mvtayin hoo lvpw atwg 
dvpar hoqg xinam mam pvvtayin, hoo mwwg xinam dootam ho dootwl pvvb 
bwwl doog tayin. Hoo mwwg xinam dootam ho nyub ak dootayin, hoo vnyig 
pengko ho swrsob tomswr-honynamv dootayin.”’ 

14Hoo Helem, Tobija, Jedaiya, hoo Japaniyag ko tuup Hennvn mwwpa mvdwb 
ywr dumtupv At Swg dvrwqbo namlo ho dootayin. 

15“Hoo aado kiyo ho doonbo nyiv haatayin hoo At Swg dvrwqbo namlongam 
mvba tayin. Hoo nyiit At Sw ngam nulgab kanam pakun hvl nulv cengtayin. Hoo 
noqg Pwnbo At Swg yal dunam mam nulv hingky jaqb tvjw baloqkam, soq si 
niqtuq lengtayin.” 

Jakariya 7 

Jvqtw gab la Aya Mwwpanam mam Goqnam 

1Darius lvpw atwb vnyw-nywpy go swwiyik ho, At Swg gomcwrv Jakariyanvn 
haanum, pool kiyag aal loopy ho, hoqhv Pwra poolv. 

2Sija Betel nyiilungv Sarejar la Regem-meleknvn hoo At Swn mwwsw kodwb 
bulug nyiilungam benyoq-nyinyoq mvdwb kanamnum, 

3nyiit At Swg dvparg nyub tulu ngamla nyiqry benbo tulungam begamv, “Ngo 
nyix-riil pool barng haamab dootayin yv, ngo vnyw vigo nyidul dook namhvb?” 

4Hoo nyiit At Swg gomcwrv ngam haanum: 

5“Gvda nyiilungam la nyub tulungam beto, pool bargngam la kvnnam vnyw kvn 
gob hwdlo nulv dvr reel hoo nyix-riinamv, nulv ngoqgab dery-reen mvi yv? 

6Hoo hwdlo nulv dvi-twwikam, nulv at atgab dvma-twwma dvn yv? 

7Hwdlo Jerusalemho nyiingv dooi kukho hoo nyet-nyeram swwi kukho, 
Jerusalem mam bopam tulungv doqyumnum, hoo nyooko nyookam nyiingv 
dooyum kunum, soq gomcwr tulu sam At Swg otuqho nyiqry benbo tulungv pui 
baqma nvm yv?” 

8Hoo At Swg gomcwrv Jakariyanvn haanum hoo begamv, 

9“Soq sib nyiit At Sw bedo, jvqtw pwwngam hwwto, anyangam la aya 
mwwpanam mam akwn-akwn kaakin minsto, 

10xwwmy-hopinam, nyoodo nyiingam, ho jwwgw boam nyijab-nyiyiq maabv, 
hoo nulug hanglo akwn-akwn ceekol alman boam bon nyidwb mwwmabv.” 

11Hvbmabde bulv tagab dvb haqpaqnum hoo tamil doonum hoo bulug 
nyurungam tuuxanum ho bulv tapa kumanam. 

12Bulv bulug hang aiyin hvb ator dvb mvnam hvb nyima nyiloqkam bulv pvvbam 
tapa banpv hoo nyiit At Swg gomcwr tulungam mwwg yal lvgab otuqg nyiqry 
benbo tulug lvgab kanamnum. Hoqgab nyiit At Swg vcjaqb haaxaqnamv 
haaknum. 

13Nyiit At Sw bedo, “Ngo goqnum, hoo bulv tagab ma, ho bulv goqnum, hoo ngo 
takam ma,” 

14“hoo bulug cengka maanam nyob asaqg pengko lo bulam ngo cwkeq-lemeq 
dooi lvgab cwrsaq-twqb mvnum. Hoqgab bulug gvda apaq kunamv yuupaq 
paku, hoqgab hoqho nyi akkam wko-wpeq kumanum, hoo albo gvdangam 
dooxa-xaaram dvb mvknum.” 

Jakariya 8 

Swrso ngvla Swwnam-Geenamv Jaiyon ho Hoodunam 

1Hoo nyiit At Swg gomcwrv haanum, hoo begamv, 

2“Soq sib nyiit Pwnbo At Sw bedo: vcjaqb kaaneqnam lvgab ngo Jaiyon gab 
kaaneq dvn, hoo vcjaqb hang lingtwrnam lvgab ngo Jaiyon gab kaaneq dvn. 

3Soq sib At Sw bedo: Ngo Jaiyonwb hookur pakun hoo Jerusalem pengko ho 
dootayin, hoo Jerusalem mam dengky bo bopam gob goqtayin, nyiit At Swg 
puutungam dvrwqbo puutu gob goqtayin. 

4Soq sib nyiit At Sw bedo: Nyekam-xox tulungv lokta Jerusalemwg lamta tuluho 
dootayin, vcjaqb axa ko-gab vxiv alaqho beqnyia bwwtayin. 

5Hoo bopamg lamta tuluho naleqgo nyem-nyega ko tulungv hoq lamta tuluho 
soominl yvtayin. 

6Soq sib nyiit At Sw bedo: Hoq moodho boumnam nyi tulug kaagaho soq si 
Swrdorxeq panyiloqkam, soq si ngoqg kaaga lo swrdorxeq gob nyidy nvi yv, nyiit 
At Sw bibwqdo? 

7Soq sib nyiit At Sw bedo: Kaato, dou-caga haaga gvda hoqgv ngoqg nyiilungam 
ngo ywwtayin, 

8hoo bulam Jerusalem pengko ho doom dvb ngo boa tayin. Hoo bulv ngoqg nyi 
tulub nyitayin, hoo dengky hoola jvqtwho, ngo bulug Pwnbob nyitayin.” 

9Soq sib nyiit At Sw bedo: “Nulug alaqkam ator mvto, nulv hoq aalho nyiqry 
benbo tulug agam hoqgv soq gomcwr tulu sam todu keedkun, hiyv hoq aalho 

doonam nyiit At Swg nam gwwlam diirab yukho, ho dvrwqbo namlongam 
mvdwb nyikam yinpv. 

10Hoggab hoq aal tulu otuqb nyi gab la svdin gab hog nyijo doomanum, mwwg 
ceebio gab mwv swrsob wi-wcal nyila maanum, hoggab nyi vxiam mwwg door-
doopwngam ceeko mins mvdwb mvpan. 

11Hvbmabde otuqg aal tulu hvb soq boumnam nyi tulug lvgab ngo hog nyikram, 
nyiit At Sw bibwqdo. 

12Hoggab swrsog aaxiam paqtayin. Roo ngv aaxy xeetayin, hoo rongo ngv vigo 
vly-axiv lengtayin, hoo doangv bulam gumsiam diiyum jitayin. Hoo soq hog 
mwlw sam soq boumnam nyiilungam doog mvdwb ngo mvtayin. 

13Hoo nyob asaqg pengko ho nulam beenam agam gob nyipa kun, Juda la 
Israelwg dvpar tulunga, ho nulam ngo ywwtayin, hoo nulam lvqc citayin. Bos 
maabv, hvbmabde nulug alaqkam ator to.” 

14Hoggab soq sib nyiit At Sw bedo: “Hwdlo nulug ab tulungv ngam hang lingtwr 
dvb nyiluqnum, ho ngo ciqcaq-bviyaqkam nulam ham dvb xuqbwq pakun, hoo 
ngo ham anyo dvb mvram, nyiit At Sw bedo, 

15ho ngo lokta hoq aalam Jerusalem mam la Judag dvparam alboam ham dvb 
xuqbwq pakun; bos maabv. 

16Soq tulu sam nulv nyitayin: Akwn-akwn jvqtwngam gooto; nulug toggoq 
tuluho jvqtw pw-hwwto hoo swrso gab nyito, 

17nulug hanglo akwn-akwn ceekol alman boam nyidwb mwwmabv, hoo xaalyol 
dingdwb aby maabv; hoggab soq mwlw sam ngo oyum dvn, At Sw bibwqdo.” 

18Hoo nyiit At Swg gomcwrv ngam haanum hoo begamv, 

19“Soq sib nyiit At Sw bedo: Pool bvrpiam vrnamv hoo bargngam vrnamv, hoo 
kvnnam vrnamv hoo bvrywngam vrnamv Judag dvpar gab hwnyir-hvmar mood 
gob nyitayin hoo hemp bvla hwrcwb soominl dvmin-twwminam gob nyitayin. 
Hoqgab jvqtwngam la swrsongam aby to. 

20“Soq sib nyiit At Sw bedo: Nyiilungv hvvxiqtayin, ho bopam tuluho doonbo nyi 
tulu ngvkam hvvxiqtayin. 

21Akwn bopam ho doonbo nyiilungv akwn wtayin, hoo begamv, ‘Kuj ngulv lvkin 
ciqnyi gob At Swn mwwsw kodwb modul xuml kotuj hoo nyiit At Swn meegaq 
taaj; ngo atv kam wdu dvn.’ 

22Atorbo nyob asaq kvla vigo nyiilungv nyiit At Swn Jerusalemho haal meegaq 
tayin hoo At Swn mwwsw kodwb kodwn. 

23Soq sib nyiit At Sw bedo: Hoq aalam nyi wyw go agam asaq-asaqb goonbo gvda 
hoqgv Juhudig kamt vjam nootu tayin, hoo begamv, ‘ngulam nulug lvgab wmtvb, 
hoggab ngulv tapa pakun Pwnbov nulug lvgab doodwn.’” 

Jakariya 9 

Israelwg Ceebio tulungam Pw-hwwnam 

1Hadrakwg gvdangam At Swg gomcwrv mwwdwq dvb ceekonam hoo Damaskas 
nyookv doonu kob nyinam. Hoggab At Swg vnyiqkv nyia kog aoho, hoo Israelwg 
nyob mwlwg aoho kaapa paku, 

2hoo hoqg gvda vrrwg Hamat ao hookam, Taiyar hoo Sidonv bulv mwwlaq 
sujaqkam. 

3Taiyar mwn atv ceetor nan ak pws jaqkam hoo rupam diimwr hvb paaca 
jaqkam, hoo albo hunam lamta hoqg suiyu hvb mvsjaqkam. 

4Hvbmabde kaato, At Sw mwnwg swwg-geenam mam asaq dvb mvtayin hoo 
mwnwg huqlwngam sa-svlob pvqlwq tayin, hoo mwnwn wmv guiyum tayin, 

5Askelonv ham kaatayin, hoo bos tayin; Gaja ngvkam mwwdwql ho biswr tayin; 
Ekron ngvkam hoqg svqgwnam tuluho vbwq kumanum. Gaja hoqg lvpw atv 
yuupaq tayin; Askelon ho nyi doodwb nyikram; 

6Asdod ho nyob luucw-luut nyiilungv doogw tayin, hoo Palistiyag lvrgw nannam 
ngo mvpaq tayin. 

7Ngo agam hoqg uiyam, hoo exy pengko hoq kacam ngo naapaq tayin; hoq tuluhv 
ngulug Pwnbo gab anyo ko boumnam ak gob nyitayin; hoq hv Juda hog nyob ak 
hvb nyitayin, hoo Ekronv Jebus nyi tulu hvb nyitayin. 

8Hoo ngoqg nam dookam ngo svmcw gob mvl rao tayin, ho hiyv kam hoqb wi-
wca dvb nyilaram; nyijab-nyiyiqbov lokta bulug aoho wkram, hoggab ngoqg 
atwg vnyiq hoqgv ngo sija kaanam. 

Jaiyonwg Lvpw Atv Hoodunam 

9Vcjaqb hwnyir-hvmar to, Jaiyonwg nyem koa! Vcjaqb sogoq to, Jerusalemwg 
nyem koa! Kaato, noqg lvpw atv noqgab hoodu do; mwv jvqtwngam la 
ywwlinam mam doog do, yanbanv svdam aob hoodu do, joobaqbo svdam aoho 
hoodu do, 

10Ngo Iprayim hoqg ceriotam hoo Jerusalem hoqg nyob panan svpuram mvpaq 
tayin; hoo nyob panan illiam pvtwr tayin, hoo mwv nyob asaqkam swrsob 
gootayin; mwwg pvvb bwwl doognamv sa-svlo akwn hoqgv sa-svlo akwn nagub, 
hoo Pobu hocw-hot hoqgv swcw nvg ywwtwr nagub. 

11Noqgab kam, hoggab noqg lvgab ngoqg birnam uiyv doodwn, noqg nyuum 
tulungam iss doomako ung hoqgv ngo toolin tayin. 

12Nulug atorb cwwgw kob hookurto, svqgwl doonbo nyuum tulunga; ngo soolo 
bibwq dvn ngo nam vbw tukul jikur tayin. 

13Hoggab ngo Judangam ngoqg illy gob gwra tukun; ngo Iprayim mam uppuq 
gob mvtkun. Jaiyona, ngo noqg ko tuup tulungam nwqduq tayin, Gwris nga noqg 
nyega ko tulungam ceeko mvdwb, hoo nam nyob panan lyoqr orioq ak hvb nyin 
mvtayin. 

At Sw Mwwg Nyiilungam Ywwlin Tayin 

14Hoo At Sw bulug aoho daqlin tayin, hoo mwwg uppuqkv taiyam bioqnam hvb 
bioqlin tayin; Pwnbo At Sw tuuly yalam miqtayin hoo svkog cwkeq-lemeq dooi 
lvgab cuml wtayin. 

15Nyiit At Sw bulam ceetor tayin, hoo bulam swwxw-lvqmin wlw hoqgv mviya 
tayin, hoo nulv twwtayin, hoo roo ala twwxum bo hvb sogoq tayin, hoo pukaq 
hoqgv iss biqnam hvb yugw bviywr hoqgv hijum biqlinam hvb biqlin tayin. 

16Mwwg nyiingam sibin-svv acam hvb; hoq aalam bulug Pwnbo At Sw bulam 
ywwtayin, ho hun-rup lvqc cinam hvb mwwg gvdaho bulv huutayin. 

17Hoggab mwwg alnamv hwdgo koido, hoo mwv hwdgo kangam do! Am-temiv 
tuudy-yaamy tulungam naleqgo hemp mvtayin, hoo nit roo ala ho nyem nyijwrv 
hemp tayin. 

Jakariya 10 

Juda la Israelam Pucum cumkurnam 

1Nyodo hod moodam At Sw hoqgv nyodongam koto, At Sw mwv doomwq 
nyodongam mvdwn, hoo gvda soqg nwmw-nwsin mwlwngam, mwv nyodongam 
bul gab hol mvdwb jitayin, 

2hoggab nammwg cuutum-botv dooxa agam mam goolin dvn, hoo nyiqry 
kaanbo tulungv xaalyo nyiqry kaadwn; bulv xaalyo yumangam betam dvn hoo 
niqtuq dooma boam bet-bela dvn. Hoqgab nyiilungv Sviya hvb nyogaq gaqdwn; 
sviya rvky bo dooma gam gab bulv duqtwr-duqdwn. 

3Sviya rvky bo tulungam ngo og-rusuqb haaxaql ceeko dvn, hoo nyiilo tulungam 
ngo laqm-baqm tayin; hoggab nyiit At Sw Judag dvparam mwwg sibin-svv hvb 
hoocum dvn, hoo mwwg koijaqb nyob panan svpur hvb bulam mvtayin. 

4Mwwg hoqgv pwlw soogwngv lengtayin, mwwg hoqgv tombu xubtin nanv 
lengtayin, mwwg hoqgv nyob panan illiv lengtayin, mwwg hoqgv pvvb bwwl 
doogbo vxiv lengtayin-hog mwlwngv lvkin gob lengtayin. 

5Bulv atorjaqb nyob panbo nyi tulu hvb nyitayin, ceebiongam lamtag suiyu ho 
ceely tayin; bulv nyob patayin hoggab At Sw bulug lvgab doodwn, hoo svpur 
aoho wnbo tulungam bulv hvnyw-har dvb mvtayin. 

6“Judag dvparam ngo ator dvb mvtayin, hoo Josapg dvparam ngo ywwlin tayin. 
Ngo bulam bookur tayin hoggab ngo bulug aoho hang biipa kun, hoo bulv hvb 
nyiskujaqkam ngo bulam haqpaq maanum, hoggab ngo bulug Pwnbo At Swv hoo 
ngo bulam birwq tayin. 

7Hoo Iprayimv atorb nyob paky bo ak hvb nyil haatayin, hoo bulug hangv opo 
lvgab hemp tayin. Bulug ko tulungv ham kaatayin hoo hemp dvn; bulug hangv 
At Swg ho hwnyir-hvmar tayin. 

8“Ngo bul gab piipa miqtayin hoo bulam bookum tayin, hoggab ngo bulam pvlyw 
pakun, hoo bulv otuqho hoggub mvqlwnam hvb bulv mvqlw tayin. 

9Ngo bulam nyob asaq pengko ho cwrsaq gob mvsnum, hvbsujaqkam aado kiyo 
nyook ho bulv ngam mwwpa tayin; hoo bulv bulug ko tulu lvgab swwlayil hoo 
hookur tayin. 

10Ijipt gvda hoqgv ngo bulam nammwb boatayin, hoo Assiriya hoqgv bulam 
bookum tayin, hoo Gilead la Lebanon gvdab ngo bulam boatayin, hoqho bul gab 
dook akkam dooma dvb mvtayin. 

11Mwv vs-axaqbo sa-svlob wpeq tayin hoo sa-svlog suduq duqnam mam mvm-
mabnam, hoo Nail pobug lwwrum ura mwlwngv pwtw-rwbw tayin. Assiriyag 
larnam mam akob mvl tayin hoo Ijipt lvpw atwg beqnyiangam baql wleq tayin. 

12At Swg ho ngo bulam ator dvb mvtayin, hoo mwwg emin ho bulv wtayin,” At 
Sw bibwqdo. 

Jakariya 11 

Sviya acam hoqgv Mengdvb Nyinam 

1Lebanona, noqg viyap tulungam mvko to, ho noqg sidar svvn tulungam wmv 
guiyum kamyi nvpv! 

2Vcjaqb sogoql xabto, Saipres svvn tulunga, hoggab sidar svvn tulungv tabto 
paku, yuunam svvn tulungv yuupaq paku! Vcjaqb xabto, Basanwg Ok svvn 
tulunga, hoggab nyoro-rokam mam kwryum paku! 

3Sviya rvky bo tulug vcjaqb sogoql xabnam yalam tapa do, hoggab bulug 
yuunamv yuupaq paku! Sony nyot tulug dugum gumnam yalam tapa do, hoggab 
Jordonwg nyoro-rokamv yuupaq paku! 

4Hoqgab ngoqg Pwnbo At Sw benum: “Mengtanam Sviya acam gab Sviya rvky 
bob nyito. 

5Hiyv bulam rvnam hv bulam mengdwn hoo laqm-baqm mvmab wwm maadwn, 
hoo hiyv bulam puqnbo hvl bedwn, ‘At Swn xito, ngo nyet paku; hoo bulug sviya 
rvky bo atv bulam aya mwwpa ma. 

6Hoggab soq gvda so doonbo mwlwngam ngo hwdlo kam aya mwwpa kuram, At 
Sw bibwqdo. Kaato, mwwg door-doopw alaq uraho ngo vx-ceram bulam haam 
dvb mvtayin, hoo vxiam mwwg lvpw atwg alaq uraho haam dvb, hoo gvdangam 
bulv muiyu-mvca tayin, hoo bulug alaq hoqgv ngo akkam naalin ram.” 

7Ho sviya puqnbo tulungv sviya acam mam mengta kunum mam ngo sviya rvky 
bob nyinum. Hoo beqnyia dvvnyi go naanum, daagwn ham ngo Mwwsw hvl 
eminum, daagwn ham ngo Maqkin hvl eminum. Hoo ngo sviyangam kaonum. 

8Pool barkin ho ngo sviya kaanbo oum go twrnum. Hvbmabde ngo bulug lvgab 
cwqnyi kumanum, hoo bulv kam ngam apaq kunum. 

9Hoo ngo benum, “Ngo nulug sviya rvky bo kuma. Hoggv siyin dvn, ham simto. 
Hoggv twrm yindwn, ham twrmto. Hoo hiyv doonyu pan hv akwg-akwg gv 
vdinam mucu-mviya minsto.” 

10Hoo ngoqg mwwswnam beqnyiangam ngo naanum, hoo ham ngo twrtunum, 
nyiilu mwlwg lvgab ngoqg birnam pvvb mvpia kunum. 

11Hoq aalho ham mvpia kunum, hoo sviya puqnbo tulungv ngam kaal 
doonyianum, ho soq si At Swg gomcwrv hvl cengknum. 

12Hoo ngo bulam benum, “Nulv sam aldvb kaad nyiloqkam, ngoqg nyijongam 
ngam jitbv; hvbmabde almanyiloqkam pvvto.” Hoo bulv ngoqg bon nyijongam 
rup cammum gob xilinum. 

13Hoo At Sw ngam benum, “Hoqham pwcw mvnboam hurjto”—bulv ngam 
aljaqnbo nyijongam nyijo jiknum. Ho ngo rup cammum mam naanum hoo At 
Swg nam urab hoq tulu ham hurlwqnum, pwcw mvnbo atam. 

14Hoo ngoqg dvvnyi deen Maqkin bo beqnyiangam ngo twrtunum, Juda gvla 
Israel pengko ho vbw-bor tulungv mvpia kunum. 

15Hoo At Sw ngam benum, “Paca bo akwg sviya rvkynan dupum-dvrab pam lokta 
naato. 

16Hoggab kaato, hiyv twrta boam koocum maak, ho anyo boam meegaq maak, 
vc boam mwp maak, ho jwwtw dvb hoojw maak, gvda so ngo sviya rvky boam 
swwrab mvtayin, hvbmabde jwwtw tvl oxbo akam mucu-mviyanum, bulug 
luxuqkam peepaqnum. 

17“Ngoqg niqtuq dooma bo sviya rvky boam mwwdwq dwqm to, hiyv sviya acam 
mam haqpaqnum! Lyoqr orioqkv mwwg laqpongam pvriq gvnka hoo mwwg 
nyiqbwq vnyiqkam rapaq mvto! Mwwg laqpo bumpwngam sengm to, nwwg 
nyiqbwq vnyiqkam vcjaqb nyiqca paku!” 

Jakariya 12 

At Sw Ywwlinam mam Jitayin 

1At Swg gomcwrv Israel pagoq gab mwwdwq dwqdunam: Hiyv doangam lywta 
jinum hoo swcw gwwlam pwnum hoo nyia koam saql swwm dvb mvnbo, At Sw 
bibwqdo: 

2“Kaato, taqg-loosaq nyiilu gab ngo Jerusalem mam twwxum nan pvtaq akub 
mvta dvn. Jerusalem mam naareqnamv Judangam ceeko tayin. 

3Hoq aalam nyiilu mwlw gab ngo Jerusalem mam vgw bo wlw gob mvtayin. Ham 
hiyv joorabo mwlwngv bulv atv vc hentwr tayin. Hoo swcw soqg nyob asaq 
mwlwngv ham ceeko tayin. 

4Hoq aalam At Sw bibwqdo, svpur dorxiam ngo loml bos dvb jwwtayin, hoo 
hoqham wg boam rugaq dvb mvtayin. Hvbmabde hwdlo ngo svpur dorxiam 
ragbo nyiilungam nyiqca dvb jwwikam, Judag imiq dvpar gab ngo vnyiqkam 
mvko tayin. 

5Hoo Judag nyob tulungv atv-atam betayin, ‘Jerusalemho doonbo nyiilungam, 
bulug Pwnbo nyiit At Sw ator torm pakun.’ 

6“Hoq aalam Judag nyob tulungam ngo wm gudu ko ho pwcw hvlwqnam hvb, 
piil ho mur tolwqnam hvb mvtayin. Hoo bulv laqc-lvqbwq doonbo nyiilu 
mwlwngam guiyum tayin, ho hogloq Jerusalemho bulv doonum, hoq 
Jerusalemho lokta nyiv dootayin. 

7“Hoo At Sw otuqcob Judag doogw ho ywwlinam mam jitayin, ho Debidg 
dvparam yuunamv hoo Jerusalemho doonbo nyiilungam yuunamv Judag hoqgv 
wleqram. 

8Hoq aalam At Sw Jerusalemho doonbo nyiilungam ceetor tayin, ho hoq aalam 
laanyi maanbo tulungv Debid hvb nyitayin, hoo Debidg dvparv Pwnbo hvb 
nyitayin, At Swg gumtwngv bulug otuqb wconam hvb nyitayin. 

9Hoo hoq aalam Jerusalem mam ceeko taab haanbo nyob asaq mwlwngam ngo 
meegaql twrtayin. 

Hiyam Bulv Nwqlwq Pakun 

10“Hoo Debidg dvparam la Jerusalemho doonbo nyiilungam ngo anyanam yalam 
la aya mwwpa gab xumnam mam jilin tayin, hwdlo bulv ngam tuugab yin, hiyam 
bulv nwqlwq kunum, bulv mwwg gab nyix-riitayin, ko akin ciqnyi gab nyix-
riinam hvb, hoo ko bwwconam mam siikam xabnam hvb, mwwg gab vcjaqb 
xabtayin. 

11Hoq aalam Jerusalemho nyix-riidunamv Megiddog haapa ho Hadad-rimmon 
gab vcjaqb nyix-riinam hvb nyitayin. 

12Gvdangv, ho imiq dvpar pvrxiv bulv nyix-riitayin: Debidg imiq dvpar rvkam 
nyix-riitayin, hoo bulug nywxw tulungv atv-atv nyix-riitayin; Natanwg imiq 
dvpar rvkam nyix-riitayin, hoo bulug nywxw tulungv atv-atv nyix-riitayin; 

13Lebi imiq dvparv nyix-riitayin, hoo bulug nywxw tulungv atv-atv nyix-riitayin; 
Simeig nyi tulug imiq dvparv nyix-riitayin, hoo bulug nywxw tulungv atv-atv 
nyix-riitayin; 

14hoo apaq kunum imiq dvpar mwlwngv, atv-atv bulug nywxw tulungv bulv atv 
apaq tayin. 

Jakariya 13 

1“Hoq aalam Debidg dvpar gab iss subuqkv buqlin jitayin hoo Jerusalemho 
doonbo nyiilungam, bulug nyicam la kacam hwrxaq mvtayin. 

Murty Xumn boam Mvpaqnam 

2“Hoo hoq aalam, nyiit At Sw bibwqdo, gvda soqg murty emin tulungam ngo 
mvpaq tayin, ho bulv lokkam mwwpa kuram. Hoo ngo gvda soqg nyiqry benbo 
tulu ngamla kacbo yalam mvpaq tayin. 

3Hoo hiyv akgon lokta nyiqry kaal bebnyiloqkam, mwam ko bwwnbo ann-abv 
mwam betayin, ‘No swwkram, hoggab no At Swg emin gab vm mvvl agam 
goqdo.’ Hoo mwwg ab-annv mwam ko bwwnbov mwv hwdlo nyiqry kaaikam 
mwam nwqx tayin. 

4“Hoq aalam nyiqry kaanbo vxiv mwwg nyiqry kaanam mam hvnyw tayin, sur 
rudub mwv vm-rvsabo kamtam pilwqram, 

5hvbmabde mwv betayin, ‘Ngo nyiqry kaanbo ma, ngo rongo mvnbo akv, hoggab 
nyiv ngam yaapa yuk ho puqknum.’ 

6Hoo nyi ak mwam tox baloqkam, ‘Noqg langkwg un tuluhv hoggv mvpan? Mwv 
betayin, ‘Un tulu si ngoqg ajin nam ho un gvnum.’ 

Sviya Rvky boam Jwwnam 

7Huurab to, Lyoqr orioq ka, ngoqg sviya rvky boam ceeko to, ngoqg bviywrho 
daqnbo nyi akkam ceeko to.” Nyiit At Sw bibwqdo, Sviya rvky boam jwwto, hoo 
sviyangv cwrsaq-bvraq gob nyitayin; ngoqg alaqkv anyo boam ceeko tayin. 

8At Sw bibwqdo, gvda mwlwho, lvvt yaagwn mvpaqtayin hoo yuupaq tayin, hoo 
anyo yaagwn swwm dvb apaq jitayin. 

9Hoo lvvt yaagwn ngo wm uraho vlwq tayin, hoo rupam jiqxubnam bulam jiqxub 
tayin, hoo hunam jiqkanam hvb bulam jiqka tayin. Bulv ngoqg eminam goqtayin, 
hoo ngo bulam birwq tayin. Ngo betayin, ‘Bulv ngoqg nyiingv’; hoo bulv betayin, 
At Sw ngoqg Pwnbov.’” 

Jakariya 14 

At Swg Aalv Hoodu do 

1Kaato, At Sw gab aal ak hoodu do, hwdlo noqg hoqgv naareq kunam mam noqg 
pengko lo mvpin-mvra tayin. 

2Hoggab ngo Jerusalem mam ceekol nyob pam dvb, nyob asaqkam goqkum 
tayin, hoo bopam mam naatayin hoo nammam naareq tayin hoo nyem tulungam 
humlil nyitayin. Bopam hog taqcgon nyuum wtayin, hvbmabde nyi tuugin 
bopam hoqgv mvpaqram. 

3Hoo hwdlo nyob pad aalho mwv nyob panam hvb At Sw lvvgwb lengtayin hoo 
nyob asaqkam ceekol nyob patayin. 

4Hoq aalam Jerusalemwg dou-caga taqc ho doonbo olib puutu ho mwwg 
lvpiangv daqtayin, hoo olib puutungv tvqnyi gob dou-caga-haaga taqcib taqc 
layil taqtbo lywpa gob nyitayin, ho puutu taqcgon nyoodumb xwwca tayin, hoo 
taqcgon nyookob xwwl tayin. 

5Hoo ngoqg puutu lywpab no ketayin, hoggab puutu lywpangv Ajal nagub wc 
tayin. Hoo Ujjiya Judaho lvpw at gob swwd aalho nyioby hwqyikho nulv kenam 
hvb nulv ketayin. Ho ngoqg Pwnbo At Sw haatayin, hoo dvrwqbo mwlwngv 
mwwg lvgab dootayin. 

6Hoq aalam huto, hviyiq, ho tapamv dookram. 

7Hoo luusaq jaqb aal ak dootayin, ham At Sw cengdwn, hv aal kama ho ai kama, 
hvbmabde ariyum moodam hoqhv hutongv dootayin. 

8Hoq aalam swwl doonbo issiv Jerusalem hoqgv toolin tayin, iss taqcgon dou-
caga taqcig sa-svlob totayin, hoo iss taqcgon dou-haaga taqcig sa-svlob totayin. 
Hoqhv dwr-dvrangam todul dootayin. 

9Hoo At Sw swcw mwlwg lvpw atwb nyitayin. Hoq aalam At Sw akin tayin hoo 
mwwg eminv akin tayin. 

10Geba hoqgv Jerusalemwg nyookog Rimmon nagub gvda mwlwngam haapa 
dvb mvtayin. Hvbmabde Jerusalemv aob hoq daqk ho Bejaminwg Toggoq hoqgv 
otuqg nyook toggoq namgub, hoqgv Cuukiq Haapa nagub, hoo Hananel Soja 
hoqgv lvpw at tulug roo ala raxurl ralinko nagub daqtayin. 

11Hoo hoqho nyiingv dootayin, hoggab hoqham nywywngam lokta twrm kuram. 
Jerusalemv swrsob dootayin. 

12Hoo hiyv Jerusalem mam ceekol nyob panbo nyiilu mwlwngam At Sw swcin-
taiyaq lvgab jwwtayin: bulug lvpiangv doqdu yukam bulug gv aiyaqkv yaapaq 
tayin, bulug vnyiqkv yaapaq tayin, hoo bulug lyolv bulug agam ura lo yaapaq 
tayin. 

13Hoo hoq aalam vcjaqb bos dvb nyinamv At Swg hoqgv bulug aoho haatayin, 
hoqgab nyi vxiam asaq alaqkv nootu tayin, hoo akwn alaqkv akwn aoho ceekol 
mvmin sutayin. 

14Juda ngvkam Jerusalem mam paiyaq mins tayin. Hoo taqg-loosaqg nyob asaqg 
hun, rup, hoo vj tulungam gumnam vcjaqb nookum tayin. 

15Hoo swcin-taiyaqkv svpur tulug aoho, svdam tulug aoho, svjin tulu aoho, 
svdam tulug aoho, hoo hog luuxy svdinv svmcw ho dootayin. 

16Hoo nyiicwr-cwrxiv hiyv Jerusalem mam ceekol haanbo nyob asaq mwlwngv 
vnyw-vnywngam nyiit At Swn Lvpw at gob xumtab wtayin, hoo Doogw Durum 
mam sootayin. 

17Hoo swcw soqg imiq dvpar nyitwl nyiit At Swn xumtab Jerusalemb caama 
baloqkam, bul gab nyodo horam. 

18Hoo Ijipt imiq dvparv bulv atv hvvc dvb caama baloqkam, bul gab nyodo 
horam; ho Doogw Durum soonam mam sootab caama baloqkam At Sw swcin-
taiyaq lvgab nyob asaqkam duqtwr duqm tayin. 

19Soq sib Ijiptam laqm-laqm tayin hoo mwlw nyob asaqkam laqm-baqm tayin 
hiyv caal Doogw Durum soonam mam sooma baloqkam. 

20Hoo hoq aalam svpur tulug riinyi-tajin ho hvl xeqtayin, “At Sw Dvrwq nvka.” 
Hoo At Swg dvrwqbo namlo hoqg pwcw tulungv yugw lwkw ho pukaq gob 
nyitayin. 

21Hoo Jerusalem gvla Juda hoqg pwcw cwwxiv nyiit At Sw gab dvrwq tayin, ho 
hiyv pwr jitab haanbo mwlwngv hoq tulu ham naala tayin ho pwr jinam vdinam 
hoqho xwwtayin. Hoo hoq aalam nyiit At Swg dvrwqbo namlo ho kwm-kor 
mvnbov dookram. 

Malaki 

Malaki 1 

1Israelam At Swg gamt tonam gomcwrv Malakig lvgab haanum. 

Israel gab At Swg Abynam 

2“Ngo nulam aby pakun,” At Sw bedo. Hvbmabde nulv bedo, “No ngulam hoggab 
aby pakun?” “Esu Jakubg vbw maai yv?” At Sw bibwqdo. “Hvbsujaqkam ngo 
Jakubnvn aby pakun 

3hvbmabde Esunvn ngo oyum pakun. Ngo mwwg diisw nyookam dooxa dvb 
mvpa kun hoo mwwg nvmcw dookam svca soomin ko diixa-rara gob mvpa kun.” 

4Idomv hvl bebnyiloqkam, “Ngulv yaqpia-yaqya paku hvbmabde ngulv mvpia-
mviyanam mam mvdar tayin,” nyiit At Sw bedo, “Bulv mvdar sujaqkam, 
hvbmabde ngo damyaq lotayin, hoo bulam nyic-nyiabo nyook gob goqtayin; hoo 
‘At Sw nyiilungam nwrba gob haaxaq dvn.’” 

5Nulug atwg vnyiqkv soq sam kaatayin, hoo nulv betayin, “Israelwg gvda vrr lvvg 
nagub At Sw koido!” 

Nyub tulungv Akiam Muburnam 

6“Ko tuup akv mwwg abam xidwn, hoo nyera akv at akam xidwn. Ho nyiloqkam 
ngo abvk hvl ngam xinamv hoglo? Hoo ngo at akv hvl ngam bosnamv hoglo? 
Nyiit At Sw nulam bedo, nyub tulunga, hiyv ngoqg eminam haqpaq dvn. 
Hvbmabde nulv bedo, ‘Ngulv hoggub noqg eminam haqpaqnum?’ 

7Ngoqg yugw ho dvs-twws akiam muburnum. Hvbmabde nulv bedo, ngulv 
hoggub nam kacdvb mvnum?’ Sam bejo ywl At Swg tebolam haqpaq dvb 
nyiknum. 

8Hwdlo nulv nyiqca bo svdinam pwr jiyin, hv aldvn yv? Hoo hwdlo nulv lukum-
laqca boam la any maanboam aky jiyin, hv aldvn yv? Ham nulug nyiit radam jika 
to; mwv nulam loorwql ho nulam mwwsw ywba dw? Nyiit At Sw bedo. 

9Hoo sija At Swn mwwsw kodwb nyito, ho mwv ngulam anya mwwpa kamyi 
nvpv? Nulug alaq hoqg hvkwg lvqc cinamv nulam hiyam jaqkam mwwg 
mwwswnam mam kaakin tai nvi yv? Nyiit At Sw bedo. 

10Nulug pengko hoqgv akgon yabgam ciqtum tan, ho niqtuq doomab nulv ngoqg 
yugw ho wm rwgab ram! Ngo nulug aoho hemp mwwpa ma, nyiit At Sw bedo, 
hoo nulug alaq hoqgv aky jinam mam ngo loorwqram. 

11Hoggab dou-caga hoqgv haaga nagub nyob asaq pengko lo ngoqg eminv koi 
tayin, hoo nyook mwlwho dvrwqbo akiam la sulum mwmwqnam akiam jitayin. 
Hoggab nyob asaq pengko ho ngoqg eminv koi tayin, nyiit At Sw bedo. 

12Hvbmabde nulv ham kacdvb mvnam hwdlo nulv begamv At Swg Tebol lvla 
hoqho aaxy doon bov kac do, hoqho doonbo dvs-twwsv kac do. 

13Hvbmabde nulv bedo, ‘Soq agar si hoggv yu, hoo hoqham nulv svqyi-saqca do, 
nyiit At Sw bedo. Nulv yolu-swcin dul naaknam mam, hoo lukum-laqca boam, ho 
any maanboam bwa do, hoo hoq tulu ham nulv akib bwado! Ham ngo nulug alaq 
hoqgv loorwq tai nvi yv? At Sw bedo. 

14Dingrwl sviya yaap jwwtw boam jitan hvpel jimab mvvn boam beenum, 
hoggab At Swn siram tanboam pwr jidwn. Hoggab nyiit At Sw bedo, ngo koibo 
lvpw atv, hoo nyob asaqg pengko ho ngoqg eminam bos tayin. 

Malaki 2 

At Sw Nyub tulungam Yolu-Ruqnam 

1“Hoo nyub tulunga, soq gaml si nulgab. 

2Nulv sam tama bvnyiloqkam, nulug hangv nvvrwql ngoqg eminam xima 
bvnyiloqkam, nyiit At Sw bedo, ngo nulug aoho beenam mam kanam tayin hoo 
nulug lvqc cinam mam beetayin. Vv ngo bulam beexo lopa kun, hoggab nulug 
hang lo hoqham pvvma ko-gab. 

3Kaato, ngo nulug ko hosiqkam yolu ruqtayin, hoo nulam la nulug ko hosiq tulug 
nyuqm ho eengam neelyaq tayin, hoo ham nulv baqtwl wtayin. 

4Ho nulv soq gaml sam ngo kanam pan hvl cengtayin, ho Lebi lvgab ngoqg 
birnamv dooi nvpv, nyiit At Sw bedo. 

5Ngoqg birnamv mwwg lvgab doonam si swwgv la swrsongv, hoo hoq tulu ham 
mwam ngo jinum. Hoqhv bos dvb bir kunamv, hoo mwv ngam bosnum. Mwv 
ngoqg eminam bosil daqnum. 

6Jvqtw tomswrnamv mwwg agam lo doonum, hoo mwwg nvbcwr lo bimurnam 
doomanam. Mwv ngoqg lvgab swrso bvla jvqtw lvgab wnum, hoo mwv nyixaq 
hoqgv vigo wkur mvknum. 

7Hoggab nyub tulug nvbcwrv cenglaqkam rvkil doog yintba, hoo nyiilungv 
mwwg agam hoqg tomswrnam mam meegaq yvnbo, hoggab mwv nyiit At Swg 
pui baqnbov. 

8Hvbmabde nulv lamta bviywr yaab wpa ku. Nulug tomswrnam hoqgv, nulv vigo 
bimurl dwqtup mvpa ku. Nulv Lebig birnam mam vigo nyiwq-nyito paku, nyiit 
At Sw bedo, 

9hoo nulam ngo nyi mwlwg agaho haqpaql hoo hvnyw mvnum, hwdlo nagub 
nulv ngoqg lamtangam pvvma deedib, hvbmabde nulug tomswrko ho 
mwwswnam mam kaakin do.” 

Judangv Birnam mam Kac dvb Mvnam 

10Ngul mwlwngv ab akin gvma yv? Pwnbo akinv ngulam pwma pan yv? Hvnyiloq 
hoggab ngulv akwn-akwn dengkib nyima dvn, ngulug ab tulug birnam mam 
kacdvb mudu dvn? 

11Judangv mwwjw keek ma, hoo Jerusalem uraho Israelv bulum-kacnam mam 
nyipa ku. Hoggab Judangv At Swg Dvrwqbo Namlongam kacdvb mvpa ku hogloq 
ham mwv aby dvn, hoo nyoodo pwnboam xumn bo nyem koam nyem naapa ku. 

12At Sw Jakubg doogwngam mvpaq gvnka, hiyig nyi ko hosiqkv sam nyitayin, 
hiyv nyiit At Swn aky baqa jidwn! 

13Hoo soq si pagoq goqnyi dvb nulug nyinamv. At Swg yugwngam, nulug sigin 
ginl nyiqs-tanap xabnam lvgab bilwqpa, hoggab mwv nulug alaq hoqgv mwwsw 
kodwb aky jinam mam loorwq kuma. 

14Hvbmabde nulv bedo, “Hoggab mwv loorwq maadwn?” Hoggab At Sw nam la 
noqg yaapa yuk ho nywxw pengko ho hvvkib nyinum, mwn noqg ajin jimbw bvla 
noqg birnam nywxw swwm tvlajaqkam hiyam no nyixin pakun. 

15Mwv bulam akin gob mvmanam yv, bulug yalam akin dvb mvmanam yv? Hoo 
hognvk akam Pwnbov meegaqdvn yv? Pwnbog hosiqkam. Hoqgab nulv atv atwg 
yalam rvky to, hoo nulv akkam nulug nyijwr-yaapa yuk ho nywxw-nyol naanam 
mam nyixin maabv. 

16“Hoggab Israelwg Pwnbo At Sw bedo, hiyv nyegangv mwwg nywxwngam aby 
maadwn hv mwnwn tumin sudwn, nyega akv mwwg vjam yolu swcin lvgab 
tomlup dvn, nyiit At Sw bedo. Hoqgab nulv atv atwg yalam rvky to hoo mwwjw 
minsmab nyimabv.” 

At Sw gab Pui Baqnbo 

17Nulug gomcwr tulu hoqgv At Swn nulv mwwdwq mvpa ku. Hvbmabde nulv 
bedo, “Hoggub jaq ngulv mwam mwwdwq mvpa pan?” Hvl bejoywl, “Nyi vxiv 
alman boam nyidwn hv At Swg kaaga lo aldvn, hoo bulam mwv kvvlwqdvn.” Ho 
hvl toxdo, “Jvqtwb Pwnbo akv hoglo yu?” 

Malaki 3 

1Kaato, ngoqg pui baqnboam ngo kanam tayin, hoo ngoqg otuqb mwv mwx-
mvaq tayin. Hoo nulug meegaqnam At Sw haqmapaq galo mwwg dvrwqbo 
namlo so haatayin; hoo hiyam nulug hempwl birnam pui baqnbo akv, kaato, 
mwv hoodu do, nyiit At Sw bedo. 

2Hvbmabde mwwg haad aalam hiyv cwqnyi tayin, hoo hwdlo mwv daqlin yin 
hiyv daqnyi tayin? Hoggab mwv wm porxubo ak hvbla neexaq nan sabon ak hvb 
nyidwn. 

3Mwv raxorbo ak hvb la rupam heexorbo ak hvb dootayin, hoo mwv Lebi ko tuup 
tulungam nyedar darxaq tayin hoo hunam la rupam heexornam hvb heexor 
tayin, hoo At Sw gab bulv jvqtw akiam bwa jitayin. 

4Ho otuqg mood hoola vnyw tuluho hoggub Judag gvla Jerusalemwg aky jinam 
mam At Sw hempnam hvb hemp tayin. 

5“Ho nulam pw-hwwtab ngo ogum hvvnwq tayin. Nyioky nyub tulungam, 
bwwxinbo tulungam, xaalyo bo tulungam, bonam nyijo bo tulungam nyijab-
nyiyiqbo tulungam, xwwmy-hopin tulungam nyijab-nyiyiq boam, nyoodo 
nyiilungam jvqtwb nyimanam mam, hoo ngam bos maanbo tulungam, ngo 
nyebia jaqb ceekol hvvky swwtayin, nyiit At Sw bedo. 

Pwnboam Naalil Naareqnam 

6“Hoggab At Sw ngo kwly maadwn; hoqgab Jakubg ko tulunga nulam, twryum 
maap kun i. 

7Nulug ab tulug swwd aal hoqgv nulv ngoqg pvvbam caabo paku hoo ham pvvl 
ap kumanum. Ngoqg dookub hookur to, hoo ngo nulug dookub hookur tayin, 
nyiit At Sw bedo. Hvbmabde nulv bedo, ‘Hoggub nyil ngulv hookur tayin?’ 

8Nyiingv Pwnboam naalil naareq dvn yv? Hvbmabde nulv ngam naalil naareq 
do. Hvbsutwl nulv bedo, hogloq ho ngulv nam naalil naareqnum? Nulug jibwqko 
hoola svkal aky jik ho naalil naareq do. 

9Nulam beenam lvgab beeknum, hoggab nyook soq nyi mwlwngv ngam nulv 
naalil naareq riqdu do. 

10Ho ngoqg namho dvs-twwsam doom dvb, jibwqnam mam bumpwb noosu 
urab baqa to. Hoo hvb nyigdvl ngoqg hangam pooka to, nyiit At Sw bedo, ngo 
nulgab doa viyap pam ciqko jimab nyiyi bwdwq hoo nulgab lvqcv jot paku hvma 
deedib jil tayin. 

11Rongongam dwtwr tanbo takam-yorup pam ngo nulgab mvtur tayin, ho hoqhv 
nulug ked rongog aaxy tulungam dwtwram, hoo nulug roo boolungv aaxy 
xeemab nyiram, nyiit At Sw bedo. 

12Ho gvda soq nyob asaq nyiingv nulam xinam gob betayin, hoggab nulv jampko 
gvdaho dootayin, nyiit At Sw bedo. 

13“Nulug gomcwr tulungv ngam ceekol tac dvb goodo, At Sw bedo. Hvbmabde 
nulv bedo, ‘Hogloq ho ngulv nam ceekol agam goonum?’ 

14Nulv bepakun, ‘Pwnbon bon nyij namsi niqtuq dooma dvn. Mwwg pvvbam 
ngulug pvvnamv ho nyiit At Swg agaho nyix-riil wnbo wnam hvb wnmv, hognvk 
niqtuqkv kaapa tayin? 

15Hoo sija ngulv kvla-kwdwrnam mam xinam akib mwwdwn. Almab nyinbo 
tulungv nyet twtwqma hvbmabde bulv Pwnboam pooka-peel ho bulv keleqdo.’” 

Mwwpanam Kitap 

16Ho At Swn bosbo tulungv akwn-akwn goomin sunum. At Sw ruucw kwrgab do 
hoo bulam tapanum, hoo At Swn bos boam la mwwg eminam xinbo tulungam 
mwwg agaho mwwpanam kitap ak xeqknum. 

17“Bulv ngoqgv ku, nyiit At Sw bedo, hoq aalam hwdlo ngo ngoqg gumnam 
paaikam, hoo nyi akv mwwg ko tuupv hiyv mwam bon nyij yin hang biinam hvb 
ngo bulam hang biitayin. 

18Ho nulv lokta jvqtw gvla nyicig pagoqkam hoo Pwnboam bon nyij boam la bon 
nyij maanbog pagoqkam dvrwq kwrwq dvb kaapa tayin. 

Malaki 4 

At Swg Koi Jaqnbo Aal 

1“Hoggab kaato, hwdlo kvla-kwdwr boam la almab nyinbo mwlwngam am 
piilam mvramho wm parnam hvb, pard aalv hoodu do. Hoq hoodu boa aalv 
bulam wm moily toggabnam hvb toggab tayin, nyiit At Sw bedo, ho hoqhv bulug 
rwbam kam ho haqbam kam gumab apaqram. 

2Hvbmabde, hiyv ngoqg eminam bosdvn, nulgab, jvqtw bo doonyiv mwpnan 
alap tulungam gvlayil caalin tayin. Svv ko tulungv nam hoqgv roolin yukam 
pojuq-juql wnam hvb nulv pojuq-juql wtayin. 

3Hoo nulv nyic boam cumjabl wtayin, hoggab bulv nulug lvc-koro ho diimwr 
nyitayin, hoq aalam ngo bon nyitayin, nyiit At Sw bedo. 

4“Ngoqg nyera Mojesg pvvbam mwwpa laka, hoqg nyi-nyica ngamla pvvb 
tulungam Israel nyi mwlw gab Horeb ho ngo mwam gaml jiknum. 

5“Kaato, koi bvla swrdorxeqbo At Swg aalv haama taab otuqb ngo nyiqry kaanbo 
Ilijanvn kanam tayin. 

6Hoo mwv ab tulug hangam bulug ko tulu gab mwwm tayin, hoo ko tulug 
hangam bulug ab tulu gab mwwm tayin, hvbnyima baloqkam ngo haal hoo 
gvdangam twrkiq-twrmal twrtayin.” 

Nyishi - Bible - New Testament 

 
 

Metiyu 

Metiyu 1 

Jisu Kristog Nwd 
(Lk 3:23-38) 

1Soq si Abraham ko hos Debidg ko hosiqb lengn bo Jisu Kristog nwd niqtuqkv. 

2-6a Abraham ko hoqgv Debid Lvpw at nagub soq tulu si ko hosiv Abraham gv 
kov Aisak, Aisak gv kov Jakub, Jakub kov Judas ho mwwg vbw-bor tulungv. Ho 
Judag nywxw Tamar hoqgv Perej la Jera doonum, ho Perej kov Hejron, Hejron 
kov Ram. Ramwg kov Aminadab, Aminadab kov Nason, Nason kov Salmon, 
Salmonwg nywxw Rahab galoqkv Boaj, Boajwg kov Obed, Obed kov Jesse ho 
Debid Lvpw at. 

6b-11 Kokw so Israel nyi tulungam cwrsaq twqb bookarl Bebilonwb boonam gob 
soq tulu si Debid galoqkv lengn bo ko hosiv-Debidg nywxw, Uriya galoqkv 
naareqnam nyem hoqgv Solomonwg kov Rehoboam, Rehoboam kov Abija, 
Abijag kov Asa, Asag kov Jehosapat, Jehosapat kov Joram, Joram kov Ujjiya, 
Ujjiya kov Jotam, Jotam kov Ahaj, Ahaj kov Hejekiya, Hejekiya kov Manasse, 
Manasseg kov Amos, Amos kov Josiya, Josiya kov Jehoiakin la mwwg vbw-bor 
tulungam Bebilonwb bool wgdvk moodho doonum. 

12-16Bebilonwb bool wxo kokw soqg Jisu Kriston dwrbuqnam gob nwdv siilak, 
Jehoiakin kov Siltiyal, Siltiyal kov Jerubbabel, Jerubbabel kov Abiyud, Abiyud 
kov Eliyakim, Eliyakimg kov Ajor, Ajor kov Jadok, Jadok kov Akim, Akim kov 
Eliyud, Eliyud kov Eleajar, Eleajar kov Mattan, Mattan kov Jakub, Jakub kov 
Josap, Josap Meerig nyol; Meeri galoqkv Kristo hvnam Jisun bwwtayin. 

17Soq sib Abraham hoqgv Debid nagub ko hotamv camleq vpynum ho Debid 
hoqgv Bebilonwb boonam gob hotamv camleq vpynum, hoqgv Bebilonwb 
booxo kokw soqgv Kriston dwrbuqnam godab hotam camleq vpy kalamnum. 

Jisu Kriston Dwrbuqnam 
(Lk 2:1-7) 

18Jisu Kriston soq sib nyil dwrbuqnam. Mwwg ann Meerinvn Josap nyem begaql 
apnum. Hvbmabde nyem nyega naamin suma daab Meeri Dvrwqbo Yal galoqkv 
ko ak gvnum. 

19Josap nyiidarbo nyi ak gob swwnum, mwv hognvkv aldvn ham nyinum, 
hoqgab mwv Meerinvn nyi mwlwg kaagaho hvnyw-har nyipa dvb 
mwwmanum, hvbmabde cooikab apaqdvb mwwl mwwsil doonum. 

20Hvbmabde mwv soq sib mwwdul doodwkho At Swg gumtw ak mwwg dookub 
haabnv yuma maamwl benum, “Debid ko hosiq Josap, no Meerinvn noqg 
nywxw boodwb mwwram maab, hoggab mwnwg ko gvnam si Dvrwqbo Yal 
galoqkv nyidwn. 

21Mwv nyega ko ak bwwtayin, no mwwg eminam Jisu hvl apto, hoggab mwv 
mwwg atwg nyi tulungam bulug nyic hoqgv ywwtayin.” 

22Soq mwlw si At Sw hog hvla xeq nyiqry kaan boam bekinam mwlwngam 
jvqtw jaqb niqtuq lengm dvb benum. 

23“Kaato, nyijwr ak ko gvrab tayin ho nyega ko ak bwwtayin, mwwg eminam 
Immanuel hvl emin dvb nyitayin” (hvgdvn hv, “Pwnbo ngulug dookub dooba 
dvn”). 

24Kokw so Josap yuma moul huurab laikul At Swg ao gumtwngv mwam benam 
hvbkalam mwv kokw so Meerinvn nyem naaknum. 

25Hvbmabde Meeri mwnwg nyega koam bwwnam gob bunyiv nywxw-nyol 
boomin sumanum. Kokw so Josap ko akam Jisu hvl emin ap kunum. 

Metiyu 2 

Dou-caga hoqgv Takar Xinbo Tulungv Jisun Kaatab Haanam 

1Jisun Judiya gvdag Betleham nampamho ko bwwnum, hoq apoho Herod lvpw 
atwb swwnum. Ko bwwxo kokw daqho takar xinbo nyi acamgo dou-caga taqc 
hoqgv Jerusalemb haanum. 

2Bulv toxnum, “Juhudi tulu gab lvpw at swwdy bo ko bwwnam ko hoiyin akv 
hoglo? Ngulv mwwg takaram dou-caga taqc aotv kaapanum, hoqgab ngulv 
mwam xumtab haaiyin.” 

3Herod lvpw atv soq pui sam tapa tvl mwwdwq dwqma vrram dwqnum hoo 
Jerusalemho doonbo nyi vxiv mwwdar saqpar kumab hur marab dunum. 

4Mwv mwlw nyub buda tulungam hoo nyijwq-nyegam tomswrbo nyi tulungam 
olumgob goqkum banv bulam toxnum, “Hogloq jaqho Ywwnbo akam ko 
bwwkin do?” 

5Nyiqry kaanbo tulungv birwqnum “Betlehamg Judiya pamda ho.” Hoggab soq 
sib xeqpwl apnamv doodwn. 

6‘Betleham, no Judiya gvdag nampam koibo tulug pengko lo no hoggub 
nyilakam anyo maadwn, noqg galoqkv ngoqg Israel nyi tulungam swwgbo nyi 
ak lengtayin.’” 

7Kokw so Herod dou-caga taqc hoqgv haanbo takar xinbo nyi tulungam goqs 
banv takarv hwdlo aal jaqho buqlinum ham bul galoqkv toxnum. 

8Hoq kokwb bulam mwv hindy jijaqb bilwqtvl Betlehamb kanamnum, “Wgdvl 
hindib ko hoiyin akam meekarta, nulv mwam meepa baloqkam ngamkam 
bepatvl cengdwb jilaka, hoggab ngo kam mwam wl xumtayin.” 

9Bulv lvpw atwg agam mam tape kul bulug atwg wk lamtab wknum, kokw so 
bulug kaanam takaram dou-caga taqc ho hvraqb kaapa kunum, hoq takarv 
hvraqb bulug otuqb huul ko hoiyin akwg aoho lvlaqkv dudaql doonam gob 
huucol wnum. 

10Bulv takaram kaapa tvl hemp poma vrram hemp ponum. 

11Ho nam urab haabnv ko hoiyin akam la mwwg ann Meerinvn kaapanum, 
lwbwngv kumbwl mwam xumnum. Kokw so bulug baqnam gumnam taapur 
banv bulug akiam mwam hun, sulum, hoo sungam albo xinam jaq kutiam jinum. 

12Kokw so lamta basaqb wknv atwg gvdab wknum, hoggab Pwnbov bulam 
yuma lo Herod dookub wkur kumabvk hvl biturnum. 

Ijipt Gvdab Kenam 

13Bulv wxo kokw so At Swg ao gumtw ak Josapnvn haabnv yumaho benum, 
“Herod ko akam meegaql mengdwb nyita do. Hoqgab no gorabto, koam la 
annam boolayil Ijipt gvdab keleqto, hoqgv ngo nam hog bema deedib Ijiptam 
apaqmab alo dooto.” 

14Josap gorab kunv koam la annam boolayil ai Ijipt gvdab wleqnum. 

15Ho Herod sinam godab mwv Ijipt ho doonum. Soq sib nyinam si nyiqry kaan 
boam At Swg bepwl ap kunam mam hoq agam niqtuqngam lengm dukub nyipa 
kun, “Ngo ngoqg Ko Tuupam Ijipt hoqgam goqlin kunum.” 

Ko Tulungam Mengnam 

16Kokw so Herod dou-caga hoqg takar xinbo tulungv mwam vm mvpaq paku 
mwwnv hang lingtwr kunum, hoqgab mwv Betleham nampam uraho, hoo hoq 
bviywrg gvda hoqg nyega ko vnyw nywnyi boam hoo ham anyo yaanbo 
mwlwngam mengm dvb gvbwql gamlin jinum. Soq sam mwv takar xinbo nyi 
tulu hoqgv takarv hwdlo jaq buqlinum hoqham tanam hoqgv moodam hinlwq 
banv nyinum. 

17Nyiqry kaanbo Jerimiya hog hvl bep kunum hoqhv soq sib niqtuqkv 
lengknum. 

18“Rama hoqgv xabnam agam yalgo, ho nyix riinam hang hvvdwql nyiqs-tanap 
dinam agam go tapa gvdo. Rakel mwwg ko tulu gab xabk xabknv; bulam kaapa 
maagam gab mwwt saqlal mwwnam mam ludum paku, hoggab bulv sipa ku.” 

Ijipt Hoqgv Hookur Kunam 

19Herod sixo kokw so At Swg ao gumtw ak Josapnvn yuma maanv mwwg 
dookub Ijipt ho haabnv 

20benum, “Gorab tuku, koam la kog annam boog dukul Israel gvdab wkur tuku, 
hoggab ko akam mengta bo nyi tulungv sinkun.” 

21Kokw so Josap gorab kunv koam la kog annam boolayil Israel gvdab wkur 
kunum. 

22Hvbmabde Arcelaus mwwg ab Herodg kwlib mwv Judiya hoqg Lvpw atwb 
swwsiq duiyuk hvl tapa tvl Josap hoqb haadwb bosnum. Kokw so mwam yuma 
golo hingky jaqb bekinko gab mwv Galili nyook lywpa yaab wnum, 

23hoo Najaret nampam hvl eminam nampamho mwwg nammam mvl dooknum. 
Hoggab nyiqry benbo tulungv benamv jvqtw jaqb bijwq yuk banyi, “Mwam 
Najaret nyi hvl goqtayin.” 

Metiyu 3 

Jon Baptistg Tugu Pui 
(Mk 1:1-8; Lk 3:1-18; Jn 1:19-28) 

1Hoq apoho Jon Baptist Judiya gvdag deexa-raraho haabnv puiyam berabnum. 

2Mwv benum, “Nyic hoqgv mwwkur tuku, Pwnbog Lvpwngv ogum hvvnwq 
paku.” 

3Nyiqry kaanbo Aijayag benam akv Jon kulak, mwwg pagoqkam Aijaya benum, 
“Nyi ak nyoro diixa-rara ura hoqgv sogoql bedo, ‘At Swg lamtangam mwx-
mvaql ap yaato, mwwg wk lamtangam dinda aldvb mvl apto!’ ” 

4Jon sudum svr vm hoqgv mvnam vj koonum, ho mwv vpin hoqgv mvnam vpin 
soruqkam gvvsho gvnum ho mwwg dvnamv komar takam mam la moorog tong 
ngolangam dvl swwnum. 

5Nyi tulungv Jerusalem hoqgv Judiya gvda tvqpw hoqgv hoo Jordon durbu 
ogumho doonbo gvda mwlw hoqgv mwwg dookub haanum. 

6Bulv bulug atwg nyicam nyedar darxaq suknum, ho bulam Jon Jordon pobuho 
baptijum jinum. 

7Kokw so Jon Parisi ngvla Sadusi nyi tulungam vijaqg mwwg dookub baptijum 
naatab haanam mam kaapa tvl mwv bulam benum, “Tvbwg nyob tulu, nulam 
hiyv Pwnbov galoqkv oyu maadab kanam tanam laqm baqnam hoqgv keleqtvk 
hvl bekin pan? 

8Nulug nyic nyinam hoqgv mwwkur pakun hvl nulv hognvkam kaacin dvb nyil 
kaakin tayin. 

9Nulv akukam mwwmabv ngulv Abraham gv ko hosiv hoqgab ngulv laqm mam 
baqram hvdwb nyima dvn. Ngo nulam sam bedwn, Pwnbov soq lwwn torab 
samkam Abraham gv ko hosib mvnyitayin. 

10Vxv sija svvnam patab dvb svvn lwkwhv doodo ho almanbo aaxy xeenbo svvn 
nwwxiam patab dvb nyitayin, ho wmmwb joolwq tayin. 

11Ngo nulam iss lvgab nulug nyic nyinam hoqgv mwwkurl wkur pakun ham 
kaakin dvb baptijum jidwn, hvbmabde ngoqg kokwb haady bo akv nulam 
Dvrwqbo Yal lvgab la wm lvgab baptijum jitayin. Mwv ngam koi yaan bov, 
hoggab ngo mwwg luxuqngam kam bvvya jidwb mwwg simpv hvl bedwb ator 
dooma. 

12Mwwg am jurpiam pooxaqnan darlongv mwwg lvgab doodwn, hoq lvgab 
mwv am vmciram pooxuql poolin tayin ho mwv ammam mwwg noosub bvqlwq 
tayin, hvbmabde am amsuqngam nywywngam miqmabo wm uraho mwv 
parxia tayin.” 

Jisug Baptijum Naanam 
(Mk 1:9-11; Lk 3:21-22) 

13Kokw so Jisu Galili hoqgv Jon galoqkv baptijum jikdvb Jordon ho mwwg 
dookho haanum. 

14Hvbmabde Jon mwam bitur dvb benum, mwv benum, “Ngo ya noq galoqkv 
baptijum naadwb nyidwn, hvb bonam ya apaqtvl no ngoqg dookub haadwn.” 

15Hvbmabde Jisun mwam birwqnum, “Sija gab sam sib nyimto hoggab soq sib 
nyil ngulv Pwnbog ngulam nyidwb jinam mam nyiky dvb doodwn.” Jon kokw 
so loorwqnum. 

16Jisun baptijum naaxo twqpel iss hoqgv agab lengda kalam mwwg gab ao 
gvdangam kuqko jinum hoo mwv Pwnbog Yalam mwwg aoho pwk yobur hvb 
nyil hopwl huul doonam mam kaapanum. 

17Ao gvda toloqgv agam yal ak benam mam tapanum, “Soq ak si ngoqg 
tumanam Ko Tuupv, mwam ngoqg hangv xumdwn.” 

Metiyu 4 

Jisun Supnam 
(Mk 1:12-13; Lk 4:1-13) 

1Kokw so Yalv Jisun nyorob Ui galoqkv sup mvdwb bool wgnum. 

2Aal campy ai campigo dvma twwmab dooxo kokw so Jisu kanonum. 

3Hoq jaqho Uiyv mwam hang pooka taab mwwg ogumb haabnv benum, “No 
Pwnbog Ko Tuupv jaqloqkam so wlw torab sam dvnam wtwb nyitwk hvl beka 
to.” 

4Hvbmabde Jisu birwqnum, “Dvrwqbo Potangv bedwn, ‘Nyiv dvnam wtw 
dwtwq tvl swwma dvn, hvbmabde Pwnbog agam hoqgv goolinam agam gomxy 
aoho swwdwb nyitayin.’” 

5Hoq kokw so Uiyv mwam Dvrwqbo Nampam Jerusalemho wgnum, Jisun 
mwlwngam ao yaanbo Israelwg Xumk nam mwwlo niqtuq ao golo doom tvl 

6mwam benum, “No Pwnbog Ko Tuupv jaqloqkam atv hatib poqpoq kaato, 
hoggab Dvrwqbo Potangv bedwn, ‘Pwnbov mwwg gumtw tulungam noqg 
pagoq gab gvmbwql gaml jil kanam tayin; ho nam bulug alaqngv joorab aptayin. 
Ho noqg lvpiangv wlw aoho hodaq jaqkam vcwr gokam vcram.’” 

7Jisu birwqnum, “Hvbmabde Dvrwqbo potangv bedwn, ‘Noqg Pwnbo At Swn 
pooka-yirka dvb nyimadvn.’” 

8Hoq kokw so Uiyv Jisun puutu vigo ao albo ao golo boocanum, ho mwam gvda 
gvtwg mwlw jaqg nyet-nyeram mam la lvpwngam kaakin banv benum. 

9“Soq mwlw sam ngam no lwbw kumbwl xumb nyiloqkam nam jitayin.” 

10Kokw so Jisu birwqnum, “Ui no wleqto! Dvrwqbo potangv bedwn, ‘Noqg 
Pwnbo At Swn xumto hoo mwam pvqtwqto!’” 

11Ho dara Uiyv Jisun apaq peekul wleq kunum, hoo kokw so ao gumtwngv 
ipoqbanv mwam svkanum. 

Galiliho Jisu Mwwg Bonam Nyirabnum 
(Mk 1:14-15; Lk 4:14-15) 

12Kokw so Jonnvn pvtwqho lwqnam puiyam tapa tvl mwv Galilib wleqnum. 

13Mwv Najaretam apaqpel Galili swnyiq bviywrho doonbo Jebulun la Naptali 
gvdag Kaparnahum nampam ho dootab wnum. 

14Soq sib nyinam si hvbaloqkam nyiqry kaanbo Aijaya hognvkam otuqho bepwl 
ap kunum ham jvqtw jaqb niqtuq lengm dvb nyiknum. 

15“Jebulun la Naptali gvdaho doonbo lamta, ho Jordon pobu taqc ho doonbo 
gvda, Nyob luusaq gvda Galili! 

16Kan uraho doonbo nyi tulungv hutongam kaapa tayin, ho kan uraho sil 
doonbo nyi tulug aoho hutongv huudaq pakun.” 

17Hoq apo hoqgv Jisu mwwg puiyam berab kunum. Mwv benum, “Nulug nyic 
nyinam hoqgv mwwkur tuku, hoggab ao lvpwngv ogumb hvvnwq paku.” 

Jisu Ngui Nootubo Tulungam Goqnam 
(Mk 1:16-20; Lk 5:1-11) 

18Jisu Galili sa-svlo bviywrho wdu dvkho vbw-bor vnyi go ngui nootubo nyiv, 
Pitorvk hvl benam Simon la mwwg bor Andriyonvn swnyiqho wswq hwrl ngui 
nootul yvnam mam kaapanum. 

19Jisu bulam benam, “Ngoqg kokw kokwb wmin gvto, ngo nulam nyi nootu 
mvdwb tomswr tayin. 

20Bulv ho dara bulug wswqngam apaqpel mwwg kokwb wmin gvnum. 

21Hoqgv mwv wdul hvraqb doodwkho vbw-bor vnyi gota Jebedig ko tuup 
Jemsnvn la Jonnvn kaapanum. Bulv hulu ho bulug ab Jebedig lvgab wswqngam 
mwx-mvaql mvdarl doonum. Jisu bulam goqnum, 

22hoo goqda kalam hulungam hoo bulug abam apaqpel mwwg kokwb wmin 
gvknum. 

Jisug Biswrl Tomswrnv Mwpnam 
(Lk 6:17-19) 

23Jisu Galili gvda tvqpwngam gaqkar banv Sinagog uraho tomswrl ho Lvpw 
Puiyam bekarl hoo deedib vcbo nyi tulungam mwpnum. 

24Mwwg pagoq hoqg puiyv Siriya gvda tvqpwho yuupw kunum, hoqgab mwwg 
dookub nyi tulungv deedib vcboam, vc luuxy hoqgv vc cidul doonbo nyi 
tulungam, sony cenam mam, rugaq boam, svmeq boam hoo lviya-laqyabo 
mwlwngam Jisu bulam mwp jinum. 

25Mwwg kokwb nyiv mvqlw jaqg Galili, Dekapoli, Jerusalem, Judiya, hoqgv 
Jordon taqc gvda hoqgv kam nyiv vigo wbanum. 

Metiyu 5 

Puutu Aoho Jisug Tomswrnam 

1Jisu nyi acam mam kaapa tvl mwv puutu ao golo caal doonum, hoo mwwg buu 
tulungv mwwg ogumho mwam hwwiywql doonum. 

2Ho mwv bulam tomswr banv benum; 

Jvqtw Hemp 
(Lk 6:20-23) 

3“Yal jwwgwbo nyi tulungv xinam jaqkv, hoggab ao Lvpw-hativ bulug gab 
doodwn! 

4“Nyiqs tanap dil mwwrbo nyi tulungv xinam jaqkv, hoggab Pwnbov bulam 
hemp podwb jitayin! 

5“Mvnyi-moiyul swwnbo nyi tulungv xinam jaqkv; hoggab Pwnbov hognvkam 
bir pakun ham bulam jitayin! 

6“Pwnbog hang mwwlwqkob bon nyinbo nyi tulungv xinam jaqkv, hoggab 
Pwnbov bulam hang xumdwb jitayin! 

7“Nyi asaqkam aya yaanbo nyi tulungv xinam jaqkv; hoggab Pwnbov bulam aya 
tayin! 

8“Hang dvrwqbo nyi tulungv xinam jaqkv, hoggab bulv Pwnboam kaapa tayin. 

9“Swrsomalo pagoq gab bon nyinbo nyi tulungv xinam jaqkv; hoggab Pwnbov 
bulam mwwg ko tulungv hvl goqtayin! 

10“Pwnbog bon nyim dvb jinam mam bon nyik gab mvnyi-mviyanam nyi 
tulungv xinam jaqkv; hoggab ao gvdag Lvpwngv bulug gab doodwn! 

11“Nulv ngoqg buu swwgam gab nulam nyi tulungv deedy luuxib hvnyw-har 
bepal, nulam mvnyi-mviyal ceebio baloqkam nulv hemp poto. 

12Hemp poto ho mwwngam alwb mwwto hoggab ao gvda tol nulug amin koi 
albov nulgab doodwn. Nulug otuqb swwnbo kolwg nyiqry benbo tulungam soq 
sib mvnyi-mviyal mvnum. 

Dvnam Alv la Huto 
(Mk 9:50; Lk 14:34-35) 

13“Nulv swcw nvg aoso nyia ko gab al hvb nyidwn. Hvbmabde alv tiinam hoqgv 
niik baloqkam ham lokta tiidkub mvla kuram, ho hoqhv xidkub niqtuq 
dookram, hoqgab ham hurpaq dukub nyitayin ho nyiv hoq aoho caatam wtayin. 

14“Nulv gvda gvt mwlw gab huto hvb nyidwn, yorn aoho doonbo nampamv 
kvsil doolaram. 

15Hiyvkam muram rwgab tvl pwcwngv kulub ap maadwn, hvbmabde mur 
tvtamnan aoho tvptvl nam uraho doonbo nyi mwlw gab huto mvdwb jidwn. 

16Hoq hvbkalam nulug hutongam nyiam kaakin to, ho nulug albo bonam 
nyinam mam kaapa tvl ao gvda tolo doonbo nulug Abam paqtayin. 

Pvvb Pagoqkam Tomswrnum 

17“Nulv ngam Mojesg Pvvbam ho nyiqry benbo tulug tomswrnam mam 
mvpaqtab haadwn mwwmab, ngo hoq tulu ham mvpaqtab haama, hvbmabde 
hoq tomswrnam torab ham niqtuq nyilin taab haaiyin. 

18Mwwgabto, ao gvdangv ho gvda gvt si doody deedib, ho hog mwlwngv Pvvb 
uraho doonbo agam gomcwr axor cigkam niiram, hoq xeqpnam niqtuqkv 
lengma deedib. 

19Hoqgab hiyv nyiv mwlwngam anyo yaanbo gaml gok jaqkam bugil tamab nyib 
nyiloqkam ho asaqkam hvb nyitwk hvl tomswr baloqkam, mwv ao gvda tol 
mwlwngam anyo yaanbo nyiib nyitayin. Hvbmabde hiyv nyiv pvvbam bugil 
tadwn ho asaqkam hoqhvb kalam nyim dvb tomswr dvn, mwv ao gvda lvpw 
tolo mwv mwlwngam koi yaanbo nyiib nyitayin. 

20Hoqgab ngo nulam bedwn, nulug mwwjwnamv pvvbam tomswrbo hoo 
nyijwq-nyegam nyi tulungam la Parisi nyi tulungam koi yaama balo hoo no 

Pwnbog mwwlwqkob nyima baloqkam nulv hoggub nyilakam ao gvdag 
Lvpwngam kaapa nyoram. 

Hang Lengnam Pagoqkam Tomswrnam 

21“Nulv tankun kolwg benam mam, ‘No nyi mengmabv hvl, hiyv lajaqkam nulv 
mengn bov mwam pw-hwwdwb nyitayin.’ 

22Hvbmabde ngo nulam bedwn hiyv akgon mwwg bor lvgab hang lengdwn 
mwam pw-hwwdwb nyitayin, ho hiyv akgon mwwg atwg boram dooma 
boogub bedwn mwam kam nyel maqparho boa dvb nyitayin, hoo hiyv agamv 
atwg boram hvvtw maanbo gob, paca gob bedwn, mwv ui nyookwg wmmwb 
haadwb nyitayin. 

23Ho xuml hog jis aky ak Pwnbog yugw ho jita dvloqkam no noqg borwg lvgab 
hog yolu bidy sv ak doopan hvl mwwpa baloqkam 

24noqg aky jitanam mam Pwnbog yugw otuqho ap pel nyorib wkur gvdwl noqg 
bor akwg lvgab swrsomalo dvb bepaq cooto, hoqgv hookur gvdwl noqg 
Pwnboam jitanam akiam jito. 

25“Hiyv akgon nam sorpa loqkam, hoo nam pw-hwwdwb bool wg baloqkam no 
mwwg lvgab vnwqb mood dooda dvkho nam nyel maqpar boa maadab 
yolungam swrsob simto, hvbmab nyiloqkam sornbo akv nam pw-hwwnbo 
akwg alaqb gvqlwq tayin, ho pw-hwwnbo akv nam sipai tulug alaqho gvqlwq 
tayin, kokwngam nam pvtwqho lwqtayin. 

26Ngo nam jvqtw jaqb bedwn, noqg uddum mam hubjurl yolungam pwnyia 
maady deedib no pvtwq hoqgv lengyi kuram. 

Nyiig Nywxw-Nyolam Bwwxinam Pagoqkam Tomswrnam 

27“No nyiig nywxw-nyolam bwwxin maabv hvl benam mam nulv tankun. 

28Hvbmabde sija ngo nulam bedwn, hiyv nyi akgon nyem mam kaapa tvl 
mwnwn hang uraho kaaby aldvn, nyi ak hv hoq nyem mam mwwg hang uraho 
kaabynamv nyiig nywxwngam bwwxin namhvb nyidkun. 

29Noqg vnyiq nyiqbwqkv nam nyic nyim baloqkam ham hargdvl hurpaqto, 
hoggab noqg gv dorpwngv ui nyookub immam lingsam noqg vnyiq nyiqgwn 
harpaqnamv alyadwn. 

30Noqg alaq lvqbwqkv nam nyic nyim baloqkam ham pagdvl hurpaqto, hoggab 
noqg gv dorpwngv ui nyookub immam lingsam noqg all alaqgon papaqnamv 
alyadwn. 

Tumin sunam 
(Mt 19:9; Mk 10:11-12; Lk 16:18) 

31“Sam kam hvl benamv doodwn, ‘Hiyv nyiv atwg nywxwngam tudwn, mwv 
mwwg nywxwngam tubaloqkam pota xeql jidwb nyidwn.’ 

32Hvbmabde nulam ngo sija bedwn, hiyv nyiv atwg nywxwngam yocu-yabio 
nyima kam asaq pagoqlo tudwn mwv hoq nyem ak ham bwwxin bob nyim dvn, 
ho hiyv nyi nyem akam nywxw boodwn mwv kam bwwxin bob nyidwn. 

Dingnam Pagoqkam Tomswrnam 

33“Kol otuqho Israel nyi tulungam sam kam benam mam nulv tankun, ‘No 
xaalyob dingsam maabv, hvbmabde At Swg agaho no hognvkam nyidwb dingr 
pakun ham juqbo maab niqtuq nyilin to.’ 

34Hvbmabde ngo nulam bedwn, no hog ak bir mins yukam akukam dingmab, 
ao gvdag emin bvkam dingmab, hoggab ao gvdangv Pwnbog dootam 
pwqlwngv, 

35ho gvda gvtwg emin bvkam dingmab, hoggab gvda gvt si Pwnbog lvpia dvgwl 
datam nanv, ho Jerusalem emin bvkam dingmab, hoggab si koi albo Lvpw atwg 
nampamv. 

36Hoo atwg dumpongam cing gab tvl hoqg emin bvkam dingmab, hoggab no 
noqg dumpo dummam soocw gonkam puulu dvb la kaaya dvb mvnyiram. 

37Nulv ‘Vv’ hvma baloqkam ‘Ma’ hvl bitwqto, hoq aob hog bebin baloqkam hv 
almanbo yal hoqgv haadwn. 

Ree Daqnam Pagoqkam Tomswrnam 
(Lk 6:29-30) 

38“Kolwg nyi tulungv, ‘Vnyiq kwliam vnyiq hoo exy kwliam exib,’ hvl benam 
mam nulv tankun. 

39Hvbmabde ngo nulam bedwn, nulam hiyv akgon nyimur baloqkam ham ree 
daqmab, hvbmabde hiyv akgon nyuqm taqcgon pitaq baloqkam nyuqm taqcgon 
ham kam pitaq mvto. 

40Hiyv akgon noqg lvlwqngam naadwb nyel maqparho sortab bool wg 
baloqkam mwam noqg kamt rummam kam naamto. 

41Hoo hiyv nam mwwg igin viyam bininl lit tig baqtwk hvl benboam mwwg 
lvgab lit tinyi yaag wmin gvto. 

42Hiyv nyi akgon nam hog ak kobaloqkam mwam ham jito, hiyv akgon noqg 
galoqkv hog ak ceeb nyiloqkam mwam ham cwwrwqto. 

Ceebio Hang Baqnboam Abyto 
(Lk 6:27–28,32–36) 

43“Kolwg nyi tulungv ‘Noqg door-doopw ajinam abyto; nam ceebio hang 
baqnboam oyum to,’ hvl benam mam nulv tankun. 

44Hvbmabde sija ngo nulam bedwn, nam ceebio hang baqnboam abyto ho 
nulam mvnyi-mviyao nyi tulu gab Pwnboam xumto. 

45Hvb nyib nyiloqkam nulv ao gvda tolo doonbo nulug Abwg ko tuupwb 
nyitayin, hoggab mwv mwwg doonyiam albo nyi ge almanbo nyi ge bulug aoho 
doonyig lvlaqngam dudaq mvdwb jidwn. Nyodongam nyiidar albo hoo dvrwq 
maanbo nyi tulug mwlw aoho hom dvb jidwn. 

46Hoggab nulv nulam aby bonbo nyi tulu arongam aby bobaloqkam hoggub 
Pwnbov nulam amin jitayin? Hoqham gvda nyooga kokarbo nyi tulu ngvkam 
nyido! 

47Nulv nulug vbw-bor tulu ajin tulu arongam salam jil agam gotwq dvloqkam 
hvbnyiloqkam nulv nyi asaqkam hognvkam nyibin yaapan? Nyoodo nyi tulu 
ngvkam ham nyima dvn i? 

48Hoqgab nulug ao gvda tolo doonbo nulug Abv hog mwlwho alnam hvbkalam 
nulvkam hvb alwl niqtuq nyil dooto. 

Metiyu 6 

Nyiam Kaakdvb Nyinam 

1“Hvvminto, nulv nyi tulug kaagaho nyiam kaamdvb nulug atwg dormongam 
kaaga tagab nyimabv. Nulv hvb nyi tulug kaagab nyibaloqkam ao gvda tolo 
doonbo nulug Ab galoqkv nulv nyijo amin akukam kaaparam. 

2“Hoqgab hwdlo no dwc-twwpw maanboam jiyikam, noqg jima taab dupur 
maabv, hoggub kaak-takdvb nyinbo nyi tulungv Sinagog uralo hoo lamta bvvx 
lo soq sam nyidwn, nyi asaqkam paqk dvb mwwl nyidwn. Ngo nulam bitwl 
bekin dvn, bulam jidynam mam mwv bulug nyijongam hoolum jaqb jipa kun. 

3Hvbmabde no dwc-twwpw maanbo nyiam svka yukam noqg ajin mwlwngam 
ho ajin jinbw ngamkam noqg nyinam mam cengdwb ham jimabv. 

4Ho soq nyinam si kvsil nyinamv. Hoo noqg Abv no hognvkam kvsil nyidwn 
ham kaapa tvl noqg nyijo aminam nam jitayin. 

Swgwnam Pagoqkam Bekinam 
(Lk 11:2-4) 

5“Hoo hwdlo nulv swgw yikam, kaak-takdvb nyinbo nyi tulungv nyinam hvb 
nyimabv! Bulv Sinagog uralo hoo nyi lamta bvvxig cuukiq bvrwlo daqtwl 
xumkwr yvdwb aby dvn. Soq sam nyiam kaala bvs mwwl nyidwn. Ngo nulam 
bitwl bekin dvn, bulam jidynam mam bulug nyijongam hoolum jaqb bulam jipa 
kun. 

6Hvbmabde no swgw yikam no noqg cwrw urab haato, viyap pam ciqtumto, ho 
kaapa maanam noqg Abam xuml koto, ho noqg kvsil swgwnam mam kaapa bo 
noqg Abv nam nyijongam jitayin. 

7“No swgw yikam Nyoodo nyi tulug nyinam hvb niqtuq doomabo agam rooxob 
goonam hvb nulv goomabv, 

8hoggab nulv koma daab mwv nulug kodynam mam Ab mwv cengcol doodwn. 

9Hoqgab nulv swgw yikam soq sib swgwto; ‘Ao gvda tolo doonbo ngulug Ab, 
Noqg dvrwqbo eminv koi al nvka; 

10Noqg Lvpwngam haamto; Ao gvda tolo nyinam hvbkalam gvda gvt so noqg 
mwwlwqkob nyimto. 

11Ngulug looxiam dvsam soolo ngulam jitbv. 

12Ngulam nyimurbo nyi asaqkam ngulv apaq jinam hvbkalam ngulug nyimur 
kunam mam ngulam apaq tukub. 

13Ngulam pooka-yirka mvdwb jimab, hvbmabde ngulam Almanbo ak hoqgv 
ywwlin tukub.’ (Noqg lvpwngv, hoo atorv, hoo yuunamv nwrba cwtam gob 
dooky nvka. Amen). 

14“Nulam nyimurbo asaq nyi tulungam bulug nyimuram nulv apaq jibaloqkam, 
ao gvda tolo doonbo nulug Abv kam nulug nyimuram apaq jitayin. 

15Hvbmabde nulv nyi tulungam bulug nyimur kunam mam apaq jima baloqkam 
ao gvda tolo doonbo Abv nulug nyimurnam mam apaq jiram. 

Dvmab Vrnam Pagoqkam Tomswrnam 

16“Kaak-takdvb nyi tulug nyinam hvb nulv dvmab vrr yukam nulug nyuqm 
mam moiya dvb mvma bv, hoggab dvmab vrnam mam nyi tulungam kaakin dvb 
bulug nyuqtuq-mooram nyimdvn. Ngo nulam bitwl bekin dvn, bulam jidynam 
mam bulug nyijongam hoolum jaqb jipa kun. 

17Hvbmabde no dvmab vrr yukam noqg dumpo dummam kuty paqtwl texy 
tuqto ho nyuqm mam moomiqto. 

18Hvb nyib nyiloqkam nyi asaqkv noqg dvmab vrnam mam cengram, hvbmab 
noqg kaapa maanam Abv cingtwqtayin. Ho Abv kaapa maadwb noqg kvsil 
nyinam mam kaapa tvl nam nyijongam jitayin. 

Ao Gvda gab Nyet Tvnam 
(Lk 12:33-34) 

19“Nulug nyet tvnam gumnam swcw nvg aoso tukum yo, hogloqho topum mvla 
eexamnamv dvpaq dvn, ho dvcobov pakol dvcol naal wgdvn, 

20hoq hvk nyetam nulgab ao gvda tolo nyet twnwr apto. 

21Hoggab noqg gumnv hoglo doodwn hoqho noqg hangv kam doodwn. 

Gvvg Huto 
(Lk 11:34-36) 

22“Noqg vnyiqkv noqg gv mur hutongv. Hoqgab noqg vnyiqkv alwl doob 
nyiloqkam, noqg gv dorpwngv swrsomalob huto tayin. 

23Hvbmabde noqg vnyiqkv almab nyiloqkam noqg gv dorpwngv kam kan uraho 
doodwn hvb nyitayin. Hvbmabde noqg hangv kan twdwql huto mabnyiloqkam 
hoqho kan hv hog hwdgo kan tayin! 

Pwnbo la Nyetnam 
(Lk 16:13; 12:22-31) 

24“Hiyv kam at vnyig nyerab swwnyiram, hoggab mwv akwn oyum tvl akwn 
aby tayin, ho akwn svqgw dvb mwwjw kotwl akwnam mwwnyi-saqya tayin, 
hoqgab nulv Pwnbog la twngkwg nyerab swwnyiram. 

25“Hoqgab nulam ngo bedwn, nulv hognvkv dvsv dvtayin ho twwtayin hvbmab 
gv so hognvkv vjv kootayin hoq gab mwwdwq maabwk hvl bedwn. Hoggab 
swwnamv dvsam koi yaama dvn yv? 

26Taqg-loosaqho jarkar yvnbo pvta tulungam kaaka to; bulv vly liima, dvn 
gokam naama ho ham noosu boqkuml bvqlwqma, hvbsujaqkam ao gvda tolo 
doonbo nulug Abv bul gab mwwdwq dwql bulam dvdwb jitayin. Nulv pvta 
tulungam hilayab xidwb nyima dvn yv? 

27Soq pagoq gab mwwdwql nulug pengko hoqgv hiyv akgon aal loog swwyal 
swwbin nyotayin? 

28“Hvb nyiloqkam hoggab vj koos gab mwwdwq dvn? Nyorog opu tulungam 
kaaka to, hoggub nyil swwdwn, bulv at gab bon nyima do, ho svcaq tan gokam 
caqma dvn. 

29Hvbmabde ngo nulam bedwn, Lvpw at Solomon kam soq opu tulug hvb 
anyabo vj nywywngam kooka maanum. 

30Pwnbov soolo dootwl aram kaapa maadwb nyiinbo wm mooram uraho 
parxianam nwmwngam kam vj koom dvnyiloqkam, hvbnyiloqkam mwv nulam 
ham xibin yaal vj koodwb jiram yv!? Nulug mwwjwngv hog hwdgo anyo dvn! 

31“Hoqgab nulv hogloqkv ngoqg dvsv haatayin? ho hogloqkv ngoqg twwsv 
haatayin? ho hogloqkv ngoqg vj koosv haatayin? ham mwwdwq dwqnam mam 
apaqto. 

32Hoggab soq sam Nyoodo nyi tulungv looxiam mwwdwq dvn. Ao gvda tolo 
doonbo nulug Abv nulam hognvkv pwwma dvn ham hog mwlwngam mwv 
cengdwn. 

33Hvbmabde otuqcob Pwnbog Lvpwngam hoo mwwg jvqtwngam meeto, hoo 
mwv nulam hog mwlwngam vbw jitayin. 

34Hoqgab aram gab hog mwwdwq maabv, hoggab aram gab aram mwwdwq 
dvb nyitayin. Hoq aal aal kalam gab hentwr nyelinamv jotkvl dvn. 

Metiyu 7 

Nyi Asaqkam Pw-hwwnam 
(Lk 6:37-38,41-42) 

1“Nyi asaqkam pw-hwwmabv, ho Pwnbov nulam kam pw-hwwram. 

2Nulv nyi asaqkam hoggub nyil pw-hwwdwn hoq hvbkalam Pwnbov nulam pw-
hwwtayin, hoo nulv hognvk bvrwq bicwb bel nyi asaqkam bedwn hoq 
hvbkalam Pwnbov nulug bicwb nulamkam betayin. Ho hognvkv nulv nyi 
asaqkam xil jintayin hoqho nulamkam xil jitayin. 

3Noqg vnyiqlo svpongam kolol doom tvl no hoggub noqg bor akwg vnyiq pvcam 
kaadwn? 

4Hvnyiloqkam no hoggub noqg vnyiqlo svpongam kolol doom tvl noqg boram, 
‘Noqg vnyiq ura hoqg pvcam ngo naalin tvs,’ hvl hoggub hampeql benyi tayin? 

5Kaak-takdvb nyinbo nul! Noqg atwg vnyiq uraho doonbo svpongam otuqcob 
naalin cooto hoolak kaadar cekarl noqg vnyiqkv kaapa tayin ho noqg borwg 
vnyiq hoqg pvcam no naalin nyotayin. 

6“Hognvkv dvrwqdvn ham ikiam jimabv, lokam nam juqkurl cedwn, hoo hunam 
nulv iriqkam jimabv, hoggab ham bulug lvpiangv cooyul caajab tayin. 

Koto, Meegaqto hoo Cedinto 
(Lk 11:9-13) 

7“Koto, ho nulv kaapa tayin; meegaqto, nulv meepa tayin; cedinto, hoo nulgab 
viyap pam kuqko jitayin. 

8Hoggab hiyv kodwn mwv ham kaapa tayin, ho hiyv nyiv meegaqdvn mwv ham 
meepa tayin, ho hiyv nyiv viyap pam cedin dvn mwwg gab viyap pam kuqko 
jitayin. 

9Nulug pengko lo hiyvg abv mwwg kongv wtw koi kam, mwam wlwngam jinbov 
doodwn? 

10Ho mwv ngui koi kam, mwam tvb jinbov doodwn? 

11Hoggab nulv almasjaqkam, nulug ko tulungam nulv albo akiam jilaq 
dvnyiloqkam, ao gvda tolo doonbo nulug Abv hog hwdgo ham alyanbo akiam 
mwam konbo nyi tulungam jiky dvn! 

12“Hoggab nyitaq mwlwho nyiv nam hognvkam nyiyikam no al mwwpa dvn 
hoq hvbkalam no bulam kam nyijto; soq si Mojesg Pvvb niqtuqkv hoo nyiqry 
benbo tulug xeqpwl apnam tomswrnam gonv. 

Adeqbo Lamta 

(Lk 13:24) 

13“Viyap haak adeqbob haato, hoggab ui nyookub wk viyapv taqt dvn hoo lamta 
ngvkam wngam aldvn ho hoq lamtab wnbov mvqlw dvn. 

14Hvbmabde swwg viyapv adeqdvn, yabnyo dvn hoo lamta ngvkam wr aldvn; 
hoo soq lamta sam meepa bov nyiv jaqt maadwn. 

Svvn la Hoqg Aaxy 
(Lk 6:43-44) 

15“Nulv atam xaalyo bo nyiqry benbo tulu hoqgv hengab suto; aob kaanamv 
sviya hvb kvviyiq dvn, hvbmabde urangv jvqtw jaqb dvn-twwnbo moorog svca 
hvb nyidwn. 

16Nulv bulug nyinam mvnam hoqgv kaacin tayin. Taa gvnbo teriv roo aaxy 
xeema dvn ho taa svvnv taoq aaxy xeema dvn. 

17Albo svvnv albo aaxy xeedwn, hvbmabde svvn almanbov almanbo aaxy 
xeedwn. 

18Svvn albov almanbo aaxy xeela ram. 

19Hogloq svvnv almab aaxy xeedwn ham patabl wmmwb jool hurlwq gvdwn. 

20Hoqgab nulv xaalyo bo nyiqry kaanbo nyi tulungam bulug nyinam-wnam 
hoqgv kaacin tayin. 

Ngo Nulam Nywywngam Cengtma 
(Lk 13:25-27) 

21“Nyi vxiv ngam ‘At Sw, At Sw’ hvl goqnbov mwlwngv Ao gvdag lvpwngam 
kaapa nyoram, hvbmabde hogloq nyi tulungv ao gvda tolo doonbo ngoqg Abwg 
mwwlwqkob mwwg nyim dvb bulam jinam mam nyinbo nyi tulungv aro kaapa 
tayin. 

22Hwdam pw-hwwd aalv haatayin hoq aalam nyiv vigo ngam betayin, ‘At Sw, 
At Sw! Noqg emin gab ngulv Pwnbog Tugu Puiyam betkun, noqg eminlo ngulv 
vigo almanbo yalam ruqxa tukun, ho vigo swrdorxeqb nyimanam nyis 
tulungam nyitkun!’ 

23Ho ngo bulam bid lalal betayin, ‘Ngo nulam nywywngam cengtma. Ngoqg 
ogum soqgv wleqto, almanbo nyi tulu!’ 

Nam Mvnbo Nyi Vnyiam Doocnam 
(Lk 6:47-49) 

24“Hoqgab hiyv nyiv ngoqg soq benam sam tatwl bugil swwdwn hoq nyi hv 
mwwlaq albo nyiv mwwg nammam wlw aoho mvnbo nyi ak hvb nyidwn. 

25Kokw so nyodongv hol diidwr issiv tonum, doogum-dooiyv vcjaqb hoq nam 
aoho hodaqnum. Hvbmabde hoq nam hv tapto maanum, hoggab soq nam sam 
wlw aoho mwlwqnum. 

26“Hvbmabde hiyv nyiv ngoqg soq benam sam tatwl bugil swwma bo nyi ak hv 
nyiidam bo nyiv mwwg nammam xuqx aoho mvnbo nyi hvb nyidwn. 

27Kokw so nyodongv hol diidwr issiv tonum, doogum-dooiyv vcjaqb hoq nam 
aoho hodaqnum, kokw so hoq nam hv vcjaqb dul tapto nukun!” 

Jisug Xitor jaqb Pwbwnam 

28Kokw so Jisu soq mwlw sam bexo kokw so nyi tulungv mwwg tomswrl benam 
mam tatwl deedyjaqb bedbo hvl lomnum. 

29Hoggab mwv bulug Pvvb tomswrbo nyi tulug benam hvb bemab xitor-xilob 
pwbw jaqb tomswrnum. 

Metiyu 8 

Tviyiq Nyinbo Nyi Ak Mwpnam 
(Mk 1:40-45; Lk 5:12-16) 

1Kokw so Jisu puutu ao hoqgv ipoq kunum, ho mwwg kokwb nyi acam camt 
algo wmin gvnum. 

2Ho Kaato, tviyiq nyinbo nyi ak mwwg ogum haabnv mwwg agaho lwbw 
kumbwl xuml benum, “At Sw, no ngam mwp dvb mwwb nyiloqkam no ngam 
mwp nyotayin.” 

3Jisu alaqkv irab banv mwam idaq banv benum, “Ngo mwp dvb mwwdwn. 
Dvrwq tuku!” Ho twqda hoq nyi akv mwwg tviyiq vc hoqgv al kunum. 

4Kokw so Jisu mwam benum, “Tagabto! Sam hiyv nvkam bekin maab, 
hvbmabde ws wdal nyub dookub wgdvl mwam no hindib kvvdy kota; hoq 
kokwb noqg al kunam mam nyi mwlwngam kaakin dvb Mojesg gaml jikjaqb 
Pwnboam pwr jita.” 

Roman Sipai Saabwg Nyerangam Mwpnam 
(Lk 7:1-10) 

5Kokw so Jisu Kaparnahum nampam urab haaikam Roman sipai saab ak mwam 
kaapa tvl xuml svka konum. 

6At Sw, ngoqg nyera akv vcil nam alo doodwn, giqkub-geqxeq nyokmab sisv 
twqb vcil dood deen.” 

7Jisu mwam birwqnum, “Ngo wgdvl mwam aldvb mwptayin.” 

8Saab akv birwqnum, “At Sw, hvbma. Ngoqg nam uraho ngo nam svgagvrwq 
dvb nyinbo nyi yooma. No gaml jitwq bolo ngoqg nyerangv al sutayin. 

9Ngo kam ngam koi yaanbo saab tulug uraho bon nyidwn, hoo ngoqg alaqlo 
sipai tulu go doodwn. Ngo bulug akgon ‘Wto!’ hvl gaml jiyikam mwv wdwn; hoo 

akgon ‘Haato!’ hvl gaml jiyikam mwv haadwn hoo ngoqg nyera gon, ‘Soq sam 
nyito!’ hvikam mwv ham nyidwn.” 

10Soq benam sam tatwl Jisu mwv lomnum, ho mwwg kokwb wmin gvnbo nyi 
tulungam benum, “Ngo jvqtw jaqb nulam bedwn, ngo Israel nyi tulug pengko 
hoqgv kam soq sib mwwjwbo nyi nywywngam kaapa ma. 

11Ngo nulam bitwjaqb bedwn, vigo dou-caga hoqgv la haaga hoqgv haalayil 
Abraham, Aisak ho Jakub lvgab doal ao gvdag lvpw durum ho dvbatayin. 

12Hvbmabde Lvpwg ko tulungam kan urab hurlwq tayin ho kan uraho xabtayin 
hoo bulug exiv dvxeql dootayin.” 

13Kokw so Jisu sipai saab akam benum, “Nammwb wnku, no hognvkam 
mwwjwdvn ham noqg gab nyidwb nyitayin.” Hoo hoq saab ak hoqg nyerangv 
hoq bed mood jaqho al kunum. 

Jisu Vcbo Nyiam Vigo Mwpnum 
(Mk 1:29-34; Lk 4:38-41) 

14Jisu Pitorg nammwb wnum, ho namho Pitorg ai akam dooily vc kordul 
doonam mam kaapanum. 

15Mwv nyem akwg alaqngam gvbwl gaqdaq kalam dooiyv mwnwn apaq 
kunum, kokw so mwn gorab kunv Jisun ocum paqlaqlwl nyiknum. 

16Kokw so ariyum nyi tulungv Jisug dookub vigo vcboam, bulug pengko lo 
tuugin sony cenamv doonum. Jisu hog mwlw ig-oram mam agam gamg bitwq 
kalam lengknum hoo vcbo mwlwngam bulam mwp jiknum. 

17Mwv soq nyinam si hvbnyiloqkam nyiqry kaanbo Aijaya hoqgv benum ham 
niqtuq lengm dvb. “Mwv at jaqkv ngulug vcam ho ngulug laanyi maanam mam 
baqg nukun.” 

Jisug Kokwb Wmin Gvl Buu Swwdy bo 
(Lk 9:57-62) 

18Kokw so Jisu mwam nyi tulungv taqg-loosaqb hwwiyum nammam kaatwl, 
mwv mwwg buu tulungam swnyiq kvtin gonwb rabtwk hvl benum. 

19Pvvb tomswrbo nyi ak mwwg dookub haanv mwv benum, “Tomswrbo, 
hogloq xeqb no wtayin ngo noqg kokwb wmin gvtayin.” 

20Jisu mwam birwqnum, “Siyal gv ungngv pvta gv osupv doodwn, hvbmabde 
Nyia Ko Tuupwg dumpo tvpko gokam dooma dvn.” 

21Buu swwnbo nyi akwnv benum, “At Sw, ngam otuqb ngoqg abwg svmangam 
wkurl liico mvdwb jitwb.” 

22Jisu birwqnum, Ngoqg kokwb kokwb wmin gvto sikbo tulungam bulam atv 
atv sinbo tulungam svma liimto.” 

Jisu Doogum Dooiyam Mvturnam 
(Mk 4:35-41; Lk 8:22-25) 

23Kokw so Jisu swp uraho cao yukam mwwg buu tulungv mwwg lvgab 
wbanum. 

24Ho cema lvpab swnyiq aoho doogum dooi ak vc-jaqb yvnum hoo swpv iss 
urab jvvlwq tasv vcwrgo doonum. Hvbmabde Jisu yubngaql doonum. 

25Buu tulungv mwwg ogum haabnv mwam muunum, benum “At Sw, ngulam 
ywwtbv, ngulv sita duku.” 

26“Nulv hvkam bvxeq boswl lomdwn? Nulug mwwjwngv hwiyw gotwq i 
doodwn?” Kokw so mwv gorab kunv dooiyam la swnyiqngam yolu ruqxy 
kalam, hoo hoqho nyum-nyum jaqb dooknum. 

27Nyi tulu mwlwngv swrjaqb mwwnv, benum, “Soq nyi aksi hognvk nyiv yu? 
Mwwg benam mam dooiyvkam ho swnyiq ngvkam tadwn.” 

Sony Cenam Nyi Vnyi go Jisu Mwpnam 
(Mk 5:1-20; Lk 8:26-39) 

28Kokw so Jisu swnyiq kvtin gonwb Gadara gvdab haadwk ho nyubu butaq 
hoqgv nyi vnyi go leng layil mwam wrwqnum. Soq nyi tulu si bulug uraho 
sonyiv doonum ho mwlwngv bos soma vrram bulam bosnum; hoqgab hoq 
lamtab hiyvkam wdwb hampeq maanum. 

29Ho sogoq kiirl sogoql benum, “Pwnbog Ko Tuup, no ngulam hoggub nyitwk 
hvl? No ngulam moodv haama daab laqm-baqmtab haaiyin i?” 

30Hoq ditaq hoqgv aado yooma golo iriq pvtw twwt algo dvkar yvnum, 

31Hoqgab sony cetwl rugaqbo nyi tulungv Jisun xuml benum, “No ngulam 
ruqpaq baloqkam aloq iriq riqtwg urab haam dvb jitwbv.” 

32Jisu bulam benum, “Wn,” hoqgv lengknv hoq iriq tulug urab haanum. Ho hoq 
iriq riqcam cvmpwngv bwdw yornwb xaabo kunv swnyiq uraho yoqlwl 
siknum. 

33Iriqngam rvkybo nyi tulungv kelayil nampam wknv sony cenam nyi vnyiv 
hoggub nyiknum hoq mwlwngam nyi tulungam bekinnum. 

34Kokw so nampam hoqg nyi tulu mwlwngv Jisun kaatab nampam agab 
lengnum. Kokw so mwam kaapa tvl xumbnv bulug gvdangam apaqpel wnkuk 
hvl benum. 

Metiyu 9 

Lviya Laqyabo Nyi Ak Jisu Mwpnam 
(Mk 2:1-12; Lk 5:17-26) 

1Kokw so Jisu swp urab cao kunv swnyiq kvtin gonwb robkur kunv mwwg atwg 
nampam hookur kunum. 

2Ho kaanamv nyi tulungv kartaqnan golo lviya laqyabo nyi ak mwwg dookub 
joa jinum, Kokw so Jisu bulug mwwjwnam mam kaatwl, lviya laqyabo nyi akam 
benum, “Ngoqg ko no bos maabv! Noqg nyic mwlwngam apaq jipa kun.” 

3Ho Pvvb tomswrbo nyi tulungv atv bemin sunyianv benum, “Soq nyi ak si 
Pwnboam bepaq taiyaq bo go!” 

4Bulv hognvkam mwwdul doonum ham Jisu kaapa tvl benum, “Nulv hoggab 
hoqhvk almanbo bvrwqkam hang uraho mwwdwn? 

5Noqg nyicam apaq jipa kun hvl benamv bengam yaadwn, hvbmab gorab wto 
hvnamv bengam yaadwn? 

6Ngo nulam bekin dvn, Nyia Ko Tuupv gvda gvt so nyicam apaq jidwb atorv 
doodwn. “Hoqgab mwv lviya laqyabo nyi akam benum, “Gorab tuku, ho noqg 
kartaqngam naarab bvl nammwb wnku.” 

7Nyi akv gorab kunv mwwg nammwb wknum. 

8Soq sam nyi tulungv kaatwl bos sonum, ho nyi tulungam soq svk atoram jigam 
gab Pwnboam paqnyanum. 

Jisu Metiyunvn Goqnam 
(Mk 2:13-17; Lk 5:27-32) 

9Jisu hoq nyookam apaqpel wdul doonum, Ho mwv gvda nyoogangam konbo 
Metiyu hvl eminam nyi ak mwwg gvda nyooga kokumko namho doonam mam 
kaapanum. Jisu mwam benum, “Ngoqg kokwb wmin gvto.” Metiyu gorab banv 
mwwg kokwb wmin gvnum, 

10Kokw so Jisu Metiyug nam uraho dvnam dudul doodwkho gvda nyooga kokar 
bov hoo nwd xipa maanam asaq nyi tulungv vigo Jisug la mwwg buu tulug lvgab 
dool dvnam dvbanum. 

11Soq sam Parisi tulungv kaapa tvl mwwg buu tulungam toxnum, “Hoggab 
nulam tomswrbo akv gvdag nyooga konbo hoo nwd topa maanam nyi tulug 
lvgab dvba dvn?” 

12Jisu bulug benam mam tapa tvl birwqnum, “Vc maanbo gab nyub goqdwb 
nyimadvn, hvbmabde vcbo nyi tulu gab sulak nyubv doodwn. 

13Dvrwqbo Potangv hog hvl bedwn hoqg niqtuqngam wgdvl meelin ta. ‘Ngo 
ayanam mam sulak meegaqdvn, sibin sviya pwr jinam mam ngo meegaq ma. 
‘Ngo xinam nyiidarbo nyi tulungam goqtab haama, hvbmabde nwd xipa 
maanam nyi tulungam goqtab haaiyin.” 

Dvmab Vrnam 
(Mk 2:18-22; Lk 5:33-39) 

14Jon Baptist buu tulungv Jisug dookub haabnv toxnum, “Hoggab ngulv la Parisi 
tulungv dvmab vrr dvn, hvbmabde noqg buu tulungv vcwr gokam vrr maado?” 

15Jisu bulam birwqnum, “Nyem naanbo nyegag lvgab mwwg ajin tulungv doody 
deedib nyem naanbov nyiin dvparam muurul doomnamv aldvn? Hvbmabde 
bulug pengko hoqgam nyega akam bool wleqdvk aalv haatayin, hoq kokwngam 
dvmab vrr tayin. 

16“Hiyvkam kucuqbo kamt paceqbo aoho nitbo vjam hamtaq dvn, hoggab nitbo 
vj hamtaqnamv xwwkum baloqkam kamt hoqg ungngv otuqgam ut yaatayin. 

17Hvbmab hiyvkam nitbo roo alangam kucuqbo vpin yooxaqlo toolwq maadwn, 
hvb mvbaloqkam vpin yooxaqngv buqctayin ho alangv toopaq tayin ho 
yooxaqngvkam dubtayin. Hvbmab nit vpin yooxaqlo nitbo roo alangam toolwq 
dvb nyidwn, homolo vnyi-vnyiv alwb dootayin.” 

Saab Nyem Koam Turdkub Mvnum hoo Jisug Vjam Gvbwbo Dvn 
(Mk 5:21-43; Lk 8:40-56) 

18Jisu soq sam bidu dvkho Juhudi saab ak mwwg dookub haabnv lvpia kumbwl 
xuml benum, “Ngoqg nyem kov sijada sipa ku, hvbmabde no wl mwnwg aoho 
alaq idaq baloqkam mwn turab taikun.” 

19Hoqgab Jisu gorab kunv mwwg buu tulungv la mwv hoq nyi kokw kokwb 
wnum. 

20Kokw so vnyw nywyw leq nywnyi go vrr ui sarl doodubo dvn ak Jisu kokwb 
rumin gvbnv mwwg vj laqyap niqtuqkam gvbwnum. 

21Nyem dvn akv mwn atam atv besnum, “Ngo mwwg vjam igab twqb nyiloqkam 
ngoqg vcv al taikun.” 

22Jisu nywwkur kaanv nyem dvn akam kaapa tvl mwam benum, “Ngoqg nyem 
ko, haakam to, bos maabv! Noqg mwwjwngv nam al dukub mvpa ku.” Hoq bed 
mood jaq hoqgv hoq nyem dvn akv al kunum. 

23Kokw so Jisu hoq saab nammwb haanum. Nyi tulungv svma liid kub dumdum-
taal dwwl, piul tabl ho xabl-riil doonam mam kaapa tvl 

24mwv benum, “Mwlwngv wleqto! Nyem ko ak si sima sulak-mwn yubl doodo!” 
Ham tatwl nyi tulungv mwam nyirj-nyiryanum. 

25Kokw so nyi tulungam cwrw hoqgam roolin tvl Jisu hoq nyem ko dook cwrw 
urab haanv nyem ko alaqngam gvbw kalam nyem ko akv turab kunum. 

26Soq pagoq soq puiyv hoq gvda tvqpwho naleqb yuuknum. 

Nyiqca bo Nyi Vnyi go Jisu Mwpnam 

27Hoq ditaq hoqgv Jisu wdul doodwkho nyiqca bo nyi vnyi go mwwg kokw-
kokwb wmin gvbnv benum, “Debidg Ko Tuup! Ngulam aya mwwpa tvb!” hvl 
sogoql benum. 

28Kokw so Jisu nam urab haanum, ho hoq nyiqca bo nyi vnyiv mwwg dook urab 
haanum, hoo mwv bulam toxnum, “Ngo nulam mwp tai nvbo hvl nulv 
mwwjwdvn i?” Bulv birwqnum, “Vv, tomswrbo!” 

29Kokw so Jisu bulug vnyiqngam alaqngv idaql benum, “Soq sam nulv 
mwwjwnam hvb nyimto!” 

30Kokw so bulug vnyiqkv kaapa kunum. Jisu bulam vc-jaqb yvtw pal benum, 
“Soq sam nulv hiyv nvkam bekin maab!” 

31Hvbmabde lengda layil Jisug puiyam gvda mwlwho bepor tukul puiyv 
durabnum. 

Paca boam Aldvb Mvnam 

32Hoq nyi tulungv agab lengda kalam nyi acamgo sony cenam nyi ak Jisug 
dookub joanum, mwv goolaq kumanum, hoggab mwwg uraho oramv doonum. 

33Hvbmabde kokw so sony uiyam ruqpaq kalam nyi akv agam goorab kunum, 
ham kaatwl nyi tulungv deedy jaq gokbo mwwnyianum, ho Israel nyi tulug 
pengko lokam soq sib nyinam go kaaka tukma hvl benyanum. 

34Hvbmabde Parisi tulungv benum, “Mwam sony tulug lvpw atv ruqpaq mvdwb 
jipan.” 

Jisu Nyi Tulungam Aya Mwwpanam 

35Jisu pamda dvvxib la nampam pvmxib gaqkarnum. Mwv Sinagog uraho 
tomswrnum, ho deedy luuxib vcbo nyi tulungam mwpnum. 

36Mwv nyi acammam kaatwl mwwg hangv biinv bul gab aya mwwpanum, 
hoggab rvkybo doomabo sviya pvtw hvb anya twqb nyinum. 

37Hoqgab mwv mwwg buu tulungam benum, “Vly naasv vi supa, hvbmabde 
noosu baqadvb bon nyinbov anyo pa. 

38Hoqgab vly atam mwwg dvnam noocum bo nyi lo vigo kanam mvdwb mwam 
xumto.” 

Metiyu 10 

Buu Wyw leq Vnyi 
(Mk 3:13-19; Lk 6:12-16) 

1Jisu mwwg buu wyw leq vnyiam goqkum banv bulam almanbo yalam ruqxa 
mvdwb ho dooily vcboam la vc-ai luuxiam mwp mvdwb atoram jilwqtvl 
kanamnum. 

2Soq si hoq xuqlinum nyi tulug eminv; otuqjaqb, Simon (Pitor rvk hvl benam) 
la mwwg bor Andriyo; ho Jems la mwwg bor Jon, Jebedig kov; 

3Pilip la Bartolomiyu, Tomas, Gvda nyooga kokarbo Metiyu; Alpiyus gv ko Jems 
la Taddayus; 

4At gvdangam rvkybo Simon ho Jisun nyepinbo Iskeriot Judas. 

Buu Wyw leq Vnyig Bon Nyinam 
(Mk 6:7-13; Lk 9:1-6) 

5Soq nyi wyw leq vnyi sam Jisu soq agam tulu sam tomswrl bulam kanam 
nvmlwqnum, “Nulv Nyoodo nyi gvdag pengkob wmab hoo Samaritanwg pamda 
urab haamab. 

6Hvbmab nulv sviya niikbo Israel nyi tulug dookub wgdvl 

7bulug agaho ‘Ao gvdag Lvpwngv hvvnwq paku hvl bekinta.’ 

8Vcboam mwpta, sik boam turdkub purabta, bwswq nyil sita bo nyi tulungam 
mwpta, ui-oram mam ruqxa ta. Nulv kor jimab kaapa panv, hoqgab nulv hog 
kor naamab jito. 

9Nulv hun rupam ho nulug cuk uraho hog twngk lwwcw taqgkam baql wmabv; 

10ho lamta gab cuk naara, lvlwq koolynan, luxuq gwlynan ho beqnyia 
bwwlynan gokam bvvl wgmab. Hoggab bon nyinbo akam mwwg bon 
nyijongam jidwb nyijdvn. 

11“Ho nulv pamda ho nampam golo wc yukam, hoq urab haagdvl hiyv akgon 
nulam svgagvrwq dvb mwwdwn hoq hvk nyi loq meegaqto hoo hoqhvk nyi 
lvgab nulv wknam gob mwwg dookho dooba to. 

12Ho nulv nam golo haaikam nulv, ‘Swrsomalongv nulug lvgab doonka,’ hvl 
salam jil beto. 

13Hvb loqkam nulug salam jil benam swrsomalongam hvraqb hoq namho 
doomto; hvbmabde nulam svgagvrwq mabnyiloqkam nulug salam mam 
nookur tuku. 

14Hoo hiyvg nammv ho nampamv nulam svgagvrwq maatayin, ho nulug benam 
mam tama dvn hoqham nulug lvpia hoq diimwram dudin dupaq peel hoq nyook 
hoqgv wleqto. 

15Ngo nulam jvqtw jaqb bedwn, pw-hwwd aalam hoq nampam hoq nyi 
tulungam aya ram hvbmabde Pwnbov Sodom la Gomorra hoqg nyi tulungam 
ya aya yaabin tayin. 

Haady bo Hentwr 
(Mk 13:9-13; Lk 21:12-17) 

16“Hengab to! Ngo nulam svca cvvtwg pengko ho sviyangam roolwqnam hvb 
kanam gviyin. Nulv tvb hvbkalam hvvminl hingkub to hoo yobur hvbkalam 
nyinyiaqto. 

17Hengab to, nyi tulungv nulam nootu tayin ho nyi tulug nyel dookum agaho 
boatayin. Hoq kokwb nulam Sinagog uraho xipwql xigur mvtayin. 

18Hoqgv nulam gora abwg la lvpw at dook agaho ngoqg emin gab pw-hwwm 
dvb boatayin, ho bulam la Nyoodo nyi tulug agaho ngoqg Tugu Puiyam bemdvb 
jitayin. 

19Bulv nulam pw-hwwk nyel dookum ho boa baloqkam ham mwwdwq maab, 
hvbmabde moodv haaikam nulv hog hvl betayin ham nulam jitayin. 

20Hoggab nulug agam bedynamv nulug atwg galoqkv bedwb nyiram; 
hvbmabde hoq tulu agam hv nulug Abwg yal galoqkv nulam agam bemdvb 
jitayin. 

21“Nyi tulungv bulug atwg vbw-boram mengm dvb jitayin, hoo ab tulungv atwg 
ko tulungam hvbkalam nyitayin, hoo ko tulu ngvkam bulug ab annam ceebio 
baql ab annam mengtayin. 

22Ho nyi vxiv nulam ngoqg pagoq gab oyum yumtayin; hvbmabde hiyv nyiidil 
sinam gob cwql dootayin, mwam ywwtayin. 

23Nyi tulungv nulam pamda ak golo mvnyi-mviya baloqkam pamda asaq gonwb 
keleqto. Ngo nulam bitwjaqb bedwn, Nyia Ko Tuupv haama daab nulv Israel 
pamda mwlwho nulug bon nyidynam mam nyinya nyoram. 

24“Biswrnam akv mwam biswrbo akam koi yaama dvn. Nyerangv mwwg atam 
koi yaama dvn. 

25Hoqgab biswrnam akv mwam biswrbo ak hvb nyidwb mwv pwbwb cengdwb 
nyidwn ho nyera akv atam mwwg at hvbkalam nyiky dvn. Hoggab nam namlo 
atam Beljebul hvl goqb nyiloqkam imiqho doonbo imiq nyi tulungam hog 
hwdgo ham hilayab almab emin mingtayin! 

Hiyvn Bosdvb Nyidwn 
(Lk 12:2-7) 

26“Nyi tulungam bos maabv. Sija hognvkam kulub ap pan ham kubkoqtayin ho 
cengma dvb kvsil apnam ham kam mwlwngv cimpw dvb nyitayin. 

27Ngo hognvkam kan uraho bidu gvdwn ham nulv aalwg huto ho bedar dvb 
nyidwn hoo hognvkam vpwb bisil benam mam tapanam mam ham pamto ao 
hoqgv nulv sogoql bekin dvb nyidwn. 

28Yalam mengnyi maanbo, gv vpam mengn boam bos maabv; hvbmabde gv 
vpam la yalam ui nyooklo twrdy bo Pwnboam bosto. 

29Tayin taqkinv pwdw dornyi go nulv rvma dvn yv? Hvbsujaqkam nulug Abv 
gaml jimalo pwdw dorg kam ked aolo hop maadwn. 

30Nul gab nyiloqkam nulug dumpo dum mwlwngam xil ap pakun. 

31Hoggab nulv akukam bos maabv, hoggab pwdwngam nulv vigo xibin yaanam 
hvvtwngv! 

Xaqlin tvl hoo Kriston Haqpaqnamv 
(Lk 12:8-9) 

32“Hiyv nyiv ngam nyi tulug agalo mwv ngoqg gvk hvl pulum jumdwn, ngo kam 
mwam ao gvda tolo doonbo Abwg agatol ngoqgv hvl pulum jumtayin. 

33Hvbmabde hiyv nyi akgon ngam nyi tulug agalo haqtayin ngo kam mwam 
ngoqg Abwg agatol ao gvdalo haqpaq tayin. 

Swrsomalongam Ma, hvbmabde Guunyi Ceebiongv 
(Lk 12:51-53; 14:26-27) 

34“Nulv ngam gvda gvtam swrsomalongam baql jitab haadwn mwwmab. 
Hvbma; ngo swrsomalongam jitab haama; hvbmabde lyoqr orioqkam jitab 
haaiyin. 

35Ngo ko tulungam bulug abam ceebio hang baqm dvb ho ko nyem tulungam 
annam ceebio hang baqm dvb, ho nyeexw tulungam bulug aiyam ceebio hang 
baqm dvb; 

36Hoggab atwg imiq nyi mwlwngam almanbo ceebio nyiib nyitayin. 

37“Hiyv nyiv mwwg atwg ab-annam ngam koi yaab aby bobin dvn mwv ngoqg 
buub swwnyiram ho hiyv mwwg atwg ko tuupam ho ko nyem tulungam ngam 
koi yaab aby bobin dvn mwv ngoqg buub swwnyiram. 

38Hiyv lajaqkam mwwg atwg daapongam jootwl ngoqg lvpia dwqkwb dwqmin 
gvl kokwb wma baloqkam ngoqg buub mwv kam swwnyiram. 

39Hiyv lajaqkam mwwg atwg swwgam rvky bov mwv ham niim tayin; 
hvbmabde hiyv ngoqgab mwwg swwgam niim tayin, mwv ham kaapa tayin. 

Amin 
(Mk 9:41) 

40“Hiyv nyiv nulam svgagvrwq dvn mwv ngam svgagvrwq dvn ho hiyv nyiv 
ngam svgagvrwq dvn mwv ngam kanambo akam svgagvrwq dvn. 

41Hiyv nyiv Pwnbog pui baqnboam svgagvrwq dvn hoggab mwv Pwnbog pui 
baqn bob nyigam gab, mwv pui baqnbo tulug lvgab aminam naaba tayin. Hoo 
hiyv nyiv albo akgon svgagvrwq dvn hoggab mwv albo nyiib nyigam gab hoo 
mwv albo nyi tulug lvgab aminam naaba tayin. 

42Ngo nulam jvqtw jaqb bedwn, hiyv nyiv ngoqg soq anyobo buu akgon mwam 
ngoqg buungv hvl cengtwl iss swiywq twws ujuqg jidwn mwv jvqtw jaqb 
mwwg aminam kaapa tayin.” 

Metiyu 11 

Jon Baptistg Pui Baqnbo 
(Lk 7:18-35) 

1Jisu soq tomswrnam agam tulu sam mwwg buu wyw leq vnyiam tomswr 
swrxo kokw so mwv nyookam apaqpel hoq nyookwg diis-paap ho hoq ogum 
nampam tuluho biswrtab la pui bekintab wnum. 

2Jon Baptist pvtwq uraho dootwl mwv Kristog bon nyinam mam puiyam tapa 
tvl mwv mwwg buu tulungam Jisug dookub kanam tvl bulam tox mvnum. 

3Mwv Jisun toxnum, “Ngulam bekin tvb, Jonwg nyi ak haatayinwk hvl benam 
nyi ak hv! No yv? Hvb maloqkam ngulv nyi asaq ak kaayal dooyin dvn yv?” 

4Jisu birwqnum, “Nulv hognvkam tapa kun ho hognvkam kaapa kun ham wkur 
gvdwl Jonnvn bekinta. 

5Nyiqca bov kaapa duku, lvca bov wlaq duku, bwswq-tviyiq nyinbov, tviyiq 
nyinbo al duku, ruutar bov tapa duku, sik boam turab duku mvpa ku ho Tugu 
Puiyam jwwgwbo nyi tulungam bekin paku. 

6Ngoqg pagoqkam mwum maanbo nyi tulungv xinam jaqkv!” 

7Jonwg buu tulungv wxo kokw so Jisu Jonwg pagoqkam goopanv nyi tulungam 
benum, “Diix-raralo Jonwg dookub wdwkho nulv hognvkam kaatab wnum? 
Tvpy-tapoqngam dooi yidynam mam kaatab wnum? 

8Hvb maloqkam hognvkam kaatab wnum? Maqmaq yaiyaq bo vj koonbo nyiam 
kaatab wnum? Hoqhvb vj koonbov lvpw atwg nam lolak doodwn! 

9Ngam bekin tvb, nulv hognvk jaqkam kaatab wnum? Nyiqry benbo? Hv 
jvqtwjaq, hvbmabde nulv nyiqry benboam koi yaan boam kaapanum. 

10Hoggab Dvrwqbo Potangv benam ak hv Jon. ‘Pwnbov benum, kaato, ngo 
ngoqg pui baqnboam noqg otuqb kanam tvl lamtangam paxaql pao mvdwb 
jipan.’ 

11Ngo bitwjaqb nulam bedwn, Jon Baptist nyia kog swwca lo dwr buqnam 
pengko hoqgv mwv koi yaan bov. Hvbmabde hiyv ao gvdag Lvpw lo mwlwngam 
anyo yaanbo akv Jonnvn koi yaadwn. 

12Jon Baptist swwca hoqgv sija godab ao gvdag lvpwngam kwnin kviyal atjaqb 
nyibum nyiyiq nyinam mam himwl hindul doodwn, hoo kwnin kviyal nyinbo 
nyi tulungv sam kwninl naareq dvb sur rul doodwn. 

13Jon swwlin namgob nyiqry benbo tulu ngvla Mojesg Pvvbv ao gvdag lvpw 
pagoqkam nyiqry benum. 

14Hoqgab nulv bulug puiyam mwwjw dvb mwwnyi loqkam hiyvg pagoqkam 
haata ywk hvl nyiqry kaal apnam Ilija hv Jon lak, 

15Nulug nyurungv tan nanv dood nyiloqkam tato. 

16“Sija, ngo swnyw-soolog nyi tulu sam hognvk lvgab doocil betayin? Bulv 
kwm-kor mvklo soomin yvnbo himy hvb nyidwn, bulug himy soobam acam 
gonam bedwn. 

17“‘Ngulv nulgab nyem boal soonam bemin piul tabnum, hvbmabde nulv noso 
soomanum!’ 

18Kokw so Jon haaknum ho mwv dvmab vrnum hoo opo twwmanum, ham 
kaatwl nyi tulungv benum, ‘Soq nyi akwg uraso ui go doodo!’ 

19Hoq kokw so Nyia Ko Tuupv haanum, mwv dvnum, twwnum hoo nyi vxiv 
benum, ‘Soq nyi sam kaato! Mwv dvlam bo hoo opo twwn bog, mwv gvda 
nyooga kokarbo tulu ngvla nwd xipa maanam nyi tulug ajin go!’ Hvbsujaqkam 
Pwnbog cengnam mam soq nyinam galoqkv jvqtw jaqb kaakin paku.’ 

Mwwjw Maanbo Nampam 
(Lk 10:13-15) 

20Jisu hogloq nampam tuluho mwwg swrdorxeq nyis tulungam vigo nyinum 
hoq nampam tulu hoqg nyi tulungv bulug nyic nyinam hoqgv mwwkur 
maanum. Hoqgab mwv hoq nampam tulungam haqpaqnum. 

21“Oa! Corajin ho Betsaida, noqg gab hog hwdgo hang hodwb nyido! Nulug 
pengko lo soq swrdorxeqb nyis tulungam nyinam sam Taiyar la Sidon 
nampamho nyinyiloqkam hoqg nyi tulungv kol otuqho tuila vjam kootwl, gv 
aoho mubam taiyaq tvl bulug nyic nyinam lamta hoqgv mwwkurl wkur kunam 
mam kaakin supaco! 

22Ngo nulam bitwjaqb bedwn, pw-hwwd aalam Pwnbov nulam hilayab Taiyar 
la Sidonnam ayangam kaakin tayin. 

23Kaparnahum no ao gvdab booca kodwb mwwdwn i? Nam ui nyookub hwrgeq 
lotayin! Noqg uraho swrdorxeq nyis tulungam nyinam mam Sodom uraho nyik 
nyiloqkam Sodomv soolo godab turl doos dvco! 

24Ngo nulam jvqtw jaqb bedwn, pw-hwwd aalam Pwnbov nam laabo yaab 
Sodom mam ayangam kaakin tayin!” 

Ngoqg Dookub Haato hoo Doonu to 
(Lk 10:21-22) 

25Jisu hoq moodho xuml benum, “Ab swcw-nyodog At Swv! Ngo nam paqdwn, 
hoggab no hognvkam nyijwq-nyegam belaqbo ho cenglaqbo nyi hoqgv kvsil 
apnam mam cengma bo nyiam kaakin paku. 

26Vv, Ab soq si noqg mwwlwqkob nyim dvb jinamv nyipa ku. 

27“Ngoqg Ab hog mwlwngam ngam jipa kun. Abv Ko Tuupam cingtwqnam ao 
hoqgv hiyvkam cengma dvn ho Abam Ko Tuupv hiyv nvxeq kaakin dvb 
mwwdwn hoq tulungam mwam kaakin dvn. 

28“Igin viyam baqla kumab baqnyi maab doonbo vpybo nyi tulu, ngoqg dookub 
haato ngo nulam doonu dvb jitayin. 

29Ngoqg igin vi baqmnam sam nulv baqto hoo ngoqg galoqkv cengto, hoggab 
ngo hang nyinyiaqbo hoo yal lo yanbo nyiv hoo nulv hang uraho jampam kaapa 
tayin. 

30Hoggab ngoqg nulam igin baqm tanam si baqngam dvn hoo hvrab dvn.” 

Metiyu 12 

Doonunam Aalwg Pagoqkam Toxnam 
(Mk 2:23-28; Lk 6:1-5) 

1Jisu Doonu dvk aal golo am rongo rwqtaqb wpeql wnum. Mwwg buu tulungv 
kanonum, hoqgab am vmlyw niqtuqngam inciql am mam dvnum. 

2Parisi tulungv soq sam kaapa tvl Jisun benum, “Kaaka to, noqg buu tulungv 
ngulug Pvvbam pvvb juqbo pa, hoggab noqg buu tulungv soq sam Doonu aal so 
nyipa!” 

3Jisu birwqnum, “Debid la mwwg nyi tulungv kano yikho hognvkam nyinum 
ham nulv nywywngam poory ripa ma i? 

4Mwv Pwnbog nam urab haabnv mwv la mwwg nyi tulungv Pwnboam jinam 
wtwngam dvnum, soq wtw sam dvngam maanum, soq si pvvbam juqbonam 
hvb nyinum, hoggab soq wtw sam nyub tulu arongv dvdwb nyinum. 

5Hvbmab Mojesg pvvb ho Doonu aal looxiam xumk nam uraho doonbo nyi 
tulungv doonu dvk Doonu aalwg Pvvbam pvvb juqbonum, hvb jaqkam nyixiaq 
maanum hvl nulv poory ripa ma i? 

6Hvbmabde nulam ngo bedwn, Xumk nam mam koi yaanbo ak si doopa ku. 

7Dvrwqbo Potangv bedwn, ‘Ayangam sulak ngo meegaqdvn, sibin svv guunam 
mam ngo koma.’ Nulv jvqtw jaqb soq si hognvkam bedwn ham cengloqkam 
nulv nyi nyixiaq maanboam nyixiaq pan hvl bemab nyis paco. 

8Hoggab Nyia Ko Tuupv Doonu aalwg At Swv su.” 

Alaq Laqya boam Mwpnam 

(Mk 3:1-6; Lk 6:6-11) 

9Jisu hoqgv wknv kokw so Sinagog nam golo urab haanum. 

10Hoo nyi alaq laqyabo ak doonum. Nyi tulungv tuugin Jisug nyixiaqnam mam 
yolu pagoq meegaql yvnyianum, hoqgab mwam toxnum, “Doonu aalam vcam 
mwp dvb Pvvblo doodwn i?” 

11Jisu bulam birwqnum, “Nulug pengko hoqg nyi ak gonwg sviya dorg Doonu 
aalam ung golo holwq baloqkam ham nulv hoggub mvtayin? Mwv hoq sviya 
ham nootul ung ura hoqgv agab naalin ram i? 

12Hoggab nyiv sviyangam vigo xibin yaanamv! Hoqgab Doonu aalam albo 
bonam nyidub ngulug Pvvbv hoq aalam svka kaam dvb gaml jidwn.” 

13Kokw so mwv alaq laqyabo nyi ak ham benum, “Noqg alaqngam ijinto.” Kokw 
so mwwg alaqngam ijinum ho ijin kalam twqda mwwg alaqngv alaq laqgin 
hvbkalam al kunum. 

14Kokw so Parisi tulungv wggin layil Jisun mengdwb hvl hwwgaqnum. 

Pwnbog Hvvky Nyera 

15Kokw so Jisu mwam mengdwb hvl ceebio baql hwwgaqnam puiyam cengt kul 
mwv hoq nyookam apaqpel wleqnum hoo mwwg kokw kokwb nyiv vigo wmin 
gvnum. Mwv vcbo mwlwngam mwpnum 

16Ho bulam hiyv nvkam mwwg pagoqkam bekin maabwk hvl yvtw panum. 

17Mwv soq sam nyinam si hvbaloqkam nyiqry kaanbo Aijaya Pwnbov 
hognvkam bemnum ham niqtuq lengm dvb nyinum 

18“Soq si ngoqg nyera xuqbwqnam akv, mwv ngoqg hang xumnam akv. Ngo 
ngoqg yalam mwam jilwqtayin ho mwv nyoodo nyi mwlwngam pw-
hwwdynam mam bekin tayin. 

19Mwv yolu swcin duram, sogoq goqram, ho lamta bvvx hookam agam vcib 
gooram. 

20Mwv ator doomabo nyi tulungam hang biitayin, ho asarbo nyi tulungam 
ayatayin. Mwv lootwjaqb mviyanam mam kaapanam gob nyidynam mam nyikil 
dootayin. 

21Ho mwwg emin ho nyoodo nyi mwlwngv mwwgw tayin.” 

Jisu la Beljebul 
(Mk 3:20-30; Lk 11:14-23) 

22Kokw so nyi tuugin Jisug dookub nyi nyiqca bo hoo goolaq maanbo nyi ak 
ham mwp kunum, hoggab hoq nyi ak hv agam mvkam gooknum hoo vnyiqkv 
kam kunum. 

23Nyi acamv Jisug soq nyinam sam kaatwl lomnum. Bulv benum, “Jvqtw jaqb 
soq nyi ak si Debidg ko Tuup gokam de?” 

24Soq nyinam sam Parisi tulungv tapa tvl birwqnum, “Mwv sonyiam ruqpaq 
dvn si hvbaloqkam bulug lvpw at Beljebul mwam ator jigam gab sulak.” 

25Bulv hognvkv mwwnam ham Jisu cengnum, hoqgab mwv bulam benum, 
“Hiyvg gvdangv atv hang pwsaqb baql dvpar asaqb nyil akwn akwn nyob pamin 
sunbo hoq gvda hv swwiyuram. Hoo hiyvg nampamv ho imiqkv dvpar parsaqb 
pvrnyi gob nyil akwn akwn paiyaq mins dvn hoqhv bwdw hotayin. 

26Hoqgab Uiyv ui kalam mam paiyaq mins baloqkam uiyig lvpwngv asaq asaqb 
nyitayin! 

27Nulv bedo ngo sonyiam ruqpaq dvnwk hvl, hoqhv Beljebul ngam ator jigam 
gab. Vv, hvb nyiloqkam nulug buu tulungv hiyvg galoqkv atoram naalayil 
sonyiam ruqpaq dvn? Hoqgab nulam bulv pw-hwwtayin. 

28Ma, Beljebul ma sulak, hvbmabde ngam ator jinbov Pwnbog yalv sulak jitwl 
ngo sonyiam ruqpaq dvn, ho soq si Pwnbog Lvpwngv nulug ogumb haapa kun 
hvl kaakin dvn. 

29“Hiyv nyiv kam nam hoqg mwlwngam ator yaanbo nyi akam gwbwl leedaq 
cooma baloqkam nyiig nammwg dvrab pam hublayil naal wg nyoram. 

30“Hiyv nyiv ngoqg nyemaqb daqma dvn hoq nyi hv mwv jvqtw jaqb ngam 
ceebio baqdwn, ho hiyv nyiv ngoqg lvgab noocum maadwn, mwv jvqtw jaqb 
dvmciq dvmyiql damxa dvn. 

31Hoqgab ngo nulam soq sam bekin dvn, nyi tulug nyic nyinam mam ho 
almanbo agam benam mwlwngam apaq jidwb nyitayin, hvbmabde Dvrwqbo 
Yalam almab bimur boam nywywngam apaq jiram. 

32Hiyv lajaqkam Nyia Ko Tuupam bec benboam mwwg nyicam apaq jitayin, 
hvbmabde hiyv nyiv Dvrwqbo Yalam bec bedwn ham mwwg nyicam kuiyum 
nagub nywywngam apaqdvb nyiram. 

Svvnwg Aaxy 
(Lk 6:43-45) 

33“Aaxy albo kaapa dvb mwwb nyiloqkam nulv svvn bobuqboam doog dvb 
nyidwn, hoggab nulv svvn bobuq maanboam doog baloqkam aaxy alman boam 
kaapa tayin. Hoggab aaxy hoqgv svvnam kaacin dvn. 

34Tvbwg tulu, nulv al maatwl hoggub agam mam goonyi tayin? Hoggab hang 
uraho hognvkv doodwn ham agamv goodwn, 

35Albo nyiv albo dvrab pam mwwg uddum hoqgv naalin dvn ho almanbo nyiv 
almanbo dvrab pam mwwg uddum hoqgv naalin dvn. 

36“Hvbmabde ngo nulam jvqtw jaqb bekin dvn, pw-hwwd aalam nyi vxiv hog 
hwdgo almanbo agamv mwv gooknum ham mwlwngam bid dvb nyitayin. 

37Hoggab noqg atwg agam goonam hoqgv nam pw-hwwdil noqg yolu doonam 
doomangam nyitayin.” 

Swrdorxeqlo Kaakin Tvb 
(Mk 8:11-12; Lk 11:29-32) 

38Kokw so Pvvb tomswrbo hoo Parisi ata gon mwam benum, “Tomswrbo, 
ngulam no swrdorxeqb nyinamlo ak nyil kaakin tvb.” 

39Hvbmabde bulam mwv birwqnum, “Soq nyi tulu si hog hwdgo al maadwn ho 
dvrwq maanbo nyiib nyidwn. Nulv ngam swrdorxeqlo nyil kaakin tvbwk 
hvdwn? Hvbmabde nyiqry kaanbo Jonag aoho hiyv nvkam hoqhvk swrdorxeq 
nyinam mam kaakin dvb nyiram 

40Jona hoggub nyil ngui cirt albo ayeq uraho aal loum ai yubum go doonum, hoq 
hvbkalam Nyia Ko Tuupv swcw nvg uralo aal loum hoo ai yubum go doodwb 
nyitayin, 

41Pw-hwwd aalam Nenibi nampam nyi tulungv daqrabl nulam yolu betayin 
hoggab Jonag bekinam mam tatwl sija Jonanvn koi yaanbo ak si doodo. 

42Nyooko gvdag Sebag Vi-kooriv pw-hwwd aalam daqrabl nulam yolu betayin, 
hoggab mwv Lvpw atwg Solomonwg nyijwq-nyegam mam tatab hvd gvda aado 
hoqgv haanum. Hvbmabde ngo nulam bedwn, kaato, sija si Solomonnvn koi 
yaanbo akv doodo! 

Almanbo Yal Hookurnam 
(Lk 11:24-26) 

43Almanbo yalv nyi ak galoqkv leng layil mwv iss doomako nyookho gaqkarl 
doonu dvb meekar dvn, hvbmabde mwv ham meepa nyoma dvn. 

44Kokwngam mwv bedwn, ‘Ngo hogloq nam hoqgv lengknum ngoqg hoq 
nammwb wkur taikun.’ Ho hoq nammam haal kaanamv asarb doodwb, dvrwq 
dvb hoo hog mwlwngam aldvb kaapa dvn. 

45Ho mwv wbnv mwam alyama bo yal kvn gota boal hoq urab haal doodwn, 
kokwngam hoq nyi ak hoqg bvrwqngv otuqg ham al yak maab nyidkun. 
Almanbo nyi tulu lvgab hoq hvbkalam nyitayin.” 

Jisug Annv la Vbw-bor Tulu 
(Mk 3:31-35; Lk 8:19-21) 

46Jisu nyi tulungam agam goodul doodwkho mwwg annv la bor tulungv mwwg 
lvgab agam goodwb mwwnv agahv doodunum. 

47Kokw so nyi akwn benum, “Mwwg annv la bor tulungv mwwg lvgab agam 
goodwb meegaqdo ho agahv mwam kaayal doqdu dvk hvl bepanum.” 

48Hvbmabde mwam bepabo nyi ham mwv birwqnv benum, “Hiyv ngoqg annv 
hoo bor tulungv?” 

49Kokw so mwv mwwg buu tulug taqcib alaqngv irab banv benum, “Kaato! Soq 
tulu siilak ngoqg annv hoo ngoqg bor tulungv! 

50Hiyv nyiv ao gvda tolo doonbo ngoqg Abwg mwam nyitwk hvl benam mwwg 
mwlwqkob mwwg hangam xumdwb nyinbo nyiv ngoqg borv, bwrmv ho annv.” 

Metiyu 13 

Pwnbog Lvpwngam Doocnam 
(Mk 4:1-9; Lk 8:4-8) 

1Hoq aal lookin ho Jisu nammam apaqpel sa-svlo bviywr sugurho dootwl nyi 
tulungam mwv tomswr dvb doanum. 

2Mwwg taqg-loosaqho nyiv twwt jaqb mwam hwwiywql doqyumnum mwv 
swp golo cao banv hoq uraho dootwl nyi tulungam sugurho daqmtvl 
tomswrnum. 

3Mwv bulam doocil vigo agam benum. “Lok nyi ak ampaq paqtab wnum. 

4Mwv aaxy vliam rongo ho paqdwkho aaxy tuugin lamta aoho hopnum, ham 
pvta tulungv jara banv pal dvnum. 

5Tuugin wlw aohv ked jwwkam maakho jarpnum. Aaxiv nyinyiaq alwb 
garknum, hoggab kediv jwwkam yoomanum. 

6Hvbmabde hwdlo doonyiv kaarab yukam ham doonyiv kvvtwr kunum, hoggab 
kediv jwwkam maagam gab rwbv urab vigo haama ko-gab sengknum. 

7Aaxy tuugin taa haataqho jarpnum ho swwrabnum, hvbmabde hoq tulungam 
taa-ngv kwnin banv pooyub yukam hvvkam sinum. 

8Hvbmabde aaxy tuugin albo ked bobuqbo ho hopnum, hoq tuugin svvnv aaxiv 
lwwg gogaqb, tuugin camx gogaqb, tuugin cammum gogaqb aaxy xiknum.” 

9Hoqgab Jisu bitwrho benum, “Nulv nyuru gvd nyiloqkam sam tagabto!” 

Doocnam Niqtuq 
(Mk 4:10-12; Lk 8:9-10) 

10Kokw so buu tulungv Jisug ogum haabnv mwam toxnum, “No nyi tulungam 
agam gooikam hoggab doocil bedwn?” 

11Jisu birwqnum, “Ao gvdag Lvpw ura puiyam nulam cengm dvb jipa kun, 
hvbmabde bulam jima. 

12Hoggab hiyv nyiv hog ak doogdvn ham meegta jibwtayin ho mwwg doognamv 
vigo naleqtayin, hvbmabde hiyv hog gokam doog maadwn, hoq nyi hoqgam 
mwwg doognam vcwr ham kam mwwg galoqkv naareq dvb nyitayin. 

13Ngo nyi tulungam agam gooikam doocil benam siiloqkam bulv kaas jaqkam 
kaapa maado hoo tas jaqkam tacin maado. 

14Hoqgab Aijayag nyiqry benamv niqtuq lengpa ku, ‘Nyi tulungv tagamv tas 
tayin hvbmabde tacinl talaqram, hoo nyi tulungv kaagamv kaas tayin, 
hvbmabde kaaparam, 

15hoggab bulug hangv vdwdo, hoo bulug nyurungv tapa maado hoo bulug 
vnyiqngv nyiqcw do. Hvb nyima nyiloqkam bulug vnyiqkv kaapa sudco, bulug 
nyurungv tapa sudco, bulug hangv mwwlaq sudco ho ngoqg dookub haas dvco, 
ho ngo bulam mwp supaco, hvl Pwnbov bedo.’ 

16“Hvbmabde nulgab nyiloqkam hog hwdgo alnam bvrwqgo! Nulug nyurungv 
tapa do ho nulug vnyiqkv kaapa do. 

17Ngo nulam jvqtw jaqb bekin dvn, vigo nyiqry benbo tulungv ho Pwnbog nyi 
tulungv nulug sija kaanam sam kaapa dvb mwwnum, hvbmabde ham kaapa 
nyomanum, ho nulug tapanam sam tapa dvb mwwnum, hvbmabde ham tapa 
kumanum. 

Doocnam Pagoqkam Jisu Bekinam 
(Mk 4:13-20; Lk 8:11-15) 

18“Aaxy paqn boam doocil benam agam hv hognvkv ham tatwl cenglaqto. 

19Pwnbog Lvpwg puiyam tatwl tacin maanbo nyi tuluhv lamta aoho hopbo aaxy 
hvb nyidwn. Hoggab almanbo yalv bulug hang uraho aaxy liigab apnam mam 
haabnv naareql wgdvn. 

20Ho wlw aoho hopbo aaxy hv puiyam tapa tvl hoo hemp lvgab nyebia jaqb 
loorwq bov, 

21Hvbsujaqkam mwv atv rwbv vigo hwrgab maanum, ho oyu yooma go 
doodwn, hoo hwdlo hentwr henamv ho mvnyi-mviyanamv hoq pui gabwk hvl 
haaikam, mwv ham nyebia alwb apaq dukun. 

22Ho taa-haataqho hopbo aaxy hv puiyam tapa tvl gvda gvt soqg swwgam ho 
nyet-nyeram gab mwwdwqnamv puiyam cooyubl coox gvdkun; hoqgab aaxy 
xeenyi maadkun. 

23Hvbmabde ked dibuqho hopbo aaxy hv puiyam tatwl tacinl hoo talaqbo nyi 
tulu hvb nyidwn. Jvqtw jaqb mwv aaxy xeedwn, tuugin lwwg, tuugin camxgo 
hoo tuugin cammumgo aaxy xeedwn.” 

Golo Amsongam Doocnam 

24Jisu akta doocil bulam benum, “Ao gvdag lvpwngv soq sib nyidwn. Nyi ak 
mwwg rongo ho ampaq albov paqnum. 

25Ai golo ceebio hang baqnbo nyi ak mwlwngv yubtwr yikho wbnv golo amso 
aaxiam am lvpaho pvqlwq pel wleqnum. 

26Kokw so svvnwb nyiknv opu puul aaxiv ywrgab tanum, ho golo amsongvkam 
kaadar cekar dvb swwrabnum. 

27Rongo at hoqg nyera tulungv mwwg dookub haabnv benum, ‘Bir at, no am 
vmlyw alboam noqg rongo ho paqn mvlak, hoggub nyil golo amso si haapan? 

28Mwv birwqnum, ‘Nyi ceebio hang baqnbo ak sam nyipa.’ Bulv mwam toxnum, 
‘No ngulam wgdvl golo amso torabpam bupaqta hvdwn?’ 

29Mwv birwqnum, ‘Ma, nulv lokam golo amsongam bupaq tanv ammam 
butaqdvn. 

30Hoqgab ammam la golo amsongam dvn naad nagub lokub swwm to ho 
kokwngam ngo naanbo tulungam golo amsongam otuqb bul bupaq cootwl ham 
gaqg gaqgwb agaqtvl wm parxia mvtayin, hoq kokwb am vliam naagdvl ngoqg 
noosu urab bvqlwq tvk hvl betayin.’” 

Ywwm Aaxiam Doocnam 
(Mk 4:30-32; Lk 13:18-19) 

31Jisu bulam doocil akta benum, “Ao gvdag lvpwngv soq sibjaq nyidwn. Nyi ak 
ywwm aaxy cig naalayil mwwg rongo hv paqnum. 

32Soq aaxy si mwlwjaqg aaxiam circw yaadwn, hvbmabde soq si swwrab yukam 
mwlw nwmw svvnam nwwt yaadwn. Kokwngam soqg haqb tulu so pvta 
tulungv osup subkum dvn.” 

Opappam Doocnam 
(Lk 13:20-21) 

33Jisu bulam doocil akta benum, “Ao gvda lvpwngv soq sibjaq nyidwn. Nyem ak 
wtwngam goobur mvdwb opappam naalayil huc hoq wtw uraho vlwq dvn, hoq 
wtw hv goorob maady deedib ham apdvn.” 

Doocil Benam Pagoq 
(Mk 4:33-34) 

34Jisu dooc doocil nyi tulungam hog mwlwngam bekinnum, doocil bemalo mwv 
nyi tulungam hog akukam bemanum. 

35Mwv soq sib benam si hvbaloqkam nyiqry kaanbov hog hvl bepnum ham 
jvqtw jaqb niqtuq lengm dvb bepan. “Ngo bulam agam gooikam doocil betayin; 
Ngo bulam gvda gvt sam bvl pwdwk hoqgv nywywngam cengka maanam 
bvrwqngam bekin tayin.” 

Golo Amsongam Doocnam mam Bekinam 

36Kokw so Jisu nyi tulungam wm peekul mwv at nammwb haaknum ho mwwg 
buu tulungv mwwg dookub haal mwam benum, “Ngulam rongo hoqg golo 
amsongam doocil benamv hognvkv hoq niqtuqngam bekin tvb.” 

37Jisu birwqnum, “Am albo paqnbo nyi ak hv Nyia Ko Tuup Akv; 

38rongo hv gvda gvt ampaq albo hv lvpwg nyi tulungv, golo amso hv almanbo 
yalwg nyi tulungv. 

39Ho golo amsongam ceebio hang baql paqnbo nyi ak hv uiyv. Dvn nanam hv 
twrd aalv, ho dvn naanbo tuluhv ao gumtwngv. 

40Golo amsongam dorkuml wm uraho parxianam hvbkalam kuiyum mam twrd 
aalam nyitayin. 

41Nyia Ko Tuupv mwwg ao gumtwngam kanam tvl mwwg lvpw uraho doonbo 
nyi tulungam nyic nyimbo ho alman boam nyinbo mwlwngam dorxuql 
darxatayin, 

42hoo bulam bos alnam wm mvram uraho hurlwq tayin hoqho xabtayin ho 
bulug exiv dvxeq tayin. 

43Ho Pwnbog dvrwqbo nyi tulungv Abwg lvpw lo doonyi hunam hvb huul 
dootayin. Hoqgab hiyv nyuru gvdwn sam tagabto! 

Cwwl Apnam Gumn 

44“Ao gvdag lvpwngv rongo rwqra lo gumn cwwl apnam hvb nyidwn, hiyv 
akgon hoq cwwl apnam gumnam kaapal kvsil mubum apdvn, hoo mwv hemp 
poma vrram pol nammwb wl mwwg hog mwlwngam dvrab pam puqlayil wkurl 
hoq rongongam mwv rvdkun. 

Viyinam Doocnam 

45“Ao gvdag Lvpwngv viyin alboam meegaqbo nyi ak hvb nyidwn. 

46Mwv xinam viyin ak meepa paloqkam mwv nammwb wkurl mwwg hog 
mwlw dvrab pam puql hoq viyinam rvdwn. 

Ngui Mengnan Wswqkam Doocnam 

47“Ao gvdag Lvpwngv soq sib nyidwn, ngui mengbo nyi tulungv bulug 
wswqkam swnyiq urab hwrlwqtvl ngui luuxy deedam nootunam hvb nyidwn. 

48Kokwngam wswqho nguiyv swqg yukam sugurho seelin tvl doal ngui alboam 
la almanam dorxuql alboam paaxa uraho dorcum dvn, ho almanam hurpaq 
gvdwn. 

49Soq sib kalam twrd aalam Ao gumtw tulungv wgaql almanbo nyi tulungam 
albog pengko hoqgv dorxuql darlin tayin 

50hoo bulam bos alnam mvram uraho hurlwq tayin hoo bulv xabtayin hoo exiv 
dvxeq tayin.” 

Nitbo la Kucuqbo Jvqtw 

51Jisu bulam toxnum, “Nulv soq mwlw sam tacin pa i?” Bulv birwqnum, “Vv 
tacin pa.” 

52Ho mwv birwqnum, “Hoqgab Pvvbam tomswrbo nyi vxiv Ao gvdag Lvpw gab 
tomswr-honynamv nam at ak hvb nyidwn, hoo hiyv mwwg noosu ura hoqgv 
nitam la kucuqngam naalin layil baqdwn.” 

Jisun Mwwg Nampamv Haqpaqnam 
(Mk 6:1-6; Lk 4:16-30) 

53Kokw so soq doocil benam torab sam nyi tulungam bexo so hoq nyookam 
mwv apaqpel 

54mwwg doogw ko nampamb wkur kunum. Ho mwv bulug Sinagog nam uraho 
tomswrnum hoo mwwg tomswrnam mam tanbo nyi tulungv lomnum. Bulv 
benum, “Mwv hogloqkv soq mwlw nyijwq-nyegam belaq lvqwr sam kaapa pan? 
Mwwg swrdorxeq nyis tulungam nyinam sam mwwkato? 

55Mwv svvtaq jem mvnbo hoqg ko tuup hvvma i? Mwwg annv Meeri maai yv? 
Ho Jems, Josap, Simon, Judas mwwg bor maai yv? 

56Soq doonyia dvn mwlw si mwwg bwrm tulu maai yv? Hvb nyiloqkam mwv 
soq mwlw sam hogloqgv naapan?” 

57Hoqgab mwam muurul haqpaqnum. Jisu bulam birwqnum, “Nyiqry kaanbo 
akam hogloqkam ximab nyima dvn, hvbmabde mwwg atwg nampam hoola 
mwwg imiq nyiv xima dvn.” 

58Hoggab mwam mwwjw maagam gab mwv hoqho vigo swrdorxeq nyis 
tulungam nyimanum. 

Metiyu 14 

Jon Baptistg Sinam 
(Mk 6:14-29; Lk 9:7-9) 

1Hoq apoho Galili gvdangv Herodg alaqho doonum ho mwv Jisug puiyam 
tapanum. 

2Mwwg saab tulungam mwv toxnum, “Jon Baptist mwv jvqtw jaqb lokta turab 
pakun? Hoqgab mwv swrdorxeq bonam nyin nan atoram doog pa.” 

3Hoggab oyu maadab Herod Jonnvn nootu dvb gaml jinum ho mwam leetwl 
pvtwqho lwql apnum. Soq sam Herod si mwwg bor Pilipg nywxw Herodiag 
pagoq gab nyinum. 

4Hoggab Jon Baptist Herodnvn benum, “No Herodianvn nywxw bool doognam 
si al ma.” 

5Herod mwam mengdwb mwwnum, hvbmabde mwv Juhudi nyi tulungam 
bosnum, hoggab Jonnvn nyiqry benbo akv bo hvl mwwnum. 

6Herodnvn ko bwwd aalho Herodiag nyem ko akv nyi tulug agaho noso 
soojnum. Herod hemp aljaq mwwpanum, 

7hoggab mwv nyem ko akam dingbnv benum, “No hognvkam kootayin ham ngo 
nam jitayin!” 

8Mwwg annam bilwq kotwl nyem ko akv mwam benum, “Ngam Jonwg 
dumpongam soq beta so jitwb!” 

9Lvpw atv tapa tvl mwwdwqnum, hvbmabde mwv nyi tulu mwlw agaho dingr 
kunam gab nyem ko akwg ko-gabnam mam jidkub mwv gaml jiknum. 

10Hoggab kokw so mwv Jonnvn pvtwq uraho dumpongam pvriql mengknum. 
ko-gab 

11Dumpongam beta ao golo tvptvl nyem ko akam joa jinum, ham nyem ko akv 
annam joojnum. 

12Jonwg buu tulungv haal mwwg svmangam joolayil svma liiknum. Kokw so 
wknv puiyam Jisun bekinnum. 

Jisu Nyi Lwwyw Angngam Hoonam 
(Mk 6:30-44; Lk 9:10-17; Jn 6:1-14) 

13Kokw so Jisu Jonwg puiyam tapa tvl swp golo caol hoq nyookam apaqpel nyi 
cumciqko nyook golo wleqnum. Ham tapa tvl nyi tulungv bulug nampam mam 
apaqpel mwwg kokwb kedwb wmin gvnum. 

14Jisu swp hoqgv lengknv kokw so mwv nyi acam camt algo kaapa tvl mwwg 
hangv biil bulam aya mwwpanum, ho mwv bulug vcam mwp jinum. 

15Hoq ariyumho mwwg buu tulungv mwwg dookub haal mwam benum, “Nyook 
si deexa-rara pa, ho doonyiv kam haade ku; nyi tulungam kanam tukul 
nampamb wgdvl bulug dvsam atam rvl dvmto.” 

16Jisu birwqnum, “Bulam wm dvb nyiram, nulv bulam hog dvslo ak dvm dvb 
jito!” 

17Bulv birwqnum, “Ngulug alaq si wtw taqang gola ngui cinyi go dootwq do.” 

18Kokw so Jisu benum, “Hoq tulu ham ngoqg dookub bvato.” 

19Mwv nyi tulungam misab talap ww aoho doom dvb jinum. Kokw so mwv wtw 
taqangam la ngui cinyiam naal bvvtwl ao gvdab koodul Pwnboam paqnum. 

Kokw so wtwngam pingmwql buu tulungam jinum, ho buu tulungv ham nyi 
tulungam jinum. 

20Nyi vxiv ayeq dvdeq dvb dvnum kokw so buu tulungv huc cwyw leq cinyi go 
bulug dvleqngam dorkum kunum. 

21Hoqho dvnbov nyem himy tulungam bepa maab nyeganga hvnam mam 
xikanamv lwwyw ang gob nyinum. 

Jisu Iss Aoho Wnam 
(Mk 6:45-52; Jn 6:15-21) 

22Kokw so Jisu nyi tulungam wwm dukub kanam ywwtwl mwwg buu tulungam 
swp aob caol swnyiq kvtin gonwb rabco yaatwk hvl kanamnum. 

23Nyi tulungam wxo mvtkul mwv puutu golo vpwb xumtab caonum. Kokw so 
ariyum nagub hoq ditaqho Jisu vp-cwkwb doonum. 

24Hoq ditaqho swpv sugur hoqgv swnyiq ura aado ho doonum, ho suduq-duql 
hoo dooiyv yiturl ko-gab swpv yookub-yaaxeql swnyiq uraho nyidul doonum. 

25Arkomc poroq xoqd ditaqho Jisu buu tulug dookub iss aob lvpiangv korl 
haanum. 

26Kokw so mwam iss aoho lvpiab korl haanam mam kaapa tvl boswl lomnum. 
“Iss oram go!” hvl benv boswl sogoqnum. 

27Jisu nyory alwb bulam agam goorwql mwv benum, “Haakam to! Ngo sulak. 
Bos maabv!” 

28Ho Pitor benum, “At Sw, jvqtw jaqb no jaqloqkam ngam noqg dookub iss aob 
haam tvb.” 

29Jisu birwqnum, “Kv haato!” Hoqgab Pitor swp hoqgv ipoq layil iss aob Jisug 
dookub wrabnum. 

30Hvbmabde vc alwb dooi yinam mam hempa tvl mwv bos kalam iss urab 
holwq tanum ho mwv xabl benum, “At Sw, ngam ywwtwb!” 

31Ho Jisu nyebia alwb ijin banv mwam nootu tvl benum, “Noqg mwwjwngv 
hwiyw go! No hoggab mwum dvn?” 

32Kokw so bunyi vnyi bwbwngv swp aob caokunum ho dooiyv kam yingin 
kunum. 

33Kokw so swp uraho doonbo buu tulungv Jisun xumnum. Bulv benum, “No 
jvqtw jaqb Pwnbog Ko Tuup goknyi!” 

Jisu Genvsaret ho Vcboam Mwpnam 
(Mk 6:53-56) 

34Kokw so swnyiq kvtin gonwb rabknum hoo Genvsaret gvdaho haanum. 

35Hoq gvdag nyi tulungv Jisun kaacinum. Hoqgab gvda taqg-loosaqb nyi kanam 
tvl diis-paap nampamho doonbo vcbo nyi tulungam mwwg dookub boa 
mvnum. 

36Mwam xuml benum vcbo nyi tulungam mwwg vj laqyap niqtuq gojaqkam 
gvbw mvtbvk hvl benum ho hvb gvbwbo mwlwngv vc hoqgv al kunum. 

Metiyu 15 

Ab-Apag Nyicw-mwcw 
(Mk 7:1-13) 

1Kokw so Parisi tulungv la Pvvb tomswrbo nyi ata go Jerusalem hoqgv haalayil 
Jisun toxnum, 

2“Hoggab noqg buu tulungv ngulug ab-apa tulug nyiswr-wswrnam nyicw-
mwcwngam tamab nyidwn? Bulv bulug alaqngam dvma daab hind bvkam 
losuql dvma do!” 

3Jisu bulam birwqnum, “Nulv hoggab Pwnbog gamlam tamab nulug atwg 
nyicw-mwcwngam ya haagab alwb nyidwn? 

4Hoggab Pwnbov benum, ‘No noqg ab-annam bugil swwto’ ho ‘Hiyv lajaqkam 
mwwg ab-annam almab bedwn mwam sim dvb nyitayin.’ 

5Hvbmabde nulv bedwn, 

6‘Ngoqg galoqkam nam svka kaan tanam mam Pwnboam aky jit kun’ hvl atwg 
ab-annam ximab nyidwn. Soq sib nulv Pwnbog gamlam ximab nulug atwg 
nyicw-mwcwngam xixo yarol nyidwn. 

7Kaak-takdvb nyinbo nyi tulu! Nyiqry kaanbo Aijaya nulug pagoqkam 
kvtaqjaqb bepwl ap pvvlaq pa! Mwv benum, 

8Pwnbov bedwn, ‘soq nyi tulu si ngam bulug agamv xitwqdvn, hvbmabde bulug 
hangv ngoqg galoqkv jvqtw jaqb aado hv doodwn. 

9Bulv ngam xumnamv niqtuq dooma, hoggab nyiig Pvvb mvnam mam ngoqg 
gaml jaqhvb tomswr dvn!’” 

Nyiam Kacdvb Mvnbo Hoolu 
(Mk 7:14-23) 

10Kokw so Jisu nyi tulungam mwwg dookub goqal bulam benum, “Nyiig ayeq 
urab haanbov mwam kacdvb mvma sud nvlak! 

11Hvbmabde ura hoqgv lengn bov mwam kacdvb mvdwn; sam tagabto hoo 
tacinto.” 

12Kokw so buu tulungv mwwg dookub haal benum, “Noqg benam mam tatwl 
Parisi tulungv bulug nyurungv tomur nyanba ham no cens i?” 

13Jisu birwqnum, “Ngoqg ao gvda tolo doonbo Abwg liimanam svvn nwwxiam 
busuql bupaq dvb nyitayin.” 

14Bulgab mwwdwq maab, nyiqca bo ajinam xilob swwgbov; nyiqca bo nyi akv 
nyiqca bo akwn bool wg baloqkam bunyi vnyi vnyiv ung golo holwq tayin.” 

15Pitor Benum, “Ngulam soq niitinam sam hindib bekin tvb.” 

16Jisu bulam birwqnum, “Nulv sija godab nyi asaqkam cenglv yaama da i? 

17Nulv sam cengma dvn? Hognvkv nyiig agam urab haadwn, hv ayeq urab 
haadwn ho kokwngam gv hoqgv agab lengd kun. 

18Hvbmabde hognvkv agam hoqgv lengdwn hoqgv hang ura hoqgv lengdwn, 
soq tulu si nyiam al maadwb kacdvb mvdwn. 

19Hoggab mwwg hang ura hoqgv mwwc-mwwyangv, nyi mengnamv, nywxw-
nyolam bwwxinamv, yocu-yabiongv, dvconamv, vm mvvnamv, xaalyob hvvky 
swwnamv, benyi-beyanamv. 

20Soq torab siilak nyiam dvrwq maadwb kacdvb mvdwn. Hvbmabde bulug 
benam hvb nulug alaqngam losuq maab dvnamv nyiam kacdvb mvma dvn.” 

Nyem Dvn Akwg Mwwjwnam 
(Mk 7:24-30) 

21Jisu hoq nyookam apaqpel Taiyar la Sidon nampam ogumho doonbo gvdab 
wleqnum. 

22Hoq gvdaho doonbo Kanaan nyem dvn ak mwwg dookub haal xabl benum, 
“Debidg Ko Tuup! Ngam aya mwwpa tvb! Ngoqg nyem ko akam oramv nootupa 
ho mwn sija yuugam tvl doodo.” 

23Hvbmabde Jisu nyem dvn akam hog agam birwq maanum. Mwwg buu tulungv 
mwwg dookub mvnyi-moiyul benum, “Mwnwn kanam tukul wm tuk! Mwn 
ngulug kokw kokwb wmin gvl tosup-taiyab dvb goodu do!” 

24Kokw so Jisu birwqnum, “Ngam sviya niikbo, Israel nyi tulu aro gab kanam 
pan.” 

25Hoqho nyem dvn akv Jisug dookub haabnv mwwg agahv lwbwngv kumbwl 
xuml benum, “Tomswrbo, ngam svka tvb!” 

26Jisu birwqnum, “Ko tulug dvsam naalayil iky tulungam hwrjnam si al 
maadwn. 

27Nyem dvn akv birwqnum, “Tomswrbo hv jvqtwngv jaqsu, hvbmabde iky 
tulungv at akwg vcin duduq dvngaram huku hoqgv yoql boam dvdnvlak.” 

28Jisu mwnwn birwqnum, “No nyem dvn no koi jaqg mwwjwbo gonyi! No 
hognvkam mwwlwqdvn ham noqg gab nyidwb nyitayin.” 

Jisu Vcbo Nyiam Vigo Mwpnum 

29Jisu hoq nyookam apaqpel wknv Galili swnyiq ogumho wc kunum. Hoo mwv 
puutu golo caol doonum. 

30Hoo nyi acam camt jaqg mwwg dookub vcbo nyiv vigo lvca bo, nyiqca bo, 
lukum bo, paca bo hoo luusaq-luusaqb vcbo nyiam boal haagnum hoo bulam 
Jisug al lwkwho joop jinum. Mwv hoq mwlwngam aldvb mwp jinum. 

31Nyi tulungv paca goocin maanboam goocin dvb, lvca boam al dukub ho nyiqca 
boam kaapa dukub mvnam mam kaapa tvl deedyjaq gokbo mwwnum ho Israel 
Pwnboam paqnum. 

Jisu Lwwyw Vpy Nyiam Hoonam 
(Mk 8:1-10) 

32Jisu mwwg buu tulungam ogum goqa banv benum, “Ngo soq nyi tulu sam 
mwwdwqdo, hoggab soolo aal loum paku ngoqg lvgab yvnamv, hoo sija bulug 
dvdwb dvs akukam dookma. Ngo bulam hog dvs ak dvdwb jimalo kanam 
namdwb nyima, hoggab lokam lamtaho tabtol doa tayi.” 

33Buu tulungv mwam toxnum, “Ngulam hogloqgv soq hvd nyi tulu sam dvgdwb 
soq deexa-rara so dvsam naalayil dvg tvk hvl bedwn?” 

34Jisu toxnum, “Nulug wtwngv toqkgo doodo?” Bulv birwqnum, “Wtw kvn gola 
ngui cinyio cimaqbo cinyi-cirumgo dootwq do.” 

35Kokw so Jisu nyi tulungam kedho doatvk hvl benum. 

36Ho Jisug hoq wtwngam la nguiyam alaqhv bvvtwl Pwnboam paql pingmwq 
tvl ham mwwg buu tulungam jinum, ho buu tulungv ham nyi tulungam hornum. 

37Bul mwlwngv ham dvtar nagub dvnum. Kokw so buu tulungv huc kvn go 
dvleqngam vmwq akaqkam dorkum kunum. 

38Nyem himiam bepa maab nyeganga hvnamv dvn boam xikanamv lwwyw vpy 
go nyiv dvnum. 

39Kokw so Jisu nyi tulungam kanam tukul mwv swp golo caol Magadan gvdab 
wknum. 

Metiyu 16 

Swrdorxeqb Bon Nyil Kaakinam 
(Mk 8:11-13; Lk 12:54-56) 

1Parisi nyi tulu ngvla Sadusi nyi ata go Jisug dookub haanum, hoo mwam pooka 
dvb mwwg Pwnbog lvgab doobanam mam bulv mwam swrjaqb bon ak nyil 
kaakin tvbwk hvl benum. 

2Jisu bulam birwqnum, “Doonyi haaxongam nulv bedwn, doonyiv altai hvl, 
hoggab doonyiv lwwlin pa.’ 

3Hoo ar komcam nulv bedwn, ‘Soolo nyodo hotayi, hoggab doonyi-poolv kaiya 
do ho kan do.’ Nulv swnyw-soolog mood soqg pagoqkam kaacin taxdvb nyinam 
mam kaalaq nyoma, hvbmabde doonyi poolam kaatwl doonyig al-kor deenam 
mam belaqdo! 

4Soolog nyi tulu si hog hwdgo almab la dvrwq maanbo nyiib nyidwn! Nulv ngam 
swrdorxeq bon lo nyil kaakin tvb hvdwn i? Kaakin ram! Nulam Jonag kaakinam 
swrdorxeq aoho asaq swrdorxeqgo kaakin dvb nyiram.” Kokw so bulam 
apaqpel mwv wleqnum. 

Parisi Tulug la Sadusi Tulug Opap 
(Mk 8:14-21) 

5Kokw so buu tulungv swnyiq kvtin gonwb rabdwkho wtwngam baqdwb 
mwwpa kumab baqk maab rabnum. 

6Jisu bulam benum, “Nulv atam Parisi tulug la Sadusi tulug opap hoqgv hengab 
suto.” 

7Buu tulungv bulug pengko ho goomin sunv benum, “Ngulv wtwngam baqbo 
jimatvl hoqgab mwv sam bedo.” 

8Bulv hognvkam bidunum ham Jisu cengnum, kokw so mwv bulam toxnum, 
“Nulv hoggab nulug wtwngam baqbo maak hvl nulug pengko ho goodu gvdwn? 
Nulug mwwjwngv anyo jijaq pa! 

9Nulv sija godab mwwcin maada i? Nulv ngo wtw taqangam nyi lwwyw ang gab 
pingmwqnam mam mwwgab kuma i? Ho kokw so hog hwd hucgo nulv 
doorkumnum? 

10Hoo wtw kvnam nyi lwwyw vpiam hoonam hoqgv nulv hog hwd hucgo 
dorkum kunum? 

11Nulv hoggub nyil ngo nulam wtw pagoqkam goomanam mam ham tacin 
maadwn i? Nulv atam Parisi tulug la Sadusi tulug wtw lo opap hoqgv hvvminl 
hengab suto!” 

12Kokw so buu tulungv tacin kunum, mwv bulam wtwho mviyonam opap 
bvrwqngam bemanyi, hvbmabde Parisi tulug la Sadusi tulug tomswrnam hoqgv 
aado ho dootwk hvl benam goknyi. 

Jisug Pagoqkam Pitorg Pwbw jaqb Benam 
(Mk 8:27-30; Lk 9:18-21) 

13Kokw so Jisu Sijariya-Pilipi nampam dook gvdab wnum. Hoqho mwv mwwg 
buu tulungam toxnum, “Nyi tulungv Nyia Ko Tuup akam hiyv jaq hvl bedwn?” 

14Bulv birwqnum, “Nyi tuugin Jon Baptist. Acam gon bedwn Ilija, nyi tulu gon 
bedwn Jerimiya ho ata gon begamv nyiqry benbo tulungv.” 

15Mwv bulam toxnum, “Nulv hog hvdwn? Ngam nulv hiyvjaq hvl bedwn?” 

16Simon Pitor birwqnum, “No jvqtw jaqb sima bo Pwnbog Ko Tuup, Ywwnbo 
akv.” 

17Jisu Pitornvn birwqnum, “Jonwg ko tuup Simon paqyalinco! Hoggab soq si 
hiyvg nyia ko galoqkv haama pan, hvbmabde soq si ao gvda tolo doonbo ngoqg 
Abv nam jvqtw jaqb belin mvdwb jipan. 

18Hoqgab nam ngo bedwn, Pitor; no wlwngv, ho soq wlw aoso ngoqg dvrwq 
namlongam mwgwl mvrab tayin ho sigv kam sam mviya nyoram. 

19Ngo nam ngoqg ao gvdag Lvpwg sabi ngam jitayin; no hognvkam gvda gvt so 
mutum tayin ham ao gvda tolokam mutum tayin, ho hognvkam no gvda gvt so 
mvko tayin ham ao gvda tolokam mvko jitayin.” 

20Kokw so Jisu mwwg buu tulungam hiyv nvkam mwv Ywwnbo ak hvl bekin 
maabwk hvl yvtw pal apnum. 

Jisu Mwwg Hentwr Henl Sidynam mam Bekinam 
(Mk 8:31—9:1; Lk 9:22-27) 

21Hoq moodjaq hoqgv Jisu mwwg buu tulungam bedar cekarl bekinnum, “Ngo 
Jerusalem wl nyiixa nyi tulug, nyub buda tulug ho Pvvb tomswrbo nyi tulug alaq 
hoqgv hentwram hendwb nyiky tayin. Ngam sidkub meng tayin, hvbmabde aal 
loum kokwngam ngo swwgwb lokta turab tayin.” 

22Pitor mwam boogin banv yolu ruqnum, “At Sw, nam Pwnbov hvb nyim dvb 
jima bvka! Hoqhv nywywngam nyima bvka!” 

23Jisu nywwkar nywarl kaatwl mwv Pitornvn benum, “Ngoqg ogum soqgv aado 
wggin to Ui! No ngoqg lamta lo duqtup ter gob nyido, hoggab noqg mwwnamv 
Pwnbo galoqkv haama hvbmabde nyia ko galoqkv haapa.” 

24Kokw so Jisu mwwg buu tulungam benum, “Hiyv nyiv ngoqg kokwb wba dvb 
mwwdwn, mwv atam ludum sudub nyiky tayin, ho mwwg atwg daapongam 
jootwl kokwb wmin gvdwb nyitayin. 

25Hoggab hiyv nyiv atwg swwgam ywwtws mwwdwn, mwv ham yuupaq 
mvtayin; hvbmabde hiyv nyiv mwwg swwgam ngoqgab yuupaq mvtayin ham 
mwv kaapa taikun. 

26Nyi ak mwv gvda gvt mwlwngam kaapa sutwl atwg swwgam niim suba lo 
hognvk niqtuqkv dootayin? Hog gode kaaparam. Swwgam kwly naadwb hog 
gokam hoq simp dooma dvn. 

27Hoggab Nyia Ko Tuupv oyu maadab Abwg yuunamho mwwg ao gumtw lvgab 
haatayin, ho mwv nyi vxiam at atwg bon nyinam nyijongam jitayin. 

28Ngo nulam bitwl bedwn, nulug pengko soq tuugin Nyia Ko Tuupv Lvpw atwb 
nyil haama deedib simab doody bo doodo.” 

Metiyu 17 

Jisug Swlynam 
(Mk 9:2-13; Lk 9:28-36) 

1Aal looxwg kokw so Jisu mwwg lvgab Pitor, Jems hoo mwwg bor Jonnvn puutu 
ao golo bulam vpwb boobwql boocal caagnum. 

2Bulv Jisun kaagabl doodu dukho mwwg nyuqmv doonyi huunam hvbjaq 
huunum hoo mwwg vj koonamv kwlwq-kvlaqb puulu rusub huurabnum. 

3Hoq kokwb Jisug buu oumv Mojes la Ilijanvn Jisug lvgab goorwq dvb 
kaapanum. 

4Hoqgab Pitor Jisun agam goobnv benum, “At Sw, ngulug so doonam si aljaq pa! 
No mwwlwq dvnyiloqkam, ngo tombu lo oum go mvtayin, akwn noqg gab, 
akwn Mojes gab ho akwn Ilija gab.” 

5Mwv goodul doodu dukho huuda kvlabo doomwq ak bulam pulubnum, ho hoq 
doomwq ura hoqgv agam yal ak dulinv benum, “Soq ak si ngoqg tumanam Ko 
Tuupv, mwwg lvgab ngoqg hangv xumtw-twiya dvn mwwg benam mam 
tagabto!” 

6Kokw so buu tulungv soq agam yal sam tapa tvl boswl loma lomtwram 
lomnum, hoqgab kedib nyuqm mam pvxwtvl doonum. 

7Jisu bulug dookub haal bulam idaql mwv benum. “Gorab tuku. Bos maabv!” 

8Kokw so nywrab bulv kaanamv Jisun aron kaapanum hvbmabde hiyv nvkam 
kaapa maanum. 

9Bulv puutu hoqgv ipoq dukho Jisu bulam gaml jil benum, “Nulv hiyv nvkam 
nulug soq nyiqry kaanam sam Nyia Ko Tuupam sinam hoqgv swwgwb purab 
maad deedib bekin maabwk hvnum.” 

10Kokw so buu tulungv Jisun toxnum, “Hoggab Pvvb tomswrbo tulungv Ilija 
otuqb haaco tainvk hvl bedwn?” 

11Jisu birwqnum, “Ilija jvqtw jaqb haaco tayin, ho mwv haacol hog mwlwngam 
mwx-mvaql aptayin. 

12Hvbmabde ngo nulam bekin dvn Ilija oyu maadab haapa kun hvbsujaqkam 
nyi tulungv mwam kaacin maanum, hvbmabde mwam bulug hang mwwlwqkob 

hang xumdwb mvnum. Hoqhvb kalam Nyia Ko Tuupam mvnyi-mviyal 
mvtayin.” 

13Ho buu tulungv Jon Baptistg pagoqkam bulam mwv benam gob tacinum. 

Sony Cenam Himy Ak Jisu Mwpnam 
(Mk 9:14-29; Lk 9:37-43) 

14Kokw so nyi tulug pvtw pengko ho hookur dwkho nyi ak Jisug dookub haabnv 
mwwg agahv lvpia kumbwl 

15hoo benum, “Tomswrbo, ngoqg ko tuup sam aya mwwpa tvb! Mwv svmeqdo 
ho hentwr jaqb vc do hoggab mwv lokam wm urahv ho iss uraho haadwn. 

16Ngo mwam noqg buu tulug dook bvkam baqanum hvbmabde mwam mwp 
nyomanum.” 

17Jisu birwqnum, “Mwwjw maanbo ho almanbo nyi tulu! Ngo hog hwdgo nulug 
lvgab dootayin? Hog hwdgo ngo nulug lvgab dooba dvb nyitayin? Nyega ko 
akam soq ngoqg dookub baqato!” 

18Jisu sonyiam yolu ruqxy kalam, sonyiv nyega ko hoqgv lengknum ho nyega ko 
akv al kunum. 

19Kokw so buu tulungv Jisug dookub haal mwam toxnum, “Ngulv hog nyitwl 
sonyiam ruqxa nyomanum?” 

20Jisu birwqnum, “Soq si nulug mwwjwngv koi maagam gab nyinum. Ngo nulam 
jvqtw jaqb bedwn, nulug mwwjwngv ywwm aaxy hwdgo doonyiloqkam, nulv 
soq puutu sam ‘Soqgv alo wn!’ hvl bebaloqkam soq puutu si wtayin. Nulv hog 
nyinyi maanam dooram!” 

21Hvbmabde dvmab vrrw rwl xumnamv sam ruqlin tayin. 

Jisu Mwwg Sinam Pagoqkam Bekinam 
(Mk 9:30-32; Lk 9:43-45) 

22Kokw so buu tulu mwlwngv olum gob Galiliho hookum dukho Jisu bulam 
benum, “Nyia Ko Tuupam nyi tulug alaqho gvqlwq tagdo, 

23“hoo bulv mwam meng tayin hvbmabde aal loum kokwngam swwgwb turab 
mvtayin.” Buu tulungv ham tatwl vcjaqb mwwdwqnum. 

Xumk Nam gab Nyooga Jinam 

24Kokw so Jisu la mwwg buu tulungv Kaparnahum haadwk ho xumk nam gab 
nyooga konbo tulungv Pitor dookub haal toxnum, “Nulam tomswrbo akv xumk 
nam gab nyooga jis i?” 

25Pitor birwqnum, “Vv, jidwn.” Kokw so Pitor nam urab haada kalam, Jisu 
otuqjaqb toxnum, “Simon, no hoggub mwwdwn? Soq gvda gvt soq lvpw at 

tulungam hiyv nyooga jidwn? Gvt at nyiv jid nvi yv ma hvbmabde nyoodo nyiv 
jidwn?” 

26Pitor birwqnum, “Nyoodo nyi tulu galoqkv.” “Hv alpa, Jisu birwqnum, 
“Hvnyiloqkam gvt atv atwg gvda lo nyooga jidwb nyima dvn yv? 

27Hvbmabde ngulv soq nyi tulu sam nyimur nwma. Hoqgab swnyiqb wgdvl 
vkar paqta, ho vkar gamconam ngui ciram agam kuqkoql kaab nyiloqkam no 
tayin taqg kaapa tayin, ham bvvlayil noqg gab xumk namho nyooga jita. Ham 
bvvlayil ngulug nyoogangam jita.” 

Metiyu 18 

Hiyv Mwlwngam Koi Yaadwn 
(Mk 9:33-37; Lk 9:46-48) 

1Hoq agarho buu tulungv Jisug dookub haabnv mwam toxnum, “Ao gvdag Lvpw 
tolo hiyv mwlwngam koi yaadwn?” 

2Ho Jisu himy ko ak goqa banv bulug agahv daqm tvl bulam 

3mwv benum, “Ngo jvqtw jaqb bedwn nulv nulug hangam mwwkurl himy tulug 
hang hvb nyima baloqkam nulv nywywngam ao gvda Lvpwngam kaapa 
nyoram. 

4Ao gvdag Lvpw tolo mwlwngam koi yaady bo akv atam anyo dvb mvsul soq 
himy ak sib nyinbo ak gab doodwn. 

5Hiyv nyiv soq svk himy ko akgon ngoqg emin gab svgagvrwq dvn hoq nyi akv 
ngam svgagvrwq dvn. 

Nyic Nyim dvb Pwqnam 
(Mk 9:42-48; Lk 17:1-2) 

6“Ho hiyv akgon soq svk anyo akam, ngam mwwjw boam nyic nyidwb jitayin 
hoq nyi akam lwwpo ho wlw pvqlwqtvl mwam sa-svlo urajaq golo tuulwqnamv 
mwwg gab altayin. 

7Gvda gvt si nyi tulungam bulug mwwjwnam hoqgv duleql geqm dvb jinbov soq 
svkv nyikil doos tayin, hvbmabde soq sam nyigbo ak gab mwwdwqnamv! 

8“Noqg alaqngv hvbmab lvpiangv nam nyic nyim dvb jipa loqkam ham pal 
hurxa to! Lvpia lwnyi bwbwngam la alaq lvqnyiam baqtwl ui nyookub 
nywywngam miqmabo wm mvramho nwrba cwtam gob haal doom mam 
lingsam all alaq akwn baqmakam swwgam kaapal swwnamv alyatayin. 

9Noqg vnyiq nyiqgwn nam nyic nyim dvb jipa loqkam ham harlin harpaqto! 
Hoggab vnyiq nyiqnyi bwbwngam baqtwl ui nyookub nywywngam miqmabo 
wm mvramho nwrba cwtam gob doom mam lingsam vnyiq cikin gon baqtwl 
swwgam kaapal swwnamv altayin. 

Niikbo Sviyangam Doocnam 
(Lk 15:3-7) 

10“Mwwgabto, nulv anyobo torab sam hiyv nvkam mwwnyi maabv. Ngo nulam 
jvqtw jaqb bedwn, ao gvda tolo bulug ao gumtwngv looxiam ao gvda tolo 
doonbo ngoqg Abwg kaagalo doodwn. 

11Nyia Ko Tuupv niinboam ywwtab haadwn. 

12“Sviya lwwg daqgbo nyi akwg sviya doorgin nyiiba loqkam hoq nyi ak hv 
hoggub mwv ham nyidwn ham nulv cens i? Mwv sviya cam kiya leq kiyangam 
puutu bviywrg ww hwwtaqho apaqpel mwv gaqxarl niikbo sviya dooram 
meekar ram i? 

13Ham mwv kaapa yukam, ngo bedwn, mwv sviya cam kiya leq kiya niimabo 
gab hemp ponam mam laabo yaab hoq dorkin gab hemp pobin yaadwn. 

14Soq sib kalam Ao gvda tolo doonbo nulug Abv nulug pengko lo anyo akgon 
hiyv nvkam niim dvb mwwma dvn. 

15“Noqg bor akv nyic nyipa loqkam no mwwg dookub ogum haal mwwg 
nyixiaqnam mam mwam kaakin to. Hvbmabde no sam nunyig pengko lo vpwb 
nyisil nyis-kaasto. Mwv noqg benam mam tabaloqkam noqg boram kaapa 
pakun. 

16Hvbmabde noqg benam mam tama baloqkam dvrwqbo potangv benam hvb 
vnyi go noqg lvgab ho agam gamxiam nyi vnyi oum mam tvdy mvdwb ho hvvky 
swwm dvb nyito. 

17Hookam mwv bulam tama baloqkam dvrwq namlongam pui bekinto. Hoq 
kokw jaqb dvrwq namlo benam mam tak mabaloqkam mwam Nyoodo nyi ho 
nwd xipa maadwb mvtku, gvda nyooga kokarbo ak gob mvto. 

Mutumnam la Mvkonam 

18“Ngo nulam mwlwngam bekin dvn, nulv hognvkam gvda so mutum tayin ham 
ao gvda tolokam mutum tayin, ho hog nvkam gvda so nulv mvko tayin ham ao 
gvda tolo kam mvko jitayin. 

19“Ngo nulam akta bekin dvn, gvda so nulug pengko lo vnyi go hang pwkin gob 
mwwl loomin sul xuml hog ak kobaloqkam, ham ao gvda tolo doonbo ngoqg 
Abv nulam niqtuq lengdwb nyijtayin. 

20Hoggab hogloqho vnyi oum go lvkin gob ngoqg emin gab dookum dvn hoqho 
ngo bulug lvgab dooba dvn.” 

Apaq Jima bo Nyera Akam Doocnam 

21Pitor Jisug dookub haanv, “At Sw, ngoqg bor akv ngam nyimur murdul dooba 
loqkam ngo hog hwdgo mwam hoo lukgo himwl apaq jitayin, kvn go i?” 

22Jisu birwqnum, “Kvn gotwq ma, hvbmabde cam kvnleq kvn go. 

23Hoggab Ao gvdag Lvpwngv sib nyidwn. Lok Lvpw at ak doonum, mwv mwwg 
nyera tulug nyinam wnam mam miidil kaaka dvb mwwnum. 

24Mwv hvb nyirab dvkho mwwg galoqkv twngk lwwyw wyw go dvgo kunbo 
nyera ak mwwg ogumho boanum. 

25Nyera ak hv mwwg dvgongam hiqn nan dook maab nyiknum. Hoqgab lvpw at 
akv mwam la mwwg nywxw ko tulungam hoo mwwg nam hoqg hog 
mwlwngam puqg dukul dvgongam hiqtkuk hvl gaml jilin kunum. 

26Nyera akv lwbw kumbw tvl lvpw at agaho xuml benum, Ngam meeg kaaya 
tvb ngo noqg hog mwlwngam jikur tayin. 

27Lvpw at akv mwam aya mwwpanv, mwwg nyera hoqg dvgongam apaq jitkul 
hoo mwam tooxa jiknum. 

28“Hvbmabde kokw so hoq nyi ak hv agab lengnv mwwg nyera ak mwwg 
galoqkv twngk luum go dvgo bo akam kaapanum. Mwv hoq nyera hoqg dumpo 
lwwpongam swwgab tvl hiqcuq tanv ngoqg galoqkv noqg dvgongam vnwqb 
jitkuk hvl mwv benum. 

29Mwwg nyera ajin akv lvpia nootul xumknv mwam benum, ngam meeg kaaya 
tvb, ngo nam mwlwngam jikur taikun. 

30Hvbmabde mwv ham tamanum, mwam pvtwq uraho mwwg dvgongam 
pwma deedib tuml apkunum. 

31Soq nyinam sam nyera asaq tulungv kaapanum, hoo lvpw at dookub wbnv 
hog mwlw luuxiam bekinnum. 

32Ho mwv nyera ak ham urab goqanum hoo mwv benum, ‘Niqtuq doomabo 
nyera!’ ‘Ngo noqg dvgongam pw-hwwma, no mvnyi-moiyul betwl apaq jitkun. 

33Ngo nam aya mwwpa namhvb no kam noqg nyera ajinam aya mwwpa kinum.’ 

34Lvpw at akv hang lingtwr kunv nyera akam pvtwqhv dvgo mwlwngam jikur 
maad deedib laqm-baqm dvb pvtwqb kanam kunum.” 

35Kokw so Jisu bitwr-benyaho benum, “Hoq hvbkalam nulug boram nulug hang 
ura hoqgv apaq jima baloqkam ao gvda tolo doonbo ngoqg Abv kam nulam 
vxiam hvbkalam nyitayin.” 

Metiyu 19 

Nyem mam Apaqnam 
(Mk 10:1-12) 

1Jisu soq tulu sam bexo kokw so mwv Galili gvdangam apaqpel Jordon pobu ked 
gonwb Juhudi gvdab wnum. 

2Nyi nyicam camtjaqgo mwam wmin gvnum, mwv bulam mwpnum. 

3Parisi ata go mwwg dookub haabnv mwam pookal tamnum, “Ngulug Pvvbv 
nyegangam twq mwwg mwwlwqkob nywxwngam apaqdvb gamlv doos i?” 

4Jisu birwqnum, “Nulv Dvrwqbo potalo kol otuqjaqho Pwnbo akv nyi tulungam 
nyem gola nyegab pwnum hvl xeqpwl apnam mam kaapa ma i? 

5Hoqgab Pwnbov benum, ‘Soq pagoq gab nyiv mwwg atwg ab annam apaqpel 
mwwg nywxw lvgab lokub dooba tayin, ho vnyi si akin gob nyitayin.’ 

6Hoqgab bulv sija vnyi maadkun hvbmabde akin gob nyidkun. Pwnbov akin gob 
mvknam mam nyiv mvpin mvra dvb nyiram.” 

7Parisi tulungv mwam toxnum, “Hvnyiloqkam Mojes hoggub nyegangam 
mwwg nywxwngam apaq kunam pota jitwl wwm tukuk hvl pvvb sam jipan?” 

8Jisu birwqnum, “Mojes ngulam nywxwngam apaq mvdwb gaml jinam si 
hvbaloqkam nulam tomswr lama ko-gab, hvbmabde bvl pwdwkho hoqhvb 
nyimanum. 

9Hoqgab ngo nulam bekin dvn, yocu-yabio nyima mvtwl, hiyv mwwg 
nywxwngam apaqdvn, hoo nyem asaq ak naadwn, mwv bwwxin bob nyidkun.” 

10Mwwg buu tulungv mwam benum, “Soq sib nywxw-nyol pengko ho nyim 
mam lingsam nywxw-nyol booma kam apaqnamv alya, nyem naamanamv 
alya.” 

11Jisu birwqnum, “Mwlwngv soq sam nyila maadwn, hvbmabde Pwnbov 
lvqcnam nyi tulungv aro sam nyiladvn. 

12Hoggab nyi tuugin nyem naamanam hv pagoq asaq asaqkv doodwn. Nyi 
tuugin bulam annwg kepo hoqgv dwr buqtaqnam gab nyidwn, ho nyi tuugin 
nyiv hvb mvnam gab nyidwn, ho nyi tuugin Ao gvda Lvpw gab nyem naama 
dvn. hiyv nyiv soq tomswrnam sam tal nyib mwwdwn mwam sam nyimto.” 

Jisu Himy Tulungam Lvqcnam 
(Mk 10:13-16; Lk 18:15-17) 

13Nyi tulungv himy ko tulungam Jisug dookub boal mwam bulug aoho alaq idaql 
bul gab xumdvb haagnum, hvbmabde buu tulungv nyi tulungam yolu ruqnum. 

14Jisu benum, “Himy ko tulungam ngoqg dookub haamto, bulam bitur maabv, 
hoggab Pwnbog Lvpwngv bulug hvb nyinbo nyi tulu gab doodwn.” 

15Mwv bulug aoho alaqngv idaq peekul hoqgv wleq kunum. 

Nyetbo Yaapa Nyi 
(Mk 10:17-31; Lk 18:18-30) 

16Lok nyi ak Jisug dookub haal mwv toxnum, “Tomswrbo, ngo nwrba cwtam 
swwgam kaapa dvb hognvk albo bonam nyidwb nyitayin?” 

17Jisu birwqnum, “No ngam hoggab albo pagoqkam toxdvn? Albo akin gotwq 
doodwn, nwrba cwtam swwgam kaapa dvb no mwwd nyiloqkam gaml tulu sam 
bugil swwto.” 

18Mwv toxnum, “Hognvk gamlam?” Jisu birwqnum, “Nyi mengmabv, nywxw-
nyol bwwxin maabv, dvco comabv xaalyob hvvky swwmabv, 

19noqg ab annam xito, ho noqg door-doopwngam no atam aby sunam hvb 
bulam aby boto.” 

20“Ngo soq mwlw gaml sam bugil tal swwpa kun, hvl yaapa akv birwqnum, soq 
aoso ngoqg hognvkv nyis-nyipw maanamv doodwn?” 

21Jisu mwam benum, “No niqtuq nyilin dvb mwwd nyiloqkam wg dukul noqg 
doognam hog mwlwngam puqta ho jwwgw homabo nyi tulungam jipaqta, ho 
ngoqg kokwb wmin gvto.” 

22Kokw so yaapa nyi akv tatwl hangv mwwdwq kunv wleq kunum, hoggab mwv 
vigo nyetbo nyiib nyinum. 

23Jisu mwwg buu tulungam benum, “Ngo bitwjaqb nulam bekin dvn, Ao gvda 
Lvpw lo nyetbov haanyiram. 

24Ngo lokta betin dvn, nyet nyiv Pwnbog Lvpwb haanamv peqs silo ukob svjin 
ngwcoqnamv nyingam yaatayin.” 

25Buu tulungv sam tatwl swrjaqb mwwl lomnum, ho toxnum, “Hvb nyiloqkam 
hiyv ywwt ywwnam sam kaapa nyotayin?” 

26Jisu bulam rogab lalal kaabnv benum, “Soq si nyia ko gab nyila maanamv, 
hvbmabde Pwnbog gab soq si nyipw maanamv.” 

27Ho Pitor birwqnum, “Kaato, ngulv hog mwlwngam apaqpel noqg kokwb 
wmin gvikun ngulv hognvkam kaapa tayin?” 

28Jisu bulam benum, “Ngo nulam jvqtw jaqb bedwn, Nyia Ko Tuupv mwwg 
yuunam Dootam pwqlw Nitbo Gvdaho dooikam nulv ngoqg kokwb wmin gvnbo 
wyw leq vnyiv nulv Israel nyob wyw leq vnyiam pw-hwwdwb dootam ho 
dootayin. 

29Hoo hiyv ngoqg pagoq gab nammam, vbw-bor tulungam, any-bwrm 
tulungam, ab-annam, nywxw-koam hoo noosu rongongam apaqpel wmin 
gvnbo nyi tulu ham laabo yaab lwwyw go kaapa tayin hoo bulam nwrba cwtam 
swwgam jitayin. 

30Hvbmabde nulug pengko lo vigo otuqb wnbov kokwb wtayin, hoo kokwb 
nyinbo otuqb nyitayin. 

Metiyu 20 

Bon Nyinbo Tulungam Doocnam 

1“Ao gvdag Lvpwngv nyi ak ar komcam gorab layil mwwg roo boolu ho bon 
nyim dvb bon nyijobo nyi akam ree goqnam hvb nyidwn. 

2Mwv nyi tulungam aal loam rup twngk kabar barg nyijongam jidwb hvl bir 
minsul ap kunum, ho mwv bulam mwwg roo boolu urab bon nyim dvb hvl 
kanamnum. 

3Kokw so mwv doonyiv caada dvk mood ditaqho kwm-kor mvkwb lengb nv nyi 
acamgo hog nyimab doodu bo nyi tulu go kaapa tvl 

4bulam benum, ‘Nulv kam wgdvl boolu ura alo bon nyita ngo nulam nyijonam 
henl alwb jitayin.’ 

5Kokw so bon nyitab wnum. Ho kokw so doonyiv caato dukho doonyi taab 
moodho la itoq duk moodho hoq nyinam akinam mwv nyinum. 

6Ariyum doonyi haasv twqb nyid moodho lokta kwm-kor mvkwb wnv nyi ata 
gota doqdunam mam kaapa tvl, mwv bulam benum, ‘Nulv hog nyitwl aal 
loopwngam so daqmin dvn.’ 

7Bulv birwqnum, ‘Hiyvkam ngulam bon nyijo tvk hvl goqma.’ Mwv bulam 
benum, ‘Nulv wgdvl ngoqg boolu lo bon nyita.’ 

8“Kokw so ariyumho boolu atv nam atam benum, ‘Bon nyinbo tulungam goql 
bulug nyijongam bulam kokw jaqb goqnyul goqanam hoggv naarab gvdwl 
goqconam nyi tulungam jitwrnum.’ 

9Ariyum moodho bon nyirabo tulungam rup twngk kabar barg jinum. 

10Kokw so bon nyijo mvdwb goqconam nyi tulungam bulug nyijongam jid 
moodv haaknum, bulam meeg vigo jiyi nvp hvl mwwnum, hvbmabde bulam 
twngk kabar barsaq gotwq jiknum. 

11Bulv twngkam naajo ywwtwl bon nyimbo akam haqbnv benum. 

12‘Soq goqnyunam nyijobo nyi tulu si wm swlw durgob twq bonam nyinum, 
hvbmabde ngulv aal loopw doonyi ogho bonam nyit kun, hvbsujaqkam no 
bulam jinam hvbkalam ngulam jipa,’ hvl benum. 

13“Boolu at akv bulug pengko hoqg akwnam benum, ‘Tagabto ajin, ngo nulam 
nyixiaq maaslak no aal loopw go bon nyijongam rup twngk barg naadwb hvl 
loor maanum i? 

14Noqg nyijongam naatku ho nammwb wnku ngo kokw jaqb boanum nyijobo 
nyi sam nam hog hwdgo jitkun hvdkalam go mwam ngo jitayin. 

15Ngo ngoqg twngkam ngoqg mwwkub nyiyin maad nvi yv? No ngoqg twngkam 
ngoqg jiga alwb jinam mam kaatwl no ham kaaneq dvn i?’” 

16Jisu bitwr-benya so benum, “Kokwb nyinbo tulungv otuqb hoo otuqb nyinbo 
tulungv kokwb nyitayin. Hoggab goqnamv vigosu, hvbmabde xuqnamv 
anyogo.” 

Jisu Luum dvb Mwwg Sigam Goonum 
(Mk 10:32-34; Lk 18:31-34) 

17Jisu Jerusalem coodul doodwkho mwwg buu wyw leq vnyiam vpwp goqbwq 
banv bulam wjo ywwtwl goosil gookinum. 

18Bulam mwv benum, “Tagabto, ngulv Jerusalem coodu dvn, Nyia Ko Tuupam 
nyub buda tulug la Pvvb tomswrbo nyi tulug alaqho gvqlwq tayin. Bulv mwam 
sim dvb pvvb patayin. 

19Ho hoq kokwb mwam Nyoodo nyi tulug alaqho jilwqtvl, mwam bej-bepar 
betayin, xipwql mvtayin, ho mwam daapo aoho mengtayin, hvbmabde aal loum 
deen aalho mwam swwdkub swwgab lokta purab taikun.” 

Jebedi Nywxw Hoqg Konam 
(Mk 10:35-45) 

20Kokw so Jebedig nywxw akv mwnwg ko tuup vnyiam bool Jisug dookub haal 
mwam xuml hog ak konum. 

21Jisu mwnwn toxnum, “No hognvkv konw dvn?” Mwn birwqnum, “Ngam bir 
tvb soq ngoqg ko tuup vnyi sam no bir abwb swwikam akwn noqg laqc taqc ho 
hoo akwn noqg lvqbwqho dooba mvtbv.” 

22Jisu ko tuup tulungam birwqnum, “Nulv hognvkam kodwn ham nulv cengma? 
Nulv ngoqg hentwr twwn nan pvtaq taqkin ho twwla tayin i?” Bulv birwqnum 
“Vv, ngulv twwla tayin.” 

23Jisu bulam birwqnum, “Nulv jvqtw jaqb ngoqg twwnko pvtaqho twwtayin, 
hvbmabde ngoqg laqc-lvqbwqho hiyv doodwb nyitayin ham xuqnyi ram. Ngoqg 
laqc-lvqbwqlo doody boam ngoqg Ab mwx-mvaql bulam ap pakun.” 

24Kokw so buu wyw taqt gonhv soq sam tapa tvl hoq vbw-bor vnyiam hang 
lengnum. 

25Hoqgab Jisu bul mwlwngam olum gob goqkum banv benum, “Nulv cengdwn 
Nyoodo nyiig gora ab tulungv bulug nyi tulu aoho bulv hog mwlw nyidwb 
atoram doogdvn, ho xilo tulungv bulug lvgab hog mwlw pvvb padynam atoram 
bwwg dvn. 

26Hvbmabde soq nyinan si nulug pengko ho soq sib nyiram. Nulug pengko 
hoqgv hiyv akgon koiyib swwdwb mwwdwn hoq nyi ak hv mwlwngam kanam 
taiyabo nyiib nyitayin. 

27Ho hiyv nyiv otuqjaqb doodwb mwwdwn, mwv nulug nyerab swwdwb 
nyitayin. 

28Nyia Ko Tuupv xumk taab haamanum, hvbmabde xumtab ho nyi mwlwngam 
nyedar taab atwg swwgam jipaqtab haanum.” 

Jisug Nyiqca bo Nyi Vnyiam Mwpnam 
(Mk 10:46-52; Lk 18:35-43) 

29Jisu la mwwg buu tulungv Jeriko hoqgv agab lingdu dvkho, nyi acamv mwwg 
kokwb wdunum. 

30Hoqho nyiqca bo nyi vnyi go lamta bviywr ho dootwl Jisu wpeq dvk hvnam 
mam tapa tvl bunyiv sogoq goqnum, “Debidg Ko hosiq tuupa! Tomswrbo, 
ngulam anya mwwpa tvbka!” 

31Nyi acamv bunyiam yolu ruqnum ho cooikab dootwk hvl benum. Hvbmabde 
bunyiv laabo yaab sogoqnv benum, “Debidg ko hosiq tuupa! Tomswrbo, 
ngunyiam anya mwwpa tvbka!” 

32Jisu romo tvl hoo bunyiam goqnum. Mwv bunyiam toxnum, “Hog nvklo nunyi 
gab nyit bvk hvl bedwn?” 

33Vnyiv birwqnum, “Tomswrbo, ngunyiam vnyiq kaapa mvdwb jitbv!” 

34Jisu mwv bunyiam anya mwwpanum ho bunyig vnyiqngam idaqnum, ho dara 
bunyig vnyiqkv kaapa kunum ho bunyiv mwwg kokwb wmin gvknum. 

Metiyu 21 

Xitor-xilo gob Nyil Jerusalem Haanam 
(Mk 11:1-11; Lk 19:28-40; Jn 12:12-19) 

1Kokw so Jisu la mwwg buu tulungv Jerusalemb wdu dvkho Olib puutu ogumho 
doonbo Betpagi nampam mam wnwq kunum. Jisu mwwg buu vnyi gon soq 
agam sam bilwq banv kanam nvmlwqnum. 

2“Ngulug wga alo doonbo nampamho nulv nyebia jaqb svdam joobaq ak 
apnamgo kaapa tayin. Nulv ham poqsul ngoqg dookub boatab. 

3Ho hiyv akgon hog bebaloqkam mwam betamta ‘Nyiit at sam nyin sanam ak 
doopa hvta, hvl bebaloqkam mwv nyorib jitayin.” 

4Soq sib nyiknam si nyiqry kaanbov hognvkv benum ham niqtuq lengm dukub 
nyinum. 

5“Jaiyon bopam mam bekinto, kaato, noqg lvpw atv noqg dookub hoodu do! 
Mwv yanbov, mwv svdam aoho, hoo svdam ko ao golo caol haado.” 

6Hoqgab buu tulungv Jisu bulam hog hvl benum hvbkalam nyinum. 

7Bulv svdam annam la ko doram boanum hoo bulug vj koonam mam puutwl 
hoq aoho Jisu caol wnum. 

8Nyi tulungv bulug vjam lamtaho puup jinum, ho tuugin svvn haqbam pal lamta 
hv puup jinum. 

9Jisug haabo-langkwb wnbo nyi tulungv sogoq goql benum, “Debid ko Tuup 
akam paqto! At Swg emin gab haanbo akam Pwnbov aya tvka, Pwnbog eminam 
paqto!” 

10Kokw so Jisu Jerusalem urab haadwk ho bopam pvmpwngv hur marab durab 
nyianv nyi tulungv toxnum, “Soq si hiyv yu?” 

11Nyi tulungv birwqnum, “Soq nyi siilak Galilig Najaret hoqg nyiqry kaanbo 
Jisu.” 

Jisu Xumk Nammam Mvxaqnam 
(Mk 11:15-19; Lk 19:45-48; Jn 2:13-22) 

12Kokw so Jisu Xumk nam urab haaba kunv hoqg uraho puql hoo rvl doonbo 
nyi tulungam ruqlin kunum. Mwv twngk kwly bo nyi tulug twgwnam mam hoo 
pukum puql twgwl apnam mam likub-lexeql dvb mvnum. 

13Mwv bulam benum, “Dvrwqbo pota lo xeqpnamv doodwn, ‘Ngoqg nammam 
Swgw gwwkumko namgob goqdwb nyitayin; hvbmabde nulv sam dvcobo tulug 
kvs sigwb yaab mvgdo.” 

14Nyiqca bo hoo lvca bo nyi tulungv mwwg dookub haanum, ho bulam mwv al 
dukub mwp jinum. 

15Kokw so swrdorxeqb nyinam mam ho ko tulungv Xumk nam uraho, “Debidg 
ko tuup akam paqto!” hvl sogoql benam mam tatwl nyub buda tulungv la Pvvb 
tomswrbo nyi tulungv haaxaqnum. 

16Hoqgab Jisun toxnum, “Bulv hoghvl bedo ham no tapa do?” Jisu birwqnum, 
“Vv, ngo tapa do, Dvrwqbo potalo xeqpwl apnam mam nulvkam pooril kaapa 
ma i? ‘Nulv ko tulungam la ko hoiyinam jvqtw jaqb paqm dvb biswr aptayin.’” 

17Kokw so Jisu bulam apaqpel bopam hoqgv lengknv Betanig nampam uraho ai 
dooknum. 

Jisu Taoq Svvnam Beenam 
(Mk 11:12-14,20-24) 

18Ar rogin ho Jisu bopamb wkur dukho mwv kanonum. 

19Mwwg lamta wga bviywrho taoq svvn nwwg daqdwb kaapa tvl hoq svvn 
lwkwb haal kaanum hvbmabde aaxy cigukam kaapa maab nwmw arongam 
kaapanum. Hoqgab Jisu taoq svvnam benum, “No soolo galoqkv lokam aaxy 
xeekram.” Hoo hvl bedakalam taoq svvn hv sengknum. 

20Buu tulungv soq sam kaatwl lomnum. Bulv toxnum, “Hoggub jaqyu svvnv 
nyory jaqb sengpa kun?” 

21Jisu birwqnum, “Ngo nulam jvqtw jaqb bekin dvn, nulv mwam mwum maab 
mwwjw baloqkam nulvkam ngo soq taoq svvn sam mvnum hvbkalam hoqhvk 
atoram kaapa tayin ho sam aro twqma, hvbmabde soq puutu sam kam, ‘puutu 
no wto ho swnyiq urab atv gilwq suto hvl kam bedwb atoram kaapa tayin. 

22Nulv mwwjwl hognvkam swgwl kotayin ham nulv kaapa tayin.” 

Jisug Gora Abwb Swwnam Pagoq 
(Mk 11:27-33; Lk 20:1-8) 

23Jisu Xumk nam urab hookur kunv mwv tomswr swrdul doodwkho nyub buda 
tulungv la nyi nyiixa tulungv mwwg dookub haal mwam toxnum, “Nam hiyv soq 
atornam sam nyigdvn? Ho hiyv nam soq ator sam jinbov?” 

24Jisu bulam birwqnum, “Ngo nulam toxnam ak ngokam tox tayin, nulv ham 
ngam birwqto, ho ngo nulam hogloqgv ngo ator naal soq bon sam nyidwn ham 
nulam bekin tayin. 

25Jon atoram naalayil baptijum jinum soq sam Pwnbog galoqkv kaapanum ma 
nyia ko galoqkv?” Bulug pengko lo hwwmin sunum, “Nulv hog hvl betayin? 
Ngulv mwam ‘Pwnbog galoqkv haanum hvl bebaloqkam’ mwv ngulam betayin, 
‘hoggab nulv mwam mwwjw maanum?’ 

26Hvbmabde, ‘Nyia ko galoqkv haanum’ hvl besam kam, ngulv nyi tulungam 
bosdo. Hoggab nyi mwlwngv Jon Pwnbog galoqkv haanbo nyiqry benbo akv hvl 
ceng do.” 

27Hoqgab mwwtwr sutwl Jisun birwqnum, “Ngulv ham cengma.” Ho Jisu bulam 
benum, “Hvbnyiloqkam Ngo kam hogloq atorv naal sam nyigdvn ham nulam 
bekinram.” 

Ko Tuup Vnyiam Doocnam 

28“Nulv sija hoggub mwwdo? Lok ko tuup vnyi go doonbo nyi ak doonum. Ab 
akv vbw akwg dookub wbnv benum, ‘Ngoqg ko, no roo boolub wgdvl soolo 
bonam nyita.’ 

29Mwv birwqnum. ‘Ngo wnw ma.’ Hvbmabde mwv kokw so mwwkur banv 
wknum. 

30Hoqg kokwb ab akv bor akwg dookub wbnv benum. Mwv birwqnum. ‘Vv, ab 
ngo wtayin,’ hvbmabde kokw so mwv wkmab nyinum. 

31Soq vnyig pengko so hogloq ak hv benam mam tanum?” Bulv birwqnum, vbw 
ak hv. Ho Jisu birwqnum. “Ngo nulam jvqtwb bekin dvn, gvda nyooga kokar bo 
tulu ngvla meqjo bo nyi tulungv nulug otuq yaab Pwnbog lvpwngam kaapa 
cootayin. 

32Hoggab Jon Baptist nulam jvqtw lamta wdy koam kaakin taab haanum, 
hvbsujaqkam mwam nulv mwwjw maanum, hvbmabde gvda nyooga kokar bo 

tulu ngvla meqjo bo nyi tulungv mwam mwwjw kunum. Soq sib nyinam mam 
nulv kaat lakam kokw hoojaqkam nulug hangam nulv mwwkur kumanum ho 
mwam mwwjw maanum. 

Rongo Mvnbo Tulungam Doocnam 
(Mk 12:1-12; Lk 20:9-19) 

33“Doocnam lo akta tato,” hvl Jisu benum. “Lok nyi ak doonum. Mwv roo boolu 
ak mvtwl ham sulungv nwqlub apnum, ho roo aaxiam heexor tvl ala cookumko 
ung ak dukoql apnum, ho ham kaayal dook rvkyko nam akam mvnum, kokw so 
mwv hoq roo boolungam rongo mvnbo nyi tulug alaqho appel hoo 
nammamkam apaqpel gvda golo gaqkar taab wleqnum. 

34Kokw so roo aaxiam pud moodho, mwwg nyera tulungam mwv rongo mvnbo 
nyi tulug dookub kanam tvl mwwg aaxy naadynam pammam baqa tak hvl 
kanam nvmlwqnum. 

35Hoq rongo mvnbo nyi tulungv mwwg nyera tulungam nootul akwn 
jwwgurnum, akwn mengnum, akwn wlwngv hurx kunum. 

36Kokw so mwv lokta otuq hvbkalam nyera tulungam kanamnum, hoo bulam 
otuq nyinum hvb hvraq nyinum. 

37Kokw jaqso mwwg ko tuupam kanam banv benum, ‘Jvqtw jaqb ngoqg ko 
tuupam xiky tayin, hvl kanamnum.’ 

38Hvbmabde rongo mvnbo tulungv ko tuupam kaapa tvl, bemin sunv benum, 
‘Siik lak rongo atwg ko tuupv, kuj mwam mengpaqtuj, hoo mwwg gumnv ngul 
gab dootayin.’ 

39Kokw so hoqgab mwam nootul roo boolu agab seelin banv mengknum.” 

40Jisu bulam toxnum. “Kokwngam roo boolu atv haak baloqkam mwv hoq 
rongo mvnbo nyi tulungam hoggub mvtayin?” 

41Bulv birwqnum, “Mwv jvqtw jaqb hoq nyi almanbo nyi tulungam apaqram, 
mengtayin, ho roo boolungam nyi asaqkam mwam jidynam mam mood jaqkam 
jinbo rongo mvnbo nyiam jitayin.” 

42Jisu bulam benum, “Nulv lokkam Dvrwqbo potangv hog hvl bedwn, ham 
poory rika ma i? ‘Nam mvnbo tulungv haqpaqnam, ximab ngurxianam, wlw pw 
hv mwlwngam xibin yaanam wlw gob nyiknum. Soq sam At Sw nyinum, ho 
ngulv kaanamv sam swrjaqb kaado!’ 

43“Jisu hoq aoho kobwl benum. Pwnbog lvpwngam nulug galoqkv naareq layil 
hiyv vigo aaxy xeem dvn hoq nyi tulungam jitayin. 

44Ho soq wlw aoso hodaqbo nyiv vmwq yumgub nyitayin, hvbmabde hiyvg 
aoho soq wlw si hodaq tayin, mwam diikwr-tvmwr hvb miiriq riqpan hvb 
nyitayin.” 

45Nyub buda ngvla Parisi tulungv Jisug soq doocnam sam tatwl bulug 
pagoqkam bedbo mwwnum, 

46hoqgab, mwam nootu dvb tuugabnum. Hvbmabde nyi tulungam bosnum, 
hoggab Jisun nyiqry benbo akv hvl mwwnum. 

Metiyu 22 

Nyem Naal Durumnam mam Doocnam 
(Lk 14:15-24) 

1Jisu lokta nyi tulungam agam goodwkho doocil benum, 

2“Pwnbog lvpwngv soq sibjaq nyidwn; Lok lvpw at ak mwwg ko tuup gab hvl 
nyem naal durum rumdwb mwx-mvaqbo hvb nyidwn. 

3Durum kob haatwk hvl goql apnam nyi tulungam durum dvtab haatwk hvl 
goqm dvb mwwg nyera tulungam kanamnum, hvbmabde mwv haadwb 
mwwmanum. 

4Hoqgab mwv nyera asaqngam soq pui sam bilwqtvl kanamnam, ‘Ngoqg durum 
mam munu pakun, ngoqg svv oxbo jaqkam patab pakun, ho hog mwlwngam 
mwx-mvaql jotv dukub mvpa kun. Nyem naal durum rumk so haato!’ 

5Hvbmabde goqol apnam nyi tulungv tvmw-taiyonum ho bulug at ya bonam 
nyitab wnum, akwn mwwg rongob akwn mwwg noosub, 

6ho tuugin mwwg nyera tulungam nootu tvl jwwl pal ho bulam mengnum. 

7Hoqgab lvpw atv hang lingtwram lengknv mwwg sipai tulungam kanam tvl 
hoq nyi mengnyia bo tulungam mengm kunum, hoo bulug bopam mam wm 
tolwqnum. 

8Kokw so mwv nyera tulungam goqbnv bulam benum. ‘Ngoqg goqdumnam 
nyiin tulungv durum dvtab haakma ngoqg durum mam munu supa ku, ngoqg 
durum sam dvdy maan bogo. 

9Hoggab nulv nyob lamta paanwb lengdvl nyi gotwq bolo vigo soq durum gab 
goqta.’ 

10Hoqgab nyerangv nyob lamta paanwb lengb nv nyi gotwq bolo albo ge alman 
ge kaapanam gotwqb al-koram xumab mwlwngam boanum, hoo nyem naak 
nammv bwwr kunum. 

11Kokw so lvpw at akv nyiin tulungam kaatab nam urab haanum, ho mwv nyi 
ak nyem naal durumko lo vj koonam hvk vj kooma bo nyi ak kaapanum. 

12Lvpw at akv mwam toxnum, ‘Ajin, no hoggub nyil nyem naal dvpaqko durum 
ho dvtab haaikam vj koonam mam koomab uraho haapan?’ 

13Kokw so Lvpw atv mwwg nyera tulungam gaml jinum, ‘Mwwg al alaqngam 
leetwl aga kan twdwq alo hurpaqta, ho mwam alo exy dvxeql doomto.’” 

14Jisu bitwr-benyaho benum, “Vigo goqnum, hvbmabde xuqnamv anyogo.” 

Ngooga Jinam Pagoqkam Toxnam 
(Mk 12:13-17; Lk 20:20-26) 

15Parisi tulungv agam bexiaq baloqkam Jisun nootu dvb hvl ywrnum. 

16Hoqgab mwwg dookub bulug nyi ata gola Herod dvpar hoqgv ata go 
kanamnum. Bulv benum, “Biswrbov ngulv cengdwn no jvqtw agam mam bekin 
dvn. Ho hvb Pwnbog jvqtw jaqb hang mwwnam mam nyi tulungam bekin dvn, 
ho hiyv nvkam no haagabl tama dvn, 

17hoggub mwwdwn ham bekin tvb Romanam gvda nyooga jidwb nyid nvi yv 
ma nyima dvn?” 

18Hvbsujaqkam bulug nyisil nyidynam pagoqkam Jisu mwv benum, “Kaak-
takdvb nyil hang pwnyi bo nyi tulu, nulv ngam hog nyitwl pookal bwdwb 
baqgeq dvb nyidwn? 

19Ngam nyooga jinam twngk taiyin lo taqg jitbv!” Bulv twngk taiyin taqg jinum. 

20Ho bulam mwv toxnum, “Soq si hiyvg eminv ho hiyvn kvvyw kacdvb mvnamv 
doodo?” 

21Bulv birwqnum, “Sijargv.” Hoqgab Jisu bulam benum. “Hoqgab Sijarnvn 
jidynam mam ham Sijarnvn, hoo Pwnbon jidynam mam Pwnbon jito.” 

22Bulv soq benum sam tatwl lomnum. Bulv mwam apaq peekul hoo wleq 
kunum. 

Sinam Hoqgv Turknam Pagoq 
(Mk 12:18-27; Lk 20:27-40) 

23Hoq aal lookin ho Sadusi nyi tulu go Jisug dookub haabnv nyi tulungv sik bolo 
turab kuram hvl benum. 

24Bulv benum, “Tomswr bov, Mojes benum, ‘Nyi ak ko doomab sib nyiloqkam 
mwwg borv xwwmy akam nywxw sodwb nyidwn, hoo bulam ko dool hoq ko 
tulungam sikbo nyi hoqg kov hvl bedwb nyitayin.’ 

25Soq otuqho vbw-bor kvngo doonum, vbw jaqhv nyem naanum, hvbmabde ko 
doomab sileq kunum. Hoq kokwb hoq bor akv xwwmy akam nywxw sonum, 

26mwwg gab ko doomanum hoq kokwb oum deen borv doognum, hvb nyiknv 
kvn nagub mwlwngv vbw-borv doognum. 

27Kokw jaqso nyem akv siknum. 

28Ho sija sikbo tulungv swwgwb turab yukam hoq nyem akv hiyvg nywxwb 
swwtayin? Hoggab mwlwngv mwnwn nyem swwgnum.” 

29Jisu bulam birwqnum, “Nulv hwdgo nyimur do! Nulv Dvrwqbo potangam kam 
cengma, ho Pwnbog atoram kam cengma nyi. 

30Hoggab sikbo tulungv turab yukam ao gvdag ao gumtw hvb nyitayin, ho nyem 
naaram ho nyem jimin sukram. 

31Sikbo tulungv swwgwb turab deeknam mam Pwnbov nulam bekin kunam 
mam nulv Dvrwqbo potalo poory ripa ma i? 

32Pwnbov benum, ‘Ngo Abraham gv Aisak gv Pwnbov, ho Jakubg Pwnbov, mwv 
turl doonbo sima bo Pwnbov.’” 

33Mwwg tomswrnam mam tatwl nyi tulungv lomnum. 

Koi Albo Gaml 
(Mk 12:28-34; Lk 10:25-28) 

34Kokw so Parisi tulungv Jisu Sadusi tulungam gambeq maadwb agam mam 
bepak hvl tapa tvl dookum nyanum. 

35Bulug pengko hoqg Pvvb tomswrbo akwn Jisun pooka banv toxnum. 

36“Tomswrbo, gaml tulug pengko lo mwlwngam koi yaanbo Pvvb si hogloq ak 
hv?” 

37Jisu birwqnum, “Noqg Pwnbo At Swn noqg hvvjw-hara lvgab, noqg yvj lvgab 
hoo noqg mwwnam lvgab aby boto. 

38Soq si koi bvla otuqcob gaml jiknamv. 

39Hoqg dvqsin koibo gaml akv si, ‘Noqg door-doopwngam no atam abynam hvb 
aby boto.’ 

40Mojesg gamlv hoo nyiqry benbo tulug bvrwq niqtuqkv mwlwngv soq vnyi so 
doogw dvn.” 

Ywwn bog Pagoq 
(Mk 12:35-37; Lk 20:41-44) 

41Lok Parisi ata go olum gob doqkum doolum dvkho Jisu bulam toxnum. 

42“Ywwn bog pagoqkam nulv hoggub mwwdwn? Mwv hiyvg ko hosiv yu?” Bulv 
birwqnum, “Mwv Debidg ko hosiv yukv.” 

43Jisu bulam toxnum, “Hvbnyiloqkam hoggub Yalv Debidnvn bilwql mwam At 
Sw hvl benum?” 

44“At Sw ngoqg nyiit atwn benum: Ngoqg lvqbwq taqc so dooto hwdlo ngo noqg 
nyemaqngam noqg lvpia niikumho doodwb mvma deedib.” 



1762 

 

 
Nyishi 

© 2016 Bible society of India. 
 

 
 

 

45Debid mwam ngoqg At Swv hvl goqn mvnyiloqkam Ywwnbo ak hv hoggub 
nyil Debidg ko hosiqb nyitayin? 

46Hiyvkam Jisug toxnam mam akukam birwq nyomanum ho hoq aal jaq hoqgv 
hiyvkam mwam hog tox dvb hampeq lakmab nyiknum. 

Metiyu 23 

Pvvb Tomswrbo la Parisi Tulungam Hvvmintvk Hvl Benam 
(Mk 12:38-39; Lk 11:43,46; 20:45-46) 

1Kokw so Jisu mwwg buu tulungam la nyi tulungam benum. 

2“Pvvb tomswrbo nyi tulungam la Parisi tulungam Mojesg Pvvbam tomswrl 
bekin dvb doodwn. 

3Hoqgab hognvkam nulam bekin tayin ham bugil tal swwto hvbmabde bulug 
nyinam mam kaagmabv. Hoggab hognvkam agam bedwn ham bulv nyima dvn. 

4Bulv igin vi baqla maanam mam nyi tulug gorbw aoho joobaq jidwn. 
Hvbmabde ham lvqcw ngvkam piikal bulug igin vi baqkho vcwr gokam svka 
maadwn. 

5Bulv hog mwlwngam nyi tulungam kaakdvb nyidwn. Kaaka to bulug dumpo 
tuqt aoho la alaq laqpoho dvrwqbo pota agam mam xeqtwl baqnam ho kaato 
hoggub bulug vj jemiv aaso aldvb koodwn. 

6Bulv durumko lo dook alboam ho Sinagog uraho dook doongam boam xuql 
doodwn. 

7Bulv kwm-kor mvk urab bulam xuml xikdvb mwwdwn hoo bulam ‘Tomswrbo’ 
hvl nyi tulungam goqk dvb mwwdwn. 

8Nulv ‘Tomswrbo’ hvl goqk maab, hoggam nulv akwn akwn vbw-borwb nyidwn 
hoo nulam Tomswrbo akin go twq doodwn. 

9Ho nulv hiyv nvkam swcw nvg aoso ‘Aba’, hvl goqdwb nyima dvn, hoggab 
nulug Abv ao gvda tolo doonbo akin hvvtwq. 

10Hvbmab nulam hiyv nvkam ‘Xilo’, hvl goqk maab, hoggab nulv xilongv akin 
go, mwv Kristo 

11Nulug pengko lo xilo bov, mwv nulug nyerab nyil swwdwb nyitayin. 

12Ho hiyv nyiv atam koigob mwwdwn, mwam anyo dvb mvtayin, ho hiyv atam 
anyo dvb mvsdvn, mwam koidvb mvtayin. 

Kaak-Takdvb Nyinbo Nyi Tulungam Jisu Haqpaqnam 
(Mk 12:40; Lk 11:39-42,44,52; 20:47) 

13“Pvvb tomswrbo ho Parisi tulu, nulgab hwdgo bos sos go! Kaak-takdvb 
nyinbo nyi tulu nulam! Nulv ao gvdag viyap pam nyi tulungam haam maab 

cwqtum dvn, hvbmabde nulv atv kam urab haama, ho hiyv haab mwwdwn hoq 
nyi tulungam nulv haam ma! 

14Pvvb tomswrbo la Parisi tulu, kaak-takdvb nyinbo nyi tulu nul! Nulgab oayo! 
Nulv xwwmiam hampeql bulug nammam hubreqdo hoo kaak yaadwb mwwl 
aaso jaqb xumnam mam mvdwn, hoqgab nulv laqm koi jaqgo baqtayin. 

15“Pvvb tomswrbo ho Parisi tulu, kaak-takdvb nyinbo nyi tulu nul. Nulam oayo, 
hoggab nulv nyi ak Juhudi dormongam naamdvb nyitayikam nulv swnyiqngam 
jaakar do hoo gvdangam gvqyiql gaqdo, ho mwam nulv swwm tukul nulam 
atam hilayab ui nyookub wwm dukub mvdo. 

16“Nyiqca tvl lamta kaakin bo. ‘Xumk nammam la idaql dings jaqkam hog niqtuq 
dooram, hvbmabde Xumk nam uraho doonbo hunam idaql dingb nyiloqkam ho 
mwwg dingnam mam mwv mwwgab tayin.’ 

17Nyiqcal paca bo! Hunam dvrwq dvb mvnbov hun yangv yv hvbmab Xumk 
nam si ya yv? 

18Nulv sam kam tomswr do, ‘Hiyv akgon yugwngam gvbwl dingn bov, mwv bos 
dvb nyima dvn, hvbmabde mwv yugw ho rwlwqnam akiam gvbwl dingb 
nyiloqkam, mwv ham bosdvb nyitayin.’ 

19Nulv hoggub nyiqca cvvyiqdvn? Pvvbam dvrwq dvb mvnbo ho akwg pengko 
lo hogloq ak hv xidwb nyidwn? 

20Hoqgab hiyv nyiv yugwngam idaql dingn bov mwv hoq aoho doonbo aky 
mwlwg aoho dingnum. 

21Ho mwv Xumk nam eminb dingd nyiloqkam hoo mwam hoq uraho doonbo 
Pwnbog eminb dingdkun. 

22Ho hiyv nyiv ao gvdag emin dingd nyiloqkam mwv Pwnbog pwqlw dootam 
ho doonbo Pwnbog emin gab dingdkun. 

23“Oayo Pvvb tomswrbo gab la Parisi tulu! Kaak-takdvb nyinbo nyi tulu! Nulv 
moodam swwnbo wj-oongam, taky-talapam ho honam-teywr mwlwngam wyw 
hoqgv akwn Pwnboam taky jidwn. Hvbmabde jvqtw jaqb xinam gamlam, 
jvqtwngam, ayangam ho lootwngam bugil swwma do. Soq tulu sam nulv alwb 
topaqmab nyil dootwl hoo asaqham kam nyidwb nyidwn. 

24Nyiqca tvl tomswr bov nulug twwk pvtaq hoqgv twwny maatwl hvbmabde 
svjinam miqpw maab meqgdo. 

25“Pvvb tomswr bov la Parisi tulu, kaak-takdvb nyinbo nyi tulu, nulv nulug 
huku pvtaqngam ao arongam deexaqtvl urangam almanbov la kacboam 
gutaqdvb doom dvn. 

26Nyiqca bo Parisi tulu! Huku pvtaq urab hognvkv kacdvn ham otuqb deexaqto, 
hoq kokwb aga ngvkam dvrwq tayin. 

27“Pvvb tomswrbo hoo Parisi tulu, Kaak-takdvb nyinbo nyi tulu, nulv hognvkv 
bos soma namgo sodwb nyido! Nulv nyubungam puulu bov neexaqnam hvb 
nyido, hoggab hoq tuluhv agaho kangam aldvn, hvbmabde urangv nyi svma 
yaaro ngvla alongv doodwn. 

28Hoq hvbkalam, aolo nulv nyi kaagalo mwlwngv aldvb nulam kaado, 
hvbmabde nulug urangv asar tvl ho nyic rooxo dvn. 

Jisu Bulug Laqm Baqdynam mam Bekinam 
(Lk 11:47-51) 

29“Pvvb tomswrbo Parisi tulu, nulgab hognvk bos somanam go sodwb nyido! 
Kaak-takdvb nyinbo nyi tulu! Nulv nyiqry benbo tulug nyubungam kangam 
aldvb mvtayin hoo simab doodwkho albo nyi tulug nyubungam nulv hind alwb 
kuiyum mam kaaky dvb oj amar mwlwqdvn. 

30Ho nulv bedwn, ngulug ab-ann swwca ho dooloqkam ngulv hvb nyiram hoo 
nyiqry benbo tulungam mengram. 

31Hoqgab nulv jvqtw jaqb nulug ab-ann tulug ko hosiv nyiqry benbo tulungam 
mengbov hvl atam bekin sudo. 

32Hoqgab nulv wgdvl nulug ab-ann tulungv hognvkam nyirab pakun ham 
nyiyum ta, 

33Tvbwg hoolu hoo tvbwg ko tuup tulu! Nulv hoggab nyil ui nyookub wnam 
hoqgv keleqdvb mwwdwn? 

34Hoqgab ngo nulam bekin dvn, ngo nulam nyiqry benbo tulungam kanam 
tayin. nyijwq-nyegam boam hoo tomswr boam haam tayin. Ho nulv bulam 
tuugin mengtayin, tuugin daapo aoho mengtayin, hoo tuugin Sinagog uraho 
jwwtayin, hoqgv tuugin nam bopam vxib ruqkar tayin. 

35Hoq hvb nyik gab, nyi cengmab doopaq boam meng gam gab hoq mwlwg laqm 
mam, Abel hoqgv Barakiya ko tuup Jakariya, hiyvn nulv Xumk nammwg yugw 
pengko ho mengnum, 

36Ngo nulam bedwn, soq mwlw sam meng gam gab hoq laqmv swnyw-soolog 
nyi tulug aoho dootayin. 

Jerusalem gab Jisug Mwwdwqnum 
(Lk 13:34-35) 

37“Jerusalem no! Nyiqry benbo tulungam hoo Pwnbog kanam mam pui baqnbo 
tulungam wlw hurx bo Jerusalema! Ngo hog hwdgo nulug nyi mwlwngam, 
poroq annv mwnwg pocungam alapho lobyumnam hvb ngoqg alaqngv gooyum 
dvb mwwl nyitar pakun, hvbmabde nulv ngam hvb nyim ma. 

38Hoqgab nulug Xumk nam mam apaq dvb nyitayin hoo asar dootayin. 

39Sija galoqkv nulv ngam kaapa kuram, hwdlo nulv hvl bema deedib ‘At Swg 
emin gab haanbo akam Pwnbov lvqc citka.’” 

Metiyu 24 

Jerusalem Lyudynam Pagoqkam Bekinnum 
(Mk 13:1-2; Lk 21:5-6) 

1Jisu Xumk nam hoqgv lengknv wdkub nyitanum, hoq ditaqho buu tulungv 
mwwg dookub hvvnwq banv Xumk nam hoqg rwwpum mam kaakin banv 
mwam benum, 

2Mwv benum, “Vv, nulv soq tulu sam hind alwb kvvdy to, ngo nulam sam bedwn 
soq wlw tulug pwggin aoho pwggin doonbo wlw pwkin gonkam hurpaq 
maanam akukam dooram, mwlwngam hurpaq dvb nyitayin.’’ 

Hentwr-kaas hoo Mvnyi-mviyanam 
(Mk 13:3-13; Lk 21:7-19) 

3Kokw so Jisu Olib Puutu aoho doodwkho mwwg buu tulungv vpwb mwwg 
dookub haabnv soq mwlw si hwdam nyitayin ham ngulam bekin tvb hvl benum, 
“Ho noqg haata yukam hoqgv soq gvda so nyiid kunam pagoqkam kaacin dvb 
hog nvkvxeq nyitayin.’’ 

4Jisu bulam birwqnum, “Nulv hiyv nvkam pwqk maab hengab jaqb dooto. 

5Nyiv vigo ngoqg eminb haal, ‘Ngo Kristok!’ hvl betayin hoo nyi tulungam 
pwqtayin. 

6Ho nulv ogumho nyob panam mam tapa tayin hoo aado ho nyob patanam 
puiyam kam tapa tayin. Hingkwq-kvwq maabv, hengab to hoggab soq si nyiky 
dvb nyitayin, hvbmabde soq si nyigam gab moodv ku hvdwb nyiram. 

7Gvdangv akwn ceebiob akwn baqrab tayin. Ho lvpw akwn lvpw akwnam 
patayin. Gvda mwlw hoo dwr buliv wtayin, nyiobiv hwqtayin. 

8Soq mwlw si ko cinc cirabnam hvb nyinam mwxiq su. 

9“Hoq moodam nyi tulungv hentwr laqm mam hendwb nulam nootul nyi tulu 
alaqho gvqlwq jitayin, hoo mengm dvb jitayin, hoo ngoqg emin gab mwlwngv 
nulam oyum tayin. 

10Hoq moodam nyi tulungv vigo bulug mwwjwngam paqxia tayin, akwn akwn 
nyepin pimin sutayin, ho akwn akwn oyum mins tayin. 

11Hoq kokwb xaalyob nyiqry benbo tulungv lengtayin hoo nyi tulungam vigo 
mvvxa tayin. 

12Almanbov vigo nyigam gab nyi tulug abynamv hviyiq taikun. 

13Hvbmabde hiyv kokw namgob cwql dootayin hoqham ywwtayin. 

14Ho soq tugu pui sam gvda mwlwho hvvkib nyi mwlwngam betam tamxongam 
swcw nyodongv twrta yikun. 

Bos Alnam Mood 
(Mk 13:14-23; Lk 21:20-24) 

15“Ho nulv ‘nyiqry kaanbo’ Daniyelwg boswl lomdwb dvrwqbo nyookho 
daqdwb benam mam kaapa tayin.’’ (Sam poory bov si hognvkam bedwn ham 
tacinto). 

16“Judiya ho doonbo nyi tulungv puutu aob keleqdvb nyitayin. 

17Ho mwwlo aoho doonbo nyiv ipoql mwwg dvrab pam naatab nam urab 
haamabv. 

18Rongo lo doonbo nyiv mwwg kamtam naatab nammwb wkur maab. 

19Hoq ko gvnbo nyem tulu ngvla ko vjwbo nyem tulu gab hentwr jaqb 
mwwpanam go. 

20Nulug hoq kenam ham tapam poolam, ho doonu dvk aalam nyim mvma dvb 
Pwnboam xumto. 

21Hoqgab hoqhvk hentwr go gvda gvtam pwdwk hoqgv nyi tulungam hoqhvk 
hentwr henam sija godab cengka ma. Ho kokwngam kam hoqhvk nywywngam 
cengka ram. 

22Hvbmabde Pwnbov hoq moodam anyo dvb mvma nyiloqkam hiyvg nyivkam 
swwram. Hoggab xuqnam nyi tulu gab hoq aalam loodw dvb mvtayin. 

23“Ho hiyv akgon nam ‘Kaato, Kristo si doodo hvbmab!’ ‘Vv doodo hvl 
bejaqkam!’ nulv mwam tvjw maabv. 

24Hoggab xaalyo bo kristo ho xaalyo bo nyiqry benbo tulungv lengtayin. Bulv 
kaama tamanam swrdorxeq nyimanam mam nyil Pwnbog xuqknam nyi 
tulungam xaalyo lyopaq tayin. 

25Tagabto ngo moodiv haama daab nulam bekin pakun. 

26“Hvbmabde nyi tulungv nulam mwv nyoro rokam uraho doodwk kaaka to 
hvjaqkam hoqb wmabv, hvbmab mwv si kvsil doodwk hvjaqkam ham tvjwmab. 

27Hoggab Nyia Ko Tuupv haaikam doonyaqngv hoggub dou-caga hoqgv dou-
haagab taiyam bioqnam hvbkalam nyitayin. 

28“Hogloqho svmangv doodwn hoqho dookpulv jorkum tayin. 

Nyia Ko Tuupwg Hookur Kunam 
(Mk 13:24-27; Lk 21:25-28) 

29“Hoqhvb hentwr hend moodv wxo kalam doonyi kam kan puta yukun ho 
poolv kam huukram, takarv doonyi ao toloqgv holtayin hoo doa aog atoram 
likub dvb mvtayin. 

30Hoq kokwb Nyia Ko Tuupv haatanam mam kaacin dvb doonyi ao tos nyitayin, 
ho gvda soq nyob luuxiv nyix-riitayin, Nyia Ko Tuupwg doomwq aolo xitor-xilo 
gob nyil yuudub ipoqnam mam kaapa tayin. 

31Ho mwv gvda gvt tuuly koi alboam miql mwwg ao gumtw mwlwngam taqg-
loosaqb kanam tayin, ho mwwg xuqnam tulu mwlwngam gvda gvt tvpw 
hoqgam bookum tayin. 

Taoq Svvnam Doocnam 
(Mk 13:28-31; Lk 21:29-33) 

32“Taoq svvn doocnam soqgv nulv hog ak cengto. Taoq svvn haqbv vjwl ok 
jurlin yukam dwr poolv hvvnwql haai kubo hvl nulv cengdwn. 

33Hoq hvbkalam soq mwlw nyinam sam kaapa yukam moodv oguml nyidynam 
aalv nyirab yukbo mwwl cengto. 

34Ngo nulam bitwjaqb bedwn, sam mwwgabto, so mwlw si nyima deedib apo 
soq nyi tulu si siram. 

35Swcw nyodongv niitayin hvbmabde Pwnbog agamv nywywngam niiram. 

Hiyvkam hoq Aalam hoo Moodam Cengma dvn 
(Mk 13:32-37; Lk 17:26-30,34-36) 

36“Hoq aalam la hoq mood hvvdam hwdlo haatayin hvl ham hiyvkam cengma 
dvn, ao gvda tol doonbo ao gumtw ngvkam ho Ko Tuupv kam cengma dvn, 
hvbmabde Abv aro cingtwqdvn. 

37Nyia Ko Tuupwg haanamv Noag moodho hoggub nyinum hoq hvbkalam 
nyitayin. 

38Diidwr issiv haama daadho nyi tulungv dvl-twwl, nyem naal, nyega bool, Noa 
hulu urab cao namgob nyil doonum. 

39Hvbsujaqkam bulam diidwr issiv toal mwlwngam urab nuul wg namgob hog 
gokam mwwdar lamab doonum. Hoq hvbkalam Nyia Ko Tuupv haaikam 
nyitayin. 

40Hoq moodam nyi vnyi go rongo ho rongo mudul dooikam, akwn ham naal 
wgtayin, akwn ham apaqpel wleq tayin. 

41Nyem vnyi go dux cvngparho dux xudul dootayin, akwn nam bool wleq 
gvtayin, akwn dootayin. 

42“Hoqgab nulv hengab dooto. Hoggab At Sw hwdam haatayin ham nulv 
cengma do. 

43Dvcobov hwdam haatayin ham nam atv cengloqkam huul dootwl dvcobo nyi 
akv mwwg nammam pakol naamram. 

44Hoqgab nulv ham looxiam hengab mwx-mvaql dooto, hoggab Nyia Ko Tuupv 
haaram bo nulv mwwd mood jaqkam mwv haatayin. 

Mwwjwbo la Mwwjw Maanbo Nyera 
(Lk 12:41-48) 

45“Hvnyiloqkam hiyv mwwjwnam la mwwlaq bob nyidwn? Mwv at akv nyera 
asaqngam kvvyw-tada mvdwb ho bulam mood jaqkam dvsam jim dvb atv 
apnam. 

46Bir atv nammwb haai kukam soq mwlw sam nyidu dvb kaapanam nyera ak 
hv jaqmolo paqnam nyerangv. 

47Jvqtw jaqb ngo nulam bekin dvn, at akv hoq nyera akam mwwg gumnam 
mwlwngam rvky mvdwb jitayin. 

48Hvbmabde almanbo nyerangv atam betayin ngoqg at sija haakram oyu tayin, 

49hvl bel mwwg nyera swwbam asaqkam jwwrab baloqkam ho twwxum dviyaq 
bo lvgab dvl-twwl nyibaloqkam. 

50Hoq nyera akv mwwg at akv haaram mwwl doodu dvk aalam cengmab 
hookur tayin. 

51Bir atv mwam tunyi gob mvtayin ho mwam hang pwnyi bo kaak-takdvb 
nyinbo nyi tulu lvgab mwam jitayin. Ho mwv xabl mwwg exiam dvxeql 
dootayin. 

Metiyu 25 

Nyijwr Wywngam Doocnam 

1“Pwnbog lvpwngam hoq moodam nyem wywg nyegangam lamta ho wrwql 
kvvrwqbo nyem tulu hvb nyitayin. 

2Bulug pengko hoqgv ang gon nyiidam bo hoo ang gon hv mwwlaqbo nyijwrb 
nyinum. 

3nyiidam bo nyijwr ang-gv muram bvvl wgnum hvbmabde mur gab kuty bvvbin 
maab wnum, 

4hvbmabde mwwlaqbo nyijwr ang-gv mur lvgab kuty uppum pumg gob bvvtaql 
wnum. 

5Nyegangv haata yikho yumy kunv yubtab kunum. 

6“Ai nywyw raab nyiknum, ho agam yal ak tapanum, kv, si nyegangv haadku, 
haag dvl mwam kvvrwqto. 

7Hoq nyijwr wywngv bulv huurab kunamv bulug muram kuty toolwqnum, 

8hvbmabde nyiidam bo tulungv mwwlaqbo tulungam benum, nulug kuty hoqgv 
ngulam meeg jitwb hoggab ngulug murv miqta duku. 

9Ma, hog jinyiram, hvl birwqnum, nulam jidub la ngul gab koigo dookma. 
Hvbmabde puqnbo dookub wgdvl nulgab atv rvta. 

10Hoqgab kokw so nyiidam bo nyijwr tulungv kuty rvtab wleq dvkho nyega akv 
haaknum. Ho mwx-mvaql doonbo nyijwr ang-gv mwwg lvgab nyem naak 
durumko nam urab haaknum, kokw so viyap pam ciqtum kunum. 

11“Kokw so nyijwr tuugin hvvc kunum. Bulv sogoql benum ‘Tomswrbo! 
tomswrbo! Ngulam urab haam tvb,’ 

12‘Nyegangv birwqnum, jvqtw jaqb bedwn, ngo nulam cengma.’” 

13Bitwr-benyaho Jisu benum, “Hoqgab nulv hengab hvvmin gvdwl kaayal 
dooto, hoggab nulv mwwg haad aalam cengma. 

Nyera Oum mam Doocnam 
(Lk 19:11-27) 

14“Hoq aalam Ao gvda Lvpwngam nyera tulungam goqkum banv mwwg 
gumnam rongongam nyera tulug alaqho jilwqpel aado gvdab gaqtab wnbo nyi 
hvb nyitayin, 

15Mwv vxiam mwwg nyidynam mam hinglwql akwn mwv rup twngk kabar 
lwwyw ang-go jinum, akwn lwwyw vnyi go, ho akwn lwwyw akin go jinum. 
Kokw so mwv wleq kunum. 

16Lwwyw ang-go naanbo nyera akv nyebia jaqb wknv kor mvnum hoo twngk 
lwwyw ang gota door twnwr kunum. 

17Hoq hvbkalam lwwyw vnyi go naanbo akv lwwyw vnyi gota door twnwr 
kunum, 

18hvbmabde lwwyw go naanbo nyi akv ham naalayil ked urahv ung dukoq tvl 
mwwg at ak hoqg twngkam ungho liilwql apnum. 

19“Oyu jaqg kokw so at akv hookur kunum, hoo mwwg nyera tulug lvgab 
xootwram tvrabnum, 

20Lwwyw ang-go naanbo nyera akv haabnv twngk lwwyw ang gota jijo ywwtwl 
benum, At no ngam lwwyw ang-go jinum, ‘Kaato! Ngo lwwyw ang gota door 
twnwr pakun.’ 

21Mwwg bir at akv mwam benum, ‘Dengkyjaqb nyipa, ngoqg mwwjwnam hoo 
albo ngoqg nyera. No anyo ko bon nyiklo mwwjw dvb nyipa, hoqgab ngo nam 
koi albo pagoqkam rvky mvdwb jitayin. No ngoqg lvgab hemp poba to.’ 

22“Kokw so soq rup twngk lwwyw vnyi go jinam akv haabnv benum, ‘Kaato! 
Ngo lwwyw vnyi gota door twnwr pakun.’ 

23Bir at akv benum, ‘Dengkyjaqb nyipa, ngoqg mwwjwnam ho ngoqg albo 
nyera. No anyo ko bon nyiklo mwwjw alwb dvb nyipa, hoqgab ngo nam koi albo 
pagoqkam rvky mvdwb jitayin. No ngoqg lvgab hemp poba to. 

24“Hoq kokwb rup twngk lwwyw go jinam akv haabnv benum, ‘Bir at, ngo nam 
cengdwn, no vdwbo nyiv, hoglo no vly aaxy liima pan hoqho vly-axeq naadwn, 
hoo hoglo no ampaq paqmanum hoqgv am naadwn. 

25Hoqgab ngo bosnum, ho noqg twngkam ngo naalayil wbnv ked urahv ung gol 
liil apnam. Kaato soq si noqg jinamv.’ 

26“Mwwg bir at akv mwam benum, ‘Almanbo ho jaama bo nyera no! Hoglo ngo 
vly aaxy liimanum hoqho vly-axeq naadwn, hoo hoglo ngo ampaq paqma dvn 
hoqho am naadwn ham no cengt kubanyi? 

27Hvbnyiloqkam no ngoqg twngkam twngk noosu golo vlwqtvl doom jikin 
banyi, ho ngo ngoqg twngk ap pvvjongam naataql naadwb nyikinum. 

28Hoqgab sija mwwg galoqkv twngkam naag dukul hiyv lwwyw ang-go 
doogdvn ham jitku. 

29Hoggab hiyv nyiv meeg doogdvn hoq nyi akam meegta jibw dvb nyitayin, hoo 
mwwg gv naleq jaqb dootayin, hvbmabde hiyv nyiv hog akkam doog maadwn 
hoq nyi doognam gumn vcwramkam mwwg galoqkv naareq dvb nyitayin. 

30Soq almanbo nyera sam aggag kan twdwq alo hurpaq tvl mwam xabl hoo exy 
dvxeq xeql doomto.’ 

Pw-hwwtwr Hwwnya 

31“Nyia Ko Tuupv Lvpw at gob nyil haaikukam mwv mwwg ao gumtw 
mwlwngam mwwg lvgab haag tayin. Mwv mwwg lvpw at pwqlw dootam aoho 
dootayin. 

32ho luuxig nyi tulungam mwwg aoho olum gob bookum tayin. Hoq kokwb mwv 
nyi tulungam pvtw vnyi gob sviya rvky bov sviyangam sibin hoqgv rooxubl 
mvnam hvb mvtayin. 

33Mwv jvqtw bo nyi tulungam mwwg lvqbwq taqc ho hoo laqc taqc ho asaqkam 
doom tayin. 

34Ho Lvpw atv mwwg lvqbwq taqc ho doonbo nyi tulungam betayin. ‘Haato, 
ngoqg Abwg ayanam nyi tulu, nulv gvda gvt sam bvl pwdwk hoqgv mwx-mvaql 
apkunam lvpwngam nulv bvvtku, 

35Hoggab ngo kanonum, nulv ngam dvdwb jinum, ngo hvngwrnum, nulv 
twwdwb jinum. Ngo nyoodo nyiib nyinum, nulv ngam nulug namho doonu dvb 
jinum. 

36Ngo talonum, nulv ngam vj koomnum, ngo vcnum, nulv ngam vc sonum, ngo 
pvtwqho doonum nulv ngam kaatab haanum.’ 

37“Ho jvqtw bo nyi tulungv mwam birwqtayin, ‘At Sw, ngulv hwdlo nam kano 
dvb lok kaapal dvdwb jinum, ho hvngwrnam mam kaapal twwdwb jinum? 

38Ngulv nam hwdlo nyoodo nyiib nyidwb nyinam mam lok kaapal 
svgagvrwqnum ngulug namho ho vj koopa maanam mam kaatwl vj koomnum? 

39Ngulv hwdlo nam vcnam mam lok kaapa tvl nam kaatab haanam?’ 

40Ho Lvpw at akv birwqtayin, ‘Ngo nulam bedwn, ngoqg soq vbw-bor tulug 
pengko so hiyv ak gonam nulv soq sam nyijpan, hoqhv ngam nyid gab nyipa 
kun!’ 

41“Hoq kokwb mwwg laqc taqc ho doonbo nyi tulungam mwv betayin, ‘Pwnbov 
beenam nyi tulu, nulv ngoqg ogum soqgv wleqto, ui gab la mwwg gumtw tulu 
gab mvl apnam nwrba cwtam wmmwb nulv wnku, 

42Ngo kanonum, nulv ngam dvdwb jimanum, hvngwrnum, nulv ngam twwdwb 
jimanum; 

43Ngo kaacin maanam nyi akub nyinum hvbmabde nulv nulug namho 
svgagvrwq maanum. Vj koopa maanum, nulv ngam vj koodwb jimanum, ngo 
vcnum, nulv ngam vc kaamanum, pvtwqho doonum, nulv ngam kaatab 
haamanum.’ 

44“Ho mwam birwqtayin, ‘At Sw, ngulv hwdlo nam lok kanonam mam, 
hvngwrnam mam, vc cinam mam ho pvtwqho doonam mam kaapa tvl nam 
ngulv svka maab nyinum?’ 

45Ho Lvpw atv birwqtayin, ‘Ngo nulam jvqtw jaqb bedwn, hiyv akgon jaqkam 
soq pengko soqgv nulv svgagvrwql svka maanum.’ 

46Hoqgab soq tulu sam bulam nwrba cwtam gob laqm baqkub kanam taikun. 
Hvbmabde jvqtw bo nyi tulungam nwrba cwtam swwgwb wtayin.’’ 

Metiyu 26 

Jisun Mengdwb Ywrmin Sunam 
(Mk 14:1-2; Lk 22:1-2; Jn 11:45-53) 

1Jisu soq mwlw sam beknv benya tukul, kokw so mwwg buu tulungam mwv 
benum, 

2“Aal loonyig kokwngam Juhudi nyedarko Durum moodho Nyia Ko Tuupam 
daapo aoho mengm dvb nyemaq alaqho jipaqtayin ham nulv cengdo.’’ 

3Kokw so nyub but tulungv la nyiixa nyi tulungv olum gob Nyub But, 
Kaiyapaswg namho hookum nyanum. 

4Jisun kvsil nootul mwam mengdwb ywrsnum, 

5“Ngulv sam durum dook moodam nyiyo ju, hvb nyibaloqkam nyi tulungv hur 
marab duqtayi,’’ hvl benum. 

Jisun Betani Nampamho Kuty Piaqnam 
(Mk 14:3-9; Jn 12:1-8) 

6Jisu Betani nampamho tviyiq nyinbo Simong namho doonum. 

7Jisu dvdul doodwkho nyem akv kuty xinam sungam albo alabastar uppum 
pumg bvalayil mwwg dookub haabnv mwwg dumpongam nyem akv kuty 
piaqnum. 

8Buu tulungv sam kaapa tvl hang lengb nv benum, “Hoggab sam mwciq-mwiyiq 
dvn? 

9Soq kuty sungam albo sam puqnyiloqkam twngkv vigo puqlin dvn nvpv, ho 
hoq twngkam jwwgwbo nyi tulungam jidwb alnum.’’ 

10Bulv hognvkam bidul doonam ham Jisu cengtwl bulam benum, “Nulv hoggab 
nyem dvn aksam bitur dvn? Hoggab mwn nyis hvvtw poot jaqkam ngoqgab 
nyipa kun. 

11Jwwgwbo nyi tulungam nulug lvgab looxiam doodwb kaapa tayin hvbmabde 
nulv ngam looxiam nulug lvgab doodwb kaaparam. 

12Mwv ngoqg gv aoso kuty sungam alboam piaqnam si ngam nyubuho liidnam 
mam nyix-nyiaql nyidwn. 

13Ngo nulam jvqtw jaqb bedwn, hogloq ho soq tugu pui sam bekin tayin hoqho 
soq nyem ak soq nyinam sam bepa dvb nyitayin.’’ 

Judas Nyepin Dukub Loorwqnam 
(Mk 14:10-11; Lk 22:3-6) 

14Kokw so buu wyw leq vnyig pengko hoqgv akwn Judas Iskeriot hvl eminam 
akv nyub but tulug dookub wbnv 

15mwlwngam benum, “Ngo Jisun nulam nyepin pinlin jibaloqkam nulv ngam 
hognvkv jitayin?’’ Bulv rup twngk kabar cammumgo hvnv ham mwam jinum. 

16Hoq hoqgv Judas Jisun bulug alaqho nyepin pinlin dvb mood albo pagoq 
meegaql doonum. 

Jisu Juhudi Dvtv Durum mam Mwwg Buu Tulug Lvgab Dvnam 
(Mk 14:12-21; Lk 22:7-13,21-23; Jn 13:21-30) 

17Opap kiilwq maanam wtw dvd otuq durum aalho buu tulungv Jisug ogum 
haabnv mwam toxnum. “Dvtv Durum mam no ngulam hogloqho mwx-mvaq 
mvdwb mwwdwn?’’ 

18Mwv bulam benum, “Bopam uraho doonbo akwg dookub wgdvl mwam beta, 
‘Tomswr bov, bedwn, Ngoqg moodv haapa ku, ngo la ngoqg buu tulungv Dvtv 
durum sam noqg namho dvntayin.’” 

19Buu tulungv Jisug bulam bekjaqb Dvtv Durum dvnam mam mwx-mvaql 
mvknum. 

20Ariyum yukso, mwv mwwg wyw leq vnyig buu tulug lvgab lokub dvdwb doa 
kunum. 

21Dvsam dvdul dootwl Jisu benum, “Ngo nulam jvqtw jaqb bedwn, nulug 
pengko soqgv ngam nyepin tayin.’’ 

22Buu tulungv vijaqg muur albanv mwam akwn kokwb akwn tox xurabnum, “At 
Sw ngoma co?’’ 

23Jisu birwqnum, “Hiyv ngoqg lvgab mwwg wtwngam dvnam betaho 
swwburbo ak hv ngam nyepin tayin, 

24Dvrwqbo potangv bekjaqb Nyia Ko Tuupv sitayin hvl benam hvb nyitayin, 
hvbmabde Nyia Ko Tuupam nyepinbo nyi ak hoqgab mwwdwqnam jaqgo! Hoq 
ak hv nywywngam dwrbuqma nyiloqkam aljaq himbanyi.’’ 

25Ho mwam nyepinbo Judas benum, “Tomswrbo, jvqtw jaqb no ngam bema 
co?’’ Jisu mwam birwqnum, “No kvtaqjaqb bedo.’’ 

At Swg Swrsa Dvnam 
(Mk 14:22-26; Lk 22:14-20; 1 Kor 11:23-25) 

26Kokw so dvdul doodwkho Jisu wtw taqg naarab banv xuml paqnv wtwngam 
pindub tvl mwwg buu tulungam ham jinum, sam naagdvl, “Dvto, soq si ngoqg 
gv soodinv.’’ 

27Hoq kokw so mwv pvtaqkam naarab banv xuml Pwnboam paqnum, ho bulam 
jinum, mwv benum, “Nulv mwlwngv sam twwto, 

28Soq si ngoqg hijumv, Pwnbog pvvbv, mwlwg nyicam nyedar darxaq naadwb. 

29Ngo nulam bedwn, soq twwnam sam nulug lvgab ngo nywywngam twwpa 
kuram hwdlo ngoqg Abwg lvpw tol nitib twwnam sam lok nulug lvgab twwma 
deedib.’’ 

30Kokw so bemin benum, Olib puutub lengl wknum. 

Jisu Pitorg Xaalyo Deenam mam Belinam 
(Mk 14:27-31; Lk 22:31-34; Jn 13:36-38) 

31Ho Jisu bulam benum, “Soiyig aiso nul mwlwngv ngam apaqpel keleqtayin, 
hoggab Dvrwqbo Potangv bedwn, ‘Pwnbov sviya rvkybo akam mengtayin ho 
sviya pvtwngam cwrsaq twqb mvtayin.’ 

32Hvbmabde ngam turdkub swwgwb purab kokwngam ngo nulug otuqb Galilib 
wcotayin.’’ 

33Pitor Jisun birwqnum, “Mwlwngv nam apaqjaqkam, ngo nywywngam nam 
apaqpel wram!’’ 

34Jisu Pitornvn benum, “Ngo jvqtwjaq bedwn, soi poroqngv xoqma daab, ngam 
no cengma dvnwk hvl luum go no betayin!’’ 

35Pitor birwqnum, “Ngo noqg lvgab sidwb nyijaqkam hoojaqkam ngo sitayin.’’ 
Hoq benam akinam buu tulu mwlwngv benum. 

Jisug Getsemani Booluho Xumnam 
(Mk 14:32-42; Lk 22:39-46) 

36Hoq kokw so Jisu mwwg buu tulungam bool Getsemani hvl benam nyookub 
wbnv mwwg buu tulungam mwv benum, “Nulv so dooiya to, ngo alo wggin 
gvdwl xumtayin.’’ 

37Mwv Pitornvn la Jebedig ko tuup vnyiam mwwg lvgab bool wgnum. Ho mwv 
vdwq akwl mwwdwq saqk gob vs-axaqb nyirabnum. 

38Kokw so mwv bulam benum, “Ngoqg hang si mwwdwqkv ngam sig tado. Nulv 
soq so hengabl ngoqg lvgab dooiya to!’’ 

39Mwv hoq ditaq hoqgv meeg wggin layil, mwv atv kedhv nywtin tvl Abam 
xumnam, “Ngoqg Ab, soq hentwrnam ui pvtaq sam ngoqg galoqkv naapaq dvb 
nyipa nyiloqkam naaxa tvb! Hvbmabde ngoqg mwwkub ma, hvbmab noqg 
mwwlwqkob nyimto.’’ 

40Kokw so mwv buu oumg dookub haanum ho mwv bulam yubl doodub 
kaapanum, ho mwv Pitornvn benum, “Hoggub nyil nul oumv ngoqg lvgab wm 
swlw duur gob kam kaayal doonyi maadkun? 

41Hoqgab pookal sup koma dvb hengabl xuml hvvmin gvdwl nulv dooto. Yalv 
mwwby sujaqkam gv ayaqngv ator maadwn.’’ 

42Jisu lokta bulam apaqpel wggin banv xuml benam, “Ngoqg Ab, soq hentwram 
twwn nan pvtaq sam ngo twwma dvb no naapaq dvb mwwma nyiloqkam, noqg 
mwwkub nyimto.’’ 

43Mwv lokta hookurl kaaknamv bulam yubdul doodub kaapanum, hoggab 
bulug vnyiqkam nyiqbiol doodwb ap nyomanum. 

44Kokw so Jisu hvraqb bulam apaqpel luum dvb xumtab wnum, ho benam akin 
agam mam hvraqb betinl benum. 

45Kokw so mwv buu tulug dookub hookur kunv benum, “Nulv sija godab yubtab 
tabl doodu dvn? Kaato! Nyia Ko Tuupam nyicbo nyi tulug alaqho gvqlwq jid 
moodv hvvnwq paku. 

46Kuj, gorabtuk, ngulv wnkuj. Kaato, ngam nyepinbo nyi akv si haapa ku!’’ 

Jisun Nootunam 
(Mk 14:43-50; Lk 22:47-53; Jn 18:3-12) 

47Jisu agam goodul doodu dvkho buu wyw leq vnyig pengko hoqgv akwn Judas, 
mwwg lvgab nyi acamgo nyub buda tulungv la nyi axa tulungv kanamnamv 
lyoqr orioq ho dvvp jootwl haanyanum. 

48Nyepinbo akv nyi acam mam bix-beaql apnum, mwv benum, “Ngo hoglo nyi 
ak ham moopup tayin, hoq nyi hv nulug nootu tanam akv. Ho nulv mwam nootu 
laka!’’ 

49Judas Jisug ogum haabnv benum, “Tomswrbo, swrsomalongv noqg lvgab 
dooba nvka,’’ hvl mwam moopupnum. 

50Jisu birwqnum, “Ajin, no hognvkam nyitab haapan ham vnwqb nyito!’’ Kokw 
so ogum haabnv Jisug gv aoho alaq idaql mwam nootul bool wg kunum. 

51Jisug lvgab yvba bo nyi tulug pengko hoqgv akwn mwwg orioqngam seqlin 
banv nyub but jaqg nyera akwg nyuru ruugwn xaqxianum. 

52Jisu mwam benum, “Noqg orioqngam buqxaho xwqlwq tuku. Lyoqr orioq 
buqnbo mwlwngv lyoqr lvgab atam twrstayin. 

53Ngo ngoqg Abam svka konyiloqkam mwv ao gumtw nyemaq lwwyw leq 
lwwnyi laleqgo kanam jiram hvl no mwwdwn? 

54Hvbmabde Dvrwqbo potalo bepnamv hoggub nyil niqtuq lengnamv niqtuq 
lengtayin?’’ 

55Kokw so Jisu nyi tulungam benum, “Nulv dvcobo nyi akgon nootunam hvb 
orioq bwwl hoo dvvp jootwl ngam nootu taab haaiyin i? Ngo aalwg looxiam 
dvrwq namlo ho ngo dootwl tomswr dvkho nulv ngam nootu maanum. 

56Hvbmabde mwlw si nyiqry benbo tulungv Dvrwqbo potalo xeqpwl ap kunam 
mam niqtuq lengm dvb nyiknum.’’ Ho buu mwlwngv Mwam apaq peekul ho 
keleq kunum. 

Jisun Dookum Agaho Boanam 
(Mk 14:53-65; Lk 22:54-55,63-71; Jn 18:13-14,19-24) 

57Jisun nootubo nyi tulungv mwam nyub but Kaiyapaswg nammwb Pvvb 
tomswrbo ho nyi axa tulug dookum dookho boanum. 

58Pitor wc-wc yoomab kokw-kokwb nyub but nam baag ogum namgob wmin 
gvnum. Mwv urab haabnv rvkybo tulug lvgab dootwl hoggub jaq nyin dvba dw 
ham kaayal doonum. 

59Nyub buda tulungv ho Dookum hoqg doonbo mwlwngv Jisun mengdwb vm 
xaalyo benbo hvvky pagoq meekarnum. 

60Hvbmabde hog akukam meelin nyomab nyinum, hvbsujaqkam vigo nyiv 
mwwg pagoqkam xaalyob benum. Kokw jaqso nyi vnyi go 

61haabnv Jisun benum, “Soq nyi ak si benum, ‘Ngo Pwnbog xumk nammam 
sapia tvl aal loum kokwngam mvdar tayin hvl benum.’” 

62Nyub but akv daqrab banv Jisun benum, “No soq sam nam yolu hvl benam 
sam hog birwqsv dooma i?’’ 

63Jisu birwqmab, cooikab doonum. Nyub but akv lokta mwam benum, “Sima bo 
Pwnbog emin gab ngo nam dingl bedwn ngulam jvqtw jaqb bekin tvb, no 
Pwnbog Ko Tuup, Ywwnbo ak hvvjaq yv?’’ 

64Jisu mwam birwqnum, “Noqg benam hv sulak hvbmabde ngo nul mwlwngam 
At ator yaanbo akwg lvqbwq alaq taqc tol doodwb hoo ao gvda toloqgv 
doomwq aoho ipoqnam mam kaapa tayin.’’ 

65Nyub but akv mwwg atwg gv vjam swrcaq-swryaq banv benum, “Mwv 
Pwnboam bepaq paku, ngulv sija hvvky meegaq dukub nyikma, hoggab mwv 
Pwnboam bepaq taiyaqnam mam nulv atv tagnukba! 

66Nulv hoggub mwwdo?’’ Bulv birwqnum, “Mwv nyixiaqpa, hoqgab mwv 
sidkub nyipa ku.’’ 

67Kokw so mwwg nyuqm mam tacor curyaqnum, hoo mwam jwwnum, hoo 
mwam pitaql mvnbo nyi tulungv 

68benum, “Ywwnbo, nam jwwn bo nyiv hiyv ham nyiqry kaalin kaatna!’’ 

Pitorg Jisun Cengmak hvl Vmvnam 
(Mk 14:66-72; Lk 22:56-62; Jn 18:15-18,25-27) 

69Pitor nyub but nam wgag haty ho doodu dvkho nyub butwg paqn nyijwr ko 
akwn mwam benum, “No kam Galili Jisu lvgab yvn mvlak.’’ 

70Hvbmabde mwam cengmak hvl bul mwlwg agaho benum, mwv birwqnum, 
“No hog hvl bedwn ham ngo tacin ma.’’ 

71Hoqgv mwv urag viyap haagab haanum, hoqgv mwam nyem ko ak kaapa tvl 
nyi tulungam bekinnum, “Mwv Najaret Jisug lvgab yvbanum.’’ 

72Pitor lokta lwnyi dvb birwqnum, “Ngo dingl bedwn, ngo hoqg nyi ak ham ngo 
cengma dvn!’’ 

73Hoqgv oyu maadab hoq dvtaqho daqnyiabo nyi tulungv Pitorg dookub 
haabnv benum, “No bulug pengko hoqgv yvnbo akgon hvvma, hoggab noqg 
agam goonamv nam bekin do!’’ 

74Kokw so Pitor benum, “Ngo hoq nyi ak ham cengma! Ngo xaalyo dvloqkam 
Pwnbov ngam kaato hvl beesnum!’’ Hvl beda kalam poroqngv xoqnum, 

75ho Pitor Jisu mwam hog hvl benum, ham mwwpa kunum poroqngv xoqma 
daab, “No ngam cengmak hvl luum go vm mvtayin.’’ Mwv agab lengknv vcjaqb 
xabnum. 

Metiyu 27 

Jisun Pilat Dookub Boanum 
(Mk 15:1; Lk 23:1-2; Jn 18:28-32) 

1Ar komc nyub buda tulu ngvla Lvpw hoq nyi nyiixa tulungv Jisun mengdwb hvl 
ywrs nyiaknum. 

2Mwam tagv korcuptvl Roman Gora ab Pilatg alaqb jilwqnum. 

Judas Sinam 
(Bn 1:18-19) 

3Kokw so nyepinbo Judas, Jisun mengdkub bvrwq loornam mam tapa tvl mwv 
mwwkur kunv rup twngk cammum mam nyub buda tulu, nyi nyiixa tulug 
dookub bwkurl haanum. 

4Mwv benum, “Ngo yolu dooma bo nyi akam nyepin tukul simnam si ngo nyic 
nyipa ku.’’ Bulv birwqnum, “Hoq pagoq ham ngulv hog mwwdwq dwqs dooma. 
No atv ham cengs tvka!’’ 

5Judas twngkam xumk nam urahv hurpaqpel wleqnum hoo kokw so mwv atv 
pvqswrl siknum. 

6Kokw so nyub buda tulungv hoq twngkam naarab banv benum, “Soq si nyi 
hijum korv, hoo so xumk nam noosu lo vlwq dvb nyima dvn.’’ 

7Kokw so goomin sul goody kunv, Dvkam pwcw mvnbo hoq kedam nyoodo nyi 
tulungam svma liikum koob hog twngkam rvn kunum. 

8Hoqgab soolo godab hoq kedam “Hijumg kediv’’ hvl soolo godab begdvn. 

9Hoqgab nyiqry kaanbo Jerimiya benamv niqtuq lengknum, “Israel nyi tulungv 
mwam rup twngk cammum mam jidkub loor kunam mam naaknv, 

10hoo At Sw ngam gaml jinam hvbkalam pwcw mvnbo kedam rvn kunum.’’ 

Jisun Pilat Toxnam 
(Mk 15:2-5; Lk 23:3-5; Jn 18:33-38) 

11Jisu mwam toxbo Roman Gora abwg agaho daqnum, Pilat toxnum, “No Juhudi 
tulug Lvpw atv jaq i?’’ Jisu birwqnum, “Noqg begdvn hv sulak.’’ 

12Hvbmabde mwv nyub buda tuluho nyi axa tulug yolu benam mam hog gokam 
birwq maanum. 

13Hoqgab Pilat mwam benum, “Bulv soq mwlw yolu sam nam benam sam no 
tapa maadwn i?’’ 

14Hvbmabde Jisu agam gamgkam birwq maanum, ham kaatwl Gora ab akv vigo 
lomnum. 

Jisun Mengdkub Hwwbwq Kunam 
(Mk 15:6-15; Lk 23:13-25; Jn 18:39—19:16) 

15Nyedarko durum vxiam Roman Gora ab akv nyi tulungv topaq mvdkub 
begam gab pvtwq lwqnam nyi ak tolin jiknum. 

16Hoq apoho mwlwngv cimpwnam nyuum akv pvtwq uraho doomnum, mwwg 
eminv Barabas. 

17Kokw so nyi tulug olum gob hookum dvkho Pilat bulam toxnum, “Ngo hogloq 
akam nulam tolin jitayin? Barabaswn hvbmab Ywwnbo hvl benam Jisun?’’ 

18Hoqgab mwv cengnum Juhudi tulungv hang baqbnv Jisun mwwg alaqho 
jilwqnum. 

19Pilat pw-hwwdul doodu dvkho mwwg nywxwngv mwam pui bilwqnum, “Hoq 
yolu doomabo nyiidar nyi akwg aoho alaq idaq maab, hoggab mwwg pagoq gab 
ngo soi yuma maanyi altvn.’’ 

20Nyub buda ngvla nyi axa tulungv nyi tulungam Pilatnvn Barabaswn tolin tvk 
ho Jisu mengtwk hvl gumnum. 

21Hvbmabde Pilat nyi tulungam toxnum, “Soq nyi pengko so hogloq akam ngam 
nulv tolin tvbwk hvl bedwn?’’ Bulv birwqnum, “Barabaswn.’’ 

22“Hvbnyiloqkam Ywwnbo hvl benam, Jisun ngo hoggub mvtayin?’’ Hvl Pilat 
toxnum. Bulv birwqnum, “Daapo tol mengto!’’ 

23Hvbmabde Pilat bulam toxnum “Mwv hognvk nyimurv nyipan?’’ Hvb beda 
kalam vc alwb sogoql kiir nool benum, “Mwam daapo tol mengto!’’ 

24Kokw so Pilat kaanamv soq sam bidul doodub nyikma, hvbmab nyi tulug 
pengko ho yolu parab kimpa mwwnv, iss naabnv mwwg alaqngam nyi tulug 
kaagaho losuqnum, hoo mwv benum, “Soq ak soq sinam pagoq so ngoqg so yolu 
dooma! Soq sam nulv atv cengs laka!’’ 

25Nyi acamv birwqnum, “Mwwg sinam yolungam ngulug aoso hoo ngulug ko 
tulug aoho doomto!’’ 

26Hoqgab Pilat Barabaswn bul gab tolin jinum kokw so mwv Jisun xigurl mvtwl 
daapo aoho mengm dukub jilinum. 

Sipai Tulungv Nyij-nyiparnam 
(Mk 15:16-20; Jn 19:2-3) 

27Hoq kokw so Pilatg sipai tulungv Jisun Gora ab dookum namho boalayil sipai 
acam campwngam mwwg taqg-loosaqb bookumnum. 

28Bulv mwwg vjam pipaqtvl lwwsa-lwwma bo pobaqnam vj rumg mwam 
pobaql koomnum. 

29Bulv taag ywr dumtup ak mwwg dumpo ho tulwq jinum, ho mwwg alaq 
lvqbwqho beqnyia daag gvqlwqnum ho lwbwngv kumbwl nyij-nyiparnum. 
Bulv benam, “Juhudi tulug Lvpw atv swwiyu nvka!’’ 

30Bulv mwam tacorv curxabnum, hoo beqnyiangam naabnv mwwg 
dumpongam xigoql mukub nanum. 

31Bulv nyij-nyipar mwam nyixo kokw so hoq vj poqbaqngam lok pilin tukul 
mwwg vjam mwam koom kunum. Hoq kokw so mwam daapo aoho mengkwb 
mwam agab boolin wg kunum. 

Jisun Daapo Aoho Mengnam 
(Mk 15:21-32; Lk 23:26-43; Jn 19:17-27) 

32Kokw so Jisun boolayil agab lengd kukho, Siren gvda hoqgv haanbo Simonvk 
hvl benam nyi ak kaapa tvl, Sipai tulungv mwam nootul Jisug daapongam joom 
dvb ninlwqnum. 

33Bulv Golgota hvl benam, “Dungklo alo Nyook ho wc kunum.’’ 

34Ho Jisun kacaqbo dvrab mviyonam opongam jinum, hvbmabde mwv ham 
twwka tvl, twwmab apaqnum. 

35Bulv mwam daapoho mengknum hoo mwwg vjam naal mvpin-mvral 
naaknum. 

36Hoq kokw so hoqho dootwl mwam kaal doonum. 

37Mwwg dumpo ao daapoho pota taqg mwwg ceebio yolu pota taqg hvl 
xeqpnum, “Soq si Juhudig Lvpw atv.’’ 

38Mwwg lvgab hoq ditaqho dvcobo nyi vnyi go, akwn lvqbwq taqc ho hoo akwn 
laqc taqc daapoho mengnum. 

39Lamta wpeq bo nyi tulungv kaatwl bulug dumpongam pvk-pvknv Jisun bej-
bepar benum. 

40“No xumk nam mam sapia tvl aal loum deenam mvdar tainvk hvl benum! No 
Pwnbog Ko Tuupv jaqloqkam atam ywws toloqkam! Daapo hoqgv ipoqtuk 
loqkam.’’ 

41Hoq hvbkalam, nyub buda tulungv, Pvvb tomswrbo nyi tulungv hoo nyi axa 
tulungv mwam bej-bepar benyanum. 

42“Mwv nyi asaqkam ywwnum, hvbmabde mwv atam ywwny suma! Mwv 
Israelwg Lvpw at ak hvvma i? Mwv daapo toloqgv ipoq kubnyiloqkam ngulv 
mwam mwwjw tayin. 

43Mwv Pwnboam hingw do hoo atam Pwnbog Ko Tuupv hvl bisdvn. Hoqgab 
ngulv sija mwam kaaya tuj. Pwnbog mwam ywwnam mam!’’ 

44Daapo aoho mwwg lvgab mengnam dvcobo tulu ngvkam mwam bej-bepar 
benum. 

Jisug Sinam 
(Mk 15:33-41; Lk 23:44-49; Jn 19:28-30) 

45Aal doonyi caada dvk hoqgv itoq nagub hog mwlwngv kanv pulubnum, ho hoq 
wm swlw duur oum gob doonum. 

46Ariyum oum moodho vc alwb sogoql benum, “Ili, Ili, lama sabaktani?’’ hvl 
benamv “Ngoqg Pwnbo, Ngoqg Pwnbo hoggub ngam apaq pakun?’’ 

47Hoq ditaqho daqnbo nyi tulungv mwwg hoq benam mam talayil benum, 
“Mwv Ilijanvn goqdo!’’ 

48Bulug pengko hoqgv akwn nyebia alwb xarbnv hiipu ak naal ham roo ala golo 
subum tvl mwam toolo niqtuqho cabxeqtvl hwca jinv mwam twwm dvb 
nyinum. 

49Hvbmabde tuugin benum, “Apaqto, mwam Ilija haal ywwnam mam kaaya 
tuj!’’ 

50Jisu lokta vc alwb sogoq kunv swwrw bingknum. 

51Ho xumk nam ura hoqg vj torciqnam vjv odum hoqkv ako nagub tvqnyi gob 
pajeq kunum. Nyioby hwqnum, lwwnv pwnyi gob buqcnum. 

52Nyubungv ukonum, Pwnbog dvrwqbo nyi tulungv sik bov vigo turab kunum. 

53Bulv nyubungam apaq peekul Jisu sixo kokw so turab dvkho bulam dvrwqbo 
bopam urab haanam mam nyi tulungv kaapanum. 

54Kokw so Sipai Saabv la Sipai tulungv Jisun kaayal doon bov nyioby hwqnam 
mam hoo hog mwlw luuxy nyinam mam kaatwl, bos soma vrram sonum, hoo 
benum, “Mwv jvqtw jaqb Pwnbog Ko Tuup goj kunyi!’’ 

55Jisug kokwb wba bo mwam svka bo Galili hoqgv haanbov nyemv vigo hoq 
ditaqho daqtwl aado hoqgv kootul koodunum. 

56Bulug pengko ho doon bov Meeri Magdalin, Jems, Josap bunyig ann Meeri ho 
Jebedig nywxw akv yvnum. 

Jisun Svma Liinam 
(Mk 15:42-47; Lk 23:50-56; Jn 19:38-42) 

57Ariyum kan tadwkho, Arimatiya nampam hoqgv nyetbo nyi Josapvk hvl 
eminam Jisug buub swwnbo ak. 

58Mwv Pilat dookub haabnv Jisug gv vpam konum. Pilat Josapnvn svmangam 
naamdvb gaml jinum. 

59Hoqgab Josap svmangam joolayil nit albo topum vj rumg hwwtumnum. 

60Oyu maadab dukol wlw lwwraq hoqgv mwwg gab apnam nyubu uraho 
liinum. Ho mwv wlw lwiyab pwt albo pwg nyubungam ngurtuml ap pel 
wleqnum. 

61Meeri Magdalin, ho Meeri akwn hv nyubu taqcib doqkurl hoqho doodu 
nyanum. 

Nyubungam Rvkybo 

62Loogwn ho Juhudi hvdwg Doonu dvk aalwb nyinum, hoo nyub buda tulungv 
la Parisi tulungv Pilat dookub haabnv benum. 

63Gora ab ngulv mwwgab do, xaalyo bo akv mwv simab doodwkho benum, “Ngo 
aal loum kokwngam lokta turab tayin. 

64Hoqgab aal loumv wnam gob mwwg nyubungam hengab jaqb rvkil aptvl 
mwwg buu tulungam wl svmangam dvcol joosil wg mvma dvb hoo nyi 
tulungam mwv sinam hoqgv turab nukun hvl bekin mvma dvb rvky boloq jito. 
Soq kokwg xaalyo si otuqg xaalyongam alyama bo gob nyitayin.’’ 

65Pilat bulam benum, “Rvky boam boogwn hoo wgdvl nyubungam hog hwdgo 
rvky kitayin hwdgo nulv rvky ta.’’ 

66Hoqgab wknv nyubu hoqg wlw aoho morxtubnam mam apnum hoo 
nyubungam kaayal rvky mvdwb apaqnum. 

Metiyu 28 

Jisug Turab Kunam 
(Mk 16:1-10; Lk 24:1-12; Jn 20:1-10) 

1Doonu dvk aalv wxo kokw so wjw aal ar komc ho Meeri Magdalin hoo Meeri 
akwn hv nyubungam kaatab wnum, 

2Cengma lvpab nyioby ak vc alwb hwqnum, ho ao At Swg gumtw ak ao gvda 
toloqgv ipoqbanv nyubu hoq wlw ngurtuml apnam wlwngam ngurgin tvl hoq 
aoho doonum. 

3Mwwg gv vpv taiyam bioqnam hvb ho gv vjv tapam hvb puulu huuda-kvlanum. 

4Rvkybo tulungv bos soma vrram sonum hoo tvmdwr hwqnv nyi sikbo hvb 
nyinum. 

5Ao gumtw akv nyem tulungam benum, “Nulv bos sodwb nyikma, ngo cengdwn, 
daapo aoho mengknum Jisun nulv meegaqdo. 

6Mwv so dookma, mwv benum hvbkalam, mwv turab nukun. Mwwg gel karkam 
haagdvl kaaka to. 

7Sija nulv vnwqb wgdvl mwwg buu tulungam ‘Mwv sinam hoqgv turab nukun 
hvl bekin ta, ho mwv nulug otuqb Galilib wco nukun; nulv alo mwam kaapa 
tayin!’ Ngoqg benam sam nulv mwwg gab tvka.’’ 

8Bos sunam hvbjaqkam hemp lvgab nyubu hoqgv nyiory alwb xarbnv mwwg 
buu tulungam bekinnum. 

9Cengma lvpab Jisu bulam kaapa tvl benum, “Swrsomalongv nulug lvgab 
doonka.’’ Bulv ogum haabnv mwwg lvpiangam gvbw tvl mwam xumnum. 

10Jisu bulam benum, “Bos somabv. Wgdvl ngoqg buu tulungam bulam Galilib 
wtwk hvl bepa ta, hoo alo ngam kaapa tayin.’’ 

Rvkybo Tulug Pui 

11Nyem tulungv bulug lamtab wxo kokw ho nyubungam rvkybo tulu gon 
bopam wkur banv hognvkv nyiknum hog mwlwngam nyub buda tulungam 
puiyam bekinnum. 

12Nyub buda tulungv nyi axa tulug lvgab dookum doopa banv ywrs minsul 
pagoq ak meelinum, rvkybo tulungam twngk vigo jitwl, 

13benum, “Nulv yubngaql doodwkho mwwg buu tulungv haal svmangam dvcol 
baqg nukun hvl beto. 

14Ho soq pui sam gora ab tapa baloqkam, ngulv mwam xumt dvb mvtayin hoo 
nulam vs-axaq pagoq hoqgv cengin tayin.’’ 

15Rvkybo tulungv twngkam naanum hoo bulam hoghvl bedwb jinum hvbjaq 
nyinum. Hoqgab Juhudi tulug pengko lo hoq hvk puiyv joodul doodwn. 

Jisu Mwwg Buu Tulungam Kaakinam 
(Mk 16:14-18; Lk 24:36-49; Jn 20:19-23; Bn 1:6-8) 

16Buu wyw leq akinv Jisu bulam xipwl apko Galiliho doonbo puutub wnum. 

17Kokw so mwam kaapa tvl mwam xumnum. Hvbmabde bulug pengko lo 
tuugin mwwjw maanum. 

18Jisu bulug dookub ogum hvvnwq banv bulam benum, “Ngam ao gvda tolo hoo 
swcw-nyodo so hog mwlw atoram ngoqg alaq si jipa kun. 

19Hoqgab nulv wn, nyob luuxig nyi mwlwngam ngoqg buub mvta, hoo bulam 
Ab, Ko Tuup hoo Dvrwqbo yalwg emin gab baptijum jita, 

20hoo ngoqg nulam gaml jinam ham bulam tomswr tvl tvjwl swwm to. Ho ngo 
nulug lvgab looxiam swcw-nyodongv dubnam gob dooba tayin.’’ 

Mark 

Mark 1 

Jon Baptistg Pui Bekarnam 
(Mt 3:1-12; Lk 3:1-18; Jn 1:19-28) 

1Soq si Pwnbog Ko Tuup Jisu Kristog Tugu Pui. 

2Soq si nyiqry Kaanbo Aijaya xeqpwl apnam mam nyirabnum: “Pwnbov benum, 
‘Ngo noqg wma daab otuqb wcol noqg wk lamtangam mvdwb, ngoqg 
gumtwngam kanam tayin, 

3Diixa-rara hoqgv nyi ak sogoql betayin, hoq benam si, At Swg lamtangam mwx-
mvaqto; mwam wwm dvb mwwg lamtangam mvdin yaato! 

4Hoqgab Jon deexa-rara hoqgv lengb nv nyic nyinam hoqgv mwwkur tukuk ho 
nyic nyinam mam nyedar dukub baptijum naato hoo Pwnbov nyic nyinam mam 
apaq jitayin. 

5Judiya hoqgv Jerusalem bopamb Jonwg benam mam tatab wnum. Bulv bulug 
nyicam belin kunum hoo Jon bulam Jordon pobuho baptijum jinum. 

6Jon svjin vm hoqgv cumnam vj koonum hoo vpin soruq gvtwl mwv komar 
takam mam dvl mooro hoqg tong ngolangam twwl swwnum. 

7Mwv nyi tulungam betamnum, “Ngoqg kokwb haady bo nyi ak hv ngam koi 
yaan bov, ngo mwwg lvpia lwkwho doal luxuqngam kam poqsuql pilin jidwb 
ngo mwwg simp maadwn. 

8Ngo nulam iss lvgab baptijum jidwn, hvbmabde mwv Dvrwqbo Yal lvgab 
nulam baptijum jitayin? 

Jisug Baptijum la Pooka-yirkanam 
(Mt 3:13—4:11; Lk 3:21-22; 4:1-13) 

9Hoq moodho Jisu Galilig Najaret hoqgv haanum ho Jon galoqkv baptijum 
Jordon pobuho naanum. 

10Jisu iss hoqgv lengda kalam twqda, ao gvdangam kuqkonam hoo Yalv mwam 
ipoql mwwg aoho pwk yobur hvb jarpwl doonam mam kaapanum. 

11Ho ao gvda toloqgv agam ak benam mam tapanum, “No ngoqg tumanam Ko 
Tuupv. Ngo noqg aoho hangv xumt dvn.” 

12Hoq kokw daab Yalv mwam deexa-rarab bool wgnum, 

13Hoo mwv aal campigo doonum, Uiyv atorjaqb pookanum. Hoq mooro ho 
sudum-svrv kam lvgab doonum, hvbmabde ao gumtwngv mwam ipoq banv 
svkanum. 

Jisu Ngui Mengbo Nyi Vpig Dvgoq Goqnam 
(Mt 4:12-22; Lk 4:14-15; 5:1-11) 

14Jonnvn pvtwq lwqxo so Jisu Galili gvdab wbnv Pwnbog Tugu puiyam bekar 
yvnum. 

15Mwv benum, “Mood jaqkv haapa ku, Pwnbog Lvpw-hativ hvvnwq paku. 
Nulug nyic hoggv mwwkur tuku hoo Pwnbog Tugu puiyam mwwjwto!? 

16Jisu Galili swnyiq bviywrho wl yvdu dvkho ngui mengbo nyi vnyi go, Simon la 
Andriyonvn wswq hwrl ngui naal yvdwb kaapanum. 

17Jisu bulam benum, “Ngoqg lvgab wmin gvto ngo nulam nyiam wswq hurtu 
mvdwb tomswr tayin.? 

18Ho bulv bic-belin maadab wswqngam apaqpel mwwg kokwb wmin gvnum. 

19Ho mwv aado gokam wma daab vbw-bor vnyi go, Jebedig ko tuup Jemsnvn la 
Jonnvn kaapanum. Bulv wswq ngam mvdar banv uraho doodunum. 

20Bulam kaapa daqtwl Jisu bulam goqnum. Bulug abam la nyijobo nyi tulungam 
swp urahv mwlwngam apaqpel Jisug kokwb wmin gvnum. 

Sony Cenam Nyi Ak Mwpnam 
(Lk 4:31-37) 

21Kokw so Jisu la mwwg buu tulungv Kaparnahum dwrbub haaknum, hoq 
haanbo aalv Doonunam aalv mwv Sinagogwb wbnv tomswrnum. 

22Nyi tulungv mwwg tomswrl benam mam tatwl lomnum, hoggab mwv Pvvb 
tomswrbo nyi tulug tomswrnam hvb bemanum, hvbmab oksubjaqb bos dvb 
benum. 

23Hoq ditaqho sony cenam nyi ak Sinagog nam urab haanum hoo sogoq kiir 
nool benum. 

24“Najaretwg Jisu, noqg lvgab ngulug hognvk nyisv? No ngulam mvcaq-mviyaq 
taab doodwn i? No hiyv ham ngo cengdwn, no Pwnbog dvrwqbo puiyam 
baqnbov!” 

25Jisu hoq yalam gaml jil benum, “Cooikab dooto hoo hoq nyi ura hoqgv 
lengtku!” 

26Ho hoq almanbo yalv hoq nyi akam vc alwb hwqdinum hoo sogoq kiir nool 
mwwg ura hoqgv lengknum. 

27Ho nyi mwlwngv lomnum ho deedy jaqgo i, “Soq si hoggv i? Soq si nit gon mas 
i? Soq nyi ak si almanbo yalam kam lengt kuk hvl gaml jidwb ator doogdo hoo 
bulv mwam tado!? 

28Hoqjaq hoqgv Jisug puiyv Galili gvda mwlwho nyebia jaqb yuupwnum. 

Jisu Vcbo Nyi Tulungam Mwpnam 
(Mt 8:14-17; Lk 4:38-41) 

29Kokw so Jisu la mwwg buu tulungv ho Jems la Jon bulv Sinagog ura hoqgv 
lenglayil Simong la Andriyog nammwb ws wdal wnum. 

30Simong ai akv aram karl mear dooily vcil doonum. Jisu hoqho hvvc daqkalam 
mwam hoq vcnam puiyam bekinnum. 

31Jisu mwnwg dookub haabnv alaqngam gvbwl mwnwn purabnum, hoo 
mwnwg vcv al kunum ho mwn bulam dwj-mwjnum. 

32Doonyiv haaxo kokw so Ariyum nyi tulungv Jisug dookub vcbo nyi 
mwlwngam hoo sony cvnam nyi tulungam mwwg dookub boanum. 

33Nampam hoqg nyi tulungv mwlwngv nam haagaho pumkum doonum. 

34Jisu deedy luuxib vcboam vigo mwpnum hoo sony cenam ui-oram kaanam 
mam vigo ruqpaqnum. Mwv oram tulungam gombeql goodwb jimanum, 
hoggab mwv hiyv ham bulv cengnum. 

Jisu Galili Gvdaho Pui Bekarnam 
(Lk 4:42-44) 

35Ar rogwn ar komc, huto maadab, Jisu gorab banv nam hoqgv leng layil bopam 
agab lengl nyi cumciq nyookho wbnv xumnum. 

36Hvbmabde Simon la mwwg ajin tulungv mwam meekar taab wnum. 

37Kokw so bulv mwam meepa tvl benum, “Nyi vxiv nam meekardo.” 

38Hvbmabde Jisu bulam birwqnum, “Ngulv soq diis-paap so doonbo nampam 
pamsaqb wdwb nyipa, ngo hoq nampam tuluho kam pui bedwb nyidwn, 
hoggab ngo hoqham nyitab haaiyin.” 

39Kokw so bulv Galili gvdangam gvqyiq-gaqxeq kunv Sinagog nam uraho pui 
bekarl sony-oram mam ruqpaql yvnum. 

Jisu Tviyiq Nyi Ak Mwpnum 
(Mt 8:1-4; Lk 5:12-16) 

40Tviyiq-nyinbo nyi ak Jisug dookub haabnv mwwg agaho al kumbwl xuml 
mvnyi-moiyul svka konum. Mwv benum, “No mwwd nyiloqkam no ngam 
dvrwq dvb mwp sutayin. 

41Jisu aya mwwpa kunv mwwg alaqngv irab banv mwam idaqtvl birwqnum, 
“Ngo mwwdwn, dvrwqto!” 

42Benya maadwb hoq nyi hoqg tviyiq vcv niiknum hoo dvrwq kunum. 

43Ho Jisu vcjaqb benv mwam nyebia jaqb wwm kunum. 

44Kokw so Jisu hoq nyi ak ham vcjaqb yvtw pal gaml jil benum, “Soq pagoq sam 
hiyv nvkam bekin maabwk hvl benum. Hvbmabde nyub dookub ws wdal wgdvl 

mwam kvvdy kota hoo nyi mwlwngam noqg dvrwq kunam mam kaakin dvb 
Mojesg bepwl apnam gamlwb Pwnboam guuta. 

45Hvbmabde hoq nyi ak hv wlayil gvda mwlwho puiyam dukar yvnum. Hoggab 
kokw so mwv hvbjaq dukar yvgam gab Jisu nampam ak golo mwlwngv 
cengdwb urab haadwb nyimanum. Hvbmabde mwv nyi cumciq nyook kvdaqlo 
kvsil yvdwb nyinum hoo taqg-loosaqg nyi tulungv mwwg dookub haanum. 

Mark 2 

Jisu Lviya-laqyabo Nyi Ak Mwpnum 
(Mt 9:1-8; Lk 5:17-26) 

1Meeg oyu maadab Jisu Kaparnahum nampamb wkur kunum, ho mwam namho 
doonam mam puiyam tapanum. 

2Hoqgab nyiv vijaqg mwwg dookho hookumnum ho namho dook doomab 
nyinum. Ho Jisu bulam puiyam bekinl doodunum. 

3Ho nyi vpy go nyi lviya-laqyabo ak Jisug dookub joal haagnum. 

4Nyiv mvqlwko gab haak doomab nyinum, hoqgab bulv Jisug dook tingtw jaqho 
mwwlongam hoqkonum. Bulv mwwlongam hoqko tvl nyi akam opy golo 
karmtvl tvpoq jinum. 

5Bulug mwwjwngv hog hwdgo doodwn ham Jisu kaatwl, lviya-laqyabo nyi 
akam benum, “Noqg nyicam apaq jipa kun.” 

6Pvvb tomswrbo nyi tulungv hoq ditaqho doodunum, ham tatwl bulv atv mwwl 
benum, 

7“Soq nyi sib mwv hoggub nyil hampeq alwb bedwn” Mwv Pwnboam bepaqdo! 
Nyicam Pwnbov twqlak apaq jidy bov!” 

8Bulug hang mwwnam mam Jisu cengtwl mwv bulam benum, “Nulv soq svk 
sam hoggub mwwdwn” 

9Soq lviya-laqyabo nyi ak sam noqg nyicam apaq jipa kun hvl benam bengam 
yaadwn, hvbmab, “Gorabto” noqg kartaq vpinam naarab wgaql yvto, hvl 
benamv bengam yaadwn? 

10Ngo nulam Nyia Ko Tuupv gvda gvt so nyicam apaq jidwb atorv doodwn ham 
kaakin tayin.” Hoqgab mwv lviya-laqyabo nyi akam benum, 

11“Ngo nam bedwn, gorab tuku, noqg kartaq vpinam naarab gvdkul nammwb 
wnku!” 

12Bulv kaad lalab nyi akv mwwg kartaq vpinam naarab kunv nyiory alwb bulug 
aga hoqgv wknum. Bulv mwlwngv swrjaq gokbo mwwnum hoo kokw so bulv 
benum, “Soq svk ngulv nywywngam kaaka tukma hvl Pwnboam paqnum!” 

Lebinvn Goqnam 
(Mt 9:9-13; Lk 5:27-32) 

13Jisu lokta Galili swnyiqg sugurho wkurnum. Ho nyi tulungv mwwg dook 
ogumho hvvnwq yukam nyi tulungam nyegam tomswr swrabnum. 

14Mwv hoq hvb wdul doodwkho gvda nyooga kokarbo Alpiyus gv ko tuup 
Lebinvn, nyooga jikumko namho mwam nyooga kodul doodwb kaapanum. Jisu 
mwam benum, “Ngoqg kokwb wmin gvto.” Lebi gorab banv mwwg kokwb 
wmin gvnum. 

15Kokw so Jisu Lebig namho dvnam dvl doonum. Jisu Lebig namho dvnam 
dudul doodvk ho gvda nyooga kokar bov, nwd xipa maanam hoo mwwg buu 
tulungv hoo nyiv vigo mwwg kokwb wba bo tulungv lokub dvbam 
twwbamnum. 

16Nwd xipa maanam hoo gvda nyooga kokar bo nyi tulug lvgab lokub dvbam 
twwbamnam mam Pvvb tomswrbo Parisi tulungv kaatwl mwwg buu tulungam 
bulv toxnum, “Mwv hog nyitwl hoq hvk nyi tulug lvgab dvba dvn”? 

17Jisu bulam tapa tvl birwqnum, “Nyi vc maanbo tulu gab nyub goqdwb nyima 
dvn, hvbmabde vcbo nyi tulu gab nyub goqdwb nyidwn. Ngo nyiidarbo nyi 
tulungam goqtab haama, hvbmabde nyiidar maanbo nyicbo nyi tulungam 
goqtab haaiyin.” 

Dvma-twwmab Vrnam 
(Mt 9:14-17; Lk 5:33-39) 

18Lok mood golo Jon Baptistg buu tulungv la Parisi tulungv dvma-twwma vrr 
rwdul doonyianum, hoo nyi tulungv Jisug dookub haabnv mwam toxnum, 
“Hoggab Jon Baptistg buu ngvla Parisi tulungv dvma-twwmab vrr do, hvbmab 
noqgv vrr maadwn?” 

19Jisu bulam birwqnum, “Nyem naak namlo nyiin tulungam nulv bulam dvma-
twwmab doom dvb mwwdwn i? Hvbdi nyiram, nyem naanbo nyegangv bulug 
lvgab doody deedib bulv hvb nyiram. 

20Hvbmabde nyegangam naalayil bulug galoqkv bool wleqde moodv aal loog 
haatayin, hoo bulv dvma-twwmab vrr tayin. 

21“Hiyv nyiv kam nit vj pajarbo lvgab kucuq kam hamtaq maadwn, hoggab vjv 
jingkum banv kucuqbo vj hoqg ukongam ut yaiya dvb pujar tayin. 

22Hvbmab hiyvkam nitbo roo alangam kucuqbo yooxaqlo toolwq maadwn, 
hoggab roo alangvkam hoo kucuqbo yooxaqkam buqctayin hoo roo ala ngvla 
yooxaqkv almab nyitayin. Hvbnyita maab nit roo alangam nit kalam bo 
yooxaqlo toolwql apnamv altayin.” 

Doonu Aalwg Pagoqkam Toxnam 
(Mt 12:1-8; Lk 6:1-5) 

23Doonunam aal golo Jisu am rongo rwqtaqb wpeqnum. Mwwg buu tulungv 
mwwg lvgab wbanum ho buu tulungv am vmlyw niqtuqkam ciql dvnum. 

24Hoggab Parisi tulungv Jisun benum, “Kaato, soq si ngulug Pvvbam korbo pa, 
hoggab noqg buu tulungv Doonunam aalam, soq sam nyido!” 

25Jisu bulam birwqnum, “Debid la mwwg nyi tulungv kanol hog dvs meegaq 
dvkho Debid hoggub nyinum nulv ham nywywngam poory ripa ma i? 

26Mwv Pwnbog nam urab haabnv nyi nyiisamv dvngam maanam, Pwnboam 
xuml jipaqnum wtwngam dvnum, hoo mwwg lvgab yvba bo nyi tulungam kam 
jinum. Hoq apoho Abiyatar nyub butub swwl doonum?” 

27Jisu bitwr-benyaho benum, “Doonunam aal sam nyia ko gab mvnum, 
hvbmabde nyia ko Doonunam aal gab dooma dvn. 

28Hoqgab Nyiag Ko Tuupv Doonunam aal gvkam At Swb nyidwn.” 

Mark 3 

Nyi Alaq Laqyabo Ak Mwpnam 
(Mt 12:9-14; Lk 6:6-11) 

1Kokw so Sinagog nam urab lokta hookurnum ho mwv nyi akwg alaq laqgin 
sengbnv laqyal doonbo nyi ak uraho kaapanum. 

2Ho nyi tuugin Jisug nyixiaqnam mam kaal nootu dvb ho yolu bedwb ho mwv 
doonu dvk aalam hoq vcboam mwpnam mam kaaya dvb kvsil doonum. 

3Jisu nyi akam benum, “No mwlwg pengko so daqrabto.” 

4Hoq kokwb mwv nyi tulungam toxnum, “Ngulug pvvbv Doonu dvk aalam 
hognvkam nyingam dvn? Svka dvb yv ma almanam nyidwb nyidwn? Nyi akwg 
swwgam ywwdwb nyid nvi yv ma ham twrdwb nyidwn?” Hvbmabde bulv agam 
gamgkam goomanum. 

5Jisu bulam hang lengb nv kvvyiq-taxeql kaanum, hvbmabde bulug hang 
vdwnam mam hoo nyimurnam mam kaatwl mwv hang biinum. Kokw so nyi 
akam mwv benum, “Noqg alaqngam ijinto.” Mwv alaqngam irab banv ijinum 
hoo mwwg alaqngv otuq hvb al kunum. 

6Parisi tulungv Sinagog hoqgv agab lenglayil olumgob hwwkum banv Herodg 
dvpar lvgab goobnv bulv Jisun mengdwb ywrbwqnum. 

Jisug Kokwb Nyiv Vigo Wmin Gvnum 

7Kokw so Jisu la mwwg buu tulungv Galili swnyiq bviywrb wnum, ho mwwg 
kokwb nyiv mvqlw twwt jaqgo wmin gvnum. Bulv Galili, Judiya, 

8Jerusalem, Idumiya ho Jordon pobu lvqbwq taqc ho doonbo gvda hoqgv hoo 
Taiyar la Sidon nampam hoqgv haanum. Soq nyi tulu si Jisug nyinam-wnam 
puiyam tapa tvl bulv mwlwngv mwwg dookub haanum. 

9Nyiv mvqlwko gab Jisu mwwg buu tulungam swplo ak naatwk hvl benum, 
hoggab nyi tulungam mwwg ogumho ciqkum-ciqlum mwam mvm maadwb 
benum. 

10Mwv nyi vcboam vigo mwpnum, hoqgab nyi vcbo nyi tulungv mwlwngv 
mwwg dookub ciqkum-ciqluml ciqlwql mwam alaq idaq koodwb mwwl ceqal 
haanum. 

11Hoo hogloq hoojaqkam almanbo yalv nootunam nyi tulungv mwam kaapa 
yukam, bulv mwwg lvpiangv kumbwl sogoq kiir nool benum, “No Pwnbog Ko 
Tuup jaqkv!” 

12Jisu almanbo yalam vcjaqb gaml jil hiyv nvkam mwwg pagoqkam bema bvk 
hvl yvtw panum. 

Jisu Wyw leq Vnyiam Xuqnam 
(Mt 10:1-4; Lk 6:12-16) 

13Kokw so Jisu yorn ao golo caalayil mwwg naadynam nyi tulungam mwwg 
dookub goqanum. Bulv mwwg dookub haanum. 

14Ho mwv wyw leq vnyi go xuqbnv hvvky hvl eminum. “Ngo nulam ngoqg lvgab 
dooba mvdwb xuqpa kun” hvl mwv benum. “Ngo nulam kanam tvl pui bekar 
mvtayin, 

15hoo nulv uiyam kam ruqxa dvb atoram kaapa tayin.? 

16Soq wyw leq vnyi si mwwg xuqnam nyi tulungv, simon (Jisug Pitor hvk 
eminam,) 

17Jems la mwwg bor Jon, Jebedig ko tuup tulu (Jisu bulam Boanarges hvl 
eminum, hvgdvn hv Doogumg nyi tulu.) 

18Andriyo, Pilip Bortolomiyu. Metiyu, Tomas, Alpiyus ko tuup Jems, Taddayus, 
Kananwg Simon, 

19hoo Jisun nyepinbo Judas Iskeriot. 

Jisu la Beljebul 
(Mt 12:22-32; Lk 11:14-23; 12:10) 

20Jisu nam golo haanum. Hoqho kam hvraqb vigo nyiv mvqlwgo hookumnum 
ho Jisu la mwwg buu tulungv vcin dvdwb mood kaapa maanum. 

21Mwwg atwg nyi tulungv mwam nootul bootakub wnum, hoggab nyi tulungv 
mwam rugaq pakuk hvl benyanum. 

22Jerusalem hoqgv haanbo Pvvb tomswrbo nyi tulu go ho yvnum. Bulv benum, 
“Mwwg uraho Beljebul doopa! Hoqhv Ui tulug at jaqkv, hoqgab mwam bulam 
ruqxa mvdwb ator jipa.” 

23Kokw so Jisu bulam mwwg dookub goqa banv bulam doocil agam goonum. 
“Uiyv hoggub nyil ui kalam mam ruqpaq nyotayin? 

24Hiyvg gvdag lvpwngv hang pwnyi gob mwwdwn ho paiyaq mins dvn hoq 
gvdag lvpwngv dooyuram. 

25Hogloq imiqngv hang pwnyi gob hang baqdwn ho akwn akwn paiyaq mins 
dvn hoq imiqkv swwiyuram. 

26Hoqhvb kalam uiyig lvpwngv hang pwnyi gob mwwb nyiloqkam hv 
dooyuram, hvbmabde lvpw asaqb nyil yuupaq tayin hoo twrgumv. 

27“Hiyvg nyiv kam atorbo akwg namho haal mwlwngam pwbw yaanbo akam 
nootul leedaql ap coomalo hoq nyi akwg namho dvrab pam huul baql wg 
nyoram. 

28“Ngo nulam jvqtw jaqb bekin dvn, nyi tulug nyic nyinam mwlwngam ho bimur 
benam mam apaq jitayin. 

29Hvbmabde hiyv nyiv Dvrwqbo Yalwg ceebiob benam mam nywywngam apaq 
jidwb nyiram, hoggab mwv nwrba cwtam gob nyic nyipa ku.” 

30(Jisu soq sam benam siloqkam nyi tulungv mwam benum, “Mwwg uraho 
almanbo yalam mwv doog gvdo.”) 

Jisug Annv la Bor Tulu 
(Mt 12:46-50; Lk 8:19-21) 

31Kokw so Jisug annv la bor tulungv hoqho hvvcnum. Bulv nam agaho daqtwl 
mwam lengtwk hvl goqnum. 

32Hoqho nyi tulungv hwwbum tvl Jisun doognum. Bulv mwam benum, “Kaato, 
noqg annv la bwrm-bor tulungv aga vv nam kaatab haado.” 

33Jisu bulam birwqnum, “Hiyv ngoqg annv? Hiyv ngoqg borv?” 

34Ho mwv nyi tulungam kaagab banv mwam hwwywql doon boam kaal benum, 
“Kaato, soq tulu si ngoqg annv hoo borv! 

35Hiyv nyiv Pwnbog mwam nyim dvb jinam bonam nyidwn hoq ak hv ngoqg 
borv, bwrmv hoo ngoqg ann.” 

Mark 4 

Ampaq Paqn boam Doocnam 
(Mt 13:1-9; Lk 8:4-8) 

1Lokta Jisu Galili swnyiq bviywrho tomswr swrabnum. Nyiv mvqlw jaqgo 
mwwg ogumho pumkum ko-gab mwv swp aob caonv hoq uraho doonum. Swpv 
iss aoho doonum hoo nyi tulungv iss bviywr sugurho daqnum. 

2Mwv doocil bulam vigo tomswrnum, bulam mwv benum. 

3“Tagabto! Lok nyi ak doonum, mwv ampaq paqtab wnum. 

4Mwv ampaqngam paqdwkho, ampaq tuugin lamta hoo hopnum, ham pvtangv 
jara banv pal dvnum. 

5Ampaq tuugin wlw aohv ked jwwkam maakho hopnum. Kedv jwwkam 
maagam gab cox alwb goos banv beqlinum. 

6Hvbmabde kokw so doonyiv caalin yukam ham doonyiv xomdaq yukam rwb 
mvmiv ked urab koigo haama gab kokw so sengknum. 

7Ampaq tuugin taa-haataq ww aoho hopnum. Kokw so taa wwngv swwrab 
kunv ampaqngam doqyub tukul vmlyw lengk maanum. 

8Hvbmabde ampaq tuugin ked albo aoho hopnum, hoq tuluhv goosil swwrab 
kunv vmlyw baqnum, tuugin vmlyw cammumbv, camxbv, hoo tuugin lwwgbv 
nyinum.” 

9Hoo bitwr-benya so Jisu benum, “Nulug nyurungv dood nyiloqkam tagabto!” 

Doocnam Hoqg Niqtuq 
(Mt 13:10-17; Lk 8:9-10) 

10Kokw so Jisu vpwb doodwkho mwwg benam mam tanbo nyi tulu gon mwwg 
wyw leq vnyi buu tulungam boolayil mwwg dookub haabnv hoq doocnam hoqg 
bvrwq niqtuqngam bekin tvbwk hvl mwam benum. 

11Jisu bulam birwqnum, “Pwnbog lvpw hatig ura bvrwqngam nulam cengm dvb 
goopa kun.” Hvbmabde agaho doonbo nyi tulu gab bulv hog mwlwngam doocil 
bedwb tas tayin, 

12Hoqgab “bulv kaagamv kaastayin, hvbsujaqkam kaacinram, bulv tagamv tas 
tayin, hvbmab tacin ram. Bulv hvb nyiloqkam Pwnbog dookub hookur 
nyiloqkam mwv bulam apaq jis paco.” 

Ampaq Paqnbog Niqtuqngam Bekinam 
(Mt 13:18-23; Lk 8:11-15) 

13Kokw so Jisu bulam toxnum, “Nulv soq doocil benam sam tacin ma i? Nulv 
sam tacin manyiloqkam hoggub nyil doocnam samkam tacin nyotayin? 

14Ampaq paqnbo akv Pwnbog puiyam paqdwn. 

15Nyi tuugin lamtaho am ampaq hopbo hvb nyidwn, bulv puiyam tapa 
daqkalam uiyv haabnv ham naareql wg gvdkun. 

16Nyi tuugin wlw aoho hopbo am ampaq hvb nyidwn, bulv puiyam tapa daqtwl 
hemp jaqb svgagvrwq dvn. 

17Hvbmabde hoq puiyv bulug hang urab haama ko-gab bulv ham oyugo 
mwwjwl ap nyoma dvn. Hoggab kokwngam nyelin dorsv la mvnyi-mviyanamv 
puiyam mwwjw ko-gab haaikam bulv nyebia alwb apaq dukun. 

18Nyi tuugin taa-haataqho hopbo am ampaq hvb nyidwn, soq nyi tulu si puiyam 
tagab sutayin, 

19hvbmabde atwg nyet-nyeram swwgam abybol, hog mwlw hangwg mwwnam 
mam mwwg puiyam ceqxiadvn hoo kokwngam bulv aaxy xeema dukun. 

20Hvbmabde nyi tuugin ked albo ho hopbo am ampaq hvb nyidwn. Bulv puiyam 
tatwl, svgagvrwq dvn, hoo aaxy xeel tuugin cammumgo, tuugin camxgo hoo 
tuugin lwleqgo aaxy xeedwn.? 

Muram Huc Kulubnam 
(Lk 8:16-18) 

21Jisu hvraqb benum, “Hiyv nyiv muram bvalayil huc uraho kulub ap maadwn, 
hvbmab kartaqnam niikum uraho ap maadwn. Hvbmabde mwv mur tvdaqnan 
aoho apdvn. 

22Hognvkam kvsil ciil ap pakun ham agaho huulin tayin ho hognvkam kulub ap 
pan ham kulubnanam naaxa tayin. 

23Hoqgab nulug nyurungv dood nyiloqkam tagabto!” 

24Mwv sam kam bulam benum, “Nulv hognvkam tadwn ham hindib mwwgabto! 
Nulv hognvk pw-hwwcwb nyi asaqkam pw-hwwdwn hoqhvb kalam nulam 
Pwnbov pw-hwwtayin, ham laabo yaab nulam vbwl jitayin. 

25Hiyv nyiv meeg doogdvn ham vigota jibwtayin hoo hiyv nyiv hog gokam doog 
maadwn mwwg galoqkv mwwg vcwr go doognam ham kam naareq dvb 
nyitayin.” 

Am Swwnam mam Doocnam 

26Jisu hvraqb benum, “Pwnbog Lvpwngv rongo ho am paqnbo nyi akwg lvgab 
doocnam hvb nyidwn. 

27Mwv aiyam yubdwn hoo aalam huurab dvn, hoo ampaqngv goos kunv 
swwrab dukun. Hvbsujaqkam hoggab nyil soq si swwdwn ham mwv cengma 
dvn. 

28Ked atv ammam swwm dvb jidwn hoo aaxy xeedwb jidwn. Otuqjaqb ok 
beqlinv hoq kokwb ompungv, hoq kokwb vmcirv lengdwn. 

29Kokwngam vmcirv ningly kukam nyi akv mwwg lyoqciq lvgab ham geqdkun, 
hoggab dvn naad moodv haapa ku. 

Ywwm Aaxiam Doocnam 
(Mt 13:31-32,34; Lk 13:18-19) 

30Jisu benum, “Pwnbog Lvpwngv hoggub nyidwn ham hognvk lvgab dooc 
natayin? Hvbmab hognvkam doocil sam betayin? 

31Soq si sib nyidwn. Ywwm aaxiv mwlw aaxiam gvda gvt so cinyio yaadwn; ham 
ak naalayil ked hv liidwn. 

32Hoq aaxiv swwrab banv nwmw mwlwngam nwwt yaan bob nyidwn hoo hoq 
haqbv haqt al banv hoo haqbho pvta tulungv osup subgwl doonyium ho 
doodwn.” 

33Soq sib vigo doocil Jisu nyi tulungam mwwg puiyam benum. Mwv nyi 
tulungam hog hwdgo tadwb mwwnum hwdgo bulam bekinnum. 

34Mwv doocil goomab agam goomanum, hvbmabde mwv vpwb mwwg buu 
tulug lvgab dooikam mwv hog mwlwngam bulam bekinnum. 

Jisu Doogum Dooiyam Biturnum 
(Mt 8:23-27; Lk 8:22-25) 

35Hoq aalwg Ariyumho Jisu buu tulungam benum, “Kuj ngulv swnyiq kvtin 
gonwb rabnyia nuj.” 

36Hoq nyi acammam bulv apaqpel, buu tulungv Jisug doogwnam swp uraho 
caonum hoo bulv mwam bulug lvgab wgnum. Hoqho swp asaqngv kam 
doonum. 

37Haqmapaq golo doogum dooi koi albo ak yinum hoo issiv xoqb nv swpam 
urab baqnum, hoqgab swpho issiv haanum. 

38Jisu swp tuurgonho dumtam ak golo dumpongv dumdaq tvl yubl doonum. 
Buu tulungv mwam muu banv benum, “Tomswrbo, ngulv sita dukun lak, no 
ngul gab mwwdwq maadwn i?” 

39Jisu daqrab banv dooiyam gaml jil benum, “Cooikab dooto!” hoq kokwb issam 
benum, “Biimab!” Kokw so dooiyv niiknum hoo hog mwlwngv cooikab doonum. 

40Jisu mwwg buu tulungam benum, “Nulv hoggab bos sodwn? Sija godab nulv 
mwwjw maadwn i?” 

41Hvbmabde bulv bos soma vrram sobnv akwn akwn bemin sunum, “Soq nyi 
ak si hiyv? Mwam dooiyv kam hoo issiv kam mwwg gamlam tado!?” 

Mark 5 

Sony Cenam Nyi Ak Jisu Mwpnam 
(Mt 8:28-34; Lk 8:26-39) 

1Kokw so Jisu la mwwg buu tulungv Galili kvd gonho doonbo Gerasa gvdaho wc 
kunum. 

2Jisu swp hoqgv ipoq kalam twqda nyubu butaq hoqgv nyi ak lengb nv 
wrwqnum. Soqg nyi ak soq uraho sonyiv doonum 

3ho mwv nyubu butaqho doonum. Mwam hiyv nyiv kam lyoqdwr gai tulu lvgab 
liitul ap nyomanum. 

4Mwwg all alaqkam leetwl vigo ap kaakanum, hvbmabde luuxy-ceram mwv 
vmwq yumgub mwwg all alaqho leennan lyoqdwr gaiyam mvmwqnum. Mwam 
hiyvkam munyiubl ap nyoma dvb mwv ator torma vrram tornum. 

5Ai aalwb mwv nyubu butaq hoo yorn yorxib sogoq goqkarl atam wlw ho tubsul 
yvnum. 

6Hwdlo mwv meeg aado ho doodwkho mwv Jisun kaapanum. Hoqgab mwv 
Jisug agaho lwbw kumbwl 

7hoo sogoq kiirl vc alwb nool benum, “Mwlwngam koi yaanbo Pwnbog Ko Tuup 
Jisu! No ngam sija hoggub mvtayin? Pwnbog emin gab ngo nam xuml bedwn, 
no ngam laqm-baqm maabv.” 

8Hoggab Jisu mwam benam, “Almanbo yal, soq nyi ura soqgv lengt ku!” 

9Hoqgab Jisu mwam, “Noqg eminv hognvkv?” hvl toxnum. Nyi akv mwam 
birwqnum, “Ngoqg eminv Mvqlw,” ngulug dvparho ngulv vigo doodwn. 

10Ho mwv Jisun mvnyi-moiyul bulam hoq nyook hoqgv ruqlin maabwk hvl 
benum. 

11Hoq ditaqho yorn ao golo iriq riqtw go dvgaql yvnum. 

12Hoqgab bulv Jisun mvnyi-moiyul benum, “Ngulam aloq iriq tulug dookub 
kanam tvb hoo ngulam bulug urab haam dvb jitwb.” 

13Mwv bulam hoqb wwm dvb gaml jinum hoo almanbo yal tulungv hoq nyi ura 
hoqgv lenglayil iriq tulug urab haanum. Kokw so iriq tulungv swnyiq deetam 
hoqgv swnyiq urab jvrlwql sin bov lwwyw vnyi gob nyinum. 

14Iriqngam rvkybo nyi tulungv wknv puiyam nampamho la rongo rwqtaqho 
dukarnum. Ho nyi tulungv hognvkv nyipa kun ham kaatab wnum. 

15Bulv Jisug ogumho almanbo yalv nootunam ui yucam mam doogbo nyi akam 
vj kootwl doodwb kaapa tvl bulv mwlwngv boswl lomnum. 

16Almanbo yalv nootunam nyi ak ham hoo iriq tulungv hoggub nyiknum ham 
kaanbo nyi tulungv bekinnum. 

17Hoqgab bulv Jisun bulug gvdangam apaqpel hoqgv wnkuk hvl benum. 

18Jisu swp urab cao daqyikam almanbo yal nootunam nyi akv xuml benum, 
“Ngam noqg dookub wba mvtwb!” 

19Hvbmabde Jisu mwam biturnum, hvbmab mwam mwv benum, “Nampam 
wkur gvdwl noqg imiq nyi tulungam Pwnbov nam hog hwdgo aya pakun 
hognvkv noqg gab nyij pakun ham bulam bekinta.” 

20Kokw so hoqgab hoq nyi akv hoqgv wknv Jisu mwam gaml jinam hvb 
nampam wyw taqt mwlwho Jisu mwam hoggub mvnum ham bekinl yvnum hoo 
mwwg puiyam tanbo nyiv mwlwngv deedyjaq gokbo hvl lomnyanum. 

Jairasg Nyem Koam la Nyem Ak Mwpnam 
(Mt 9:18-26; Lk 8:40-56) 

21Jisu swnyiq kvtin gonwb lokta robkur kunum. Ho mwv wkur dukho nyi nyiitw 
mvqlwngv mwwg dookub haabnv mwam hwwywql hwwbumnum. 

22Ho Sinagog rvkybo Jairas hvl benam nyi koibo ak haanum. 

23Mwv Jisun kaapa tvl Jisug lvpia lwkwho kumbwl mvnyi-moiyul benum, 
“Ngoqg nyem ko anyo akv vc cigwqpa, anya mwwpal no haag dvl mwnwg aoho 
alaq idaq tvbv, ho mwn al taikun hoo swwtayin!” 

24Kokw so Jisu mwwg dookub wmin gvnum. Nyiv vigo twwt jaqg Jisu dookub 
wmin gvnum ho mwam taqg-loosaqb pumbumnum. 

25Hoqho vnyw nywyw leq nywnyig namc ui sarl doonbo nyem ak doonum. 

26Mwnwn nyubv vigo ui paknum, hvbsujaqkam mwn al kumanum. Mwn twngk-
tayin ho gumnam vigo hiqknum, hvbsujaqkam mwn vi-vi yaiya go alkumab 
nyiknum. 

27Mwn Jisug puiyam tapanum, hoqgab mwn nyi tulug urab haabnv Jisug kokwb 
langkwb rumin gvnum. 

28Ho mwn atv atam besnum, “Ngo mwwg vjam idaq twqbalo ngoqg vcv al 
taikun.” 

29Mwn Jisug vjam idaqkalam twqda nyem ak hoqg namc ui sarnamv sarngin 
kunum hoo nyem akv mwnwg hang urahv mwnwg nyelin-dors hoqgv al pak 
nvbo hvl atv mwwsnum. 

30Jisu mwwg gv hoqgv atoram lengnam mam hempa daqtwl mwv nywkur banv 
nyi tulungam toxnum, “Hiyv ngoqg vjam gvbw bov?” 

31Mwwg buu tulungv mwam birwqnum, “Nyi tulungv nam pumbum do ham no 
koodum tvl no hoggub toxdvn hiyv ngam idaq pan hvl?” 

32Hvbmabde Jisu mwam alaq idaqbo nyem akam kaadwb kaagaqnum. 

33Nyem akv mwnwn hognvkv nyipa kun ham cengknum, hoqgab mwn bos sol 
tvmdwr hwqbnv Jisu lvpia lwkwho kumbwl mwam hog mwlwngam jvqtw jaqb 
bekinnum. 

34Jisu mwnwn benum, “Ngoqg nyem ko noqg mwwjwngv nam al dukub mwp 
paku, hoo noqg vc-ai hoqgv al tuku.” 

35Jisu soq sam bidul doodu dvkho Jairasg nam hoqgv pui baqabo nyi tulu go 
haabnv Jairasnvn benum, “Noqg nyem kov sipa ku. Hoggab no tomswr boam 
bisup-beyab dvn?” 

36Jisu bulug benam mam tvmw kaayab tanum, hvbmabde mwam benum, “Bos 
maabv, mwwjw twqto.” 

37Hoq kokw so mwv hiyv nvkam mwwg kokwb wmin gvdwb Pitor, Jems hoo 
mwwg bor Jonwg aoho jimanum. 

38Bulv Jairasg namho wc kunum hoo Jisu nyi tulungam mwwdar lamab xabl 
nyiqs-tanap rooxob hvvdwq dwql doodwb kaapanum. 

39Nam urab haabnv bulam benum, “Nulv hoggab xabl nyiqs-tanap dil mwwdar 
maab hvvdwq dwql doodwn? Hoggab nulv xobdu dvn? Nyem ko ak si sima 
sulak, mwn yubl doos dvn lak!” 

40Bulv mwam nyirj-nyirparnum, hvbmabde mwlwngam agab roolin tvl, nyem 
ko ak hoq ab, ann hoo mwwg buu tulug oum gon mwwg dookub boal nyem ko 
dook cwrwb haanum. 

41Mwv nyem ko alaqngam gvbw tvl benum, “Talita koum,” Hvgdvn hv, “Nyem 
ko anyo, ngo nam gorab tuku hvdwn!” 

42Mwn nyiory alwb gorab kunv wkar-war yvnum. (Mwn vnyw nywywleq 
nyinyi kunum) ham kaatwl bulv deedyjaq gokbo hvl lomnum. 

43Hvbmabde Jisu bulam hiyv nvkam soq bvrwq sam bemabvk hvl atorjaqb yvtw 
panum, hoo mwv benum, “Nyem ko ak sam hog dvs loq jito.” 

Mark 6 

Najaretho Jisun Haqpaqnum 
(Mt 13:53-58; Lk 4:16-30) 

1Jisu hoq nyookam apaq peekul mwwg atwg nampamb mwwg buu tulungam 
boolayil wkur kunum. 

2Doonu dvk aalho mwv Sinagog nam uraho tomswr swrabnum. Hoqho nyiv 
vigo doonum, bulv mwwg tomswrnam mam tatwl mwlwngv lomnum. Bulv 
benum, “Mwv hogloqgv soq mwlw sam naapan? Hognvk nyijwq-nyegam 
gamlaqkam mwam jipan? Mwv hognvk nyimanam swrdorxeq nyis tulungam 
nyidwn yv? 

3Mwv svvtaq jem mvnbo hoo Meeri ko tuup, Jems, Judas hoo Simong vbw ak 
hvvma i? Mwwg bwrm tulungv so dooma dvn i?” Hoqgab bulv mwam 
haqpaqnum. 

4Jisu bulam benum, “Nyiqry kaanbo akam atwg namlo, nampamho, atwg nyobv 
ximab haqpaq dvn hvbmabde asaq nyook lo mwlwngv mwam xidwn.” 

5Mwv hoq ditaqho swrdorxeq vigo nyimanum hvbmab koi yooma go nyi vcbo 
vnyi-oum gotwq mwwg alaq idaql mwp twqnum. 

6Mwv nyi tulug mwwjw maanam mam kaatwl deedyjaq gokbo mwwnum. 

Jisu Buu Wyw leq Vnyiam Kanamnam 
(Mt 10:5-15; Lk 9:1-6) 

Ho Jisu hoq diigarho doonbo nampam tulub wbnv nyi tulungam tomswrl 
yvnum. 

7Mwv buu wyw leq vnyiam goqkum banv bulam vnyi-vnyi gogaqb kanam 
nvmlwqnum. Mwv bulam yal almanam ruqpaq mvdwb ator jilwqnum 

8hoo bulam benum, “Beqnyia arongam bwtwl wn, hoq aoho hog gokam 
bvvmab, wtw baqmab, cuk baqmab, nulug cukho twngk baqmab. 

9Samtaqnan luxuqlo gvla hvbmab lvlwq koolynan baqmab.” 

10Mwv sam kam bulam benum, “Nulam hogloq namho svgagvrwq tayin hoq 
namho nulv hoq nyook hoqgv wleq maady deedib hoq nam namkinho doota. 

11Nulv nampam golo haaikam nulam svgagvrwq maanbo ho nulug benam mam 
tama bo ham apaqto ho nulug lvpia hoq diimwram dudinl dupaqto. Hoqhv 
bulug gab hvvkib nyitayin!” 

12Kokw so bulv wknv nyi tulungam bulug nyic nyinam hoqgv wkur tukuk hvl 
pui bekinnum. 

13Bulv vigo sony cenam mam, sony-oram mam ruqxanum hoo Olib kuty neebnv 
nyi vcbo tulungam vigo mwpnum. 

Jon Baptistg Sinam 
(Mt 14:1-12; Lk 9:7-9) 

14Jisug albo bonam nyinam puiyv gvda mwlwho dupi kunam mam, Herod lvpw 
atv tapanum. Nyi tulu gon benum, “Jon Baptist lokta turab paku! Hoqgab mwv 
soq swrdorxeq nyinam ator sam kaapa paku.” 

15Hvbmabde nyi tuuginv benum, “Mwv Ilija sulak.” Tuugin benum, “Mwv kolwg 
otuq hoqg nyiqry benbo tulug pengko hoqg akgon sulak.” 

16Herod tapa tvl, mwv benum, “Mwv Jon Baptist! Ngo mwwg dumpongam 
pvriql papaq mvtkun, mwv lokta turab pakun!” 

17Herod mwv atjaqkv Jonnvn nootu mvdwb hoo mwam leetwl pvtwq uraho 
tumdvb jinum. 

18Jon Baptist Herodnvn, “No noqg vbwg nywxwngam doognam si alma!” hvl 
bekin doonum. Hoggab Herod mwv mwwg vbw Pilipg nywxwngam 
Herodianvn doognum, hoggab Herod Jonnvn mengnum. 

19Hoqgab Herodia Jonnvn hang baqgabl doonum hoo mwam mengdwb 
mwwnum, hvbmabde mwv Herodnvn hingkur banv mvnyi maanum. 

20Herod Jonnvn bosnum, hoggab Jon albo nyiv hoo dvrwqbo nyiv hvl Herod 
cengnum. Hoqgab mwv Jonnvn hog mvmab apnum. Herod Jonwg benam mam 
tvnwnum, hvbsujaqkam mwv tvcw tatam mwwg hangam mwwdwq saqk tapa 
dvb benum. 

21Kokw so Herodia mwwg pagoq ak kaapa kunum. Herodnvn ko bwwd aal golo 
mwv sorkari saab tulungam, sipai saab tulungam ho Galili hoqg nyi tulungam 
durum dvgnum. 

22Herodiag ko nyem akv durumko uraho noso soonv Herodnvn la mwwg nyiin 
tulungam hang xumtvl kvvlwq jaqb noso soojnum. Hoqgab lvpw atv nyem ko 
akam benum, “No hognvkv nvvnw do? Ngo noqg konam gotwq bolo jitayin.? 

23Mwv vigo dingbnv nyem ko akam benum, “Ngo dingl bedwn, no hognvkam 
kotayin ham ngo nam jitayin, ngoqg lvpw pac gonkam nam jitayin.” 

24Kokw so nyem ko akv agab lengb nv mwnwg annam toxnum, “Ngo hognvkam 
kotayin.” Annv birwqnum, “Jon Baptistg dumpongam kota.” 

25Nyem ko ak nyiory alwb lvpw at dookub haabnv ko-gabnum, “Nam ngo Jon 
Baptistg dumpongam beta golo sija joal ngam jitbvk hvl ko-gab dvn!” 

26Sam tatwl lvpw atv vigo muur alnum, hvbmabde mwv ham jiram hvl bedwb 
nyik maanum, hoggab mwv nyiin mwlw jaqg tagaho dingbnv bei jipa ku. 

27Hoqgab mwv rvkybo sipai akgon nyebia alwb kanam tvl Jonwg dumpongam 
bvatak hvl gaml jinum. Rvkybo sipai akv nyiory alwb pvtwqb wbnv Jonwg 
dumpongam pvriqlayil; 

28ho beta golo joabanv nyem ko ham jinum hoo nyem ko akv ham mwwg annam 
jinum. 

29Jonwg buu tulungv ham tapa tvl, bulv haabnv mwwg svmangam jooknv 
nyubu golo svma liiknum. 

Jisu Nyi Lwwyw Angngam Hoonam 
(Mt 14:13-21; Lk 9:10-17; Jn 6:1-14) 

30Xuql kanam nam buu tulungv hookur kunv Jisug dookub haabnv mwam bulv 
hognvkv nyiknum hoo tomswr kunum hoq mwlwngam bekinnum. 

31Nyi tulu haanbov la wnbov naleq nyigam gab Jisu la mwwg buu tulungv 
doonul dvdbvkam mood kaapa kumanum. Hoqgab mwv bulam benum, “Kuj 
ngulv atv wggin gvdwl cumciq golo vpwb dootaju hoo nulvkam anyogo doonu 
to.” 

32Hoqgab bulv swp golo cao banv nyi cumciq golo atv wknum. 

33Hvbsujaqkam, nyi tulungv vigo bulug wnam mam kaapa tvl ho bulv hiyv ham 
cengnum, ho kokw so vijaqg bulv nampam hoqgv kedwb wbnv Jisu la mwwg 
buu tulungv wc maadab wggol doonum. 

34Kokw so Jisu swp hoqgv ipoqkunv agab lengdwk ho mwv soq nyi acam sam 
kaapa tvl bul gab hangv biil bulam aya mwwpanum, hoggab bulv rvkybo 
doomabo sviya hvb nyinum. Hoggab mwv bulam vigo tomswrnum. 

35Mwwg buu tulungv mwwg dookub haabnv mwam benum, “Doonyiv wiyum 
paku ho soq nyook so hog gokam kaapa sv dooma. 

36Nyi tulungam wwm tuku hoo bulv ogum so doonbo rongob la nampamb 
wgdvl bulam dvslo atam rvm nyiato.” 

37Jisu bulam birwqnum, “Nulv bulam hog dvslo ak jito. Bulv birwqnum, “No 
ngulam wgdvl wtw lo rup twngk lwnyi gob rvgdvl bulam dvdwb jitwk hvl 
bedwn i?” 

38Jisu bulam toxnum, “Nulug dookho hog hwdgo wtwngv doodo? Naaka tvna.” 
Kokw so bulv kvvdy kaaka tvl mwam bekinnum, “Wtw taqang gola ngui cinyi 
go doodo.” 

39Kokw so Jisu mwwg buu tulungam nyi tulu mwlwngam hib-hibib mvtwl 
bulam ww aoho doa mvtwk hvl benum. 

40Hoqgab nyi tulungv hib-hibib lwwg, lwwgwb hoo camng camng gogaqb ww 
aoho doanum. 

41Kokw so Jisu wtw taqangam la ngui cinyiam bvvtwl ao gvdab koodul, 
Pwnboam paqnum. Mwv wtwngam pindub banv buu tulungam jitwl nyi 
tulungam hormnum. Mwv ngui cinyiam kam pingmwql bulug pengko lo 
mwlwngam hormnum. 

42Nyi vxiv ayeq dvdeq dvb dvtar nagub dvnum. 

43Kokw so buu tulungv huc cwyw leq cinyi go wtwngv la ngui dvleqkam 
dorkum kunum. 

44Hoqho dvnbov nyeganga hvnam mam xikanamv lwwyw ang gob nyinum. 

Jisu Iss Aob Wnam 
(Mt 14:22-33; Jn 6:15-21) 

45Jisu nyi tulungam wwmdvb jixo tvl mwwg buu tulungam nyiory alwb swp 
urab cao mvtwl swnyiq kvtin gonwb vnwqb mwwg wmadab Betsaida 
nampamb wiyanvk hvl roolwqnum. 

46Nyi tulungam alwb wnkuk hvl bexo kokw so mwv yorda golo xumtab wnum. 

47Ariyum dukho swpv swnyiq nyiqra lvpaho doonum, hvbmab Jisu vp-cwkwb 
mwv diipho doonum. 

48Mwwg buu tulungv swp kool wnum; ho arkomc huudar-huumar ditaqho, 
mwv iss aob bulug dookub haanum. Mwv bulam wleqdvb nyitanum, 

49hvbmabde bulv mwam iss aoho wnam mam kaapa tvl bos soma vrram 
sonum. “Iss oram go!” hvbnv bulv sogoq kiir noonum. 

50Bulv mwam lomtwr twryangam lomnum. Ho Jisu bulam benum, “Haakam to!” 
“Ngo sulak. Bos maabv,” hvl benum. 

51Kokw so mwv bulug dookub swp urab caonum hoo dooikam yingin kunum. 
Buu tulungv hog mwwbwq nyomab lomnum. 

52Hoggab bulv lwwyw ang nyiam dvdwb jinam hoqg bvrwq niqtuqngam 
cengmab; bulug hangv mwar nyomab doonum. 

Jisu Genesaretho Vcboam Mwpnam 
(Mt 14:34-36) 

53Kokw so bulv swnyiqngam rabknum hoo Genesaret gvdaho wc kunv swpam 
ruutul apnam. 

54Bulv swpam apaqpel wdu dukho nyi tulungv Jisun kaacinum. 

55Hoqgab bulv gutu-gora hoq vcbo nyi tulungam mwwg dookub; bulug kartaq 
upiqho karm tvl bulv hogloqho Jisu dootayin hoqb joa jinum. 

56Kokw so hogloq ho Jisu wtayin, hoq nampamho, rongo ho, gvdaho nyi tulungv 
bulug vcbo nyi tulungam kwm-kor haty ho boal haagnum ho vcboam mwwg vj 
niqtuqngam jaqkam mvdaq mvdwb jitbvk hvl mwam xumnum, ho gvbwbo 
mwlwngam al dukub mwpnum. 

Mark 7 

Kacbo Pagoqkam Tomswrnam 
(Mt 15:1-9) 

1Parisi ngvla Pvvb tomswrbo nyi tulungv Jerusalem hoqgv haalayil Jisug 
ogumho pumkumnum. 

2Bulv Jisug buu tulungv alaq losuq maab kacbo alaqngv dvnam mam kaapa tvl, 
Parisi tulungv benam hvb nyima. 



1802 

 

 
Nyishi 

© 2016 Bible society of India. 
 

 
 

 

3Hoggab Parisi tulungv ho Juhudi nyi asaqkv bulug ab apa hoqgv bvvl ignam 
nyicwngam nyidwn, bulug alaqngam hind jaqb losuq maalo bulv vcin dvma 
dvn, 

4ho kwm-kor haty hoqgv bvanam hog mwlwngam otuqcob iss lvgab hwrxaq 
maady deedib bulv ham dvma dvn. Bulv soq svk nyicwngam ab apa tulu 
galoqkv kaapanam sam vigo bugil swwdwn; hoq tuluhv pvtaqngam hindib 
xaaxaqnam, pwcwngam deexaqnam, tama pwcw-uddu tulu ngamla 
kartaqngam hwrxaqnam. 

5Hoqgab Parisi ngvla Pvvb tomswrbo tulungv Jisun toxnum, “Hoggab noqg buu 
tulungv ngulug ab apa toloqgv bvvlwl ignam nyicwngam nyimab, losuq maab 
kacbo alaqngv dvdwn?” 

6Jisu bulam birwqnum, “Nyiqry kaanbo Aijaya nulam bepa! Kaaga-tagab nyinbo 
pagoqkam hind alwb nyiqry kaalinl bel apnamv doodwn mwv ham xeqnum, 
“Soq nyi tulu si ngam bulug agamv xitwqdvn, hvbmabde bulug hangv ngoqg 
galoqkv aado dvn. 

7Bulv ngam vm yab sulak xumdwn, hoggab bulv nyi tulug pvvb mvnam mam 
ngoqg pvvb jaq hvb tomswr dvn!” 

8“Nulv Pwnbog gamlam apaqpel nyi tulug tomswrnam mam bugil swwdwn.” 

9Jisu hvraqb benum, “Nulv surjaqb nyinv Pwnbog gamlam tama dvn, hvbmabde 
nulug atwg tomswrnam mam gvbwl doogdvn. 

10Hoggab Mojes gaml jinum, “No noqg ab annam bugil swwto, hoo hiyv akgon 
atwg ab annam almab bec bedwn, mwam sito.” 

11Hvbmabde nulv bedwn, nyi ak mwwg ab annam bebaloqkam, hognvkv xeq 
nulv ngoqg galoqkv niqtuq lengpa kun hv Korban, (hvgdvn si Pwnbon jipa kun), 

12ho nulv mwam mwwg ab annam tulungam svka kaam dvb jima dvn, 

13Soq sib nyinv nulug ab apa tulug gonam nyi tulungam tomswr banv Pwnbog 
puiyam ceqpaqdvn. hoo soq sib nulv vigo asaq hoq nyis maaiyam nyinamv nyil 
doodwn.” 

Nyiam Kacdvb Mvnbo Hoolu 
(Mt 15:10-20) 

14Jisu lokta nyi tulungam mwwg ogum goqal bulam benum, “Nul mwlwngv 
ngoqg benam sam tagabto, hoo tacinto. 

15Aga hoqgv nyi urab haanbov nyiam hog gokam kacdvb mvnbo dooma dvn. 
Hvbmabde hognvkv nyi ura hoqgv agab lengn bo hv nyiam kacdvb mvdwn.” 

16Hiyv nyuru gvdwn, sam tagabto. 

17Kokw so Jisu nyi tulungam apaqpel nam urab haadwk ho, mwwg buu tulungv 
mwwg soq benam niqtuqkam bekin tvbwk hvl mwam benum. 

18Jisu bulam benum, “Nulv hwdgo tacin maab paca dvn i? Aga hoqgv urab 
haanbo hoolungv nyiam jvqtw jaqb kacdvb mvma dvn. 

19Hoggab aga hoqgv urab haanbov hang urab haamab ayeqb haadwn hoq 
kokwb hv agab lengpaq dukun.?” (Jisu soq sam benam si hog mwlw dvnam sam 
dvdwb nyidwn.) 

20Kokw so mwv hvraqb benum, “Ura hoqgv lengn bo hv sulak nyi akam kacdvb 
mvdwn. 

21Hoggab ura hoqgv lengn bo hv nyi akwg hang ura hoqgv lengdwn, ho almanbo 
mwwnamv, yocu-yabio nyinamv, dvco conamv, nyi mengnamv, bwwxinamv, 

22kaabil kaaneqnamv, nyic-nyia nyinamv, xaalyonamv, xumt dvb nyinamv, 
kaabynamv, bec-beyanamv, larnamv, nyiidamnamv, soq torab si lengdwn. 

23Soq mwlw almanbo torab si nyi akwg hang ura hoqgv lengdwn hoo mwam 
kacdvb mvdwn.” 

Nyem Akwg Mwwjwnam 
(Mt 15:21-28) 

24Jisu hoqgv wknv Sidon la Taiyar nampam ogum ditaqho wnum. Mwv nam 
golo urab haanum hoo mwam hiyv nvkam mwv hoqho doodwn hvl cengm dvb 
mwwmanum, hvbmabde mwv kvsil hoqho doonyi kumanum. 

25Nyem dvn ak, mwwg ko nyem mam almanbo yalv nootunam hoq annv, Jisug 
puiyam tapa tvl mwwg dookub nyiory alwb haalayil mwwg lvpia lwkw hv xuml 
benum. 

26Hoq nyem akv Gwrik nyiib nyinum ho mwn Ponisiya gvdag Siriya nyookho 
ko bwwnamv. Dvn akv Jisun mwnwg nyem ko hoqgv almanbo yalam ruqlin 
tvbwk hvl xuml benum. 

27Hvbmabde Jisu birwqnum, “Ngulv ko tulungam dvdwb jico tuj. Ko tulug 
dvsam naareql ikiam jinamv almadwn.” 

28Dvn akv birwqnum, “Tomswrbo, iky tulungv ko tulug agam hoqgv cingngar 
yoql bo tebol niikumb holboam dvdwn!” 

29Kokw so Jisu dvn akam benum, “Soq sam no birwqko gab no nammwb wkur 
nuku, ho alo noqg nyem ko urag almanbo yalv lengknam mam kaapa tayin.” 

30Dvn akv namhv wcwl kaaknamv mwnwg nyem ko hoqgv yal almanbo lengt 
kul nyem kov karl doonam mam kaapa kunum. 

Jisu Ruutar-bengaqbo Nyi Ak Mwpnum 

31Kokw so Taiyar gvda diis-paap hoqgv wknv Sidon gvdab ipeql Galili swnyiq 
Dekapolis bopam pvmyw gvdab innum. 

32Nyi tulungv mwwg dookub ruutarbo hoo bengaqbo nyi ak boal Jisun hoq nyi 
aoho alaq idaq tvbwk hvl mvnyi-moiyul benum. 

33Kokw so Jisu hoq nyi akam nyi tulug pengko hoqgv vpwb boogin banv mwwg 
lvqcwngv hoq nyi akwg nyuru runyiam idaqtvl tacorv curxab tvl mwwg lyolam 
idaqnum. 

34ho Jisu ao gvdab koodul soqsul nyi akam benum, “Eppatta” hvgdvn si “Mvko 
tuku!” 

35Hvl bedakalam nyi akv tapa kunum ho mwwg bengaq ngvkam niiknum, hoo 
mwv hog betup bemab doomab beknum. 

36Kokw so Jisu nyi tulungam hoq bvrwqngam hiyv nvkam bekin maabwk hvl 
yvtw panum. Hvbmabde mwv bema bvk hvl bulam beya yaiya, ham laabo yaab 
bulv hoq pagoqkam benum. 

37Ho sam tanbo tulungv tatwl lomnum. Bulv lomngaq banv loml benum, “Mwv 
hog mwlwngam aljaqb nyipa! Mwv ruutar boam tapa dvb hoo paca boam kam 
goolaq dvb ator jito!” 

Mark 8 

Jisu Lwwyw Vpy Nyiam Hoonam 
(Mt 15:32-39) 

1Oyu maadab, nyi acam gota olum gob hookum nyanum. Kokw so nyi tulungv 
bulug dookho hog dvs dooma dukukho, Jisu mwwg buu tulungam mwwg ogum 
goqa banv benum, 

2“Ngo soq nyi tulu sam aya mwwpa do, hoggab bulv soolo ngoqg kokwb wl 
yvnamv aal loum paku, hoo bulug dvs vcwr gokam dookma. 

3Ngo bulam hog dvdwb jimab bulug nammwb kanam nomkur kublo bulv 
tuugin lamtaho wnyi kumab tapto tai, hoggab bulug pengko lo tuugin lamta 
aado hoqgv haapa.” 

4Mwwg buu tulungv mwam birwqnum, “Hogloqgv mooro lvpa so hiyv dvs 
kaapal swd nyi tulu sam dvdwb jinyi tayin?” 

5Jisu toxnum, “Nulug dookho wtwngv toqkgo doodo?” Bulv birwqnum, 
“Wtwngv kvngo doodo.” 

6Mwv nyi tulungam ked aoho doatvk hvl gaml jinum. Hoq kokwb mwv wtw 
kvnam bvvtwl Pwnboam paql wtwngam pingmwql mwwg buu tulungam jitwl 
nyi tulungam jimnum ho buu tulungv bekjaqb nyinum. 

7Bulug dookho ngui cinyiobo cinyi-cirum gokam doonum. Jisu paqyalinco hvl 
paqtwl ham mwwg buu tulungam horm dvb jinum. 

8Nyi tulungv dvdeq dvb dvnum. Hoqho nyiv lwwyw vpy gob doonum. Kokw so 
buu tulungv dvleqngam dorkum kunamv huc kvn jot kvlgo dooknum. 

9Jisu nyi tulungam kanam tukul mwwg buu tulug lvgab 

10swp aob cao kunv Dalmanuta gvdab wknum. 

Parisi Tulungv Swrdorxeqb Nyinam Ak Kaakin Tvk hvl Xaanam 
(Mt 16:1-4) 

11Parisi acamgo Jisug dookub haabnv, mwwg lvgab haqyaq minsul benum. Bulv 
mwam nootu dvb pookal Pwnbov mwwg lvgab doonam mam kaakin dvb 
swrdorxeq nyinamlo nyil kaakin tvbwk hvl benum. 

12Hvbmabde Jisu vc alwb soqsul benum, hoggub nyitwl swnyw-soolo nyi tulu 
si swrdorxeq nyinam mam kvvnw pak hvdwn? Ngo nulam jvqtw jaqb bekin 
dvn, swnyw-soolog nyi tulungam hog swrdorxeq nyinam go kaakin dvb nyiram. 

13Bulam apaqpel mwv swpwb robkur kunv swnyiq kvd gonwb rabknum. 

Parisi Tulungv la Tomswrnam Hoqgv Aado to 
(Mt 16:5-12) 

14Buu tulungv mwwpa kumab wtw vigo baqkmab nyinum. 

15Jisu bulam yvtw pal benum, “Nulv Parisi tulug opap hoqgv hoo Herodg opap 
hoqgv hengab nyiato.” 

16Bulug pengko ho goomin sunyianv benum, “Mwv soq sam benam si ngulv 
wtw dooma jitwl bedo.” 

17Bulv hognvkam benum ham Jisu cengtwl bulam toxnum, “Nulug wtw 
doomako gab hognvkam goodu gvdwn” Nulv sija godab nulug hangam paca 
jaqb mvdwb ap pan i? 

18Nulv vnyiq baqtwl, kaapa maadwn i? Nulv nyurungv gvtwl nulv tapa maadwn 
i? Nulv mwwpa ma i? 

19Ngo wtw taqangam pindubl nyi lwwyw ang gam dvdwb jinam mam nulv 
kama i? Ho huc cikgo dvngongam nulv dorkum kunum?” Bulv birwqnum, “Huc 
cwyw leq cinyi go.” 

20Hoq kokw so wtw taq kvnam pindubl nyi lwwyw vpiam dvdwb jidwk ho huc 
cikgo nulv dvngongam dorkum kunum? Bulv birwqnum, “Kvn go.” 

21Hoqgab mwv bulam benum, “Nulv sija godab tacin maadab doodwn i?” 

Jisu Betsaida ho Nyiqca bo Nyi Ak Mwpnum 

22Kokw so bulv Betsaida nampamho haad kukho nyi atago nyiqca bo nyi ak 
Jisug dookub boanum hoo mwam nyiqca bo nyi akam alaq idaqtvk hvl mvnyi-
moiyul xuml benum. 

23Jisu nyiqca bo nyi akwg alaqngam gvbw tvl mwam nampam hoqgv agab 
boolinum. Kokw so nyiqca bo nyi akwg vnyiqngam tacorv curxab tvl mwwg 
aoho Jisu alaq idaql mwam toxnum, “Hog kaapa do i?” 

24Nyi akv nywrab kaatwl benum, “Vv, Ngo nyi tulungam kaapa do, hvbmabde 
bulam svvn go wgaql yvdwn hvbjaq kaado.” 

25Jisu kokw so lokta hoq nyi akwg vnyiq aoho alaqngv idaqnum. Ho sija hoq nyi 
akv hog mwlwngam kaadarl kaapanum ho mwwg vnyiqkv lokta kaapa kunum. 

26Jisu kokw so hoq nyi akam yvtw pal gaml jinum ho nammwb kanam kunum 
ho bilwqnum, “Nampam urab wkur kumab.” 

Jisug Pagoqkam Pitorg Belinam 
(Mt 16:13-20; Lk 9:18-21) 

27Kokw so Jisu mwwg buu tulug lvgab Sijariya Pilipi gvdaho doonbo nampam 
tulub wnum. Lamtaho wjo ywwtwl mwv bulam benum, “Nyi tulungv ngam hiyv 
hvl bedwn?” 

28Bulv tuugin birwqnum, “No Jon Baptist sulak,” tuugin benum, “No Ilija sulak,” 
ho tuugin benum, “No nyiqry benbo tulug pengko hoqg akwn?” 

29Bulam mwv toxnum, “Nulv hog hvdwn? Nulv ngam hiyvjaq hvdwn?” Pitor 
birwqnum, “No Ywwnbo ak hv sulak.” 

30Kokw so bulam yvtw pal gaml jil benum, “Hiyv nvkam ngoqg bvrwqngam 
bekin maab.” 

Jisu Mwwg Hentwr Hendnam mam la Sidynam Pagoqkam Bekinam 
(Mt 16:21-28; Lk 9:22-27) 

31Kokw so Jisu mwwg buu tulungam tomswr swrabnum, “Nyia Ko Tuupv 
hemanam hentwram hendwb nyiky tayin hoo mwam nyi axa tulungv, nyub 
buda tulungv hoo Pvvbam tomswrbo nyi tulungv haqpaq tayin. Mwam meng 
tayin. Hvbmabde aal loum kokwngam mwv lokta swwgwb turkur tayin.” 

32Mwv soq sam bid lalal bulam tadar cekar dvb bekinnum. Hoqgab Pitor mwam 
boogin banv yolu benum. 

33Hvbmabde Jisu kaakar-taar banv mwwg buu tulungam rogabl Pitornvn yolu 
benum. Mwv benum, “Ngoqg ogum soqgv wleqto Ui! Noqg hang mwwnamv 
Pwnbog galoqkv haama dvn, hvbmabde nyia ko galoqkv haadwn!” 

34Kokw so Jisu mwwg buu tulungam la nyi tulungam mwwg ogumb goqanum, 
“Hiyv nyi akgon ngoqg lvgab wdwb mwwdwn, mwv atam mwwpaq sudub 
nyitayin hoo mwwg atwg daapongam jool ngoqg kokwb wdwb nyitayin. 

35Hiyv nyiv atwg swwgam ywwdwb mwwdwn, mwv ham niim tayin. 
Hvbmabde hiyv nyiv atwg swwgam ngoqgab hoo tugu pui gab niim dvn mwv 
ham niim mvmab ywwtayin. 

36Nyi akgon gvda gvt mwlwngam kaapa doog tvl atwg swwgam niim baloqkam 
mwwg swwnamv hognvkv niqtuqkv doodwn? Hog niqtuq dooram! 

37Mwwg swwgam kaapa pookur dukub mwv ham kwly naak dookram. 

38Hiyv nyiv ngoqgab hoo ngoqg agam gab soq yocu-yabio gvla nyimur nyinbo 
nyi tulug agaho hvnyw dvn, nyia kov mwwg Abwg yuunam atoram baqlayil 
dvrwqbo ao gumtw tulug lvgab ipoq yukam mwv mwwg aoho hvnyw tayin.” 

Mark 9 

1Kokw so mwv hvraqb bulam bvl wnum, “Ngo nulam jvqtw jaqb bedwn, nulug 
pengko si Pwnbog Lvpwngv xitor-xilob haanam mam kaapa maady deedib 
simab doody bo nyiv doodo.” 

Jisug Gv Swlynam 
(Mt 17:1-13; Lk 9:28-36) 

2Aal loox kokw so Jisu Pitor, Jems hoo Jonnvn yorn ao albo golo boocanum. Bulv 
doodu dvb Jisug nyuqtuq-moorv swly yirabnum. 

3Mwwg vjv puulu huuda kvlal gvda gvt so niixaqnam mwlwngam huubin yal 
huunum. 

4Kokw so buu oumv Jisug lvgab Ilija la Mojes goorwq minsdvb kaapanum. 

5Pitor kokw so Jisun benum, “Ngulv soq so doonam si aljaqpa, Tomswrbo; 
Ngulv tombulo oum go mvtju, akwn noqg gab, akwn Mojes gab ho akwn Ilija 
gab.” 

6Hoggab mwv la mwwg ajin tulungv bos aljaqnum ho mwv hog bes mwwdar 
kumab nyinum. 

7Hvb nyidu dvkho haapam olumgo bulam hwrlubnum hoo agam yal ak haapam 
olum hoqgv dulinum, hv benum, “Soq si ngoqg tumanam Ko Tuupv, mwwg 
benam mam tagabto!” 

8Bulv nyebia alwb kvvyiq-taxeql kaanum, hvbmabde bulv nyi akam kaapa 
maanum, Jisu aro bulug dookho doonum. 

9Bulv yorn hoqgv idkuk ho Jisu bulam yvtw pal benum, “Nulv hiyv nvkam Nyia 
Ko Tuupv sipekul sinam hoqgv turab kunam gob, nulv hognvkam kaapa kun 
ham akukam bekin maab.” 

10Bulv mwwg gamlam tanum, hvbmabde bulug pengko ho bulv atv atv 
bvrwqngam hwwbamnum, “Sinam hoqgv gorabnam” hvgdvn si hognvkv yu?” 

11Hoqgab bulv Jisun toxnum, “Hoggab Pvvbam tomswrbo nyi tulungv Ilija 
otuqjaqb haaco tayin hvl bedwn?” 

12Jisu birwqnum, “Ilija jvqtw jaqb hog mwlwngam mwx-mvaql otuqjaqb haaco 
tayin. Hvbsujaqkam, hoggab Dvrwqbo Potangv Nyia Ko Tuupv hentwram 
hentayin hoo haqpaq dvb nyitayin hvl bedwn. 

13Ngo nulam bedwn, Ilija haaxo lopaku ho nyi tulungv mwam mwwg pagoqkam 
bekjaqb mengnukun.” 

Svmeqbo Sony Cenam Ko Ak Mwpnum 
(Mt 17:14-21; Lk 9:37-43) 

14Kokw so bulv asaq buu tulungam kaapa dukho bulv nyi nyiitw mvqlwgo bulug 
taqg-loosaqho kaapanum, Pvvb tomswrbo nyi atago bulug lvgab haqyaq minsul 
doonum. 

15Kokw so nyi tulungv Jisun kaapa tvl loma vrram loml mwwg dookho xumal 
haanum. 

16Jisu mwwg buu tulungam toxnum, “Nulv hognvkam bulug dookho hoqdu 
gvdwn?” 

17Nyi tulug pengko hoqgv nyi ak birwqnum, “Tomswrbo, ngo ngoqg ko tuupam 
noqg dookub boapan, hoggab mwwg uraho almanbo yalv doodo, hoqgab mwv 
agam goonyi ma. 

18Sony oram yalv mwam muduqkalam, mwv ked lo geqp dvn. Mwwg agam 
hoqgv tacor xupiqkv lengdwn, hoo mwwg exiv dvxeq dvn, hoqgab mwv 
kwwdwn. Ngo noqg buu tulungam oram mam ruqpaq tvbwk hvl benum 
hvbmabde bulv ruqpaq nyomanum.” 

19Jisu bulam benum, “Mwwjw maanbo nyob tulu, ngo nulug lvgab hog hvd aal 
go dooba tayin? Ngo nulam hog hwdgo cwqtayin? Ngoqg ogumb nyega koam 
boata!” 

20Bulv nyega ko akam Jisug ogumb boanum. Almanbo yalv Jisun kaapa twqda 
kalam ko akam kedhv geqp dvb sima dvb, agam hoqgv xupiqkv lengl geqkar 
yvdwb mvnum. 

21Jisu ab akam toxnum, “Mwv soq sib nyinamv aal look pakun?” Ab akv 
birwqnum, “Ko anyojaq hoqgv.” 

22“Almanbo yalv vigo mwam twrdwb wm gvla iss urab tulwqnum. Hvbmabde 
no ngulug aoso anya mwwpal no ngulam mwwd nyiloqkam svka tvbv.” 

23Jisu birwqnum, “Vv, no mwwjw baloqkam! Hog mwlwngv mwwjwbo ak gab 
nyipw maab nyitayin.” 

24Ab akv nyebia jaqb birwqnum, “Ngo mwwjw dvn, hvbmabde koi yooma. 
Ngam koigo mwwjw mvdwb svka tvb!” 

25Jisu nyi tulungam ciqkum-ciqlum nyinam mam kaapa tvl, mwv almanbo 
yalam gaml ak jil benum, “Ruutarbo hoo paca bo yal, nam ngo gaml jil bedwn, 
no nyega ko akwg ura asoqgv lengtku hoo nywywngam mwwg urab hookur 
kumab.” 

26Ho almanbo yalv sogoq kiir nool nyega ko akam silo dvb hurtap peekul 
lengknum. Ko akv sikbo svma looda hvb nyiknum hoqgab vxiv benum, “Mwv 
sipa ku.” 

27Hvbmabde Jisu ko akwg alaqngam gvbwl mwam gorab mvdwb purabnum 
hoo mwv daqrab kunum. 

28Jisu nam urab haaxo kokw so mwwg buu tulungv mwam vpwb toxnum, 
“Ngulv hog nyitwl almanbo yalam ruqxa nyoma dvn?” 

29Jisu birwqnum, “Hog mwlwngv nyinyi ram hvbmabde swgwnam aro hoqgv 
sam ruqxa nyotayin.” 

Jisu Mwwg Sinam Pagoqkam Benam 
(Mt 17:22-23; Lk 9:43-45) 

30Jisu la mwwg buu tulungv hoq nampam mam apaqpel Galili gvdab wpeql 
wnum. Jisu mwwg dookam hiyv nvkam cengm dvb mwwmanum. 

31Hoggab mwv mwwg buu tulungam benum, “Nyia Ko Tuupam nyi tulug alaqb 
gvqlwqtvl mengmpaq mvtayin, hoqgv aal loum kokwngam, mwv lokta swwgwb 
turkur taikun.” 

32Hvbmabde buu tulungv soq mwwg tomswrnam sam tacin maanam, hoo bulv 
mwam tox dvb bosnum. 

Hiyv Mwlwngam Koi Yaadwn 
(Mt 18:1-5; Lk 9:46-48) 

33Kokw so bulv Kaparnahum wc kunum hoo nam urab haaxo kokw so Jisu 
mwwg buu tulungam toxnum, “Nulug lamta alo hognvkam gool wnum?” 

34Hvbmabde bulv mwam hog birwq maanum, hoggab bulv lamta ho bulug 
pengko ho hiyv mwlwngam koi yaadwn ham gool wnum. 



1810 

 

 
Nyishi 

© 2016 Bible society of India. 
 

 
 

 

35Jisu doonu tvl mwwg buu wyw leq vnyiam goqa banv bulam benum, “Hiyv 
nyiv otuqjaqb doodwb mwwdwn mwv mwlwg kokw ho dootayin hoo mwlwg 
nyerab swwtayin.” 

36Kokw so mwv himy ak bulug lvpaho daqm tvl mwam alaqngv cegab tvl bulam 
benum, 

37“Hiyv nyiv soq ko tulungam ngoqg emin gab svgagvrwq dvn, hoq nyi hv ngam 
svgagvrwq dvn, mwv ngam xeq svgagvrwq maadwn, hvbmabde ngam 
kanambo akam kam svgagvrwq dvn.” 

Hiyv Ngulam Ceebio Baqma dvn Mwv Ngulu gab Doodwn 
(Lk 9:49-50) 

38Jon mwam benum, Tomswrbo, ngulv nyi ak noqg emin gab uiyam ruqpaq bog 
kaapanum hoo ngulv mwam ham nyima bvk hvl biturnum, hoggab mwv ngulug 
dvpar nyiib swwmanum. 

39Jisu bulam benum, “Mwam bitur maabv” hoggab hiyv nyiv ngoqg emin gab 
swrdorxeq bonam nyidwn mwv ngam ceebio baql kokwngam swwnyiram. 

40Hoggab hiyv nyiv ngulam ceebiob swwma dvn mwv ngulug gab doodwn. 

41Ngo nulam jvqtw jaqb bedwn, hiyv akgon nulam ngoqg nyiv hvl cengtwl 
nulam iss juqg twwdwb jitayin, mwv hoggub nyijaqkam mwwg nyijongam 
niimram. 

Nyic Nyim dvb Pwqnam 
(Mt 18:6-9; Lk 17:1-2) 

42“Hiyv akgon soq anyobo tulug pengko so, ngam mwwjw boam mwwg 
mwwjwngam niim dvb jib nyiloqkam hoq nyi ak ham mwam lwwpo ho wlw 
pvqlwqtvl sa-svlo urab hurlwqnamv al yaatayin. 

43Hoggab noqg alaqngv nam mwwjwngam niim dvb nyic nyim dvb jib 
nyiloqkam ham pal hurxa to; “Hoggab nywywngam wm miqm ma bo ui 
nyookub immam lingsam alaq laqkin gon baqtwl Pwnbog lvpwngam 
kaapanamv al yaatayin.” 

44Hoqho bulam dvnbo topumv nywywngam sima dvn, ho bulam gunbo wmv 
nywywngam miqmadvn. 

45Ho noqg lvpiangv noqg mwwjwngam almadwb mvd nyiloqkam, ham 
papaqto! Hoggab noqg lvpia lwnyi-lwnyiam baqtwl ui nyookub hurlwq 
kommam lingsam lvpia lvkin gon baqtvl lvca tvl swwg nyookam kaapal 
swwnamv alyadwn. 

46Hoqho bulam dvnbo topumv nywywngam sima dvn, ho bulam gunbo wmv 
nywywngam miqmadvn. 

47Noqg vnyiqkv noqg mwwjwngam almadwb mvd nyiloqkam ham kam heqlin 
hurpaqto, hoggab vnyiq nyiqnyi nyiqnyiam baqtwl ui nyookub hurlwq 
kommam lingsam vnyiq nyiqkin gon baqtwl Pwnbog Lvpwngam kaapal 
swwnamv noqg gab al yaatayin. 

48Hoqho bulam dvnbo topumv nywywngam sima dvn hoo bulam gunbo wmv 
nywywngam miqmadvn. 

49“Guun nannam al lvgab nyedar darxaqnam hvbkalam, nyi vxiam wm lvgab 
parxaql nyedar dvb nyitayin. 

50“Alv aldvn, hvbmabde al hoqg tiinamv niik baloqkam ham hoggub nyil lokta 
tiidwb nulv mvnyitayin? “Nulug hang uraho al tiinam mam doogto hoo akwn 
akwn swrsomalob doobam nyiato.” 

Mark 10 

Nywxwngam Tumin Sunam Pagoq 
(Mt 19:1-12; Lk 16:18) 

1Kokw so Jisu hoq nyookam apaqpel wknv Jordon pobu kvtinho doonbo Judiya 
gvdab rabknum. Ho nyi tulungv mwwg ogumb hookumnum kokw so mwv otuq 
nyinam hvbkalam nyi tulungam tomswrnum. 

2Parisi tulu go mwwg dookub haabnv mwam pooka banv toxnum, “Ngulam 
betam tvb, ngulug Pvvbv nyegangv mwwg atwg nywxwngam tumin sudub 
gamlv doodwn i?” 

3Jisu bulam tuukubnv toxnum, “Mojes nulam hognvk pvvbv jinum?” 

4Bulv birwqnum, “Nyegangv nywxwngam apaq kunam potangam xeql jitwl 
mwwg nywxwngam tumin sudkub Mojes ngulam gaml jinum.” 

5Jisu bulam benum, “Nulug hangv tomswr lamab vdw ko-gab Mojes nulam soq 
pvvb sam nulgab xeqnum. 

6Hvbmabde kol otuqho bvl pwrab dvk moodho, Pwnbov nyiam nyega gola 
nyem go pwnum, hvl dvrwqbo potangv bedwn. 

7Soqg pagoq gablak nyiv mwwg atwg ab annam apaqtayin ho mwwg nywxw 
lvgab hang pwkin gob nyil swwtayin, 

8hoo bunyiv vnyiv akin gob nyidkun. Hoggab bulv sija vnyi gob nyikma 
hvbmabde akin gob nyidkun. 

9Hoqgab Pwnbov hognvkam akin gob mvpa kun ham nyiv vnyi gob mvpin 
nyoram.” 

10Kokw so bulv nam urab hookur dukho, buu tulungv Jisun soq pagoq sam 
toxnum, 

11Bulam mwv benum, “Hiyvg nyiv mwwg atwg nywxwngam tumin supel nyem 
asaq ak naab nyiloqkam mwv mwwg nywxwngam bwwxinbob nyidwn. 

12Soq sib kalam hiyvg nyemv atwg nyolam tumin supel asaq nyega ak naadwn 
mwn mwnwg nyolam bwwxin bob nyidwn.” 

Ko Tulungam Jisu Lvqc cinam 
(Mt 19:13-15; Lk 18:15-17) 

13Kokw so nyi tulungv ko tulungam mwwg dookub boal mwam ko tulug aoho 
alaq idaq mvdwb haagnum, hvbmabde buu tulungv nyi tulungam yolu ruqnum. 

14Kokw so Jisu ham kaapa tvl hang lengb nv mwwg buu tulungam benum, “Ko 
tulungam ngoqg ogumb haamto, bulam bitur maabv, hoggab Pwnbog Lvpwngv 
soq tulu sib nyinbo tulu gab doodwn. 

15Ngo nulam jvqtw jaqb bedwn, hiyv nyiv soq tulu sib nyil ko anyoko hvb nyima 
baloqkam Pwnbog Lvpwngam kaapa nyoram.” 

16Kokw so mwv ko tulungam mwwg haabo aoho jootwl ko vxig aoho alaq idaql 
bulam lvqcnum. 

Nyetbo Nyi Ak 
(Mt 19:16-30; Lk 18:18-30) 

17Kokw so Jisu wdkub lamta ho lingdu dukho nyi ak mwwg dookub xara banv 
lwbw kumbwl xuml mwam toxnum, “Alboam Tomswrbo, ngo nwrba cwtam 
swwgam kaapa dvb hognvk jaqkam nyidub nyitayin?” 

18“No hoggab ngam albo hvl goqdwn?” hvl Jisu hoq nyi akam birwqnum. 
“Pwnbog aoho hiyvkam albo dooma dvn. 

19No gamlam cengl doodo, “Nyi mengmabv, atwg nywxw-nyolam nyixin maabv, 
dvco comabv, hiyv nvkam bibum biyiq maabv, vm mvmabv, noqg ab annam tal 
bugil swwto.’” 

20Nyi akv birwqnum, “Tomswrbo, ngo yaapa hoqgv soq mwlw gaml sam bugil 
swwca pakun.” 

21Jisu mwam kaagabl abil benum, “Noqg nyis akin go doopa, wnku hoo noqg 
gumnam mwlwngam puqg dvl jwwgwbo nyi tulungam twngkam jita ho no 
noqg gab ao gvda tolo gumnam door tukum tayin, hoqgv no ngoqg dookub 
haato hoo ngoqg kokwb wmin gvto.” 

22Nyi akv soq benam sam tatwl mwwg nyuqmv kaaya poogub nyinum hoo mwv 
mur alwl wleqnum, hoggab mwv nyet albo nyiib nyinum. 

23Jisu mwwg buu tulungam kaakar-taarl kaanv bulam benum, “Nyet nyi tulungv 
Pwnbog Lvpwlo hoggub nyilakam haanyiram!” 

24Buu tulungv mwwg agam benam tulungam tatwl loma vrram lomnyanum, 
hvbmabde Jisu hvraqb hoq aoho bel wnum, “Ngoqg ko tulu, Pwnbog Lvpw lo 
haangam alwb haala maadwn. 

25Nyet nyiv Pwnbog Lvpw lo haanamv vj hamn nan peqs ukob svjinv ngwcoql 
wnamv wngam alyatayin.” 

26Sam tatwl buu tulungv swrjaq gob mwwnum, hoo bulv mwam toxnum, “Hvb 
nyiloqkam hiyv ywwt ywwnam mam kaapa nyotayin?” 

27Jisu bulam kaagabl benum, “Soq si nyia ko gab nyila maanamv, hvbmabde 
Pwnbog gab nyipw maanamv, hoggab Pwnbog gabnyiloqkam hog luuxiv nyipw 
maanamv.” 

28Ho Pitor berabnum, “Kaato, ngulv hog mwlwngam apaqpel noqg kokw kokwb 
wmin gvdkun.” 

29Jisu bulam benum, “Ngo nulam jvqtw jaqb bedwn, hiyv atwg nammam, vbw-
bor tulungam, any-bwrm mam, ab annam, ko tulungam, rongo tulungam ngoqg 
tugu pui gab apaqdvn, 

30mwv sija kam swwca so ham koi yaab kaapa tayin. Mwv ham hilayab lwwgwb 
vbw-borv, any-bwrmv, annv, kov, hoo rongongv hoo mvnyi-mviyanam mam 
kaapa tayin, hoo haata bo moodho mwv nwrba cwtam swwgam kaapa tayin. 

31Hvbmabde sijag otuqb doonbo tulungv vigo kokwb dootayin, hoo sijag kokwb 
doonbo tulungv otuqb vigo dootayin.” 

Jisu Mwwg Sinam Pagoqkam Luum dvb Bekinam 
(Mt 20:17-19; Lk 18:31-34) 

32Kokw so Jisu la mwwg buu tulungv lamta ho Jerusalemb idul doonum. Jisu 
bulug otuqb wnum, ho bulv deedy gokbo mwwnum, ho mwwg kokwb wmin 
gvnbo nyi tulungv bosnum. Ho lokta mwwg buu wyw leq vnyiam oksub goqxuq 
banv mwwg gab oyu maadab hognvkv xeq nyitayin ham bulam mwv bekinnum. 

33Mwv bulam benum, “Tato, ngulv Jerusalemb coodudvn, ho Jerusalem tol Nyia 
Ko Tuupam nyub buda tulug alaqho, hoo Pvvb tomswrbo nyi tulug alaqho jilwq 
dvb nyitayin. Bulv mwam sim dukub betayin, ho hoq kokwb mwam Nyoodo nyi 
tulug alaqho jilwqtayin. 

34Ho bulv mwam nyirj-nyipar tayin, mwam tacorv curxab tayin, sooxw lvgab 
xipwql mvtayin, ho mwam meng tayin, hvbmabde aal loum kokwngam mwv 
swwgwb turkur tayin.” 

Jems la Jonwg Konam 
(Mt 20:20-28) 

35Kokw so Jebedig ko tuup Jems la Jon Jisug dookub haanum. Bulv benum, 
“Tomswr bov, ngulv nam hog ak ngul gab nyit bvk hvl binw do.” 

36Jisu bulam “Hognvk go?” hvl toxnum. 

37Bulv birwqnum, “Noqg yuunam lvpwho no dooi kukam, ngunyi ngunyiam 
akwn noqg lvqbwq taqc ho hoo akwn laqc taqc ho doom dvb jitwb.” 

38Jisu bulam benum, “Nulv hognvkam kodwn ham nulv cengma. Nulv ngoqg 
hentwr henl twwn nan pvtaqho twwkin dvn i? Nulv ngoqg baptijum naakjaqb 
naakin dvn i?” 

39Bulv birwqnum, “Vv ngulv nyinyi tayin.” Jisu bulam benum, “Nulv jvqtw jaqb 
ngoqg twwn nan pvtaqho twwn tayin hoo ngoqg baptijum naakjaqb nulv 
baptijum naatayin. 

40Hvbmabde ngo hiyvn ngoqg lvqbwq taqcib hoo laqc taqcib doom tayin ham 
ngo xuqnyi ram. Soq sam nyidy bov Pwnbov, mwv hiyv gab hoq tulu sam mwx-
mvaql ap pan mwv ham bulam jitayin.” 

41Kokw so buu wyw gonv sam tapa tvl bulv Jems la Jon bunyiam vigo hang 
lingtwrnum. 

42Hoqgab Jisu bul mwlwngam mwwg ogumb olumgob goqa banv benum, “Nulv 
cengdwn Nyoodo lvpwg nyiilo akv bulug aoho nyid bedwb ator doodwn hoo 
bulam gaml jidwb ator doodwn. 

43Hvbsujaqkam soq sib nulug pengko ho nyidub nyima dvn. Nulug pengko lo 
hiyv akgon koiyib swwdwb mwwdwn, mwv nyi asaqg nyerab swwdwb nyiky 
tayin; 

44hoo hiyv nyiv otuqb doodwb mwwdwn, mwv mwlwg nyerab swwdwb 
nyitayin. 

45Hoqgab Nyia Ko Tuupv kam xumk taab haamanum hvbmab mwv nyi 
tulungam xumtab hoo mwwg swwgam nyi mwlwngam ywwt ywwkho jitab 
haanum.” 

Jisu Nyiqca bo Nyi Ak Mwpnam 
(Mt 20:29-34; Lk 18:35-43) 

46Kokw so bulv Jeriko nampamho wc kunum, hoo Jeriko nampam mam apaqpel 
mwwg buu tulungv la nyi acamgo wdu dukho, Timayasg ko tuup Bartimiyus 
nyiqca tvl kokarbo akv lamta wga bviywrho dootwl kodul doonum. 

47Mwv Najaretwg Jisu haadwk hvl tapa tvl sogoq goql benum, “Debidg ko tuup, 
Jisu! Ngam aya mwwpa tvbv!” 

48Nyi tulungv mwam vigo yolu benum hoo cooikab dootwk hvl benum. 
Hvbmabde ham taiya yaiya tukul ham laabo yaab vcib sogoq goql benum, 
“Debidg ko tuup, ngam aya mwwpa tvbv!” 

49Jisu wngo tvl doqnu banv benum, “Mwam goqto,” Kokw so bulv hoq nyiqca 
bo nyi akam goqanum. Bulv benum, “Bos maabv, gorab tuku, mwv nam goqdo.” 

50Ho mwv vjam hurpaqpel, juqrab banv Jisug dookub haanum. 

51Jisu mwam toxnum, “Noqg gab ngam hognvkam nyit bvk hvl bedwn?” Nyiqca 
bo nyi akv birwqnum, “Tomswrbo, ngo kaapa nwwdku.” 

52Jisu mwam benum, “Wnku, noqg mwwjwngv nam al dukub mvpa ku.” Bic-
belin maadab mwwg vnyiqkv kaapa kunum hoo lamta ho Jisug kokw kokwb 
wmin gvnum. 

Mark 11 

Goqr Rol Jerusalemb Haanam 
(Mt 21:1-11; Lk 19:28-40; Jn 12:12-19) 

1Bulv Jerusalem wnwq kunum, ho kokw so bulv Olib yorn doonbo Betpagiv la 
Betani nampam mam wc kunum. Jisu buu vnyi gon kanam namcol 

2sam bilwqnum, “Nulug wga alo doonbo nampamb wcon. Nulv alo wc kalam 
svdam ko dorg nywywngam nyi caol wka maanam ak rwwtul apnam mam 
kaapa tayin. Ham poqsul soqb boata. 

3Hoo hiyv akgon hoggub poqsuq gvdwn hvl tox baloqkam, mwam bekinta, Nyiit 
at sam hog nyinsv ak doopa hoo kokwngam sam nyiory jaqb kanaml jikur 
tayin.” 

4Kokw so bulv wbnv lamta wga ho nam viyap haagag deelaho svdam ko ak 
rwwtul apnam mam kaapanum. Bulv rwwtul apnam svdam mam poqsuqnam 
mam 

5ogumho daqnbo nyi tulungv bulam svdam koam hoggab poqsuq gvdwn hvl 
toxnum. 

6Bulv Jisug benam hvbkalam bulam birwqnum hoo nyi tulungv bulam bool wg 
mvdwb jinum. 

7Bulv svdam koam Jisug dookub boa jinum, Bulv svdam aoho bulug vjam puup 
jitwl Jisun hoq aoho doomnum. 

8Nyi tulungv bulug vjam lamtaho puup jinum, hoo tuugin svvn haqbam palayil 
swwmwngam lamtaho puup jinum. 

9Otuq bvla kokwb wnbo nyi tulungv sogoq goqrab nyanum, “Pwnboam paqto! 
Hiyv At Swg emin gab haadwn mwam Pwnbov aya tvka! 

10Pwnbov haata bo ngulug lvpw at ab Debidg lvpwngam aya tvka! Pwnbog 
eminam paqto!” 

11Jisu Jerusalem urab haabnv Xumk nam urab haal hog mwlwngam kvvyiq-
taxeql kaanum. Hvbmabde doonyiv dwwd kunum, hoqgab mwv agab lengknv 
buu wyw leq vnyiam bool Betani nampamb wknum. 

Jisu Taoq Svvnam Beenam 
(Mt 21:18-19) 

12Aal loogwn so bulv Betani nampam hoqgv wkur dukho, Jisu mwv kano alnum. 

13Mwv aado hoqgv kootul taoq svvn nwwg ok dw-dw jaqdwb doodwb kaapa 
tvl mwv hoq svvn dookub aaxy dootwqto mwwnv ogumb haanum, hvbmabde 
mwv hvvnwql kaanamv ok rooxongam kaapanum, hoggab hoq moodho taoq 
aaxy xeed moodwb nyimanum. 

14Jisu taoq svvnam benum, “Noqg galoqkv hiyvkam taoq aaxy nywywngam lok 
dvkram!” Mwwg buu tulungv mwwg soq benam sam tanum. 

Jisu Xumk Nammwb Haanam 
(Mt 21:12-17; Lk 19:45-48; Jn 2:13-22) 

15Kokw so bulv Jerusalemho wc kunum, ho Jisu Xumk nam urab haal uraho 
doonbo kor mvnbo, rvnbo nyi tulungam agab ruqlinum. Mwv twngk kwly bo 
tulug tebolam hoo pukum puqnbo tulug dootam mam likub-lexeq dvb mvnum. 

16Ho mwv hiyv nvkam Xumk nam bviywr hoq xaqcarb hog gokam baqpeql wm 
mvmanum. 

17Mwv nyi tulungam tomswrl benum, “Dvrwqbo potalo xeqpwl apnamv 
doodwn, Pwnbov benum, “Ngoqg nammam nyob luuxig swgw gwwkumko 
nammv hvl betayin.” Hvbmabde nulv sam dvcobo tulug kvs sikumko nam gob 
mvpa ku!” 

18Nyub buda tulungv la Pvvb tomswrbo nyi tulungv soq benam sam tapanum. 
Hoqgab bulv Jisun mengdwb pagoq meekarnum. Hvbmabde bulv mwam 
bosnum, hoggab nyi mwlwngv mwwg tomswrnam mam tatwl swrjaqb 
lomnum. 

19Ariyum kan kunum hoo Jisu mwv la mwwg buu tulungv nampam hoqgv 
lengknv wleq kunum. 

Taoq Svvnv Sengnum 
(Mt 21:20-22) 

20Ar rogin so, arkomc, bulv lamta ho wdu dukho, bulv taoq svvnam niqtuq 
hoqgv rwb namgob sengl siknam mam kaapanum. 

21Hognvkv nyiknum ham Pitor mwwgabnum hoo mwv Jisun benum, 
“Tomswrbo kaaka to, noqg beenam taoq svvnv sipa ku!” 

22Jisu bulam birwqnum, “Pwnboam nulv mwwjwto, 

23Ngo nulam jvqtw jaqb bedwn, hiyv akgon soq yorn sam betayin, soqgv wgdvl 
atv sa-svlo urab jvvlwq suto hvl mwum maab mwwg hangho mwwdwn, ho 
mwwg benamv nyitayin hvl mwwjw baloqkam mwwg gab soq sam nyitayin. 

24Soq pagoq so ngo nulam bedwn, nulv swgwl hognvkv kopan ham kaapa 
paknvbo hvl mwwjwto hoo nulug konam mwlwngam jitayin. 

25Hoo nulv xumtab daqrab yukam hiyv akgonwg aoho hog hang baqnam doop 
nyiloqkam ham apaq jito, ho ao gvda tolo doonbo nulug Abv kam nulug 
nyimurnam mam apaq jitayin.” 

26No nyiig nyimuram apaqjib nyiloqkam, ao tolo doonbo ao Ab noqg nyimur 
nyic mwlwngam apaq jitayin. 

Jisug Atorko Pagoqkam Toxnam 
(Mt 21:23-27; Lk 20:1-8) 

27Kokw so bulv lokta hvraqb Jerusalemho hookur kunum. Jisu Xumk nam uraho 
gaqkar yvdu dukho, nyub buda tulungv, Pvvb tomswrbo tulungv hoo nyi nyiixa 
tulungv mwwg dookub haabnv 

28bulv mwam toxnum, “No soq bon tulu sam nyidwb hognvk atorv kaapa pan? 
Hiyv nam soq ator sam jinbov?” 

29Jisu bulam birwqnum, “Nulam ngo tox sanam lo tox coodwn, hoo ham nulv 
birwqbalo, hoo ngo nulam betam tayin hogloqgv ator kaapal soq tulu sam 
nyidwn. 

30Jon hogloqkv baptijum jidwb atoram kaapanum, Pwnbo galoqkv ma nyia ko 
galoqkv?” 

31Bulv bulug atwg pengko lo goomin sunum. Bulv benum, “Ngulv hog hvl 
betayin? Ngulv Pwnbo galoqkv hvl bebalo, mwv betayin, hvnyiloqkam hoggub 
Jonnvn mwwjw maanum” 

32Hvbmab ngulv Nyia ko galoqkv hvl besam bulv nyi tulungam bosnum, hoggab 
nyi mwlwngv cengnum, Jon nyiqry benbov.” 

33Hoqgab bulv, Jisun birwqnum, “Ngulv cengma.” Jisu bulam birwqnum, “Ngo 
kam nulam ngo hogloqgv ator naal soq bon tulu sam nyigdvn ham ngo beram.” 

Mark 12 

Gwwlyw Roo Rongongam Mvnbo 
(Mt 21:33-46; Lk 20:9-19) 

1Kokw so Jisu bulam doocil agam goonum. Kol nyi ak doonum, mwv roo boolu 
ak mvtwl ham sulungv kvryiq dvb nwqlubnum ho roo alangam heqxornan ak 
mvnum, hoo boolungam kaaya ko taabo boog kam ponum. Kokw so mwv hoq 

roo boolungam rongo mvnbo nyi tulug alaqho apaqpel mwv nam hoqgv aadob 
nyoyw wleqnum. 

2Kokw so roo aaxiam pud moodv haad kukho, mwv mwwg nyera akwn kanam 
tvl mwwg aaxy naadynam mam naatak hvl rongo mvnbo tulug ogumb 
kanamnum. 

3Rongo mvnbo tulungv nyera akam nootul jwwgur tvl mwam alaq asarb hog 
gokam jimab kanam nomkur kunum. 

4Kokw so at akv nyera akta kanamnum, rongo mvnbo tulungv nyera akam 
dumpongam jwwgoql mvtwl, mwam hvnyw-har nyisunum. 

5Bir at akv nyera akta kanamnum, ham bulv mengknum. Hoqhvb kvda bulv vigo 
nyinum, tuugin jwwgurl mvnum, tuugin mengnum. 

6Nyi akv hoqb kanamsv sija mwwg ko tuup tumanam akv dootwq kunum. Kokw 
jaqso mwv benum, “Ngo jvqtw jaqb cengdwn, bulv ngoqg ko tuup sam xitayin. 

7Hvbmabde rongo mvnbo tulungv bulv bemin sunum, “Si kulak rongo atwg ko 
tuupv. Kuj, ngulv mwam mengtuj, hoo mwwg gumnv ngulug gab dootayin.” 

8Kokw so bulv ko tuup akam nootul mengknum hoo mwwg svmangam roo 
boolu agaho hurpaq kunum. 

9“Hvb nyiloqkam roo boolu at akv sija hoggub nyitayin?” Jisu toxnum. “Mwv 
haal rongo mvnbo tulungam bulam mengtayin ho roo boolungam rongo mvnbo 
nyi asaqkam jitayin. 

10Jvqtw jaqb nulv sam Dvrwqbo Potalo poory ripa panpv? “Nam mvnbo tulungv 
niqtuq dooma dvnwk hvl ximab haqpaqnam wlwngv mwlwngam xibin yaanam 
wlw gob nyiknum. 

11Soq sam At Sw nyinum, ngulug vnyiq kaaga lo swrjaqb nyinum!’” 

12Juhudi tulungam nyig-wgbo tulungv Jisun nootu dvb tuukanum, hoggab 
mwwg doocil benamv bulam beneql bepan hvl bulv cengnum. Hvbmabde bulv 
nyi tulungam bosnum, hoqgab bulv mwam apaqpel wleqnum. 

Nyooga Jinam Pagoq 
(Mt 22:15-22; Lk 20:20-26) 

13Parisi tulungv la Herodg dvpar hoq nyi ata go Jisun toxul mwwg agam gook 
hoqgv gooxiaqnam mam nootu mvdwb kanamnum. 

14Bulv mwwg dookub haabnv mwam toxnum, “Tomswrbo, ngulv cengdwn no 
jvqtwngam bedwn hoo nyi tulug benam mam hiyv nvkam bos maadwn. Ho hiyv 
nvkam koi anyo xima dvn, hvbmabde Pwnbov jvqtwngam nyia ko gab 
mwwnam mam kaakin dvn. Ngulam no bekin tvna, ngulv Sijarnvn nyooga 

tulungam jidwb nyid nvi yv ma nyima dvn? Hvbmabde ngulv jitayin yv ma jima 
tayin?” 

15Hvbmabde Jisu bulug hang uraho mwwsnam mam kaapa tvl birwqnum, “Nulv 
hoggub ngoqg gaml bexiaqko gab nootu tadwn, soq twngk kabarlo ak ngam 
jitwb, hoo ngo ham kaaka tvnwp.” 

16Bulv twngk kabar barg mwam jinum. Ho mwv toxnum, “Soq so hiyvg 
nyuqtuq-moorv ho eminv doodo?” Bulv birwqnum, “Sijariyagv.” 

17Kokw so Jisu benum, “Hoqgab hognvk Sijar gab doodwn ham Sijarnvn jito ho 
hognvkv Pwnbog gab doodwn ham Pwnboam jito.” Jisug soq benam sam tatwl 
bulv lomnum. 

Sinam Hoqgv Turabnam Pagoq 
(Mt 22:23-33; Lk 20:27-40) 

18Sinam hoqgv nyiv turab kuram hvl benbo Sadusi nyi tulungv Jisug dookub 
haabnv benum, 

19“Tomswrbo, Mojes ngulam soq pvvb sam xeql ap jipan. Hiyv nyiv ko doomab 
nywxwngam apaqpel sileq dvn, hoq nyi ak hoqg borv xwwmy akam nywxw sol 
ko doob nyiloqkam hoq ko tuup ham sikbo nyi akwg kov hvl bedwb nyidwn. 

20Lok vbw-bor kvngo doonum, vbw jaqhv nyem naanum, hvbmab ko doomab 
sileqnum. 

21Kokw so hoq niqsinv nyem akam doognum, hoo mwv kam ko doomab 
sileqnum. Hoqhvb kalam oum deen akv kam nyinum. 

22Hoqhvb vbw-bor kvn bwbwngv mwlwngv ko doomab sileqnum. Mwlwg 
kokw so nyem akv siknum. 

23Kokwngam sikbo mwlwngv swwgwb turab yukam nyem hv hiyvg nywxwb 
swwtayin? Hoggab mwlw kvnv mwnwn nywxw boonum.” 

24Jisu bulam birwqnum, “Nulv Dvrwqbo Potangam ho Pwnbog atoram kam 
cengma namsi nulug nyixiaqnam ma i? 

25Hoggab sikbo tulungv swwgwb turab yukam, bulv ao gvda tolo ao gumtw tulu 
hvbkalam nyitayin hoo bulv nyem jimin-naamin suram. 

26Sikbo tulungam pwrab kunam bvrwqngam nulv Mojesg Potalo puum mam 
wm gunam pagoqkam lok kam poory ripa ma i? Hoqho xeqpnamv doodwn, 
Pwnbov benum, “Ngo Abraham gv Pwnbov, Aisak gv Pwnbov hoo Jakub gv 
Pwnbov. 

27Mwv simab turl doonbo Pwnbov. Sinbo tulug ma. Nulv nyixiaq loodal nyimur 
pa!” 

Koi Gaml 
(Mt 22:34-40; Lk 10:25-28) 

28Pvvb tomswrbo nyi ak bulug goonam mam tal doonum. Jisug Sadusi tulungam 
birwqnam mam kvtaqjaqb beg nvba bo hvl mwv mwwnum, hoggab mwv Jisug 
dookub haal toxul tvdynam ak mwwgab layil haagnum, “Mwlwngam xibin 
yaanam gaml (pvvb) si hogloq ak hv?” 

29Jisu birwqnum, Israelv, tato! Pwnbo At Sw ngulug At Sw jaqkv, 

30Noqg Pwnbo At Swn noqg hvvjw-harangv, noqg yalv, noqg nyupuq lyolv hoo 
noqg mwlw atorv mwam aby boto. 

31Mwlw jaqkam xibin yaanam gaml (pvvbv) vnyi deen si, “Noqg door-
doopwngam no atam aby sunam hvb aby boto, soq vnyi sam koi yaanbo gaml 
(pvvb) asaq dooma dukun.” 

32Pvvb tomswrbo akv Jisun benum, “Tomswrbo, no kvtaqjaqb bedo! Noqg 
benamv jvqtwngv, At twqku ngulug Pwnbov, mwwg aoho asaq Pwnbo dooma 
dvn. 

33Hoqgab nyiv Pwnboam mwwg hvvjw-hara hoqgv mwwg hang hoqgv, hoo 
mwwg hog mwlw ator hoqgv, hoo mwwg door-doopwngam mwv atam aby 
sunam hvbkalam aby dvb nyiky dvn. Sibin iriq mengl yugw aoho Pwnboam 
guum mam lingsam soq gaml vnyi sam bugil tal swwnamv alyadwn.” 

34Jisu mwv pwbw jaqb birwqnam mam tatwl, mwv mwam benum, “No Pwnbog 
Lvpw-haty hoqgv aado haajaq go dooma.” Soq kokw so Jisun hiyvkam hog ak 
tox dukub hampeq nyokmab nyiknum. 

Ywwnbo Pagoqkam Toxnam 
(Mt 22:41-46; Lk 20:41-44) 

35Jisu Xumk nam uraho tomswr swrjo ywwtwl mwv benum, “Pvvb tomswrbo 
tulungv hoggub Ywwnbo akv Debidg ko hosiqb nyitayin hvl tomswr dvn? 

36Dvrwqbo yalv Debidnvn bilwq tvl mwam bemdvb jinum: ‘At Sw ngoqg At Swn 
benum, Ngoqg lvqbwq taqc so dooto ngo hwdlo noqg nyemaqkam noqg lvpia 
niikumho doom dvb mvma deedib.’ 

37“Debid mwv atv mwam “At Sw” hvl goqnum, hvnyiloqkam Ywwnbo akv 
hoggub Debidg ko hosiqb nyitayin?” 

Jisu Pvvb Tomswrbo Tulungam Haqpaqnam 
(Mt 23:1-36; Lk 20:45-47) 

Nyi tulungv Jisug benam mam hemp alwb tanum. 

38Mwv bulam tomswr banv benum, “Vjam aaso dvb lvbor dvb kootwl kwm-kor 
mvk haty lo nyi tulungam xil xumk dvb mwwl nyinbo, 

39Sinagog nam uraho xuql apnam dootam mam kaal doonbo hoo durumko nam 
mwlwngam doongam yaanbo dootam mam xuql doonbo, Pvvb tomswrbo nyi 
tulungam hengabl kaagabto. 

40Bulv xwwmy tulungam mwwnyi-saqyal bulug nammam naareqdvn ho nyi 
kaaga-tagab aaso jaqb swgwdvn. Bulv mwlwngam alyamabo hentwr laqm mam 
baqtayin!” 

Xwwmy Akwg Jinam 
(Lk 21:1-4) 

41Kokw so Jisu Xumk nammwg twngk uddum ogumhv daqtwl nyi tulungv 
hoggub bulug twngkam jinum ham mwv kaal doonum. Nyetbo nyi tulungv vigo 
twngkam naleqb uddum urab vlwqnum. 

42Kokw so jwwgwbo xwwmy dvn ak haabnv lwwcw taiyin tvqnyi go, taiyin 
taqgub xinam ak uddum urab vlwqnum. 

43Jisu mwwg buu tulungam goqkum banv bulam benum, “Ngo nulam jvqtw jaqb 
bedwn, soq xwwmy jwwgwbo ak si mwlw nyi asaqkam koi yab aky vlwqko 
twngk uddumho vlwqpa. Jwwgwbo xwwmy ak si mwn hognvkv doognum ham 
mwlwngam jijur jimarl dvnsam jipaq kunum. 

44Nyetbo tulug jinamv bulug lableqkam jinum, hvbmabde jwwgwbo xwwmig 
jinamv mwn hognvkv doogpan ham jinum, ho mwn mwnwg swwgw sanam 
mam jipaq kunum.” 

Mark 13 

Jerusalem Xumk Namlog Dubdynam Pagoq 
(Mt 24:1-2; Lk 21:5-6) 

1Jisu Xumk nammam apaqpel wleq dukho mwwg buu akgon benum, 
“Tomswrbo, kaato! Soq wlw torab si ho nam sam hoggub kangam alwb mvpan!” 

2Jisu birwqnum, “No soq wlw pvvsiq-paameql mvnam nam sam kaado, soq 
pengko so doonbo wlw pwkin gonkam mwwg dookho doom dvb jiram, wlw 
pwxiam mwwg dook hoqgv joopaq dvb nyitayin!” 

Vs-axaq Kvla Mvnyi-mviyanam 
(Mt 24:3-14; Lk 21:7-19) 

3Kokw so Jisu Olib puutu aohog Xumk nam langk taqcib dookurl doodwk ho 
Pitor, Jems, Jon hoo Andriyo bulv vpwb mwwg dookub haanum. 

4Bulv benum, “Soq tulu si hwdam nyitayin ngulam bekin tvb, hoo hoq moodv 
haaknam mam kaacin dvb hognvkv xeq nyitayin ham ngulam bekin tvb.” 

5Jisu bulam birwqnum, “Hiyv nvkam nulv sup komab hengab dooto. 

6Nyiv ngoqg eminb haal ngoqg puiyam bednvk hvl betayin, ho haal betayin, 
“Ngo mwv” hoo bulv nyi tulungam vigo sup tayin. 

7Nulv ogumho nyob panam mam ho aado hoo nyob panam mam tapa tvl nulug 
hangv mwwkwq-svqwq maab, soq svk nyinam si nyiky dvb nyitayin, hvbmabde 
hvb nyijaqkam moodv wnya dvn hvl mwwmabv. 

8Gvda akwn gvda gon nyob paiyaq minstayin, lvpw akwn lvpw ak gonam 
patayin, gvda mwlwho nyiobiv hwqtayin, dwr-kanongv wtayin, soq tulu si ko 
cinc cirabnam hvb nyidwn. 

9“Nulv atv kam hvvminl hengab dooto. Nulam nootul nyel maqpar boatayin. 
Nulam Sinagog uraho jwwtayin, nulv gora abwg agaho, lvpw atwg agaho ngoqg 
emin gab daql bulam tugu puiyam bekin dvb nyitayin. 

10Hvbmabde wd moodv haama daab tugu puiyam nyob luuxig dook agaho 
bekin dvb nyitayin. 

11Nulam nootul nyel maqpar bool wg yukam nulv hognvkam betayin ham 
mwwdwq maab, hvbmab hoq moodam nulam hognvkam bedwb jitayin ham 
nulv beto. Hoggab nulam bedwb jinam agamhv nulug atwg galoqkv ma, hoq 
tuluhv Dvrwqbo yal galoqkv jitayin. 

12Nyi tulungv bulug atwg boram nyi tulug alaqho jitwl bulam mengm dvb 
jitayin, ho ab tulungv kam atwg ko tulungam hvb nyitayin. Ko tulungv kam 
bulug ab annam ceebiob hang baqtayin hoo bulam mengm dvb jitayin. 

13Nyi vxiv nulam ngoqg emin gab oyum yumkum tayin. Hvbmabde hiyv nyiv 
kokw nagub cwql dooyu tayin mwam ywwtayin. 

Almanbo Bosnam Mood 
(Mt 24:15-28; Lk 21:20-24) 

14“Nulv hoq “Almanbo Bosnam” ham dookin maak nyookho doonam mam 
kaapa tayin. “(Hiyv poory dvn mwv tacinto!) Judiya gvdaho doonbo nyi tulungv 
yorn puutub keleqto. 

15Hiyv nyiv mwwlo aoho doodwn mwv ipoql mwwg nam urab haal nam hoqgv 
hog akukam bvl wg dvb naamabv. 

16Hiyv nyiv rongo lo yvdwn mwv nammwb wkurl kamtam naatab wmab, 

17hoq moodam nyem ko gvnbov la ko gwwi twwm xiqn bov hentwr jaqkam 
henbin yaatayin. 

18Pwnboam Xumto soq tulu sam nyim mvmab tapam poolam. 

19Hoggab hoq moodwg hentwr hv gvda gvt so nywywngam gvda gvt sam 
Pwnbov pwdwk hoqgv sool godab hengka maanam hentwrv. Ho kolam kam 
soq svk nywywngam nyita ma. 

20Hvbmabde hoq moodam At Sw anyo dukub mvpa kun, hvb mwv mvmalo, 
hiyvkam swwram. Mwwg xuqnam nyi tulu gab hoq moodam anyo dukub mvpa 
kun. 

21“Ho hiyv akgon nulam, “Kaato, Kristo si doodo, hvbmab Kristo vv doodo,” hvl 
bejaqkam nulv mwam tvjw maab. 

22Hoggab xaalyo bo Kristongv ho xaalyo bo nyiqry benbo tulungv lengtayin. 
Bulv swrdorxeqb nyimanam mam nyil Pwnbog xuqdumnam nyi tulungam sup 
dvb nyitayin. 

23Hoqgab nulv atam hengab suto! Hoggab ngo hog mwlwngam nyima daab 
nulam bekin pakun. 

Nyia Ko Tuupwg Haaiyin 
(Mt 24:29-31; Lk 21:25-28) 

24“Hoq hentwr moodv wxo kokwngam doonyiv kaaya tayin kun, poolv kam 
huukram. 

25Takar tulungv ao toloqgv hol tayin, hoo doa ao tolo nyinamv ok sutayin. 

26Nyia Ko Tuupv xitor-xilob nyil doomwq ao toloqgv ipoqnam mam kaapa 
tayin. 

27Mwv mwwg ao gumtw tulungam gvda gvtwb poop daayar kanam tvl Pwnbog 
xuqnam nyi tulungam gvda taqg-loosaq gamlam mvmtayin. 

Taoq Svvnam Doocnam 
(Mt 24:32-35; Lk 21:29-33) 

28“Taoq svvn soqgv doocnam lo ak nulv cengto. Taoq svvn haqbv vjwl jenyeql 
okv jurlin yinyi lo nulv cengdwn, dug poolv ogum paku. 

29Hoq hvbkalam, nulv cengto, soq mwlw sam nyinam mam kaapa yinloqkam, 
moodv ogum paku, mwv hvvnwq paku. 

30Sam mwwgabto soq mwlw si sija turl doonbo nyi tulungv sima daab nyitayin. 

31Swcw nyodongv nyiileq jaqkam noqg agam tulu si nywywngam niiram. 

Hiyvkam hoq Aalam la Moodam Cengma dvn 
(Mt 24:36-44) 

32“Hiyvkam hoq moodam hvbmab aalv hwdam haatayin ham cengma dvn, ao 
gvdag ao gumtw tulu ngvkam ho Ko Tuupv kam cengma dvn, hvbmabde Pwnbo 
aro cingtwq dvn. 

33Hoqgab nulv atam hingkub sul dooto, hoggab hoq moodv hwdam haatayin 
ham nulv cengma do. 



1824 

 

 
Nyishi 

© 2016 Bible society of India. 
 

 
 

 

34Soq si nyi ak mwwg nammam nyera tulug alaqho apaqpel, nyera tulungam 
bulug at atwg vxig bonam nyim dvb tompaq jipel nyoyw wleqnum hoo nam 
rvkybo akam rvky mvdwb jinbo hvb nyidwn. 

35Hoqgab hengabl hvvminl dooto, hoggab nam atv hwdam haata yikun ham 
nulv cengma do, lokam Ariyum mam hvbmab doonyi caalin kalam haakam dvn. 

36Cengma lvpa golo haabnyiloqkam nulv mwam yubngaql doodub kaapa 
komabv. 

37Hoqgab ngo nulam mwlwngam bedwn, Hengabl kaayal dooto!” 

Mark 14 

Jisun Mengdwb Ywrsnam 
(Mt 26:1-5; Lk 22:1-2; Jn 11:45-53) 

1Dvtv Durum ho Opap kiilwq maanam Wtw dvd Durum aal loonyig otuqho, 
nyub buda tulungv la tomswrbo tulungv Jisun kvsil nootul mengdwb pagoq 
meekarnum. 

2Bulv benum, “Ngulv sam durum dwd mood so nyima buj, hvb nyibaloqkam nyi 
tulungv hur marab gob nyil yolu dutayi.” 

Betaniho Jisun Kuty Neenam 
(Mt 26:6-13; Jn 12:1-8) 

3Kokw so Jisu Betani nampamho otuqho tviyiq nyinbo Simong namho vcin 
dudul doodu dvkho nyem ak sungam albo alabastar kuty xinam uppum pumg 
bval haanum. Mwn uppum mam mvkoq banv kutiam Jisug dumpo ho neenum. 

4Hoqho yvnbo nyi tulungv ham kaatwl hang lengl bulv bemin sunyianum, “kuty 
sungam alboam mwciq-mwiyiql hoggub nyis doomab mvmin gvdwn? 

5Soq sam rup twngk lwum gob puql jwwgwbo nyi tulungam jiloq al ya!” 

6Hvbmabde Jisu benum, “Mwnwn vpwb nyipw mvto! Nulv mwnwn hoggub 
bitur dvn? Mwn ngoqgab kvtaqjaqb hoo aljaqb nyipa. 

7Nulug dookub looxiam jwwgwbo nyi tulungv dooba tayin, hoo mood gotwq 
bolo nulv bulam svka kaadwb kaapa tayin, hvbmabde nulv ngam looxiam 
kaaparam. 

8Mwnwg nyilanam mam mwn nyipa kun. Mwn ngoqg gv aoso sungam albo 
kutiam paqyaq namsi ngoqg gv sam svma liima dab svma liidwb mwx-mvaql 
mvnam gos lak. 

9Sija ngo nulam jvqtw jaqb bedwn, hogloq gvdaho Tugu Puiyam bekar tayin hoq 
gvdaho mwnwg nyiknam bonam mwnwn bepal betayin.” 

Judas Iskeriot Jisun Nyepinam 
(Mt 26:14-16; Lk 22:3-6) 

10Kokw so Judas Iskeriot, buu wyw leq vnyig pengko lo akwn, agab lengb nv 
nyub buda tulug dookub Jisun nyepintab bulug dookub haanum. 

11Bulv mwwg benam mam tatwl taby tapanum hoo mwam twngk jibwk hvl 
birwl apnum. Hoqgab Judas Iskeriot Jisun bulug alaqho gvqlwq jidwb pagoq 
kaacoql yvnum. 

Jisu Dvtv Durum mam Buu Tulug Dookub Dvbanam 
(Mt 26:17-25; Lk 22:7-14,21-23; Jn 13:21-30) 

12Opap kiilwq maanam wtw dvd aalwg otuq aal jaqho sviya koam patabl Dvtv 
Durum mam ruml dvdho, Jisug buu tulungv mwam toxnum, “No ngulam 
hogloqho wl noqg gab Dvtv Durum mam dvdwb mwx-mvaq tak hvdwn?” 

13Ho Jisu bulug vnyi gon kanaml soq sam bilwqnum, “Nampam urab haan, iss 
uppum go jool wnbo nyi ak nulv kaapa tayin. Mwwg kokwb 

14wmin gvl mwwg nam haakwb haamin gvta, ho nam atam beta, “Tomswrbo 
akv bedwn, hogloq imiqho ngo la ngoqg buu tulungv Dvtv Durum mam 
dvtayin?” 

15Ho mwv nulam imiq golo hog mwlwngam ngulug gab mwx-mvaql apnam ak 
kaakin tayin.” 

16Buu tulungv nampamb wknv hog mwlwngam Jisug bulam bekjaqb 
kaapanum, hoo bulv Dvtv Durum dvsam munu kunum. 

17Ariyum kan dukho, Jisu mwwg buu wyw leq vnyiam boolayil haanum. 

18Kokw so bulv tebolho dudu dvkho Jisu benum, “Ngo jvqtw jaqb bedwn, nulug 
pengko ho ngoqg dvkwb dvba bo akv ngam nyepin tayin.” 

19Buu tulungv mwwdar lakmab nyinum hoo mwam akin akinv tox xurabnum, 
“No ngam jvqtw jaqb bema i? Hoq akv ngo yv?” 

20Jisu birwqnum, “Hoq akv nulug wyw leq vnyig pengko hoqgv, hoq akv mwwg 
wtwngam pvtaq uraho ngoqg lvgab alaq ibur dvn. 

21Nyia Ko Tuupv Dvrwqbo Potangv bekjaqb mwv sitayin, hvbmab Nyia Ko 
Tuupam nyepinbo ak gab anya mwwpangv! Soq nyi ak si mwv nywywngam 
dwr buqkmab doonyi loqkam alyaba de.” 

At Swg Swrsa Dvnam 
(Mt 26:26-30; Lk 22:14-20; 1 Kor 11:23-25) 

22Bulv dudu dvkho, Jisu wtw taqg naarab banv xuml paqxo kokw so wtwngam 
pindub banv ham buu tulungam jil benum, “Sam naato, si ngoqg gv ayaqkv.” 

23Kokw so twwn nan pvtaqngam naarab banv Pwnboam paqnum, ho 
pvtaqngam bulam jinum, hoo bulv mwlwngv twwnum. 

24Jisu benum, “Soq si ngoqg nyi mwlw gab gv ui lengnamv, ho ngoqg uiyv 
Pwnbog birwl apnam mam pvvb padwn. 

25Ngo nulam jvqtw jaqb bedwn, ngo soq twwn nan sam Pwnbog lvpwlo nitbo 
twwsam twwma deedib nywywngam twwtin kuram.” 

26Kokw so bulv bemin bvl Olib Yornwb lengl wknum. 

Pitorg Vm Mvtanam mam Jisug Belinam 
(Mt 26:31-35; Lk 22:31-34; Jn 13:36-38) 

27Jisu bulam benum, “Nulv mwlwngv ngam apaqpel xaal keleqtayin, hoggab 
Dvrwqbo Potangv bedwn, “Pwnbov sviya rvky boam meng tayin hoo sviya 
mwlwngv cwrsaq twqb nyitayin. 

28Hvbmabde ngo swwgwb turkur duk kokwngam, ngo nulug otuqb Galilib wco 
tayin.” 

29Pitor birwqnum, “Mwlwngv nam apaq jaqkam ngo nywywngam nam 
apaqram.” 

30Jisu Pitornvn birwqnum, “Ngo nam jvqtw jaqb bedwn, poroqngv lwnyi go 
xoqma daab soiyig aiso no ngam luum go cengma kvl betayin.” 

31Pitor hvraqb vcjaqb ator alwb birwqnum, “Ngo nywywngam hvl beram, ngo 
noqg lvgab sijaqkam nywywngam vm mvvram!” Hoo buu tulungv mwlwngv 
benam akwn agam gamkinam benum. 

Getsemani Booluho Jisug Xumnam 
(Mt 26:36-46; Lk 22:39-46) 

32Kokw so bulv Getsemani hvl benam nyookho wc kunum, hoo Jisu mwwg buu 
tulungam benum, “Ngo xumta deen nulv so dooiya to.” 

33Jisu mwv Pitor, Jems ho Jonnvn lokub bool wgnum, hentwr jaqb mwv 
mwwdwq-saqk gob nyinum. 

34Bulam mwv benum, “Ngoqg hang soq mwwdwqnamv haajaq jaqpa, sisv twqb 
nyido. Nulv so dool hengab kaal dooiya.” 

35Mwv hoqgv meeg wggin banv, kedhv geqpwl xuml benum, hvb nyila 
baloqkam, mwv hoq hentwr henam ham hema dvb xuml benum. 

36Mwv xuml benum, “Ngoqg Ab, no hog mwlwngam nyipw maadwn. No ngoqg 
soq hentwr hennan pvtaq sam ngoqg galoqkv naapaq tvb. Hvbsujaqkam, ngoqg 
mwwkub ma, hvbmabde noqg mwwkub nyimto.” 

37Kokw so mwv wkur kunv kaanamv buu oum mam yubngaql yubdul doodub 
kaapanum. Mwv Pitornvn benum, “Simon no yubdul doodwn? Wm swlw duur 
gokam huul doola kuma i?” 

38Hoo mwv bulam benum, “Hengabl xuml dooto pooka-yirka ko bwdwb homa 
dvb. Yalv ator sudwn, hvbmabde gv soodinv ator maadwn.” 

39Mwv lokta wkurnv benam agam akinam bel xumnum. 

40Kokw so mwv hookur kunv mwwg buu tulungam hvraqb yubl doonam mam 
kaapanum. Bulug vnyiqkam nyiqbiol bulv ap nyomanum, hoo bulv mwam hog 
hvl birwqtayin ham bulv cengmanum. 

41Kokw so mwv luum dvb bulam yubl doodwb kaapa tvl mwv bulam benum, 
“Hvbnyiloqkam sija nulv yuminl dooto, ho moodv haapa ku! Kaato, sija Nyia Ko 
Tuupam nyic nyinbo nyi tulug alaqho gvqlwq jipa ku. 

42Gorabtuk, kuj wnuj, kaato, soq nyi ak si lak ngam nyepin bov.” 

Jisun Nootunam 
(Mt 26:47-56; Lk 22:47-53; Jn 18:3-12) 

43Jisu raab agam goodul doodwkho mwwg buu wyw leq vnyig pengko hoq 
akwn bulug dookho nyub buda tulungv, Pvvb tomswrbo tulungv la nyiixa 
tulungv kanamnam nwwxo-uppuq orioq bvvtwl nyi ata go haanum. 

44Nyepinbo akv nyi tulungam hog ak kaacin mvdwb bekinl apnum. “Hogloq nyi 
akam ngo moopup tayin hoq nyi ak hv nulug tuugab nootu tanamv. Mwam 
nootul hengab rvkil bool wgto.” 

45Judas Iskeriot wc twqnv Jisug dookub haal “Tomswrbo!” hvl mwam 
moopupnum. 

46Kokw so bulv Jisug gv aoho idaql mwam nootu kunum. 

47Hvbmabde bulug pengko ho daqnbo nyi ak mwwg lyoqr orioqkam seqlin 
banv Nyub But akwg nyera hoqg nyurungam papaqnum. 

48Ho Jisu bulam benum, “Nulv nwwxo, orioq bwwtwl dvco boam nootunam hvb 
ngam nootu taab haadwn i? 

49Ngo Xumk nam uraho looxiam tomswr swrl nulug dookho yvnum, hoo ngam 
nootu maanum. Hvbmabde Dvrwqbo Potalo xeqpnamv niqtuq lengdwb jvqtw 
jaqb nyinum. 

50Kokw so buu tulungv mwlwngv mwam apaqpel xaal keleq kunum. 

51Hvbmabde yaapa nyi ak vj kwlwq-kvlaqb koonbo ak Jisug kokw-kokwb wmin 
gvnum. Bulv mwam nootu dvb nyikanum. 

52Hvbmabde hoq nyi ak hv vjam apaqpel gv asarv talo tvl xaal keleqnum. 

Jisun Dookum Agaho Boanum 
(Mt 26:57-68; Lk 22:54-55,63-71; Jn 18:13-14,19-24) 

53Kokw so Jisun Nyub Butwg nammwb, nyub buda tulungv, nyiixa tulungv hoo 
Pvvb tomswrbo tulungv dookumko namho boal haagnum. 

54Pitor aado hv wc wc yoomab wmin gvnum, ho Nyub But nammwg hat uraho 
haanum. Ho mwv rvkybo tulug dookho wm hengl doonum. 

55Nyub buda tulungv la Dookum hoq nyi tulungv Jisun mengk pagoq yolu hvvky 
meekarnum. Hvbmabde bulv akukam meepa maanum. 

56Nyiv vigo Jisug ceebiob xaalyob beknum, hvbmabde bulug benamv jumin 
sumanum. 

57Nyi tulu gon daqrab banv Jisug ceebiob xaalyob benum, 

58Ngulv mwwg soq sam benam mam tatwn, “Ngo soq nyi mvnam Xumk nam 
sam sapia tvl aal loum kokwngam sam ngo nyiv mvnyi maanam ak hvb mvdar 
tayin.” 

59Hvbsujaqkam bulug pui baqnamv loomin gvdwb nyimanum. 

60Nyub But akv bul mwlwg agahv daqrab banv Jisun toxnum, “Bulv nam yolu 
gob benam sam no hoggub birwqram i?” 

61Hvbmabde Jisu ody maab cooikab agam gamgkam birwq maanum. Nyub But 
akv lokta mwam toxnum, “No jvqtw jaqb Xikumnam Pwnbog Ko Tuupv, 
Ywwnbo ak hv jaq i?” 

62Jisu birwqnum, “Vv ngo, hoo nulv Nyia Ko Tuupam mwlw jaqkam At ator 
yaanbo akwg lvqbwq taqc ho doonam mam hoo ao gvda toloqgv ao gvdag 
doomwq aoho ipoqnam mam kaapa tayin.” 

63Ho Nyub But akv atwg lvlwqkam swrc banv benum, “Ngulv hvvky meegaq 
dukub nyikma! 

64Nulv Pwnboam mwwg benyi-beyanam mam tag nukba. Nulv sija hog hvl 
goobwq tadwn?” 

65Nyi tulungv tuugin mwam tacor curxabnum hoo mwam vnyiq kam puucw tvl 
jwwl benum, “Beka tvna, hiyv nam jwwn bov!” hvl bulv toxnum. Kokw so 
rvkybo tulungv mwam pitaql jwwjo-jwwyol bool wg kunum. 

Pitorg Jisun Kaacin Maadnvk hvl Benam 
(Mt 26:69-75; Lk 22:56-62; Jn 18:15-18,25-27) 

66Pitor hvraqb Nyub But akwg nam haty ho doonum ho Nyub But akwg paqn 
ko ak Pitorg dookub haanv 

67Pitornvn wm hengl doonam mam kaapa tvl mwam kaagab lalal benum, “No 
rub Najaret Jisug dookub yvbanum.” 

68Hvbmabde mwv vm mvl benum, “Ngo cengma dvn, no hognvkam bedwn ham 
ngo tacin ma.” Kokw so mwv agab lengda kalam poroqngv xoqknum. 

69Bon nyijobo paqn akv Pitornvn lokta agab daqnam mam kaapa tvl hoqho 
daqnbo tulungam bekinnum, “Mwv bulug pengko hoq akgon!” 

70Hvbmabde Pitor lokta hvraqb vm mvnum. Meeg oyu maadab hoq ogumho 
daqn bo nyi tulungv Pitornvn lokta benum, “No bulug pengko hoqg akwn maak 
hvl no vm mvvdwb nyima, hoggab no rub Galili hoqg nyiv.” 

71Ho Pitor benum, “Ngo dingl jvqtwngam bedwn! Ngo xaalyo dvnyiloqkam 
Pwnbov ngam laqm-baqm tvb nulug benam ak ham ngo cengma dvn!” 

72Ho poroqngv lwnyi dvb xoqknum. Kokw so Pitor mwam Jisug poroqngv lwnyi 
go xoqmadab no ngam cengma dvnwk hvl luum go betayin hvl benam mam 
mwwpa kunum. Kokw so mwv mwwka sutkul vcjaqb xabnum. 

Mark 15 

Pilat Agaho Jisun Boanum 
(Mt 27:1-2,11-14; Lk 23:1-5; Jn 18:28-38) 

1Arkomc nyub buda tulungv, nyi nyiixa tulungv hoo Pvvb tomswrbo tulu ngvla 
mwlw Dookumv kaapa minsul bulv goobwq kunum. Bulv Jisun tagv kargab tvl 
boolayil Pilatg alaqho jipaq kunum. 

2Pilat mwam hudy deenum, “No jvqtw jaqb Juhudi tulug lvpw atv i?” Jisu 
birwqnum, “No lak ham bedwn.” 

3Nyub buda tulungv Jisun vigo yolu ann gob benum. 

4Pilat hoqgab mwam lokta hudil toxnum, “No hog gokam birwqram i? Taka to 
bulug nam benam mam!” 

5Jisu hvraqb agam gamgkam birwq maanam mam kaatwl Pilat swrjaq gob 
mwwl lomnum. 

Jisun Mengdkub Hwwbwqnam 
(Mt 27:15-26; Lk 23:13-25; Jn 18:39—19:16) 

6Nyedarko Durum moodam nyi tulungv toxa tvbwk hvl ko-gabnam pvtwq 
uraho doonbo nyuum mam toxa jidwb Pilat nyinum. 

7Hoq moodho Barabasvk hvl benam, sorkaram yolu dul nyi mengbo ak pvtwq 
urahv doonum. 

8Nyi tulungv hookum banv bulug gookynam mam Pilatnvn nyitbvk hvl benum. 

9Pilat bulam toxnum, “Nulv ngam nulug gab Juhudi tulug lvpw atam tolin tvb 
hvl bedwn i?” 

10Mwv hindy jijaqb cimbwnum nyub buda tulungv Jisun hang baqbnv mwwg 
alaqho jilwqnum. 

11Hvbmabde nyub buda tulungv nyi tulungam bikul apnum. Pilat bulug gab 
Barabaswn toxa mvdwb gumnum. 

12Nyi tulungam Pilat lokta toxnum, “Hvbnyiloqkam nulug Juhudi tulug lvpw atv 
hvl benam nyi ak sam ngo hoggub mvtayin?” 

13Bulv sogoq goql birwqnum, “Mwam daapotol mengpaqto!” 

14Hvbmabde Pilat bulam toxnum, “Mwv hognvk jaq yolu nyigo pan?” Bulv vc 
yaiyab sogoql birwqnum, “Mwam daapotol mengpaqto!” 

15Kokw so Pilat nyi tulug hang xumdvb nyidwb mwwnv mwv Barabaswn bulug 
gab toxa jiknum. Hoq kokw so mwv Jisun xipwql mvmtvl daapo aoho mengm 
dukub nyi tulug alaqho gvqlwql jiknum. 

Sipai Tulungv Jisun Nyij-nyiparnam 
(Mt 27:27-31; Jn 19:2-3) 

16Sipai tulungv Jisun gora ab bokumg nam haty urab boanum hoo bulug sipai 
dvpar pvrpwngam olumgob goqkumnum. 

17Bulv mwam lwwsa-lwwma bo vj ak koom tvl, taag ywr dumtup ak mvtwl 
mwwg dumpo ho tulwqnum. 

18Kokw so bulv mwam salam jinyanum, “Juhudi tulug Lvpw Atv swwiyu nvka!” 

19Bulv mwwg dumpongam svvdangv xigoql mvnum hoo mwam tacorv 
curxabnum, lwbw kumbwl bulv mwam xumnum. 

20Bulv mwam nyij-nyipar nyitar kokw so bulv mwam koomnam lwwsa-lwwma 
bo vjam pilin tukul mwwg atwg vj koonam mam mwam pilwq jiknum. Kokw so 
bulv daapoho mengdkub agab boolin leng kunum. 

Jisun Daapoho Mengknum 
(Mt 27:32-44; Lk 23:26-43; Jn 19:17-27) 

21Lamta wdu dvkho bulv nampam hoqgv haanbo Simon nvk hvl benam nyi ak 
nootu banv sipai tulungv Jisug daapongam jool wg mvdwb ninlwqnum. (Simon 
Siren gvda hoqg nyiv hoo mwv Alekjendar la Rupaswg abv.) 

22Bulv Jisun Golgota hvl benam “Dungklo alo Nyook” hvl eminam nyookub bool 
wgnum. 

23Ho bulv norbo sulum mam opo ho mviyo tvl Jisun jinum, hvbmabde mwv ham 
twwrwq maanum. 

24Kokw so bulv mwam daapo hoo mengknum ho mwwg vjam hiyv hogloq 
rummam naakin dvn ham tak kaal mvpin mvral naaknum. 

25Doonyiv caada dukho bulv Jisun daapo ho mengknum. 

26Mwam yolu bigwl pota xeqnamv, “Juhudi tulug Lvpw Atv.” 

27Jisun mengdwk ho bulv nyic nyi vnyi go Jisug lvqbwq taqcib akwn hoo laqc 
taqcib akwn mengnum. 

28Otuqho dvrwqbo Potag Xeql apkunv niqtuqb nyilin kunum “Mwam nyicbo 
lvgab xita kunum.” 

29Lamtaho wpeq bo nyi tulungv bulug dumpongam dumpwql tob-taiyil Jisun 
benum, “Oa! No Xumk nammam sapia tvl aal loumho mvdar bov! 

30Ho no sija atam ywwsto ho daapo hoqgv ipoq tuku!” 

31Hoq hvb nyub buda tulungv hoo Pvvb tomswrbo tulungv Jisun bej beparl bulv 
bemin sul benum, “Mwv nyi asaqkam ywwnum hvbmabde mwv atam ywwny 
suma! 

32Israel tulug lvpw at, Ywwnbo akam daapo toloqgv ipoqnam mam kaaya tuj 
hoo ngulv mwam mwwjw tayin!” Jisun mengdwk ho mengtaqnam nyi vnyiv 
kam mwam tob taiyil benum. 

Jisug Sinam 
(Mt 27:45-56; Lk 23:44-49; Jn 19:28-30) 

33Kokw so doonyi hwrj dvk ditaq hoqgv gvda gvt mwlwho mood oum go kanv 
pulub ap kunum. 

34Doonyiv itoq dvkho Jisu vc alwb sogoql benum, “Ili, Ili, lama sabaktani?” 
hvgdvn hv, “Ngoqg Pwnbo, ngoqg Pwnbo, no hoggub ngam apaq gvikun?” 

35Hoq ogumho daqnbo nyi tulungv bulv tuugin soq benam sam tatwl benum, 
“Kaaiyat mwv Ilijanvn goql doodo” 

36Bulug akwn xarbnv roo ala kusuq boam hiipuho mvbam tvl toolo niqtuq golo 
cabgab tvl Jisug agamhv xwqca jitwl benum, “Kaaiya tuj, Ilija haal mwam daapo 
toloqkam naapoqnam mam ngulv kaatuj!” 

37Jisu vc jaqb sogoql siknum. 

38Ho Xumk nam hoqg vj torciqnan vjv tvqnyi gob odum hoqgv akob swrc 
kunum. 

39Daapo ogumho daqnbo sipai saab akv Jisu hoggub nyil siknum ham kaanum. 
Mwv benum, “Soq nyi ak si jvqtw jaqb Pwnbog Ko Tuup goj kunyi!” 

40Hoq ditaqho nyem dvn ata go aado hoqgv daqtul kaal doonum, bulug pengko 
hoo Meeri Magdalin, Jemsig la Josap ann Meeri hoo Salomi bulv doonum. 

41Bulv Jisu Galiliho doodwk hoqgv Jisug kokw kokwb wmin gvl mwam 
svkanum. Mwwg dookub Jerusalemb haamin gvnbov nyem dvnv kam vigo 
hoqho doonum. 

Jisun Svma Liinam 
(Mt 27:57-61; Lk 23:50-56; Jn 19:38-42) 

42Ariyum kan dukho Arimatiya nampam hoqg Josapvk hvl benam Dookum 
hoqg xinam nyi akgob mwv nyinum. 

43Mwv haata bo Pwnbog Lvpwngam kaayal doonum. Hoq aalhv Doonu ko aal 
gab mwx-mvaql dood alwb nyinum (Doonu ko aalv haama daab.) Kokw so 
Josap haakam alwb Pilat dookub haabnv mwam Jisug svmangam jitbvk hvl 
konum. 

44Jisu sipa kuk hvl benam mam Pilat tatwl lomnum. Mwv svqc maab sipai saab 
akam goql toxnum, “Jisu hwdlo sipa kun. 

45Sipai saab akwg benam mam taxo tvl Pilat Josapnvn svmangam naatwk hvl 
gaml jinum. 

46Josap svmangam joolayil kwlwq-kvlaqbo topum vjam tumtwl, wlw lwwn 
uraho dukoqnam nyubu golo liinum. Kokw so mwv wlw pwt albo pwg nyubu 
ungngam ngurxal ngurtum apnum. 

47Meeri Magdalin hoo Josapg ann Meeri bulv kaal doonum ho Jisug svmangam 
hoglo apnum ham bulv kaanum. 

Mark 16 

Turkurnam 
(Mt 28:1-8; Lk 24:1-12; Jn 20:1-10) 

1Doonunam aalv wxo kokw so, Meeri Magdalin, Jemsig ann Meeri hoo Salomi 
sungam albo kutiam rvlayil Jisug svma aoho needwb wtanum. 

2Doonu de arkomc, doonyiv caalin kalam bulv nyubwb wnum. 

3lamtaho bulv bemin sul wnum, “Hiyv ngul gab nyubu bug toloq wlw tvlam 
ngurpaq jitayin?” (Hoggab hoq wlw hv pwt alnum). 

4Kokw so bulv kaaknamv wlwngam ngurgin ap kunam mam kaapanum. 

5Ho bulv nyubu urab haal bulv nyi yaapa ak vj jipu kootwl lvqbwq taqc ho tuul 
doonam mam kaapanum hoo bulv bosil lomnum. 

6Mwv bulam benum, “Loml bos maabv, ngo cengdo nulv Najaretwg Jisun daapo 
ho mengknam akam meegaqdo. Mwv so dooma, mwam turdkub purab pakun! 
Mwam joopwl apkov si doodo, Kaato. 

7Hvbmabde wg dukul nulv Pitornvn la mwwg buu tulungam soq pui sam 
baqkinta. “Mwv nulug otuqb Galilib wco nukun, mwv nulam otuqho benam hvb 
nulv alo mwam kaapa tayin.’” 

8Kokw so bulv nyubu hoqgv lengknv tvmdwr hwql mwwdwq kunv xaal kenum. 
Bulv hiyv nvkam hog bek maanum, hoggab bulv bos sonum. 

Jisu Meeri Magdalinnvn Kaakinam 
(Mt 28:9-10; Jn 20:11-18) 

9Doonu de arkomc Jisu sipekul turkur dvk kokw so otuqjaqb hiyvg ura hoqgv 
oram kvngo ruqpaqnum hoq Meeri Magdalinnvn kaatamnum. 

10Mwn wknv xabl-ril doodubo Jisug otuq ajin tulungam puiyam bekinnum. 

11Hvbmabde mwn Jisu turab paku hoo mwnwn kaakin pakun hvl bekinam mam 
bulv tvjw maanum. 

Jisu Buu Vnyiam Kaakinam 
(Lk 24:13-35) 

12Hoq kokw so Jisu ok oksub nyil bulug pengko lo vnyi gonam kaakinum, bulv 
nampamb lamtaho wdunum. 

13Bulv wkur kunv nyi asaqngam bekinnum, hvbmabde bulug benam mam bulv 
tvjw maanum. 

Jisu Mwwg Buu Wyw leq Akinam Kaakinam 
(Mt 28:16-20; Lk 24:36-49; Jn 20:19-23; Bn 1:6-8) 

14Kokw jaqso, Jisu buu wyw leq akinam bulv dudul doodwkho kaakinum. Mwv 
bulam yolu benum, hoggab bulv mwwjwngam doog maanum hoo bulv mwwg 
sipekul turkur kunam puiyam benbo tulungam tvjw maab hang vdwko gab 
benum. 

15Mwv bulam benum, “Nulv wgdvl gvda gvt mwlwngam, nyia ko mwlwngam 
Tugu Puiyam bekinta. 

16Hiyv akgon mwwjwl baptijum naatayin mwam ywwtayin, hoo hiyv nyiv 
mwwjw maatayin mwv sitayin. 

17Mwwjwbo tulungam swrdorxeqb nyinam bonam nyim dvb jitayin, ho bulv 
sony oram mam ngoqg emin gab ruqpaq tayin, bulv agam oksunbo nit nit agam 
mam gootayin. 

18Bulv tvbam naarab bejaqkam ho hoqg cumdwqkam twwjaqkam bulv hog 
nyiram, bulv vcbo nyi tulug aoho alaq idaqtayin hoo bulv al taikun.” 

Jisun Ao Gvdab Boocanam 
(Lk 24:50-53; Bn 1:9-11) 

19At Sw Jisu bulug dookub gooxo kokw so mwam ao gvdab booca kunum hoo 
Pwnbog lvqbwq taqc ho doom gvnkun. 

20Kokw so buu tulungv gvda mwlw wknv Tugu Puiyam bekarnum, hoo At Sw 
bulug dookub doobal swrdorxeqb bonam nyil bulug pui benam hv jvqtwngvk 
hvl kaakinum. 

Luk 

Luk 1 

Ngoqg Tumanam Tiyopilas 

1Vijaqg pota Xeqn bo nyi tulungv ngulug swwca so agam yal mwlwngam xeqpwl 
ap gvnkun. 

2Ngulam hog hvla xeq otuqjaq hoqgv Tugu Puiyam tagab kaagab pel bulug gvk 
hvl gaqnyia bo hvvky nyi tulug bekinam bvrwqkam bulv xeqpnum. 

3Hoqgab bir ab otuqjaq hoqgv ngo soq bvrwq mwlw sam xwxwjaqb poorynum. 
Xwxwjaqb poory cootwl noqgab soq sam puqtu pvbw anyab xeqpwl ap 
nyiloqkam al kimpa hvl ngo mwwnum. 

4Nam hog hvla xeq ngo mwwnum ham tomswrnum hoq puqtu mwlwngam nam 
cengm tvs mwwnv ngo sam xeqg yin. 

Jon Baptistnvn Dwrbuqdynam mam Ao Gumtwngv Pui Bekinam 

5Juhudi gvdaho Herod lvpw atwb swwca dvkho Jakariya ngvk hvl Abijayag 
hoolu hoqgv nyub ak doonum. Mwwg nywxw hoq eminv Elijabet soq nyem aksi 
Aaron gv ko hosiqkv. 

6Soq nywxw nyol vnyi si Pwnbog kaagaho nyidjaqb hoo At Swg pvvb tulu 
ngamla gamlam tulungam tvjwl swwba sunum, 

7Hvbmabde bunyiv ko doomanum, hoggab Elijabet twrngumnum, hoo bunyiv 
xox- nyekam kunum. 

8Aal golo mwwg bon nyicw moodam Jakariya Pwnbog kaagaho nyub gob nyinv 
bon nyidul doonum. 

9Nyub hvdwg nyicw-mwcwjaqb mwam Xumk nam ura jaqb haal sulum 
mwwmdvb xuqlinum. Hoqgab mwv At Swg nammwb haanum. 

10Uraho mwv sulum mwwduyin, nyi tulungv agaho xuml doonum. 

11Ho At Swg ao gumtw ak mwwg dookub haanv sulum mwwduko dootam 
lvqbwq daiyaho doqdunum. 

12Mwam kaapa tvl mwv hog looma twqb nyil bos sonum. 

13Hvbmabde ao gumtw akv mwam benum, “Jakariya no bos maabv, Pwnbov 
noqg swgwnam mam loorwq paku, hoo noqg nywxw Elijabet noqg gab ko ak 
dootayin. Mwam no Jon hvl emin mindwb nyitayin. 

14Ho no hemp bvla mwwngam tayin hoqgv mwam ko bwwikam nyiv vigo hemp 
potayin. 

15At Swg kaagaho nyiv yuukum dvb swwtayin. Mwv opo twwdwb nyiram. 
Mwam dwr buqlin twqda kalam mwwg lvgab dvrwqbo yalv dooba tayin, 

16hoo mwv Israel nyiilungam naleqgo bulug Pwnbo At Sw dookub bookur 
jitayin. 

17Mwv nyiqry kaal swwnbo Ilijag hvbkalam hvvjw pwtwl At Swg otuq-otuqb 
wcol ab tulungam bulug koam aby bominsul bugil swwma bo nyi tulungam 
nyedarbo nyi tulug mwwlaq-saqpaqngam tal bugil swwm dvb, At Sw gab hang 
baqxaml doonbo nyi tulungam mwx-mvaql dootwk hvl tomswr tayin. 

18Jakariya ao gumtwngam toxnum, “Hvbnyiloqkam ngo sam hoggub nyil 
cengtayin? Ngo nyekam kunbo nyi akwb nyiadvn hoqgv ngoqg nywxw ngvkam 
xox yaadkun? 

19“Ngo lak Gabriel hvl ao gumtw akv birwqnum, “Soq tugu pui sam bekin taak 
hvl kanambo Pwnbo kaagaho ngo doodwn. 

20Hoo kaato, hwdlo soq pagoq tulu si nyima deedib, no agam gookmab cooikab 
dootayin, hoggab no ngoqg gomcwr tulungam mwwjw ma, hogloqhv mood 
xikjaqb niqtuq nyilin tanam mam.” 

21Hoqho nyi tulungv Jakariyanvn kaaya yoodul agaho doonum. Xumk nam 
uraho hvkam bvxeq oyul doon kun hvnv nyi tulungv mwam mwwmo sosonum. 

22Kokw so mwv bviywrb lengyi kukam, mwv bulam hog goorwq nyok maanum, 
ho xumk nam uraho hognvk nyiqry go mwv kaas peeknago bulv mwwnum. 
Agam goolin kumanum, mwv bulam mwwg alaq lvgab nyik-nyimaql kaakinum. 

23Xumk nam uraho mwwg bonam nyiyum yukam, mwv nammwb wkur kunum, 

24Soq kokw so mwwg nywxw Elijabet ko gvrab kunv pool barng xaqgub hogloq 
bvkam caalin caa maab namho looxiam dooknum. 

25“Kokw so At Sw ngam svkanum,” Mwn benum, “Mwv nyi rolu lo ngoqg 
hvnyw-haram naaxa gvnkun!” 

Jisun Dwrbuqdynam mam Ao Gumtwngv Pui Bekinam 

26Kokw so Elijabet ko gvnamv pool barx gob nyidwkho Pwnbov ao gumtw 
Gabrielnvn Galili gvdaho doonbo Najaret nampamb kanamnum, 

27Debidg ko hosiq Josap gabwk hvl begaql apnam nyem nyijwr ak gab mwv pui 
bilwqnum, hoq nyem nyijwr hoqg eminv Meeri 

28Ao gumtwngv haabnv mwnwn benum, “Swrsomalongv noqgab kula! At Sw 
noqg lvgab doobal hindjaqb lvqc cig nukun!” 

29Ao gumtwg puiyam tatwl hog looma twqb nyinv soq pui sam hognvk pagoq 
gab begyin mwn ham mwwdwqnum, 

30Hoo ao gumtwngv mwnwn benum, “Meeri bos maabv, hoggab Pwnbov nam 
mwwsw pakun. 

31No ko gvl ko ak bwwtayin hoo mwam no Jisu hvl emin mindwb nyitayin. 

32Mwv nyi nyiit radwb swwikukam, mwam mwlw jaqkam koi yaanbo Pwnbog 
Kov hvl bedwb nyin nvpv. Mwwg at Debid hvbkalam, Pwnbov At Sw mwam 
Lvpw atwb mvtayin 

33Nwrba xaqb mwv Jakub ko hosig Lvpw at akwb nyin nvpv hoo mwwg 
lvpwngv nywywngam nyitwr dooram.” 

34Meeri ao gumtw akam benum. “Ngo mvvngam mvlak, hoggub yu soq si 
nyitayin?” 

35Ao gumtwngv birwqnum, “Dvrwqbo yalv noqg aoho ipoqtayin hoqgv Pwnbog 
atorv noqg aoho dootayin. Hoqgab dvrwqbo ko bwwtanam ham Pwnbog Ko 
Tuupv hvl goqtayin 

36Noqg lwkw Elijabetnvn mwwpa to. Nyi tulungv mwnwn ko dookramwk hvl 
benum, hvbmabde xox xuguq kujaqkam, sija mwnwg ko gvnamv pool barx 
yukun. 

37Hoggab Pwnbog nyiny maanam hog bon luugkam dooma dvn.” 

38Meeri birwqnum, “Kaato, ngo Atwg paqnv, noqg bekwb sam ngoqg lvgab 
nyika mvsv” Ho Ao gumtw akv mwnwg ogum hoqgv wleq kunum. 

Meeri Elijabetnvn Kaatab Wnum 

39Oyu maadab Meeri rudw rvqxwl mwx-mvaq layil Judiya gvdag yorn aoho 
doonbo bopam golo wnum. 

40Mwn Jakariya nammwb haabnv Elijabetnvn alpa hvl benum. 

41Elijabet Meerig alpa hvl benam mam tapayin, Elijabetwg aiyeq uraho ko hv 
pojuqnum. 

42Dvrwqbo yalv mwnwg lvgab doomin gvgam gab Elijabet vc alwb benum, 
Nyem tulug pengko lo no moloq xinam jaqkv! 

43Hvbmabde hog gabyu ngoqg At Swg ann akv ngam kaatab haadwn. 

44Hoggab kaato, noqg alpa hvl benam yalv ngoqg nyuru lo hvvtwqkalam, ngoqg 
nvmmam nvplo ko doon bov hemp poknv pojuqnum. 

45At Sw hog hvla xeq nam dingnum ham mwwjw jwwgam gab no hog hwdgo 
hemp dvn! 

Pwnboam Paql Meerig Bemin Benam 

46Meeri benum, “Ngoqg hangv At Swn paqdwn; 

47Ngam ywwt ywwnbo Pwnbo gab ngoqg yalv hemp dvn, 

48hoggab ngoqg svk mwwg paqnam aya kaapa dvb nyin boam mwv mwwpa 
pakun! Hoggab kaato, sija galoqkv hotam tomxig nyi mwlwngv ngam xinam 
jaqkv hvl betayin, 

49ngoqgab atorbo Pwnbov xitorbo bonam nyij pakun. Mwwg eminv dvrwqdvn; 

50Mwam bosbo nyi tulungam hotam-hotam gob mwv aya mwwpanam mam 
kaakin dvn, 

51Mwv mwwg alaq laqtorbo bon nyinam mam kaakin dvn hoo atv atam hanglo 
xitor gob mwwnbo nyi tulungam mwv cwrsaq-bvraq twqb mvgnukun. 

52Mwv koibo lvpw at tulungam bulug pwqlw hoqgv mvgeq pakun, hoo yanbo 
tulungam koiyib swwmnum, 

53Kano bo nyi tulungam xumdwb mwv albo dvs pootam jinum, hoqgv nyetbo 
nyi tulungam alaq asarwb wwm gvdkun, 

54Ngulug ab apa tulungam dingrwl ap jinam mam pvvj pakun, hoo mwwg nyera 
Israelam svka taab haapa kun. 

55Abraham nvla mwwg ko hosiq tulungam nwrba gob aya mwwpanam mam 
mwv kaakin pakun!” 

56Meeri Elijabetwg lvgab pool borumgo dooba peekul nammwb wkur kunum. 

Jon Baptistnvn Ko Bwwnam 

57Kokw so Elijabetwg ko bwwd moodv haaikukam mwn ko nyega ak 
bwwknum. 

58Ho mwnwg gutu-gora ngvla at nyi tulungv mwnwn At Sw hog hwdgo albo 
swrdorxeqkam mwnwn anya kunam mam, hoo bul mwlwngv mwnwg lvgab 
hemp poknum. 

59Aal piin deenso bulv ko nyega akam muxul Jakariya hvl emin mindwb 
mwwnum, 

60Hvbmabde mwwg annv benum, “Hvbma, mwam Jon hvl goqtayin.” 

61Ho bulv mwnwn benum, “Hvbmabde noqg nyob pengko lo hoqhvk emin 
mingnam nyi akkam dooma dvn lak.” 

62Kokw so ko akam hognvk emin jaqb mimb nyiloqkam altayin hvl bulv ab 
akam nyiyw nyima nyinv toxnum. 

63Ho Jakariya xeqnam taqg konv “Mwwg eminv Jonnv hvl xeqnum” ho bulv 
lomnum! 

64Ho dara Jakariya lokta agam goolin kunum, hoo mwv Pwnboam paqrab 
kunum. 

65Ho gutu-gorag nyi mwlwngv bos sonyianum, hoqgv Judiya diisw gvda 
tvqpwho soq benam-nyinam pui si wiyiq kunum. 

66Soq pagoq sam tapa bo mwlwngv hoqham mwwkanum hoo toxnum, “Soq ko 
aksi kokwngam hogbvxeq nyidy bov yu.” Hoggab At Swg atorv mwwg lvgab 
dooba yvbanyi hvl mwlwngv cengnum. 

Jakariyag Nyiqry Benam 

67Dvrwqbo yalv mwwg ab Jakariyag lvgab doomin gvgam gab mwv nyiqry 
benam mam bekinnum: 

68“Kuj ngulv Israelwg Pwnbo At Swn paqtuj! Mwv mwwg nyi tulungam svka 
taab haabnv bulam meelin kunum. 

69Ngulam atorjaqb ywwt ywwd bo nyi akv mwv mwwg nyera Debidg ko hosiq 
ak jipa kun. 

70Kol otuqjaq hoqgv mwv sam mwwg dvrwqbo nyiqry benbo tulungam beol 
apnum. 

71Mwv ngulam ngulug ceebio baqnbo hoqgv la ngulam oyum yumnbo nyi tulug 
alaq hoqgv ywwt ywwtayin. 

72Mwv ngulug at ab tulungam anya tainvk hvl mwwg dvrwq aldvb 
goorminsnam mam mwwgabl daqtor tainvk hvl benum. 

73-74Ngulug ab apa Abrahamnvn piwr jwr-jwr dvb dingrwl mwv ngulam ceebio 
baqnbo nyi tulug alaq hoqgv vcwr gokam bos somab ngulug swwnam xaqb 
mwwg gab bon nyim dvn. 

75Mwwg kaagalo ngulv dvrwq bvla jvqtw ngulug swwnam bumpw ho doodwn. 

76Ngoqg ko nam mwlw jaqkv koi yaanbo Pwnbog nyiqry kaanbo hvl betayin. 
No Atwg wma daab otuqb wcol lamtangam mwwg gab mwx-mvaqta, 

77bulug nyic nyiangam ywwt ywwta yinwk hvl mwwg nyi tulungam bekin 
mvdwb. 

78Hoggab ngulug Pwnbov aya mwwpal hoo hang biidwn. Mwv ngulug aoso 
nyedar tanam hutongam huurab mvtayin 

79hoo sig doonyium kan urab doonbo nyi tulug aolo ao gvda toloqkv huul dvb 
jitayin, ho mwv ngulug lvpiangam swrsomalo lamtab bool wgtayin.” 

80Kokw so hoq ko akv koi kunv yalv la gv ngv hwngkw alwb swwrabnum. Mwv 
Israel nyi tulug rolu agaho mwx-mvaql lengnam aal xaqb deexa-raraho 
doonum. 

Luk 2 

Jisun Dwr Buqnam 
(Mt 1:18-25) 

1Hoq apoho nyiam xil apdvb hvbnv at atwg eminam xeql jitwk hvl mwwg 
lvpwho nyi tulungam Agastas lvpwg bir at akv gaml jilinum. 

2Siriya gvdag laat saab Kuiriniyas swwca duk hoolak nyiingam xit xilub 
xikanum. 

3Ho nyiicw-nyiitv atam emin xeqtab at atwg nampamb wnum. 

4Galili gvdaho doonbo Najaret nampam hoqgv Josap Debid lvpw at ko bwwk 
Judiya gvdag Betleham nampamb wnum. Josap Debidg ko hosib nyigam gab 
hoq nampamb wnum. 

5Mwv atv atam emin xeqktab mwwg nyem begaqnam Meerinvn wgnum. Nyem 
akv ko gvnum. 

6Kokw so bulv Betlehamho dooikam mwwg ko bwwd moodv haaknum. 

7Nyiin namho bul gab yubk dooma ko-gab, nyem akv mwnwg Ko Tuup vbw 
coociqngam ko bwwnum, mwam dokum uraho karmtvl vjv pomlubnum. 

Ao Gumtwngv Sviya Rvky boam Jisun Ko Bwwnam mam Pui Bekinnum 

8Hoqho hoq gvdag sviya rvkybo tulungv at atwg sviya pvtwngam ai yupw svpa 
pataq golo rvkil doonum. 

9Haqmapaq golo At Swg ao gumtw akv haabnv bulug ogumho daqnum, hoqgv 
At Swg yuunamv bulam hulub apnum. Bulv bosil tvmdwr hwqnum. 

10Hvbmabde ao gumtw akv bulam benum, “Bos maabv! Hvbmabde nyi mwlw 
gab Tugu Puiyam ngo nulgab soq hemp-hengamnam tugu pui sam bekin dvn” 

11Soiyig aiso Debidg bopam alo nulam Nyedarbo At Sw Kristonvn dwr 
buqpakun! 

12Ko akam vjv pomtum tvl dokum uralo karmnam mam nulv kaacin yinpv. 

13Haqmapaq golo ao gumtw pvtw go hoq gumtw lvgab haabnv Pwnboam 
bemin bel paqnum. 

14Yuunamv ao tolo doonbo Pwnbog gabku “Hoqgv swrsomalongv swcw nyodo 
nvg aolo doonbo mwwg xumtnam nyi tulu gab doon ka”. 

15Bulam ao gumtwngv wleq yukam, sviya rvkybo nyi tulungv akwn akwn 
bemin sunyianum, “Kuj vi ngulam, At Sw soq sib bekinnum pui sam Betlehamb 
wgdvl ngulv kaaka taju!” 

16Ho bulv vnwqb wknv Meeri, Josap hoo dookum uraho ko hoiyin akam 
sumyubl apnam mam meegaql kaapa kunum. 

17Sviya rvkybo nyi tulungv mwam kaapa yukam soq ko bvrwqgab ao gumtwngv 
bulam hog hvla xeq pui bekinnum ham bulv bulam bekin kunum. 

18Hoqho sviya rvkybo nyi tulug puiyam tanya bo nyi mwlwngv swr gokbo hvl 
mwwnyianum. 

19Hvbmabde Meeri soqg hog mwlwngam mwwgab kunv mwnwg hang uraho 
hindjaqb mwwgab ap kunum. 

20Kokw so ao gumtw ak hoggv bulam pui bekin kojaqb bulv tapa kaapa paku 
mwwnv Pwnboam bemin bel paqknv sviya rvkybo nyi tulungv wkur kunum. 

21Piin aalwg kokw so ko akam pepaql-muxde moodho, ao gumtwg otuq hoq 
mingp kunum mam mwam Jisu hvl emin kunum. 

Jisun Jerusalemb Baqnam 

22Kokw so Mojesg pvvb xeqpwl ap kojaqb nyedar darxaq deenam moodv Josap 
la Meeri bunyi gab haagam gab At Swn jitab bulv ko hoiyin akam Jerusalem 
Xumk namho bvqlwqnum. 

23Soq si hvbnyiloqkam At Swg pvvblo xeqpwl apnamv “Otuq coocib ko nyega 
bwwt bwwlnam mam At Swn jipaq dvb nyidwn.” 

24At Swg birwl apnam hvbkalam bulv kam hog ak jitab wnum, pwk yobur 
dornyi goma lo pukum ko dornyi go Pwnboam pwr jitab wnum. 

25Hoqho Simon nvk hvl nyi ak Jerusalemho doonum. Mwv dvrwqbo bvla 
Pwnboam bos sonbo nyi akwb nyinum, hoqgv Israel nyi tulungam ywwt 
ywwtayin hvl benam mam kaayal doonum. Dvrwqbo yalv mwwg lvgab 
doobanum. 

26Hoqgv At Swg dingrnam Ywwnbo akam kaama lo mwam siram hvl dvrwqbo 
yalv mwam bekinnum. 

27Yalv Simonnvn Xumk nam urab wgnv haanum. Pvvblo nyidwb birwl apnam 
pagoqkam henl ko hoiyin Jisun Xumk nam urab boal haagnum. 

28Simon ko hoiyin akam mwwg haabob joocal Pwnbog beminam bel benum, 
hoo Pwnboam paqnum. 

29“At Sw no ngam dingrnam mam hwdjaqg ngam ap paku, sija no noqg 
nyerangam swrsomalob wwm tuku. 

30Noqg ywwnam mam ngoq atwg vnyiqkv kaapa paku. 

31Hogloq ham no nyiilu mwlwg kaagaho mwx-mvaql apkunam mam: 

32noqg mwwlwqkam nyoodo nyi tulungam hutob huulinv hoo noqg Israel nyi 
tulungam yuunam mam baqa jidwn.” 

33Mwwg pagoqkam soq sib Simong benam mam tatwl ko hoiyinwg ann ab nyu 
deedyjaq gokbo mwwnum. 

34Simon bulam lvqc citwl mwwg ann Meerinvn benum, “Soq ko si Pwnbog 
Israelam muiyu-mvcanam mam la ywwlinam gab xuqlin pan. Mwv Pwnbog 
galoqkv mwiyw mwwcinam mam nyiv naleqgo ceekol agam gootayin 

35hoo bul mwlwg mwwsnam mam belin dvn. Hoo mwwdwq-saqkv lyoqr orioq 
hvb nyitwl, noqg atwg hangam piiriq tayin. 

36Anna ngvk hvl Panuelwg ko nyem Aser nyob hoolug nyiqry kaanbo nyem xox 
ak doonum. Mwn vnywngv vigo wknum, hwdlo mwn mvvam yukho mwnwg 
nyol lvgab vnyw kvn go swwl doobanum, 

37hoo mwn xwwmy akwb nyitwl vnyw campiin leq nywpy go doonum. Mwn 
Xumk nammam apaq maab doonum, aal aiyib dery reel mwn Pwnboam swgwl 
doonum. 

38Hoq mood jaqho mwnkam urab haabnv Pwnboam paqyalinco paqnum hoo 
Jerusalem mam Pwnbov nyedar daryi nvpv hvl kaaya yal doonbo nyi tulungam 
mwn hoq ko hoiyin hoq pagoqkam benum. 

Najaretwb Wkurnam 

39Kokw so bulv At Sw bekwb hog mwlwngam nyiyum yukam bulv Najaretwb 
bulug Galili at bopamb wkur kunum. 

40Kokw so ko akv koi kunv Pwnbog pumb rwnam mvla lvqcnamv mwwg aoho 
doonum. 

Himy Jisug Xumk nam Uraho Doonam 

41Mwwg ann abv vnyw nywxiam Nyedarko Durum gab Jerusalemb innum. 

42Jisu vnyw nywyw leq nywnyi yukam, bulv Nyedar ko durum wcw 
nyoywngam wnum, 

43Nyedarko durum mam nyiyum tukul nammwb wkur duk moodho himy Jisu 
Jerusalemho dooknum. Hvbmabde mwwg ann abv ham cengmab nyinum. 

44Mwam ajin tulug lvgab wba dvn mwwnv bulv aal loopwg lamtangam wnum. 

45Kokw so mwam ajin orum pengko ho meepa maaikukam bulv hindjaqb meek-
meeknv Jerusalem xaxab wkur kunum. 

46Aal loum deen kokw so bulv mwam Xumk nam uralo Juhudig nyijwq-nyegam 
nyi tulug lvgab doobal bulug benam mam tal bulam puqtu tox xudul doodwb 
meepa kunum. 

47Mwwg benam mam tatwl nyi mwlwngv mwwg cingx pvqrwl birwqnam mam 
deedyjaq gokbo mwwnum. 

48Hoqgv mwwg annv mwam benum, “Kov, hoggab no ngulam soq sib nyidwn? 
Noqg ab ngunyiv mwwdwq kunv nam meel yidu dvn.” 

49Mwv bulam birwqnum, “Ngam nulv hoggab meedwn? Ngo ngoqg Abwg 
namho doodynam mam nulv cengma dvn yv?” 

50Hvbmabde mwwg soq benam sam bulv tacin maanum. 

51Kokw so Jisu Najaretwb bulug lvgab wknv bulam bugil swwl annv soq benam 
mwlwngam hang uraho mwwgab ap kunum. 

52Kokw so Jisu pumb rwnamho koi kunum hoo Pwnbo gvla nyia kog vnyiq 
kaagaho poqkum dukub nyil swwknum. 

Luk 3 

Jon Baptistg Bekinam 
(Mt 3:1-12; Mk 1:1-8; Jn 1:19-28) 

1Lvpw at mwlwngam koi yaab Tiberiyas lvpw at gob vnyw camleq nywnyi gob 
swwikukam Pontiyas Pilat Juhudi gvdag, laat saabwb nyinum. Herod Galilig 
gora atwb nyinum, ho mwwg bor Pilip Iturayeg gvda gvla Trakonitis hoo lvpw 
atwb swwnum, ho Lisaniyas Abilene gv lvpw atwb nyinum. 

2Hoo Annas la Kaiyapas bunyiv nyub but abwb swwdul doodho deexa-rara 
lvpaho Pwnbog agamv Jakariyag ho nyega Jonwg dookub haanum. 

3Hoqgab Jon Jordon pobu dwaq tvqpwb wl benum, “Nulug nyic-nyiangam apaq 
tukul baptijum naatwk hvl mwv bekinnum hoqgv Pwnbov nulug nyic nyiangam 
axia jitayin.” 

4Nyiqry kaanbo Aijaya mwwg potalo xeqpwl apnam hvbkalam. “Diixa-raraho 
turung twqb nyi ak sogoq goqdu do, At Swg lamtangam mwx-mvaql; mwwg 
wkwb lamta lo ak dindab ruudingl ruup yaato! 

5Gvda pakam mwlwngam haapa dvb mvtayin, hoo puutu yorn mwlwngam 
mwrgeql haapa dvb mvto, lamta pvgw boam padin yaato, hoo lamta wrboam 
wngam dvb mvp yaato. 

6Nyi tulu mwlwngv Pwnbog ywwt ywwnam mam kaapa tayin!” 

7Hoqho Jon galo baptijum naatab lengn bo nyi tulungam mwv benum, “Tvbwg 
nyob tulu, kokwngam Pwnbog hang lengdynam hoqgv nulv keleqdvb mvdwb 
nulam hiyv bekinnum? 

8Nulug nyic nyia hoqgv nulv wleq pakun hvl kaakin dvb nyisloq nyil kaakin to. 
Hvbmabde Abraham moloq ngulug abv hvl nulv nulug pengko ho berab maab, 

Pwnbov soq wlw tulu sam naal Abraham ko hosiqb mvkin dvn hvl ngo nulam 
bedwn. 

9Svvn lwkw hv vxam tvp pakun; aaxy alwb xeema bo svvn nwwcw nwtam 
patabl wmmwb hurlwq dukub.” 

10Nyi tulungv mwam toxnum, “Hvnyiloqkam hognvkv ngulv nyitayin?” 

11Mwv birwqnum, “Hiyv lajaqkam lvlwq rumnyig doogbo akv lvlwq rumkin 
gokam doomabo akam rumgwn jil koog dvb nyidwn, hoo hiyvg ho dvnam 
doogdvn hvvkam hoq hvbkalam nyito.” 

12Kokw so gvda nyooga kokar bo nyi ata go baptijum naatab haabnv mwam 
toxnum, “Tomswr bov, Ngulv hognvkam nyitayin.?” 

13“Nulug kodynam mam laabo yaab nulv komab” hvl mwv bulam benum. 

14Sipai ata gokam mwam toxnum, “Ngulam hog hvlayu? Ngulv kam hognvkam 
yu nyitayin?” Mwv bulam benum, “Vm akaqb bel hiyv galoqkam twngk naareq 
maabv, ho hiyv nvkam unab yolu swcin bemab, nam joonam twngk lvgab 
xumtwl dooto.” 

15Kokw so nyi tulu si vigo hingw gwwrabnum, hoo bulv Jonwg pagoqkam 
lomrab nyiadwb mwwnum soq nyi si lokam Ywwnbo ak hvvpa de. 

16Hoqgab Jon bulam benum, “Ngo nulam iss lvgab baptijum jidwn, hvbmabde 
ngam koi yaanbo ak hoodul doodo. Ngo mwwg luxuqkam pilin dvb kam simp 
yaama dvn. Mwv nulam dvrwqbo yal lvgab la wm lvgab baptijum jitayin. 

17Mwv mwwg lvgab am xabxaq nanv doogdvn hoo mwv am amsuqngam 
xabxaq tvl mwwg noosulo wtw ammam ap gvdwn, hvbmabde mwv 
omsuqngam nywywngam miqmabo wmlo parxia dvn.” 

18Hoq hvb nyitwk hvl Jon vijaqg nyi tulungam Tugu Puiyam tomswr banv 
yvnum. 

19Hvbmabde Herod lvpw atnvn atwg bor nywxwngam Herodianvn nyem naal 
nyic nyia vijaqg nyidwk hvl Jon benum. 

20Mwv Jonnvn pvtwq tumnv nyic aolo nyic yaadag nyinum. 

Jisug Baptijum Naanam 
(Mt 3:13-17; Mk 1:9-11) 

21Nyi mwlwngam baptijum jixo kokw so Jisu nvkam baptijum jinum. Mwv Xuml 
dooyikho ao gvda toloqg yabgam ciqkonum. 

22Hoqgv dvrwqbo yalv, pwk yobur hvb nyitwl mwwg gv aohv hopwl doonum. 
Ho ao gvda toloqkv agam yal ak dulnum, “No ngoqg atwg anyanam Ko Tuupv 
ngo noqg lvgab hangv hindjaqb xumdwn.” 

Jisu Kristog Nwd 

(Mt 1:1-17) 

23Jisu mwwg bonam nyirab yuk ho mwv vnyw cammum gob nyiknum. Nyi 
tulungv begamv mwv Josapg kov, Josap Helig kov, 

24Heli Mattat gv kov, Lebi gv kov, Melki gv kov, Jannai gv kov, Josap gv kov, 

25Josap Mattatiyas gv kov, Amos gv kov, Nahum gv kov, Esli gv kov, Naggai gv 
kov, 

26Maat gv kov, Matatiyas gv kov, Semayin gv kov, Josek gv kov, Joda gv kov, 

27Joanan gv kov, Resa gv kov, Jerubbabel gv kov, Siltiyal gv kov, Neri gv kov, 

28Melki gv kov, Addi gv kov, Kosam gv kov, Elmadam gv kov, Ir gv kov, 

29Josua gv kov, Eliejer gv kov, Jorim gv kov, Mattat gv kov, Lebi gv kov, 

30Simeon gv kov, Juda gv kov, Josap gv kov, Jonam gv kov, Eliyakim gv kov, 

31Meliya gv kov, Menna gv kov, Mattata gv kov, Natan gv kov, Debid gv kov, 

32Jesse gv kov, Obed gv kov, Boaj gv kov, Salomon gv kov, Nahson gv kov, 

33Amminadab gv kov, Admin gv kov, Arni gv kov, Hejron gv kov, Perej gv kov, 
Juda gv kov, 

34Jakub gv kov, Aisak gv kov, Abraham gv kov, Tera gv kov, Nahor gv kov, 

35Serug gv kov, Riyu gv kov, Peleg gv kov, Eber gv kov, Sela gv kov, 

36Kainan gv kov, Arpasad gv kov, Sem gv kov, Noa gv kov, Lamek gv kov, 

37Metusela gv kov, Inok gv kov, Jared gv kov, Mahalalel gv kov, Kainan gv kov, 

38Inos gv kov, Set gv kov, Adam gv kov, hoo Adam Pwnbog kov. 

Luk 4 

Uiyv Jisun Pooka-yirkanam 
(Mt 4:1-11; Mk 1:12-13) 

1Jisu dvrwqbo yal rooxo tvl Jordon hoqgv wkur kunum hoo Yalv mwam deexa-
rarab bool wgnum, 

2uiyv deexa-rara ho aal campigo mwam pooka-yirkal doognum. Hoq mood 
mwlwho mwv hog akkam dvma-twwmab doonum. Hoo hwdlo hoq tuluhv 
nyinya yukho, mwv kano kunum. 

3Ui akv mwam benum, “Pwnbog Kov jaqloqkam soq wlw sam wtwb nyitwk hvl 
beto.” 

4Jisu birwqnum, “Dvrwqbo potalo hvl bedwn, nyiv wtw rooxongam dvl swwma 
dvn.” 

5Hoq kokw so Ui akv mwam nyiody puutu golo booca banv gvda gvtwg lvpw 
haty mwlwngam nyiqyab-nyiqbio kama daab kaakinum. 

6Ui akv mwam benum. “Ngo nam soqg atoram la yuunam mam swwg mvdwb 
jitayin, soq hog mwlwngam ngoqg alaqb jipa kun, hoo hiyv jaqkam ngoqg jib 
mwwnam mam ngo sam jitayin. 

7Hoqgab no ngam lwbw kumbwl xumb nyiloqkam soqg hog mwlwngv noqg gab 
kvda dootayin.” 

8Jisu birwqnum, “Dvrwqbo potangv bedwn, Noqg Pwnbo At Sw xumto, hoqgv 
mwam rooxo paqto.” 

9Hoq kokw so ui akv mwam Jerusalem bool wgnum hoo Xumk nammwg 
mwwlo aoho doom tvl benum, “No Pwnbog Kov jaqloqkam soqgv no atv 
poqpoq kaato. 

10Hoggab dvrwqbo potalo bedwn, ‘Pwnbov nam hvvminl kaaya mvdwb mwwg 
ao gvdag gumtw tulungam kanam tayin.’ 

11Ho si hvlakam bedwn “Noqg lvpiangam wlw aolo hodaql vc mvma dvb bulv 
nam bulug alaqkv joorab aptayin.” 

12Jisu mwam birwqnum, “Dvrwqbo potalo bedwn noqg Pwnbo At Swn pooka-
yirka dvb nyimadvn.” 

13Hwdlo Uiyv pooka-yirkanam mam nyiyum yukun, uiyv mwam mood toggoq 
ak kaapa namgub apaqpel wleqnum. 

Jisu Mwwg Bonam Galiliho Nyirabnum 
(Mt 4:12-17; Mk 1:14-15) 

14Kokw so Jisu Galilib wkur kunum, hoqgv dvrwqbo yalwg atorv mwwg lvgab 
doonum. Mwwg puiyv hoq gvda gvt tvqpwb wiywq kunum. 

15Mwv Sinagog nam nvmxy lo tomswr banv yvnum, hoo nyi mwlwngv mwam 
paqnum. 

Jisun Najaretho Haqxianum 
(Mt 13:53-58; Mk 6:1-6) 

16Kokw so Jisu mwam sotv ko Najaretwb wkurnum, hoqgv Doonu ko aalho 
mwv Sinagog nammwb wnum. Mwv dvrwqbo pota hoqgv poory rilin dvb 
daqrabnum. 

17Ho mwam nyiqry kaanbov pota taqam mwwg alaqho gvqlwqnum. Mwv hoq 
pota taqam lwqkonv soq sam xeqpwl ap koam kaapanum. 

18“At Swg yalv ngoqg aosi doodwn, hoggab mwv ngam jwwgw nyi tulungam 
Tugu Puiyam bekin mvdwb ngam xuqpan. Mwv ngam nyuum nyi tulungam 
bulam tolin mvdwb pui bekin taak hvl hoo nyiqca bo nyi tulungam kaapa taikun 

hvl bekin taak hvl kanam pakun, ho nyijab-nyiyiqnam nyi tulungam naalin 
mvdwb ngam kanam pakun. 

19Hwdlo aalam At Swg nyi tulungam ywwt ywwtayin hoq moodam bekin taak 
hvl ngam kanamnum!” 

20Kokw so Jisu pota taqam tiqtkul sam jinbo akam jikur tukul mwv doa kunum. 
Sinagog uraho doonbo nyi mwlwngv mwam vnyiqngv kaagab lalal doonum. 

21Mwv bulam goorabnum, “Nulv poorynam mam tagnvba, soq dvrwqbo pota 
poorynam si niqtuq lengpa ku.” 

22Bulv mwwg benam mam tvlwq alnum, hoo mwwg agam hoqgv agam tangam 
albo agam goonam mam tatwl bulv lomnyanum. Bulv benyanum, “Mwv Josap 
ko ak hvvma i?” 

23Mwv bulam benum, “Hvbmabde nulv ngam soq niitin sam tingl betayin, ‘Nyub 
no atv atam mwp suto,’ ho nulv hvlakam ngam betayin Kaparnahum, alo 
nyinam akinam no sookam noqg at nampam so nyito.” 

24Jisu hvlakam benum, ngo nulam jvqtw jaqb bekin dvn, “Nyiqry kaanbo nyiam 
hiyv nvkam atwg gvda lo nywywngam looma dvn. 

25Ngam tagabto, si jvqtw jaqkv Ilijag swwca dukho Israel gvdaho vijaqg 
xwwmiv doonum. Vnyw nyium gola nywpo gob vcwr gokam nyodo homab 
doodwkho gvda gvtwb dwr poot jaq poog wiywq paqnum. 

26Ilija bulug acam hoqkv hiyv nvkam Israel dookub kanam maanum, hvbmabde 
Sidon gvdag Jarepat nampamg xwwmy dookub kanam twqnum. 

27Nyiqry kaanbo Ilijag swwca dukho Israel gvdaho vijaqg tviyiq nyinbo nyiv 
doonum hiyv nvkam mwp nyomanum, hvbmabde Siriya nyi gvdag Naaman 
rooxon mwp twqnum.” 

28Sinagog namho doonyia bo nyi mwlwngv sam tapa tvl hang os bvkam 
lengmanum. 

29Bulv daqrabnyianv Jisun nampam bviywrb seelin seepaqnum, hoqgv wlw 
lwwtaq bwdw dwraq golo mwam paqgeq lotab bulug nampam paal dookwg 
yorn pooywb bulv mwam boocal caagnum. 

30Hvbmabde mwv bulug maqra lvpajaq hoqgv mwwg at lamtab wknum. 

Sony Cenam Nyi 
(Mk 1:21-28) 

31Kokw so Jisu Galiliho doonbo Kaparnahum nampam wnv Doonu dvk aalho 
nyi tulungam tomswrnum. 

32Mwlwngv mwwg tomswrnam mam vcjaqb lomnum, hoggab mwwg benamv 
gvmr abjaqb benum. 

33Sinagog nam uraho sony cenam nyi ak doonum, mwv sogoq banv vcjaqb 
benum. 

34“Oa, Najaretwg Jisu noqg lvgab ngulv hognvkv nyisv doodwn? No ngulam 
mengta bviyv soq haadwn? No hiyv ham ngo cengdwn, No Pwnbog Dvrwq Ak 
hv sulak!” 

35Jisu sonyiam benum, “Cooikab dooto” Ho sonyiv nyi akam nyi tulug agalo 
hurpaq pel mwam hog gokam mvnyi maab mwwg hoqgv agab lengknum. 

36Ho mwlwjaqkv lomnya banv akwn akwn bemin sunum, “Soq si hognvk jaq 
agam muiyu? Gvmrjaq bvla ator lvgab soq nyi aksi sony mwlwngam gaml 
jiyikam, hoo bulv agab lengdwn.” 

37Hoq gabnvl mwwg puiyv hoq gvda gvt tvqpwb yuupw kunum. 

Jisu Vcbo Nyiam Vigo Mwpnum 
(Mt 8:14-17; Mk 1:29-34) 

38Jisu Sinagog nammam apaqpel Simong nammwb wnum. Simong aiyu akv 
aram karl doonum hoo bulv hoq nyem ak gab mwam goqnum. 

39Mwv hoq nyem akwg dookub wbnv mwnwg bviywrho daqtwl aram mam 
gaml jinum. Ho nyem akam aram karnamv apaq daqxy kalam mwn gorab layil 
bul mwlwngam cirab-hoorabnum. 

40Doonyi haaxo kokw so deedy luuxy vc cil doonbo nyi tulungam Jisug dookub 
boal haagnum, mwv mwwg alaqkam vcw atwg gv aoho idaq banv bul 
mwlwngam mwp jiknum. 

41Nyi vi yaan tulu hoqgv sony tulu ngvkam xabjol lengnyanum, “No Pwnbog Ko 
Tuupv!” Hvbmabde bulv mwam Kristo hvl ceng gam gab mwv bulam akv kam 
goom mvmanum. 

Jisu Juhudi Gvdaho Tomswrnum 
(Mk 1:35-39) 

42Kokw so ar komc yukam Jisu nampam mam apaqpel deexa-rara cumciq galo 
wnum. Ho nyi tulungv mwam meegaq banv meepa yukam bulv mwam wleq 
mvma dvb buut xaanum. 

43Hvbmabde mwv bulam benum, “Pwnbog lvpwg Tugu Puiyam ngo nampam 
pvmxiam bekin dvb doodwn, hoq gab Pwnbov ham ngam nyim dvb 
kanamnum.” 

44Hoq gab mwv Juhudi gvdag Sinagog ho tomswr swrkwrnum. 

Luk 5 

Jisug Buu Goqconam Tulu 
(Mt 4:18-22; Mk 1:16-20) 

1Aal golo Geneseretwg swnyiq bviywrho doodu yukam nyi tulungv mwam 
hwwiyum tvl Pwnbog agam mam tadwb doonum. 

2Mwv swp pwnyig swnyiq bviywrho kaapanum, ngui mengnbo nyi tulungv 
swpam apaqpel bulug wswqngam hwrxaq xoqdul doonyianum. 

3Jisu soq swp pwnyig Simong swpwb caobanv mwam swpngam swnyiq bviywr 
hoqgv miceqgo urab tuulwq tvk hvl benum. Jisu nyi tulungam swp ura hoqgv 
dootwl tomswrnum. 

4Mwv tomswr swrxo kokw so Simonnvn benum, “Swpngam meegta iss svrab 
tuulwql no la noqg ajin tulungv ngui mengdwb wswqkam hurlwqto.” 

5Simon birwqnum. “Bir at ngulv soi yupw nyitwr tukul hog gokam nootu kuma. 
Hvbsujaqkam no begam gab, ngo wswq sam hurlwq kaatayin.” 

6Kokw so nyi tulungv wswq tulungam gamjar svqtwqb nguiyv vijaqg wswqkam 
hurlwq tukul nootunum. 

7Hoqgab bulv swp pwsaqho doonbo bulug ajin tulungam haagdvl bulam svka 
tvbwk hvl alaqkv hoqyab kobol benum. Bulv haaknv swp pwnyi bwbwho jot 
kvlwl yumyum-yamyam daqdwb ngui tulungam pvvlwq yukam swp tulungam 
issiv hinglup svqtwqb nyinum. 

8Soq sam Simon Pitor kaatwl Jisug agaho lwbw kumbw tvl benum, “Ngo nyic-
nyiabo nyiv, hoq gab At Sw, ngoqg ogum soqgv wggin to.” 

9Simon mwv la mwwg lvgab yvba bo ajin tulungv hoq hwdgo ngui nootunam 
mam kaatwl lomnum. 

10Simong ajin Jems la Jon Jebedig ko tuup vnyivkam hoqham lomnum. Jisu 
Simonnvn benum, “Bos maabv sija galoqkv no nyi tulungam nootu yinpv.” 

11Kokw so swp tulungam swnyiq bviywrho seelin ap tukul bulv hog 
mwlwngam apaqpel Jisug kokw kokwb wmin gvknum. 

Jisu Tviyiq Nyinbo Nyi Ak Mwpnum 
(Mt 8:1-4; Mk 1:40-45) 

12Gv dorpw lo tviyiq nyil doonbo nyi akwg dook nampam golo Jisu aal golo 
doonum. Mwv Jisun kaapa daqxy kalam mwv mwwg agaho bumjo tvl swr-
swrtwqb benum, “At, no mwp jib mwwd loqkam no ngam mwp jitayin.” 

13Ho Jisu alaqkv irab banv mwam idaqtvl benum, “Ngo mwwdwn,” “Dvrwq 
tuku!” Ho dara tviyiqkv mwam apaq kunum. 

14Jisu mwam benum, “Hiyv nvkam sam bekin maabv, hvbmabde nyub dookub 
ws wda gvdwl mwam hindy kvvdy kotwl Mojesg bekwb noqg alkunam mam 
nyiam kaakin dvb Pwnboam paqgdvl aky jita.” 

15Hvbmabde Jisug puiyv vi viyab goopor kunv wiywq kunum, hoqgv mwam tal 
bulug vc apy hoqgv mwp kotab nyiv olum olumb mwwg dookub haanum. 

16Hvbmabde mwv mooro cumciqb wbnv xuml doonu kunum. 

Jisu Gv Palgon Sil Doonbo Nyi Ak Mwpnum 
(Mt 9:1-8; Mk 2:1-12) 

17Aal golo Jisu tomswr swrl doodunum, Galili, Judiya gvla Jerusalem nampam 
pvmx hoqgv haanbo Parisi nyi tulungv la nyijwq-nyegam tomswrbo nyi tulungv 
mwwg ogumho doonyianum. Ho nyi vcam mam mwp dvb At Swg atorv Jisug 
lvgab doobanum. 

18Nyi tuugin palgon sil doonbo ak guly ho jootwl nam urab joal mwam Jisug 
agaho joop dvb mwwnum. 

19Nyi rolu ho vs-axaqko gab bulv mwam urab joa nyomanum. Hoq gab bulv 
mwam nam mwwlob jooca layil tapoqkam hoqko tvl mwam guly lvgab Jisug 
agaho nyi tulug dook maqra lvpajaqb tvpoql ap jinum. 

20Ho mwv bulug hwdjaqg mwwjwngam kaatwl nyi akam benum. “Ngoqg ajin 
noqg nyic nyia mwlwngam apaqjig yukun.” 

21Pvvb tomswrbo nyi tulu ngvla Parisi tulungv bulv bemin sunum, “Hiyv yu soq 
nyi aksi Pwnboam soq sib bepaq beyaql bedwn? Hiyv nyiv nyic nyiangam axia 
jikin dvn, hvbmabde Pwnbo rooxo ngwtwq lak.?” 

22Jisu bulug mwwsnam mwlwngam cengtwl bulam benum, “Hoggab nulv nulug 
hang uraho hwwdul doodwn? 

23Noqg nyic nyia mwlwngam axia jipa kun. ‘Gorabtuk hoo wl yvtku hvnam 
yaangv bengam dvn yv’? 

24Hoq nyiloqkam nyic nyia mwlwngam axia jidwb gvda gvt so Nyia Ko Tuupv 
ator doodwn ham ngo nulam kaakin dvb nyidwn.” Hoq gabnvl mwv gv palgon 
sil doonbo nyi akam benum, ngo nam bedwn, gorab gvdwl noqg kartaq nanam 
jool wnku. 

25Ho nyi akv rwdwq-paqb bul mwlwg aga hoqgv gorab layil atwg kartaqngam 
joolayil Pwnboam paqjo kunv nammwb wknum. 

26Bul mwlw jaqkv lomtwr kaamangam lomnum! Bos sonyia banv bulv 
Pwnboam paql benum, “Soolo ngulv hwdjaqgo swrdorxeq ak kaat kuba!” 

Jisu Lebinvn Goqnam 
(Mt 9:9-13; Mk 2:13-17) 

27Soq kokw so Jisu lengknv Lebi ngvk hvl gvda nyooga kokar bo nyi akam 
mwwg gvda nyooga kol dook namho doodu dvb kaapanum. Jisu mwam benum. 
“Ngoqg kokw kokwb wmin gvto.” 

28Ho mwv gorab banv hog mwlwngam apaqpel mwwg kokw kokwb wmin 
gvnum. 

29Kokw so Lebi mwwg namho Jisug gabnvl koi alwb durum ak rumnum, hoqho 
gvda nyooga kokar bo nyi ata gola nyi asaqngv bulug lvgab doobanum. 

30Parisi nyi ata gola bulug dulu hoq Pvvb tomswrbo nyi tulungv Jisug buu 
tulungam todunum. Bulv toxnum, “Hog gabyu nulv gvda nyooga kokar bo nyi 
tulug lvgab la nwd xipa maanam nyi tulug lvgab dvba twwba dvn?” 

31Jisu bulam birwqnum, “Vc cimabo nyi tulungv nyub loqmai mwwma dvn 
hvbmabde vc cinbo nyi tulungv nyub goqdwn. 

32Dvrwqb swwnbo nyi tulungam mwwkur tvk hvl betab ngo haama hvbmabde 
nwd xipa maanam nyi tulu gab.” 

Dvmab Vrnam Pagoqkam Bekinam 
(Mt 9:14-17; Mk 2:18-22) 

33Nyi ata go Jisun benum, “Jonwg buu tulungv dvmab vrr rwdaq kvlaq dvn hoo 
swgwnam mam kam hvb nyidwn, hoqgv Parisi tulug buu tulu ngvkam nyinam 
akinam nyidwn, hvbmabde noqg buu tulungv dvd twwdo.” 

34Jisu birwqnum, “Nyem naak ho nyem naanbo nyi ak lvgab doonyia bo nyiin 
tulungam nulv dvma twwmab wwmdvb bekin yindo hvl nulv mwwd nvi yv? 
Hvbdi nyim keeram! 

35Hvbmabde moodv haatayin bulug galo bool wleq yukam hoq aalam bulv 
dvma twwma taikun.” 

36Jisu bulam soq doocnam sam bekinnum, “Hiyvkam nitbo kamt rum hoqgv 
vcwr go swrlin layil kucuqbo rumho hamtaq maadwn. Ham mwv hamtaq 
bvnyiloqkam, mwv nitbo kamt rummam puceqtayin, hoo nit hoqgv pulinamv 
kucuqbo lvgab kaataqram. 

37Ho uppum kucuqlo hiyvkam roo ala nitiam ap maadwn. Ham mwv ap 
bvnyiloqkam roo ala nitbo uppumv buqceq tayin hoo roo alangv biqxia tayin, 
hoo uppum mamkam muiyu tayin. 

38Hvbmabde roo ala nitiam uppum nitho toolwq gvdwl apto! 

39Hoo roo ala pookam mam twwxo kokwngam hiyvkam roo ala nitiam twwb 
mwwma dvn. Nulv bedwn! Pookamv alyadwn.” 

Luk 6 

Doonu Aalwg Pagoqkam Toxnam 
(Mt 12:1-8; Mk 2:23-28) 

1Doonu dvk aal golo Jisu am rongo rwqtag rwqra jaqb wdul doonum. Mwwg 
buu tulungv am vmlywngam cwqbnv bulug alaqho keexaq banv ham dvl wnum. 

2Parisi nyi ata gon benum, “Doonu dvk aalam pvvblo nyingam maanam bonam 
nulv hoggub nyidu dvn?” 

3Jisu bulam birwqbanv benum, “Debid la mwwg nyi tulungv kano yukho hog 
bvxeq nyinum ham nulv poory maad nvi yv? 

4Mwv Pwnbog nammwb haabnv mwv Pwnboam aky jinam wtwngam naabnv 
dvtwl hoo mwwg nyi tulungam kam jinum. Hvbmab, hiyvkam dvngam 
maadnvk hvl bedwn, hvbmab nyub arongv dvdwb nyidwn?” 

5Hoqgv Jisu hvlakam bulam benum, “Nyia Ko Tuupv Doonu aal gvkam At Swb 
nyidwn.” 

Alaq Laqyabo Nyi Ak 
(Mt 12:9-14; Mk 3:1-6) 

6Kokw so Doonu dvk aal golo Jisu Sinagog nam urab haabnv tomswrnum. Uraho 
alaq lvqbwqkv singtw talol laqyabo nyi ak doonum. 

7Ho Pvvb tomswrbo tulungv la Parisi tulungv mwam kaagab jinjinum, mwv 
Doonu aalam mwpnam mam kaadwb, ho bulv mwwg pagoq nyixiaqkam kaapal 
yolu bigw naadwb. 

8Hvbmabde Jisu bulug mwwsnam mam cengtvl alaq laqyabo nyi ak ham 
benum, “No gorab gvdwl lvpajaqso daqto” Hoo nyi akv gorab banv hoqho 
daqnum. 

9Ho Jisu bulam benum, “Ngo nulam toxdvn, Doonu dvk aalam hog nvkamxeq 
nyitwk hvl ngulug Pvvblo bedwn? Svka tvk hvla yv ma un mvg tvk hvl yv? Nyi 
akwg swwgam ywwlin tvk hvl yv ma ham twrm tvk hvl yv?” 

10Ho mwv nywkur banv bulam kaatwl, hoq nyi akam benum, “Noqg alaqngam 
ilinto.” Hoo mwv alaqngam ilin yin mwwg alaqkv lokta al kunum. 

11Ho bulv hang lingtwr banv Jisun hoggub mvbnyiloqkam altayin ham bulug 
pengko ho hwwrab nyanum. 

Jisu Buu Wyw leq Vnyi go Xuqnum 
(Mt 10:1-4; Mk 3:13-19) 

12Hoq mood ho Jisu xumtab puutu golo caabnv hoq ai yupwho Pwnboam swgw 
gwwl doodunum. 

13Huto yukam mwwg buu tulungam goqanum hoo bulug pengko hoqgv wyw 
leq vnyi gon xuqlinl ham mwv kanamnam tulungv hvl goqnum: 

14Simon (hiyam mwv Pitor hvlakam eminum) hoo mwwg bor Andriyo, Jems 
Jon, Pilip ho Bartolomiyu, 

15Metiyu la Tomas Alpiyus gv ko Jems, Simon (Mwam at gvdangam hang cinbo 
hvl benum.) 

16Jemsig ko Judas, nyepinbo Judas Iskeriot. 

Jisug Tomswrnam hoo Mwpnam 
(Mt 4:23-25) 

17Yorn hoqgv bulug lvgab ipoq laikul Jisu mwwg buu acam gv lvgab haapa golo 
daqgnum. Judiya gvla Jerusalem gvda mwlw hoqgv la Taiyar gvla Sidon swnyiq 
bviywr hoqgvkam; 

18bulv mwwg tomswrnam mam tata bvla bulug vc apy mwlwngam mwp kodwb 
nyiv vijaqg hoqho haal doonum. Ig oram nootunam nyi mwlwngv vijaqg haabnv 
mwp konum. 

19Mwwg galo atorv lengl bulam mwlwngam mwp jigam gab nyi mwlwngv 
mwam gvbw tvnam gob nyinum. 

Mwwngamnam la Muurnam 
(Mt 5:1-12) 

20Kokw so Jisu mwwg buu tulungam kaanv benum, “Jwwgw nyi tulu nulv 
jaqmolo hemp ponam jaqkv, hoggab Pwnbog lvpwngv nulug gab doodwn! 

21“Sijag kano bo nyi tulu nulv jaqmolo hemp ponam jaqkv, hoggab nulug 
ayeqngv bwwtayin! “Sijag xabn bo nyi tulu nulv jaqmolo hemp ponam jaqkv, 
hoggab nulv nyirtayin! 

22Nyia Ko Tuup gabnvl nyi tulug oyumnam, haqpaqnam, tob-tainam, ho almak 
hvl benam nyi tulu nulv jaqmolo hemp ponam jaqkv! 

23Hoq hvb nyiyi nyiloqkam nulv hemp pogdvl hwnyir-hvmar gob soomin to, 
hoggab nulgab ao gvda tv soq sib jis koi albo ak ap pan. Hoqgab bulug ab ann 
tulu ngvkam soq nyinam akin sam nyiqry benbo tulungam kam nyinum. 

24“Hvbmabde sijag nyet tvnbo nyi tulu nul gabnvl hvkam bvxeq hentwr-kaas 
jaqkv; hoqgab nulv hemp pomin banv swwnyia nukun. 

25Sijag dvmin twwmin doonbo nyi tulu nul gabnvl hvkam bvxeq hentwr-kaas 
jaqkv! Hoggab nulv kano nootayin! 

26“Nyi tulungv aljaq pak hvl benyanam nyi tulu nul gabnvl hvkam bvxeq hentwr 
kaasngv hog gabnvl nyi tulu ngamkam soq luukin sam nyijnum. 

Ceebiob Hang Baqnboam Abynam 
(Mt 5:38-48; 7:12) 

27“Hvbmabde ngoqg benam mam tanbo nyi tulungam ngo nulam bekin dvn, 
nulam ceebio baqnbo nyi tulungam aby boto. Nulam oyum bo nyi tulungam 
anyab nyijto, 

28Nulam beenbo tulungam lvqc cito hoqgv nulam nyic nyia nyinbo nyi tulug 
gabnvl xumj to. 

29Hiyv akgon nam nyuqm mam pitaql mvbnyiloqkam taqgin hamrub mwam 
pitaq mvto, hiyv lajaqkam noqg kamtam naareq yinyiloqkam mwam noqg 
lvlwq ngamkam naamto. 

30Ho nam nyi ak hog koi nyiloqkam bulam mwlwngam jito, hoqgv hiyv akgon 
noqg dvrab-pacab pam naai nyiloqkam, hoqham akvkam jikurtuk bvk hvl 
komab. 

31Nyiv hogbvxeq nyiyam nulv hang hinglwqdvn hoq hvbkalam nulv bulam 
nyilwq kalam to. 

32Nulam aby bonbo nyi tulungam xeq nulv aby bolwq kalam twqbnyiloqkam, 
hoggab yu nulv lvqc cinam loqmai yv mwwkin dvn? Nyic nyia nyinbo nyi tulu 
ngvkam aby bon boamkalam bulv aby bolwq kalam dvn! 

33Hoqgv nulam alwb nyijbo nyi tulungam xeq nulv alwb nyitwq bvnyiloqkam 
hog gab yu nulv lvqc cinam loqmai yv mwwkin dvn? Nyic-nyia nyinbo nyi tulu 
ngvkam hoq hvkam nyiaq dvn lak! 

34Hoqgv ceetwl jikur nyokin sudbo nulug mwwnam nyi tulungam xeq nulv 
cwwrwqtwqb nyiloqkam hog gabyu nulv lvqc cinam loqmai yv mwwkin dvn? 
Nyic nyia nyinbo nyi tulu ngvkam ceenam mam nookur dukub hvnv nyic nyia 
nyinbo kalam mam cwwrwq haqd nvlak! 

35Hvbmabde nulam ceebio hang baqnboam nulv abyto hoo bulam alwb anyab 
nyito, cwwrwqto hvbmabde hog gokam nookur tuknvp mwwma bvka. Nulug 
lvqc naasv xitor jaqgo doodwn. Ho nulv mwlwjaqkam koi Yaanbo Pwnbog koob 
nyitayin. Hoggab mwv koam aya mwwpa dvn. 

36Nulug Abwg anyanam hvbkalam nulvkam anyato. 

Asaqkam Pw-hwwnam 
(Mt 7:1-7) 

37“Nyiam pw-hwwma bvka, hoo nulamkam Pwnbov pw-hwwram, Nyiam 
bepaq-taiyaq maabka, hoo Pwnbov kam nulam bepaq-taiyaqram, Nyiam axia 
jilaka, hoo Pwnbov nulam axia jitayin. 

38Nyiam jito hoo Pwnbov nulam jitayin nulam laleq dvb nulug jinam hwdkalam 
go nulug alaqho gvqlwq tayin. Nulv hognvkam nyiam xil jin pan hoqho Pwnbov 
kam nulam xil jintayin.” 

39Ho Jisu bulam soq doocnam sam doocil benum, “Nyiqca bo nyiv nyi nyiqca bo 
akwn bool wg nyoma dvn, mwv bool wg bvnyiloqkam bulv vnyi vnyiv ung golo 
yoqlwq tayin. 

40Tomswrnamv Tomswr boam koi yaama dvn hvbmabde tomswrnam vcw atv 
hog mwlwngam cingyum yukam bulv tomswrbo hvbkalam nyitayin. 

41Hvbmabde atwg vnyiq uralo doonbo nyiqwr cwrt alboam kaaxaq tvs mwwma 
jaqb, hoggab no noqg bor vnyiq uralo doonbo nyiqwram kaadwn? 

42Noqg vnyiq uraho nyiqwr cwrt alboam kaapa maapel no hoggub bela dvn 
borv, noqg vnyiq nyiqwram kaatws hvl benyi tayin? Gwwnbo no! Otuqcob no 
noqg vnyiq nyiqwr koi alboam naalinto hoomo lo no dardarjaqb kaal noqg 
borwg vnyiq uraho doonbo nyiqwr cinyio boam naalin tayin. 

Svvn la Svvn hoq Aaxy 
(Mt 7:16-20; 12:33-35) 

43“Albo svvnv aaxy almanbo xeema dvn, ho almab svvnv albo aaxy xeema dvn. 

44Svvn nwwcw nwtam mwwg aaxy xeenam hoqgv sulak cengsdvn, nulv taoq 
svvn hoqgv taa aaxiam puma dvn hoq maabnyiloqkam roo liinam aaxiam taa 
svvn hoqgv puma dvn. 

45Albo nyiv atwg hang uralo doonbo albo noosu hoqgv alboam naalin dvn, 
almab nyiv kalam atwg hang uraho doonbo almab noosu hoqgv almabam naalin 
dvn. Hoq gabnvl atwg hang uraho hog nvkvxeq doodwn ham sulak nyig agam 
ho bedwn. 

Nam Mvnbo Nyi Vnyi 
(Mt 7:24-27) 

46“Ngo nulam hog hvla xeq bedwn ham tama peel hog gabyu nulv ngam, At Sw, 
At Sw,’ hvl goqdwn? 

47Hiyv lajaqkam ngoqg dookub haal ngoqg benam agam tulungam tatwl ham 
bugil swwn boam mwv hvbjaq nyidwn ngo nulam kaakin dumtayin. 

48Mwv nam mvnbo nyi hvbjaq nyidwn mwv ura jaqb dulwq banv lwwn aolo 
nammam mvnum. Pobungv diidwr wbnv nammam tubsbakam diidwr issiv 
ham biidbvkam mvnyi maanum. 

49Hvbmabde ngoqg benam agam tulungam tatwl ham bugi maab nyi akv mwwg 
nammam xuqx aoho mvnbo jaq hvb nyidwn diidwr issiv tobnv nammam todaq 
yukam vnwq alwb tabdwn. Hoq namhv vcjaqb yal dul tabto kunum!” 

Luk 7 

Jisu Roman Saabwg Nyerangam Mwpnum 
(Mt 8:5-13) 

1Jisu soq benam mwlwngam nyi tulug lvgab goolin peekul Kaparnahum 
wknum. 

2Hoq gvdaho Roman saab akwg tula maanam nyerangv ter gil sisv twqb nyil 
doonum. 



1856 

 

 
Nyishi 

© 2016 Bible society of India. 
 

 
 

 

3Saab akv Jisug puiyam tapa tvl haagdvl mwwg nyerangam mwp tvbwk hvl 
mwam goqta hvl mwv Juhudi nyiilo nyi ata gon kanamnum. 

4Bulv Jisug dookub haabnv mwam ceceq jaqb mvnyi-moiyul benum. “Soq nyi 
aksi noqg svkangam meegaqdo. 

5Mwv ngulug nyi tulungam abydvn hoo mwv atv ngul gab Sinagog nammam 
mwjnum.” 

6Hoqgab Jisu bulug lvgab wbanum mwam bekin mvdwb saab akv ajin tulungam 
kanambo mwv nam hoqgv aado kumanum. “Tomswr bov no atv hentwr 
kaanyib nyimabv, hoggab ngoqg nam urab nam ngo svgagvrwql haam dvb ngo 
hvkwg nyi maasu, 

7hoqgab no haama jaqkam alv. Hvbmabde gomcwr lo bilwqto, hoo ngoqg 
nyerangv al yinpv. 

8Hoggab ngokam saab koibo tulungam bugil swwnbo nyiingv, hoqgv ngoqg 
alaqb ngo sipai tulungam doog gvdwn ngo soq akam ‘Wn!’ hvl gaml jiyikam 
mwv wdwn, ngo hoq akam ‘Haato!’ hvl gaml jiyikam, hoqgv mwv haadwn hoo 
ngoqg nyerangam sam nyito hvl gaml jiyikam, hoo mwv ham nyidwn.” 

9Jisu mwv sam tatwl lomnum, mwv nywkur banv nyi tulungam benum, “Ngo 
nywywngam soq svk mwwjwbo cengtkuma ngo nulam bekin dvn, Israel nyob 
tulug pengko hookam doomanum.” 

10Daaxar xarnbo tulungv saab nammwb hookur laikul mwwg nyerangam al 
dukub kaapanum. 

Jisu Xwwmy Ko Tuupam Pwrabnum 

11Oyu maadab Jisu Nayin nampam ngvk hvl benam nampamb wnum, mwwg 
buu tulungv la nyi pvtw twwg mwwg lvgab wmin gvnum. 

12Mwv nampamg lvmbwqngam wc twqda kalam svma jootwl nyi ata go svma 
liitab lingrwqnum. Hoq sinbo nyi akv xwwmy akwg ko tuup akin ciqnyingv hoo 
nampam hoqgv nyi pvtw twwt al twwg mwnwg lvgab soomin gvnum. 

13At Sw hoq nyem akam kaapa twqda kalam mwwg hangv mwn gab ceceq jaqb 
biinv mwv mwnwn benum, “Xamab.” 

14Kokw so mwv ogumb wnwqnv hulungam idaqnum, hoo svma joonbo nyi 
tulungv romol doonum. Jisu benum. “Yaapa! Ngo nam bedwn, Gorabtuk.” 

15Sikbo nyi akv gorab kunv agam goorabnum hoo Jisu mwam mwwg annam 
jikur kunum. 

16Vcw atv ceceq jaqb bos sonyia banv Pwnboam paqnum! “Koi albo nyiqry 
kaanbo nyi ak ngulug pengko si haapa ku!” Ho Pwnbov mwwg atwg nyi 
tulungam ywwt ywwtab haapa ku!” 



1857 

 

 
Nyishi 

© 2016 Bible society of India. 
 

 
 

 

17Jisug soq pui si Judiya gvda bvla ogumho doonbo gvda vxib wknum. 

Jon Baptistg Daaxar xarnbo 
(Mt 11:2-19) 

18Jonwg buu tulungv mwam soq pui mwlwngam bekinnum Jon bulug vnyi gon 
mwwg dookub goqa banv 

19At Swnvn tox mvdwb bulam kanamnum, “Haady bo nyi akv no yv, hvb 
manyiloqkam ngulv nyi asaq gon hvraqb kaaya yaadwb nyitayin yv?” 

20Bulv Jisug dookub haabnv benum, “Jon Baptist ngulam taka taak hvl kanam 
pan. Haady bo nyi akv no yv mwam toxnum. Hvb manyiloqkam ngulv nyi asaq 
gon hvraqb kaaya yaadwb nyid nvi yv?” 

21Hoq moodho Jisu vc-apybo, ig oram hoqgv nyiam vijaqg mwp jinum, hoqgv 
nyiqca bo tulungv nyiqbiol kaapa dvb mwpnum. 

22Mwv Jonwg buu tulungam birwqnum, “Hognvkam nulv kaanam hoo tanum 
ham wkur gvdkul Jonnvn bekinta nyiqca boam nyiqbio dukub, ruutar boam 
tapa dukub, lvca boam wdkub, tviyiq boam dvrwq dukub ho sik boam turdkub 
mwp duku, hoqgv Tugu Puiyam jwwgw nyi tulungam betam gvnkun. 

23Ngam mwum maanbo nyi akv jaqmolo hemp ponam jaqkv!” 

24Jonwg daaxar xarnbo tulungam wxo mvtkul kokw so Jisu nyi tulungam Jonwg 
pagoqkam bekinnum, “Hwdlo nulv Jonwg lvgab deexa-rarab wnya dvkho, nulv 
hognvkam kaadwb mwwnum? Dooi yidinam nwmw tulungam i? 

25Nulv hognvkam kaatab wnum? Vj nyinyiaq bvcaq boam koonbo nyi akgon yv? 
Kaato, hoq hvb kwlwq-kvlaq boam kootwl hemp-hengamb swwnbo nyi tulungv 
lvpw atwg nam hoolak kaapa dvn! 

26Nyiqry kaanbo nyi akgon yv? Vv, ngo nulam bekin dvn nyiqry benbo 
nyiamnvn koi yab nyinbo nyi akgon nulv kaanum. 

27Kaato, soq si ngoqg gumtwngv Pwnbov bedwn ngo mwam noqg otuqyab wl 
lamtangam mwx-mvaql ngoqgab mvp yatwk hvl kanam tayin. 

28Ngo nulam bedwn, Jonnvn dwrbuqnam otuqho nyi mwlwngam koi yaadwn 
hvbmabde Pwnbog lvpw haty lo mwlwngam anyo yaanbo akv mwam koi 
yaadwn.” 

29Nyi mwlw ngvla gvda nyooga kokar bo nyi tulungv mwam tapanum hoqgab 
bulv Pwnbog lootwngam cengknv Jon Baptist galo baptijum naaknum. 

30Hvbmabde Parisi nyi tulu ngvla nyijwq-nyegam tomswrbo nyi tulungv 
Pwnbog pagoqkam bulv atv haqxianum. 

31Hvnyiloqkam sija ngo swnyw-soolog nyi tulungam hognvk lvgab doocil 
betayin? Bulv hiyvg hvbyu nyidwn? 

32Kwm-kor mvk haty lo doonyia tvl akwn akwn goqmin subnv himy tulu hvbjaq 
bulv nyinya do, ‘Ngulv nulug gabnvl nyem naayam nyem xabnam mam xabtkun, 
hvbmabde nulv noso soomanum! Ngulv nyix-riis jaqkam nulv xabmanum! 

33Hoqgab Jon Baptist haabnv vcin-opo dvma twwmab vrr rwl doosbakam nulv 
mwam bedwn mwv rugaqbo nyiv sulak hvl benum. 

34Nyia Ko Tuupv haabnv dvb la twwb nyinum hoo nulv benum, soq nyi aksam 
kaaka to! Mwv dvlam bvla opo twwnbo nyi go, hoo mwv gvda nyooga kokar bo 
nyi tulu ngvla nwd xipa maanam nyi tulug ajin go! 

35Hvbsujaqkam lootwho nyi tulungam Pwnbog nyijwq-nyegam mam 
mwwjwbo tulungam kaakin dvb nyitayin.” 

Jisu Parisi Simonwg Nammwb Wnum 

36Parisi nyi akv Jisun mwwg lvgab oyum mam dvnam dvmin gvla bvk hvl 
goqnum. Jisu mwwg nammwb haabnv dvnam dvtab doonum. 

37Hoq nampamho nyic nyia nyil swwnbo nyem ak doonum. Hoq nyem akv Jisug 
Parisi namho dvnam dvl doodu dvk hvl tapanum, hoqgab mwn uppum golo 
sungam albo alabastar kutiam joolayil 

38hoo Jisug lvpia lwkw langk ho daqtwl xabl mwnwg vnyiq nyiqsv Jisug 
lvpiangam juja bviya dvb diyaqnum. Kokw so nyem akv mwwg lvpiangam 
mwnwg dum lvgab niiptvl lvpiangam moopupnum, hoo sungam albo kutiam 
alboam paqnum. 

39Jisun goqnbo Parisi akv mwwsnum, “Soq nyi aksi nyiqry kaanbo nyiv 
jaqnyiloqkam mwam gvbwbo nyem akv hog nyic-nyiangam xeq mwn nyil mvl 
swwdwn hoq mwlwngam mwv cengs yindo!” 

40Jisu mwam birwqnum, “Simon ngo nam ngo hog bes ak doodo” “Vv, 
tomswrbo, beto” mwv benum. 

41“Nyi ak golo twngk narnbo nyi vnyi go doonum” hvl Jisu berabnum, “Nyi 
akwnv mwwg galo lwwng go ceenum, hoqgv akwn kalam camngo go ceenum. 

42Nyi vnyi bwbwngv ak gonkam mwam twngk kvvlwqngam daqnyi kumab 
nyigam gab mwv vnyi bwbwngam twngk kvvlwqngam nookur kumab axia 
jiknum. Hoqnyiloqkam hoglo akv mwam ceceq jaqb aby bobin tayin?” 

43Simon birwqnum, “Ngo mwwdo” “Vijaqg axia jinam ak hv” Jisu benum, “Noqg 
birwqnamv kvtaq pa.” 

44Ho mwv nyem dookub nywkur banv Simonnvn benum, “No soq nyem aksam 
kaas i? Ngo noqg nammwb haas tvbakam, no ngoqg lvpia gab iss jimanum, 
hvbmabde soq nyem aksiya ngoqg lvpiangamnvn mwnwg nyiqsv hwrxaqtvl 
mwnwg dumpo dum lvgab lvpiangam niip jipan. 

45No ngam moopupl svgagvrwq maanum, hvbmabde ngo haad jaq hoqgv soq 
nyem aksi ngoqg lvpiangam topaq maab moopup pupdul doonum. 

46No ngoqg dumpo lo kuty neemanum, hvbmabde mwn ngoqg lvpiangam 
sungam albo kutiv paqg nukun. 

47Hoqgab ngo nam bekin dvn, mwnwg hvd jaqg abynamv mwnwg nyic nyia 
mwlwngam axia jignvk hvl kaakin dvn. Hvbmabde hiyv lajaqkam axia jinam 
mam vcwr koggo cengtwqbo nyiv vcirko kalam go abynam mam kaakin dvn. 

48Kokw so Jisu nyem akam benum noqg nyic nyia mwlwngam axia jig yukun. 

49Mwwg lvgab tebolho dooba bo nyi asaq tulungv bulug pengko ho bemin 
sunum “soq nyi aksi hiyv yu?” 

50Hvbmabde Jisu nyem akam benum, “Noqg mwwjwngv nam ywwt ywws 
gvnkun, swrsomalob wnku.” 

Luk 8 

Jisun Wmin Gvnbo Nyem Acam 

1Ho meeg apo go kokw so Jisu nampam gon hoqgv nampam gonwb wnv 
Pwnbog lvpwg Tugu Puiyam betam tamkarnum. Buu wyw leq vnyiv mwwg 
lvgab wmin gvnum. 

2Hoqgv gwr-sony alaq lo vc apy hoqgv mwpnam nyem acam gokam mwam 
wmin gvnum. Soq nyem benyanam acam soqg akwnho uiyv kvn paqta go ruqxa 
jinam Magdalin hvl benam Meeri; 

3hoqgv Herod lvpwg yolu bikuml nyel namlo ho doonbo Cujag nywxw Joana, la 
Susanna la ho nyem asaq mwlwngv mwwg lvgab yvbanum. Soq nyem acam si 
bulug at swwnam-geenam hoqgv Jisu nvla mwwg buu tulungam hindjaqb 
cinam honam mam nyinum. 

Vly Aaxy Liinam mam Doocnam 
(Mt 13:1-9; Mk 4:1-9) 

4Nampam pvmci-pamt hoqgv doolwg nyiv haabnv mwwg dookho hwwt yukam 
Jisu soq sam doocil benum. 

5“Nyi ak mwwg ammam liitab wnum. Mwv ammamnvn rongo ho paqnum. 
Hoqgv am tuugin lamta wga ho hopyin atv caajabnum, hoo pvtangv ham pal 
dvnum. 

6Tuugin wlw aolo hop kunum hoqgv kokw so swwrab yukam kediv bampam 
maagam gab bulv huutwr kunv sengknv sinum. 

7Am tuugin taa-haageqho hopnum hoo nwmw nwsinv bulug lvgab swwrab 
ming kunv bulam swwceq tukul siknum. 

8Hoqgv am tuugin ked alko golo hopnum hoo hv svvnwb swwrab kunv lwwg 
lwwg goqb vmlyw ywwci ywtv vmcwr baqknum. Hoqgv Jisu benum, 
“Hvnyiloqkam nulv nyuru baqd nyiloqkam sam hindib tagabto.” 

Doocil Benam Tulug Pagoq 
(Mt 13:10-17; Mk 4:10-12) 

9Jisun mwwg buu tulungv soq doocil benam pagoqkam toxnum. 

10Jisu birwqnum, “Pwnbog lvpwg mwwnam puucw jaqkam nulam cengm dvb 
jigyin, hvbmabde nyi tuuginv kaatlakam kaacin maab tatlakam tacin maab 
nyikam twqto mwwnv bulug aoho soq sib doocil bekin gvdwn. 

Am Paqnbo Akam Doocnam mam Bekinam 
(Mt 13:18-23; Mk 4:13-20) 

11Hoqgab soq doocil benam si hoq hvblak pagoqkv doodwn. Am vmcirv 
Pwnbog agamv. 

12Lamta agaho hopbo am tulu si soq sam tanbo nyi tulug nyinam hvbjaq 
nyidwn, hvbmabde bulam mwwjw jwwl ywwlinam mam naamram mwwbnv 
uiyv haabnv bulug hang ura hoqg agam mam naareql wg dukun. 

13Lwwtaq aoho hopbo am tuluhv soq sam tatwl hemp pol agam mam naanbo 
nyi tulug hvbjaq nyidwn. Hvbmabde bulug mvvmiangv guugab nan dooma ko-
gab, bulv apo gob mwwjw kokw so pooka-yirka moodv haada yukam bulv 
bwdw hod kun. 

14Taa-haageqho hopbo am tulungv soq sam tanbo nyi tulug hvbjaq nyidwn, 
hvbmabde bulv swwca yukam nyet nyeram bvla hemp-hengam kvdab nyil 
swwgam gab bulug vmlywngv niqtuq lengma dvn. 

15Ked alko ho hopbo am tulungv agam mam tatwl alwb nyil swwnbo nyi tulug 
hvbjaq nyidwn. 

Muram Pwcw Kulubl Apnam 
(Mk 4:21-25) 

16“Hiyvkam muram rwgab tvl pwcw uralo kulubl ap maadwn hoo kartaqnan 
niikum hookam tvp kama dvn. Hvbmabde urab haanbo nyi tulungam hutongam 
kaapa mvdwb mwwnv mwv muram mur tvpkolo tvpdvn. 

17Hoqgab hutob naalin deemanam dvrab haag jijaqkam kvsil dooma dvn, hoq 
ao hoqgv cengd maanam bvla bepor maadynam dvrab haag jijaqkam dooma 
dvn. 

18Hvnyiloqkam nulv hog bvxeq tatwn, ham hvvminto, hoggab hiyv lajaqkam 
hog ak doogbo nyi ak ham vijaqg jiky dvb nyidwn, hvbmabde hiyv lajaqkam hog 
akam doogmab nyi ak hoqgv mwwg hog meceqgo doog dvb mwwnam hamkam 
naareq keedwb nyitayin.” 

Jisug Annv la Bor Tulu 

(Mt 12:46-50; Mk 3:31-35) 

19Jisu mwwg annv la mwwg bor tulungv mwwg dookub haanum, hvbmabde 
nyiv dumtwq-miilyw ko-gab bulv mwam kaapa mins lamanum. 

20Nyi akgon Jisu benum, “Noqg ann la bor tulungv nam kaatab aga vv doodu 
do.” 

21Jisu bulam benum, “Pwnbog agam mam tal bugil swwnbo nyi tulungv ngoqg 
ann bvla borwb nyidwn.” 

Jisu Doogum Dooiyam Biturnum 
(Mt 8:23-27; Mk 4:35-41) 

22Aal golo Jisu mwwg buu tulug lvgab swp golo caobanv benum, “Kuj ngulv 
swnyiq kvtin gonwb wnya nuj.” Hoqgab bulv wrab nyanum. 

23Bulv swp gol wdul dooikam Jisu yubdunum. Hoo pwd dooi poot al poog 
swnyiq aoho nwwkub-nwwxeql swp koolam issiv bwwrdvb nyirab banv bulam 
mwlwngam sig tanum. 

24Nyi tulungv Jisug dookub haabnv mwam muu nv benum, “Bir atv, bir atv! 
Ngulv sisv twqb nyidul doodkun!” Jisu huurab banv cooikab dootwk hvl 
dooiyam la issam gaml jinum, hoo swrsomalo kunum. 

25Kokw so mwv buu tulungam benum, “Hogloqho nulug mwwjwngv?” 
Hvbmabde bulv loml hoo bosnum, hoo akwn akwn bemin sunum. “Soq nyi ak 
si hiyv yu? Mwv gaml jida kalam dooi-issiv kam mwam tado!” 

Rugaqbo Nyi Ak Jisu Mwpnum 
(Mt 8:28-34; Mk 5:1-20) 

26Bulv Galili haabo tingtw jaqho doonbo Gerasen nyi tulug gvdaho wc kunum. 

27Mwv swnyiq deetamb cao twqx kalam rugaqbo nyi ak Jisun nampam hoqgv 
juqrwqnum. Mwv otuqjaq hoqgv vj koomanum, hoo nam lookam doomab 
nyinum hvbmabde mwv nyubu buutaqlo doonum. 

28Hwdlo mwv Jisun kaapa yin, mwv vc alwb sogoq goqnv mwwg agaho geqp 
banv benum. “Mwlwngam koi yaanbo Pwnbog Ko Tuup Jisu! Noqg lvgab ngo 
hog nvk bon nyisv doodwn? Ngo nam mvnyi-moiyul bedwn ngam anya kaasar 
gob mvmabv!” 

29Jisu mwwg gv hoqgv ui almabam ruqxa jiyikam mwv soq sam benum, otuqjaq 
hoqgv soq si mwam nootu keenum, hoo mwam lyoqdwr gai lvgab mwam lees 
bakam mwv lyoqdwr gai tulungam duqpwqnum. Hoqgv mwam uiyv diixa-rara 
cumciqb seel wgnum. 

30Jisu mwam toxnum, “Noqg eminv hoggv?” “Ngoqg eminv Mvqlw Acamv,” hvl 
mwv birwqnum. Hoggab uiyv vijaqg mwwg gv urab haanum. 

31Mwv bulam kaalv jema bo bwdwb innwk hvl kanam maabwk hvl bulv Jisun 
mvnyi-moiyul benum. 

32Hoq diitaq yorn aoho iriq pvtw twwt al twwg ww dudul daqnum. Bulam hoq 
iriq riqcamg gv urab haam dvb jit bvk hvl ui tulungv Jisun mvnyi-moiyul benum, 
hoo mwv bulam wwm dvb jinum. 

33Hoq gabnvl ui tulungv nyi ak hoqgv leng layil iriq tulug urab haaknum. Iriq 
riqtwngv swnyiq deetam hoqgv wlw lwwtaqb ngurl laikul swnyiq uraho holwql 
sinum. 

34Hoq hvb nyinam mam kaapel iriq kaaya bo nyi tulungv keknv nampam hoola 
gvdaho puiyam bekinnum. 

35Hog bvxeq nyinum ham kaatab nyi tulungv wnum. Bulv Jisug dookub hvvnwq 
banv ui tulug wleqnam nyi akam vj kootwl Jisug lvpia lwkw ho doodwb kaapa 
nyatwl bosnum. 

36Nyi akam hog bvxeq mwp kunum ham kaanbo nyi tulungv nyi tulungam 
bekin kunum. 

37Kokw so bulv ceceq jaqb bosbanv Gerasen nyi tulu mwlw jaqkv Jisug dookub 
haabnv hoqgv wn kuk hvl bulv benum. Hoq gabnvl Jisu swp urab caaknv 
wleqnum. 

38Ho ui tulungam ruqxanam nyi ak hv Jisun benum, “Ngam noqg lvgab wdwb 
jila bv.” Hvbmabde Jisu mwam benum, 

39“Nammwb wkur gvdkul Pwnbov hognvkam noqgab nvl nyij pakun ham bekin 
ta.” Mwwg gabnvl Jisu hognvkam nyij pakun ham nyi akv nampam lvpajaqb 
wknv bekin kunum. 

Jairasg Ko Nyem hoo Jisug Vj Laqyap ham Gvbwbo Nyem 
(Mt 9:18-26; Mk 5:21-43) 

40Jisu swnyiq taqgonwb wkur yukam mwam kaaya yoodul doonbo nyi tulungv 
mwam alwb haatwk hvl svgagvrwqnum. 

41Kokw so Jairas ngvk hvl benam; Sinagog nam hoqg saab ak haanum. Mwwg 
nyem ko jwrtum akinv sita ko-gab mwv Jisug lvpia lwkw ho geqp banv mwam 
mwwg nammwb wtwk hvl mvnyi-moiyul benum, 

42nyem ko akv vnyw camleq nywnyi gob nyinum. Jisu wdul dooikam taqg-
loosaq hoqgv nyi tulungv mwam hwwlubnum. 

43Vnyw camleq nywnyig vrr ui sarl dook bo nyem ak doonum, mwn mwnwg 
swwnam mwlwngam dvab nyub tulungam hiqxin kunum, hvbmabde hiyvkam 
mwnwn mwp nyomanum. 

44Nyem ak hv Jisug langkwb haabnv mwwg vj laqyapam gaqka kalam mwnwg 
namc ui sarn bov nyiory jaqb svrnyin kunum. 

45Jisu toxnum, “Hiyv yu ngam gaqka bov?” Vcw atv cengma jijaqk hvl benum, 
Pitor benum. “Bir at, nyiv mvqlwjaqb noqg taqg-taqsaqb nam hwwiyum palak.” 

46Hvbmabde Jisu benum, “Nyi akgon ngam gaqkapa, hoggab ngoqg ator 
lengnam mam ngo cengtba.” 

47Ngam cengs duk lanyik mwwnv nyem akv tvmdwr dwrbnv Jisug lvpia lwkw 
ho geqp kunum. Hoq gabnvl mwn gaqkanum hoo hoggub mwn gaqka kalam ho 
dara al kunum, ham mwn nyi vcw atwg agaho Jisun mwn gaqkanum hvl 
bekinnum. 

48Jisu nyem akam benum, “Ngoqg nyem ko, noqg mwwjwngv nam aldvb mwp 
paku swrsomalob wnku.” 

49Jisu soq sam bidul doodwkho saab nam hoqgv daaxar xarnbo ak haanum. 
“Noqg nyem kov sinkun,” mwv Jairasnvn bekinnum, “Tomswr boam bidwq bek 
jik maab. 

50Hvbmabde Jisu sam tapa tvl Jairasnvn benum, “Bos maabv; mwwjw twqto, 
hoo mwn altaikun.” 

51Kokw so nammwb haabnv Pitor, Jon hoo Jems la nyem ko ann ab tulungam 
bepa maabjaq hiyv nvkam mwwg lvgab urab haamin gvdwb jimanum. 

52Nyi mwlwngv nyem ko akgab bulug haabongam cedin cedin banv xabl 
doonum. Jisu benum, “Xamabv ko akv sima sulak mwn yubngaql doodwn!” 

53Bulv nyem akam sinkun hvl ceng gam gab bulv mwam nyirnyi nyiryanum. 

54Hvbmabde Jisu nyem ko akam alaqkv purab banv benum “Ko, gorabtuk!” 

55Nyem ko akwg yalv hookur yukam cox alwb gorab kunum hoo Jisu mwam 
hog dvslo dvm dvb jitwk hvl bulam benum. 

56Hoqho nyem ko ann abv deedy jaqgok bo hvl mwwnum, hvbmabde hognvkv 
nyinum ham hiyv nvkam bekin maabwk hvl bulam Jisu benum. 

Luk 9 

Jisu Buu Wyw leq Vnyiam Kanamnum 
(Mt 10:5-15; Mk 6:7-13) 

1Kokw so Jisu buu wyw leq vnyiam goqkum goqpa banv ig oram mwlwngam 
ruqxa mvdwb hoo vc apy bo mwlwngam mwp mvdwb huqlw ngamla gvmr 
agam mam jinum. 

2Ho bulam Pwnbog lvpwngam betam tamkar mvdwb la nyoiyam mwp mvdwb 
kanamnum. 

3Mwv bulam benum. “Nyoyw wikam nulug lvgab hog gokam bvvmab, beqnyia 
gokam, cuk gokam, dvs gokam, twngk gokam, hoo lvlwq rumnyi gokam baql wg 
maabv. 

4Hoglo jaqkam nulam haatwk hvl bek nam namkinho nulv wleq maad deedib 
doota. 

5Hoglo jaqkam nyi tulungv nulam alwb haatwk hvl bemako bopam mam bulam 
sigv hvl kaacin dvb nulug lvpiag diimwram dudin peel wleqta.” 

6Kokw so buu tulungv nampam pvmxib wknv Tugu Puiyam betam tamkar kunv 
nyook mwlwho vc cinbo nyi mwlwngam mwp jiknum. 

Herodg Mwwbwq Nyomanam 
(Mt 14:1-12; Mk 6:14-29) 

7Hoq apo ho Galili gvdag Jisug nyinam mwlwngam Herod lvpw at tapanum, nyi 
tuugin betamnam mam mwv sam mwwbwq nyomanum. “Jon Baptist turkur 
paku.” 

8Ilija haapa kunwk hvl nyi tuugin benum, nyi tuugin kol kolwg nyiqry benbo 
tulug akgon turkur paknvk hvl benum. 

9Herod benum, “Ngo Jonwg dumpongam pvriqnum, hvbmabde ngo soq pui 
tanam nyi ak si hiyv yu?” Hoo mwv Jisun kaaky tvnam gob mwwnum. 

Jisu Nyi Lwwyw Angngam Hoonam 
(Mt 14:13-21; Mk 6:30-44; Jn 6:1-14) 

10Hvvky tulungv hookur kunv bulug nyinam mvnam mwlwngam Jisun 
bekinnum. Mwv bulam mwwg lvgab wgnum, hoqgv bulv vpwb Betsaida 
nampam mvk hvl benam hoqb wnum, 

11Nyi tulungv sam tapa tvl bulv mwam wmin gvnum. Mwv bulam alwb haatwk 
hvl benv, Pwnbo lvpwg pagoqkam bekinnum, hoqgv mwp tvbsv mwwnbo nyoi 
tulungam mwp jinum. 

12Doonyiv haasv twqb nyirab yukam buu wyw leq vnyiv mwwg dookub haabnv 
benum, “Soq diis-paapso doonbo nampam bvla rongo rwqtaqb wl bulam yubk 
kark meel dvnam twwnam kol dvm-twwm dvb nyi tulungam wm dvb 
kanamto.” 

13Hvbmabde Jisu bulam benum, “Nulv atv bulam hog dvs lo ak dvm dvb jito.” 
Bulv birwqnum. “Ngul mwlwg doognamv wtw taqang gola ngui cinyi gotwq. 
Soq nyi hwd mwlwsam dvm dvb no ngulam wgdvl dvs-twws lo rvta sv hvl 
mwwdwn i?” 

14(Hoqho nyiv lwwyw ang gob doonum) Jisu mwwg buu tulungam benum, “Nyi 
tulungam camng camng gogaqb mvgdvl hib-hibib doomto.” 

15Ho buu tulungv hoqhvb nyinya banv bulam doomnum. 

16Jisu wtw taqangam la ngui cinyiam naanv ao gvdab koodu banv bulug gabnvl 
Pwnboam paqnv pindub banv nyi tulungam hor twk hvl buu tulungam jinum. 

17Ho bul mwlwjaqkv dvtar namgob dvknum, hoqgv nyi tulug dvleq apaqnam 
mam buu tulungv dorkum kunamv huc cwyw leq cinyi gob nyiknum. 

Pitor Jisug Pagoqkam Bedarnam 
(Mt 16:13-19; Mk 8:27-29) 

18Aal golo Jisu vp-cwkwb xumdu yikho buu tulungv mwwg dookub haanum, 
mwv bulam toxnum, “Ngam hiyv jaq hvl nyi tulungv bedwn?” 

19Tuugin begamv, “No Jon Baptist hvl,” Bulv birwqnum. Tuugin begamv, “No 
Ilija hvl, tuugin begamv kolwg nyiqry benbo tulug akgon turkur pakun hvl 
bedwn.” 

20Mwv bulam toxnum, “Hvbmabde ngam nulv hiyv jaq hvl bedwn? Pitor 
birwqnum, “No Pwnbog Ywwn bo Akv!” 

Jisu Mwwg Hentwr Hendynam mamla Sidynam Pagoqkam Benam 
(Mt 16:20-28; Mk 8:30—9:1) 

21Kokw so Jisu soq sam hiyv nvkam bekin maabwk hvl mwwg buu tulungam 
yvtw panum. 

22Ho hvraqb benum, “Nyia Ko Tuupv hentwr kaanyi hemanam mam hengky 
dvb nyitayin hoqgv nyiilo tulungv, nyub but tulungv la nyijwq-nyegam 
tomswrbo nyi tulungv ngam haqxia tayin ngam bulv meng tayin ho loum 
deenam turkur turab dvb nyitayin.” 

23Hoo mwv mwlwngam benum, “Hiyv lajaqkam ngoqg lvgab wmin gvtwb 
mwwnbov mwv atam mwwpa maab nyil, aal looxiam mwwg daapongam jool 
ngoqg kokw kokwb wmin gvdwb nyitayin. 

24Hoggab hiyv lajaqkam mwwg atwg swwgam niim dvb mwwnbov ham ywwt 
ywwtayin. 

25Hoggab hiyv lajaqkam swcw nyodo bumpwngam doog dvb naatvl, atam atv 
niim subnyiloqkam mwwg hognvk niqtuqkv dootayin? 

26Hoggab hiyv lajaqkam ngam la ngoqg tomswrnam mam hvnyw boam, mwv 
mwwg yuunamho hoo Abwg yuunamho hoo dvrwqbo gumtw tulug lvgab 
haaikukam, Nyia Ko Tuupv mwam hvnyw kalam tayin. 

27Samnvn mwwgabto! Ngo nulam jvqtw jaqb bekin dvn, Pwnbov lvpwngam 
kaapa maady deedib sidmab nyi ata gon soq doonbo nyi tulug pengko si 
doodwn.” 

Jisug Swlynam 
(Mt 17:1-8; Mk 9:2-8) 

28Soq sam bexo tukul aal piin deen kokw so xumtab Jisu mwwg lvgab Pitor, Jon 
hoo Jemsnvn bool wgnum. 

29Mwv xumdul dooikam mwwg nyuqtuq-moorv oksub nyinum, hoqgv mwwg 
vj tulungv kwlwq-kvlaq gob huuda kvlanum. 

30Haqmapaq golo Mojes la Ilija bunyiv hoqho mwwg lvgab goobal doonum. 

31Bulv ao gvdag yuunam mam kaakin banv mwv Jerusalem alo sila yukul hog 
bvxeq vnwqb Pwnbog pagoqkam niqtuq nyilin tayin ham Jisug lvgab goomin 
sunum. 

32Pitor la mwwg ajin tulungv yubngaq yubl doonum, hvbmabde bulv huurab 
laikul Jisug yuunam mam la mwwg lvgab nyi vnyi go doodu dvb kaapanum. 

33Nyi tulungv Jisun wleq ko-gab, Pitor mwam benum, “Bir atv soq so ngulug 
doonam si hog hwdgo alpa! Kuj ngulv soq so tombulo oum go mvtuj, akwn 
noqgab, akwn Mojes gab hoo akwn Ilija gab.” (Mwv hognvkam goodul doos 
kunum ham mwv cengmanum.) 

34Mwv hvraqb goodul doodwb doomwq ak hwrabanv bulam hwrlub banv 
doonyium nyumlupnum, hoqgv buu tulungv bulam doomwqkv hwrlub yukam 
bosnum. 

35Doomwq hoqgv agam gamg benum, “Soq si ngoqg Xuqnam Kov, mwam tato.” 

36Agamv benya kalam Jisun vp-cwkwb doodwb kaapanum. Buu tulungv ocukab 
doonum hoqgv hoq mood hoqgv bulv hognvkv kaanum ham bulv hiyv nvkam 
vcwr gokam bekin maanum. 

Jisu Sony Cenam Himy Ak Mwpnum 
(Mt 17:14-18; Mk 9:14-27) 

37Aal loogwn so bulv yorn hoqgv ipoq yukam, nyi pvtw twwt albo twwg Jisun 
kaapanum, 

38Nyi pvtw hoqgv nyi akv sogoql benum, “Tomswr bov! Ngo nam mvnyi-moiyu 
dvn, ngoqg ko tuup ak sam meeg kaat bvk hvl ngo nam bedwn, mwv twq ngoqg 
nyega gootum ko akinv! 

39Yal ak nvl haqmapaq golo mwam sogoq kiir dvb nootu banv lwxiam sitab-
simiq dvb mvgam gab mwwg agamlo xupiq xulin dvn, mwam hentwr-kaas 
algob mvtwl mwam wwmnum! 

40Ngo sam ruqxa mvdwb noqg buu tulungam mvnyi-moiyul benum, hvbmabde 
bulv nyiny maanum.” 

41Jisu birwqnum, “Mwwjw maanbo la nyixiaqbo hotam no, hog hwdgo ngo 
nulug lvgab doobal hoo nulug lvgab cwqtayin? Ho mwv nyi akam benum, “Noqg 
ko tuup akam soqb boonwqto.” 

42Ko akv hoodul dooyikho sonyiv mwam kedwb twqtab banv vc alwb mwam 
mvnum. Hvbmabde Jisu almab yalam ruqlin tukul himy akam mwp kunum, 
hoqgv mwam mwwg abam jikur kunum. 

43Nyi mwlwngv Pwnbog ator torma vrram tornam mam lomnum. 

Jisu Mwwg Sig Pagoqkam Lokta Benam 
(Mt 17:22-23; Mk 9:30-32) 

Jisug nyinam mvnam mwlwngam nyi tulungv hvraqb lomdul doodu duk 
moodho mwv mwwg buu tulungam benum, 

44“Hognvkam ngo nulam bekin tagdvn soq sam mwwpa maab nyima bvka! Nyia 
Ko Tuupam nyi tulug alaqb gvqlwq jitayin.” 

45Hvbmabde soq si hognvkam benum, bulv ham cengmanum. Sam bulug hoqgv 
kvsil apko gab bulv sam cengmanum, hoo soq pagoq sam bulv mwam toxdvb 
bosnum. 

Hiyv Mwlwngam Koi Yaadwn 
(Mt 18:1-5; Mk 9:33-37) 

46Bulug pengko ho hoglo akjaqhv koi yaadwn hoqham bel hwwnam poot jaqb 
bulug pengko ho hwwmin sunum. 

47Bulv hognvkam bulug uraho mwwdunum ham Jisu cengnum hoqgab mwv ko 
ak naabnv mwwg haabo daiya ho mwam doom tvl 

48bulam benum, “Hiyv lajaqkam soq ko ak sam ngoqg emin gab loorwq 
baloqkam mwv ngam kam loorwqdvn, hoqgv hiyv lajaqkam ngam loorwq bov 
mwv ngam kanambo akam kam loorwqdvn. Hoggab nulug mwlwngam pengko 
ho anyo yaanbo akv mwlwngam koi yaadwn.” 

Ngulam Ceebio Baqmabo Akv Ngul gab Doodwn 
(Mk 9:38-40) 

49Jon birwqnum, “Bir at ngulv nyi akgon sony tulungam noqg eminlo ruqxa 
xoodu dvb kaanum, hoo ngulv nyima bvk hvl biturnam, hoggab mwv ngulug 
dvpar hoqg nyiima.” 

50Jisu mwam benum, “Hiyv lajaqkam ngulam ceebio baqma bo nyi ak hv ngul 
gab doodwn, hoqgab nulv mwam bitur mabwk hvl buu asaq tulungam kam 
benum.” 

Samariya Nampam Pamg Jisun Haamram Mwk hvl Benum 

51Jisu ao gvdab booca dukub moodv hvvnwq yukam, mwv mwx-mvaq kunv 
Jerusalemb wrab kunum. 

52Mwwg gab hog mwlwngam mwx-mvaql ap mvdwb hvl mwv mwwg otuqyab 
daaxar xarnbo tulungam Samariya nampam golo kanam namcolwqnum. 

53Hvbmabde mwv Jerusalemb wdul doogam gab bulv mwam loomanum. 

54Jems la Jon soq sam kaatwl bunyiv benum, “At Sw ao gvda toloqgv wm bioqlwl 
bulam guxia yumtwk hvl ngulam kanam jisv no mwwd nvi yv? 

55Jisu bulam yolu bebnv benum, “Hognvk yalam nulv baqgdvn, ham nulv 
cengma dvn hoggab Nyia Ko Tuupv nyi tulug swwgam muiyu taab haamanum, 
hvbmabde bulam ywwtab haanum!” 

56Hoqgv Jisu la bulv nampam pamginb wknum. 

Jisug Buub Swwdy bo 
(Mt 8:19-22) 

57Bulv lamta ho wdul doodu dvkho, nyi ak Jisun benum, “No hoglo wjaqkam ngo 
noqg kokw kokwb wmin gvtayin.” 

58Jisu mwam benum, “Siyal gv ungngv doodwn, pvtangv osupv hvbmabde Nyia 
Ko Tuupv hoglo lajaqkam dumpongam paadaql dookjaq gokam dooiya 
maadwn.” 

59Mwv nyi asaq akgon benum, “Ngam wmin gvto.” Hvbmabde mwv benum, 
“Koibo otuqcob wl ngoqg abwn svma liico mvdwb ngam jila bv.” 

60Hvbmabde Jisu mwam birwqnum, “Sinbo nyi tulungam bulam atv atam 
svmangam liimsudwb jito, hvbmabde no wgdvl Pwnbog lvpwg puiyam bekar 
yvta.” 

61Nyi asaq gonhv benum, “Koibo, ngo nam wmin gvtayin, hvbmabde otuqcob 
wl ngam ngoqg nam nyi tulu galo tunam paqnam mam naaco mvdwb jila bv.” 

62Jisu mwam benum. “Hiyv lajaqkam haal bennan svvda ho alaq gvbw tvl 
langkwb kookurbo nyi akv Pwnbog lvpw gab kvtaq maadwn. 

Luk 10 

Jisu Cam Kvnleq Vnyi go Kanamnum 

1Soq kokw so At Sw cam kvnleq vnyi nyiam xuqnv mwwg wdyko nampam 
pvmci-pamt bvla gvda tvqxib mwwg otuqyab vnyi vnyi gogaqb kanam 
namcolwqnum. 

2Mwv bulam benum, “Dvnna naasv naleqjaqb doodwn, hvbmabde dvnna 
naanbo nyi yaangv anyoko gocaq, hoqgab dvnna atam mwwg rongo ho dvnna 
naam dvb nyi loq vijaqg kanam mvdwb xumto. 

3Nulug lamtab wn! Ngo nulam svca cvvtwg pengko lo sviyangam kanamnam 
hvbjaq kanam nvmlwq gviywn. 

4Nulv twngk kuiyamkam ho cukam kam baqmab, luxuqngamkam baqmabv, 
hoqgv lamtaho hiyv nvkam xumrwq rwqdu maabv. 

5Hiyvg nammwb nulv haajaqkam, otuqcob beto, soq nam si swrsomalol 
doonka. 

6Swrsomalongam aby bonbo nyi ak hoqho doobaloqkam nulug swrsomalo 
xumnam mam mwwg aoho doom dvb jito hvbmab nyiloqkam nulv soq nulug 
xumnam sam nookur tuku. 

7Bulv hognvkam jidwn, ham nulv dvg-twwg dvl hoq nam namkinho dooto. 
Hoqgab bon nyijbo akam mwwg nyijongam jidwb nyidwn. Namgwn hoqgv nam 
namsaqb wmabv. 

8Nulv nampam golo haaikam nyiv nulam alwb haatwk hvl bebaloqkam dvnam 
gotwq bolo nulug agaho ap jinam tulungam dvto, 

9ho nampamho nyoi tulungam mwp jilaka, hoo nyi tulungam beta, ‘Pwnbog 
lvpwngv nulug ogumb haapa ku.’ 

10Hvbmabde nulv nampam golo haaikam nyiv nulam alwb haatwk hvl bema 
baloqkam nampam lamtab wgdvl soq sam beto. 

11Ngulug lvpia so nulug bopamg diimwr kaqgabl doonbo hamkam nulug 
ceebiongv hvl kaacin dvb dudinl dupaqta. Hvbsujaqkam sam cengto, Pwnbog 
lvpwngv nulug ogumb haapa kun!’ 

12Ngo nulam bekin dvn hoq koi alwb pw-hwwd aalam Pwnbov hoq nampam 
ham hilayab anya nyanam mam sodom mam kaakin tayin! 

Mwwjw Maanbo Bopam Tulu 
(Mt 11:20-24) 

13Vnaq vnaq Corajin nulgab bos mwwpa jaqkv, vnaq vnaq Betsaida nulgab bos 
mwwpa jaqkv! Nulug agaho Atwg nyis tulungam Taiyar la Sidon ho nyinam 
gonyiloqkam hoqho doonbo nyi tulungv kol otuqyab kaacin panpv, hoo nyic-
nyia nyinam gab tuila vjam kootwl mubam nelyaq tvl mwwkur kams paco! 

14Hvbmabde Taiyar la Sidon bunyiv nulam hilayab Pwnbov pw-hwwd aalam 
anyangam kaakin tayin. 

15Hoqgv Kaparnahum noqg at gabsula! No atam atv ao gvdab jooca sudub 
mwwsdvn yv? Namnvn sux-ywlw gvda bvslak hwrgeq lotayin. 

16Mwv mwwg buu tulungam benum, “Hiyv nyiv nulam tadwn hv ngamkam 
tadwn, hiyv nyiv nulam haqxiadvn hv ngamkam haqxiadvn, hoqgv hiyv nyi 
ngam haqxia dvn hv ngam kanambo nyi akamkam haqxiadvn.” 

Cam Kvnleq Nyi Vnyiv Hookur Kunam 

17Kokw so hoq nyi cam kvnleq vnyiv hemp pol hookur kunum. Bulv benum, At 
Sw, Noqg eminb ngulv gaml jida kalam ui tulungv kam ngulug benam mam 
tvjwnum!” 

18Jisu bulam benum, “Ao gvda tolo taiyam bioqnam hvbkalam ngo uiyam hol 
dvb kaanum. 

19Kaato! Nulam tvbam la pooxu yvsiam caataml wmin mvdwb hoqgv nyemaq 
mwlw ator aoho ngo nulam ab bokum mam jigyin, hoqgv hog gokam hoggub 
nyilakam nulam muiyu nyoram. 

20Hvbsujaqkam almab yal tulungam nulam tvjw ko-gab nulv akvkam hemp 
pomab hvbmabde ao gvda tolo nulug eminam xeqpwl apkunam gob nulv hemp 
poto.” 

Jisug Hempnam 
(Mt 11:25-27; 13:16-17) 

21Hoq mood akinho Jisu dvrwqbo yal rooxo tvl hwnyir cojor jaqb benum, “Aba 
ao gvda gvla swcw nvg At Sw! No soq benam nyinam sam mwwlaqbo gvla 
hingkubo nyi tulug hoqgv mvvsil apbanv bulam ko anyo tulug aoho belinko 
gabnvl ngo nam paqdwn. Vv, Ab soq sam noqg hinglwqko bvla Xumkub nyigam 
gabnvl ngo nam paqdwn. 

22Hog mwlwngam ngoqg Ab ngam jipa kun, Abam bepa maabjaq Ko Tuupam 
hiyvkam cengma dvn ho Ko Tuupam bepa maabjaq ho Ko Tuupv kaakinam nyi 
akwg aoho hiyvkam mwam cengma dvn.” 

23Kokw so Jisu nywkur banv buu tulungam bisil benum, “Vnyiq hoqgv no hoggv 
kaapan hvvjaq moloq xinam jaqkv! 

24Hoggab, ngo nulam bekin dvn, nulug kaapanam mam nyiqry benbo tulungv la 
lvpw at tulungv kaapa dvb mwws bakam kaapa nyomanum, hoqgv nulug tanam 
mam tapa dvb mwws bakam tapa nyomanum.” 

Hang Biinbo Samariya Nyi Akam Doocnam 

25Hoo kaato, pvvb tomswrbo nyi ak gorab dumnv Jisun vnyiq hang hengka dvb 
mwwnum. Mwv toxnum, “Tomswr bov, hogbvxeq nyilayil nwrba cwtam 
swwgam ngo kaapal swwtayin?” 

26Jisu mwam birwqnum, “Dvrwqbo potalo hog hvla xeq xeqpnamv doodwn? 
Hog bvxeq hoqham pooril bekin dvn?” 

27Nyi akv birwqnum, “Noqg hog mwlw hvvjw-hara lvgab hoo noqg hog mwlw 
yvj lvgab hoo noqg hog mwlw ator lvgab, hoo noqg mwwnam lvgab, hoo noqg 
door-doopwngam no atwg gv aiyaqkam abynam hvb noqg Pwnbo At Swnvn 
aby boto.” 

28Hoo mwam benum, “No kvtaqjaqb birwqpa sam nyito, hoo swwtayin.” 

29Hoq pvvb tomswrbo nyi akv atv atam lvdy keemalo mwwnv Jisun toxnum, 
“Hiyv yu ngoqg door-doopw nyiingv?” 

30Jisu birwqnum, “Nyi ak Jerusalem toloqgv Jerikob idul doonum, hoq nyi akam 
dvco conbo nyi ata go lamtaho jwwgur mvnum. Bulv mwwg gv hoqg vj orioq 
mwlwngam twqxin-twqnin tvl mwam silo-tors dvb jwwpel wleqnum. 

31Haqmapaq golo nyub ak hoq lamta baakinb idul doonum, mwv hoq nyi akam 
kaapa tvl lamta taqc gob wleqnum. 

32Hoq hvbkalam Lebi nyi ak kalam hoq nyi akam kaapa tvl lamta bviywr gonwb 
wleqnum. 

33Hvbmabde hoq lamta baakinb nyoyw wdul doonbo Samariya nyi akgon hoq 
nyi akam kaapa tvl anya mwwpanum. 

34Mwv ogum wnwql kutiam la opo ngam tooiyo banv mwwg gv hoq unnam 
puujnum. Kokw so atwg svdam aoho joocal doom tvl nyiin nam golo baqlayil 
mwv mwam vc sonum. 

35Aal loogwn so mwv rup twngk bvrnyigo naalin banv nyiin namho at akam 
jitwl benum, ‘Mwam hindy alwb kaayab, hoqgv soq aoso no hoobin 
kubnyiloqkam soq lamtab wkur yukam nam ngo hiqya kunpv.’” 

36Hoo Jisu bitwr benya so benum, “Hiyv dvco conbo nyi tulug alaqho haan 
boam, nulug mwwnamv soq nyi oum pengko soqgv hogloq nyi ak hv hoqg door-
doopw nyi gob nyinum?” 

37Pvvb tomswrbo nyi akv birwqnum, “Hoq nyi akam anya mwwpal svka bo nyi 
ak hvvs lak.” Jisu mwam birwqnum, “Hoq nyiloqkam wgdvl mwwg nyinam 
hvbkalam nyita.” 

Jisug Marta gvla Meerig Nammwb Haanum 

38Jisu la mwwg buu tulungv lamta ho wdul dooiyam mwv nampam pamg golo 
haata yukam Marta ngvk hvl benam nyem ak mwam mwnwg nammwb alwb 
haatwk hvl bel boal haagnum. 

39Mwnwg bwrm ak Meeri ngvk hvl doonum, mwn At Swg lvpia lwkw hv dootwl 
mwwg tomswrnam mam todul doonum. 

40Hvbmabde Marta mwnwg vijaqg hoocum haapil bon nyidwb nyigam gab 
mwn mwwdwq saqk banv oluq luqnum, hoqgab mwn haabnv benum, “At Sw 
hoocum haapil bon nyimdvb ngoqg bwrm akv ngam vp-cwkwb apaqnam mam 
no cengma dvn i? Hoqgab haal ngam svka mvdwb mwnwn beto!” 

41At Sw mwnwn birwqnum, “Marta no naleqgo pagoq goqxy aoho mwwdwq 
dwqdo hoo vs-axaq gob nyido, 

42hvbmabde naadynamv akin gotwq. Hoggab Meerig naanam si hvvtw poot 
jaqkam xuql naapa, hoo soq sam mwnwg galoqkv naareq dvb nyiram.” 

Luk 11 

Swgwnam Pagoqkam Jisug Tomswrnam 
(Mt 6:9-13; 7:7-11) 

1Lok golo Jisu xumdul doonum, hoqgv mwv mvnya yukam mwwg buu akgon 
mwam benum “At Sw Jon mwwg buu tulungam xumdwb tomswrnum, 
hvbkalam no kam ngulam xumdwb tomswr tvb.” 

2Jisu bulam benum, “Hwdlo nulv swgw yikam, soq sib beto; “Ab: Noqg eminv 
dvrwq xignvka; Noqg lvpw-hatiam haamto. 

3Ngulug looxiam dvsam looxiam ngulam jitbv. 

4Ngulam nyimur-wmur boam ngulv axia jinam hvbkalam Ngulug nyic tulungam 
ngulam axia tukub Hoo ngulam ator jaqb pooka-yirka kob wgmab.” 

5Hoo Jisu mwwg buu tulungam benum, “Nulv hiyvkam akgon ajin ak dookub ai 
nywywrangam mwwg dookub wl mwam begdvn ajin ngam wtw lo toqum go 
nvrwqlab. 

6Ngoqg ajin ak nyoyw wnbov ngoqg nammwb nyiin haapa ku, hoqgv mwam 
ngo hog jis dooma!’ 

7Hoqgv mwv ura hoqgv noqg ajin akv, ‘Ngam bisup-beyab maabv hvl birwq 
baloqkam, hoo viyap pam cwqtum paku, hoqgv ngoqg ko tulu ngvla ngo yubl 
doodwn, nam hog gokam jitab ngo gorab rabnyi kuram! 

8Vv hoqnyiloqkam hoggv yu? Ngo nulam bedwn noqg ajin ko-gab mwv gorabl 
nam wtwngam jima sujaqkam noqg hvnyw doomab kogam gab mwv hvraqb 
gorabl noqg mwwnam luucw-luutam nam jitayin. 

9Hoqgv ngo nulam bedwn, koto, homolo nulam jitayin, meeto, homolo nulv 
kaapa tayin, viyap pam cedinto, homolo nulam viyap pam ciqko jitayin. 

10Hoqgab hiyv lajaqkam konbov nvvrwqdvn, hoo meegaq bov kaapa keedwn, 
hoo hiyv lajaqkam cedin boam viyap pam ciqko jidwn. 

11Nulug pengko ho hiyv hoqhvb ak doodwn mwwg ko tuupv ngui loqk hvl koi 
nyiloqkam mwam ngui jimab tvb yaangam jikub dvn yv? 

12Ho mwv pwp loqk hvl koinyiloqkam mwv pooxu yvs yaangam jikub tayin? 

13Nulv almas tvl hvraqb nulug atv atwg ko tulungam albo akiam jidwb cengn 
do, hoqnyiloqkam ao gvda tolo doonbo Abv mwam konbo tulungam hog hwdgo 
dvrwqbo yalam jibin maatayin!” 

Jisu la Beljebul 
(Mt 12:22-30; Mk 3:20-27) 

14Jisu becin maanbo ui ak ruqlinum, ui akam ruqlin yukam goocin maanbo nyi 
akv goorab kunum, hoo nyi tulungv vcib lomnum. 

15Hvbmabde bulug tuuginv benum, “Ui tulungam ruqxa dvb Beljebul galoqkv, 
mwv ui ko tuup akv.” 

16Tuugin mwam vnyiq hang hengka maalo mwwnv Pwnbog toloq gvjaq 
nyiloqkam hoglo ak swrdorxeqb nyil kaakin tvbwk hvl mwam benum. 

17Hvbmabde Jisu bulug hang mwwnam mam cengtwl bulam benum, “Hogloq 
gvda hoojaqkam atam atv ceebio baqdwn hv niqtuq dooma dvn, hoo hiyvg imiq 
dvparv parkin maadwn hv yuupaq dvn. 

18Hoqgab uiyig lvpwngv pwsaq pwsaqb nyil pongparal pamin suba nyiloqkam 
hog buiyu soq sib dooyu tayin? Ui tulungam ruqxa mvdwb nulv ngam ui ann 
nvdag ator jig dvnvk hvl begam gab ngo soq sam bedwn. 

19Ui tulungam ngo ui ann nvdangv ruqxa dvn nyiloqkam hiyv nui yu nulug at ui 
tulungv ywwn gvdwn? Hoqgab bulv nulug pw-hwwdy bo nyi tulub nyitayin. 

20Hvbmabde Pwnbog ator hoqgv ngo ui tulungam ruqxa baloqkam Pwnbo 
lvpwngv jvqtw jaqb nulug ogumb haapa kun. 

21Nyi atorbo akgon nwwxo svtam mwlwngam hindjaqb mwx-mvaql atwg nam 
deela lo rvkil daqg bvnyiloqkam, mwwg swwnam gumn mwlwngv cumcum 
jaqb dootayin. 

22Hvbmabde mwam tembo yaab atorbo nyi akgon haabnv mwam mviya yukam 
at hoqg hingwnam nwwxo svtam mwlwngam naareql wg gvdkun, hoqgv mwwg 
dvco conam dvrab tulungam horpin-hora dvn. 

23Hiyv nyi akgon ngoqg lvgab dooba maab nyiloqkam mwv ngoqg ceebiob 
doodwn, hoqgv hiyv nyi akgon ngam svkal noocum ming gvma bov, mwv 
cwrsaq-bvraq twqb mvdwn. 

Almanbo Yalwg Wkurnam 
(Mt 12:43-45) 

24“Almanbo yalv nyi akgon hoqgv lengla yukul mwv iss doomako nyookub 
gaqknv-gaqknv doonu dvb mwwdwn. Ham meepa maaiyam mwv bedwn, 
hogloq nam hoqgv ngo lengl wikun, ngoqg hoq nammwb wkur taikun. 

25Hoqgab mwv wkurnv nammam dvrwq dvb la kvtaq alwb doodwb kaapa 
dukun. 

26Ho mwv wnv mwam laabo yaab almanbo yalv kvn paqta go lvkin gob boalayil 
hoqho doodwn. Hoqgab hoq nyi ak hoqg swwnamv otuqngam hilayab almab 
nyidkun.” 

Jvqtw jaqb Hemp Podynam 

27Jisu soq sam beyamnvn, nyem ak nyi pvtw hoqgv mwn vc alwb benum, 
“Namnvn dwr buqtwl sokambo nyem ak hvvjaq hemp ponam jaqkv.” 

28Hvbmabde Jisu birwqnum, “Pwnbog benam mam tatwl ham bugil swwnbo 
nyi tulungv hemp ponam jaqkv hvl!” 

Swrdorxeqb Nyil Kaakin Tvbwk hvl Gumnam 
(Mt 12:38-42) 

29Nyi tulungv Jisun hwwiyum tvl mwam benum, “Swnyw-soolog nyi tulu si 
hvkam bvxeq alwb nyima dvn! Swrdorxeq loqk hvl bulv gumnum, hvbmabde 
Jonag swrnam mam bepa maabjaq bulam hiyv nvkam swrnam mam jiram. 

30Hoq hvbkalam Nenibi nyi tulu gab nyiqry kaanbo Jona swrdorxeq akgob 
nyinum. Hoqgab soolog soq hotam nagub Nyia Ko Tuupv kaacin deenam gob 
nyidwn. 

31Pw-hwwd aalam svko gvdag vi-koory annv daqrab layil soolog nyi tulu sam 
yolu betayin, hoqgab Solomonwg nyijwq-nyegam mam tatabnvl swcw nvg 
gwwl gon hoqgv haapa kun, hvbmabde Solomonnvn koi yaanbo ak soq si 
doodo. 

32Pw-hwwd aalam Nenibi nyi tulungv soolog hotam lvgab daqrab layil sam yolu 
betayin, hoggab Jonag betamnam mam bulv tatwl bulug nyic hoqgv wkurnum, 
hvbmabde Jonanvn koi yaanbo ak soq si doodo! 

Gvvg Huto 
(Mt 5:15; 6:22-23) 

33“Hiyvkam muram rwgab tvl kvvciq golo ap maadwn hoo pwcw pooga ura 
golokam ham ap maadwn, hvbmabde urab haanya bo tulungv hutongam kaapa 
mvdwb mur tvtam nan ak golo apdvn. 

34Nulug vnyiqkv nulug gv gab mur hvb nyidwn. Nulug vnyiqkv alwb dooikam 
nulug gv dorpwngv huto rooxo dvn hvbmabde soq si alwb doomayin nulug gv 
dorpwngv kan rooxo dvn. 

35Hoq gabnvl noqg uraho doonbo hutongam kan mvma dvb hengab to. 

36Hoqnyiloqkam gvvg dorpw ho kan vcwr gokam doomab noqg gv dorpwngv 
huto rooxo yukam, murwg huto hoqg lvlaqkv nam huto jinam hvb nyidwn.” 

Jisu Nyijwq-nyegam Tomswr boam la Parisi Tulungam Yolu Benam 
(Mt 23:1-36; Mk 12:38-40) 

37Jisu goonam mam goonya yukam, Parisi nyi ak mwwg lvgab dvnam dvtajuk 
hvl mwam goqnum hoo mwv urab haabnv dvtam tebolho doanum. 

38Hvbmabde dvnam dvma daab Jisug alaq losuq maanam mam kaatwl mwam 
hoq Parisi akv lomnum, 

39Hoqgab At Sw mwam benum, “Parisi tulu nulv huku pvtaq aga aro ngam 
deexaql xaxaq dvn, hvbmabde urab nulv yolu-swcin bvla almanbo rooxongam 
nyidwn. 

40Nyiidam bo tulu! Pwnbov agangam bvl pwnbov urangamkam bvl pwma 
namyv? 

41Hvbmabde huku pvtaq uraho hog nvkvxeq doodwn ham jwwgwbo tulungam 
jito, hoo nulgab hog mwlwngv dvrwq kvdab nyitayin. 

42“Hvkam bvxeq Parisi tulu gab hentwr-kaasnamv dootayin! Nulv Pwnboam 
jidynam aro ngam mwlwngam wj-oo luucw-luutwg hoqgv akwn jito, hvbmabde 
Pwnbog gab nulv jvqtwngam la abynam mam anam acam do. Soq tulu sam 
anam acam tamab nulv nyinyoq dvb nyiky dvn. 

43“Hvkam bvxeq Parisi tulug hvdgab hentwr-kaasnamv doodwn nulv Sinagog 
namlo dootam mwlwngam alyanboam la kwm-kor mvk deela lo xumnam mam 
aby bodwn. 

44Hvkam bvxeq nulug gab hentwr-kaasnamv doodwn! Nulv nyubu ung mutum 
maanam hvb nyidwn hoo nyi tulungv cengmab caataml hoqho wl yvdwn.” 

45Pvvb tomswrbo akgon mwam birwqnum, “Tomswr bov, soq sam no beikam, 
no ngulamkam hvnyw bisu do!” 

46Jisu birwqnum, “Hvkam bvxeq nulug pvvb tomswrbo tulu gab hentwr-
kaasnamv doodwn! Nulv nyi tulungam baqla deemanam viyam tubaq jidwn 
hvbmabde bulam hoq nyi tulungam baqm dvb nulv atv lvqcw cirg nvkam 
ilwqlayil svka dvb mwwma dvn. 

47Hvkam bvxeq nulgab hentwr-kaasnamv doodwn, nulug ab tulungv nyiqry 
benbo tulungam mengnum, hoqgv bulgab nulv anya alwb nyubu mviya jidwn. 

48Soq so nulv hvvky swwdo, hoqgv nulug at ab tulug nyiam mengnam mam 
loomin gvdo hoqgab nyiqry kaanbo tulungam mengnum hoqgv nulv bulug 
nyubungam mviya jinum. 

49Hoqgab, Pwnbog mwwlaq saqpaq ngvkam bedwn ngo nyiqry benbo tulu 
ngamla buu tulungam bulug pengko ho kanam tayin, bulug tuugin bulv meng 
tayin, hoo raql-puql mvtayin.’ 

50Gvda gvt sam pwda ywk hoqgv nyiqry benbo mwlwngam meng gam gab sija 
nyi tulu si hoqg laqm baqnam mam baqdwb nyitayin. 

51Abelnvn mengnam hoqjaq hoqgv yugw gvla dvrwqbo cwrwg pengko ho 
mengnam Jakariyanvn mengnam gob sija nyi tulu si laqm baqdwb nyitayin. Vv, 
ngo nulam bedwn bul mwlw gab soolog swwca soq nyi tulungam kam laqm-
baqm dvb nyitayin. 



1876 

 

 
Nyishi 

© 2016 Bible society of India. 
 

 
 

 

52Hvkam bvxeq Pvvb tomswrbo tulu gab hentwr-kaasnamv doodwn! Nulv 
mwwlaq saqpaq nanwg sabingam naareq pakun, nulv atv kam urab haama 
taikun, hoo nyi haata boam kam nulv haam mvma do.” 

53Jisu hoqgv lengda yukam, Pvvb tomswrbo la Parisi tulungv mwam kacaq 
bviyaq dvb benyi-beyal biluqtvl hoo mwam naleqgo agam goom dvb mwwnum, 

54hoqgab mwwg hog mwlwg benam mam betam tvnam gob sur runyia banv 
bexiaq mvtwl nootu tvnam gob mwwnum. 

Luk 12 

Gwwlyw Lywnboam Hvvmin Tvk Hvnam 
(Mt 10:26-27) 

1Lwwyw lwwyw nyiv lvkin gob hwwt kvlwl doonum, bulv bulug pengko ho 
caajab-caiyab minsnyinum. Jisu otuqcob mwwg buu tulungam benum, “Parisi 
tulug opappam hvvminto, hvgdvn si kaak-takdvb gwwlywnam mam hvvmin 
tvk hvl benum. 

2Hognvkam kulub ap pan ham kulub maabjaqb aptayin. Hoqgv luucw-luutam 
mvvsnam mam cengdwb mvtayin. 

3Hoqgab nulv hognvkam xeq kan uralo benum ham huto lo tapa dvb nyitayin, 
hoqgv wrw uraho nulv hognvkam xeq nyi tulug nyuruho jebs-japeql benum 
hamnvn nam bootu baaglo sogoql bedwb nyitayin. 

Hiyvn Bostayin 
(Mt 10:28-31) 

4“Ngoqg ajin tulu, ngo nulam bedwn gv apongam mengxo kokwngam hog 
gokam mvnyi deema bo nyi tulungam bos somabv. 

5Hiyvn bos sodwb nyidwn ham ngo nulam bekin tayin: mengxo kokwngam sux-
ywlw gvdab hurlwq dvb ator doogbo Pwnboam nulv bosto, ngo nulam bedwn 
mwam bosto! 

6Pvta pwdw dorngam naiya tayin tvqnyi gob puqma dvn yv? Hvbsujaqkam 
bulug ak nvkam Pwnbov mwwpa maabjaq nyima dvn. 

7Hvbmabde nulug dumpo dum sooxiam xipwl ap pakun. Hoqgab bos somabv. 
Nulv pvta pwdw tulungam hilayab xibinamv! 

Kriston Bekinam la Haqpaqnam 
(Mt 10:32-33; 12:32; 10:19-20) 

8“Ngo nulam bedwn, hiyv lajaqkam nyi mwlw rolu agaho ngam bekin baloqkam 
Nyia Ko Tuupv kam mwwg gab Pwnbog ao gumtw tulug agaho bekin tayin. 

9Hvbmabde nyi rolu lo ngam bekin maanboam Nyia Ko Tuupv kam mwam 
Pwnbog ao gumtw tulug agaho bekin kalam maab haqpaq tayin. 

10Hiyv akgon Nyia Ko Tuupwg ceebiob bebaloqkam mwam kol xaqb axia 
jitayin, hvbmabde dvrwqbo yalam ceebiob benbo akam kol xaqb axia jidwb 
nyiram. 

11Hwdlo bulv nulam Sinagog nam bvla laat saab tulug hoo ab bokum tulug 
dookub bool wg baloqkam hog bvxeq nulv atv atam ceetor tayin ho hoggv 
birwqtayin hoqgab nvl nulv mwwdwq maabv, 

12Hoggab Dvrwqbo Yalv nulam hoq mood jaqkam tomswr tayin hoggv nul 
gootayin.” 

Nyet Paca boam Doocnam 

13Nyi acam hoqgv nyi ak mwam benum, “Tomswr bov, ngulam apaq jipe kul 
sileq kunum ngulug abwg gumnam ngoqg lvgab mvpin sudub no ngoqg 
vbwngam betbv.” 

14Jisu mwam birwqnum; “Noqg nyi no, hiyv ngam nunyig lvpaho pw-hwwl 
gumnam mvpin mvra mvdwb mvnum?” 

15Hoqgv mwv bul mwlwngam benum, “Hog mwlw rvvswnam hoqgv atam 
luucum gvdwl hvvmin minsto, hoggab mwv nyetwb nyisjaqkam naleq baleq 
gob doosjaqkam nyiig swwnamv mwwg gumnwb nyima dvn. 

16Kokw so Jisu bulam soq doocnam sam benum, “Nyi nyetbo ak dvg alwb 
swwnbo kedam doognum. 

17Mwv atv atam mwws banv benum, ‘ngoqg dvg mwlwngam ocumko noosu 
dooma, ngo hoggub mvtayin 

18Mwv atam besnum, ngo soq sam ya nyitayin: ngo noosu tulu sam sapia gvdwl 
koi aldvb mvtayin hoqgv ngoqg dvg mwlwngam la dvrab pam ocum tayin. 

19Hoo ngo atv ngoqg yvjam betayin, ngoqg yvj, naleqgo vnyw gab dvggam baqp 
pakun; hoqgab doominto, dvminto, twwminto, hoo jamp pominto! 

20Hvbmabde Pwnbov mwam benum, ‘Paca no, soiyig ai jaqso no noqg swwgam 
apaqdvb nyitayin; hoqnyiloqkam noqg at gab pvvcumnam dvrab tulu si hiyv 
gab dootayin?’” 

21Hoo Jisu bitup kunum, “Hiyv Pwnbog gab nyet tvma jaqb hvbmabde at gab ya 
nyet tvnbo nyi akv soq sib nyidwn.” 

Pwnboam Mwwjwto 
(Mt 6:25-34) 

22Kokw so Jisu buu tulungam benum. “Hoqgab ngo nulam betam dvn, turl 
doodwb hognvkam dvl swwtayin, ho gv gab hognvkam kootayin ham mwwdwq 
dwqmabv. 

23Hoggab dvnam mam, la vj koonam mam hilayab swwgv alyadwn. 

24Poaq tulungam kaaka to, bulv vly liima ho vly naama, bulv noosu gokam 
dooma ho noosu bvkam bvqlwq maadwn. Hvbsujaqkam Pwnbov bulam dvdwb 
jidwn. Nulv hog hwdgo pvta tulungam hilayab xinamv! 

25Nulug pengko ho hiyv vpjaqkv mwwdwq dwql atwg swwgam wm swlw duur 
jaqkam mwwg swwgam vbw nyotayin? 

26Hoqgab mwlwngam anyo yaabam nulv nyinyi maapel hog buiyu asaq 
bvrwqgab mwwdwq dwqnyi tayin? 

27Mwwka to hog bvxeq nyoro lo opu tulungv swwdwn! Ho at gab vj cuma dvn. 
Hvbmabde ngo nulam bedwn, lvpw at Solomon kam mwv hwdgo nyet subakam 
soq opu tulug akgon anyanam hvbkalam hog doog maanum. 

28Aaram wm mvramlo hurlwql guxia mvta tanam mam soq sib Pwnbov soolog 
nyoro wwngam vj koom dvnyiloqkam, hoo mwv nulam vi jaqg vj koomram yv? 
Nulug mwwjwngv hvkam bvxeq mvneq kocaq dvn! 

29“Hoqgab hognvkam dvtayin, hognvkam twwtayin, soq svkam nulv mwwdwq 
dwqmabv. 

30(Hoggab gvda gvt soqg nyob luusaqkv looxiam soq mwlw sam meedwn) 
Hvbmabde nulug Abv nulam hognvkv xeq nulv nvvnw dvn ham cengdwn. 

31Hvbmabde otuqcob mwwg lvpwngam nulug swwca lo meeto, hoo hog mwlw 
ham nulam vbw jitayin. 

Ao Gvda lo Nyet Tvnam 
(Mt 6:19-21) 

32“Nyob luunyo ko nul, bos somabv! Hoggab nulug Abv nulam lvpwngam jidwb 
pwbwq jaqdo. 

33Nulug hog mwlwngam twngkwb puqgdvl jwwgw tulungam jito. Hogloq 
nyook ho dvco conbov ogum wnwq nyoma dvn hoqgv topum mvkam dvnyi 
maadwn hoqhvk ao gvda tolo at gab nywywngam nyimabo nyetam tvl swwto. 

34Hoggab hogloq ho nulug twngk noosungv doodwn nulug hangv kam hoqho 
dootayin. 

Hvvminl Doonbo Nyera 

35“Mwx-mvaqto hog mwlwngv haas jaqkam, bon nyidwb vj koox-koaqto hoo 
nulug lemp tulungam gudul doomto, 

36nyem naal hwrl gol ducum twcumko hoqgv bulug atwg haanam mam kaaya 
yoodul doonbo nyera hvbjaq nyito. Mwv haal viyap pam cedinl mviyam bulv 
viyap pam vnwqb kuqko jitayin. 

37Bir atv haatayi hvl hvvmin mingl doodwb kaapanam nyera tulungv hemp 
ponam jaqkv! Ngo nulam jvqtw jaqb bedwn. Mwv bon nyidwb mwwg atwg 



1879 

 

 
Nyishi 

© 2016 Bible society of India. 
 

 
 

 

vjam koox-koaq tayin hoo tebolho bulam doom tvl, mwv haal bulam bon 
nyijtayin. 

38Mwv ai nywywrangam maabnyiloqkam ar komcam haabnv bulam hoq 
hvbkvda hingkub doodwb kaapa bvnyiloqkam hoq nyi tulungv hvkam bvxeq 
hemp podwb nyidwn. 

39Hoqgv sam mwwgabto! Hwdlo moodam dvco conbov haatayin ham nam at 
akv ceng nyiloqkam hvvmin mingl mwv dvco conboam mwwg nammam mvkol 
haam dvb jimab nyikam subaco. 

40Hoqgv nulvkam hvvmin mingl dooto, hoqgab hogloq moodam nulv mwwpa 
maab dootayin hoq ditaqngam Nyia Ko Tuupv haatayin.” 

Mwwjwbo la Mwwjw Maanbo Nyera 
(Mt 24:45-51) 

41Pitor benum, “At Sw soq doocnam sam no ngulam yv begdvn ho maalo nyi 
mwlwngam yv begdvn?” 

42At Sw birwqnam, “Ho hiyv yu mwwjw jwwxam bvla mwwlaq saqpaqbo 
nyerangv? Mood jaqkam atv mwwg nyera tulungam bulug dvnam mam jitak 
hvl bel apnam ak hv sulak. 

43Bir atv nammwb hookur yukam mwwg bonam nyidul doodwb kaapanam 
nyera ak ham hog hwdgo hemp podwb nyidwn. 

44Ngo nulam jvqtw jaqb bedwn, atv hoq nyera ak ham mwwg gumn mwlwngam 
bvvm tayin. 

45Hvbmabde hoq nyera akv atv atam beswl, ‘Ngoqg bir atwg hvvd moodv 
hvraqb vijaqg dooxiqdo hoqgv nyera asaqkam nyem ge nyega ge jwwnv dvt-
twwtwl twwxum twwiyaql nyirab sunum. 

46Kokw so aal loog golo hoq nyera akv mwam haai kunup hvl hog mwwpa maab 
doodu dvk aalam mwwg cengma lvpab dood mood jaqkam mwwg at akv 
hookur kunv mwam tunyi gob potu to hoo mwwjw maanbo tulug lvgab mwam 
aptayin. 

47Mwwg bir atwg mwwnam mam cengdum sutwl kvtaq rvpaqb mwwg 
mwwkwb nyimab doomin bo nyera akam aoho cwqla maadwb xipwql mvmdvb 
nyitayin. 

48Hvbmabde mwwg bir atwg mwwnam mam cengma tvl anyo go hog ak 
nyibnyiloqkam hoq nyera akam vi yooma go xipwql mvmdvb nyitayin. Hiyvn 
vigo jinum, mwwg galo vigo naadwb nyitayin, hiyvn lvvt yaag jinum, mwwg 
galo lvvt yab kodwb nyitayin. 

Jisu Luupwb Nyig bov 
(Mt 10:34-36) 

49“Ngo swcw sam wm rwlwq taab haanum, hoo hoqham mwx-mvaql pargab 
kunyiloqkam alyindo! 

50Ngo baptijum lvgab baptijum ak naadwb doodwn, hoo sam nyima deedib ngo 
hog hwdgo vs-axaqb nyil mvl dootayin! 

51Ngo swcw sam swrsomalongam jitab haaikun hvl nulv mwwd yv? Ngo nulam 
bedwn, swrsomalongam maslak hvbmabde mvpin mvra taab. 

52Hoqgab sija galoqkv nam gonwg nyi ang-ngwg imiqkv, oum gonv vnyi gonwg 
ceebiob hoo vnyi gonv oum gonwg ceebiob nyimin sutayin. 

53Ko tuupwg ceebiob abv, abwg ceebiob ko tuupv, ko nyem ceebiob annv, 
annwg ceebiob ko nyemv, aiyv nyeexwngv ceebiob, hoo nyeexwngv aiywg 
ceebiob nyitayin.” 

Moodam Cengmanam 
(Mt 16:2-3) 

54Hoqgv Jisu nyi tulungam benum, “Doonyi haaga daiyab doomwq ata go hwrca 
dvb kaapa twqda kalam nulv bedwn, nyodongv hota do hoo kokwngam hoq 
hvbkalam soq si nyidwn. 

55Hoqgv svko daiyab dooiyv nvn yidwb henglaq yukam nulv bedwn, ‘ogtayin 
hvl’ kokwngam hvbkalam nyidwn. 

56Kaak-takdvb nyinbo tulu, nulv swcw nyodog la doonyi poolwg nyuqtuq-
mooram bekin dvb cenglaqtvl hoggub nyitwl nulv soq apog mood sam bekin 
dvb cengnyi maadwn? 

Noqg Ceebio Nyi lvgab Pvvb Pato 
(Mt 5:25-26) 

57“Hoo hoggab yu nulv atv at gab albo bonam nyidwb mwwma dvn? 

58Hiyv nyi akgon nam yolu bvrwq bel saab dookub sortab bool wg baloqkam 
mwwg lvgab lamta ho wjo ywwtwl mwv nam saab agaho sipai alaqb gvqlwqtvl 
nam pvtwq lwqma daab nam sornbo lvgab twiyw pvvbam padwb hindib nyika 
to. 

59Ngo nulam bedwn nulam paqgabl naiya taiyin tvqcw gonkam nulv jima 
deedib hoggub nyilakam hoq hoqgv nulv lengkram.” 

Luk 13 

Nulug Nyimur Hoqgv Wkurto hvbmaba lo Sitayin 

1Hoq ditaq lvpa jaqho Pilat hoggab nyi ata go gool doodu dvb Galili nyi 
tulungam mengnum hoq puiyam Jisun nyi tulungv bekinnum. 

2Jisu bulam birwqnum, “Hoqgab Galili nyi tulungam hoqhvb meng gam gab bulv 
Galili nyi mwlwngam tembo yaab nyimur nyinbo nyi tulungv mwwd yv? 

3Ngo nulam bedwn hvvma! Hvbmabde nulv nulug nyimur hoggv mwwkur 
maabnyiloqkam bulug nyinam kalam hvb nulv mwlwngv sitayin. 

4Hvbmaba loqkam Siloam hoq doonbo sojangv yaqpia yukho nyi camleq piin 
go yaqtin tukul sinum. Jerusalemho doonbo nyi mwwjwngam hilayab bulv 
haajaq jaqb yolu nyinam hvl nulv mwwd nvi yv? 

5Ngo nulam bedwn, Hvvma! Hvbmabde nulv nulug nyimur hoqgv mwwkur 
maabaloqkam bulug nyinam hvbkalam nul mwlwngv sitayin. 

Aaxy Xeema bo Taoq Svvnam Doocnam 

6Kokw so Jisu bulam soq doocnam sam benum, “Nyi akv mwwg roo booluho 
taoq svvn nwwg liinum, Mwv ho wnv soq aaxiam meenum, hvbmabde pwgkam 
aaxy kaapa maanum. 

7Hoqgab mwv mwwg boolu nyiam benum, ‘Kaato vnyw nyium go ngo haabnv 
soq taoq svvnwg aaxiam meenum hvbmabde pwg jaqkam meepa tukma, sam 
patab xaato, hoggab yu soq si kedam muiyu gvdo?’ 

8Hvbmabde boolu nyi akv mwam benum, atv soq vnyw nywkin gobta sam 
doomto, ngo soqg taqg-loosaqb habyeq gvdwl sam swwg mvdwb dealo 
mwlwqtayin. 

9Vnyw nywgwn aso svvn si taoq aaxy xeeb nyiloqkam alv, hoq maabnyiloqkam 
sam no patab xaadwb nyiyi nvpv.’” 

Jisu Nyem Hungku bo Ak Doonu dvk Aalho Mwpnum 

10Doonu dvk aalho Jisu Sinagog nam golo tomswr swrdul doonum. 

11Vnyw camleq piin go vc cil doodwb ui mvnam nyem ak hoqho doonum nyem 
akv hungku ko-gab hoggub nyila kam atv gorabl dindab daqrab nyomanum. 

12Jisu nyem akam kaapa tvl mwnwn mwwg dookub goqbanv mwnwn benum, 
“Dvnv, no noqg vc cinam hoqgv al paku!” 

13Hoqgv nyem mam mwwg alaqkv idaq kalam twqda, mwn dindab daqrab kunv 
Pwnboam paqknum. 

14Jisu Doonu dvk aalam mwp ko-gab Sinagog nam atv hang lengnum, hoqgab 
mwv nyi tulungam benum, “Aal loox go bonam nyidwb doodwn; hoqgab hoq 
aal tuluho haag dvl mwp koto; hvbmabde Doonu dvk aalam ma!” 

15Ho At Sw mwam birwqnum, “Kaak-takdvb nyinbo tulu nulv! Nulug vcw atv 
Doonu dvk aalam at atwg svv svbam hoo svdam mam nam hoggv boolayil iss 
twwm taab booma gvd nvi yv? 



1882 

 

 
Nyishi 

© 2016 Bible society of India. 
 

 
 

 

16Hoo soq vnyw camleq piin go tapia parnam mam Abraham gv ko hosiqkam 
doonu dv aalam mwp dvb nyima dvn yv?” 

17Mwwg birwqnamv, ceebio nyi mwlwngam bulam atam hvnyw mvdvb 
mvnum, hoo nyi rolu bumpwngv mwwg yuuko rooto dvb nyidul doonam mwlw 
lo hwnyir hvmarnum. 

Ywwm Aaxiam Doocnam 
(Mt 13:31-32; Mk 4:30-32) 

18Jisu benum, “Pwnbog lvpwngv hoqhvb nyidwn hoq sam ngo hognvk lvgab 
dooc citayin? 

19Hiyv nyi akgon atwg rongo ywwm aaxy paql liinam hvb nyidwn. Kokw so hv 
beqrab kunv svvnwb nyil swwknum, hoo pvtangv hoqg haqb tuluho bulug 
osupam subgwnum. Hoq hvbjaq Pwnbog lvpwngv nyidwn.” 

Opappam Doocnam 
(Mt 13:33) 

20Lokta Jisu toxnum, “Hognvk lvgab Pwnbog lvpwngam dooc citaq naiyin dvn? 

21Nyem dvn akgon opappam naanv hucig wtwngam mviyo tvl mwlwngv 
goobur burtv maady deedib kulubnam hvbkalam soq lvpwngv nyidwn.” 

Yabg Goqcw ko 
(Mt 7:13-14,21-23) 

22Kokw so Jisu bopam vxib la nampam pvmxib tomswr swrl-swrl Jerusalem 
wnum. 

23Hoqho nyi akgon mwam toxnum, “Tomswrbo, ywwt ywwdnam nyi tulungv 
anyo gotwq yv?” Jisu bulam birwqnum. 

24Yabg goqcwb haadwb nulv alwb ruky-ruito, hoqgab ngo nulam bedwn, vijaqg 
nyiv haadwb mwwtayin hvbmabde haanyiram. 

25Nam at akv gorab laikul viyap pam ciqtumro kokwngam nulv bviywrho 
daqtwl yabgam jwwdinl bebnyiloqkam, Tomswrbo, ngulam viyap pam ciqko 
tvb, mwv nulam birwqtayin, ‘Nulam ngo cengka ma nulv hogloqkv haanya yin.’ 

26Ho nulv birwq dvb mwwtayin, ‘Ngulv noqg kaagaho dvnya twwnya tukun, 
hoqgv no ngulug nampamg lvmbwq hoolak tomswr swrnum! 

27Hvbmabde mwv lokta nulam betayin, hogloq gvda hoggv haanya yin? Nyic-
nyia bonam nyinbo tulungv ngoqg ogum soqgv wleqto!’ 

28Nulv Abraham, Aisak, Jakub nvla nyiqry benbo mwlwngam Pwnbog lvpwho 
doodwb hvbmabde atam atv bviywrho doodwb kaapanum. Hoqho xabnam 
mvla exy dvxeqnamv dootayin! 

29Dou-caga gvla haaga, nyoodum gvla nyooko hoqgv nyi tulungv haalayil 
Pwnbog lvpw tebol lo dvbam twwbam tayin. 

30Hoo kaato, sijag kokw ho doon bov otuq yaab dootayin, hoo sijag otuqho 
doonbo tulungv kokw yaab dootayin.” 

Jerusalem gab Jisug Abynam 
(Mt 23:37-39) 

31Hoq ditaq lvpaho Parisi ata go haabanv Jisun benum, “No soqgv lengdvl hog 
golo wggin dvb nyido, hoggab Herod nam mengta do.” 

32Jisu bulam birwqnum, “Nulv wgdvl siyalam bekin ta: ‘Ngo sool la aarmnvn ui 
tulungam ruqxa xoodu dvn hoo vc apybo tulungam mwp pudu dvn, hoqgv aal 
loum deenam ngoqg bonam ngo nyiyum tayin.’ 

33Hvbsujaqkam sool-aram nvla relon ngo nyoyw wdul doodwb nyiky yinpv, 
Jerusalem mam bepa maab hoglo jaqkam nyiqry kaanbo akgon mengdwb 
nyiram. 

34Jerusalem ma Jerusalem ma! Ho nyiqry benbo tulungam mengdwb hoqgv no 
Pwnbog noqgab kanam tvl pui baqnboam no wlw hurx do! Poroq roqnv mwwg 
pocu tulungam alap uraho lobyum doognam hvbkalam ngo kam noqg ko 
tulungam hog hwdgo lobyum doog dvb mwwnum, hvbmabde nulv sam ngam 
nyidwb jimanum! 

35Kaato, sija nulug nammam ludum dumtw gvikun. Ngo nulam bedwn At Swg 
emin gab haanbo akam Pwnbov lvqc cito, hvl bed moodv haama deedib nulv 
ngam kaapa kuram.’” 

Luk 14 

Jisu Nyi Vcbo Ak Mwpnum 

1Doonu dvk aal golo Jisu Parisi tulug Koibo akgonwg namho dvnam dvtab 
haaikam nyi tulungv Jisun rodul doonum. 

2All alaqngv goonbo nyi ak Jisug dookub haanum. 

3Jisu Pvvb tomswrbo nyi tulungam la Parisi tulungam benum, “Ngulug Pvvbv 
Doonu dvk aalam mwp dvb dood nvi yv ma dooma dvn?” 

4Hvbmabde bulv agam gamgkam birwq maanum. Ho Jisu nyi akam nootunum, 
mwam mwpnum, hoo kanam kunum. 

5Kokw so mwv bulam benum, “Nulug ko tuupv maalo svv hvvbv iss sokum urab 
Doonu dvk aalam holwq baloqkam, mwam Doonu dvk aal kujaqkam nyebia 
alwb pulin ram yv?” 

6Hvbmabde bulv mwwg toxnam mam birwq maanum. 

Nyiin Nyubam Anya Nyanam 

7Nyiin ata go mwlwngam dook alboam xuqdunam mam Jisu kaapa tvl mwv 
hoqgab soq doocnam sam bul mwlwngam bekinnum, 

8“Hiyv akgon nulam nyem naal durum kob dogoq goqba nyiloqkam, dook albo 
ho doomab. Hoggab hiyv cengdwn nam hilayab koi yaanbo nyiam kam dogoq 
goqkam supa yv, 

9Kokwngam nunyi vnyiam dogoq goqnbo akv haalayil nam bvkam suiyv, 
‘Mwam soq dook sam jito.’ Ho no hvnyw layil ked haty ho doodwb nyitayin. 

10Hvbmabde nam dogoq goqi nyiloqkam, wgdvl ked haty ho dooto, hoo nam 
dogoq goqnbo akv haabnv nam bei nvp, ‘Ajinv odumg dook yaab caan.’ Ho noqg 
lvgab dooba nyanbo nyiin mwlwg agaho nam xidwb nyitayin. 

11Hoqgab hiyv atam atv ab bokum algob mwwsbo akam anyo kocaqdvb 
mvtayin, hoo hiyv atam atv anyo kocaq gob mwwsbo akam ab bokum algob 
mvtayin.” 

12Kokw so Jisu mwam dogoq goqnbo akam benum, “Sool lvpag maalo ariyumg 
okum amaqkam, noqg ajin tulungam, ho noqg vbw-bor tulungam, ho noqg 
nyiin-orum tulungam ho gutu-gorag nyetbo nyi tulu ngamkam dogoq goqmabv 
hoggab hiyv cengdwn bulv kam nam dogoq goqlwq kalam tai hoo no dwlwq 
kalam gvdwb nyis yico. 

13Hvbmabde no okum amaq nyib nyiloqkam jwwgw tulungam, hungku bo 
tulungam, lvca bo tulungam, nyiqca bo tulungam dogoq goqto. 

14Ho bulv nulam dogoq goqlwql dwlwq gvnyiram ho no hemp poky dvb 
nyitayin hoqgab albo nyi tulungam sig hoqgv turkur dvb mvikam Pwnbov nam 
kam dogoq goqlwq kalam tayin.” 

Durum Pootam Doocnam 
(Mt 22:1-10) 

15Tebol hoq doonbo nyi akwn sam tatwl Jisun benum, “Hiyv Pwnbog lvpwlo 
dvnam dvdy bo hvvjaq molo hemp podynam jaqkv!” 

16Jisu mwam benum, “Nyi ak durum poot alwb durum ak rumnum, mwv nyiv 
vijaqg dogoq goqnum. 

17Kokw so durum dvd moodv haaikukam mwv mwwg nyera akwn benv mwwg 
dogoq goqnam nyi tulungam bemnum, hoocum nyatku, ho mwlwngam sija 
mwx-mvaq pakun! 

18Ho mwlw jaqkv lvkin gob akwn kokwb akwn axia tvbwk hvl xumrabnum. 
Otuq akv nyera akam benum. Ngo svpa—rongo rwqg rvpen, hoqgab ngo ham 
kaatab wdeen anya mwwpa gvdwl ngoqg xuml benum sam tatbv. 

19Akwn kalam benum, “Ngo svv dorngo rvpen, hoqgab bulam ngo mvka nata 
deen, anya mwwpa gvdwl ngoqg xuml benam sam tatbv.’ 

20Akwn kuiyiq benum, ‘Ngo nyem ak naada tvl doodwn, hoqgab ngo 
haanyiram.’ 

21Hoq nyera akv wkur banv mwwg atam soq pui sam mwlwngam bekinnum. 
Ho nam at akv hang lengnv mwwg nyera akam benum, ‘No vnwqb pamda vlib 
lengdvl jwwgwbo tulungam, hungku bo tulungam, nyiqca bo tulungam la lvca 
bo tulungam soqb boa ta.’ 

22Kokw so hoq nyera akv benum, Atv noqg gaml jikjaqb nyipa kun, hvbmabde 
hvraqb dookv vigo dooxiq do. 

23Hoqgab At akv nyera akam benum, vly paada bvla vly baanyob lengdwl ngoqg 
nammam bwwr mvdwb nyi tulungam haam dvb goqta. 

24Hoqgab ngo nulam bedwn, soq dogoq goqnam nyi tulug akgon kam ngoqg 
okum hoq dvsam dvla deema!’” 

Buu Swwdwb Kor Joonam 
(Mt 10:37-38) 

25Kokw so doolwg nyi pvtw go Jisug lvgab wmin gvnum mwv nyikur banv 
bulam benum, 

26“Atwg abam, atwg annam, atwg nywxwngam, atwg koam, atwg vbw 
mwlwngam atam kam hog hvvtw maadwn hvl mwwma deedib hiyvkam ngoqg 
dookub haanbov ngoqg buub swwnyiram. 

27Hiyvkam mwwg atwg daapongam jool ngoqg kokwb wma baloqkam ngoqg 
buub swwnyiram. 

28Nulug pengko ho hiyv nyiv nam mvdwb mwwb nyiloqkam otuqcob doal; hog 
hwdwg hiqdwb nyitayin hoqgv ham mvnya naadwb twngk dood nvi yv dooma 
dvn ham kaadwb nyidwn. 

29Nam doopiam mvxo kokwngam mwv nammam mvlin nyomab nyib 
nyiloqkam, hiyv cengdwn kaaya bo nyi tulungv mwam nyirnyi-nyirya dvn. 

30Bulv betayin, ‘Soq nyi ak si nammam mvrab aptvl mvnya nyokma!’ 

31Ho lvpw at asaq lvgab lvpw at ak nyob patab wrab yin lwwyw lwng sipai 
tulungam bool wg layil lwwyw camnyi sipai tulungam nyob pvrwq dvb nyita 
yin yv ma nyiram, otuqcob dool sam hoggub jaq mvtayin ham mwwdy maanbo 
lvpw at hiyv doodwn? 

32Mwv nyob pvrwq nyoma baloqkam, mwv daaxar xarnbo kanam nvmlwqtvl 
swrsomalo jaqb twiyw padwb toxtayin. 



1886 

 

 
Nyishi 

© 2016 Bible society of India. 
 

 
 

 

33Hoq hvbkalam, Jisu bitup kunum, “Nulug pengko lo hiyvkam mwwg hog 
mwlwngam ludum dumnya maad deedib mwv ngoqg buub swwnyiram. 

Niqtuq Doomabo Al 
(Mt 5:13; Mk 9:50) 

34“Alv alsudwn, hvbmabde alv atv atwg tiinam mam niim baloqkam hoggv sam 
tiikur dukub mvnnan dookma. 

35Ked gab si yaajaqkam al kamadvn, ho nwmw nwsin gabkam alkuma, hoqgab 
sam hurpaq gvdkun. Tagabto, hiyv nyuru gvdwn hv tato!” 

Luk 15 

Sviya Niinbo 
(Mt 18:12-14) 

1Lok aal golo gvda nyooga kokar bov la nwd xipa maanam nyi tulungv Jisug 
tomswrnam mam tatab haanum. 

2Parisi tulungv la Pvvb tomswrbo nyi tulungv budum-bvraml benum, “Soq nyi 
aksi nwd xipa maanam nyi tulungam ocuqpaqlal bulam svgagvrwql hoo bulug 
lvgab dvba dvn!” 

3Hoqgab Jisu soq gonsam bulam doocil benum. 

4“Nulug hiyv akgon mwwg sviya lwwg hoqgv sviya dorgin niib nyiloqkam mwv 
hog bvxeq nyidwn? Mwv camkiya leq kiya gon ww hwwtaqlo roop pel niinbo 
sviya doram meepa maady deedib meekar dvn. 

5Mwv mwwg sviya niinbo doram meepa yukam atv gorbw lo joocal nammwb 
joal haag dukun. 

6Ho mwv hemp kunv mwwg gutu-gora lo ajin tulungam goqkum banv bedwn, 
‘Ngo ngoqg sviya niik boam kaapa pakun, hoqgab nulv ngoqg lvgab hwnyir-
hvmar soogdvl hemp pomin gvto!’ 

7Hoq hvbkalam ngo nulam bedwn, camkiya leq kiya nyedarbo nyi tulu gab 
hemp podynam mam hilayab nyic nyia hoqgv mwwkur laikul hookurbo nyi ak 
gab ao gvda tol Pwnbov hemp pobin yaadwn. 

Niinbo Tayin 

8“Ho nyem akwg rup tayin tvqyw hoqgv taqgin niim baloqkam mwn hoggub 
nyidwn? Mwn mur toul svmpwq pwql niinbo rup taiyinam meepa maady 
deedib nam nvmpwngam miyum doomab hindy jaqb meekar dvn. 

9Hoo mwn niinbo taiyin taqham meepa yukam hemp poknv mwwg ajin 
tulungam la gutu-gora lo doonbo nyi tulungam lvkin gob goqkum goqpa banv 
bedwn, ‘Ngo ngoqg niinbo taiyin taqham meepa pakun, hoqgab nulv ngoqg 
lvgab hwnyir hvmar soogdvl hemp pomin gvlabv!’ 

10Hoq hvbkalam ngo nulam bedwn, nyic nyia bo akv mwwkur laikul hookurbo 
nyi ak gabnvl Pwnbog gumtw tulungv hemp podwn.” 

Niinbo Ko Tuup 

11Jisu benum, “Ko tuup vnyig doogbo nyi ak doonum. 

12Ko tuup anyo akv mwwg abam benum, ‘Ab noqg galoqkv ngoqg gumn-ran 
naadynam mam sool ngam jilakub.’ Hoqgab ab akv mwwg gumnam mvpin 
mvral ko tuup vnyiam jinum. 

13Aal loonyi loum kokw so hoq ko tuup anyobo akv mwam gumn pengnam 
mam twngkwb puqnv nammam apaqpel aado gvda golo wbnv sooxianum. 

14Mwwg gumnam mwlwngam sooxia kalam twqda, hoq gvdaho dwr poot jaqg 
wnum. Hoqgv mwv hog loomatwqb vs-axaq gob nyinum. 

15Kano hvngwrb ceceq jaqb hentwr kaanyib hengam gab mwv hoq gvda hoqg 
nyetbo nyi ak lvgab bon nyijo dvb mwv atam tomgaql yvnum. Hoq nyetbo nyi 
akv mwam mwwg iriq torabpam svpa pataq golo kaal yvg yaatwk hvl 
kanamnum. 

16Kanol iriq hoodynam mam dvdwb nyisbakam mwam hiyvkam hog gokam 
dvdwb jimanum. 

17Kokw so mwv atv mwwdar kunv hvl benum, ‘Oa ngoqg abwg namlo nyijobo 
tulungv dvla maadwb dvs twwsv dooiyo deen, hvbmabde soolo si ngo kanob 
sika-sikal simin dooiya dvn! 

18Ngo gorab gvdwl abwg dookub wnwq gvdwl hvl beka sutayin, “Abv Pwnbo 
gvla noqg kaagaho ngo nyic nyia nyit kuba. 

19Noqg kov hvdwb ngo sija hog doog kuma. Hoqgab noqg nyera akgon du 
hwiywb ngam doog tvb.”’ 

20Hoqgab mwv gorab kunv mwwg abwg dookub wknum. Hvbmabde mwwg 
abv mwam hvraqb aado ho hoodul doodwb kaapa twqx kalam mwwg hangv 
biinv wrwq banv mwwg lwwpongam gwrgabtvl moopupnum. 

21Ko akv nvl begamv, ‘Abv, Pwnbo gvla noqg kaagaho ngo nyic nyia nyit kuba, 
noqg kov hvdwb sija ngo nyikma.’ 

22Hvbmabde, ab akv mwwg nyera tulu mwlwngam benum, ‘Nyebia jaqb 
lvvywbo nit vj rumg vnwqb bwato, hoo ham mwam koomto, hoo mwwg alaqho 
lvqc pilwqto hoo mwwg lvpia ho luxuq lo gvmto. 

23Hoo dwjw jwpup paqnbo svv hvvdo doram patabto, hoo ngul mwlwngv dvg-
twwg dvl soomin nyirmin tuj. 

24Hoggab ngoqg ko akv sipe kulakam turkur pakun; mwv niiknum, hvbmabde 
kaapa pakun.’ Hoqgab bulv soomin nyirmin soorabnum. 

25“Hvbmabde soqsam nyidul doodu dvkho mwwg ko tuup vbw akv rongo ho 
yvleqnum. Kokw so mwv nam ogumb wnwq yukam, mwwg namho soomin 
nyirminl soodul doonam mam tapanum. 

26Hoo mwv nyera akgon goqnv toxnum hognvkv yu nam uraho nyidu dvn? 

27Nyera akv birwqnum, ‘Noqg bor akv nammwb hookur paku, hoo mwam sima 
dormab kaapa pookur ko-gab, noqg ab dwjw jwpup paqnbo svv hvvdo doram 
patab pakun. 

28Ko tuup vbw akv nam urab haama jaqb haaxaq xaql agaho doqtu ko-gab ab 
akv lengnv namrab haatwk hvl maanyoqnum. 

29Hvbmabde ko tuup vbw akv abam hvl birwqnum, ‘Abv, kaato, anyojaq hoqgv 
sija godab ngo nyera swwnv ngo noqg bonam nyitkun, hoo lokjaqkam benam 
mam ngo tamab nyima pan. No hognvkv ngam lok jikanum? Ngoqg ajin orum 
lvgab soomin nyirmin mvdwb sibin dorjaqkam no ngam nywywngam jika 
maanum. 

30Hvbmabde, noqg soq ko ak si noqg swwnam gumn mwlwngam hwwmab 
meqjo bo nyem vxy lvgab nyikar yvnbo akv nammwb hookur ko-gab, mwam ya 
no soolo dwjw jwpup paqnbo svv hvvdo doram pal soomin nyirmin nvgdvn!’ 

31Ab akv birwqnum, ‘Ngoqg kov no looxiam ngoqg lvgab namsi dooba do ngoqg 
hog mwlwngv noqg kvda gab doodkun, 

32Hvbmabde noqg bor anyo akv sipe kulakam turkur paku, ho niipe kulakam 
hookur paku, hoqgab lak, ngulv soomin nyirmin nyidul doodwn.’” 

Luk 16 

Hingw Maadwb Gwwlyw Kaaiya bo 

1Jisu mwwg buu tulungam benum, “Mwwg gumnam kaaya mvdwb nyetbo nyi 
akv kaaya bo ak doognum hoq nyet akam mwwg twngkam kaaya bov sooxia 
gvdwk hvl sornum. 

2Mwv mwam goqa banv benum, ‘Noqg bvrwqkam ngo soq sib tapa gvdwn? 
Ngoqg gumnam noqg bvvnam hvdam jopwb hwwg dukul jipe kub, hoqgv no 
ngoqg kaaya bob doonyi kuram. 

3Hoo kaaya bo akv atv atam benum, ngoqg atv ngam bon hoqgv apaq mvdwb 
beg yuku ho ngo hoggub nyita yukun? Ked habdwb ngoqg ator dookma, hoo 
kogaq dvb hvnyw mwwpa do. 



1889 

 

 
Nyishi 

© 2016 Bible society of India. 
 

 
 

 

4Ngam ngoqg bon hoqgv apaq yukam, nyi tulungv bulug namlo ngam lookam 
twqto hoqgab ngo hogam nyitayin, ham sija ngo ceng paku.’ 

5Hoqgab mwv mwwg at galo ceenyiabo tulungam goqa banv otuq akam 
toxnum, no ngoqg atam hog hwdgo jisv doodwn? Kaaiya bo akv benum, 

6‘Olib kuty uppum lwwg jisv doodo.’ Kaaiya bo akv mwam benum, noqg xeqpwl 
apnam potangam naag dvl vnwqb doog dvl camng go hvl xeqto.’ 

7Ho mwv asaq akgon benum, ‘No hog hwdgo jisv doodwn?’ Mwv benum, ‘Wtw 
am igin lwwg. Ho mwv mwam benum, ‘Noqg xeqpnam potangam naag dvl 
campiin gob xeqto.’ 

8Ho mwwgw maadwb nyinbo kaaya bo akv niqtuq dooma dvb nyigam gab, 
mwwg atv mwam paqnum, hoqgab soq gvda soq nyi tulungv huto nyi tulungam 
hilayab nyixiaq dvn.” 

9Hoo hvraqb Jisu benum, “Ngo nulam bedwn, nulug nyet swwnam lvgab nyet 
loq nulug at gab ajin jinto, soq sib nulug nyet swwnamv wnya yukun nulam 
nwrba cwtam swwgwg namho albv haato hvl loorwq tayin. 

10Hiyv vcwr ko bvvnamho mwwjw dvb nyibaloqkam koi alwb bvvnam mam 
kam mwwjw dvb nyitayin hoo hiyv vcwr ko bvvnamho mwwjw dvb nyima dvn 
koi alwb bvvnamho kam mwwjw dvb nyiram. 

11Hoqgab nulv gvdag gumnam hindib mwwjwl bvvma baloqkam nulam jvqtw 
nyet loodangam hiyv mwwjw dvb nyitayin? 

12Hoo nyi gumnam bvvm dvb jinam ho mwwjw dvb nyima nyiloqkam hiyv 
nulam nulug atv gumnam alaqho gvqlwq jitayin? 

13“Hiyvg nyerangv at vnyig nyerab swwnyiram hoggab mwv akwn mwwiyum 
yumxia tayin hoo akwn ham aby botayin, hoo mwv akwn doog twqtwl akwn 
ham apaq xaatayin. Nulv Pwnboam la nyetam vnyi bwbwngam nyijiq nyoram.” 

Jisug Niitin Tinam 
(Mt 11:12-13; 5:31-32; Mk 10:11-12) 

14Hog mwlwngam tanya tvl twngk abybo Parisi tulungv mwam nyirnyi-
nyiryanum, bulv twngkam abynum. 

15Jisu bulam benum, “Nulv lak nyi tulug agalo atam atv nyedar yaagub kaakin 
bo nyi tulungv, hvbsujaqkam Pwnbov nulug hangam cengdwn. Hoggab 
hognvkam nyiv xitor torlw yaagub xigdvn hv Pwnbog kaagalo hog hvvtw 
bvkam nyima dvn. 

16“Mojes pvvb la nyiqry benbo tulug xeqnamv Jon Baptist swwcanam xaqb 
niqtuq doonum, hoq jaqgv Pwnbog lvpwg Tugu Puiyam betam pakun, Hoo vcw 
atv raijaqb hoq urab haadwn. 

17Hvbmabde Pvvb lo xeqpwl apnam vcwr pajaq gokam yuumam lingsam 
doonyi poolv la swcw nyodongv wleqnamv alyadwn. 

18Hiyv nyi atwg nywxwngam apaqpel nyem asaqkam nyem naab nyiloqkam 
mwv nyiig nywxwngam nyireq dvn, hoo nyega axanam nyem mam naanbo nyi 
ak nyiig nywxwngam nyireqbo hvb nyidwn. 

Nyet Nyi Ak la Lajaras 

19“Nyetbo nyi ak doonum, mwv mwlwngam alyanbo vjam kootwl dvp twwiyin 
alwb dvl-twwl looxiam nyeram yaagub nyil swwnum. 

20Gv dorpw lo un-tar rooxob gvnbo Lajarvk hvl benam nyi jwwgwbo ak hv 
mwwg viyap yabg ho doonum, 

21Mwv hoq nyet nyiig tebol hoqgv yoql bo vcin cincwr tulungam dvl hang 
xumtws mwwnum, hoqgv iky tulungv haabnv mwwg unnam yaqxaqnum. 

22Jwwgwbo nyi akv siknum hoo mwam ao gumtwngv ao lvpwb Abraham gv 
dvmin-twwminko ho baqpnum. Nyet nyi akv kam siknum hoo mwam svma 
liiknum. 

23Hvbmabde ig-oram gvdaho mwv hentwr lwwywngam hindu tvl kaanv aado 
ho Abraham Lajarasnvn mwwg haabo ho doog dvb kaapanum. 

24Hoqgab mwv mwam goqnv benum, ‘Ab Abraham ngam anya mwwpa gvdwl 
Lajarg lvqcw niqtuqho ngam isslo nyiabam tvl ngoqg lyol sam xwql gvdwl 
xwqyaq mvdwb mwam soqb kanam tvb, hoggab soq wm moily so ngo hentwr 
hindu dvn.’ 

25Hvbmabde Abraham benum, ‘Ngoqg ko tuupv mwwgab tvka, noqg swwca de 
aalho no jamp jaqb swwnum, hoq hvbkalam Lajaras hentwr henl swwnum 
hvbmabde noqg hentwr henl dooikam mwv sija so jamp pominl doomin dvn. 

26Sam betlakam ngul gvla noqg lvpaho pakam koi albo kamg mvpnamv 
doodwn, hiyvkam soqgv noqg dookub rabdwb mwwnbo tulungv hoq kvtinho 
rabnyiram hoqgv hiyvkam aloqgv ngulug dook kvtin so rabnyiram. 

27Nyetbo nyi akv benum, hvbnyiloqkam ab nam ngo mvnyi-moiyul bedwn, 

28ngoqg borv ang-go doodwn bulam soq hentwr henk gvda so haam mvmadvb 
bulam bidil bekin mvdwb Lajarasnvn ngoqg abwg nammwb kanam nvmlwq 
tvb.’ 

29Hvbmabde Abraham benum, ‘Bulam bidil bekin mvdwb noqg bor tulungv 
Mojes nvla nyiqry benbo tulungam doog gvdwn, bulv hog hvla xeq bedwn ham 
noqg bor tulungam tamto.’ 

30Nyetbo nyi akv birwqnum. ‘Hvb maas lak Ab Abraham! Hvbmabde sinbo tulu 
hoqgv hiyv akgon gorabl bulug dookub wb nyiloqkam hoomo lo bulug nyic nyia 
hoqgv mwwkur tayin.’ 

31Hvbmabde Abraham birwqnum, ‘Bulv Mojes gvla nyiqry benbo tulug agam 
mam tama baloqkam, sinbo tulug pengko hoqgv hiyv gorab sujaqkam bulv tvjw 
ram.’” 

Luk 17 

Nyic Nyia 
(Mt 18:6-7,21-22; Mk 9:42) 

1Jisu mwwg buu tulungam benum, “Nyi tulungam nyic nyia nyig wgbo tulungv 
nyiky dvb doodwn hvbmabde bulam hvb nyimdvb jiya bo nyi akgab hvkam 
bvxeq hentwr jaqkv! 

2Soq nyi si soq anyo tulug ak yaiya gon nyic nyia nyimdvb jimmam lingsam 
mwwg lwwpo ho wlw lo dembaq tvl sa-svlo urab hurlwq hindwn. 

3Nulv atv atam hvvmin suto! Noqg borv nyic nyia nyid nyiloqkam mwam yolu 
ruqto, hoqgv mwv mwwkur baloqkam mwam kol xaqb axia jitku. 

4Aal lookinam mwv noqg ceebiob kvn gob nyic nyia nyibaloqkam, hoqgv lwx-
ceram mwv noqg dookub haal ngo mwwkur dukun hvl bebaloqkam no mwam 
kol xaqb axia jidkub nyidwn. 

Mwwjwnam 

5Hvvky tulungv At Swn benum, “Ngulug mwwjwngam koi yaadwb mvtwb.” 

6At Sw birwqnum, “Ywwm aaxy hwdgokam nulug mwwjwngv koi baloqkam 
nulv soq malbari svvn sam, no atv busuq gvdwl buuxa to hvbnyiloqkam hoqhv 
nulug gaml jikub tatayin. 

Nyerag Nyidynam 

7“Nulug pengko ho hiyv akgon hvl benbo doomanyiloqkam sviya rvkybo nyera 
akam mwv rongo hoqgv haada kalam, no hvl bed nvi yv, vnwqb haagdvl noqg 
dvnam mam dvla? 

8Hvbmabde mwv mwam hvl ya betayin, vjlo hingkib kootwl ngoqg dvs-twwsam 
mwx-mvaql ngam kaaya yaal dooiya to, hoq kokwngam no noqg dvs-twwsam 
dvt-twwto. 

9Mwwg gamlam tagam gab mwv nyerangam paqyalinco paqd nvi yv? 

10Soq luukin si nulug lvgab doodwn hwdlo nulv hog mwlwngv nyibam yukam 
nulam hoqhvb betwk hvl bekinnum, ‘Ngulv hog hvvtw-pvbw maanbo nyerangv, 
ngulv ngulug bonam nyitkun.’” 

Jisu Tviyiq Nyinbo Nyi Wyw go Mwpnum 

11Kokw so Jerusalem daiyab wikam Jisu Samariya gvla Galilig lvpa jaqb wnum. 

12Hoqho mwv nampam pamg golo haanum, ho tviyiq nyinbo nyi wyw taqtgo 
mwam wrwqnum, bulv doqtu tvl, 

13Sogoqnum, “Jisu Bir ata! Ngulam anya mwwpa tvb!” 

14Jisu bulam kaapa tvl benum, “Wgdvl nyub tulungam nulam kvvdy kota.” 
Lamtaho wdul doodu dvkho bulug vcv alkunum. 

15Bulug akwn mwam aldvb mwp kunam mam kaapa tvl wkur kunum, 
Pwnboam vcjaqb paqnum. 

16Mwv atv Jisug lvpia lwkw kedho maajo tvl mwam paqnum, hoq nyi akv 
samariya nyiv. 

17Jisu benum, “Nyi wyw taqtam mwp tukun, kiya gon hoglo yu? 

18Hoggab yu soq nyoodo nyi akin ciqnyi si Pwnboam paqtab wkurnum?” 

19Jisu mwam benum, “Gorab gvdkul wnku; noqg mwwjwngv nam al dukub 
mwp pakun.” 

Pwnbog Lvpw-Haty Haadynam 
(Mt 24:23-28,37-41) 

20Parisi ata go Pwnbog lvpw-hativ hwdlo haatayin hvl Jisun toxnum, Mwwg 
birwqnamv, “Pwnbog lvpw-hativ kaapa dvb haaram sulak! 

21Hiyvkam beram, kaato, siilak!’ ho vlak! Hvbmabde Pwnbog lvpw-hativ nulug 
pengko lo doodwn.” 

22Kokw so mwv buu tulungam benum, “Aal golo nulv Nyia Ko Tuupwg aal loog 
gon kaapa dvb mwwby tayin, hvbmabde nulv sam kaapa nyoram. 

23Hoo kaato, vlak doodwn!’ ho ‘Kaato, siilak doodwn!’ Hoqhvb beikam ham 
kaatab bulug lvgab wmabv. 

24Taiyamv doonyi-pool taqc gon hoqgv bioqlin yukam doonyi poolwg taqc gon 
kalam hutongv jardaq dvn, Nyia Ko Tuupv kam, mwwg aalam hoq hvbkalam 
nyitayin. 

25Hvbmabde otuqcob mwv hentwr henl soq hotam soqg nyi tulungv haqxia 
yinpv. 

26Noag swwca de mood ho nyinam hvbkalam nyi Ko Tuupwg aalv kam hoqhvb 
nyitayin. 

27Nyi mwlwngv dudul twwdul hoo nyem nyega noodu nyanum hwdlo Noa hulu 
urab haaknum hoo bulam diidwr issiv toa kunv bulam twrknum. 

28Soq si Lotwg swwca de moodho nyinam hvbkalam nyitayin. Nyiicw-nyiitv 
dvmin-twwminl, rvmin-puqminl, vly liiminl hoo namlo poodu nyanum. 

29Hvbmabde Sodom hoqgv Lot lengd aal lookin twqda ho doa tologv wmv la 
gubiaqbo nyodongv hol kunv mwlwngam twryum kunum. 

30Hoq hvbkalam Nyia Ko Tuupwg aalam kaapa yukam nyitayin. 

31“Hoq aalam hiyvkam mwwg nam lvvglo doon bov mwwg dvrab pam naatab 
mwwg nam urab haanyiram, hoqgv hoq hvbkalam hiyvkam rongolo yvnbov 
nammwb wkur lakram. 

32Lotwg nywxwngam mwwpato. 

33Hiyvkam atwg swwgam ywwt ywwdwb mwwd nyiloqkam mwv sam nyim 
tayin, hvbmabde hiyvkam atwg swwgam niimbov ham ywwt ywwtayin. 

34Ngo nulam bedwn hoq aiyam nyi vnyi go kark akin hoq lvkin gob yubk boam, 
akwn naal wgtayin, akwn apaqtayin. 

35Nyem vnyi go lvkin gob dux xudul yvyi nyiloqkam akwn naal wgtvl akwn 
apaqtayin. 

36Nyi vnyi go lvkin gob rongo ho yvi nyiloqkam akwn naal wgtvl akwn 
apaqtayin. 

37Buu tulungv mwam toxnum, “Hoglo yu At Sw?” Jisu birwqnum, “Hogloq ho 
svmangv doodwn hoqho poaqkv pumkum tayin.” 

Luk 18 

Xwwmy Ak la Nyegam Belaqboam Doocnam 

1Kokw so bulam hang homa jaqb xumkil doom dvb Jisu bulam doocnam sam 
bekinnum. 

2“Nampam pamg golo Pwnboam bos maanbo hoo hiyamkam modu duma bo 
nyegam belaqbo nyi ak doonum. 

3Hoq nampam pamkin ho xwwmy ak doonum, mwn mwwg dookub haadaq 
kvlaqnv mwwg bek-nyik dvb mvnyi-moiyul benum, ‘Ngoqg ceebio nyi tulu 
hoqgv ngam svka tvb!’ 

4Meeg oyu gob nyegam belaqbo akv tvmwnum, hvbmabde kokw so mwv atv 
atam besnum, ‘Ngo Pwnboam bos soma ho nyiam kam modu maasu, 

5hvbsujaqkam soq xwwmy ak si ngam bidwq-bekdo, ngo mwnwn jvqtwngam 
jitayin, hvbmab nyiloqkam mwn haadaq kvlaql ngam bidwq-bekwl bidul doota 
yi!’” 

6Hoo At Sw benum, “Hoq kam dvn bog nyegam belaqbov benam sam tagabto. 



1894 

 

 
Nyishi 

© 2016 Bible society of India. 
 

 
 

 

7Sija svka taab mwam aal-aiyib xabn bo mwwg nyi tulungam hengl Pwnbov pw-
hwwma tai nvi yv? Mwv bulam svka dvb nyinyiaq bvcaqb pw-hwwtayin yv? 

8Ngo nulam bedwn mwv bulug ceebio ngam haal pw-hwwtayin hoqgv sam 
nyebia jaqb nyitayin. Hvbmabde Nyia Ko Tuupv haaiyam, mwwjwngam swcw 
nvg aoso kaapa tai nvi yv?” 

Parisi Tulungam la Gvda Nyooga Kokar boam Doocnam 

9Kokw so atam atv alv subo mwws banv asaqkam muiyum yumnbo nyi 
tulungam Jisu soq doocnam sam bekinnum. 

10“Nyi vnyi go xumtab xumk nammwb wnbo bulug akwn Parisingv, hoo akwn 
hv gvda nyooga kokar bov. 

11Parisi akv daqtwl cooikab xumsnum, Pwnboa, ngo nam paqdwn ngo hiyvg 
hvbkam rvvsw maadwn, nyibum nyiyiq maadwn, nywxw-nyol bwwxin bob, ho 
gvda nyooga kokar bo hvbkam nyima dvn. 

12Ngo haptangam loonyi gogaqb dvma twwmab dery reel doodwn; hoqgv 
ngoqg door-tvk hoqgv jidynam akam jidwn. 

13Hvbmabde gvda nyooga kokar bo akv aado ho daqgin tvl mwwg vnyiqkv doa 
ao bvkam koodu dvb hampeq maanum, hvbmabde atwg hangam kwdin kwdin 
banv benum, ‘Pwnboa, ngo nyic-nyiya bo akv, ngam aya mwwpa tvb!’ 

14Ngo nulam bedwn, soq nyi ak siilak, nyi akwn hvvma Pwnbov xitkul nammwb 
wknum. Hoggab hiyvkam atv atam koigob mwwn boam mwam anyo dvb 
mvtayin, hvbmabde hiyv atv atam anyo dvb mwwsbo akam koi dvb mvtayin.” 

Jisu Himy Anyongam Lvqc cinam 
(Mt 19:13-15; Mk 10:13-16) 

15Kokw so ko anyo tulungam mwam alaq gvbw mvmdvb nyi tulungv bulam 
Jisug dookub boanum. Hvbmabde buu tulungv ham kaapa tvl bulam yolu 
ruqnum. 

16Hvbmabde Jisu himy tulungam mwwg dookub goqbanv benum, “Himy 
tulungam ngoqg dookub hvvnwq mvmto! Bulam bitur maab hoggab Pwnbog 
lvpwngv soq svk tulu gab doodwn. 

17Jvqtw jaqb, ngo nulam bedwn, hiyv lajaqkam Pwnbog lvpwngam anyo hvb 
svgagvrwq maadwn hv hoqb haanyiram.” 

Nyetbo Nyi 
(Mt 19:16-30; Mk 10:17-31) 

18Juhudi tulug lvpw ab ak mwam toxnum, “Albo Tomswrbo, ngo hoggub nyil 
nwrba cwtam swwgam kaapa tayin?” 

19“No hoggab ngam albob bedwn?” Jisu mwam toxnum. “Pwnbo lvvg alo 
hiyvkam almadwn. 

20No birwl apnam mam cengdwn, nywxw-nyol bwwxin maabv, nyi mengmabv, 
dvco maabv, vm mvvmabv, noqg ab anam modul swwto.’” 

21Nyi akv birwqnum. “Yaapa hoqgv jaq ngo soq mwlw birwl apnam sam bugil 
swwca yin.” 

22Jisu sam tatwl mwam, benum, “No sija godab nyis ak doodo. Noqg hog 
swwnam mwlwngam puqg dvl jwwgwbo nyi tulungam horta, homolo ao gvda 
tol noqg nyetv dootayin ho haato, hoo ngoqg kokw kokwb wmin gvto. 

23Hvbmabde mwv nyet alwb swwgam gab nyi akv sam tatwl mwwdwqnum. 

24Jisu mwwg mwwdwqnam mam kaatwl benum, “Pwnbo lvpwb haadwb nyet 
nyi tulu gab hwdjaqgo vs-axaqnam go! 

25Hoggab nyet nyi tulungv Pwnbog lvpwb haam mam lingsam svjinv peqs silo 
ukob gwwcoql wnamv wngam yaadwn.” 

26Sam tanbo tulungv mwam toxnum, ho nyiloqkam hiyv yu nyedarnam mam 
kaapa tayin, 

27Jisu birwqnum, “Nyi gab hognvkv nyila maadwn hv Pwnbo gab nyipw 
maadwn.” 

28Ho Pitor benum, “Kaato, ngulv ngulug nam rongo mwlwngam apaqpel noqg 
kokw kokwb wmin gvdwn.” 

29Jisu bulam benum, Vv, Ngo nulam sam bedwn, hiyvkam Pwnbog lvpw gab 
nammam, nywxwngam, vbw-boram, ab annam ho ko tulungam Pwnbog lvpw 
gab apaqpel ludum bov 

30soq swwca so ham hilayab kaapa tayin hoo kuiyum mam nwrba cwtam 
swwgam kaapa tayin.” 

Jisug Luum dvb Mwwg Sidynam mam Bekinam 
(Mt 20:17-19; Mk 10:32-34) 

31Kokw so Jisu buu wyw leq vnyiam boobwq layil bulam benum, “Tagabto! 
Ngulv Jerusalemb caatayin ho tolo nyiqry benbo tulungv Nyia Ko Tuup gab 
xeqpnam hog mwlwngv niqtuq lengtayin. 

32Hoggab nyoodo nyi tulug alaqlo mwam gvqlwq tayin, ho nyi tulungv mwam 
bej-bepar tayin hoo hvnyw-har dvb mvtayin, hoqgv mwam tacor curyaqtayin. 

33Hoo bulv mwam jwwmwql mvtayin, mwam mengtayin, hvbmabde mwv aal 
loum deen aalam lokta turkur tayin.” 

34Hvbmabde buu tulungv soq benam sam vcwr gokam tacin maanum. Hog 
nvkam benam hoq niqtuqngam bulv cengmab doonum, hoqgv Jisu hog hvla xeq 
bidul doonum ham bulv tacin maanum. 

Jisu Kokarbo Nyiqca bo Nyi Akam Mwpnum 
(Mt 20:29-34; Mk 10:46-52) 

35Kokw so Jisu Jerikongam ogum wnwq kunum ho nyiqca bo nyi ak lamta 
bviywrho dootwl kol doonum. 

36Hoq lamtab nyi tulug wnam mam tapa tvl mwv hoq pagoqkam toxnum, “Soq 
si hoggv yu nyidwn?” 

37Bulv mwam birwqnum, “Najaretwg Jisu soq daiyab wdul doodo.” 

38Ho mwv sogoql benum, “Debid Ko Tuup, Jisu nga! Ngam aya mwwpa tvb!” 

39Otuq daiyab daqnyiabo nyi tulungv mwam cooikab dootwk hvl yolu ruqnum. 
Hvbmabde mwv dwqdwq dwqdwq yab sogoql benum, “Debid Ko Tuup! Ngam 
aya mwwpa tvb!” 

40Hoo Jisu romol daqnv mwwg ogumb nyiqca bo nyi akam boatvk hvl benum. 
Mwv ogum wnwq yukam Jisu mwam toxnum. 

41“Noqgab ngam hognvkam nyit bvsv mwwdwn?” Ho mwv birwqnum, 
“Tomswrbo, ngo lokta kaapa nwwdo.” 

42Hoo Jisu mwam benum, “Kaato, noqg mwwjwngv nam mwp pakun” 

43Hoo dara mwv kaapa kunv Pwnboam paqnv Jisu kokw kokwb wnum, hoo nyi 
tulungv ham kaatwl Pwnboam Paqnum. 

Luk 19 

Jisu la Jakiyas 

1Kokw so Jisu Jerikob haabnv hoq gora lvpajaqb wdul doonum. 

2Hoqho Jakiyasvk hvl benam gvda nyooga kokar bo saab ak doonum. Mwv 
nyetnum 

3Mwv Jisun hiyv yu mwwl kaadwb mwwnum, hvbmabde mwv otu ama bo nyiib 
nyinum, hoqgv nyi rolungv mvqlw ko-gab mwv Jisun kaapa nyomanum. 

4Hvb nyigam gab mwv Jisun kaadwb mwwl nyi tulug wgab otuqb xarco banv 
taoq svvn golo geecal dooiyanum. 

5Kokw so Jisu hoq lamta agarho wnwq yukam koodul kaapa tvl Jakiyasnvn 
benum, “Jakiyas soolo ngo noqg namho dootayin, hoqgab vnwqb geepoq tuk.” 

6Jakiyas vnwqb geepoq kunv mwam ocuqpaqlaq kunv svgagvrwqnum. 



1897 

 

 
Nyishi 

© 2016 Bible society of India. 
 

 
 

 

7Sam kaanbo nyi tulungv budum-bvram berab nyanum, soq nyi si nyic nyia 
nyinbo nyi akwg nammwb nyiin wnkun! 

8Jakiyas daqrab banv, At Swn benum, “Tomswrbo, taiya to! Ngo ngoqg swwnam 
gumn pacgon jwwgwbo nyi tulungam jikur tayin, hoo ngo hiyv akgon galoq 
bibum wbuml hog ak naapa kunyiloqkam ngo ham mwam tompy yaago jikur 
taikun. 

9Jisu mwam birwqnum, Soolog aal so nyedarnamv soq nammwb haapa ku, soq 
nyi ak siikam Abraham gv ko hosiqkv, 

10Hoggab Nyia Ko Tuupv nyiin boam meegaql meepal ywwt ywwtab haanum.” 

Hun Twngk Kabaram Doocnam 
(Mt 25:14-30) 

11Hoqho nyi tulungv soq benam tulu sam tal doonum, mwv Jerusalem ogumho 
wnwq yukam hoqho bulv Pwnbog lvpwngam vnwqb oyu maadab haata ywk 
hvl mwwnyianum. 

12Hoqgab mwv benum, “Xinam nyi ak lvpw atwb mvklayil nammwb hookur 
dukub gvda aado golo wnum. 

13Mwwg wma daab mwv mwwg nyera wyw go goqkum banv bulam vcw atam 
hun twngk hoq borsaq twqb jinv bulam benum, ‘kaato, ngo wleq deeso nulv soq 
lvgab mwwjwr jwrg dvl kor mvnya ya.’ 

14Hvbmabde, mwwg at gvda nyi tulungv mwam mwwiyum yumxianum, 
hoqgab daaxar xarnbo tulungam kanam nvmlwq banv benum, ‘Ngulv soq nyi 
aksam ngulug atwb swwmram.’ 

15Hvbmabde xinam nyi akam lvpw atwb mvknum. Mwv wkur yukam twngk 
jinam nyera tulungv bulv hog hwdgo mwwjwr jwrknum ham cengdwb hookum 
mvdwb gaml jinum. 

16Ho otuq akv haabnv benum, ‘At Sw, ngo noqg ngam twngk jinam bar lvgab 
ngo hun twngk bvrywgo mwwjwr jwrlin pakun.’ 

17Hoo mwv mwam benum, ‘Vjaq bo, no albo nyera gonyi! Mvneqko lo mwwjw 
jwwl nyigam gab bopam pvmyw go ngo nam kaaya mvdwb aptayin.’ 

18Hoq kokwb nyera vnyi deen akv haabnv benum, ‘At Sw, no ngam jinam bar 
lvgab ngo hun twngk barg go mwwjwr jwrlin pakun.’ 

19Mwv soq aksam benum, ‘Nam bopam pamngo doog mvtayin.’ 

20Hoqgv nyera akgon haabnv benum, ‘At Sw, soq si noqg hun twngkam ngo vj 
tona golo kvsil puucwl apnum, no vdw albo nyiib nyigam gab. 

21Ngo bosnum, noqg ap maanam mam no naadwn, hoqgv noqg liimanam mam 
no naadwn.’ 

22Mwv mwam benum, ‘No almanbo nyera go! Noqg atwg agam lvgab ngo nam 
pw-hwwtayin! Ngo vdwbo nyi gonyi, hognvkam ngoqg naady maanam ham ngo 
naadwn hoqgv hognvkam ngo liimanum ham ngo naadwn, ham nyi no 
cengdwn. 

23Vv, hoq nyiloqkam, hog nyitwl no ngoqg twngkam nvn twngk noosu lo ap 
maanum? Ham nyinam gonyiloqkam, ngo nookur yukam laqbaqkam naataql 
ngo sam nookur kams paco.’ 

24Hoo ogumho doonbo nyi tulungam benum, ‘Mwwg galo hun twngk baram 
naagdvl bvrywgo doogbo nyera akam jito.’ 

25Bulv mwam benum, ‘At Sw, mwv twngk bvrywgo doog paku!’ 

26‘Ngo nulam bedwn, ‘Hiyv vigo doodwn mwam vi yaab jibwtayin, hvl mwv 
birwqnum. Hvbmabde hiyv dooma dvn mwwg galo vcir doonam mam naareq 
dvb nyitayin. 

27Hvbmabde sija, ngoqg ceebio tulungam hiyv bulug aoho ngam lvpw at gob 
swwm ramwk hvl benbo tulungam soqb boa gvdwl ngoqg kaaga so bulam 
mengto!’” 

Jisu Jerusalemb Hemp Pol Goqr rol Haanam 
(Mt 21:1-11; Mk 11:1-11; Jn 12:12-19) 

28Sam bexo kokw so Jisu bulug otuqyab Jerusalemb wdul dooknum. 

29Kokw so Olib ngvk hvl benam yorn ogumho doonbo Betpagiv la Betaniho 
mwv wnwq yukam mwv soq benam sam bilwq banv mwwg otuqyab buu vnyi 
gon kanam nvmlwqnum, 

30haabo poqtaq daiyag nampamb nulv wgdvl, hoq urab haaikam nywywngam 
nyi caol wka maanam svdam ak rwwtul apnam mam kaapa yin pv ham poqsuq 
gvdwl soqb boal haagta. 

31Hoqgv sam hoggab poqsuq gviyin hvl hiyv akgon nulam tox bvnyiloqkam 
mwam bekinto, ‘Nyiit at sam nyinsv ak doodo hvta.” 

32Ho kanamnam nyi tulungv wknv bulam Jisug bekjaqb kaqxab bulv hog 
mwlwngam kaapa kunum. 

33Bulv svdam koam poqsu yukam hoqg at tulungv bulam toxnum, “Hoggab sam 
nulv poqsuq gvdwn?” 

34Bulv birwqnum, “Nyiit at sam nyinsv ak doodo.” 

35Hoqgv svdam koam Jisug dookub boanum. Kokw so bulv at atwg vjam svdam 
aoho puup jitwl hoq aoho Jisun doomnum. 

36Hoo mwv wdul doonum, ho bulv bulug vjam lamtaho puup jinum. 

37Kokw so Jerusalemwg ogum wnwq yukam Olib yorn ao hoqgv ipoqko agarho 
mwwg buu mwlwjaqkv mwwg nyima vrr jaqb koi alwb nyis tulungam nyinam 
mam kaanbo nyi tulungv bulv vc alwb Pwnboam paqrabnv hemp ponum, 

38begamv, “At Swg eminlo haanbo lvpw atv molo lvqc cinam jaqkv! Ao gvdag 
swrsomalongv la yuunamv Pwnbo gab dooky nvka!” 

39Hoo nyi rolug pengko hoqgv Parisi ata go bulv Jisun benum, “Tomswrbo, noqg 
buu tulungam cooikab dootwk hvl yolu ruqto!” 

40Jisu birwqnum, “Ngo nulam bedwn, bulv cooikab doob nyiloqkam, soq wlw 
tulu si atv atv sogoq goqrab tayin.” 

Jerusalem gab Jisug Xabnam 

41Kokw so mwv ogum wnwqnv bopam mam kaapa tvl hoq gab xabnv benum, 

42“Swrsomalo gab hognvkv doodwn ham sool cengnam gonyiloqkam alpa! 
Hvbmabde sija no sam kaapa nyokram! 

43Hoqgab noqg nyemaq tulungv taqg-loosaqb gurum nwqtum tvl hwwiyiql 
nam doqtuml apdvk moodv haatayin. 

44Pwnbov haal ywwt goor ywwtab haanam moodam no cengmako gab bulv 
nam jopwb twryum tayin, hoqgv noqg sulu uraho doonbo wlw pwg jijaqkam 
bulv soq dook so apaq jiram.” 

Jisu Xumk Nammwb Wnam 
(Mt 21:12-17; Mk 11:15-19; Jn 2:13-22) 

45Jisu Xumk nam urab haabnv hoqho puqdul doonbo nyi tulungam bviywrb 
ruqlin xaanum. 

46Bulam benum, “Xeqpwl apnam dvrwqbo potalo Pwnbov bedwn, ‘Ngoqg 
nammam swgw gwwkumko namlongvk hvl bedwb nyitayin.’ Hvbmabde nulv 
ham dvco conbo nyi tulug lwwpwq yaab mukub paku!’ 

47Aal looxiam Jisu Xumk nam uraho tomswrnum. Nyub buda tulungv la pvvb 
tomswrbo tulungv hoo xilo bo nyi tulungv mwam mengdwb mwwnum, 

48Hvbmabde nyi mwlwngv mwwg benam mam tagab jinjin tal doogam gab hog 
bvxeq nyitayin ham bulv hendar maab nyinum. 

Luk 20 

Jisug Ab Bokumnam mam Toxnum 
(Mt 21:23-27; Mk 11:27-33) 

1Aal golo Jisu Xumk namho nyi tulungam Tugu Puiyam tomswrl bekin kidu 
yikho nyub budangv la pvvb tomswrbo nyi tulungv, nyi axa tulu lvgab haanv 
benum 

2ngulam bekin tvb, “Hognvk ator lvgab soq tulu sam no nyidwn? Hiyv nam soq 
tulu sam nyim dvb jinbov?” 

3Jisu bulam birwqnum, “Sija ngo nulam hog ak tox tayin ham nulv ngam bekin 
tvb, 

4Jonwg baptijum jinam hv Pwnbo galoq kvi yv ma nyia ko galoq kv?” 

5Hoo bulv hwwmin sunum, “Ngulv hog hvlayu betayin? Pwnbo galo, hvl ngulv 
beb nyiloqkam, hoqnyiloqkam hoggab yu nulv Jonnvn mwwjw maanum?’ 

6Hvbmabde ngulv mwam hvl bebnyiloqkam, ‘Nyi galoqkv hvl ngulv 
bebnyiloqkam,’ Jonnvn nyiqry benbov hvl mwam mwwjwbo nyi tulu si ngulam 
sidwb wlw hurx tai.” 

7Hoqgab bulv birwqnum, “Hogloqkv haasnum yv ham ngulv cengma.” 

8Hoo Jisu bulam benum, “Hoq nyiloqkam hognvk ator lvgab soq tulu sam ngo 
nyidwn ham ngokam nulam bekin ram.” 

Rongog Atam Ximabo Nyi Tulungam Doocnam 
(Mt 21:33-46; Mk 12:1-12) 

9Kokw so Jisu soq doocnam sam nyi tulungam bekinnum: “Nyi ak roo boolug 
mvp pel, ham rongo mvnbo nyi tulug alaqlo gvqlwqpel oyu mood gob dootab 
gvda asaq galo wleqnum. 

10Roo aaxy pud moodv haai kukam mwam roo boolug aaxiam tuugin jidkub 
nyinam mam bulug dookub mwv nyera akgon kanamnum. Hvbmabde rongo 
mvnbo nyi tulungv mwam jwwnyiaq mvtwl alaq asarb ruqkur kunum. 

11Lokta mwv mwwg nyera akgon hvraqb kanamnum, mwam kam bulv 
jwwnyiaql hvnyw dvb mvtwl alaq asarb ruqkur kunum. 

12Hoo mwv oum dvb nyera ak kanamnum, rongo mvnbo nyi tulungv mwam 
kam un mvgtvl bviywrb seepaqnum. 

13Kokw so roo boolu atv benum, ‘Hognvkv ngo nyita yukun? Ngoqg tumanam 
Ko Tuup sam kanam tayin; bulv lokam mwam xikam yinpv!’ 

14Hvbmabde rongo mvnbo nyi tulungv mwam kaapa tvl bulv akwn akwn bemin 
sunum, ‘Soq siilak atwg Ko Tuup akv. Kuj vi roo boolungam ngul gab doom dvb 
ngulv mwam mengtuj!’ 

15Hoo mwam mengnum hoo bulv mwam roo boolu hoqgv agab joopaq xaanum. 
“Hoqnyiloqkam hoq roo boolu atv rongo mvnbo nyi tulungam hog bvxeq 
mvtayin?” Jisu toxnum. 

16“Mwv haabnv hoq rongo mvnbo nyi tulungam mengtwl roo boolungam rongo 
mvnbo nyi asaqkam jitayin.” 

17Jisu bulam kaagab banv toxnum, “Hvnyiloqkam soq dvrwqbo potalo 
xeqnamsi hog hvla xeq bedwn? ‘Nam mvnbo nyi tulungv hogloq wlwngam 
haqxianum, hv sulak rwwda annwb nyiknum. 

18Hiyv lajaqkam hoq wlw aoho hodaqbov vmwq yumgub nyitayin, hoo wlwngv 
hiyv aoho hodaq tayin, hoq hv mwam diimwr olumgob mvtayin.” 

Nyooga Jinam mam Toxnam 
(Mt 22:15-22; Mk 12:13-17) 

19Pvvb tomswrbo nyi tulungv la nyub buu tulungv bulug ceebiob soq doocnam 
sam bekinpa hvl cengtkul ho dara Jisun nootu dvb sur runyianum, hvbmabde 
bulv nyi tulungam bosnum. 

20Hoqgab bulv hoq aal jaqkam nootu bvnyiloqkam altayin hoq moodam tooiya 
yaal doonum, mwwg benam mam yolu gob tokub twqnv mwam ab bokum gvla 
Roman laat saabwg alaqb gvqlwq dvb nyiilo nyinbo nyi ata gokam jitwl bulam 
kanamnum. 

21Soq pui baqnbo nyi tulu si Jisun toxnum, “Tomswrbo, ngulv cengdwn no 
hognvkam bedwn hoo tomswr dvn, hoqhv kvtaq jaqdo. 

22Kaisarnvn nyooga jim dvb pvvbv ngulam loody nvi yv ma looma dvn?” 

23Hvbmabde Jisu bulug suram hempa tvl bulam benum. 

24“Ngam rup twngk lo barg kaakin tvb hiyvg nyuqtuq moorv la eminv soq aoso 
doodwn?” Bulv birwqnum, “Lvpw Bir abgv.” 

25Hoqgab Jisu benum, “Vv hoqnyiloqkam Lvpw Bir abgam Lvpw Bir abam jijto, 
hoo Pwnboam jidynam mam Pwnboam jito.” 

26Hoo bulv nyi tulug agaho mwwg benamlo yolu nootu nyoma layil mwwg 
birwqnam mam tatwl cooikab mool doonum. 

Sipekul Gorab koog Pagoqkam Toxnam 
(Mt 22:23-33; Mk 12:18-27) 

27Kokw so Sadusi nyi ata go Jisug dookub haanum, nyiv sipekul gorab robkur 
kuram hvl haqpaqbo tulungv, 

28hoo bulv mwam toxnam ak toxnum, “Tomswrbo Mojes soq pvvb sam ngul gab 
xeqpnum, nywxw doonbo nyi ak ko doomab sileq yukam ho mwwg vbw maab 
nyiloqkam borgon hoq xwwmy akam xwwmy sol sinbo akgon koam doom dvb 
nyidwn.’ 

29Vbw bor kvn paqta go lok doonum, vbw jaqkv nyem naal ko doomab sileq 
kunum. 

30Kokw so vnyi dvn akv nyem akam xwwmy sonum. 

31Hoq hvbkvda hoq vbw-bor kvn paqtangv ko doomab twryum kunum. 

32Kokw jaqso, hoq nyem akv siknum. 

33Hvnyiloqkam, sinbo tulungv turab yukam, hoq nyem akv hiyvg nywxw yaab 
dootayin? Hoggab kvn bwbwngv mwnwn nywxw boonum. 

34Hoo Jisu bulam birwqnum, “Soq swwca so nyegangv nyem naadwn hoo 
nyemv nyem wdwn, 

35hvbmabde hiyv xeq xinam swwgam naatws mwwnbov hoo sinam hoqgv 
turab deenbov nyem naama dvn hoo nyem gokam jima dvn. 

36Bulv ao gumtw tulu hvbkalam nyidkun, hoo bulv sikram bulam sik boam 
turab ko-gab bulv Pwnbog koob nyidkun. 

37Hvbmabde sinbo tulungv turab taikun hvl Mojes dardar aljaqb bekinnum, 
puum ho wm gudul doonbo bvrwqlo, hoqho mwv Abraham gv Pwnbo hoo 
Aisak gv Pwnbo hoo Jakubg Pwnbo At Swv hvl goqnum. 

38Soq hengnam si mwv sinbo Pwnbo ma, hvbmabde turn bov, hoggab mwlw 
jaqkv mwwgab turl doodwn.” 

39Pvvb tomswrbo ata go bvrwqnum, “Tomswrbo, no alwb bedo!” 

40Hoggab Jisun bulv lokta tox dvb hampeq kumanum. 

Ywwnbo Pagoqkam Toxnam 
(Mt 22:41-46; Mk 12:35-37) 

41Hvbmabde Jisu bulam benum, “Ywwn bov Debidg ko hosiqkv hvl hoggub nyil 
benyi tayin i? 

42Hoggab Debid atv Mwmin nwswr lo begamv, ‘At Sw ngoqg At Swv hvl benum: 
Ngoqg lvqbwq alaqso dooto hvnum, 

43hwdlo ngo noqg nyemaq kam noqg lvpia niikum ho doom dvb mvma deedib.’ 

44Hoqhvb Debid mwam At Sw hvl goqnum, hvnyiloqkam Ywwnbo hoggub 
Debidg ko hosiqb nyitayin i?” 

Jisu Pvvb Tomswrbo Tulungam Hvvminto Hvnam 
(Mt 23:1-36; Mk 12:38-40) 

45Hoo kokw so nyi mwlwngv tvpw dvb Jisu mwwg buu tulungam benum 

46“Aaso dvb vj kootwl gaql yvdwb mwwnbo, hoo kwm-kor mvk haty lo xumnam 
mam, Sinagog namlo dootam alboam, okum amaqlo dook alboam abybo 
tulungam hengab to, 

47hiyv xwwmy tulug nam-rongongam hubreq-hubceq bov hoo aaso aldvb swgw 
do. Bulv vcjaqb laqm-baqma vrram baqntayin!” 

Luk 21 

Xwwmig Aky Jinam 
(Mk 12:41-44) 

1Kokw so Jisu kaakar-taar banv nyet nyi tulungam bulam Xumk nammwg 
noosu ho aky jidwb kaapanum, 

2hoo mwv jwwgwbo xwwmy akwg lwwcw taiyin tvqnyi go hoqho vlwq dvb 
kam kaapanum. 

3Hoo mwv benum, “Ngo nulam bedwn, mwlwjaqkam hilayab soq jwwgwbo 
xwwmy aksi jvqtw jaqb vi yaag jibin gvnkun. 

4Hoggab nyet nyi tulungv bulug at atwg twngk dvleqngam aky jinum, 
hvbmabde nyem akv hog hwdgo mwv twngk doognum ham jitwr twrxa 
kunum.” 

Xumk nammam Mvpia Deenam mam Jisu Betamnum 
(Mt 24:1-2; Mk 13:1-2) 

5Bulug buu tuugin Xumk nam pagoqkam bel doonum, hvkam bvxeq anya albo 
wlw tulu lvgab la Pwnboam aky jinam soq Xumk nam sam kangam aldvb mvpa 
nui yu. Jisu benum, 

6“Soq mwlw nulug kaag dvn sam wlw pwkin gonkam mwwg atwg dookho 
pwggin aoho pwggin doom mvma dvb pwcw-pwtam hurxa dvb moodv 
haatayin.” 

Hentwr bvla Benyi-beyanam 
(Mt 24:3-14; Mk 13:3-13) 

7Bulv toxnum, “Tomswr bov,” Soq si hwdam yu nyitayin, hoo hognvk xeq kaacin 
dvb nyitayin hwdlo soq tulu si nyita yukun?” 

8Hoo Jisu benum, “Nulam booxar kuma dvb hvvminto. Hoggab ngoqg emin gab 
nyiv vijaqg haalayil hvl betayin, ‘Ngo sulak mwv!’ hoo ‘Moodv haapa ku!’ 
Hvbmabde bulug kokwb wmin gvma bv. 

9Hoo nyob panam mam la hur-marabnam pagoqg pui tapa ywnyi lo, nulv bos 
maabv, hvbmabde soq hog mwlwngv otuqcob nyico keedwb nyitayin; 
hvbmabde hoqhv hvraqb xoyiqram.” 

10Mwv benum, “Gvda akwnv gvda akwn nyob patayin, hoo lvpw akwn lvpw 
asaqkam ceeko tayin. 

11Hoqgv nyioby bitv hwqtayin, hoo dwr kanongv hoo sig-dorgv gvda gvtwb 
wiywq tayin; hoo doa toloqgv bos dvb kvvnyir-tamar koox dvb lengtayin. 

12Hvbmabde soq hog mwlw si nyima wmadab nyiv nulam benyi-beya leel-parl 
jipaqtayin, Sinagog namlo pvtwq vlwq tayin; ngoqg emin gab nulam lvpw tulu 
gvla laat saab tulug agaho boatayin. 

13Tugu puiyam bekin dvb soq si nulgab pagoq aljaqkv; 

14Otuqcob nulv mwo cooto hog bvxeq birwq tayin, 

15hoggab no hognvkv betayin hoqham noqg nyemaq tulungv hiyv lajaqkam 
bitur nyoma dvb hoq moodam nulug agamlo goolaq kamla mwwlaq nanlo ngo 
jitayin. 

16Hoqgv noqg ab annv vbw-bor tulungv hoo lvqry-laqso tulungv hoo ajin 
tulungv, hoo nulam tuugin bulv mengdwb gvqlwq tayin. 

17Ngoqg gab vcw atv nulam oyum yumtayin. 

18Hvbmabde nulug dumpo dum soocw jijaq gokam yuupaqram. 

19Nulv atv hwngkw bvnyiloqkam nulug swwgam lokta kaapa tayin. 

Jisu Jerusalemwg Dubdynam mam Betamnum 
(Mt 24:15-21; Mk 13:14-19) 

20Jerusalem mam sipai tulungv hwwiywql doog dvb nulv kaapa bvnyiloqkam, 
ho nulv Jerusalem sam twrgum gokbo hvl cengpa yinpv. 

21Hoqho Judiya gvdaho doonbo nyi tulungv yorn aob kecal keky dvb nyitayin, 
bopamho doonbo nyi tulungv wleq dvb nyiky yinpv, hoo nampam ho doonbo 
nyi tulungv bopam urab haadwb nyiram, 

22hoggab dvrwqbo potalo xeqpko jaqb hog mwlwngam niqtuq lengdwb, soq 
tulu si laqm bvqd aalam nyitayin. 

23Ko gvnbo nyem tulu gabla gwwi twwm xiqnbo ann tulungv hoq aalam hentwr 
henbin yaatayin! Hoggab hoq aalam hentwr hemanamv soq gvda so vcjaqb 
haatayin, hoo Pwnbog hang lengnamv soq nyi tulug ceebiob dootayin. 

24Bulv lyoqr orioq niqtuqho haatayin hoo nyumwb leelayil gvda gvtwb bool 
wgtayin, hoqgv nyob asaqg nyi tulungv bulug mood wiyum maad deedib 
Jerusalem mam caatam-caabaql wtayin. 

Nyia Ko Tuupwg Hookur Deenam 
(Mt 24:29-31; Mk 13:24-27) 

25“Doonyi poolv hoo takarv kaacin taxdvb nyitayin, hoo sa-svlog iss suduq duql 
dugum guml duqgam gab swcw nvg aoso nyob luuxiv vs-axaql mwwdar-saqpar 
maab nyitayin, 

26Gvda gvtlo hog bvxeq nyitayin ham mwwdwq dwqdy bo nyi tulungv bos 
sotayin. Hoggab doa toloq ator mwlwngam likub dvb mvtayin 

27Hoo Nyia Ko Tuupam xitor ab bokum gob nyil swcwso yuupw dvb doomwq 
lvgab haadwb kaapa tayin. 

28Hvbmabde soq benam nyinam mwlw si nyirab wrab twqda kalam noqg 
dumpongv ngiirab kaanto, hoggab nulam nyedarko mood ogum hvvnwq paku.” 

Taoq Svvnam Doocil Tomswrnam 

(Mt 24:32-35; Mk 13:28-31) 

29Hoo kokw so Jisu bulam soq doocnam sam bekinnum: “Taoq svvnam la svvn 
mwlwngam kaanto. 

30Soq tulu sam okv jurlinl jurab yukam dwr poolv ogum yikbo hvl nulv 
cengdwn. 

31Hoq hvbkalam, nulv soq sam nyil doodvb kaapa ywnyiloqkam, ho nulv 
Pwnbog lvpwngv hvvnwq pakbo hvl nulv cengtayin. 

32“Sam mwwgabto soq swwca soq nyi tulungv sima daab soq mwlw si nyidwb 
nyitayin. 

33Doonyi Poolv la swcw nyodongv niitayin, hvbmabde ngoqg agamv 
nywywngam niiram. 

Hvvmin Mingdwb Nyidwn 

34“Hvbmabde nulv atv atv hvvmin gvdwl dooto hvbmab nyiloqkam durum 
dvmaq dvk lo twwxum dvb-twwl atwg swwgam mooma nyipaql yvmabv, hoo 
hoqhvk moodv haqmapaqb nulug aolo haatayin. 

35Hoggab soq aal si gvda gvtso doonbo nyi tulug mwlw jaqg aolo haatayin. 

36Hvbmabde soq nyidy wdynam mwlw soqgv nulv kipwql Nyia Ko Tuupwg 
agaho atorwb daqdwb hvvmin mingl xuml looxiam mvdaq kvlaq gvdwl dooto. 

37Hoq apo ho Jisu looxiam xumk nam uraho tomswr swrnum; hoo ariyum 
kanam mwv agab lengnv Olib nyiody puutuho soiyam doonum. 

38Hoo nyi mwlwngv xumk namho mwwg tomswrnam mam tatab ar komcam 
mwwg dookub haanum. 

Luk 22 

Jisun Mengdwb Ywrsnam 
(Mt 26:1-5; Mk 14:1-2; Jn 11:45-53) 

1Dvtv Durum hvl benam opap ciqlwq maanam wtw durumko moodv hvvnwq 
kunum. 

2Nyub buda tulungv la pvvb tomswrbo tulungv Jisun mengdwb mengk 
pagoqkam meekar banv sur rusil doonum, hoggab bulv nyi tulungam bos 
sonum. 

Judas Iskeriot Jisun Nyepinam 
(Mt 26:14-16; Mk 14:10-11) 

3Ho Uiyv Judas Iskeriot hvl goqnam urab haanum, mwv buu wyw leq vnyig 
pengko hoggv akwn. 

4Hoqgab mwv hog bvxeq Jisun bulug alaqho gvqlwq dvb nyitayin, hoq 
pagoqkam nyub buda tulu gvla saab tulug lvgab bibwq mins dvb wnum. 

5Hoo bulv hempnum, mwam twngk jidwb goobwq kunum. 

6Ho Judas loorwqnum hoo nyi tulungam cengma dvb bulug alaqho Jisun nyepin 
tvl gvqlwq dvb sur bwwl cucub kaayal doonum. 

Jisu Dvtv Durum mam Dvtab Nyinam 
(Mt 26:17-25; Mk 14:12-21; Jn 13:21-30) 

7Kokw so opap kiilwq maanam wtw durum dvd aalv haaikukam Dvtv durum 
ho sviya koam patabl dvd aalv haaknum. 

8Jisu Pitor nvla Jonnvn soq sam bilwqnv kanamnum: “Wgdvl Dvtv durum mam 
dvdwb mwx-mvaql ap yaata.” 

9Bulv birwqnum, “Hogloq ho soq sam ngulam mwx-mvaql aptak hvl no 
bedwn?” 

10Mwv bulam benum, “Kaato, hwdlo nulv bopam urab haaikam, iss uppum 
pumg jootwl nyi ak nulam wrwq tayin, nulv mwwg kokw kokwb wmin gvgdvl 
mwwg haak nam urab haamin gvta. 

11Nam atam beta, ‘Tomswr bov nam bilwqpa ngoqg buu tulungv la ngo Dvtv 
durum dvdy ko imiqkv hoglo?’ 

12Mwv mwwg nam aoho mwsiqnam imiq miqt albo golo hog mwlwngam 
doodwb kaapa tayin; hoqho nulv mwx-mvaq ta. 

13Hoo bulv wknv bulam Jisug bekinko jaqb hog mwlwngam kaapa tukul bulv 
Dvtv durum dvsam mwx-mvaql munul ap kunum. 

At Swg Swrsa Dvnam 
(Mt 26:26-30; Mk 14:22-26; 1 Kor 11:23-25) 

14Kokw so moodv haaikukam, Jisu xuqnam nyi tulu lvgab tebol ho dvdwb doa 
mingnum. 

15Jisu bulam benum, “Ngo hentwr hema daab nulug lvgab soq Nyedarko durum 
dvnam sam dvdwb ngo mwwkynum! 

16Hoggab ngo nulam bekin dvn, Pwnbog lvpw lo soq si niqtuq lengma deedib 
ngo sam dvram.” 

17Kokw so Jisu twwn nan pvtaqngam naarab banv Pwnboam paqnum, hoo 
mwwg buu tulungam benum, “Nulv sam naagdvl twwbam to; 

18Hoggab ngo nulam bekin dvn Pwnbog lvpwngv haama deedib, ngo sija 
galoqkv soq roo ala sam twwkram.” 

19Hoo wtwngam naarab banv Pwnboam paqnum, ham pindub banv bulam jijo 
ywnv benum, “Soq si ngoqg gv soodinv nulgab birnanv. Ngam mwwpa dvb soq 
sam nyito.” 

20Hoq hvbkalam dvnam mam dvxo kalam, mwv bulam twwnam pvtaqngam 
jinv benum, “Soq pvtaq si nulgab toolinam ngoqg ui lvgab Pwnbog nitib 
birnanv. 

21“Hvbmabde kaato! Ngam nyepin bo akwg alaqkv ngoqg lvgab tebol si dooba 
do! 

22Hoggab sam Pwnbog mwwrko jaqb Nyia Ko Tuupv sitayin; hvbmabde mwam 
nyepin bo nyi akv vcjaqb hentwr hen nvpv!” 

23Hoo bulug pengko ho hiyvjaq soq sam nyita tadwn, ham bulv akwn akwnv tox 
minsnum. 

Hiyv Mwlwjaqkam Koi Yaadwn 

24Ho buu tulug pengko ho hogloq akv mwlwngam koi yaadwn hoq pagoqkam 
bulv hwwiyaq minsnum. 

25Hvbmabde Jisu bulam benum, “Soq gvda gvtwg lvpw at tulungv nyi tulug aoho 
lvpw at saab swwdwn, hoo ab bokum tulungv nyi tulungam niqtuq lengn bov 
hvl goqdwn. 

26Hvbmabde nul lvgab hoqhvb nyima dvn; nulug pengko lo mwlwjaqkam koi 
yaanbo akv mwlwngam anyo ko hvb nyitayin, hoo nyig-wgbo akv nyera hvb 
nyitayin. 

27Hvnyiloqkam hogloq akv mwlwngam koi yaadwn, dvnam dvtab doabo ak 
hvviya yv, ma mwwsul hornbo ak hvviya yv? Vvjaqsu dvnam dvtab doabo ak 
hvvsu. Hvbmabde ngo nulug pengko ho mwwsul dvnam mam hornbo akwb 
nyidwn. 

28“Ngam pooka-yirka dvk mwlwho nulv ngoqg lvgab dooba bo nyi tulungv. 

29Hoo ngam ngoqg Ab lvpw ak bwwm dvb jinam hvbkalam, ngokam ham 
tvlwqnum hoq hvbkalam nulug lvgab mvtayin, 

30nulv ngoqg lvpwlo doonbo tebol lo dvba twwba dvb nyiyi nvpv hoo Israelwg 
nyob wyw leq vnyiam nulv pw-hwwdwb dootayin. 

Jisu Pitorg Vm Mvvdynam mam Belinam 
(Mt 26:31-35; Mk 14:27-31; Jn 13:36-38) 

31“Simon, Simon! Kaato! Uiyv nam gumdo, mwv wtw ammam dorxubnam hvb 
dorxub tan, 

32hvbmabde Simon noqg mwwjwngam niim mvma dvb mwwl ngo noqg gab 
xumt kunum. Hoo no ngam mwwkur kurxo kokwngam, noqg vbw-bor 
tulungam no ator mvdwb nyidwb nyitayin.” 

33Pitor birwqnum, “At Sw, ngo noqg lvgab pvtwq bvkam wmin gvdwb hoo 
simin gvd bvkam ngo mwwr svqkwl doodwn!” 

34Jisu birwqnum Pitor, “Ngo nam bekin dvn, no ngam kaacin maak hvl luum go 
bema deedib soi poroqkv xoqram.” 

Twngk Kui, Cuk la Lyoqr Orioq 

35Kokw so Jisu bulam benum, “Twngk kui, cuk ho luxuq gvma dvb ngo nulam 
kanam nvmlwq dvkho nulv hog vs-axaq gob nyin mvi yv?” Bulv birwqnum, hog 
nyimanum. 

36Jisu birwqnum, “Hvbmabde sija hiyv twngk kui doogdvn, mwam ham naamto, 
hoq hvbkalam cukam naamto, hoo hiyv lyoqr orioq doog maadwn, mwam 
mwwg lvlwqkam puqg dvl daag rvmto. 

37Hoggab ngo nulam soq dvrwq pota soq benam mam bekin dvn, ‘Mwam nyic 
nyia nyinbo nyi tulug lvgab xitaq gvnkun.’ Hvnam si ngoqgab niqtuq nyilin 
tayin. Hoggab ngam benam pagoqkv jvqtw jaqb nyitayin.” 

38Bulv benum, “Kaato, At Sw, soq si lyoqr orioq dvnyi go doodo.” Hoo mwv 
bulam benum, “Hoqhv jotv ku.” 

Jisu Olib Nyiody Aoho Xumnam 
(Mt 26:36-46; Mk 14:32-42) 

39Hoo Jisu mwwg nyicwb lvvgwb lengnv Olib puutub wgnum, hoo buu tulungv 
mwam wmin gvnum. 

40Hoo hwdlo mwv hoq nyookam wc yukam, mwv bulam benum, “Pooka-yirka 
koma dvb nulv swgwnam mam swgw gvdvl dooto.” 

41Kokw so mwv bulug dook hoqgv goqto gob wlayil lwbwngv kumbw tvl 
xumnum. 

42Mwv benum, “Abv, no mwwd nyiloqkam soq twwnam pvtaq sam ngoqg 
galoqkv naaxatvb. Hvbmabde ngoqg mwwk bvma noqg mwwlwqb nyimto.” 

43Hoo ao toloqgv ao gumtw ak mwam kaakin banv ator jinum. 

44Kokw so mwv hentwr alwb henl dwqdwq dwqdwqyab swgwnam mam 
swgwnum; mwwg gv hoqgv haaxorv ui hilum gob nyitwl kedwb dilnum. 

45Mwv swgwnam mam mvxo peekul gorab kunv mwwg buu tulug dookub wkur 
kunv bulam mwwdwq dwql yubngaql doodwb kaapa kunum, 

46hoo mwv bulam benum, “Hoggab nulv yubdul doodu dvn? Pooka-yirka koma 
dvb nulv gorab gvdwl xuml dooto.” 

Jisun Leenam 
(Mt 26:47-56; Mk 14:43-50; Jn 18:3-11) 

47Mwv hvraqb goodul doodwkho nyi olum gola buu wyw leq vnyig pengko 
hoggv Judas Iskeriot ngvk hvl benam akv bulam wgnum. Mwv Jisun moopup 
taab mwwg ogumb wnwqnum, 

48hvbmabde Jisu mwam benum, “Judas, no moopup layil Nyia Ko Tuupam 
nyemaq alaqb gvqlwq gviyin?” 

49Hoo hwdlo mwwg taqg-loosaq daqnbo tulungv kaapanum hoo bulv benum, 
hoggv nyita dvn, “At Sw, ngulv ngulug lyoqr orioq lvgab pag ywnkv i?” 

50Hoo bulug akgon nyub butwg nyera akwg nyuru rubwqngam xaqpaqnum. 

51Hvbmabde Jisu benum, “Hoboku, soq sam nyikmab!” Mwv nyi akwg 
nyurungam idaq banv mwam mwp jiknum. 

52Ho mwam nootu taab haanbo nyub buda tulungam la xumk nammwg rvkybo 
tulug saab tulungam la nyi axa tulungam Jisu toxnum, “Dvco conbo nyi 
tulungam nootu taab wnam hvbkalam ngam hog nyitwl nulv lyoqr orioq kam 
la dvvpam jootwl ngam nootu taab lengnya yin? 

53Ngo nulug lvgab looxiam xumk namlo yvbanum, hoo nulv ngam hiyvkam 
mvdwb alaq irab maanum. Hvbmabde sija nulug moodv, hoo kanwg atorv.” 

Pitor Jisun Cengmakvl Vm Mvvnam 
(Mt 26:57-58,69-75; Mk 14:53-54,66-72; Jn 18:12-18,25-27) 

54Bulv Jisun leela yukul nyub but abwg nammwb bool wg kunum; hoo Pitor 
aado aado kvtaq ho kokw-kokwb rumin gvnum. 

55Kokw so nyel nam lvpa jaqho bulv wm ak partwl lvkin gob doobamnum. Pitor 
bulug pengko ho doonum. 

56Paqn ko ak mwam rogab jinjin banv benum, “Soq nyi ak siikam mwwg lvgab 
yvbanum!” 

57Hvbmabde Pitor mwam vm mvvnv benum, “Nyemv, ngo mwam cengka maas 
lak!” 

58Hoo oyu maadab miceqg dooxo kokw so, nyi ak mwam kaapa tvl benum, 
“Nookam bulug pengko ho akgon!” Hvbmabde Pitor benum, “Ma, ngoma sulak!” 

59Hoo mood ak dooxo kokw so, nyi asaq ak hvraqb hind-pwcw banv benum, 
“Jvqtw jaqb soq nyi ak si mwwg lvgab yvba bo ajin akgon, hoggab mwv kam 
Galili nyiv!” 

60Hvbmabde Pitor benum, “Noq nyi no, hognvkam bedwn ham ngo cengma 
lak!” Mwv hvraqb gool doodu ywk ho poroqkv xoqknum. 

61Hoo At Sw nywwkur banv Pitornvn kaagab jinjinum. Hoo Pitor At Swg agam 
beknam mam mwwpa kunum, “Soi poroqkv xoqma daab, no ngam kaacin maak 
hvl luum go vm mvvtayin.” 

62Pitor agab lengknv vcjaqb mwwdwql xabnum. 

Jisun Bej-bepar Banv Jwwnum 
(Mt 26:67-68; Mk 14:65) 

63Jisun daqg nyanbo rvkybo tulungv mwam bej-bepar banv jwwnum. 

64Bulv mwwg vnyiqkam vjv putum tvl mwam toxnum, “Hiyv nam sija jwwn bov 
nyiqry kaalin kaat!” 

65Kokw so bulv mwam vijaqg hvnyw-har dvb bej-beparnum. 

Jisun Dookum Agaho Boanum 
(Mt 26:59-66; Mk 14:55-64; Jn 18:19-24) 

66Ar huto yukam Juhudi nyi axa tulungv lvkin gob wkum banv Jisun bulug nyel 
dookum ko nammwb boanum. 

67“Bulv benum, ngulam bekin tvb, no Ywwnbo ak hvvjaq yv.” Hvbmabde mwv 
bulam benum, “Ngo nulam bekin baloqkam, nulv ngam mwwjwram, 

68hoo ngo nulam tox baloqkam nulv birwq nyoram. 

69Hvbmabde sija galoqkv Nyia Ko Tuupv Pwnbog lvqbwq alaq daiyaho doodwb 
nyitayin.” 

70Ho bul mwlwngv benum, “Hoqnyiloqkam, no Pwnbog Ko Tuupv yv?” Mwv 
bulam birwqnum, “Nulv nyook hvl bedo.” 

71Hoo bulv benum, “Ngulv hiyv nvkam hvvky naadwb nyikma! Ngulv atv mwwg 
agam jaq hoqgv tatkvl tukba!” 

Luk 23 

Pilat Agaho Jisun Boanum 
(Mt 27:1-2,11-14; Mk 15:1-5; Jn 18:28-38) 

1Kokw so nyi acamv gorab layil Jisun Pilat agaho boanum. 

2Hoo bulv mwam yolu berabnum, “Ngulug nyi tulungam nyixiaq wxiaq gvl 
bulam Kaisarnvn nyooga jima bvk hvl biturbo, hoo atv atam Kristo ngvk hvl 
bisbo soq nyi aksam ngulv nootu pakun.” 

3Hoo Pilat mwam toxnum, “No Juhudi hvdwg lvpw atv jaq yv?” Hoo Jisu mwam 
birwqnum, “No sulak sam bedwn.” 

4Kokw so Pilat nyub buda akam la nyi tulungam benum, “Soq nyi aksam yolu 
bedwb ngo hog pagoq goqgkam kaapa ma.” 

5Hvbmabde bulv hvraqb ceceq yaiyab biduqnum, “Soq nyi aksi Galili hoqgv 
nyirab banv Juhudi gvda tvqpwngam nyilayil soq xaqgub tomswr banv, nyi 
mwlwngam hwrda kvlagob mwv biur-wr banv yolu swcin gob nyig wgdo.” 

Herodg Agaho Jisun Boanum 

6Pilat sam tatwl, mwv toxnum soq nyi aksi Galili nyiv yv. 

7Hoo kokw so Pilat Jisun Herodg gvda aloqgv haai bala nyik hvl cengtkul, mwv 
Jisun Herodg dookub kanam kunum. Hoq apoho Herod kam Jerusalemho 
doonum. 

8Hwdlo Herod Jisun kaapa tvl vcjaqb hangv hempnum; hoggab mwv Jisug 
puiyam otuq hoqgv tapanum, hoo mwv Jisug swrdorxeqb nyinamlo ak kaaky 
tvnam gob kvvnwnum. 

9Hoqgab Herod Jisun vijaqg toxnum, hvbmabde Jisu mwam gamkin gokam 
goorwq maanum. 

10Nyub buda akv la pvvb tomswrbo nyi tulungv daqrab banv ceceq jaqb Jisug 
ogumb haabnv Jisun yolu benum. 

11Herod kam mwwg sipai tulug lvgab lvkin gob Jisun bej-beparl nyijab-nyiyap 
nyinum; hoo bulv mwam lvpw atwg vj koonam rumg mwam koomtvl, Pilatg 
dookub kanam nomkur kunum, 

12Hoq aal jaq hoqgv Herod la Pilat bunyiv ajin mins kunum, hvbmabde hoq 
otuqho bunyiv ceebio baqminsul doonum. 

Jisun Mengdkub Bibwq Kunam 
(Mt 27:15-26; Mk 15:6-15; Jn 18:39—19:16) 

13Kokw so Pilat nyub buda tulungam, hoo gora ab tulungam la nyi tulungam 
lvkin gob goqkum banv, 

14hoo bulam benum, “Nyi tulungam nyixiaq-wxiaql nyig wgdvn hvl benam nyi 
aksam ngoqg dookub boapa. Sija ngo nulug agaho mwam tox mvkanamv, 
mwam nulug yolu bekwb ngo mwwg aoho hog yolu swcin ak jijaqkam doonam 
meepa ma. 

15Herod kam mwwg yolu swcin doonam mam meepa kuma gab mwv ngulug 
dookub mwam lokta kanam nomkur jipa ku. Mengda puqda yoodub soq nyi 
aksi hog nyic nyia ak jijaqkam nyima. 

16Hoqgab ngo soq nyi sam laqm-baqm tvl apaq jitayin.” 

17(Nyedarko durum dvk moodam, vnyw nywxiam, pvtwqho lwqnam nyi tulug 
pengko hoqgv akgon Pilat tolin jidwb nyinum.) 

18Hvbmabde nyi tulungv lvkin gob sogoq goql benum, “Mwam mengto! ngul 
gab Barabasnvn tolin tuku!” 

19Bopam uraho yolu swcin dul nyi meng gam gab Barabasnvn pvtwqho lwql 
apnum. 

20Pilat Jisun topaq dvb mwwnv, nyi tulungam lokta benum, 

21hvbmabde bulv sogoq goqdu twql benum, “Mwam daapotol mengto! daapotol 
mengto!” 

22Pilat bulam luum dvb benum, “Ho nyiloqkam mwv hognvk nyic nyiangam 
nyipan? Mwam mengd puqdwb ngo hog yolu swcin ak jijaqkam kaapa nyoma, 
hoqgab ngo mwam laqm-baqm tvl apaq jitayin.” 

23Hvbmabde bulv Jisun daapotol dvvcw silongv taqtin gvdwl mengtwk hvl bulv 
sogoql kiir banv benum, ho kokw so bulug sogoql goqnamv mviya kunum. 

24Hoqgab Pilat Jisun mengta hvl bulug bekwb kobwql gamlin jiknum. 

25Yolu swcin dul nyi meng gam gab pvtwq lwql apnam nyi akam topaq tvbwk 
hvl gumnyiabo bekwb mwv hoq nyi akam topaq jiknum, hvbmabde mwv Jisun 
bulug mwwlwqkob bulug alaqb gvqlwq kunum. 

Jisun Mengknum 
(Mt 27:32-44; Mk 15:21-32; Jn 19:17-27) 

26Bulv Jisun bool wgnum. Bulv wdul doodu dvk ho, Simon nvk hvl benam Siren 
nyi nampam hoqgv bopamb hoodul doonbo akam bulv kaapanum. Bulv mwam 
nootu banv Jisug daapongam mwwg aohv tvbaq tvl Jisug kokw-kokwb jool 
wmin gvmnum. 

27Hoo nyi pvtw go mwwg kokwb wmin gvnum, hoq pengko ho mwwg gab bulug 
hangam cedin cedin banv xabl nyem ata-gorab wmin gvnum. 

28Jisu nywkur banv bulam benum, “Jerusalemwg nyem tulu! Nulv ngoqgab 
xamab, hvbmabde at gab la nulug ko tulu gab nulv xabto. 

29Hoggab aal loog hoq hvb bid moodv haatayin, ‘Twrngum bo nyem tulungv la 
ko bwwka maanbo nyem tulungv la nywywngam gwwi twwka mvmabo nyem 
tulungv xinam jaqkv!’ 

30Ho nyi tulungv puutungam berab nyatayin, ‘Ngulug aoso yaqjabto!’ hoo yorn 
tulungam betayin, ‘Ngulam yulub tvb.’ 

31Hoggab bulv soq tulu sam svvnv leelaq yikho nyip nyiloqkam, hwdlo svvn 
tulungv sengyi kukam nulv hoggv nyikin do?” 

32Bulv yolu doonbo nyi vnyi gokam Jisug lvgab mengtaq taab bool wgnum. 

33Hoo bulv Dungklo alo ngvk hvl benam nyookam wc kunum, bulv hoqho Jisun 
daapo aoho dvvcw silongv taqtinum; yolu doonbo guunyi nyi vnyiamkam akwn 
mwwg lvqbwq daiyaho hoo akwn laqc daiyag daapo aoho mengnum. 

34Jisu benum, “Abv, bulam axia jito! Hognvkam bulv nyidu dvn ham bulv 
cengma.” Tak kaanya banv, bulv mwwg vjam bulug pengko ho hormin sunum. 

35Hoqho nyi tulungv daqtwl rodul doonum. Juhudi nyi tulungam nyig wgbo nyi 
tulungv mwam bej-bepar banv benum: “Mwv nyi asaqkam ywwt ywwnum; 
mwv Pwnbog xuqnam Kristo jaqnyiloqkam mwam atam atv ywwt ywwm 
suto!” 

36Sipai tulu ngvkam mwam bej-bepar banv benum. Bulv mwwg dookub haabnv 
opo cumdwq boam jinv benum, 

37“No Juhudi nyi tulug lvpw atv jaq nyiloqkam atv atam ywwt ywws toloq kam!” 

38Soq sam mwwg daapo aoho xeqtwl tengtaql apnum, “Soq aksi Juhudi tulug 
Lvpw Atv.” 

39Daapo aoho taqtin apnam guunyi nyi akwn hv mwam tobul benum, “No Kristo 
maai yv? At no atamkam ywwt ywwsto hoo ngulamkam ywwt ywwtbv!” 

40Hvbmabde akwnv mwam yolu ruqnv benum, “No Pwnboam bos maad nvi yv? 
Ngul mwlwngv sig gombu ukinho doodwn. 

41Hoo ngulam nyiloqkam jvqtwngam nyijpa, hoggab ngulv hognvkam nyimur-
wmur tukun hoqg niqtuqkam ngulv noodu yaas dukun, hvbmabde mwv 
nyiloqkam hog gokam nyigo wgo jima.” 

42Hoo mwv Jisun benum, “Jisu, no noqg lvpwb haaikukam, ngamkam mwwpa 
tabka!” 

43Jisu mwam benum, “Ngo nam jvqtw jaqb bedwn, no ngoqg lvgab soolo daq ao 
gvda tolo dooba tayin.” 

Jisug Sinam 
(Mt 27:45-56; Mk 15:33-41; Jn 19:28-30) 

44Doonyiv taab svqtwqb nyid agar hoqgv doonyiv kaak maab gvda gvt 
mwlwngv rwqram mood naagub kan pul doonum, 

45hoqgv Jerusalem xumk nam hoqg vj tornam rummv tvqnyi gob swrc nukun. 

46Kokw so Jisu vc alwb sogoql benum, “Abv! noqg alaqho ngoqg yalam jig 
yukun!” Mwv sam gaml bepekul swwrw bingnum. 

47Sipai saab akv Jisu hog bvxeq nyil siknum ham kaatwl Pwnboam paqnv 
benum, “Jisu jvqtw jaqb nyidybo nyi goj kunyi!” 

48Hognvkv nyidu dvn bwdwq mwwl kaatab haanbo nyi tulungv Jisug sinam 
mam kaapel bulv atwg hangam cedin cedin sul nammwb wkur kunum. 

49Hvbmabde Galili hoqgv mwwg kokw-kokwb wmin gvnbo nyem tulungam 
betaql mwam kaacin bo nyi tulungv aado hoqgv doqtul soq nyinam mwlw sam 
kaal daqnum. 

Jisun Svma Liinam 
(Mt 27:57-61; Mk 15:42-47; Jn 19:38-42) 

50Josap pvk hvl eminam Juhudi nyi ak Arimatiya nampam hoqgv hoqho yvnum. 
Mwv albo nyi bvla xinam paqnam nyib nyinum, 

51mwv bulug pvvb mvl hoo bon nyinam mam loomin gvmanum; hoo mwv 
Pwnbog lvpw hvvd moodam kaayal doonum. 

52Mwv Pilat dookub haabnv Jisug svmangam konum. 

53Kokw so mwv svmangam joopoq banv topum vj golo tumtwl nywywngam 
liika maanam wlw lwwn golo dukoql apnam nyubu ung golo liiknum. 

54Soq si swwrab aalwb nyinum, hoo Doonu aalv haasv twqb nyiknum. 

55Galili gvda hoqgv Jisug kokw-kokwb wmin gvnbo nyem acamv Josap lvgab 
wmin gvbanv Jisug svmangam hogloq ho liiknum ham kaanum, 

56Kokw so bulv nammwb wkur kunum mwwg gvvho piaqn dvb kuty sungam 
alboam mwx-mvaql apnum. Pvvb gaml jikjaqb bulv Doonu aalho doonunum. 

Luk 24 

Turkur Kunam 
(Mt 28:1-10; Mk 16:1-8; Jn 20:1-10) 

1Doonu dvk aal arkomci huudar humarho sungam albo kutiam mwx-mvaql 
apnam mam bvvlayil nyem tulungv nyubu dookub wnum. 

2Bulv wlw pwam nyubu bug hoqgv ngurgin doodwb kaapanum. 

3Bulv urab haabnv kaanum, hvbmabde bulv At Sw Jisug svmangam kaapa 
kumanum. 

4Bulv soq sam mwwdar lamab hoqho doqdunum, kwlwq-kvlaq dvb vj koonbo 
nyi vnyi go bulug ogumho daqnum. 

5Hoo nyem tulungv vcjaqb bos sol ked daiyab pvxwl doqdu yukam hoq nyi 
vnyiv bulam benum, “Nulv sikbo tulug pengko ho turkur kunbo akam hoggab 
meegaq dvn? 

6Mwv so dookma, mwv gorab nukun. Mwwgabto, mwv Galili alo doodho nulam 
mwv hog hvla xeq benum, 

7Nyia Ko Tuupam nyic-nyiya bog nyi tulug alaqho gvqlwqtvl daapo ao tol dvvcw 
silongv taqtin banv mengtayin, hoo aal loum deen aalam lokta torab tayin.” 

8Hoo mwwg otuqho benam mam nyem tulungv mwwpa kunum, 

9hoo bulv nyubu hoqgv wkur laikul soq hog mwlwngam buu wyw leq akinam 
la hoo nyi mwlwngam puiyam bekinnum. 

10Meeri Magdalin, Joana, Jemsig ann Meeri hoo bulug lvgab wba bo nyem asaq 
tulungv xuqnam tulungam soq pui sam bekinnum. 

11Hvbmabde xuqnam tulungv nyem tulug pui benam mam hog jwwma-
damagob mwwbnv bulam tvjw maanum. 

12Hvbmabde Pitor gorab banv nyubwb xarl; mwv gubxwl pvwr banv kaanamv 
svma tumnan buug vj rooxongam kaapanum. Hoo hognvkam nyiknum ham 
mwwmo soso banv mwv nammwb wkur kunum. 

Emmaus Lamtab Wnam 
(Mk 16:12-13) 

13Hoq aal lookin ho buu tulug vnyi gon Jerusalem hoqgv mail kvn yooma gob 
aado ho doonbo Emmaus nampam ngvk hvl benam nampamb wdul doonum. 

14Hoo hognvkv xeq nyiknum hoq mwlwngam gool wba sunum. 

15Bulv goobnv hwwmin sunum, hoo Jisu mwv atv ogumb haabnv bulug lvgab 
wmin gvnum. 

16Bulv mwam kaapa sunum, hvbmabde bulv mwam kaacin maanum. 

17Jisu bulam benum, “Nulv hog nvkamxeq gookur gookur gool wdu dvn?” Bulv 
nyuqmv moiya rvxa tvl biimajaqb daqnum. 

18Kliopas ngvk hvl emin benam, bulug akgon mwam birwqnum, “Suiyum sor 
hognvkv xeq nyidul doodwn, hoqham Jerusalemho dootwl cengmajaqb nyinbo 
nyiv nootwq yv?” 

19Mwv bulam toxnum, “Hognvkv xeq nyipa kun?” Bulv mwam birwqnum, 
“Najaret Jisun mengnam bvrwq gosmab. Soq nyi aksi nyiqry kaanbo nyi akwb 
nyitwl koijaqb bonam nyinum, hoo Pwnbo gvla nyi tulug agaho swrdorxeq 
agam goonum, 

20hoo ngulug nyub buda tulungv la saab tulungv mwam mengm dvb 
gvqlwqnum, hoo bulv mwam daapo aoho dvvcw silongv taqtin kunv meng 
nukun. 

21Hvbmabde Israel nyi tulungam nyedar dardybov mwv bo hvl ngulv mwwgw 
yaanum! Hoq hog mwlwngam bet lakam, soq sam nyinamv sija aal loum yuku. 

22Hvbsujaqkam ngulug acam soqg nyem ata gon ngulam lomdwb benum, bulv 
arkomc huudar humarho nyubwb wnum, 

23hvbmabde mwwg svmangam kaapa maanum. Mwv turl doodnvk hvl bulam 
bekinbo ao gumtw tulungam kaapa peenwk hvl bulv wkurnv bekinnum. 

24Ngulug lvgab yvba bo ata gon nyubwb wbnv nyem tulug bekjaqb kaaknum, 
hvbmabde bulv mwam kaapa kumanum.” 

25Hoo Jisu bulam benam, “Nulv hvkam bvxeqkvl paca caadwn, nyiqry benbo 
tulug benam hog mwlwngam mwwkub saqxeql mwwjw maanbo nyi tulu! 

26Mwam yuuma daab Kristo otuqcob hentwr kaasngam hendwb nyima 
namyv?” 

27Hoo Mojes pota xeqpwl apnam hoqgv berab banv nyiqry benbo tulug xeqnam 
mwlwngam, mwwg pagoqkam dvrwqbo potalo xeqpnam mam Jisu hog 
mwlwngam mwv bulam xwkinum. 

28Bulv nampam mam wnwq kunum, hoqgv Jisu mwv hvraqb aadob wd deen 
hwiyw jaqb nyil kaakinum, 

29Hvbmabde bulv mwam ceceq jaqb bulug lvgab dootwk hvl gumnv benum, 
“Ngulug lvgab dooto; aalv wiyum svqtwqb nyidku hoo kanv pua yuku.” Hoqgab 
mwv bulug lvgab dooba taakub wknum. 

30Mwv bulug lvgab tebol ho doa minggwl wtwngam naarab banv pingmwq 
banv lvqc cil bulam jinum. 

31Bulug vnyiqkv nyiqbio kunv mwam kaacin xiqknum. Hvbmabde bulug kaaga 
hoqgv mwv jimy-jema gob nyiileq kunum. 

32Bulv bemin sunum, “Mwv ngulam lamtaho gool wdu yikho dvrwq potag 
niqtuqkam xwkin wdudvk ho soq si ngulug hang uralo wm hvbjaq gudul 
doomanum i?” 

33Bulv rwdwq-paqb gorab banv Jerusalem wkur kunum; hoqho bulv buu wyw 
leq akinam la bulug lvgab yvba bo nyi tulungam lvkin gob dookum doolum 
gvtwl, 

34hoo begamv, “At Sw jvqtw jaqb gorab nukun! Simon mwam kaapa kunum!” 
hvl bel doodu dvb kaapanum. 

35Ho lamtaho hognvkv xeq nyiknum, hoo mwv wtwngam pindub dukho bulv 
hogbvxeq mwam kaacin kunum hoq mwlwngam bunyiv bulam xwkin kunum. 

Jisu Mwwg Buu Tulungam Kaakinam 
(Mt 28:16-20; Mk 16:14-18; Jn 20:19-23; Bn 1:6-8) 

36Bunyiv bulam soq sam bekin banv doodu yukam cengma lvpab Jisu mwv atv 
bulug pengko lo daqabanv bulam benum, “Swrsomalongv nulug lvgab dooba 
nvka.” 

37Hvbmabde bosil lomkaq saqbanv bulv oram gosnag maab koodu gvdwn si hvl 
bulv mwwnum. 

38Hvbmabde mwv bulam benum, “Nulv hoggab mooka-saqgob nyidwn? 
Hoggab nulug hang uralo soq mwum-soqum sam haam gvdwn? 

39Ngoqg all alaqsam kaato, ngo, ngo sulak. Ngam idaq gvdwl kaaka to, hoggab, 
nulv ngam kaag dvn hvbkalam oramv alo ayaq baqmadvn.” 

40Mwv sam bejo-ywwtwl, bulam mwwg all alaqkam kaakinum. 

41Hvbsujaqkam bulv sija godab hvraqb mwwjw maanum; hoggab bulv hemp 
pol doosam mwwjw kumab mwwmo sosol doonum. Hoqgab mwv bulam 
toxnum, “Nulv hog dvs doog ma i?” 

42Bulv mwam xwwnul apnam ngui garg jinum. 

43Mwv ham nvvrwqnv bulug kaagaho dvnum. 

44Mwv bulam benum, “Ngo nulug lvgab hvraqb dooba do ho, soq tulu sam lak 
nulam ngo bekinnum, Mojes pvvblo, nyiqry benbo tulug pota tulu lo la Mwmin 
nwswrlo ngoqg pagoqkam hog mwlwngam xeqpwl apnamv niqtuq lengdwb 
doonum.” 

45Ho mwv dvrwq potangam cengm dvb bulug hangam pumb rwlwq tukul 
cenglaq mvknum, 

46hoo bulam benum, “Hoqhvb dvrwq potalo xeqpnamv doodwn, Kristo hentwr 
kaasngam hentayin, hoo loum deen aalam sinam hoqgv lokta gorab tayin, 

47hoo Jerusalem hoqgv jaq nyirab layil mwwg eminb mwwkurnam pagoqkam 
la nyic nyiangam kol xaqgub axia jinam Tugu Puiyam nyob luucw-luutwg agaho 
betam dvb nyitayin. 

48Nulv soq mwlwg hvvkib swwtayin 

49Hoo ngoqg Ab hog hvla xeq goorwl apnum, ham ngo nulug dookub kanam 
jitayin, hvbmabde nulv ao toloqgv atoram kaapa maad deedib nulv soq bopam 
so doodwb nyitayin.” 

Aob Caanam 
(Mk 16:19-20; Bn 1:9-11) 

50Kokw so mwv bulam Betani nampam ogum xaqb wggwl mwwg alaqkam irab 
banv bulam lvqc cinum. 

51Mwv bulam lvqc cil doodu dvb mwam bulug galoqkv ao gvdab booca gvnkun. 

52Hoo bulv mwam xumnum hoo Jerusalemb hemp-hvnyir kunv wkur kunum, 

53hoo bulv looxiam xumk nam uraho Pwnboam poqdul doodu kunum. 

Jon 

Jon 1 

Swwg Agamv 

1Kol gvda gvtam pwma daai yikho Agamv doonum; Agamv Pwnbov lvgab 
doonum, hoo Agamv Pwnbov. 

2Kol galoqkv Agamv Pwnbog lvgab doonum. 

3Hog mwlwngam Pwnbog Agamv pwnum. Pwnam hoqgv mwwg pwmanam 
akam dooma. 

4Ho hoq agamv swwgam mwv atv doogsunum, soq swwg si nyia koam huto 
kaakinum. 

5Hutongv kan uraho huul hvraqb doonum, hutongam kanv pulub nyomab 
dooknum. 

6Pwnbov kanamnam nyi ak Jon nvk hvl haanum. 

7Mwv nyi tulungam hutog puiyam bekin taab haanum. Mwv hutog pagoqkam 
bekin taab, hoggab nyi tulungv mwwg puiyam mwlwngv tatwl mwwjw mvdwb 
mwwnum. 

8Mwv atv hutongv maasu, hvbmabde mwv hutog puiyam bekin taab haanum. 

9Nyi mwlwngam huto jinbov hutongv gvda gvtwb hoodul doonum, hoq hutohv 
jvqtw hutongv. 

10Agamv gvda gvtsi doonum Pwnbov gvda gvtam mwwg Agamv pwnum, 
hvbsujaqkam gvda gvtv mwam kaacin kamanum. 

11Mwv mwwg atwg gvdab haanum, hvbmabde mwwg nyi tulungv mwam 
svgagvrwq maanum. 

12Hvbmabde hiyv nyiv mwam svgagvrwql mwwjwbo nyi tulungam Pwnbog 
koob nyil swwm dvb mwv bibwql ator jipa kun. 

13Bulv Pwnbog koob nyidkun hvgdvn si soodin galoqkvma nyia koob nyigam 
gab kama, hvbmabde bulug Abv Pwnbo mwv atv su. 

14Agamv nyia koob nyiknv ngulug pengko si doobanum, ngulv mwwg Abwg 
yuunam mam kaatkun, mwv anya ngvla jvqtw rooxonum; hoq nyi aksi mwv 
mwwg Abwg Ko Tuupv. 

15Jon mwwg atwg puiyam bekinnum. Mwv benum, “Soq nyi ak siilak ngoqg 
nulam bekinam akv, ‘Mwv ngoqg kokwb haady bo akv hvbmabde mwv ngam 
koi yaadwn, hoggab mwv ngam ko bwwma daab otuq hoqgv doonum. 

16Mwv ngulam anya mwwpal anya aoho anya yaada go lvqc yaada go lvqc 
cipakun. 

17Pwnbov pvvbam Mojesnvn jinum, hvbmabde anyangam la jvqtwngam ngulv 
Jisu Kristo galoqkv kaapa pakun. 

18Hiyvkam nywywngam Pwnboam lokam kaaka ma. hvbmabde mwwg haabo 
toloq doonbo Pwnbo hvbkalam nyinbo Abwg Ko Tuup akam ngulam mwam 
cengdwb jinum. 

Jon Baptistg Pui 
(Mt 3:1-12; Mk 1:1-8; Lk 3:1-18) 

19Hoo Juhudi nyi tulungv nyub la Lebi nyi tulungam Jonwg dookub Jerusalem 
kanam tvl Jonnvn, “No hiyv” hvl tox mvnum. 

20Jon mvvs maab bidil birwqnv bekinnum, “Ngo Ywwnbo ak hvvma.” 

21Hoo bulv mwam toxnum, “No hiyv “No Ilija yv” Mwv birwqnum. “Ma ngo ma” 
“No nyiqry kaanbo hvvi yv” Hoo mwv birwqnum, “Ngo ma.” 

22Ho bulv mwam toxnum, “No hiyv jaq ngulam bekin tvb, hoggab ngulam 
kanam boam ngulv wkur gvdkul nyi tulungam puiyam bekin tayin. No atam hog 
hvla besdvn?” 

23Jon birwqnum soq siilak ngo atam hog besdvn ham nyiqry kaanbo Aijayag 
benamv, “Ngo deexa-raraho sogoql benbo nyi akv: At Swg wdyko lamtangam 
paxaql dinda dvb padin yaato!’” 

24Soq pui tanbo nyi tulu sam Parisi tulungv kanamnum. 

25Bulv Jonnvn toxnum, “Tanamv no Kristo kamanyi, Ilija kamanyi, ho nyiqry 
kaanbo kamanyi, no hoggub baptijum jikar yvdwn?” 

26Jon bulam birwqnum, “Ngo iss lvgab baptijum jidwn, hvbmabde nulug 
pengko ho nulv cengmanam nyi ak daqnbo, 

27mwv ngoqg kokwb haamin gvdwn, mwv ngoqg haama daab doonum, ngo 
mwwg luxuqngam kam pisuq dvb simp yaama dvn.” 

28Soq nyinam wnam mwlw si Jonwg baptijum jidul dook Jordon pobu lvqbwq 
taqc kvtinwg Betani nampam ho nyinum. 

Pwnbog Sviya Ko 

29Loogwn so Jon mwwg dookub Jisun haanam mam kaatwl benum, “Kaato, 
siilak gvda gvtwg nyic nyiangam baqxiabo Pwnbog sviya kov, 

30Soq ak sam lak ngoqg kokwb nyi ak haatayin hvl ngoqg benamv, mwv ngam 
koi yaadwn, mwv ngam ko bwwma daab otuq hoqgv doonum.’ 

31Ngo atv mwam cengmanum, hvbmabde soq pagoq gab ngo iss lvgab baptijum 
jitab haanum, ho mwam Israel nyi tulungam cengpor mvnum.” 

32Hoo Jon soq pui sam bekinnum: “Ngo Yalam pwk yobur dorgub nyitwl ao 
gvda toloqgv jarpoql mwwg aoho hopwl doodwb kaapanum. 

33Hvbsujaqkam ngo atv mwam cengmanum, hvbmabde hiyv ngam iss lvgab 
baptijum jitwk hvl kanambo Pwnbov bekin namgob mwam kaacinum, ‘No 
hiyvg aoho Yalv ipoql layil doodwb kaapa tayin, mwv lak Dvrwqbo Yal lvgab 
baptijum jitayin.’ 

34Hoo ngo mwam kaatwn hvl Jon benum, “Hoqgab ngo nulam bedwn, mwv 
Pwnbog Ko Tuupv.” 

Jisug Buu Otuqcob Goqnam 

35Loogwn so Jon mwwg buu vnyi gonwg lvgab doqdul yvnam, 

36hoo mwv Jisun gaql yvnam mam, kaapa tvl mwv benum, “Soq siilak Pwnbog 
sviya kov!” 

37Buu vnyiv mwwg benam mam tatwl bulv Jisug kokwb wmin gvnum. 

38Jisu kookur banv bulam mwwg kokwb wmin gvnam mam kaapa tvl toxnum, 
“Nulv hognvkam meekar dvn?” bulv birwqnum, “Tomswrbo no hogloq ho 
doodwn” “Rabbi?” (hvgdvn hv Tomswrbo), 

39Mwv bulam benum, “Haag dvl nulv kaato.” Ho bulv mwwg lvgab wmin gvbnv 
dookam kaanum, hoo bulv mwwg lvgab hoq aalho doomin gvnum. Hoo doonyiv 
ariyum mood vpy kunum. 

40Jonwg benam mam tapel Jisug kokwb wmin gvnbo buu vnyig pengko ho 
akwnv Simon Pitorg bor Andriyo. 

41Otuqcob Andriyo mwwg bor Simonnvn kaapa banv mwam betamnum, “Ngulv 
Ywwnbo akam kaapa peekun.” 

42Kokw so mwv Simonnvn Jisug dookub boanum. Jisu mwam kaagabnv benum, 
no Jonwg ko tuup Simon yv.” Noqg eminam sipas hvl goqtayin.” (Hvgdvn si 
Pitor). 

Jisu Pilip nvla Natanaelnvn Goqnum 

43Loogwn so Jisu Galili gvdab wdwb mwwnum. Mwv Pilipnvn kaapa tvl mwam 
benum, “Ngoqg kokwb wmin gvto.” 

44Pilip kam Andriyo la Pitor bunyig nampam Betsaida hoqgv haanum. 

45Ho Pilip Natanaelnvn kaapa tvl mwam bekinnum, “Ngulv Dvrwq potalo 
Mojesg xeqnam akam kaapa pakun. Mwv nyiqry benbo tulug hvdwg xeqnam 
akv, Mwv Najaretwg Josap ko akv.” 

46Natanael toxnum. “Najaret aloqkv hvvtw xinamv lengtayin?” Pilip birwqnum, 
“Haag dvl hoo kaato.” 

47Kokw so Natanaelnvn Jisu mwwg dookub hoodul doonam mam kaatwl 
mwam benum, “Kaato, jvqtw jaqn bo Israel nyi akwg lvgab xaalyonamv dooma 
dvn!” 

48Natanael mwam benum, “No ngam hoggub cengnam, “Soq siilak lootw Israel 
nyi jaqkv, Mwv vm xaalyo bo nyiib nyima dvn. “Natanael mwam toxnum, “No 
hoggub ngam cengdwn?” Jisu mwam birwqnum, “Pilib nam goqma daab ngo 
nam svvn lwkw gol doodwb kaapa coonum.” 

49Natanael birwqnum, “Tomswrbo no Pwnbog Ko Tuup gojaq kunyi. No Israel 
hvdwg Lvpw at gojaq kunyi!” 

50Jisu benum, “Ngo nam svvn lwkw ho doodwb kaapa tvnwk hvgam gab ngam 
no mwwjw dvn.” No sam koi yaanbo nyinam pagoqkam vigo kaapa tayin!” 

51Hoo mwv bulam benum, “Ngo nulam jvqtw jaqb bedwn, nulv ao gvdangam 
mvko tvl Pwnbog gumtwngam Nyia Kog aoho caad bvla ipoq dvb kaapa tayin.” 

Jon 2 

Kanaho Nyem Naanam 

1Aal loum deenso Galili gvdag Kanaho nyem ak naanum. 

2Jisug annvkam hoqho doonum. Jisu nvla mwwg buu tulungam kam hoq nyem 
naakho goqnum. 

3Hwdlo roo alangam twwnya yukam, Jisug annv mwam benum, “Bulug roo 
alangv dookma.” 

4Jisu mwnwn birwqnum, “Nyem, hoq doomanam mam ngoqg lvgab hognvkv 
nyisv doodwn, “Ngoqg moodv sija godab hvvc maata.” 

5Jisug annv ho nyera tulungam benum, “Mwv hoggv nyitwk hvl betayin ham 
tato.” 

6Hoq ataho Juhudi hvdwg dormo nyicib hursnan iss wlw uppum pumx go 
doonum; uppum pumxiv harcaq cammum yooma gogaqb issiv haanum. 

7Jisu nyera tulungam benum, “Soq uppum torab so iss loq toolwqto.” Bulv 
uppum torab pam issiv gamb hv yirt kvl dvb bwlwqnum. 

8Kokw so mwv bulam benum, “Sija iss meegin suqlin gvdwl soq durum namsam 
kaaya bo nyi akam jita.” Bulv mwam bva jinum, 

9ho mwv issam roo alab mvnam mam twwkanum. Mwv hogloqkv soq roo ala si 
haanum ham cengmanum. Hvbmabde issam toolin bo nyera tulungv cengnum 



1923 

 

 
Nyishi 

© 2016 Bible society of India. 
 

 
 

 

10hoo mwv nyem naanbo nyegangam goqnv mwam benum, “Nyi mwlwngv roo 
ala alboam lak otuqcob hordwn, hoq kokwb pooxangam lak hordwn. 
Hvbnyimab no sija godab roo ala alboam ap xiqpan!” 

11Galili gvdag Kanaho soq si, otuqcob Jisug swrdorxeqb nyinamv; hoqho mwv 
mwwg yuugnam mam kaakinum, hoo mwwg buu tulungv mwam mwwjwnum. 

12Soq kokwb Jisu mwwg ann, bor tulu ngvla buu tulungv Kaparnahumb wknv 
apo go hoqho doonum. 

Jisug Xumk Namlongam Mvxaqnam 
(Mt 21:12-13; Mk 11:15-17; Lk 19:45-46) 

13Juhudi hvdwg Dvtv Durum moodv haasv twqb nyiywk ho Jisu Jerusalemb 
wnum. 

14Mwv Xumk nam uraho sibin, svv, sviya hoo pukum puqnbo, hoo twngk kwlibo 
nyi tulungam bulug tebol ho doodwb kaapanum. 

15Hoo mwv tanam pvvkwql agaqtvl nyi tulungam jwwnv sviya hoo svv 
mwlwngam xumk nam hoqgv ruqlin kunum. Mwv twngk kwlibog tebolam 
ngurkub ngurxeq dvb mvnv twngk kabaram yvqciq-yvqywl mvnum. 

16Hoo pukum puqn boam benum. “Hoq dupum-dvrab tulu ham soqkv 
naapaqto! Ngoqg Abwg nam mam kwm-kor mvk haty namgob mvmab!” 

17Mwwg buu tulungv dvrwqbo potalo hog hvl xeqnamv doodwn ham 
mwwpanum, “Noqg namgab ngoqg mwwjwnamv wm jaqhvb ngam gux tado.” 

18Ho Juhudi hvdv mwam birwqnv toxnum, “No hognvk swrdorxeqngv nyil 
ngulam kaakin tayin, no soqsam nyidwb ator doodwn.” 

19Jisu bulam birwqnum, “Nulv soq xumk nam sam saxia to hoo ngo samnvn aal 
loum mam lokta nit dvb mvdar tayin.” 

20Bulv mwam toxnum, “No soq namsam aal loum mam lokta mvdar tayin, “Soq 
xumk nam sam vnyw campy leq nywx go mvnum. 

21Hvbmabde xumk nammam benamv hv Jisu mwwg gv vpam besnum. 

22Mwv sipekul gorab yikho mwwg buu tulungv mwwg soq benam sam mwwpa 
kunum, hoo bulv dvrwq potalo benam mam la Jisu benum mam mwwjwnum. 

Jisu Nyia Kog Nyij-mujam Cengnam 

23Jerusalemho Jisug swrdorxeq, bon nyinam mam kaatwl, nyiv vigo Jisun 
mwwjwnum. 

24Hvbjaqkam Jisu mwv atv bulam mwam mwwjw mwwnw maanum, hoqgab 
mwv nyi mwlwngam cingyumnum. 

25Nyiv mwam bekin maajaqkam, bulug hang mwwnam mam mwv cengxol 
doonum. 

Jon 3 

Jisu la Nikodimas 

1Nikodimas ngvk hvl Juhudi tulungam nyig wgbo nyi ak Parisi dvpar hoqgv 
doonum. 

2Mwv aigol Jisug dookub haanv mwam benum, “Tomswrbo, ngulv cengdwn no 
Pwnbo kanamnam tomswrbo akv. Hiyamkam Pwnbov mwwg lvgab doomin 
gvma lo noqg nyinam hvb swrdorxeqb nyinyi ram.” 

3Jisu mwam birwqnum, “Ngo jvqtw jaqb nam bedwn hiyvkam lokta ko bwwdar 
maalo Pwnbog lvpwngam kaapa nyoram.” 

4Nikodimas toxnum, “Hoggub nyil nyekam bov lokta ko bwwdar kotayin. Mwv 
lokta annwg kepob hookurl lwnyi dvb ko bwwdar kolaram.” 

5Jisu birwqnum, “Ngo nam jvqtw jaqb bedwn, iss hoqgv la Yal galoqkv ko 
bwwdar koma baloqkam hiyvkam Pwnbog lvpwngam kaapa nyoram. 

6Nyia kov ko bwwnamv nyiib nyidwn, hoo Yalv hoqgv bwwnamv mwv Yalwb 
nyidwn. 

7No lokta ko bwwdar ta hvl ngoqg begam gab lomabv. 

8Dooiyv dooi mwwkwb ywl wdwn, nulv ham dunam mam tapa dvn, hvbmabde 
nulv dooiyv hogloqkv haas dvn yv, hoo hogloqb ws dvn yv ham cengma dvn. 
Soq sib kalam hiyv Yal hoqkv ko bwwpan hvbkalam nyidwn.” 

9Nikodimas toxnum, “Soq si hoggub jaq nyitayin?” 

10Jisu birwqnum, “No Israel hvdwg nyijwq-nyegam tomswrbo abwb nyitwl no 
soq tulu sam cengma dvn i? 

11Ngo jvqtw jaqb bedwn, ngulv ngulug cengnam mam bedwn, hoo ngulv 
hognvkam kaatkun ham bekin dvn, hvbjaqkam nulv ak jijaqkam ngulug puiyam 
loorwqma. 

12Ngo nulam soq gvda gvtwg bvrwqngam beikam nulv mwwjw ma, 
hvbnyiloqkam, ngo nulam ao gvdag bvrwqngam bebaloqkam, nulv ngam 
hoggub nyil tvjw tayin? 

13Ao toloqgv ipoqbo Nyia Ko aoho hiyvkam sija godab ao gvdab caamada.” 

14Mojes tvbam deexa-raraho daapo aoho torcal apnam hvbkalam Nyia Ko 
Tuupam torcal apdvb nyiky tayin. 

15Hoggab mwam mwwjw boa hvnamv nwrba cwtam swwgam naatayin. 

16Hoggab Pwnbov gvda gvtam hwdgo aby kunv mwwg Ko Tuup akin 
ciqnyingam jipaq kunum, mwam mwwjwbo nyi tulungv siram, hvbmabde 
nwrba cwtam swwgam naal swwtayin. 

17Hoggab Pwnbov mwwg Ko Tuupam gvda gvtwb nyel pw-hwwdy tak hvl 
kanam maanum, hvbmabde mwam ywwt ywwtak hvl kanamnum. 

18Ko Tuupam mwwjwbo tulungv nyel pw-hwwk ho haadwb dookma; 
hvbmabde mwwjw maan tulu gab nyel pw-hwwsam hwwxo pakun, hoggab 
mwv Pwnbog Ko Tuup akinam mwwjw maanum. 

19Soq siblak nyel pw-hwwnam mam hwwgdvn hutongv gvda gvtwb haapa ku, 
hvbmabde nyi tulungv hutongam aby maab kan yaangam aby bobindvn, 
hoggab bulv nyic nyia nyidwn. 

20Nyic nyia nyinbov hutongam oyum dvn hoggab mwwg nyic nyiangam kaakin 
nwwma dvn. 

21Hvbmabde jvqtwb nyinbo nyiv huto kob haadwn, hoggab mwwg hog mwlw 
nyinam wnamv Pwnboam mwwgwl nyidwn. 

Jisu la Jon 

22Soq kokw so Jisu mwwg buu tulungam boolayil Judiya gvdab wnum. Mwv apo 
go hoo bulug dookub doobnv baptijum jinum. 

23Jon kam Salim ogum Anon ho issiv vijaqg doogam gab baptijum jidul doonum. 
Nyi tulungv mwwg dookub hoodul doogam gab mwv baptijum jidul doonum. 

24Ho Jonnvn pvtwqho lwqma daanum. 

25Jonwg buu tuugin Juhudi nyi akwg lvgab dormo bvrwqho bel hursnam mam 
benv bviyaq minsnum. 

26Kokw so bulv Jonwg dookub wnv mwam bekinnum, “Tomswr bov, Jordon 
pobu kvtin alo noqg lvgab nyi yvba bo noqg benam nyi akam no mwwpa i? Mwv 
sija baptijum jidul yvdo, nyi mwlwngv mwwg dook kvdaq wdo!” 

27Jon birwqnum, “Pwnbov mwam jima baloqkam hiyvkam hog gokam doog 
nyoram. 

28Nulv atv ngoqg benam mam tanbov doos dvlak, ngo ywwnbo ak hvvma, 
hvbmabde ngo mwwg otuqyab kanam coonam akv; 

29Nyem naaknamv nyega gab doodkun; nyega hoq ajin lvgab daqanv tadwn hoo 
nyegaho agam mam mwv tapa yukam hemp al mwwpa dvn. Sija ngoqg hemp 
ponamv niqtuq polin pakun. 

30Mwv ngam xibin yaadwb nyitayin hvbmabde ngo anyo taikun.” 

Ao Gvda Toloqgv Ipoqbo Akv 

31Ao gvda toloqgv ipoqbo nyi akv mwlwngam koi yaadwn, gvda gvtso nyiv gvda 
gvt gab doodwn hoo gvda gvtwg bvrwqngam bedwn. Ao gvda toloqgv ipoqbo 
akv mwlwjaqkam koi yaadwn. 

32Mwv hognvkam kaaknum hoo taknum ham mwv bekin dvn, hvbjaqkam 
mwwg puiyam nvvrwq maadwn. 

33Hiyv akgon mwwg puiyam nvvrwq bvnyiloqkam hv Pwnbog jvqtwngv hvl 
lvdy dvn. 

34Hiyvn Pwnbov kanam pan mwv Pwnbog agam mam bedwn, hoggab, mwam 
Pwnbov mwwg Yalam xikal at xima jaqb jidwn. 

35Abv mwwg Ko Tuupam aby dvn hoo hog mwlwngam mwwg alaqho gvqlwq 
jipa kun. 

36Hiyv lajaqkam Ko Tuupam mwwjw bov nwrba cwtam swwgam naapa kun; 
hiyv lajaqkam Ko Tuupam tama bov swwgam naapa ram, hvbmabde Pwnbog 
laqm-baqm deenamv mwwg aoho kuiyum godab dootayin. 

Jon 4 

Jisu la Samariya Nyem Dvn 

1Parisi tulungv Jisu nyiam Jonnvn viyago baptijum jil mwwg buub mvdwk hvl 
tapanum. 

2(Hvbjaqkam Jisu mwv atv hiyv nvkam baptijum jimanum, hvbmabde mwwg 
buu tulungv jinum), 

3Jisu soq benam pui sam tapa tvl Judiya gvdangam apaqpel Galili gvdab lok 
wkurnum. 

4Hoo lamtaho mwv Samariya gvdab wpeql wdwb nyinum. 

5Kokw so mwv Samariya gvdag Saikar bopam wc kunum, ho hoqhv Jakub 
mwwg ko tuup Josapnvn ked ak pengxia jinam hoqgv aado maanum. 

6Jakubg sokumv hoqho doonum. Jisu lamta wg garv henla maab mwv sokum ho 
doonunum. Ho doonyiv taab kunum. 

7Ho Samariya nyem dvn ak hoq sokum hoqgv iss bvtab haanum, ho Jisu mwn 
benum, “Ngam iss loq twwdwb jitwb.” 

8(Mwwg buu tulungv bopamb dvs rvtab wnum.) 

9Samariya nyem akv benum, “No Juhudi go, hoo ngo Samaritanv hoggub no 
ngam iss kodwn?” (Juhudi nyiv Samaritanwg pwcw ujuq kam dvn-twwn 
maadwn.) 

10Jisu birwqnum, “No Pwnbov hognvkam jidwn ham cengnyiloqkam noqg 
lvgab goodul doonbo, nam iss konbo akam cengloqkam, no mwwg galoqkv 
swwg issam kos paco, hoo nam swwg issam nywywngam xooma boam jis 
paco.” 

11Ho nyem akv birwqnum, “Tomswrbo, no ujuq gokam bvvma, hoo sokumv ura 
do, hogloqkv no lokkam xooma bo issam bvvtayin?” 

12No ngulug ab Jakubnvn koi yaadwn? Mwv ngulam soq sokum sam jinum hoo 
mwv atv kam soqkv issam twwnum, mwwg ko tulungv la mwwg sibin, svv hoo 
sviyangv twwnum?” 

13Jisu mwnwn birwqnum, “Soq iss sam twwn bov nyiv lokta hvngwr ngwrtin 
tayin. 

14Hvbmabde hiyvg nyiv ngoqg iss jinam mam twwnbo akv lokta hvngwr takma, 
hoggab ngo mwam iss jitanam hv mwwg gab xooma jaqb buqlin dooky bo iss 
hvb nyil mwam nwrba cwtam swwg issam jitayin.” 

15Nyem akv benum, “Tomswrbo! Hoq iss ham ngam jitwb! Hoggab ho ngo 
lokkam hvngwr kuram, ho ngo soq sokum so iss bvvtab haadwb nyikram.” 

16Kokw so Jisu nyem akam benum, “Noqg nyolam wgdvl goqta ho soqb wkur 
taaku.” 

17Nyem akv benum, “Ngoqg nyol dooma.” Jisu birwqnum, “No nyol doomak hvl 
noqg benamv kvtaq pa. 

18No nyolv ang-go boot kubanyi, hoo sija noqg dooba gvdwn nyi ak hvvkam 
noqg nyol lodar maanyi. No ngam jvqtw jaqb bekinpa.” 

19Ngo kaatgvl tomswrbo no nyiqry benbo gola nyik hvl nyem akv benum. 

20“Ngoqg ab apa tulungv Pwnboam puutu aoho xumnum, hvbmabde, Juhudi nyi 
tulungv nulug begamv Jerusalem bvvtwq ngulug Pwnboam xumkv hvl bedwn.” 

21Jisu birwqnum, “Nyem no ngam mwwjwto, moodv lok haatayin, nyi tulungv 
Abam soq mood ao sookam ho Jerusalem bolkam xumk ram. 

22Samariya nyi tulu nul, hiyvn xumdwn ham cengma; hvbmab ngulug Juhudi 
nyi tulungv hiyvn xumdwn ham ngulv cengdwn, hoggab ywwt ywwnamv 
Juhudi nyi galoqkv haadwn. 

23Hvbmabde moodv haadku, sija kam haapa ku, jvqtw jaqb xumn bo tulungv 
Abam yal lvgab la jvqtwb xumd moodv haadku, sijakam moodv haapa ku. Soq 
xumn bo torab siilak Abwg mwam xumdwb mwwnum nyi tulungv. 

24Pwnbov yalv hoo mwam xumn bo tulungv yal lvgab la jvqtw lvgab xumdwb 
nyidwn.” 

25Nyem akv mwam benum, “Ngo cengdwn Ywwnbo, Kristo ngvk hvl benam akv 
haatayin. Mwv haaikukam ngulam hog mwlwngam bekin tayin.” 

26Jisu birwqnum, “Ngo lak mwv noqg lvgab goodul doonbo ak siilak.” 

27Hoq mood jaqho Jisug buu tulungv hookur kunum; bulv mwam nyem akwg 
lvgab goodul doonam mam kaapa tvl wna mwwnum. Hvbjaqkam bulv 
hiyvjaqkam nyem akam “No hognvkv meegaqdvn?” hvl bemanum; ho “No 
hoggab mwnwg lvgab goorwqdvn, hvl Jisu nvkam bemanum?” 

28Ho nyem akv iss uppum mam tvpaqpel nampamb wkur banv nyi tulungam 
benum, 

29“Ngoqg vcwrko hog mwlw nyiknam mam ngam bekinbo nyi akam haagdvl 
kaato; Mwv Ywwnbo ak hvvmas i?” 

30Ho bulv nampam hoqgv Jisun kaatab lengnum, 

31Oyu maadab buu tulungv Jisun benum, “Tomswr bov dvs loq meeg dvto!” 

32Hvbmabde mwv bulam birwqnum, “Ngoqg dvs doognam mam nulv cengma 
do.” 

33Ho buu tulungv bulug pengko ho bemin sunv tox minsnum, “Hiyv nyiv mwam 
dvs bva jipa nui yu?” 

34Jisu bulam benum, “Ngam kanam bog mwwlwqkob nyinamv hoo mwwg 
bonam nyitwk hvl benam mam niqtuq nyilinamv ngoqg dvsv. 

35Nulv hvl bema dvn i, “Pool bvrpy goda bolo amv naadwb nyitayuk. “Ngo 
nulam bedwn rongo rwqtaqb hindib kvvdil kaato; amv sijakam ningpaku hoo 
naad bvkam nyidku. 

36Am naanbo akam mwwg naajongam jipa kun; hoo mwv nwrba cwtam gob 
mwv ham naadwn; hoo am liinbov la noocum bov bunyi vnyiv lokub hemp poba 
sutayin. 

37Akwn liiya tvl akwn noocum yaadwn hvl benam si jvqtw go. 

38Ngo nulam nyi asaqg rongo golo am naatak hvl kanam tukun. Soq si nulug bon 
nyipnam ma, hvbsujaqkam nyiig nyilv lo nulv naaya dvn.” 

39Nyem ak hog betamnam mam tatwl hoq bopam hoqgv Samariya nyiv vigo 
Jisun mwwjwnum, nyem akv benum, “Mwv ngam ngoqg hog mwlw nyinam 
wnam mam bekinpa.” 

40Ho Samariya nyi tulungv mwwg ogum hvvnwql bulv mwam bulug lvgab doot 
juk hvl begam gab Jisu bulug lvgab loonyi go doobanum. 

41Nyiv vigo hvraqb mwwg puiyam tatwl mwwjwnum, 

42Bulv nyem akam benum, “Ngulv sija noqg betam ko-gab mwwjw ma, 
hvbmabde ngulv atv mwwg benam mam tape kun hoo ngulv cengdkun mwv 
jvqtw jaqb Kristo kunyi gvda gvtam Ywwnbo.” 

Jisu Saab Ko Ak Mwpnum 

43Aal loonyi kokw so Jisu bulam apaqpel Galili gvdab wknum. 

44Jisu mwv atam besnv benum, “Nyiqry kaanbo akam mwwg gvda lo xima-
paqma dvn.” 

45Jisu Galili gvdaho wc kalam nyi tulungv mwam svgagvrwqnum, hoggab bulv 
atv Nyedarko Durum gab Jerusalem wnum hoo bulv hog mwlw mwwg nyinam 
mwlwngam Durumko ho kaaknum. 

46Ho Jisu Galili gvdag issam roo alab mvk Kana bopamb lokta hookurnum. 

47Hwdlo Jisu Judiya hoqgv Galilib haata dvk hvnam mam tapanum, ho mwv 
mwwg dookub wnum hoo mwam benum soqb haag dvl ngoqg nyega ko sam 
mwptvb, hoggab mwv sisv twqb nyido. 

48Ho Jisu mwam benum, “Nulug pengko lo hiyv lajaqkam swrdorxeqb nyinam 
mam kaapa maalo mwwjw maadwn.” 

49Saab akv birwqnum, “Tomswrbo, ngoqg lvgab ngoqg kov sima daab haato.” 

50Jisu mwam benum, “Wnku, noqg kov swwtayin. “Nyi akv Jisug benam mam 
mwwjw kunv wknum. 

51Mwv nammwb wdu yukam lamtaho mwwg nyera tulungv puiyam bekinnum, 
“Noqg kov swwi ywn paku!” 

52Ho mwv bulam toxnum, hwdlogv mwwg kov al kunum. Bulv birwqnum, 
“Moiyog doonyi hwrj daqi mood akin hoqgv mwwg dooi vcv al kunum.” 

53Ho ab akv mwwpa kunum, hoqg moodjaq hobo Jisu mwam, “Noqg kov 
swwtayin.” hvl benum. Ho mwv la mwwg imiq nyi mwlwngv mwwjw kunum. 

54Soq si Jisug lwnyi dvb swrdorxeqb Judiya hoqgv Galili gvdab haabnv 
swrdorxeqkam nyinum. 

Jon 5 

Lvca boam Mwpnum 

1Soq kokw so Juhudi tulug dormo durum ak doota kolo Jisu Jerusalem wnum, 

2Jerusalemho Sviya Toggoq ogumho iss sviyin ak doonum, ham Hibru agamv 
Betesda hvl benum, hvgdvn si taabo bong go mutum tvl doonum. 

3Nyi vc aibo vijaqgo nyiqca bo, lvca bov hoq iss biinam mam kaaya yal 
doodunum. 

4Lok lokub Atwg Gumtwngv ipoql iss sviyinam mvdinum. Issiv biida kalam 
otuqjaqb ipoq coonbo nyi akv vc hoqgv al kunum. 

5Hoqho vnyw cammum leq piinwg vc cil doonbo nyi ak doonum. 

6Jisu hoq nyi akwg hvd vnyw go vcil doonam mam cengtwl, mwv toxnum, “No 
mwp kunw do i?” 

7Vcbo nyi akv birwqnum, “Tomswrbo hiyvkam iss sviyinv biida kalam ngam 
sviyin bol boolwq jinbo dooma; ngo iss lo hvvc maadab nyiv haaco dukun.” 

8“Jisu benum, Gorabtuk, noqg kartaqngam naarab gvdvl wnku.” 

9Hoo dara hoq nyi akv al kunv mwwg kartaqngam naarab kunv wknum. Soq aal 
si Doonu ko alnum. 

10Hoqgab Juhudi nyi tulungv mwpkunam nyi akam benum, “Soolo Doonu dvk 
aalv, hoo Doonu dvk aal so kartaqngam jool wngam maab vrr dvn.” 

11Mwv birwqnum, “Ngam aldvb mwp jinbo akv ngam benum, noqg kartaqngam 
naarab gvdvl jool wnku.” 

12Bulv mwam toxnum, “Hiyvg nyiv nam atwg kartaqngam naarab gvdvl wnkuk 
hvl benbov?” 

13Hvbmabde nyi akv hiyv mwam mwpkunum ham cengmanum, hoggab nyiv 
vijaqgo yvgam gab Jisu wleqnum. 

14Kokw so Jisu mwam xumk namhv kaapa tvl mwam benum, “Kaato, no sija al 
paku no nyic-nyia lokta nyitin kumabv, lokam ham alyama bov nyitin twqto.” 

15Ho nyi akv wkur kunv Juhudi nyi tulungam mwam aldvb mwpbov Jisuk hvl 
betamnum. 

16Doonu dvk aal so soq nyi aksam mwp ko-gab Juhudi tulungv Jisunvn raqd-
puqdwb nyirabnum. 

17Hvbmabde Jisu bulam birwqnum, “Ngoqg Abv sija godab bonam nyidul 
doodo, hoqgab ngo kam bonam nyidul doodwn.” 

18Jisu Doonu dvk aalwg pvvbam juqbo twqma hoq aoho Pwnboam mwwg Abv 
hvl bebnv mwv Pwnbog simpv hvl beaql hvl Juhudi nyi tulungv Jisun mengdwb 
hengnum. 

Ko Tuupwg Atornam 

19Ho Jisu bulam birwqnum, “Ngo jvqtw jaqb nulam bedwn, Ko Tuupv atv hog 
nyimadvn hvbmabde Abv hognvkv xeq nyidwn ham kaatwl mwv nyidwn, Abv 
hognvkam nyidwn hvbkalam Ko Tuupv kam nyinam akinam nyidwn. 

20Abv Ko Tuupam aby dvn hoo mwam hog mwlwngam mwwg nyinam wnam 
mam kaakin dvn. Mwv mwam soq sam koi yaan boam nyis tulungam nyim dvb 
kanam tayin hoo nulv mwlwngv lomdwb nyitayin. 

21Abv sik boam turkur dvb pwrabnam hvbkalam Ko Tuupv kam mwwg hvb 
mwwnam mam bulam swwdwb jidwn. 

22Hvbkalam Abv hiyv nvkam mwv atv pw-hwwdil hwwma dvn. Hvbmabde 
mwv mwwg Ko Tuupam pw-hwwdy mvdwb jil ap pakun. 

23Ho mwlwngv Abam xumnam hvbkalam Ko Tuupam kam xumdwb nyitayin; 
hiyv akgon Ko Tuupam xuma dvn hv mwam kanambo Abam kam xuma dvn. 

24“Ngo jvqtw jaqb nulam bedwn; hiyv ngoqg agam mam tatwl ngam kanambo 
akam mwwjw dvn, mwv nwrba cwtam swwgam kaapa pakun. Mwam pw-
hwwdil hwwk dookma hvbmabde, sig hoqgv swwgam kaapa pakun. 

25Ngo nulam jvqtw jaqb bedwn, moodv haadku sijakam haapa ku, sik bov 
Pwnbog Ko Tuupwg agam mam tapa tayin; hoo ham tapa bo tulungv swwtayin. 

26Abv mwv atv swwg ogungam doognam hvbkalam. 

27Mwv mwwg Ko Tuupam hwwdil hwwm dvb jipan hoggab mwv Nyia Kov. 

28Nul sam tatwl lomabv nyubu ho sil dook bov mwwg agam mam tapa tayin 
hoq moodv haadku 

29hoo bulv nyubu hoqgv alwb nyinbo tulungv swwgwb hoo alwb nyimabo 
tulungv sigwb turkur taikun. 

Jisug Hvvky 

30“Ngo atv ngoqg galoqkv hog gokam nyismadwn, ngam Pwnbov pw-hwwtak 
hvl begam gab ngo pw-hwwdwn, ngoqg pw-hwwnam si nyedar dvn, hoggab 
ngo ngoqg atwg hinglwq kob mwwkwb nyimadvn; hvbmabde ngam kanambo 
akwg hinglwq kob ngo nyidwn. 

31Ngo atv ngoqg puiyam baqs bvnyiloqkam ngoqg puiyv jvqtwngvk hvl tvjw 
dvb nyimadvn. 

32Hvbmabde ngoqg puiyam ngoqgab bedar jinbo ak doodwn, hoo mwv ngoqg 
puiyam betamnamv jvqtwngv hvl ngo ham cengdwn. 

33Nulv Jonwg dookub nyi kanam tvl tox mvto hoo mwv jvqtw jaqb puiyam 
bekinnum. 

34Ngoqg pui beg dvn si nyi galoqkv bema gvdwn, hvbmabde nulam ngo nyedar 
mvmdvb bedwn. 

35Jon gudul doonbo mur hvb nyinum, hvbmabde nulv mwwg huto ko ho apo go 
hemp potwq dvb mwwnum. 

36Hvbmabde ngo pui ak baqg dvn si Jonwg puiyam koi yaan bov, ngoqg nyis 
tulungam nyigdvn si ngoqg Abwg ngam nyitwk hvl jinamv, hoo ngoqg Abv 
ngam kanam panwk hvl ngoqg nyis tulungam nyinam pui si bedar dvn. 

37Ngam kanambo Abv ngoqg puiyam bekin dvn. Nulv mwwg agam mam lokkam 
taka ma ho mwwg nyuqm mam kam kaakam ma, 

38hoo nulv mwwg agam mam hang uraho doogma hoqgab kanamnam akam 
nulv mwwjw ma. 

39Nulv Dvrwq potalo nwrba cwtam gob swwgv doodwn mwwl meekar do, 
hvbmabde hoq tulungv atv ngoqg puiyam bekin dvn. 

40Hvbsujaqkam nulv ngoqg dookub hvvnwql swwgam kaapal swwtws 
mwwma. 

41“Ngo nyi galoqkv paqk dvbma ho Pwnboam abynan doomab; 

42hvbmabde ngo cengdo nulug lvgab Pwnbog abiam doogma 

43Ngoqg Abwg eminb haadwn, hvbsujaqkam nulv ngam svgagvrwq ma 
hvbmabde nyi asaqkv mwv atwg eminb haaikun nulv mwam svgagvrwq dvn. 

44Nulv akwn akwn paqmin sudub mwwdwn, hvbmabde Pwnboam paqk 
nwmadvn, hvb nyibaloqkam nulv hoggub nyil mwwjw nyotayin? 

45Ngo nulam Abwg yolu betayin mwwl akukam mwwmab. Nulug mwwgwnam 
Mojes lak nulam yolu bedybov. 

46Nulv jvqtw jaqb Mojesnvn mwwjw nyiloqkam nulv ngam kam mwwjw 
supaco, hoggab mwv ngoqg bvrwqngam xeqnum. 

47Hvbmabde mwv hoggv xeqnum ham nulv mwwjw mabnyiloqkam, hoggub 
nyil ngoqg agam benam agam mam mwwjw nyiotayin?” 

Jon 6 

Jisu Lwwyw Angngam Hoonum 
(Mt 14:13-21; Mk 6:30-44; Lk 9:10-17) 

1Soq kokw so Jisu Galili swnyiqg Tiberiyas ngvk hvl benam kvtin gonwb 
rabknum. 

2Mwv nyi vcboam mwpnam mam kaatwl mwwg kokw kokwb nyi acam camt 
algo wmin gvnum. 

3Ho Jisu puutu ao golo caaknv mwwg buu tulug lvgab doonum. 

4Ho Juhudi tulug Nyedarko Durum moodv hvvnwq kunum. 

5Ho Jisu nywrabl kaanamv, nyi acam camt algo mwwg dookub hoodul doonum, 
Jisu Pilipnvn benum, nyi torabsam dvm dvb dvs rvdwb hogloqkv kaapa tayin?” 

6Mwv vm yaab Pilipnvn pookal soq sam toxnum, hvbmabde mwv atv hoggub 
mvtayin ham cengsnum. 

7Pilip bvrwqnum, “Soq nyi mwlw si vcwr saqb vxiv dvjaqkam twngk lwwg 
wtwb rvjaqkam dwpwram.” 

8Mwwg buu tulug pengko soqgv Simon Pitorg bor Andriyo ngvk hvl benam ak 
hv mwam bekinnum. 

9“Himy ak tanyeq wtw taqang gola ngui cinyi go baqnbog doodwk hvl 
bekinnum. Hvbmabde hvd nyi gab hoq hwiyw ko ham hoggub mvtayin?” 

10Jisu bulam benum, “Nyi tulungam doa mvto.” Ho ditaqho nwmwngv vijaqg 
doonum. Hoqho nyiv lwwyw ang-go yvnum. 

11Ho Jisu wtwngam naarab banv bvvtwl Pwnboam paqnum, ho doonbo nyi 
tulungam hornum, nguiyam kam hvb mvnum; hoo bulug kepongv dvdeqnam 
gob dvnum. 

12Kokw so bulam dvtar namgob dvmtvl mwv buu tulungam benum, “Mwciq-
mwiyiq tamab wtw dvleqkam dorkum darpato.” 

13Ho bulv nyi tulug dvtar tvl apaqnam tanyeq wtwngam dorkumnv huc cwyw 
leq cinyi go dorkumnum. 

14Ho nyi tulungv Jisug soq swrdorxeq dvb nyil kaakin namsam kaatwl bulv 
bemin sunum, “Jvqtw jaqb soq nyi ak si gvda gvtwb haady bo nyiqry kaanbo 
akv!” 

15Jisu nyi tulungv mwam nootul gumlil Lvpw at gob mvtanam mam cengtwl 
mwv lokta puutub vp-cwkwb caaleqnum. 

Jisu Iss Aob Wnum 
(Mt 14:22-33; Mk 6:45-52) 

16Hwdlo ariyumv haai kukam, mwwg buu tulungv swnyiqb iyabanv, 

17swpho caobanv swnyiq kvtinwg Kaparnahum wnum. Ho kan kunum 
hvbsujaqkam Jisu hvraq bulug dookub hvvc maadanum. 

18Hoq ditaqho dooiyv vcib yilayil issam biimnum. 

19Buu tulungv mail doum dvvpy gob swpam kool wdu yikho, bulv Jisun iss aoho 
wgaql bulug dookub hoodul doonam mam kaapa tvl bulv lomb nv bosnum. 

20Jisu bulam benum, “Bos maabv, ngo sulak.” 

21Ho bulv mwam swp aob cao mvdwb mwwnum. Kokw so Jisu oyu maadab 
bulug swpwb bulv wdy ko gvdangam wc kunum. 

Nyi Tulungv Jisun Meekarnam 

22Aal loogwn so nyi tulungv swnyiq kvtin ho doonbo nyi tulungv swp pwkin go 
dootwq dvb kaapanum. Jisu mwwg buu tulug dookwb swp uraho caol wmanum 
hvl bulv cengnum, hvbmabde buu tulungv mwam apaqpel vpwb wnum. 

23Hvbmabde Tiberiyas hoqgv haanbo swp torab pv nyi tulungam At Sw 
wtwngam paqxo tvl dvkho haaknum. 

24Kokw so nyi tulungv hoq ditaqho Jisun nvla mwwg buu tulungam kaapa 
maaikam, bulv swpwb cao kunv Jisun meekar taab Kaparnahum wknum. 

Jisu Swwg Dvsv 

25Kokw so nyi tulungv Jisun swnyiq kvd gonho kaapa tvl bulv mwam toxnum, 
“Tomswr bov, hwdlo no rabknum?” 

26Jisu bvrwqnum, “Ngo nulam jvqtw jaqb bekin dvn, nulv ngo nulam 
swrdorxeqgob nyil kaakin ko-gab ngam meekar maaslak, hvbmabde wtwngam 
dvdeq dvb dvgam gab sulak nulv ngam meekar dvn. 

27Yuupaqbo dvs gab bon nyimabv, hvbmabde nwrba cwtam swwnam gob 
doody bo dvs gab bon nyito soq dvs sam Nyia Kov nulam jitayin, hoqgab Pwnbo 
mwam ham nyim dvb birwl ap jipa kun.” 

28Ho bulv mwam toxnum, “Hvbnyiloqkam, Pwnbog nyis tulungam nyis sam 
ngulv hoggub nyil nyinyi tayin?” 

29Jisu birwqnum, “Pwnbov nulam bonam nyim dvb mwwnamv mwwg 
kanamnam akam mwwjwnam hv sulak nulug nyisv.” 

30Ho bulv mwam bvrwqnum, “No ngulam mwwjw mvdwb hognvk nyima 
wmanam swrdorxeqkam nyil kaakin tan? No hognvkv bonam nyil kaakin tayin? 

31Ngulug at ab tulungv Dvrwq potalo xeqpwl apnam hvbkalam deexa-raraho 
maanangam dvnum. Mwv ao gvda toloqgv bulam wtw dvdwb jipoqnum.’” 

32Jisu benum, “Ngo nulam jvqtw jaqb bedwn, Mojes nulam ao gvda toloqgv wtw 
jima sulak, hvbmabde ngoqg Abv nulam ao gvda toloqgv wtw loodangam jidwn. 

33Hoggab Pwnbov jinam wtwngv ao gvda toloqgv ipoqdvn, hoo gvda gvtam 
swwm dvb jidwn.” 

34Bulv mwam konum, tomswr bov, “Ngulam hoq wtw ham lwxiam jitwb.” 

35Ho Jisu bulam benum, “Swwgwg dvsv ngo.” “Hiyv lajaqkam ngoqg dookub 
haanbov kano kuram, hoo hiyv lajaqkam ngam mwwjw bov mwv nywywngam 
hvngwr kuram. 

36Hvbmabde nulv sija ngam kaat lakam mwwjw ma. 

37Ngoqg Abv hognvkv xeq ngam jipan hoq tuluhv ngoqg dookub haatayin, hoo 
hiyv xeq ngoqg dookub haanboam ngo nywywngam ruqxa ram. 

38Ngo ao gvda toloqgv ngoqg atwg mwwkub nyitab ipoq ma, hvbmabde ngam 
kanambo akwg mwwnam mam nyitab ipoqyin. 

39Hoo soq si ngam kanam bog mwwlwqkv, mwwg hog mwlwngam jinam sam 
akukam niim mvma dvn, hvbmabde bulam vtwr-anya aalam turab mvdwb 
jitayin. 

40Hoggab soq si ngoqg Abwg mwwnamv, Ko Tuupam kaanbo nyiicwr-cwrxiam 
mwwjw gvdwl nwrba cwtam swwgam naamdvb, hoo kuiyum mam vtwr-anya 
aalam ngo bulam turdvb purab tayin.” 

41Jisu begamv, “Ngo ao gvda toloqgv ipoqbo dvsv” hvgam gab Juhudi tulungv 
budum-beram benum. 

42Ho bulv benum, “Soq nyi aksi Josap ko tuup hvvmas i? Ngulv mwwg abamkam 
hoo annamkam cengdwn. Hvnyiloqkam mwv sija hoggub ao gvda toloqgv ipoq 
yinwk hvl bedwn?” 

43Jisu birwqnum, “Nulug pengko ho budum-beram bemin sunam mam apaqto. 

44Ngam kanambo Ab jima lo hiyvkam ngoqg ogumb haanyiram, hoo ngo mwam 
vtwr-anya aalam turab dvb jitayin. 

45Nyiqry benbo tulungv xeqnum, ‘Nyi mwlwngam Pwnbov tomswr tayin.’ 
Abwg tomswrnam mam tanbo nyi mwlwjaqkv ngoqg dookub haatayin. 

46Hiyv akgon kam Abam kaaka maasu, hvbmabde Pwnbo galoqkv haanbo ak hv 
Abam kaapa kun. 

47Ngo nulam jvqtw jaqb bedwn, hiyv mwwjw dvn, hoq gab nwrba cwtam 
swwgv doodwn. 

48Ngo swwgwg dvsv. 

49Nulug ab tulungv maanangam deexa-raraho dvpe-twwpe kul hvraqb sinkun. 

50Soq si ao gvda toloqgv jipoqnam dvsv, ho hiyv akv ham dvnbo nyiv siram. 

51Ngo ao gvda toloqkv ipoqbo swwgwg dvsv. Hiyv akgon soq dvsam 
dvbnyiloqkam, mwv nwrba gob swwtayin. Hoo gvda gvtam swwm dvb ngoqg 
jita gvdwn si ngoqg soodinv.” 

52Soq sam tatwl Juhudi tulungv hang lingtwr ram lengnum. Bulv benum, “Soq 
nyi si hoggub nyil ngulam mwwg soodinam dvm dvb jinyi tayin?” 

53Jisu bulam benum, “Ngo jvqtw jaqb nulam bedwn, nulv Nyia Ko Tuupwg 
soodinam la hijum mam dvma-twwma baloqkam nulv atwg swwgam kaapa 
nyoram. 

54Hiyv xeq ngoqg soodinam dvdwn hoo ngoqg hijum mam twwdwn hoq nyi ak 
hv nwrba cwtam swwgam naatayin; hoo ngo vtwr-anya aalam mwam purab 
jitayin. 

55Hoggab ngoqg soodin si dvs xinam hvvtwjaqkv, hoo ngoqg hijum si twws 
hvvtwngv. 

56Ngoqg soodinam dvnbov la hijum mam twwn bov mwv ngoqg urasi doodwn, 
hoo ngo kam mwwg uraho doodwn. 

57Nywywngam sima bo Abv ngam kanam pan, hoo mwwg galoqkv ngo kam 
swwdwn. Hoq hvbkalam soq sam dvnbo nyi akv ngoqgv. 

58Soq si ao gvda toloqgv ipoqbo dvsv, nulug ab tulungv wtw dvtwl hoo kokw so 
sinam hvb nyimadvn. Hvbmabde sam dvnbov nwrba gob swwtayin.” 

59Kaparnahumho tomswr banv yvi yikho Jisu soq torab sam Sinagog nam uraho 
benum. 

Nwrba Cvtam Swwg Pui 
(Mt 8:19-22; 10:36) 

60Ho mwwg buu tulug pengko hoqgv sam tatwl benum, “Soq tomswrnam si 
tacin lama namgo hiyv sam talaq tayin.?” 

61Hiyvkam Jisun betam maasu mwwg buu tulungv mwwg benam mam tatwl 
budum-beram bemin sunam mam cengtwl bulv kam benum, “Soq si nulgab 
muurnam gob nyido i? 

62Hvnyiloqkam Nyia Ko Tuupam mwwg otuq dook gvdab cookurnam mam 
kaapa baloqkam nulv hog hvl betayin? 

63Yalv swwm dvb jidwn, nyia kog atorv hog gokam nyinyi maadwn. Ngo nulam 
agam benam hvvsulak yalv la swwgv. 

64Hvbmabde nulug pengko ho tuugin mwwjw maab doodo.” (Jisu otuqjaq 
hoqgv hiyv mwwjw maadwn hoo hiyv mwam nyemaq alaqb nyepinl gvqlwq 
tayin ham cengl doonum.) 

65Hoo mwv lokta betin banv benum, “Ngo nulam hvlakam betkun, Abv svkal 
hiyv nvkam ator jima baloqkam ogum haanyiram.” 

66Hoq kokwb mwwg buu ata gon wkur kunv lokta kokw so mwwg lvgab wmin 
gvkmab nyiknum. 

67Ho Jisu mwwg wyw leq vnyiam benum, “Nulv kam ngam apaqpel wdkub 
mwws i?” 

68Simon Pitor Jisun birwqnum, “At Sw, ngulv hiyv lvgab wtayin? No nwrba 
cwtam swwgam jinbo agam mam doog do, 

69hoo ngulv sija mwwjw dvn, hoo cengdkun, no Pwnbog Dvrwqbo Akv.” 

70Jisu bulam birwqnum, “Ngo nulam wyw leq vnyi gon goqmanum i? 
Hvbsujaqkam nulug pengko ho akwn uiyib gwwl doodo!” 

71Mwv Simonwg Iskeriot ko Judasnvn bvrwqngam bidul doonum. Hoggab buu 
wyw leq vnyig pengko hoq akgonwb mwv nyisbakam mwam nyepin pingpaq 
tvl nyemaq alaqb gvqlwq bongv. 

Jon 7 

Jisu la Mwwg Bor Tulungv 

1Soq kokw so Juhudi tulungv mwam mengdwb meekar yukam Jisu Judiya 
gvdaho gaql yinwmab Galili gvdab gaqtab wnum. 

2Ho Juhudi tulug Tombu Durum moodv haaknum. 

3Ho Jisug bor tulungv mwam benum, “Noqg buu tulungam noqg nyis tulungam 
nyigdvn ham kaam dvb no soq ked sam apaqpel Judiya gvdab wn. 

4Atam yuuk dvb mwwnbov hiyvkam kvs-kapeql nyisil nyima dvn. No soq nyis 
tulungam sam nyid nyiloqkam gvda gvtam cimpw mvmto.” 

5Mwwg bor tulungv kam mwam mwwjw maanum. 

6Jisu bulam benum, “Aal moodv ngoqgab sija godab haama da. Hvbmabde nulug 
moodv looxiam doos dvn. 

7Gvda gvtv nulam oyum ram, hvbmabde hoqhv ngam oyum dvn, hoggab 
hoqham ngoqg almak hvl begam gab hoqhv alman nyis tulungam nyidwn. 

8Nulv durum kob caaiyan. Ngo durum kob wram hoggab ngoqg moodv sija 
godab hvvc maada.” 

9Bulam hvl bvvtwl mwv Galili gvdaho doonum. 

Jisu Tombu Durum ho Haanum 

10Soq kokw so Jisug bor tulungv durum rumkub wnum. 

11Mwv kaapa dvb wmab kvsil wnum. Juhudi tulungv mwam durumko ho 
meekar banv yvnum. Bulv toxnum, “Hogloq ho mwv yvdo?” 

12Nyi tulungv mwwg pagoqkam budum-bvram bidu nyanam, nyi tuugin 
benum, “Mwv nyi albov,” nyi tuugin benum, “Ma,” mwv nyiam sup gvdo.” 

13Hvbsujaqkam, Juhudi tulungam bos banv hiyvkam hampeql mwwg 
pagoqkam bemanum. 

14Durumv ra paqb nyidul doodwkho Jisu xumk nammwb wnv tomswr banv 
berabnum. 

15Ho Juhudi nyi tulungv lomnv benum. “Soq nyi si mwv tomswrko gokam wma 
hoggub nyil hwdgo cengdwn?” 

16Ho Jisu birwqnum, “Ngoqg tomswr gvdwn si ngoqg galoqkv ma, hvbmabde, 
ngam kanambo Pwnbo galoqkv.” 

17Hiyv akgon Pwnbog benam mam tatwl mwwg bonam nyidwb mwwnbo akv 
ngoqg tomswrnamsi Pwnbog hoqgv bwdwq hvbmab ngoqg atwg galoqkv bes 
dvn ham cengtayin. 

18Hiyv at galoqkv bes dvn mwv atam yuuk dvb mwwdwn. Hvbmabde hiyv 
mwam kanam boam yuum dvb mwwdwn mwv jvqtwngv, mwv xaalyo maadwn. 

19Mojes nulam pvvbam jimanam i? Nulug pengko ho akgonkam pvvbam tama 
dvn. Ho nulv ngam hoggub mwwjw dvn?” 

20Nyi tulungv birwqnum, “Nam sonyiv cepa! Hiyv nam mengdwb meekar dvn.” 

21Jisu birwqnum, “Ngo nyiig nyimanam ak nyit gvl hoo nulv mwlwngv lomdo. 

22Mojes nulam pepaql-mux mvnam mam jinum (soq sam Mojes mvkin maasu, 
hvbmabde nulug ab tulungv nyirabnum), hoo Doonu dvk aalam nyiam nulv 
mux mvdo. 

23Mojesg pvvbam Doonu dvk aalam nyiam pepaql-muxnam si daapo juqbo 
maadnyi, vcboam mwp yukam nulv ngam hoggub nyitwl haaxaqdvn? 

24Ao aob pw-hwwtwq maabv, hvbmabde jvqtw lvgab pw-hwwto.” 

Mwv Ywwnbo Hvvi Yv? 

25Jerusalem hoq nyi tuugin benum, “Soq nyi sima i bulug mengdwb meekarnam 
hv? 

26Hoo mwv si nyi mwlwg agahv agam goodu yvdo, hoo bulv mwam hog akkam 
gooma! Nyi sam jvqtw jaqb Ywwnbo hvl ngulug nyig wgbo koibo tulungv 
cengjaqdvn go? 

27Hvbmabde ngulv soq nyi aksi hogloqkv haadwn, ham ngulv cengdwn, 
hvbmabde Ywwn bov haaikukam mwv hogloqkv haatayin ham hiyvkam 
cengram, hvbmabde mwv hogloqkv ham ngulv cengdwn.” 

28Ho Jisu xumk nam uraho vc alwb bel tomswr banv benum, “Ngo hogloqkv 
haaiyin ham jvqtw jaqb ngam cengjaq dvn? Hvbmabde ngo atwg mwwkwb 
haama, ngam kanambo akv jvqtwngv hoo nulv mwam cengma. 

29Hvbmabde ngo mwam cengdwn, hoggab, ngo mwwg toloqgv haaiyin, mwv 
sulak ngam kanam pan.” 

30Ho bulv mwam nootu dvb mwwnum. Hvbsujaqkam hiyvkam mwwg gv alaq 
idaqmanum, hoggab mwwg moodv sija hvvc maadanam 

31Hvbsujaqkam nyiv vigo mwam mwwjw banv benum, “Kristo haaikukam soq 
nyi nyinam sam nyibin yab mwv swrdorxeqb nyitayin i?” 

Jisun Nootu Mvdwb Nyi Kanamnam 

32Nyi tulungv Jisug bvrwqngam budum-bvram bemin sunam mam Parisi 
tulungv tapa tvl nyub buda ngvla Parisi tulungv mwam nootu mvdwb sipai 
tulungam kanamnum. 

33Ho Jisu benum, “Ngo meegta oyu-yooma goda nulug lvgab yvtayin, hoqgv 
ngam kanam bog dookub wta yukun. 

34Nulv ngam meegaq sutayin hvbmabde nulv ngam meeparam; hoggab ngo 
hogloqho dootayin hoqho nulv haanyiram.” 

35Juhudi tulungv bulv bemin sunum, “Ngulv meejaqkam mwam meeparam 
mwk hvl, mwv hogloqb wtayin? Juhudi tulug dook Gwrik nampam wl Gwrik 
tulungam tomswr taab wta dvn yu? 

36Mwv hvlakam bedo, “Nulv ngam meejaqkam meeparam hoo ngoqg wl 
dookub nulv wnyiram, hvgdvn hv hoggv yu?” 

Xooma bo Swwg Iss 

37Kokw so durum dvd moodv wnya yuk, hoqg vtwr aalhv xinam jaq aalwb 
nyinum. Hoq aalho Jisu daqrab banv vc alwb sogoql benum, “Hiyv hvngwr dvn 
ngoqg dookub haagdvl twwto. 

38Dvrwq potalo xeqpwl apnam hvbkalam, ngam mwwjwbo akv mwwg hoqgv 
swwg issiv pobu hvb tomin dootayin.” 

39Mwv Dvrwqbo yalwg pagoqkam benum, mwam mwwjwbo tulungv hiyam 
kaapa yindwn, hoggab sija namgub Yalam jima tanum, hoggab Jisun swsw 
yuupw maadanum. 

Nyi Tulungv Jvqnyi gob Nyinam 

40Nyi tuugin mwwg benam mam tatwl benum, “Soq nyi aksi jvqtw jaqb nyiqry 
benbo hv kunyi.” 

41Tuugin begamv “Mwv Ywwnbo akhv!” Tuugin begamv, “Ywwnbo akv Galili 
hoqgv lengram! 

42Dvrwq potangv begamv Ywwnbo akv Debid ko hosiq hoqgv lengtayin, hoo 
mwam Debidg dook Betleham nampamho ko bwwtayin.” 

43Hoqgab nyi tulug pengko ho mwwg pagoqkam luusaq-luusaqb bemin sunum. 

44Nyi tuugin mwam nootul leedwb mwwnum hvbmabde hiyvkam mwwg gv 
aoho alaq idaq maanum. 

Juhudi Xilo Tulungv Mwwjw Maanam 

45Ho sipai saab tulungv nyub buda lvgab Parisi tulug dookub hookur yukam 
bulv toxnum, “Hoggub nyitwl mwam nulv boa ma?” 

46Sipai tulungv birwqnum, “Hiyv ak jaqkam soq nyi soq benum sib beka ma.” 

47Ho Parisi tulungv bulam benum, “Nulam ruqb mwam sup kopan i” 

48Parisi tulungv la gora ab tulungv mwam mwwjw namyv? 

49Soq nyi tulu si Mojesg pvvbam cengma gab bulv Pwnbog beenam uraho 
doonam!” 

50Bulug pengko hoqgv Nikodimasek hvnam hv Jisug dookub otuqho wnum. 
Mwv bulam benum. 

51“Ngulug Pvvb lo xeqpnamv nyi akwg nyinam wnam mam kvvdy tvdy maalo 
mwam yolu bed nyid nvi yv?” 

52Ho bulv mwam birwqnum, “No kam Galili hoq nyiv yv? Dvrwq potalo miidy 
kaato, Galili nampam hoqgv nyiqry kaanbo lengnyi ram.” 

53Bulv vxiv at atwg nammwb wknum, 

Jon 8 

Yocu-yabio Nyem Ak Nootunam 

1Hvbmabde Jisu Olib puutub wnum. 

2Loogwn ar komc ho mwv Xumk nammwb wkurnum. Nyi tulungv mwwg 
ogumb haanum, hoo mwv doa banv hoo bulam tomswrnum. 

3Ho tomswr bov la Parisi tulungv nyem ak yocu-yabio nyin boam nootul 
boalayil bulug pengko ho daqmtvl 

4bulv Jisun toxnum, “Tomswr bov, soq nyem aksi Yocu-yabio nyidudvb nootu 
pan. 

5Ngulug Mojesg Pvvb lo xeqpnamv doodwn. Soq sib nyinbo nyem mam wlw 
hurx dvb Pvvbv doodwn. No sija sam hog hvl bekin do?” 

6Soq sam bulv Jisun yolu bigw naadwb mwwl pui pookal toxnum. Hvbmabde 
Jisu gubxw banv alaq lvqcwngv ked aoho xeqnum. 

7Hvbmabde bulv mwam tox xudul doogam gab mwv nywrab banv bulam 
benum, “Nulug pengko ho hiyv lokkam nyic nyia nyima bov otuqjaqb nyem 
akam wlw hurcoto.” 

8Ho mwv lokta gubxw banv lvqcwngv ked aoho xeqnum. 

9Ho nyi tulungv ham tapel nyelo tulungv keco-keco banv akin-akin gogaqb 
kijurl keleqnum. Kokw so Jisu la nyem akv aro vpwb doqdunum. 

10Jisu nywrabl nyem akam toxnum, “Nyem, nam mengta bo nyi tulungv 
hogloqho” Hiyvkam nam mengdy bo dook ma i?” 

11Nyem akv birwqnum, “Tomswrbo,” Hiyvkam dook ma, hoo Jisu benum, 
“Hvnyiloqkam ngo nam yolu beram hvbmabde no wnku, sija galoqkv nyic nyia 
lokta nyitin kumabv.” 

Jisu Gvda Gvt Soq Hutongv 

12Jisu bulam lokta benum, “Ngo gvda gvt soq hutongv. Hiyv ngoqg kokwb wba 
bov kan uraho gaqkar ram, hvbmabde swwg hutongam kaapa tayin.” 

13Parisi tulungv mwam benum, “No sija noqg puiyam baqsdo; noqg puiyv jvqtw 
ma.” 

14Jisu birwqnum, “Ma, ngo atwg puiyam baqs jaqkam, ngoqg puiyv jvqtwngv 
ham ngo cengsdvn. Hvbmabde ngo hogloqkv haai yin ho hogloqb wdeen ham 
nulv cengma. 

15Nulv nyia ko pw-hwwnam hvbjaq hwwdo; hvbmabde ngo hiyv nvkam pw-
hwwma dvn. 

16Hvbmabde ngo pw-hwwnyi loqkam ngoqg pw-hwwnamv jvqtwngv, hoggab 
ngo vpwb soq sam nyima dvn; ngam kanambo Abv kam ngoqg lvgab dooba dvn. 

17Nulug Pvvbho sam xeqpwl apnamv doodwn, hogloqho nyi vnyi go puiyam 
loodwn hoqhv jvqtwngv. 

18Ngo atwg puiyam baqsdvn ho ngam kanambo Abv kam ngoqg puiyam 
ngoqgab bedar jidwn.” 

19Noqg abv hogloqho hvl bulv mwam toxnum?” Jisu birwqnum, “Nulv 
ngamkam ho ngoqg Abam kam cengma, Nulv ngam cengnyi loqkam ngoqg 
Abam kam cengs paco.” 

20Jisu soq mwlw sam mwv xumk nam uraho tomswr banv, twngk pvvcumko 
uddum cwwrw hoqgv benum. Hoo hiyvkam mwam nootul leemanum, hoggab 
mwwg moodv hvvc maadanum. 

Nulv Ngoqg Wkwb Wnyiram 

21Jisu bulam lokta benum, “Ngo wde kun; Nulv ngam meegaq sutayin 
hvbmabde nulv atwg nyic nyia gab sitayin. Nulv ngo hogloqb wdeen hoqb 
wnyiram.” 

22Ho Juhudi tulungv benum, “Mwv bedo, nulv ngoqg wkwb wnyiram. 
Hvnyiloqkam mwv atv mengsul sitayin yin yv?” 

23Jisu bulam birwqnum, “Nulv neeko hoqgv; ngo ao toloqgv. Nulv soq gvda gvt 
soqgv; ngo gvda gvt soqgv ma. 

24Hoqgab ngo nulam bedwn, nulv atwg nyic nyia ho sitayin, hoggab nulv ngam 
mwvk hvl mwwjw maabnyiloqkam nulug atwg nyic nyia ho sitayin.” 

25Ho bulv mwam toxnum, “No hiyv vpjaq?” Jisu bulam birwqnum, “Ham lak ngo 
nulam otuq hoqgv bit bilul bekin pan. 

26Nulug pagoqkam bedwb ho pw-hwwdy sv vigo dooxiq dvn, ngo hognvkv 
mwwg galoqkv tapa pan ham gvda gvtam bekin dvn.” 

27Mwv bulam Abwg puiyam bekin subakam bulv ham tacin maanum. 

28Ho Jisu bulam benum, “Nulv Nyia Ko Tuupam aoho torca xiqyam ho nulv 
ngam hoq ak hv kunyi hvl cengtayin, hoo ngo atv hog gokam ngoqg mwwkub 
nyimadvn, hvbmabde Abv hog nvkamxeq nyitak hvl tomswrnum hvbkalam ngo 
nyidwn. 

29Ngam kanambo akv ngoqg lvgab doodwn, mwv ngam vp-cwkwb doom 
maadwn, hoggab ngo looxiam mwwg hang mwwlwqkob nyidwn.” 

30Nyiv Jisug soq benam sam tatwl vijaqgo mwam mwwjwnum. 

31Ho Jisu mwam mwwjwbo Juhudi tulungam benum, “Nulv ngoqg tomswrnam 
mam tagab bvnyiloqkam nulv jvqtw jaqb ngoqg buub nyitayin. 

32Ho nulv jvqtwngam cengtayin, hoo jvqtwngv nulam boolin tayin.” 

33Bulv mwam birwqnum, “Ngulv Abraham gv ko hosiqkv hoo ngulv hiyv gvkam 
nyerab lokkam swwka ma. Hvnyiloqkam no hoggub bedwn, ‘nulam tolin 
jitayin’?” 

34Jisu bulam birwqnum, “Ngo nulam jvqtwngam bekin dvn; hiyv lajaqkam nyic 
nyia nyinbov mwv nyic nyiag nyerangv. 

35Nyerangv namho dooky ram hvbmabde ko tuupv nwrba gob dooky tayin. 

36Ko Tuupv nulam tolin baloqkam, nulv jvqtw jaqb tolin loodanam nyi hvb 
nyitayin. 

37Ngo nulam Abraham gv ko hosiqkv ham cengdwn. Hvbsujaqkam nulv ngam 
mengdwb lamta meekar do, hoggab ngoqg pui benamv nulug hang uraho dook 
kaapa ma. 

38Ngo Abwg galoqkv hognvkv xeq kaatkun ham ngo bekin dvn, hvbmabde nulv 
nulug ab galoqkv hoggv tatwn ham nulv nyido.” 

39Bulv mwam birwqnum, “Ngulug abv Abraham.” Jisu birwqnum, “Nulv jvqtw 
jaqb Abraham gv ko nyiloqkam mwwg nyinam hvbkalam bon nyis paco, 

40hvbmabde ngo nyiloqkam Pwnbo galoqkv gon jvqtwngam tapel nulam 
bekinbo akv ngo, nulv ngam hvbjaqkam mengd puqdwb meekardo. Hvbmabde 
Abraham hoqhvb hog gokam nyimanum. 

41Nulv nulug abv hognvkv nyinum, hoq hvbkalam nyido.” Bulv mwam 
birwqnum, “Ngulv yocu-yabio ko ma! Ngulug Abv Pwnbo akin.” 

42Jisu bulam benum, “Pwnbov jvqtw jaqb nulug nyiloqkam, nulv ngam aby 
sudco, hoggab ngo Pwnbo hoqgv haaiyin hoo ngo sija doodwn. Ngo atv haasma, 
hvbmabde mwv ngam kanam pan. 

43Nulv ngoqg benam mam hoggub nyitwl tacin maadwn? Hvnyiloqkam nulv 
ngoqg benam puiyam tvnw maab nyigam gab sulak. 

44Nulv nulug ui abwg kongv, hoo nulv nulug ab tulug mwwnam mam niqtuq 
nyilin dvb mwwdwn. Kol otuqjaq hoqgv mwv nyi mengbov, hoo jvqtw lvgab 
hog akkam nyis dooma dvn, hoggab mwv jvqtw kuru-haabo ho dooma dvn. 
Hwdlo mwv vm mvvikam, mwwg atwg nyij-muj hoqgv goolin dvn, hoggab mwv 
xaalyo bov hoo xaalyo bog abv. 

45Hvbmabde ngo jvqtwngam betam ko-gab, nulv ngam mwwjw maadwn. 

46Hiyv nulug pengko hoqgv ngam nyic nyia nyiv hvl bedwn? Ngo jvqtwngam 
bednyiloqkam hoggub nulv ngam mwwjw maadwn? 

47Pwnbo galoqkv kanam akv Pwnbog agam mam tadwn. Hvbmabde nulv 
Pwnbog nyi maab nyigam gab tama dvn.” 

Abraham gv Otuqho Ngo Doonum 

48Ho Juhudi tulungv Jisun birwqnum, “Ngulv nam Samariya nyiv hoo sony 
cenamv hvl bel maad nvi yv?” 

49Jisu birwqnum, “Ngo sony cenam ma, ngo ngoqg Abam paqdwn, hvbmabde 
nulv ngam paqma dvn. 

50Hvbsujaqkam ngo atam yuuk dvb ma; hvbmabde mwam yuum dvb la hoo pw-
hwwdy bo ak doodwn. 

51Ngo jvqtw jaqb bedwn, “Hiyv lajaqkam ngoqg agam mam pvvdwn, hv sigam 
kaapa ram.” 

52Ho Juhudi tulungv mwam benum, “Sija ngulv jvqtw jaqb nam sony cenam 
goknyi hvl cengpaku. Abraham kam sinkun, nyiqry benbo tulungv kam sinkun; 
hvbsujaqkam nulv bedwn, “Hiyv lajaqkam ngoqg agam mam pvvdwn, mwv 
nywywngam sigam cengka ram. 

53No ngulug sikbo ab Abrahamnvn koi yaadwn? Hoo nyiqry benbo tulu ngvkam 
sinkun! No atam atv hiyv jaq hvl bedwn?” 

54Jisu birwqnum, “Ngo atv atam paqs baloqkam, ngoqg paqsnamhv xinam ma, 
hvbmabde ngam xidbov ngoqg Abv ngam yuum dvn, hiyam nulv begamv, ‘Mwv 
ngulug Pwnbov.’ 

55Nulv mwam cengka ma, hvbmabde ngo mwam cengdwn. Ngo mwam cengma 
hvl bebanyiloqkam, ngo nulug hvb xaalyo bob nyidwn, hvbmabde ngo mwam 
cengdwn hoo ngo mwwg gomcwram pvvdwn. 

56Nulug ab Abraham ngoqg haadynam aalam kaapa tvl hemp-hvnyirnum; mwv 
ham kaapa tvl hemp al mwwpanum.” 

57Ho Juhudi tulungv mwam benum, “Noqg swwnamv vnyw camng kama da, hoo 
Abrahamnvn kaat kunwk hvdo?” 

58Jisu birwqnum, “Ngo jvqtw jaqb nulam bekin dvn, Abrahamnvn ko bwwma 
daqyik hoqgv ngo doodwn.” 

59Bulv wlw naarab banv mwam wlwngv hurtanum, hvbmabde Jisu xumk nam 
hoqgv wleqnum. 

Jon 9 

Jisu Nyiqca dvb Ko Bwwnam Nyi Ak Mwpnum 

1Kokw so Jisu lamta ho wdul dooi yikho ko bwwiywk hoqgv nyiqca dvb 
bwwnam nyi ak kaapanum. 

2Ho mwwg buu tulungv mwam toxnum, “Tomswrbo hiyvg nyic nyia nyigam gab 
soq nyi sam nyiqca dvb ko bwwpan, mwwg atwg nyic nyia gab yv, ma mwwg 
ann-abwg nyigam gab?” 

3Jisu birwqnum, “Mwwg nyiqcanamv mwwg nyic nyia nyigam gab kama, ann-
ab nyigam gab kama, hvbmabde Pwnbog nyis tulungam nyidul doonam atoram 
mwwg galoqkv kaapa mvdwb sulak nyipan. 

4Ngam kanam bog bonam ngulv aal huto deeda so nyidwb nyidwn, aiyv hoodu 
do, ho hiyvkam nyis tulungam nyiny kuram. 

5Ngo gvda gvtso doody deedib, ngo gvda gvt soq hutongv.” 

6Sam mwv bexo kokw so Jisu kedho tacoram curxab tvl suiyub mvtwl mwv nyi 
ak hoq vnyiqho suiyungv neetwl kanam banv benum, 

7hoo mwam benum “Wgdvl noqg nyuqm mam siloam swnyiq al moomiqta.” 
(Hvgdvn hv kanamnam) Ho nyi akv wknv nyuqm mam moomiqnum hoo 
vnyiqngv kaapa tukul wkur kunum. 

8Ho mwwg gutu-gorangv la mwam otuqho kodul doonam mam kaanbov 
benum, “Soq nyi aksi dootwl konbo hvvmas i?” 

9Tuugin benum, “Mwv sulak.” Asaqkv benum, “Ma hvvma, hvbmabde mwam 
kvviyiq bogo.” Nyi ak hvviya atv besnum, “Ngo sulak hoq nyi akv.” 

10Bulv mwam toxnum, “Noqg vnyiqkam hoggub nyil mvko kunum?” 

11Mwv birwqnum, “Jisu ngvk hvl benam nyi ak hv suiyu ata go mvbnv vnyiq si 
neetwl ngam benum, “Siloam wgdvl noqg nyuqm mam moomiqtak hvl betwl 
hoo ngo hoqb wnv moomiqnum, hoo ngo moomiq daqkalam kaapa kunum.” 

12Bulv mwam toxnum, “Mwv hogloq ho?” Nyi akv birwqnum, “Ngo cengma.” 

Parisi Tulungv Mwpnam mam Miidumnum 

13Ho bulv nyiqca bo nyi akam Parisi tulug dookub boanum. 

14Jisu suiyu neel nyi ak hoqg vnyiqngam mvkol mwpko aal hv Doonu ko aalwb 
nyinum. 

15Ho Parisi tulungv nyi akam hoggub nyil kaapa kunum hvl lokta toxnum, mwv 
bulam bekinnum, “Mwv suiyu atago ngoqg vnyiq si neenum, hoo ngo ngoqg 
nyuqm mam moomiqnum, hoo ngo kaapa dukun.” 

16Parisi tulu hoqg tuugin benum, “Soq sam nyinbo nyi ak si Pwnbog galoqkv 
haaram, hoggab mwv Doonu aalam vrr ma.” Hvbsujaqkam tuugin benum, “Nyic 
nyia nyinbo nyiv hoggub nyil soq svk ator alwb nyimanam mam swrdorxeqb 
nyilatayin?” Hoqgab bulug pengko ho hang pwsaq pwsaqb mwwnyianum. 

17Hoqgab Parisi tulungv nyi akam lokta toxnum, “Noqg begamv mwv noqg 
vnyiqngam mwv mvko pan hvdo hvnyiloqkam no mwwg pagoqsam hog hvl 
bedwn?” Mwv birwqnum, “Mwv nyiqry benbov.” 

18Hvbsujaqkam Juhudi tulungv nyi nyiqcal doon bov sija kaapa dukun hvl nyi 
ak hoqg ab annam goqnam gob mwwjw dvb mwwmanum 

19hoo bulv bulam toxnum, “Soq si nulug nyega kov i? Nulv mwam nyiqca dvb 
ko bwwjaqnum? Hvnyiloqkam mwv sija hoggub nyil kaapa dukun?” 

20Mwwg ab annv birwqnum, “Ngulv cengdwn mwv ngulug nyega kov, hoo 
ngulv hamkam cengdwn mwam nyiqca dvb ko bwwnum. 

21Hvbmabde mwv sija kaapa duku ham ngulv cengma. Mwam toxto, mwv akam 
paku, mwv atv birwqtayin.” 

22Mwwg ab annv Juhudi tulungam bos banv soq sib benum, hoggab, Juhudi 
tulungv Jisun hiyv akgon Ywwnbo ngvk hvl begam gab Sinagog nam hoqgv 
ruqlin dvb hvl birwl ywrbnv apnum. 

23Hoqgab mwwg ab ann tulungv, benum, “Mwv akam paku mwam toxto.” 

24Lwnyi dvb bulv ko bwwiywk hoqgv nyiqca bo nyi akam goqkur banv mwam 
toxnum, “No jvqtw jaqb betayinwk hvl Pwnbog aga so dingto! Ngulv cengdwn 
soq nyi ak si nyic-nyiab nyigbo nyiv.” 

25Nyi akv birwqnum, “Mwv nyic nyia nyinbo nyiv suiyv nyima bov nyiv suiyv 
ham ngo cengma. Hvbmabde ngo sam cengdwn, ngo nyiqcal doonum, sija ngo 
kaapa dukun.” 

26Bulv mwam lokta tox xudarnv toxnum, “Mwv nam hognvkv nyijnum. Noqg 
vnyiqngam mwv hoggub nyil mvkonum.?” 

27Mwv birwqnum, “Nulam kajo oyu maadab bekin tuknvlak, nulv tagab ma. Hog 
nyitwl nulv sam lokta toxdvn?” Nulv kam mwwg buub swwdwb mwwkam 
sudco?” 

28Bulv mwam bej-bepar banv benum, “No lak mwwg buungv, hvbmabde ngulv 
Mojesg buungv su. 

29Ngulv cengdwn Pwnbov Mojesg lvgab agam goonum, hvbmabde soq nyi ak si 
hogloqkv haaspan bwdwq ham ngulv cengma.” 

30Nyi akv birwqnum, “Hognvk taka maanam pagoq go soq si! Nulv mwv 
hogloqkv haapan ham cengma, hvbmabde mwv ngoqg vnyiqngam mvko jipan. 

31Ngulv cengdwn Pwnbov nyic nyia nyinbog xumnam mam tama dvn, 
hvbmabde mwam xuml mwwg nyimdvb mwwnam mam nyinbog xumnam 
mam tadwn. 

32Gvda gvt si swwrab dvk hoqgv jaq nyiqca dvb ko bwwnam nyi akam hiyvkam 
mvko jinam sija godab tapa ma. 

33Soq nyi ak si Pwnbo galoqkv haama loqkam, mwv hog akam nyinyi ram.” 

34Bulv mwam birwqnum, “No ko bwwiywk hoqgv nyic nyia nyiv, hoo nyic-
nyiab nyil swwca pan. No ngulam tomswr tadwn i?” Kokw so bulv mwam 
Sinagog nam ura hoqgv agab ruqlin kunum. 

Yalwg Nyiqcanam 

35Bulv nyi akam ruqlinam mam Jisu tapanum, hoo nyi akam mwv kaapanum 
hoo toxnum, “Nyia Ko Tuupam mwwjw dvn i?” 

36Nyi akv birwqnum, “Mwv hiyv ham ngam betamtvb, tomswrbo; ho ngo 
mwam mwwjwtayin.?” 

37Jisu mwam benum, “No mwam kaag nukun; sija noqg lvgab agam goodul 
doonbo ak siilak mwv.” 

38Nyi akv benum, “At Swn, ngo mwwjw dvn,” hoo mwv Jisun xumnum. 

39Jisu benum, “Ngo nyiqca boam meegaql kaapa dvb hoo kaapa bo tulungam 
nyiqca dvb mvtab gvda gvtso haanum.” 

40Mwwg bviywr-bvcarho yvba bo Parisi tuugin mwwg soq benam sam tatwl 
mwam toxum, “Ngulv kam nyiqca bov i?” 

41Jisu birwqnum, “Nulv nyiqca nyiloqkam, nulug lvgab mwwmurv dooram; 
hvbmabde nulv sija begamv, ‘Ngulv kaadwn,’ hoqgab nulug nyiqcangv hvraqb 
doodwn.” 

Jon 10 

Sviya Rvky boam Doocnam 

1Jisu benum, “Ngo jvqtw jaqb nulam bedwn, hiyv nyiv sviya toggoq haak viyap 
haamab hvbmabde asaq lamta hoqgv geebol haanbov dvcobov hoo mengn bov 
nyiv. 

2Hvbmabde hiyv viyap toggoqb haanbo nyi akv sviyangam rvky bov. 

3Toggoqkam rvkil doogbov mwam viyap pam kuqko jidwn; sviya pvtwngv 
mwwg agam mam tacin dvn, hoo mwv atwg sviyangam emin goqbnv agab 
boolin leng gvdwn. 

4Mwv sviya pvtwngam roolin tvl, mwv bulug otuq otuqb wco dvn, hoo sviya 
tulungv mwwg agam mam tacin banv mwwg kokw kokwb wmin gvdwn. 

5Hvbmabde bulv nyi asaqg kokwb wbaram, hvbmabde bulv hoq nyi hoqgv 
keleqtayin; hoggab mwwg goonam mam bulv tacin ma.” 

6Jisug soq doocil benam sam besbakam bulv mwwg benam mam tacin maanum. 

Jisu Sviya Alwb Rvky bov 

7Jisu bulam lokta benum, “Ngo jvqtw jaqb nulam bekin dvn, ngo sviya tulu hoqg 
viyap haagangv. 

8Ngoqg haama daab otuqb haaco bo mwlw jaqhv dvcobov hoo mengn bov; 
hvbmabde sviya tulungv bulug benam mam tamanum. 

9Ngo viyap haagangv. Hiyv lajaqkam ngoqg galoqkv urab haan boam ywwtayin, 
hvbmabde mwv ura bvla agab lingyi lengcal yvmin tayin, hoo ww hwwjwngam 
dvdwb kaapa tayin. 

10Dvcobov dvco tabla mengtab hoo twrtab haadwn. Hvbmabde ngo nyi 
tulungam swwgam jitab haaiyin, ho soq swwg sam nyi tulungam laapoq-kaaloq 
dvb jitab haaiyin. 

11“Ngo alwb sviya rvky bov. Alwb sviya rvky bov sviya hvdgab atv kam sitam 
dvb mwwdwn. 

12Sviya kaajo bo nyiv, sviya tulungam rvky maadwn, hoo hoq sviya tuluhv 
mwwg ma, hoq nyi akv svcangv dorg haaikam mwv svcangam kaapa pel 
keleqdvn, hoo svcangv sviya tulungam ruqkar banv cwrsaq twqb bulam 
mvgdvn. 

13Sviya kaajo bo nyiv keleqdvn hoggab mwv kaajol naanbo nyiib nyigam gab 
mwv sviya tulungam hog mwwdwq maadwn. 

14Ngo alwb sviya rvky bov. Ngo atgam ngo cengdwn, hoo ngoqgv ngam 
cengdwn, 

15Abv ngam cengnam hvbkalam ngo Abam cengdwn, hoo ngo ngoqg sviya tulu 
gab sitam dvb mwwdwn. 

16Hoo ngoqg sviya pvtw ho dooma bo sviya asaqkv doodwn. Ngo hoggub 
nyijaqkam hoq tulu hamkam boa dvb nyipa, hoo bulv ngoqg agam yalam tacin 
tayin. Ho bulv sviya pvtw twwkin gob nyil, rvkybo akin alaqho doodwb 
nyitayin. 

17“Ngo atwg swwgam apaqtvl lokta kokwngam nookur dukub hvl jipaqko gab 
ngoqg Abv ngam abydvn. 

18Hiyv kam ngoqg swwgam ngoqg galoqkv naareqram, hvbmabde ngo sam 
ngoqg mwwlwqkob jinyi loodab jipaq pan. Ngo sam jid bvkam atorv doodwn, 
hoo nookur dvbkam atorv doodwn. Soq si ngoqg Abwg ngam nyim dvb gaml 
benamv.” 

19Soq sam begam gab Juhudi nyi tulug pengko ho hang pwsaq-pwsaqb 
mwwrabnum. 

20Bulug pengko ho jaqgin benum, “Mwam sonyiv cepa! Rugaq bogo! Hoggab 
mwam tadwn?” 

21Hvbmabde tuugin bidul doonum, “Sonyi cenam nyiv toloq tvb bedwn! Ho 
hoggub sony cenamv nyiqca bog vnyiqngam mvko nyotayin.?” Ngo la Abv Akin 
dvn?” 

Juhudi Tulungv Jisun Haqpaqnum 

22Ho Jerusalem Xumk nammam nama ko Durum moodv haaknum, hoo tapam 
poolwb nyinum. 

23Jisu Xumk namho Solomonwg boonyiab ho gaqgaql yvnum. 



1949 

 

 
Nyishi 

© 2016 Bible society of India. 
 

 
 

 

24Ho Juhudi tulungv mwam toxnum, “Hog hwdgo ngulam mwuml doom tayin 
i? Ngulam jvqtw jaqb bitwl bekin tvb, no Kristo i” 

25Jisu birwqnum, “Ngo nulam otuqho bekin tukun, hvbmabde nulv ngam 
mwwjwram. Ngoqg Abwg emin gabwk hvl bonam nyigdvn tulu si ngoqg puiyv 
sam bidil bekin dvn. 

26Hvbmabde nulv ngoqg sviya ma hoqgab nulv ngam mwwjw ma. 

27Ngoqg sviyangv ngoqg agam goonam mam tacin dvn; ngo bulam cengdwn, 
hoo bulv ngoqg kokwb wmin gvdwn. 

28Ngo bulam nwrba cwtam swwgam jidwn, hoo bulv kol godab siram; hoo 
hiyvkam bulam ngoqg alaq hoqgv naareq nyoram. 

29Ngoqg Abv, bulam ngoqg alaqb gvqlwq jinbo akv mwlwngam koi yaadwn, hoo 
hiyvkam bulam Abwg alaq hoqgv naareql wg nyoram. 

30Ab la ngo akinv.” 

31Ho Juhudi nyi tulungv lokta wlw naarab banv mwam mwlwngv hurtanum. 

32Jisu bulam benum, “Ngo albo nyis tulungam nulug kaagaho vigo Abwg nyitwk 
hvl jinam mam nyitkun, hoq pengko ho hogloq ak jaqgab nulv ngam wlw hurta 
dvn?” 

33Juhudi tulungv birwqnum, “Ngulv nam albo bonam nyigam gab wlw hurta 
maslak, hvbmabde no Pwnboam benyi-beyako gab sulak! Ho nyiib nyitwl 
Pwnbovk hvl begam gab sulak” 

34Jisu bulam birwqnum, “Nulug Dvrwq potalo hvl xeqma panyv, “Ngo benum, 
‘nulv pwnbo tulungv’? 

35Mwv hoq tulu ham pwnbov hvl Pwnbog agamv haai yikho goqn mvnyiloqkam 
hoo Dvrwq potalo benamv daapo juqbo ram. 

36Ngam nyiloqkam Abv xuqbnv gvda gvtwb kanamnum. Hvnyiloqkam “Ngo 
Pwnbog Ko Tuupvk hvl benam mam nulv hoggub nyil ngam Pwnboam benyi-
beya dvnwk hvl betayin? 

37Ngo Abwg nyis tulungam nyima loqkam ngam mwwjw maabv. 

38Hvbmabde, ngo nyis tulungam nyinam sam nyijaqkam nulv ngam mwwjw 
ma, hvbjaqkam Abv ngoqg lvgab doodwn, hoo ngo Abwg lvgab doodwn, ham 
cengdwb ngoqg nyinam wnam mam nulv mwwjw hinsnum.” 

39Bulv lokta mwam nootu tanum, hvbmabde bulug alaq hoqgv mwv keleq 
kunum. 

40Jisu lokta Jordon pobu kvtinb robkur kunv otuqho Jon hogloqho baptijum 
jidul doonum hoqb wknv doonum. 

41Nyiv vigo mwwg dookub haanum. Bulv benum, “Jon hog swrdorxeq 
nyimanum. Hvbmabde soq nyi pagoqkam Jonwg hog mwlw pui benam si jvqtw 
hibnyi.” 

42Hoo nyiv vigo mwam hoqho mwwjwnum. 

Jon 11 

Lajaraswg Sinam 

1Betani nampam ho doonbo Lajar ngvk hvl eminam nyi ak vcnum. Betani 
nampam ho Meeri la mwnwg bwrm Marta bunyiv doonum. 

2Soq Meeri si At Swg lvpiangam kuty paqyaq tvl mwnwg dumpo dum lvgab 
neexaqnum; vcil doonbo hv Lajar mwnwg borv. 

3Amy tulungv Jisun pui bilwqnum “At Sw, noqg abynam ajinv vc cido.” 

4Hvbmabde hoqham Jisu tapa tvl benum, “Soq vc si Lajarnvn sig dvb ma 
hvbmabde Pwnboam yuum dvb nyidwn, hoo soqgv Pwnbog Ko Tuupam yuum 
dvb nyipan.” 

5Jisu Marta nvla mwnwg bwrm mamla Lajarnvn abynum. 

6Lajarg vcnam puiyam tapa tvl mwv loonyi gota mwwg yvkho doobinum. 

7Kokw so mwv buu tulungam benum, “Kuj Judiyab wkur nuk kuj.” 

8Buu tulungv birwqnum, “Tomswrbo, oyu maadab kvdaq alo Juhudi tulungv 
nam wlw hurdwb meegaqnum, no lokta aloqb wkur dvb mwwdwn i?” 

9Jisu birwqnum, “Aal loo hv mood wyw leq vnyig dooma dvn i? Hoqgab hiyv 
nyiv aal huto ho wgaq bov duqtubl geqma dvn, hoggab mwv soq gvda gvtwg 
hutongam kaapa dvn. 

10Hvbmabde ai kanam gaqn bov mwv duqtubl geqdwn, hoggab mwv huto 
doogma.” 

11Sam bexo kokw so bulam benum, “Ngulug ajin Lajar yubngaql doodu do, 
hvbmabde ngo mwam muu taab wtayin.” 

12Buu tulungv birwqnum, “At Sw, mwv yubngaql dood nyiloqkam mwv al sui 
kuco.” 

13Hvbmabde Jisug benamv Lajar sin kubak hvl benum, ham bulug mwwnamv 
Lajar yubl doodu dvngo mwwnum. 

14Ho Jisu bulam bitw kwlwl bekinam, “Lajar sipa ku; 

15Hvbmabde ngo mwwg lvgab doomin gvmanam hv al tvbnyi, ngo hemp 
mwwpa do, hoqgab nulv mwwjw tayin. Hoqgab mwwg dookub ngulv wnuj.” 

16Tomas, Bwwpiamnam, mwwg buu ajin tulungam benum, “Kuj, ngulv kam 
wnuj, ho ngulv mwwg lvgab siba taaj.” 

Jisu Turkurbov la Swwgv 

17Hwdlo Jisu wcwl kaaknamv Lajarnvn aal loopy otuqho svma liitkul dooknum. 

18Jerusalem hoqgv Betani ngv mail dvvnyi gob nyinum. 

19Juhudi nyiv vigo Marta nvla Meerinvn bulug bor gab bet-bela taab haanum. 

20Hwdlo Marta Jisu haadwk hvl benam puiyam tapa tvl mwn Jisun kaatab 
wnum, hvbmabde Meeri nam hv doonum. 

21Marta Jisun benum, “At Sw, no so doonyiloqkam ngoqg borv simab dookam 
subaco! 

22Hvbmabde sam ngo cengdwn sijakam nam Pwnbov noqg konam mam mwv 
nam jitayin.” 

23Jisu mwnwn benum, “Noqg borv lokta turkur tayin.” 

24Marta mwam birwqnum, “Ngo cengdo kolam turkur de aalam mwv lokta 
turab taikun.” 

25Jisu mwnwn benum, “Ngo turkur dvb la swwgv. Ngam mwwjwbo akv 
sijaqkam swwtayin; 

26hoo simab dootwl nam mwwjw bov nywywngam siram. No sam mwwjw 
dvn?” 

27Mwn mwam birwqnum, “Vv, At Sw, ngo mwwjwdvn. Ngo nam Ywwnbo akv 
ho gvda gvtwb haady bo Pwnbog Ko Tuupv mwwjwdvn.” 

Jisu Xabnum 

28Sam bexo kokw so Marta wkur banv mwnwg bwrm Meerinvn goqsil goqbnv 
benum, “Tomswr bov haapa ku, hoo nam mwv goqdo.” 

29Meeri ham tapa tvl cox alwb gorab banv mwam kaatab wnum. 

30Jisu sija godab nampam ho hvvc maadab Marta mwam kaapa ko ditaqho 
doonum. 

31Hwdlo Meerinvn namho bet-belal doonbo Juhudi tulungv mwn cox alwb 
gorab banv wnam mam kaatwl mwn nyubwb wl xabtab wde nago mwwnyia 
banv bulv kokw kokwb wmin gvnum. 

32Hwdlo Jisug dookam wc yikho Jisun kaapa tvl mwwg al lwkwho geqpwl 
benum, “At Sw, no so doonyiloqkam ngoqg borv simab nyispaco!” 

33Hwdlo Jisu mwnwg xabnam mam la ho mwnwg lvgab haamin gvnbo Juhudi 
tulug xabnam mam kaatwl mwwg hangv vc banv hvvdwq mwwpanum. 

34Hoo bulam toxnum, “Hogloqho mwwg svmangam nulv liipan?” Bulv 
birwqnum, “At Sw, haagdvl kaato.” 

35Jisu xabnum. 

36Ho Juhudi tulungv benum, “Kaaka to mwv hog hwdgo mwam abynum!” 

37Hvbmabde bulv tuugin benum, “Mwv nyiqca bo vnyiqngam mvko jimanum i, 
hvnyiloqkam mwv Lajarnvn sim maab mutur nyoyin maanum i?” 

Lajarnvn Turdkub Mvknum 

38Lokta hangv cwqla kumab mwwdwq kunv Jisu nyubu dookub wnum. Hoq 
nyubu hv lwwpwqb nyinum, ho wlw pwg ungngam ngurtumnum. 

39Jisu benum, “Wlw alam ngurginto. Nyi sikbo amiv, Marta mwam benum, “At 
Sw, naiyangv suutai, Mwam svma liiknamv aal loopy duku.” 

40Jisu mwnwn benum, “Ngo nam bemanam i, Pwnboam yuunam mam no 
mwwjw bvnyiloqkam kaapa tayin hvl ngo bekin maanum i?” 

41Ho bulv wlwngam ngurginum. Jisu aob koodul benum, “Ngo nam paqyalinco 
hvdwn, no ngoqg benam mam tadwn. 

42Ngo cengdwn no looxiam ngoqg benam mam tadwn, hvbmabde ngo sam nam 
kogdvn si no ngam kanam bov hvl ngoqg dook so sija daqnbo nyi tulungam 
mwwjw mvdwb mwwl kogdvn.” 

43Sam bexo kokw so mwv vc alwb sogoql benum, “Lajar agab lengtku!” 

44Sikbo nyiv mwwg al-alaqngam svma tumnan vjv tumtw paqtwl nyubu hoqgv 
agab lengnum, hoo mwwg nyuqm mam vj ko ak putumnum. Jisu bulam benum, 
“Toosuqtvl mwam wmto.” 

Jisun Mengdwb Ywrsnam 
(Mt 26:1-5; Mk 14:1-2; Lk 22:1-2) 

45Meerinvn kaatab haanbo Juhudi nyiv vigo Jisug nyinam wnam mam kaatwl 
mwam mwwjwnum, 

46hvbmabde tuugin Parisi tulug dookub wkur kunv bulam Jisu hog nvkvxeq 
nyinum ham bekinnum. 

47Ho Parisi tulu ngvla nyub buda tulungv Dookum koi al doobnv benum, “Ngulv 
hoggv mvdwn? Hoggab soq nyi si swrdorxeqkv vigo nyido. 

48Ngulv mwam hvraqb nyim bvnyiloqkam nyi vxiv mwam mwwjw tayin, hoo 
Roman nyiv haal kaatwl ngulug Xumk nammam la ngulug gvdangam naareq 
tayin.” 

49Hvbmabde bulug pengko hoqgv Kaiyapasvk hvl eminam akv, hoq vnywho 
nyub butwb swwnum, mwv benum, “Nulv hog gokam cengma! 

50Nulv mwwdar maad nvi yv, nyob lupwngv simmam lingsam nulgab nyi akin 
gon sinamv alyadwn. 

51Hvbmabde soq agam sam mwv at galoqkv mwwsul bemanum, hvbmabde hoq 
vnyw ho mwv nyub butwb swwgam gab, Jisu Juhudi nyi tulu gab sitanam mam 
nyiqry bebnv begol apnum, 

52hoo bul gab twqma hvbmabde gvda gvt mwlwho cwrsaq twqb gaqkar yvnbo 
tulungam olumgob, bookum dvb nyitayin. 

53Ho hoq aal jaq hoqgv Juhudi tulungv Jisun mengdwb hwwknv birwql ap 
kunum. 

54Hoqgab Judiya gvda hoqgv Juhudi nyi tulug dookho gaqkar yvkmab deexa-
rara ogumho doonbo Iprayim bopamb wknv mwv buu tulug lvgab doobanum. 

55Ho Juhudi tulug Nyedarko Durum moodv hvvnwq kunum, hoqgab nampam 
hoqgv nyiv vijaqg Durum otuqb atam nyedar darxaq kotab Jerusalemb wnum. 

56Bulv Jisun meekar banv doqkum-doqlum ywwtwl bemin sunum, “Nulv 
hoggub mwwdo? Mwv jvqtw jaqb soq Durum so haram yu, ma haatayin?” 

57Hvbmabde nyub buda tulungv la Parisi tulungv gaml jil apnum, hiyv akgon 
Jisug dookam cengnbov bulam cengm tvk hvl benum, ho bulv mwam nootu dvb. 

Jon 12 

Betaniho Jisun Kuty Paqnum 
(Mt 26:6-13; Mk 14:3-9) 

1Nyedarko Durumv haama daab aal looxwg otuqb Jisu Betani nampam wnum. 
Ho Lajarvk hvl benam nyi ak sik boam Jisu turdub mwpnumhv ho doonum. 

2Ho bulv mwam dvs mwjnum. Marta dvsam joolin banv jinum, hvbmabde Lajar 
Jisug lvgab doobanum. 

3Meeri kuty xima vrram xinam sungam albo kuty yooxaq xaqg toolin banv Jisug 
lvpiangam paqtwl mwnwg dumpo dumv neexaqnum. Hoqho kuty nvmtiv nam 
nvmpwngam buuda kvladvb sunum. 

4Hvbmabde Jisug buu tulug pengko hoqgv akwn Judas Iskeriot mwam nyepin 
pingta bo akv benum, 

5“Hog nyitwl soq kuty sam twngk lwum gob puqlayil hoo jwwgwbo nyi 
tulungam jimanum?” 

6Soq sam benam siiloqkam mwv jwwgw nyi tulungam hang biigam gab 
bemanum, hvbmabde mwv dvcobo nyiib nyinum. Mwv twngk cukam baqnbob 
nyinum hoo mwv hoq twngk hoqgv mwwg at gab meeg mvn keenum. 

7Jisu benum, “Mwnwn nyimto! Hoqham ngam svma liid aal namgob mwnwn ap 
mvto. 

8Nulug lvgab looxiam jwwgw nyiv dootayin, hvbmabde ngo nulug lvgab 
looxiam dooba tama.” 

Lajarasnvn Mengdwb Ywrsnam 

9Jisu Betani nampamho doonam mam Juhudi nyi pvtw gon tapa tvl bulv hoq 
wnum, bulv Jisu aron kaatab wmanum hvbmabde mwv sik boam sinbo tulug 
pengko hoqgv turdub mvnam Lajaras nvkam kaatab wnum. 

10Kokw so nyub buda tulungv Lajaras nvkam mengdwb ywrsnum. 

11Hoggab mwwg pagoq gab Juhudi nyi tulungv bulam nyig wg boam apaqpel 
vigo Jisun mwwjwnum. 

Jisu Jerusalemb Hemp Pol Goqr Rol Haanum 
(Mt 21:1-11; Mk 11:1-11; Lk 19:28-40) 

12Loogwn so nyedarko durumb haanbo nyi tulungv Jisu Jerusalemb haanam 
mam tapanum. 

13Hoqgab bulv pvng svvn haqbam twrnyia layil wrwqtab goqr rol wnum. 
“Paqyalinco Pwnbo! At Swg eminho haanbo akam, Pwnbov mwam lvqc 
cignvka! Israelwg Lvpw atam Pwnbov lvqc cignvka!” 

14Jisu svdam hvvdo ak kaapa banv hoq aoho dvrwqbo potalo xeqpwl apnam 
hvbkalam doonum. 

15“Bos maabv, Jaiyon bopam no; kaato, svdam ko aohv dootwl, nulug lvpw atv 
hoodu do!” 

16Mwwg buu tulungv soq sam otuqjaqb bed ditaqho tacin maanum; hvbmabde 
Jisun supu yuupwl yuuxo kokw so bulv dvrwqbo potalo xeqpwl apnam mam 
mwwpa xiqknum, hoo bulv ham mwam nyilaqb nyipa kunyi mwwnum. 

17Jisug lvgab yvba nyiba bo nyi tulungv Jisug Lajarasnvn nyubu hoqgam sik 
boam goqlin banv turdkub mvnam mam kaanbo tulungv Jisu hognvkv nyinum 
ham bekinnum. 

18Hoqgab nyi pvtwngv mwam kaatab wrwqnum. Ho bulv mwam swrdorxeqb 
nyinam mam nyidwk hvl benam mam tapanum. 

19Ho Parisi tulungv akwn akwn bemin sunv benum, “Kaaka to, nulug nyinamv 
hoq niqtuq nyilin ma, gvda gvtv mwwg kokwb wde ku!” 

Gwrik Nyi Tulungv Jisun Meegaqnam 

20Jerusalemb durum moodho xumtab wnbo tulug pengko ho Gwrik nyi tulu 
ngvkam doonum. 

21Bulv Pilip (Mwv Betsaida hoqgv) dookub haabnv benum, “Nyelo, ngulv Jisun 
kvvnwdo.” 

22Pilip wbnv Adriyon betamnum, hoo vnyiv wbnv Jisun bekinnum. 

23Hoo Jisu bulam birwqnum, “Nyia Ko Tuupam yuunam mam yuud moodv sija 
godab hvvnwq maada. 

24Ngo nulam jvqtw jaqb bekin dvn, am vmcirv ked ho yoqpwl sima baloqkam 
hv vpwb doos dvn, hvbmabde sibaloqkam aaxiv vigo jaqt yaag lengtayin. 

25Hiyv xeq atwg swwgam aby dvn hv niitayin, hoo hiyv xeq gvda gvt so atwg 
swwgam oyum dvn ham nwrba cwtam swwgam pvvjtayin. 

26Hiyv lajaqkam ngoqgab bon nyita bov, mwv hoggub nyijaqkam ngoqg kokwb 
wmin gvto; hoo ngo hogloqho doodwn, ngoqg nyera tulu ngvkam hoqho 
dootayin. Hiyv lajaqkam ngoqgab bon nyita boam, Ab mwam xitayin. 

Jisu Mwwg Sitanam mam Bekinam 

27Sija ngoqg hangv mwwdwq dwqdo. Hoo ngo hog hvl betayin? “Ab, soq mood 
so ngam ywwtwb’? Hvbmabde hoq hentwr kaas moodam henl swwtab ngo 
haaiyin. 

28Ab, noqg eminam yuum tvka!” Ho ao toloqgv agam yal ak dul banv benum, 
“Ngo mwam yuum pakun, hoo hvraqb lokta yuum tayin.” 

29Ho nyi daqnyiabo pvtwngv agam mam tapa tvl benum, “Doogum go dunba!” 
Tuugin benum, “Ao gumtw go mwam beg nvba!” 

30Jisu birwqnum, “Sija soq agam yal benam si ngoqgab ma, hvbmabde nulug 
gab sulak. 

31Sija gvda gvtam pw-hwwd moodv haapa ku; sija soq gvda gvtwg lvpw abam 
ruqpaq dvb nyitayin. 

32Hoo ngam swcw soqgv booca baloqkam, ngo nyi mwlwngam ngoqg dookub 
boatayin.” 

33Soq benum si, mwv hoggub nyil sitayin ham bekinnum. 

34Nyi tulungv mwam birwqnum, “Ngulv dvrwqbo potalo birwl apnam mam 
tapa pan Kristo ngvk hvl benam akv nwrba gob dootayin hvl bedwn, 
hvnyiloqkam hoggub Nyia Ko Tuupam torcal paqyin apdvb nyitayin hvl 
bedwn? Soq Nyia Ko Tuup aksi hiyv?” 

35Jisu bulam birwqnum, “Hutongv oyu yooma go nulug pengko ho dootayin. 
Huto deeda so nulv hutoho yvto. Nulv kanam pulub koma dvb hutongam kaapa 
deeda so hutoho yvto. Hiyv kan uraho wdwn hv hogloqb wdu dvn ham mwv 
cengma dvn. 

36Nulv hutongam kaapa deeda so hutongam mwwjw gvdwl huto nyib swwto.” 
Sam bexo pel Jisu bulug dook hoqgv wknv kvsil yvnum. 

Juhudi Tulug Mwwjw Maanam 

37Mwv nyiig nyimanam mam nyil swrdorxeqb nyisbakam nyi tulungv mwam 
mwwjw maanum, 

38nyiqry kaanbo Aijayag benamv jvqtw jaqb niqtuq nyilin dukub nyinum: “At 
Sw, ngulug pui benam mam hiyv mwwjwnum, hoo hiyam At Sw mwwg atoram 
kaakinum?” 

39Hoqgab bulv mwwjw maanum. Hoqgab Aijaya lokta benum, 

40“Pwnbov bulug vnyiqkam nyiqca mvpa ku hoo bulug hangam mutum pakun, 
hvbmab nyiloqkam bulv bulug vnyiq lvgab kaapa tai, hoo bulug hang lvgab 
mwwlaq tai, hoo bulam mwp kudub ngoqg dookub hookur tai. 

41Aijayag soq benam siiloqkam mwv Jisun yuudynam mam kaapa tvl benum. 

42Hvbsujaqkam Juhudi tulungam nyig wgbo nyi tulungv vijaqgo Jisun 
mwwjwnum, Parisi tulungv bulam Sinagog hoqgv ruqlin tai mwwnv nyiig 
agaho ham bepor maanum; 

43hoggab bulv Pwnbog galoqkv paqnam mam nyiig paqnam mam koi yaab 
abynum. 

Jisu Gvda Gvtam Ywwtab Haanum 

44Hoo Jisu gamro alwb benv benum, “Hiyv xeq ngam mwwjw dvn mwv ngam 
xeq mwwjw ma, hvbmabde ngam kanambo akam kam mwwjw dvn. 

45Hiyv xeq ngam kaanbov ngam kanambo akam kaapa kun. 

46Ngo gvda gvt uraso huto hvb nyil haaiyin, ho ngam mwwjwbo hvdv kan uraho 
doodwb nyiram. 

47Hiyv ngoqg agam mam tapa tvl ham tama boam mwam ngo pw-hwwram. Ngo 
gvda gvtam yolu pw-hwwtab haama, hvbmabde ywwtab haaiyin. 

48Hiyv lajaqkam ngam xuqxa tvl ngoqg puiyam tama boam pw-hwwdy bo ak 
doodwn. Sija ngoqg agam benam si kolam pw-hwwtwr hwwnya aalam hwwgw 
naadwb nyitayin. 

49Ngo atwg mwlwqkob ngo atv besma, hvbmabde ngam kanambo Abv ngo 
hognvkv betayin hoo gootayin ham ngam gaml jilwqpan. 

50Hoo ngo cengdwn mwwg gaml agamv nwrba cwtam gob swwgam jidwn. 
Ngoqg begdvn si ngoqg at galoqkv ma, hvbmabde Abv ngam hog hvla xeq betak 
hvl benam mam ngo beyadvn.” 

Jon 13 

Jisu Mwwg Buu Tulug Lvpiangam Hwrxaqnam 

1Dvtv Durum aalv hvvc maada dvk aal loogwn ho Jisu mwv soq gvda gvt sam 
apaqpel mwwg Abwg dookub wd moodv haapa ku hvl cengknum. Mwv mwwg 
atwg nyi tulungam looxiam anyanum, hoo bulam mwv moodv wnam gob 
abynum. 

2Jisu la mwwg buu tulungv ariyum dookum banv dudul doonum. Ho uiyv Simon 
gv ko Judas Iskeriotg hang uraho Jisun nyepin mvdwb hvl sup pul apnum. 

3Jisu cengnum Abv mwam ator mwlwngam mwwg alaqho jipan; hoo mwv 
Pwnbog hoqgv haanum hoo mwv Pwnbog dookub wdul doonam mam 
cengnum, 

4Jisu tebol hoqgv gorabnum. Mwwg aoho lvlwq koonam mam pixiatvl, vj 
poqtam ak naalayil, mwwg hwwpoho puucwnum. 

5Ho mwv issam pukaq gol meeg pwptvl mwwg buu tulug lvpiangam hwrxaqtvl 
vj poqtamv bulug lvpiangam niip jinum. 

6Mwv Simon Pitorg dookub haaikam Pitor mwam benum, “At Sw, ngoqg 
lvpiangam hwrxaq tadwn i?” 

7Jisu mwam birwqnum, “Ngo sija hognvkv nyidul doodwn ham no cengram 
hvbmabde kokwngam no cengtayin.” 

8Pitor mwam benum, “No ngoqg lvpiangam hwrxaq dvb nyiram!” Jisu mwam 
birwqnum, “Ngo noqg lvpiangam hwrxaq maabnyiloqkam no ngoqg buu ma.” 

9Pitor mwam benum, “At Sw, hvnyiloqkam ngoqg lvpiangam hwrxaq twqmab! 
Hvbmabde ngoqg alaqkam la dumpongam kam hwrxaq tvb!” 

10Jisu mwam benum, “Gv hwrxaq kunbo nyi akv dvrwq cojor dukun hoo mwv 
hwrxaq dvb nyimadvn, hvbmabde lvpiangam hwrxaq dvb nyituqdvn. Nul 
mwlwngv dvrwqbo nyiv, hvbmabde akwn dvrwq ma.” 

11Hiyv mwam nyepin tayin ham Jisu cengnum, hoqgab benum, “Nul mwlwngv 
dvrwqbov, hvbmabde akin gon dvrwq ma.” 

12Mwv bulug lvpiangam hurs suxo kokw so Jisu mwwg lvlwqngam pilwq kunv 
tebol ho hookurnum. Mwv toxnum, “Ngoqg nulam nyinam sam nulv cengpa i? 

13Nulv ngam Tomswr boa hoo At Sw hvl goqdo, hv nulgab kvtaqdo, hoggab ngo 
jaqsu. 

14Ngo nulug At Sw la Tomswr bob nyitwl ngo nulug lvpiangam hwrxaqnam 
hvbkalam nulvkam akwn akwn lvpiangam hwrxaq minsto. 

15Ngo nulam kaag dvb nyinam ak nyiswr peen hoq sam nulvkam ngoqg nyinam 
hvbkalam nyila ka. 

16Ngo jvqtw jaqb nulam bekin dvn, “Nyerangv mwwg atam koi yaama dvn; hoo 
pui baqyabo akv mwam kanambo akam koi yaama dvn. 

17Nulv sam cengtwl nyib nyiloqkam hvvjaq lak nulug hemp pos jaqkv! 

18Ngo nul mwlwngam bema sulak; ngo cengdwn hiyam ngo xuqpa kun. 
Hvbmabde Dvrwqbo potalo xeqnam mam niqtuq nyilin tayin. ‘Hiyv ngoqg 
dvsam dvnbo nyi akv ngam lvpia caarab dujabnum.’ 

19Sija ngo nulam hog nyima daab bekin dvn, ho hwdlo kokwngam soq si nyiyi 
kukam ngo kunyi hvl nulv ngam mwwjw kamyi nvp. 

20Ngo jvqtw jaqb nulam bekin dvn. hiyv xeq ngoqg kanamnam mam svgagvrwq 
bov ngam svgagvrwq dvn, hiyv xeq ngam svgagvrwq dvn hv ngam kanambo 
akam kam svgagvrwq dvn.” 

Nulug Akgon Ngam Nyepin Tayin 
(Mt 26:20-25; Mk 14:17-21; Lk 22:21-23) 

21Jisu sam bexo kokw so mwwg hangv mwwdwq alnum, hoo mwlwngv tadwb 
mwv benum. “Ngo nulam jvqtw jaqb bekin dvn, nulug akgon ngam nyepin 
pingpaq tayin.” 

22Buu tulungv akwn akwn kaagab kaarabnum, mwv hiyvg pagoqkam bedwn 
ham cengmab kvvkwq-tvwqnum. 

23Buu tulug pengko ho Jisug abynam akv Jisug tebol bviyoqho doonum. 

24Simon Pitor mwam mvdin banv benum, “Mwam toxto hiyam mwv bidu dvn. 

25Hoqgab buu tulungv Jisug ogumb xwwnwq banv toxnum, “At Sw, hiyv hoq nyi 
akv?” 

26Jisu birwqnum, “Ngoqg wtwngam pvtaq uraho swbum tvl jinam nyi akv 
mwv.” Ho mwv wtw taqg naabnv subum tvl Simon gv ko tuup Iskeriot Judasnvn 
jinum. 

27Judas wtwngam naada kalam uiyv mwwg hang uraho haaknum. Jisu mwam 
benum, “Noqg nyis doonam mam vnwqb no nyitku!” 

28Tebol hoq doojinv hiyvkam hoggub Jisu sam mwam benum ham tacin 
maanum. 

29Judas twngk uddum mam kaaya bo gab, buu tulungv hvb mwwnum Jisu 
lokam mwam durum gab nyin wndvb hog rvtak hvl bis dvco mwwnum, hvbmab 
nyiloqkam lokam jwwgw tulungam hogloq meeg jitwk hvl mwv mwam begdvn 
go mwwnum. 

30Judas wtwngam nvvrwqpel cox alwb agab lengknum. Hoo ai kanwb nyiknum. 

Nit Pvvb 

31Judas wleqro kokw so Jisu benum, “Sija Nyia Ko Tuupwg yuudynamv lengpa 
ku; hoo Pwnbov mwwg galoqkv yuun kunum. 

32Pwnbog yuunam mam mwwg galoqkv kaapa baloqkam Pwnbov kam Nyia 
Koam mwwg galoqkv yuum tayin, hoo dara mwam yuum tayin. 

33Ngoqg ko tulu, ngo nulug lvgab oyu haajaq go dooba kuram. Nulv ngam 
meekar tayin, hvbmabde Juhudi tulungam benam mam nulam sija ngo bekin 
dvn. Ngo hogloqb wdu dvn nulv haanyiram. 

34Ngo nulam pvvb nit ak beg yin, akwn akwn aby mins laka: ngoqg nulam 
abynam hvbkalam nulvkam akwn akwn abymins laka. 

35Nulug pengko ho akwn akwn aby minsbaloqkam nulam nyi mwlwngv ngoqg 
buu gonyi hvl cengtayin.” 

Pitorg Vm Deenam mam Jisu Belinam 
(Mt 26:31-35; Mk 14:27-31; Lk 22:31-34) 

36Simon Pitor mwam toxnum, “At Sw, no hogloqb wdeen?” Jisu mwam 
birwqnum, “Ngo sija hogloqb wdeen no hoqb ngoqg kokwb wnyiram, 
hvbmabde no kokwngam wmin gvtayin.” 

37Pitor toxnum, “At Sw, ngo hog nyitwl noqg kokwb wnyiram? Ngo noqg gab 
sid bvkam mwwdwn.” 

38Jisu birwqnum, “No jvqtw jaqb ngoqgab sidwb mwwjw jaqdvn i? Ngo jvqtw 
jaqb bekin dvn; poroqngv xoqma daab no ngam cengma hvl luum go vm 
mvvtayin. 

Jon 14 

Jisu Abwg Dookub Wg bov 

1Jisu bulam benum, “Nulug hangv mwwkwq-svqwl mwwdwq maabv, 
Pwnboam mwwjwto hoo ngam kam mwwjwto. 

2Ngoqg Abwg dook namtv dookv vigo doodwn. Dooma nyiloqkam ngo nulam 
bekin banwp, hoo ngo wdeen nulgab dook mwx-mvaqtab? 

3Hoo ngo nulgab dooklo ak wgdvl mwx-mvaq taden, hoo ngo lokta hookur tayin 
hoo ngo atv nulam bool wtayin ngo hogloqho doodwn ho nulvkam dootayin. 

4Ngo hogloqb wdeen ham nulv lamtangam cengdo.” 

5Tomas mwam benum, “At Sw, no hogloqb wdeen ham ngulv cengma; 
hvnyiloqkam ngulv hoggub nyil lamtangam cengtayin?” 

6Jisu mwam benum, “Ngo lamtangv, hoo jvqtwngv, hoo swwgv. Ngoqg lvgab 
wma baloqkam hiyvkam Abwg dookub wc nyoram. 

7Nulv ngam cengnyiloqkam, nulv ngoqg Abam kam cengspaco. Sija galoqkv 
nulv mwam kaapa ku hoo cengpa ku.” 

8Pilip mwam benum, “At Sw, Abam ngulam kaatam tvb, hoo hoqhv ngulam 
xumt mvtayin.” 

9Jisu mwam birwqnum, “Pilip, ngo noqg lvgab hwdgo yvba xwqt lo no ngam sija 
godab cengmada i? Ngam kaanbo akv ngoqg Abam kaapa kun. Hvnyiloqkam, no 
hoggub bedwn, “Abam ngulam kaatam tvb’? 

10Pilip no ham mwwjw maadwn ngo Abwg uraho doodwn hoo Ab ngoqg ura si 
doodwn? Ngoqg nulam agam begdvn si ngoqg at galoqkv bema dvn, hvbmabde 
Abv ngoqg ura si dootwl nyis tulungam nyidwn. 

11Ngo Abwg uraho doodwn hvl mwwjwto. Hvbmab nyiloqkam swrdorxeqb 
nyis tulungam nyinam sam kaatwl ngam mwwjwto. 

12Jisu benum, “Ngo jvqtw jaqb nulam bekin dvn ngam mwwjwbo akv ngoqg 
nyis tulungam nyinam hvbkalam mwv nyitayin. Ho sam koi yaanbo nyis 
tulungam nyitayin; hoggab ngo Abwg dookub wde kun. 

13Nulv ngoqg eminb hog nvkvxeq kotayin, ham ngo nyijtayin, ho Abam Ko Tuup 
galoqkv yuum dvb nyidwn. 

14Nulv ngoqg eminb ho hog kobnyiloqkam ngo ham jitayin. 

Dvrwq Yal gab Dingrnam 

15“Nulv ngam aby dvn nyiloqkam, nulv ngoqg gaml benam mam pvvtayin. 

16Hoo ngo Abwn kotayin, hoo mwv nulam Svka bo asaq ak jitayin, hiyv nwrba 
gob nulug lvgab dooba tayin, 

17gvda gvtv mwam nvvrwq nyoram; hoggab gvda gvtv mwam kaapa nyoma ho 
cengkam ma. Hvbmabde nulv mwam cengdkun hoggab mwv nulug lvgab dooba 
dvn ho nulug uraho doodwn. 

18“Ngo nulam hopin hvb apaqram; ngo lokta nulug dookub hookur tayin. 

19Oyu maadwb gvda gvtv ngam kaapa kuram, hvbmabde nulv ngam kaapa 
tayin, hoggab ngo simab doodwn, hoo nulvkam simab dootayin. 

20Hoq aalam nulv cengtayin ngo Abwg uraho doodwn, hoo nulv ngoqg ura si, 
hoo ngo nulug uraho doodwn. 

21“Ngam aby bov ngoqg gamlam tatwl mwv ham apdvn. Hoo hiyv ngam aby bov 
ngoqg Abam aby dvn, hoo ngo mwam aby tayin hoo ngo atv mwam kaakin 
tayin.” 

22Judas (Iskeriot maanbo hv) mwam benum, “At Sw, hoggub nyil no atam gvda 
gvtam kaakin maab ngulam kaakin tayin?” 

23Jisu mwam birwqnum, “Ngam abybo nyiv, mwv ngoqg gomcwram pvvtayin, 
hoo ngoqg Abv mwam aby tayin, hoo ngulv mwwg dookub haatayin hoo mwwg 
lvgab ngulug nammam mvtayin. 

24Ngam aby maanbov ngoqg gomcwram pvvma dvn. Nulug tapanam gomcwr si 
ngoqg gomcwr ma, hvbmabde ngam kanambo Abwg gomcwrv. 

25“Ngo nulug lvgab dooba tvl soq pagoq goonam tulu sam nulam bekin pakun. 

26Hvbmabde, ngoqg emin gab svka bo ak kanam tanam hv Dvrwqbo Yalv, mwv 
nulam hog luuxiam tomswr tayin, hoo ngoqg nulam bekinam hog mwlwngam 
nulam mwwpa mvdwb jitayin. 

27“Swrsomalongam ngo nulug lvgab ap jigyin; ngoqg atwg swrsomalongam ngo 
jigyin. Ngoqg nulam swrsomalo jinam hv gvda gvtv swrsomalo jinam hvb 
nyimadvn. Nulv hangv vs-axaql mwwdwq maabv hoo hoq tulu ham bos 
kamabv. 

28Ngo nulam benam mam nulv tanum, “Ngo wde kun hvbmabde ngo nulug 
dookub hookur tayin. Nulv ngam aby dvn nyiloqkam ngoqg Abwg dookub 
wnam mam hemp mwwpa tayin; hoggab mwv ngam koi yaadwn. 

29Hoo kokwngam hog nyibaloqkam nulam mwwjw mvdwb ngo nulam hog 
nyima daab sija bekin coog yin. 

30Ngo nulug lvgab vigo goodul doodub nyiram, hoggab soq gvda gvt soqg lvpw 
abv haadku. Mwv ngoqg aoso hog gaqnyiram, 

31hvbmabde gvda gvtv ngo Abam aby dvn ham cengdwb nyitayin, hoqgab ngo 
hog mwlwngam mwwg gaml jikub ngo nyidwn. Kuj, gorab tuk soqgv wnkuj. 

Jon 15 

Ngo Roo Annv 

1“Ngo roo annv, hoo ngoqg Abv rongo atv. 

2Mwv aaxy xeema bo haqb hvqxiam ngoqg hoqgv pal hurxa dvn, hoo aaxy 
xeenbo haqb hvqxiam, aaxy vigo xeem dvb paxaq banv mvxaq gvdvn. 

3Ngo nulam pui bekinko gab nulv dvrwq dukun. 

4Ngoqg uraso dooto, hoo ngo kam nulug uraho dootayin. Nulv ngoqg uraso 
dooma baloqkam roo haqbv svvnlo guugab dooma yukam aaxy xeema dvn, hoq 
hvbkalam nulv aaxy xeenyiram. 

5“Ngo roo annv, nulv haqbv. Hiyv xeq ngoqg uraso doodwn hoo ngo mwwg 
uraho doodwn, mwv vigo aaxy xeetayin, hoggab ngam apaqpel nulv hog akkam 
nyinyi ram. 

6Hiyv lajaqkam ngoqg dookub dooma boam svvn haqbam pal hurxa tvl hoo 
sempaq mvnam hvb mvtayin, hoo haqb tulungam dorkum layil wmho joolwqtvl 
parxianum. 

7Nulv ngoqg uraso doobaloqkam, hoo ngoqg agamv nulug uraho dooba dvn, 
hoo nulug kob mwwnam mam hog mwlwngam nulv kobnyiloqkam ham nulgab 
nyijtayin. 

8Soq sib lak nyil ngoqg Abwg yuunam mam kaakin dvn, hoo nulv vigo aaxy xeeb 
nyiloqkam ngoqg buungv hvl kaacin dvn 

9Ngo nulam ngoqg Abv ngam abynam hvbkalam aby dvn, hoqgab nulv ngoqg 
abyko uraho dooto. 

10Nulv ngoqg gaml benam mam pvvb nyiloqkam, nulv ngoqg abyko uraho 
doodwn, ngo ngoqg Abwg gaml benam mam tabnv mwwg abyko uraho doonam 
hvbkalam nulv dootayin. 

11“Soq nulam ngoqg beg dvn si ngoqg hempam nulgab doom dvb hoo nulug 
hempam niqtuq polin mvdwb mvdwn. 

12Soq si ngoqg gaml benamv. Ngo nulam abynam hvbkalam, nulv akwn akwn 
abymins laka. 

13Atwg ajin tulungam aby banv bulug sidub sinam ham koi yaanbo abynam 
dooma dvn. 

14Nulv ngoqg nyitwk hvl gaml benam mam tatwl nyib nyiloqkam nulv ngoqg 
ajinv 

15Ngo nulam sija nyerangv hvl lokkam goqkram, hoggab nyerangv mwwg at dor 
hoq nyinam mam cengmadvn; hvbmabde ngo nulam ajina hvl goqgdvn, hoggab 
ngoqg Ab galoqkv ngo hog mwlwngam tapanam mam nulam cengm dvb bekin 
tukun. 

16Nulv ngam xuqmanum, hvbmabde ngo nulam xuqnam hoo xuqlinum tulungv 
wl vigo aaxy xeem dvb hoo nulug aaxiam dooyu mvdwb, hoqgab nulv Abam 
ngoqg eminho hog mwlw kobnyiloqkam, mwv nulam jiyi nvpv. 

17Hoqgab ngo nulam soq gaml tulu sam begyin, nulv akwn akwn abymins laka. 

Gvda Gvtwg Oyumnam 

18“Gvda gvtv nulam oyum baloqkam, nulv sam mwwgab yaka, bulv nulam oyum 
maadab ngam otuqcob oyum dvn. 

19Nulv gvda gvtwg nyiib nyinyiloqkam gvda gvtv nulam atwg nyi hvb aby 
sudco. Hvbmabde ngo nulam gvda gvt soqgv xuqlin pan, hoqgab nulv gvda gvt 
soq nyiib nyikma; hoqgab sulak gvda gvtv nulam oyum sudwn. 

20Ngo nulam gomcwr bekinam mam mwwgab tvka, “Nyerangv mwwg atam koi 
yaama dvn; bulv ngam mvnyi-mviyal mvbaloqkam nulam kam hvb mvi nvpv. 
Bulv ngoqg puiyam mwwjw baloqkam nulug puiyam kam mwwjw tayin. 

21Hvbmabde bulv soq mwlw sam nulam ngoqg emin gab nyitayin, hoggab bulv 
ngam kanambo akam cengma. 

22Ngo haal bulam bemaloqkam, bulug nyic nyiangv lengram, hvbmabde bulv 
sija bulug nyic nyiangam kvsko dook ma. 

23Hiyv xeq ngam oyum dvn ngoqg Abam kam oyum dvn. 

24Ngo bulug pengko ho haal nyiig lokkam nyis nyimanam mam nyima loqkam, 
bulug nyic nyia nyinamv lengram, hvbmabde bulv ngoqg nyinam mam sija 
kaatwl ngam la ngoqg Abam ngunyiam oyum dvn. 

25Hvbmabde bulug pvvblo gomcwr xeqpnamv hoggub nyijaqkam niqtuq nyilin 
dvb nyinum: ‘Bulv yolu doomab ngam oyumnum.’ 

26“Hvbmabde ngo Ab galoqkv Dvrwqbo Yalam nulam Svka boam nulgab kanam 
tadvn. Mwv jvqtwg Yalv, hoo mwv ngoqg puiyam bekin tayin. 

27Hoo nulvkam puiyam baqtayin, hoggab nulv ngoqg lvgab nyirab dvk hoqgv 
jaq dooba pan. 

Jon 16 

1“Ngo nulam mwwjwnam ho hengab dool bwdw hom mvma dvb nulam betkun. 

2Bulv nulam Sinagog nam hoqgv ruqlin tayin, hoo nyi tulungv nulam mengtwl 
ham Pwnbog bonam nyid nvk hvl bid moodv haatayin. 

3Hoo bulv nulam soq sib nyitanam si hvbnyiloqkam bulv Abam kam cengma ho 
ngam kam cengma. 

4Hvbmabde ngo nulam soq sam bekin tukun si hvbaloqkam moodv haaikukam 
nulam bulv deedy luuxib mvtayin, hoq ditaqngam ngoqg nulam bekin kunam 
mam nulv mwwpa tayin. 

Dvrwqbo Yalwg Bon Nyinam 

5Hvbmabde ngo sija ngam kanambo dookub wde kun, hoo nulv ngam akkam 
tox maabv, ‘No hogloqb wde kun?’ 

6Hvbmabde ngo nulam soq sam bekinko gab nulug hangv mwwdwq rooxonum. 

7Hvbmabde ngo jvqtwb bekin dvn, ngo wleqnamv nulgab altayin, ngo wma 
baloqkam nulgab svka bov haaram. Hvbmabde ngo wb nyiloqkam nulug 
dookub mwam kanam tayin. 

8Hoo mwv haab nyiloqkam mwv gvda gvtwg nyi tulungam bulug nyic nyiangam 
la hoo hognvkv jvqtwngv hoo Pwnbog pw-hwwtwr hwwnya hwwdynam mam 
kaakin tayin: 

9bulug nyic nyia nyigam gab bulv ngam mwwjw maadwn; 

10jvqtw jaqb beb nyiloqkam ngo Abwg dookub wde kun, hoo nulv ngam kaapa 
kuram; 

11hoo pw-hwwdynam mam bebaloqkam gvda gvt soq lvpw abam hwwxo 
pakun. 

12“Ngo nulam meegta vigo bekin sv doopa, hvbmabde nulv hoq mwlwngam sija 
tagab laram. 

13Hvbmabde jvqtw Yalv haab nyiloqkam mwv nulam hog mwlwg jvqtwg 
lamtangam kaakin tayin. Mwv mwwg galoqkv gooram, hvbmabde mwv 
hognvkv tapa dvn ham nulam bekin tayin. 

14Mwv ngam yuum dvb jitayin; mwv ngoqg benam mam baqlayil nulam bekin 
tayin. 

15Abwg hog mwlw doog gvdwn hv ngoqgv, hoqgab lak ngo betkun, Yalv ngoqg 
mwam betak hvl benam mam mwv nulam bekin tayin. 

Nulug Mwwdwqnamv Hempwb Nyikub Tayin 

16“Nulv ngam oyu maadab kaapa kuram; hoo nulv oyu yooma daab kokwngam 
ngam kaapa tayin.” 

17Mwwg buu tuugin tox minsul benum, “Hoq begdvn hv hoggv yu? Mwv ngulam 
bekindo, nulv ngam oyu yooma daab kaapa kuram hoo nulv oyu yooma daab 
kokwngam kaapa tayin. Hoo mwv hvlakam bedo, “Soq sam ngo Abwg dookub 
wggam gab nyidwn.” 

18Bulv toxnum, miceq oyu yooma go hvgdvn si hoggv? “Mwv hog hvla yu bidul 
doodwn ham ngulv hiyvkam cengma!” 

19Jisu mwam bulug tox tanam mam cengtwl mwv bulam benum, “Ngo benum, 
oyu yooma daab nulv ngam kaapa kuram ho oyu yooma daab kokwngam nulv 
ngam kaapa tayin. Soq sam nulv nulug pengko hoo hoggub tox xumin sudwn i? 

20Ngo jvqtw jaqb nulam bekin dvn, nulv xabnv nyiqs tanap rooxob ditayin, 
hvbmabde gvda gvtv hemp potayin. Nulv mwwdwq dwqtayin, hvbmabde nulug 
mwwdwq dwqnamv hemp ponam gob nyikub tayin. 

21Nyemv ko bwwtayin cinc cibnv vc yukam mwn mwwdwq dvn hoggab 
mwnwg hentwr hend moodv hvvnwq paku. Hvbmabde koam bwwxo 
kokwngam mwnwg hentwr kaanyiam mwwpa kuma dvn. Hoggab soq gvda gvt 
so ko ak bwwpa, hoqgab mwn hemp podwn. 

22Hoq hvbkalam nulv sija mwwdwq dvn, hvbmabde ngo nulam lokta kaapa 
tayin hoo nulug hang uraho ho hemp-hvnyiram kaapa tayin, hoo nulug hemp 
ponam sam hiyvkam nulug hoqgv naareq nyoram. 

23“Hoq aalv haaikam nulv ngoqg galoqkv hog gokam komab. Ngo jvqtw jaqb 
nulam bekin dvn, ngoqg Abv nulug hog mwlw mwam konam mam ngoqg eminb 
nulam jitayin. 

24Nulv sija godab ngoqg eminb hog gokam koma da, nulv koto, hoo nulv kaapa 
tayin. Nulug hemp ponam mam niqtuq polin mvdwb. 

Ngo Gvda Gvtam Mviya Pakun 

25“Ngo soq mwlw sam nulam doocil betkun, hvbmabde moodv lokta haatayin, 
hoq ditaqngam ngo nulam doocil beram, hvbmabde ngo Abwg pagoqkam 
nulam bedar cekar gvdwl bekin tayin. 

26Hoq aalv haaikukam nulv mwam ngoqg eminb koto, hoo ngo nulam hvl bema 
ngo nulug kwlib Abam koj tayin hvl beram; 

27Abv nulam mwv atv aby dvn. Nulv ngam Pwnbog hoqgv haanbov hvl mwwjw 
banv ngam aby bogam gab nulam aby dvn. 

28Ngo Abwg dook toloqgv ipoqbanv gvda gvtwb haanum, hoo sija ngo gvda 
gvtam apaqpel Abwg dookub lokta wde kun.” 

29Ho mwwg buu tulungv mwam benum, “Kaaka to, no sija doocil bema kam 
tadar cekar dvb bedku. 

30Sija ngulv nam cengpaku no hog luuxiam cengd kunyi nam hiyvkam hog tox 
dvb nyima. Soq siilak no Pwnbog hoqgv haanbov hvl ngulam mwwjw mvgdvn.” 

31Jisu bulam birwqnum, “Sija nulv mwwjw dvn yv? 

32Nulv ngam vp-cwkwb apaqpel asaqtwqb at at nammwb keleqdvk moodv 
haaiku, sija kam moodv paku. Hvbsujaqkam ngo vp cwkw ma, hoggab Abv 
ngam dooba dvn. 

33Ngo soq tulu sam nulam bekin pakun, ho nulv ngoqg lvgab swrsob doodkun. 
Gvda gvtv nulam nyelin dors hem tayin. Hvbmabde nulv haakamb mwwto; ngo 
gvda gvtam mviya peekun.” 

Jon 17 

Jisu Mwwg Buu Tulu gab Swgwnam 

1Hog mwlwngam bexo so Jisu ao gvdab koodu banv benum, “Ab moodv haapa 
ku noqg Ko Tuupam yuum dvb jitwl hoo Ko Tuup galoqkv namkam yuum dvb 
jito, 

2hoggab nyi mwlwg dvrwq pagoqkam no mwam bibwq jipa kun, ho ngoqg 
mwam nyi jinama hvnam mam nwrba cwtam swwgam jim dvb jipan. 

3Nyi tulungv nam jvqtw Pwnbov hvl noqg kanamnam akam Jisu Kriston 
cengnamv nwrba cwtam swwgv. 

4Ngo noqg yuunam mam gvda gvtam kaakin pakun. Ngam noqg bonam nyitwk 
hvl jinam mam ngo niqtuq nyilin pakun. 

5Ab sija noqg kaaga so ngam yuum dvb jito, gvda gvt sam pwma daqyikho noqg 
lvgab ngam yuunam hvbkalam yuunam akinam jito. 

6“Noqg gvda gvt soq ngam jinam nyi tulu hvdam ngo bulam nam cengdwb jipa 
kun. Bulv noqg gab nyidkun, bulam noqg ngam jiknamv, hoo bulv noqg agam 
mam pvvknum, 

7hoo bulv sija ham cengdkun noqg ngam hog mwlw jinamv noqg galoqkv 
haadkun hvl cengdkun. 

8Ngo bulam noqg ngam gomcwr jinam mam jitkun, hoo bulv ham nvvrwq 
gvnkun. Ngo jvqtw jaqb noqg hoggv haanum, hoo no ngam kanamnum hvl bulv 
mwwjw dvn. 

9“Ngo bul gab xumdwn. Ngo gvda gvt gab xuma dvn, hvbmabde noqg ngam 
jinam nyi tulu gab xumdwn, hoggab bulv noqgv. 

10Ngoqg hog mwlw si noqgv, hoo noqg hog mwlw hv ngoqgv, hoo ngoqg 
yuunamv bulug lvgab yuug dvn. 

11Hoo ngo sija noqg dookub wikun, ngo gvda gvt so dookma, hvbmabde bulv 
gvda gvt si doodwn. Dvrwqbo Ab! noqg ngam jiknum hvbkalam, bulam noqg 
eminb pvvto, hoo bulam akin gob nyim dvb, ngulv hoggub akin gob nyidwn. 

12Ngo bulug lvgab doodwkho ngo bulam noqg ngam emin jinam gab bulam 
hindib ap tukun. Twrnbo ko tulungam apaqtvl, ngo bulam ywwtkun, bulug 
pengko hoqgv dvrwqbo potalo xeqnam mam jvqtw jaqb niqtuq nyilin mvdwb 
nyi akin gonkam niim maanum. 

13Hvbmabde sija ngo noqg dookub wikun. Ngo soq sam gvda gvt so begdvn si 
bulv ngoqg hemp ponam mam bulug hang uraho jubxo-yaro dvb doog mvdwb 
bedwn. 

14Ngo bulam noqg gomcwram jitkun, hoo gvda gvtv bulam oyumnum hoggab 
ngo gvda gvt soqg nyiib nyimanum, hoq hvbkalam bulv gvda gvt soqg nyi ma. 

15Ngo bulam gvda gvt soqgv naalin wg tuku hvl nam bema, hvbmabde bulam 
nyic nyia nyig bog alaq hoqgv ywwto. 

16Ngo gvda gvt soqgv ma, hvbkalam bulv kam gvda gvt soqgv ma. 

17No bulam noqg jvqtwngv dvrwq dvb nyedar darxaqto, hoggab noqg agamv 
jvqtwngv. 

18No ngam gvda gvtwb kanamnum, hoq hvbkalam ngo bulam kam gvda gvtwb 
kanam tukun. 

19Hoo ngo bulug emin gab ngo atam atv jipaq gviyin hoq hvbkalam bulam jvqtw 
jaqb noqg gab atam jipaq mvto. 

20“Ngo bul gab xumtwq ma, hvbmabde bulug gomcwram tatwl ngam mwwjwbo 
tulu gabkam bedwn. 

21Ab, no ngoqg uraso, ho ngo noqg uraho doonam hvbkalam bulam kam ngulug 
uraso doomto, bulam hang pwkin gob nyil doomto, hoo no ngam kanamnum 
hvl gvda gvtv mwwjw tan. 

22Noqg ngam yuum dvb jinam akinam ngo bulam kam jitkun, no la ngo akin gob 
nyinam hvbkalam bulam akin gob nyil swwm dvb jito. 

23Ngo bulug uraho, hoo no ngoqg uraso doogdvn, ho bulam bumpwb hang 
pwkin gob nyim dvb, ho gvda gvtam cengm to ngam kanamnum, hoo no ngam 
aby dvn hvbkalam bulam aby dvn hvl cengm to. 

24“Ab, no, ngam bulam jigam gab ngo bulam ngoqg dookho doog tvl noqg ngam 
yuum dvb jinam mam bulam kaam dvb mwwdo. Hoggab no ngam gvda gvtam 
pwma daqyik hoqgv abynum. 

25Dvrwqbo Ab! Gvda gvtv nam cengma dvn, hvbmabde ngo nam cengdwn, hoo 
bulv no ngam kanam panwk hvl cengdwn. 

26Ngo bulam noqg eminam cengm dvb jipa kun, hoo ngo hvraqb ham cengtayin, 
ho noqg ngam abynam mam bulug dookub doom dvb, hoo ngo kam bulug dook 
hoo dootayin.” 

Jon 18 

Jisun Nyepin Tvl hoo Leenum Jisun Leenam 
(Mt 26:47-56; Mk 14:43-50; Lk 22:47-53) 

1Jisu xumxo kokw so mwv mwwg buu tulug lvgab Kidron lywpa kvtin gonwb 
rabnum. Hoqho boolu ak dootwl hoo Jisu la mwwg buu tulungv urab haanum. 

2Ho Jisun nyepinbo Judas hoq nyookam mwv cengnum. Hoggab Jisu mwwg buu 
tulungam hoq ditaqho lokub yvnum. 

3Hoqgab Judas mwwg lvgab sipai pvtw twwg la Nyub Buda tulungv la Parisi 
tulungv kanam mam xumk nam hoq rvkybo nyi acam go boolu urab haanum. 
Bulv svtam mvla wm mur bwtwl haanum. 

4Hvbmabde Jisu mwam hog nvkvxeq nyitayin ham hog mwlwngam mwv 
cengnum. Hoqgab mwv bulug dookub wnwq banv bulam benum. 

5“Nulv hiyam meekar dvn,” bulv birwqnum “Najaretwg Jisun.” Mwv birwqnum, 
“Ngo lak mwv.” Nyepinbo Judas bulug lvgab daqnum. 

6Jisu bulam benum, “Ngo lak mwv” hvl bekinam mam tatwl bulv langkwb 
wkurnum hoo ked ho geqpnum. 

7Ho Jisu lokta bulam toxnum, “Nulv hiyam meekar dvn?” Hoo bulv birwqnum, 
“Najaretwg Jisu.” 

8Jisu benum, “Ngo nulam kajo kulak nyook hvl betam tukun. Nulv ngam meekar 
dvn nyiloqkam soq nyi asaq tulu sam wxo mvto.” 

9Soq benam si nyiloqkam mwwg bepwl ap kunam mam jvqtw jaqb niqtuq nyilin 
mvdwb benum, “Ab noqg ngam jinam mam ngo akin gonkam niim ma.” 

10Ho Simon Pitor orioq daag buqnum, mwv orioqngam seqlin banv Nyub Butwg 
nyera hoqg nyuru rubwqngam xaqxianum, (Nyera ak hoqg eminv Malkus.) 

11Jisu Pitornvn benum, “Noqg orioq ham buqxaho xwqlwq tuku. Abwg ngam 
jinam hentwr pvtaqlo ngo twwdwb nyima dvn hvl no mwwdwn i?” 

Jisun Annaswg Agaho Boanam 

12Sipai pvtwngv bulug saabv la Juhudi tulug rvky bov Jisun nootu banv leenum. 

13Hoqgv otuqjaqb mwam Annaswg dookub boanum. Mwv hoq vnywho Nyub 
Butub swwnbo Kaiyapaswg atwb nyinum. 

14Juhudi tulungam Kaiyapas nyi mwlw gab nyi akin gon sinam yaangv aldvnwk 
hvl tomswrnum. 

Pitor Jisu Cengmak hvl Vmvnam 
(Mt 26:69-70; Mk 14:66-68; Lk 22:55-57) 

15Simon Pitor la buu akwn Jisug kokw kokwb wmin gvnum. Buu akwn ham 
Nyub But akv hindib cengam gab mwv Jisug lvgab Nyub But nam xaqb haamin 
gvnum. 

16Hvbmabde Pitor haty bviywrho daqnum. Nyub But ak hoq cengkynam Jisug 
buu akv lingkur banv yabg hoq daqnbo nyem ko akam benum, Pitornvn urab 
boolwq tvk hvl benum. 

17Yabg hoq daqnbo nyem ko akv Pitornvn benum, “No kam aloq nyi aloq buu 
tulug pengko ho akwn ma i?” Pitor birwqnum, “Ma, ngo ma.” 

18Hoq apoho swkwrnum, hoqgab nyera tulungv la rvkybo tulungv mer hoq wm 
pargab tvl hingdul daqdunum. Pitor hoqb haabnv bulug lvgab mwv kam wm 
hingdul daqdunum. 

Nyub But Akv Jisun Hudynum 
(Mt 26:59-66; Mk 14:55-64; Lk 22:66-71) 

19Nyub But akv Jisun mwwg buu tulug pagoqkam la tomswrko pagoqkam 
toxnum. 

20Jisu mwam birwqnum, “Ngo looxiam nyi mwlwngv tadwb gootwn, ngo 
Sinagog nam hookam hoo xumk nam uraho Juhudi tulungv dookum doopal 
dook hookam ngo tomswr banv yvnum. Ngo hog gokam bis bepeql betma. 

21Hvnyiloqkam, no ngam hoggab tox dvn? Ngoqg benam mam tanbo nyi 
tulungam tox tvke. Bulv cengdwn ngo hog nvkv benum.” 

22Jisu hvl beda kalam rvkybo tulug pengko hoqgv akwn Jisun alaqngv nyuqm 
mam pitaq tvl benum, “No hoggub hampeq alwb Nyub Butam birwq dvn!” 

23Jisu mwam birwqnum, “Ngo hog bexiaq panyiloqkam hog nvkam bexiaqpan 
ham bekinto; hvbmabde ngoqg benamv jvqtw jaqb bepaloqkam no hoggub 
nyitwl ngam jwwdwn?” 

24Kokw so Annas mwam hvraqb leedwb Nyub Buda Kaiyapaswg dookub 
kanamnum. 

Pitor Lokta Jisun Cengmak hvl Vm Mvvnum 
(Mt 26:71-75; Mk 14:69-72; Lk 22:58-62) 

25Simon Pitor hvraqb wm hingdu banv hoq ditaqho doqdunum. Ho nyi tulungv 
mwam benum, “No aloq nyi aloqg buu akwn maas i?” Hvbmabde Pitor vm 
mvvbnv mwv benum, “Ma, ngo ma.” 

26Pitorg Nyub Budag nyera akwg nyurungam xaqxianum nyi ak hoqg imiq hoq 
nyi ak benum, “Nam ngo boolu uraho mwwg lvgab yvnam mam kaapa maanum 
i?” 

27Pitor lokta benum, “Ngo cengmak” hvl beda kalam poroqngv xoqnum. 

Pilat Jisun Toxnum 
(Mt 27:1-2,11-14; Mk 15:1-5; Lk 23:1-5) 

28Kokw so bulv Jisun Kaiyapaswg nam hoqgv Pilat saabwg nammwb bool 
wgnum. Hoqhv ar komcib nyiknum. Hvbmabde Juhudi tulungv Pilat saabwg 
nam urab haal nyic-nyia nyibur maab Nyedarko Durum ho dvba dvb mwwbnv 
urab haamin gvmanum. 

29Ho Pilat bulug dookub lengb nv bulam toxnum, soq nyi si hog nyicv nyipan?” 

30Bulug birwqnamv, “Ngulv hoggab soq nyi ak si nyic nyia nyima lo ngulv 
hoggub nyil noqg alaqb gvqlwq tayin.” 

31Pilat bulam benum, “Nulv atv mwam boog dvl nulug atwg pvvb pw-hwwcwb 
hwwta.” Bulv birwqnum, “Ngulv nyiingam sim tvk hvl gaml jidwb ator dooma 
dvn.” 

32Soq sib nyinam si nyiloqkam Jisug mwv hoggub nyil sitayin ham bepnam ham 
jvqtw jaqb niqtuq nyilin dukub nyimpan. 

33Pilat nam urab hookur banv Jisun goqbnv toxnum, “No Juhudi tulug Lvpw Atv 
jaq yv?” 

34Jisu birwqnum, “No noqg atwg galoqkv toxdvn yv ma nyi asaqkv nam ngoqg 
pagoqkam bekin tvl bedwn?” 

35Pilat birwqnum, “No ngam Juhudi nyiv mwwd nvi yv? Noqg atwg nyiv la Nyub 
Buda tulungv sulak nam ngoqg alaqb gvqlwqnum. No hognvkv nyijpan?” 

36Jisu birwqnum, “Ngoqg lvpw-hativ soq gvda gvt so dooma; ngoqg lvpw-hativ 
soq gvda gvt so doonyiloqkam ngoqg buu tulungv nyob pal Juhudi tulug alaq 
hoqgv naalin supaco. Hvbmabde ngoqg lvpw-hativ soq gvda gvt so dooma.” 

37Pilat mwam toxnum, “Hvnyiloqkam no lvpw atv i?” Jisu birwqnum, “No lak 
ngam Lvpw Atv hvl bedwn. Ngam ko bwwnamv hoo ngoqg gvda gvtwb 
haanamv jvqtwngam bekin taab haanum. Jvqtwb swwn bov ngoqg agam mam 
tadwn. 

38Pilat agab lokta lengb nv Juhudi tulungam benum, “Hoggv jvqtwngv?” Ngo 
mwam yolu doonam meepa ma. 

39Hvbmabde nulug nyicw ak doodwn, ngo Nyedarko Durum dwd aalam 
pvtwqho doonbo nyi ak nulgab tolin dvn. Hoqgab Juhudi tulug Lvpw Atam 
nulgab ngam tolin mvto mwwdwn i?” 

40Bulv sogoql birwqnum, “Ma mwam ma, hvbmabde Barabasnvn tolinto.!” 
(Barabas nyi galoqkv naalil naanbo nyib nyinum.) 

Jon 19 

Jisun Daapoho Mengm dvb Jilin kunum 

1Ho Pilat Jisu boolinl hoo mwam xipwql mvnum, 

2Hoo sipai tulungv taag ywr dumtup ak mvtwl mwwg dumpo hv tulwqnum. Ho 
bulv lwwsa-lwwma bo lvlwq rumg mwam koomnum. 

3Mwwg ogumb wnwq banv benyanum, “Juhudi hvdwg Lvpw Atv swwiyu nvka!” 
hoo bulv wnwq banv mwam alaqngv pitaqnum. 

4Pilat lingkur banv nyi tulungam benum, “Kaaiya to, ngo sija mwam nulug 
dookub agab boolin tayin, hoo nulam ngo mwwg aoho dod yolu meepa maak 
hvl nulam kaakin tayin.” 

5Jisu taag ywr dumtup pam la lwwsa-lwwma bo lvlwqngam kootwl agab 
lengnum. Pilat bulam benum, “Kaato siilak nyi akv!” 

6Ho Nyub buda tulungv la rvkybo tulungv mwam kaatwl bulv sogoql benum, 
“Mwam daapo tol dvvcw silo lvgab taqtin to! daapo tol dvvcw silongv taqtin to!” 
Pilat bulam benum, “Nulv mwam boog dvl daapotol dvvcw silo lvgab taqtin 
gvdwl mengta, hoggab ngo mwam mengdwb hog dod yolu meepa ma.” 

7Juhudi tulungv mwam birwqnum, “Ngulug pvvb ak doodwn, hoo hoq pvvb 
beab mwv sidwb nyitayin, hoggab mwv atam Pwnbog Ko Tuupvk hvl besdvn.” 

8Pilat bulug benam mam tatwl mwv meeg yaiya bosnum. 

9Ho mwv nam urab hookur banv Jisun benum, “No hogloqkv haai yin i?” 
Hvbmabde Jisu mwam hog gokam birwqmanum. 

10Pilat Jisun benum, “No ngam birwqram i? No cengma dvn yv, ngo nam toxa 
jid bvkam hoo nam daapo ao tol dvvcw silo lvgab taqtinl mengd bvkam atorv 
doodwn?” 

11Jisu mwam birwqnum, “No ngoqg aoso ator doonyiram nam ao hoqgv jima 
deedib. Hoqgab noqg alaqho hiyv gvqlwq jinbo nyi tulu hoqg nyic-nyiangv vi 
yaadwn.” 

12Pilat ham tatwl mwv Jisun toxa dvb mwwnum. Hvbmabde Juhudi tulungv 
sogoql benum, “No mwam tolin baloqkam no Lvpw hvdwg Gora abwg ajin ma! 
Hiyv lajaqkam ngo atv Lvpw atv hvl benbov Gora abwg ceebiongv.” 

13Ho soq benam sam tatwl Jisun agab boolin banv mwv nyel bebnv dootam ak 
“Wlw paanam” aohv doonum. (Hibrungv ham “Gabbata” hvl eminum.) 

14Ho doonyiv taab kunum. Soq aal si Nyedarko Durum otuq mwx-mvaqko 
aalwb nyinum. Pilat ho Juhudi tulungam benum, “Nulug Lvpw at sam kaato!” 

15Ho bulv sogoq goql benum, “Mwam mengxato! Mwam mengxato! Mwam 
daapo ao tol mengto!” Pilat bulam benum, “Nulug Lvpw atam mengto i?” Ho 
nyub buda tulungv birwqnum, “Sijar ao hoqgv ngulug Lvpw at dooma dvn.” 

16Ho kokw so Pilat Jisun daapo aoho mengm dukub bulug alaqb gvqlwq kunum. 

Jisun Daapo Aoho Mengnam 
(Mt 27:32-44; Mk 15:21-32; Lk 23:26-43) 

Kokw so bulv Jisun bool wgnum. 

17Hoo mwv daapongam jootwl “Dungk lo Alo” ngvk hvl benam nyookub wnum, 
(Hibrungv ham “Golgota” hvl goqdwn.) 

18Ho bulv mwam daapo aoho dvvcw silo lvgab taqtinum; hoo bulv nyi vnyi gota 
Jisug taqg-loosaqho daapo ponyi golo mengnum. 

19Pilat pota taqg xeqtwl daapo aohv tengpnum, “Najaretwg Jisu, Juhudi tulug 
Lvpw atv hvl xeqpnum.” 

20Jisun mengkv bopam hoqgv haajaqb aado maanum, hoqgab Juhudi nyiv vigo 
hoq xeql tengpnam mam poory nyanum. Hoq tengtaqnamv Hibru, Letin hoo 
Gwrik agamb xeqnum. 

21Hvbmabde Juhudi tulug nyub buda tulungv Pilatnvn benum, “Juhudi tulug 
Lvpw atv hvl xeqmab, hvlaya xeqto, “Soq nyi ak si benum, “Ngo Juhudi tulug 
Lvpw atv.” 

22Pilat birwqnum, “Hoggv ngo xeqyinam ngo xeqtkun.” 

23Sipai tulungv Jisun daapo aohv dvvcw silo lvgab taqtin xootwl bulv mwwg 
vjam naabnv mvpin-mvranum hoo sipai vxiv rumsaq twqb naanum. Kokw so 
bulv mwwg lvlwq kamtam hoiyo dvb cumbunam mam hvmsiq maanam 
rummam kam naanum. 

24Sipai tulungv akwn akwn bemin sunum, “Sam surtu yooju, tak kaag dvl hiyv 
naadwb nyidwn ham kaaka tuj.” Soq si dvrwqbo potalo xeqnam mam jvqtw 
jaqb niqtuq nyilin dvb nyiknum: “Bulv ngoqg vjam bulug pengko ho mvpin-
mvral naag nukun, hoo ngoqg vj gab bulv tak kaanum,” Hoqgab sipai tulungv 
sam nyinum. 

25Hoq ditaqho Jisug daapo ogumho mwwg ann, mwwg bwrm, Klopaswg nywxw 
Meeri la Magdalin Meeri daqnum. 

26Jisu mwwg abynam buu akam ogumho daqnam mam kaatwl, mwv mwwg 
annam benum, “Ann, noqg kov islak.” 

27Ho buu akam benum, “Islak noqg annv.” Hoqjaq hoqgv buu akv mwam 
booknv mwwg namho doomnum. 

Jisug Sinam 
(Mt 27:45-56; Mk 15:33-41; Lk 23:44-49) 

28Jisu hog mwlwngam dvrwqbo potalo xeqnam mam niqtuq nyilin paku hvl 
cengtwk mwv benum, “Ngam hvngwr pa.” 

29Hoq ditaqho opo pooxu bo dootwl bulv hissop svvn toolo golo hiipungv 
cabgab tvl opoho subum tvl mwwg agamb hwca jinum. 

30Ho hoq pooxu bo opongam twwka tvl mwv benum, “Hvvkbo hvnum!” Kokw 
so mwv pvxw kunv siknum. 

Jisug Rumbum mam Nwqkonum 

31Ho Juhudi tulungv Pilatnvn nyi mengknam lvpiangam pvtwr tvl bulam daapo 
ao hoqgv joopoq mvtbvk hvl gaml konum. Hoggab hoq aalhv loong deen aalwb 

nyigam gab bulv svmangam Doonu dvk aalho daapo aoho doom nwmanum, 
hoggab haata bo Doonu dvk aalho mwlwjaqkam dvrwqbo aalwb nyinum. 

32Ho sipai tulungv wbnv Jisug lvgab daapo ho mengnam nyi vnyi-vnyig 
lvpiangam pvtwrnum. 

33Hvbmabde bulv Jisug dookub haal kaaknamv sitkul doonum. Hoqgab bulv 
mwwg lvpiangam pvtwr maanum. 

34Hvbmabde sipai akwn Jisug rumbum mam nwwxongv nwqlwqnum, hoo 
nwqda kalam uiyv la issiv tolinum. 

35Soq nyinam sam kaanbov jvqtw jaqb benum, mwwg gon si jvqtw gojnyi, hoo 
ham kam cengdwn mwwg benam si jvqtwngam bidu dvn, hoo nulam kam 
mwwjw kamyi nvpv. 

36Soq sib nyinam si dvrwqbo potalo xeqp kunam mam jvqtw jaqb niqtuq nyilin 
mvdkub nyinum. “Ngoqg alo buukin gonkam pvtwr dvb nyiram.” 

37Dvrwqbo potalo hvlkam xeqnam ak doodwn, “Nyi tulungv bulug nwwxo 
nwqnam akam kaagab tayin.” 

Jisun Svma Liinum 
(Mt 27:57-61; Mk 15:42-47; Lk 23:50-56) 

38Soq kokw so Arimatiya bopam hoqgv Josap ngvk hvl benam nyi akv Pilatnvn 
svmangam naam tvbwg hvl konum. (Josap Jisug buu ak gon su, hvbmabde 
Juhudi tulungam bosil buu swwsil swwnum.) Pilat mwam svmangam naatwk 
hvl benum, hoqgab Josap wbnv svmangam jool wgnum. 

39Otuqho aal golo Jisun kaatab wnbo Nikodimas kam Josap lvgab wbanum. 
Mwv mirr hoo alos ngvk hvl benam hoq mviyotvl nvmnyi bov sar camkvn leq 
ang go bwanum. 

40Ho bunyiv Jisug svmangam joopoq banv topum vj golo tumtwl Juhudi tulug 
liicib liinum. 

41Jisun mengk ditaqho boolu ak doonum hoq boolu ho lokkam svma liika 
maanum nyubu nit ak doonum. 

42Hoq aalhv Juhudi tulug Doonu dvk aalwg mwx-mvaqko aalwb nyigam gab 
bulv svmangam hoq ogumho doonbo nyubu ho liiknum. 

Jon 20 

Turkur Kunam 
(Mt 28:1-8; Mk 16:1-8; Lk 24:1-12) 

1Doonu dvk arkomc kan twdwq dvb Meeri Magdalin nyubu ung hoqgv 
wlwngam ngurgin apnam mam kaapanum. 

2Ho mwn xorkur banv Simon Pitor nvla buu tulungam la mwwg abynam akam 
bekinnum, “Bulv At Swn nyubu hoqgv joog nukba, hoo bulv mwam hogloqb ap 
sugnuk nvbadwq ham ngulv cengkma!” 

3Kokw so Pitor la buu tuugin nyubwb wnum. 

4Bulug vnyi gon xarnum, hvbmabde akwn Pitornvn otuqyab nyubu hv xarc 
coonum. 

5Hoo mwv nywar banv vjam kaapanum, hvbmabde mwv nyubu urab 
haamanum. 

6Mwwg kokwb Simon Pitor haamin gvnum, mwv nyubu urab hvvs haadal 
haanum. Mwv topum vjam la Jisug dumpongam pubum nan vj jeliangam 
kaapanum. 

7Vj jelia rummv topum lvgab doomanum. Hvbmabde atv geqgin tvl doonum. 

8Kokw so otuqjaqb nyubungam wc coonbo buu akv urab haabnv kaatwl 
mwwjwnum. 

9Bulv sija godab Dvrwqbo potalo mwv sinam hoqgv turkur tayin hvl xeqnam 
mam tacin maanum. 

10Kokw so buu tulungv nammwb wkur kunum. 

Jisug Meeri Magdalinnvn Kaakinam 
(Mt 28:9-10; Mk 16:9-11) 

11Meeri xobdu banv nyubu bviywrho daqnum. Mwn xabjo ywwtwl pvxw banv 
nyubu urab kaanum 

12hoo mwn ao gumtw vnyi go vj puulu kootwl Jisug svma dook dumpo lwkw hv 
akwn hoo akwn lvpia lwkw hv doodwb kaapanum. 

13Bulv benum, “Nyem, no hoggub xabdwn?” Mwn bulam birwqnum, “Nyi 
tulungv ngoqg At Swn naag nukba, bulv mwam hogloq nyook hooya ap gvnkun 
ham ngo cengma!” 

14Mwn hvl bexo kokw so nyikur kaanamv Jisun daqdwb kaapanum. Hvbmabde 
mwn ham Jisu nago mwwmanum. 

15Jisu mwnwn toxnum, “Nyem, no hoggub xobdul doodwn? No hiyam meekar 
dvn?” Mwv boolu kan gon go mwwnum, hoqgab mwn mwam benum, “No 
mwam kaapa nyiloqkam, nyelo, mwam no hogloqb ap pan ngam bekin tvb, ngo 
wgdvl mwam kaatayin.” 

16Jisu mwnwn benum, “Meeri!” Ho mwn mwwg taqcib doqkur banv Hibru 
agamb benum, “Rabboni!” (Hvgdvn si “Tomswrbo”). 

17Jisu mwnwn benum, “Ngam gaqka maabv, ngo sija godab Abwg dookub 
cookur maada, hvbmabde wgdvl ngoqg buu tulungam bekin ta. Ngo noq gvla 
ngoqg Abwg dookub, ngoqg Pwnbo la noqg Pwnbo dookub cookur deen.” 

18Meeri Magdalin buu tulungam mwn At Swnvn kaapa peenwk hvl Jisug puiyam 
bulam bekinnum. 

Jisun Buu Tulungv Kaapanum 
(Mt 28:16-20; Mk 16:14-18; Lk 24:36-49) 

19Ho Doonu dvk ariyumb nyiknum, buu tulungam bos banv lvkin gob hookum 
banv viyap pam mutum tvl doonum. Ho Jisu haabnv bulug pengko ho daqtwl 
benum, “Swrsomalongv nulug lvgab doon ka.” 

20Sam Jisu bexo tvl alaqngam la rumbum mam bulam kaatamnum. Buu tulungv 
At Swn kaatwl hemp ponum. 

21Jisu lokta bulam benum, “Swrsomalongv nulug lvgab doonka. Ngam Abv 
kanamnam hvbkalam nulam ngo kanam dvn.” 

22Sam bexo tvl mwv bulug aoho miqbnv benum, “Dvrwqbo Yalam naato. 

23Nulv nyi tulug nyic nyiangam apaq jibaloqkam bulug nyic nyiangam apaq jipa 
kun. Hvbmabde nulv nyi tulug nyic nyiangam apaq jima baloqkam, bulug nyic 
nyiangam apaq jima pakun.” 

Jisu la Tomas 

24Buu tulug pengko ho akwn Tomas ngvk hvl (Bwwpiamnam) benam akv Jisu 
buu tulug dookub haad ho mwv bulug lvgab doomanum. 

25Buu tulungv mwam bekinnum, “Ngulv At Swn kaat kun!” Tomas birwqnum, 
“Ngo mwwg dvvcw silo lvgab taqkonam alaq paiyam kaama lo hoo ngoqg 
lvqcwngv dvvcw silo lvgab tvqlwq koam piika maalo, hoo ngoqg alaqngv mwwg 
rumbum mam hubka maalo ngo mwwjwram.” 

26Aal piin kokw so buu tulungv lokta nam urahv doonum, hoo Tomas bulug 
lvgab doonum, bulv viyap pam mutum tvl doonum, hvbmabde Jisu haabnv 
bulug pengko hoo daqtwl benum, “Swrsomalongv nulug lvgab doon ka.” 

27Ho mwv Tomasnvn benum, “Noqg lvqcwngam soq so piika to, ngoqg alaq sam 
kaaka to; noqg alaqngv ilwq gvdwl ngoqg rumbum sam hubka to. Noqg 
mwumnam mam apaq tuku, hvbmabde mwwjwto!” 

28Tomas mwam birwqnum, “Ngoqg At Sw hoo ngoqg Pwnbo!” 

29Jisu mwam benum, “No ngam kaagam gab i mwwjw dvn? Hvbmabde ngam 
kaamakam mwwjwbo nyi tulungv paqnam jaqkv.” 

Pota soqg Niqtuqkv 



1976 

 

 
Nyishi 

© 2016 Bible society of India. 
 

 
 

 

30Jisu mwwg buu tulug kaagaho vigo swrdorxeqb nyinam mam soq pota so 
xiqlwq ap kuma pan. 

31Soq torab sam xeqnam si hvb nyiloqkam nulv Jisu Kriston, Pwnbog Ko Tuupv 
hvl mwwjw mvdwb, hoo mwwg eminho swwgam kaapa mvdwb hvl xeqpan. 

Jon 21 

Jisu Buu Kvnam Kaakinam 

1Hoq kokw so Jisu lokta mwwg buu tulungam Tiberiyas swnyiq ho kaatamnum. 
Mwv soq sib nyil kaakinum. 

2Simon Pitor, Tomas (Bwwpiamnam), Galili Kana hoqg Natanael, Jebedig ko 
tuup tulu, hoo Jisu buu asaq vnyi gon lokub yvnum. 

3Simon Pitor bulam benum, “Ngo ngui mengtab wdeen.” Bulv mwam benum, 
“Ngulv kam noqg lvgab wtayin.” Ho bulv wbnv swp golo caonum, hvbmabde 
bulv ai yupw hog akkam nootu maanum. 

4Doonyiv caalin yukam Jisu swnyiq bviywrhv daqnum, hvbmabde buu tulungv 
mwam Jisu nago hvl cengmanum. 

5Ho mwv bulam benum, “Yaapa tulu nulv hog akkam nootu ma i?” Bulv mwam 
birwqnum, “Umaq, hog ak kam nootu ma.” 

6Ho mwv bulam benum, “Nulug wswq ham swp lvqbwq taqc boso hurlwqto, 
hoo nulv meeg hurpa tayin.” Bulv wswngam hurlwqnum, kokw so bulv nguiyv 
vijaqg hurtu yukam seelin nyomab nyiknum. 

7Hiyam Jisu buu tulu pengko ho abynum akam Pitornvn benum. “Mwv At Sw 
lak!” Ho Simon Pitor mwv At Swk hvl benam mam tapa tvl mwwg ao hog lvlwq 
koonam mam pipaq peel, bonam nyita bo hvb nyil, hoo mwv atv sa-svlo urab 
poqlwqnum. 

8Buu tulu gon swpwb haanum, ho wswqho ngui rooxo dvb diipwb seelin 
lengknum, hoggab ked diipv haajaqb aado yoomanum, loqd lwwg gob 
nyitwqnum. 

9Hwdlo bulv sugurho lengk banv mer lvgab wm parnam aoho ngui hoq la wtw 
hoq meeg doodwb kaapanum. 

10Kokw so Jisu bulam benum, “Nulug sija ngui nootunam hoqgv soqb meeg 
bwato. 

11Simon Pitor wbnv swp hoqgv wswq lvgab ngui cirtbov naleqgo sugurho 
seelinum, wswqho nguiyv lwwg la camg leq cirumgo doonum. Hvb naleq 
doosjaqkam wswqkam pujeq maanum. 

12Jisu bulam benum, “Haag dvl dvto.” Hiyvkam mwam, “No hiyv” hvl tox dvb 
hampeq maanum, hoggab bulv mwam At Sw kunyi hvl cengnum. 

13Ho Jisu haabnv wtwngam naabnv bulam jinum, hoo hvbkalam nguiyam kam 
jinum. 

14Sixo kokw so soq si luum dvb Jisu mwwg buu tulungam kaakinum. 

Jisu la Pitor 

15Bulv dvxo kokw so Jisu Simon Pitornvn toxnum, “Jonwg ko Simon, no ngam 
hog mwlwngam hilayab abydvn i?” Mwv birwqnum, “Vv, At Sw, no ngam 
cengdwn ngo nam abydvn.” Jisu mwam benum, “Ngoqg sviya ko tulungam 
hoodeqto.” 

16Lwnyi dvb Jisu mwam toxnum, “Jonwg ko Simon, no ngam abydvn i?” Mwv 
mwam birwqnum, “Vv At Sw, ngo cengdwn nam ngo abydvn.” Jisu mwam 
benum, “Ngoqg sviyangam hoocuml yvgto.” 

17Jisu luum dvb mwam toxnum, “Jonwg ko Simon, no ngam abydvn i?” Ho Pitor 
mwam luum dvb tox ko-gab mwwr busu banv Jisun birwqnum, “At Sw, no hog 
mwlwngam cengdo; ngoqg nam abynam no cengdo.” Jisu mwam benum, 
“Ngoqg sviyangam hoocuml yvgto.” 

18Ngo jvqtw jaqb bekin dvn, “No yaapa yikho noqg vjam no atv koox koorw tvl 
mwwtaqb noqg wb mwwkub wnum. Hvbmabde hwdlo no nyekam yukun, noqg 
alaqngam irab jitwl nyi asaqkv nam koox koorw mvtwl, hoo noqg wb mwwma 
kob nam bool wgtayin.” 

19Jisug soq benam siiloqkam Pitor hoggub nyil sitayin, hoo Pwnboam yuum dvb 
jitayin ham bekinnum, “Ngoqg kokwb wmin gvto!” 

Jisu la Tumanam Buu Tulu 

20Pitor nyikur banv hiyam Jisu abynum ham kaapanum, hv bulam wmin gvnum, 
hiyv akv Jisug ariyum ducum yikho mwwg bviyoqho dootwl, “At Sw, nam hiyv 
nyepin tadwn hvl toxbo akam kaapanum?” 

21Hwdlo Pitor mwam kaapa yukho, mwv Jisun toxnum, “At Sw, soq nyi ak si 
hoggub nyitayin?” 

22Jisu mwam birwqnum, “Ngo mwam ngoqg hookur namgob doom dvb mwwb 
nyiloqkam, noqg gab hoggv? No ngoqg kokwb wmin gvto!” 

23Ho puiyv Jisug buu tulug pengko ho durab banv begamv soq buu ak si siram 
hvl benum, hvbsujaqkam Jisu mwam siram hvl bemanum, hvbmabde, “Ngo 
mwam ngoqg hookur namgob doom dvb mwwb nyiloqkam, nulgab hoggv?” 

24Soq buu ak siilak soq puiyam sam baqnum, hoo hoq aob mwv soq tulu sam 
xeqpwl apnum, hoo mwwg puiyv jvqtwngv hvl ngulv cengdwn. 

Bitwr Benyanam 

25Soqg aoso Jisug nyinam wnamv vigo doodwn. Hoq mwlw ham xeql ap 
kunyiloqkam, ngoqg mwwnamv soq gvda gvt so hoq potangam apko dooram. 

Bon 

Bon 1 

Tumanam Tiyopilas 

1Ngoqg xeqconam kitap ho, Tiyopilas nga, ngo Jisug bonam nyirabnam mam la 
mwwg tomswr swrabnam hog mwlw luucw-luutam xeqtkun, 

2mwam ao gvdab bool caag maadab mwv xuql ap kunam nyi tulungam 
Dvrwqbo Yal ator lvgab tomswrnum. 

3Hoggab mwv mwwg sixo kokw so aal campy go mwv sija godab turl doodnvk 
hvl bulam mwum mvma dvb hvl atam naleqgo kaatam banv yvnum, bulv mwam 
kaapanum, ho bulug lvgab Pwnbog lvpw-haty pagoqkam goonum. 

4Bulv olum gob hookum yukho, mwv bulam soq gaml sam jinum, “Jerusalem 
mam apaq maabv, hvbmabde ngoqg Abwg lvqc citayinwk hvl dingrwl apnam 
mam ham kaapa maady deedib nulv kaayal doota, hoq pagoqkam ngo nulam 
bekin tukun. 

5Jon iss lvgab baptijum jinum, hvbmabde oyu maadab Dvrwqbo Yal lvgab 
nulam baptijum jidub nyitayin.” 

Jisu Ao Gvdab Caaknam 

6Kokw so Jisug buu tulungv mwam toxnum, “At Sw, sija no Israel nyi tulungam 
bulug lvpw-hatiam jikur tayin kun i?” 

7Jisu bulam birwqnum, “Ham nulv cengsma, hoq aalam hoo moodam Abv 
mwwg mwwkub xil ap pan. 

8Hvbmabde hwdlo Dvrwqbo Yalv nulug aoho ipoq yukam nulv atoram kaapa 
tayin, ho nulv Jerusalem, Judiya, ho Samariya gvda tvqpw ho la swcw nvg 
ywwtwr namgob ngoqg puiyam baqnbo hvvky gob nyitayin.” 

9Sam bexo kokw so mwam bulv aob jaarab dvb kaapanum, ho bulv mwam 
kaamin gvl doodu dvb doomwqkv mwam bulug vnyiq kaaga hoqgv hwrlub 
gvnkun. 

10Bulv hvraqb doonyi aob mwwg wnam mam rodul doonum, ho haqmapaqb 
nyi vnyi go vj jipu kootwl bulug ogumho daqnum. 

11Bunyiv benum, “Galili gvdag nyi tulu, nulv hoggub doonyi aob koodul 
doodwn? Soq Jisun nulug pengko hoqgv ao gvdab boocal caagnam hvbkalam 
lokta mwam nulv hookur dukub kaapa tayin.” 

Judaswg Kwlib Mattiyasnvn Xuqnam 

12Kokw so bulv Olib puutu hoqgv Jerusalem wkur kunum soq puutu si bopam 
hoqgv mail papo gob aadonum. 

13Bulv Jerusalemb haaknum, ho bulug nam doodu ko aob caonum, Pitor, Jon, 
Jems, Andriyo, Pilip, Tomas, Bortolomiyu, Metiyu, Alpiyus gv ko Jems, Jilot 
Simon, hoo Jemsig ko Judas. 

14Bulv lvkin gob hang pwkinb mwwnv swgwnam mam mvtab nyem tulungv la 
Jisug ann Meeri la mwwg bor tulungv lokub doonum. 

15Kokw so oyu maadab mwwjwbo nyiv lwwg la camnyi gob nyiknum, ho Pitor 
daqrab banv benum, 

16“Ngoqg vbw-bor tulu, Dvrwqbo potalo xeqnam hvbkalam Dvrwqbo Yalv 
Debidnvn Judaswg pagoqkam beol ap coonam, hiyv Jisun leedy bo nyi tulungam 
bool lamta kaatam bo nyiib nyinum. 

17Judas ngulug dulu soq akgon, mwam ngulug lvgab nyibam mvdwb hvl 
xuqnamv.” 

18(Judas mwwg nyic nyijo twngkam ked ak rvnum, mwv bwdw hoqgv geql 
yikho aiyeqngam geqdeq tukul aiyeq ura hoqgv hog mwlwngv lengnum. 

19Jerusalemho doon bo nyi tulungv soq pui sam tapanum, hoo bulv bulug 
agamb hoqgv ked ham Akeldama, hoqhv goqnum, hvgdvn hv “Hilw swtw.”) 

20“Soq sam Mwmin nwswr potalo xeqptvl doodwn, “ ‘Mwwg nammam asarb 
doomto, hoo hiyv kam hoq uraso doomabv;’ hoo “ ‘Mwwg bon nyitungam 
asaqkam kwlib nyimto.’ 

21Hoqgab, hiyv nyi akv ngulug lvgab yvmin gvnum hwdlo At Sw Jisu ngulug 
pengko so yvmin gviyikho, 

22Jonwg baptijum jirab yuk hoqgv mwam ao gvdab ngulug pengko soqgv 
boocanam gob yvba bo akam mwwg turkur kunam hvvkib swwnyiloq alpa.” 

23Hoo bulv nyi vnyig emin go xuqlinum, Barsabas ngvk hvl benam Josap, 
(mwam Jastas hvlakam benum) hoo Mattiyas. 

24Kokw so bulv xumnum, “At Sw, no nyi mwlwg hangam cengdwn, hoggab no 
ngulam soq nyi vnyig pengko 

25soqg hogloq akam no Judaswg nyingo pel mwwg nyookub wleq kunbog kwlib 
xuqpa kun ham ngulam kaatam tvb.” 

26Hoo kokw so bulv vnyig pengko hoqgv xuqdub tak kaanum. Mattiyasnvn 
xuqknum, hoo mwam wyw leq akin lvgab xitaq kunum. 

Bon 2 

Dvrwqbo Yal Haanam 

1Kokw so Pentikost aalv hvvc yukam mwwjwbo nyi tulungv lvkin gob hookum 
banv doonum. 

2Cengma lvpab doonyi ao toloqgv vc alwb dooi yinam hvb dubnv bulug dook 
nam nvmpwngam subu paqnum. 

3Kokw so bulv wm moily hvb nyitwl gurab dvb kaapanum, hoo nyi vxig aoho 
wm moily hv gudul doonum. 

4Hoo bul mwlwngv Dvrwqbo Yal rooxo tvl nyi asaqg agam mam goorabnum, 
hoggab Yalv bulam bedwb ator jigam gab bulv soq sib benum. 

5Doa nvg niikum so dormo nyiib nyinbo Juhudi nyi tulungv Jerusalemho 
hookuml doonum. 

6Hoo bulv soq yal dunam sam tapa tvl, nyi pvtw twpwngv hookum nyanum. Ho 
bulv mwwjwbo nyi tulu vxiam bulug agamb goonam mam tatwl bul mwlwngv 
lomnum. 

7Hoo bulv lomb nv swrdorxeqb mwwnv benum, “Soq sib goodu bo nyi tulu si 
Galili nyi nyiv mas i? 

8Hvnyiloqkam ngul mwlwngv hoggub nyitwl bulam ngulug vxig agamb goodwb 
tapa dvn. 

9Ngulv Partiya, Mediya, hoo Elam, Mesopotamiya, Judiya, hoo Kappadosiya, 
Pontas, hoo Asiya, 

10Prigiya, Pampiliya, Ijipt, hoo Libiya gvda si Sairen gvda ogumho doon bov hoo 
Roman hoqgv haanbo nyiin tulungv, 

11Juhudi ngvla nyoodo nyi tulungv Juhudi dormob nyikbo tulungv, hoo ngul 
tuugin Kritan gvla Arabiya hoqgv, hvbsujaqkam ngulv bulam ngulug agam 
lvgab Pwnbog koijaqb nyis tulungam nyinam mam betam tomdu dvb tapa do.” 

12Hoo lomnv bulv mwwdar saqpar kumab akwn akwn tox mins nyanum, “Soq 
si hoggv kui yu?” 

13Hvbmabde nyi tuugin mwwjwbo tulungam bej-bepar banv benum, “Soq nyi 
tulu sam twwxum pa!” 

Pitorg Tugu Pui Benam 

14Hvbmabde Pitor wyw leq akin xuqnam tulug lvgab daqtwl vc alwb nyi acam 
mam benum. “Judiyag nyi tulu hoo Jerusalemho doonyia bo nul mwlwngv 
ngoqg sija beta gvdwn sam hindib tagabto. 

15Nulv mwwnam hvb soq nyi tulu si twwxum ma, hoggab sija doonyiv caada 
kama ta. 

16Hvbmabde nyiqry kaanbo Joyel benum: 

17“Pwnbov begamv, ngo kolam vtwr-anya aalam hvbjaq nyitayin, ngo ngoqg 
Yalam nyi mwlwg aoho jitayin, hoo nulug nyega kov la nyem kov nyiqry kaapan 
hvb betayin, hoo nulug yaapa tulungv nyiqry kaanam mam kaatayin, hoo nulug 
nyekam-xox tulungv yuma maatayin. 

18Ho ngoqg nyera-paqn tulug aoho hoq aalam ngo ngoqg Yalam bulam jitayin, 
hoo bulv nyiqry kaal betayin. 

19Hoo ngo doonyi aoho tolo kaama tamanam swrdorxeqngam kaakin tayin, ho 
swcw nvg aoso nyimanam mam nyil kaakin tayin, ywlw-swtwb, hoo wmmwb, 
hoo mwkv haapamv juuda kvla tayin. 

20hoo At Swg koi alwb yuunam aalv hvvc maadab, hoo doonyiv kan puatayin, 
poolv ui hvb lwwcw tayin. 

21Hoo hiyv lajaqkam At Swg eminam bepal xumn boam ywwtayin.’ 

22“Israel nyi tulu, nulv ngoqg benam sam tagabto! Najaretwg Jisu Pwnbog 
xuqnam akinv, mwv nulug pengko ho mwam kaadar cekar dvb swrdorxeqb 
nyis tulungam nyimanam mam nyil, Pwnbov mwwg galoqkv kaakinum, ham 
nulv atv cengxol doodo, hoggab hoq mwlw nyinam wnamv nulug pengko ho 
nyinum. 

23Pwnbov mwv atwg mwwlwqkob mwwpwl apnam hvb Jisun nulug alaqb 
gvqlwqnum, hoqgab nulv mwam nyic nyia bo nyi tulug alaqho gvqlwq tvl bulv 
mwam dvvcw silo lvgab daapo aotv taqtin tvl mengnukun. 

24Hvbmabde Pwnbov mwam sik boam sig gombu hoqgv lokta turdkub purab 
kunum, hoggab sigv mwam nootul nyumwb ap nyok maanum. 

25Debid mwwg pagoqkam benum, “Ngo At Swn looxiam ngoqg agaho doodwb 
kaapanum; mwv ngoqg alaq lvqbwqho dootwl ngam biima tamab rvkynum. 

26Hoqgab ngoqg hangv hemp dvn, hoo ngoqg lyolv bengam alwb bedwn, hoo 
ngoqg gv vdin nvkam hingwl doodwn. 

27Hoggab no ngoqg yvjam swwxw-ywlw gvdab apaqram, ho ngoqg Dvrwqbo 
Akam yaadwb kaapa ram. 

28No ngam swwg lamtangam kaatam pakun, no ngam noqg dookho hemp pol 
doodub jitayin.’ 

29“Vbw-bor tulu, ngo ngulug ab Debidg bvrwqngam bid lalal nulam bedwn. 
Mwv sinkun, ho mwwg svmangam liiknum, ho mwwg nyubungv sool godab 
ngulug kaaga si doodo. 

30Mwv nyiqry kaanbo akgob nyinum, hoqgab Debid mwam dingrwl apnam 
mam ham mwv cengnum Pwnbov Debidnvn mwwg ko hosiq hoqgv mwwg 
hvbkalam lvpw at ak lvpw atwb swwm dvb mvtayinwk hvl dingrwl apnum. 

31Pwnbov hognvkv nyitanum ham Debid kaapa tvl, Kristog turkur deenam 
mam mwv hvl benum, “Mwam swwxw-ywlw nyook ho apaqram, mwwg 
svmangv nyubu ho yaaram.’ 

32Jisun sik boam Pwnbov lokta turkur dvb bvl pwrab pakun, ho ngul mwlwngv 
ham kaanbov hvvky si doodwn. 

33Mwam Pwnbog lvqbwq alaq taqc tol doom dvb hvl mwam bvl pwrabnum, ho 
mwwg Abwg dingrwl apnam mam mwwg galoqkv Dvrwqbo Yalam naanum, ho 
sija nulug kaag-tagdvn hv mwwg ngulam lvqc cinamv. 

34Debid mwv ao gvdab atv caama sunum, hvbsujaqkam mwv benum, “At Sw 
ngoqg At Swn benum, no ngoqg alaq lvqbwq taqc so dooto. 

35Ngo nam ceebio baqnbo nyi tulungam, noqg lvpia lwkw caatin dvb jima 
deedib.’ 

36“Hoqgab Israel nyi tulungv mwlwngv cengdwb nyidwn, hoggab soq Jisu nvsu 
nulv daapo aotv dvvcw silo lvgab taqtin tvl mengknam aksam Pwnbov At Swb 
la Kristob mvpa kun!” 

37Soq benum sam nyi tulungv tatwl bulug hangv mwwdwq banv Pitor nvla ho 
xuqnam tulungam toxnum, “Vbw-bor tulu ngulv sija hoggub nyitayin?” 

38Pitor bulam birwqnum, “Nulug nyic nyia lamta hoqgv vxiv mwwkur gvdkul 
wkurto, hoo Jisu Kristog eminho baptijum naato, ho nulug nyic nyiangam axia 
kotwl, Pwnbov lvqc cinam Dvrwqbo Yalam naato. 

39Hoggab Pwnbov nulgab la nulug ko tulu gab, ho mwwg hoqgv aado ho gaqxar 
kunv yvnbo nyi mwlwngam mwwg dookub goqa tanam mwlwngam Pwnbo At 
Sw dingrwl apnum.” 

40Soq aoso Pitor bulam vigo biywr banv benum, “Almanbo hoolug dvpar soqgv 
nulv atam ywwlin suto.” 

41Ho bulug pengko hoqgv nyiv vigo mwwg pui benam mam tatwl mwwjw banv 
baptijum naanum. Hoq aalho nyi lwwyw oum go bulug dvparho vbw yukam 
bulug lvgab xitaq kunum. 

42Kokw so bulv xuqnam tulug lvgab doomin gvbnv bulug tomswrnam mam 
tabnv dvbam twwbam banv lvkin gob swgwl doobam nyiaknum. 

Mwwjwbo Nyi Tulug Nyinam Wnam 

43Hoo swrdorxeqb nyima wmanam mam xuqnam tulungv nyinum, hoo bulug 
hoqhvb nyinam mam kaatwl mwlwngv lomb nv bosnum. 

44Mwwjwbo nyi tulungv lokub olum gob doobam banv hoo hog mwlwngam 
lvkin gob bwbamnum. 

45Hoo bulug dupum-dvrab pam la gumn-ranam puqb nv bulug pengko ho hiyvn 
hog hwdgo jidub nyinum ham hvbkalam horpin-horal mvnum. 

46Hoo looxy-ceram bulv olum gob hang pwkinb mwwnv xumk nam uraho 
dookumnum, hoo bulug namho lokub vcinam hwnyir-hvmar gob soobnv 
dvbamnum. 

47Pwnboam paqbnv nyi tulug kaagaho nyi mwlwngam kaag-tag mvdvb nyil 
swwnum. Hoo looxy-ceramho At Sw ywwlinum nyiv vigo vbw jil doonum. 

Bon 3 

Lutu tvl Kokarbo Nyi Ak Mwpnum 

1Pitor la Jon bunyiv ariyum golo xumd mood ho Jerusalem xumk nammwb 
swgwtab oum moodho wnum. 

2Hoo Jerusalem xumk nammwg Anyabo Toggoq ngvk hvl benam viyap haagaho 
nyi tulungv ko bwwlin daq hoqgv lutubo nyi ak looxiam baql aptvl, xumk nam 
urab haanbo nyi tulu hoqgv mwv kogaqbo akgob nyinum. 

3Ho mwv Pitor nvla Jon bunyiam xumk nam urab haasv twqb nyinam mam 
kaapa tvl bunyiam mwv hog jitbvk hvl kunum. 

4Hoo bunyiv mwam kaagab lalal banv Pitor benum, “Ngulam kaagab to!” 

5Hoo mwv hog jitayin mwwnv bunyiam rogab lalal doonum. 

6Hvbmabde Pitor benum, “Ngo hun gokam ho rup gokam dooma, hvbmabde 
ngo nam ngoqg doognam mam jitayin; Najaretwg Jisu Kristog eminho gorabl 
wto.” 

7Hoo Pitor mwam alaq lvqbwqngam gagab tvl purabnum. Ho dara mwwg 
lvpiangv la lwpubngv ator kunum. 

8Hoo mwv daqrab banv wkar yvnum. Ho kokw so bulug lvgab mwv xumk nam 
urab haabnv wkarl pojuq juqkar banv Pwnboam paqnum. 

9Hoo nyi tulungv mwam wkar banv Pwnboam paql yvnam mam kaapanum, 

10hoo bulv mwam xumk nammwg “Anyabo Toggoq” yabg ho dootwl kodul 
doonbo nyi hv kunyi hvl kaacin kunum. Hoqgab mwv hog bvxeq nyiknum ham 
bulv kaatwl lomb nv swrdorxeqgob mwwnum. 

Pitorg Xumk Nam Uraho Benam 

11Ho lutu boam mwp kunam nyi akv hvraqb Pitor nvla Jon bunyiam gagab tvl 
yvikam nyi mwlwngv Solomonwg Pupum ngvk hvl benam booyab ho bulug 
dookub haanum. 

12Hoo Pitor nyi tulungam kaapa tvl bulam benum, “Israel nyi tulu, hog nyitwl 
nulv soq sam lomdwn, ho ngulam kaagab jinjinl rodul doodwn? Nulv soq nyi ak 
sam ngulam atwg ator doogam gab hoo ngulv dvrwqbo nyiib nyigam gab 
mwam wkar yvdub mwp pan mwwdwn? 

13Hvbmabde, Abraham gv Pwnbov, Jakubg Pwnbov, Aisak gv Pwnbov, ho 
ngulug at ab tulug Pwnbov mwwg ko Jisun, Pwnbog yuugnam mam jipan. Nulv 
mwam haqpaqnum hoo Pilat mwam tolin dvb mwws bakam nulv mwam Pilatg 
aga hookam haqpaqnum. 

14Mwv dvrwqbo bvla nyedarbo nyiib nyinum. Hvbmabde nulv mwam 
haqpaqtvl Pilatnvn nulv nyi mengnbo nyi ak yaangam tolin tvbwk hvl konum. 

15Hoq hvbsulak nulv swwgbo At akam meng nukun. Hvbmabde Pwnbov mwam 
sik boam pwrab kunam mam kaanbov ngulv si doodwn. 

16Soq lutubo nyi ak sam ator jinbov mwwg emin ngvslak. Soq si hvbaloqkam 
mwwg emin gab mwwjw ko-gab sulak sam nulv kaapa tvl kaacin sudwn; Jisun 
mwwjw ko-gab sulak mwv al pakun. 

17“Vbw-bor tulu, sija ngo cengdwn nulv la nulam nyig wgbo tulungv Jisug 
nyinam wnam hvnyiloqkam nulv atv cengs maagam gab nyipa kun. 

18Pwnbov kol otuq hoqgv nyiqry benbo tulungam mwwg Kristog nyelin dors 
hen tayin hvl bekinnum. Hoqgab mwv ham niqtuq nyilin mvnum. 

19Mwwkur gvdkul Pwnbog dookub haag dvl mwam nulug nyic nyiangam 
nyedar koto, 

20ho At Sw galoqkv yal atoram haam dvb koto, hoo mwam Jisun Kristo ngvk hvl 
benam ham mwv nulgab xuql ap kunam mam jipoq kodwb koto. 

21Pwnbov mwwg dvrwqbo nyiqry benbo tulug agam hoqgv kol otuqho 
bekinam hvbkalam mwv hog mwlw luuxiam nitib mvdwb moodv haama deedib 
mwv ao gvda tolo dooky dvb nyitayin. 

22Hoqgab Mojes benum, “Nulug At Sw Pwnbov nulgab nyiqry kaanbo ak, mwv 
ngam kanamnam hvbkalam kanam tayin mwv nulug atwg nyiv su. Nulv mwwg 
hog luuxy benam mam tagab dvb nyitayin. 

23Hiyv akgon hoq nyiqry kaanbo akwg benam mam tagab maanboam Pwnbog 
nyi tulug pengko hoqkam naalin gvdwl vmwq-yumgub mvpaqtayin.’ 

24Samuyel hoqgv naarab layil mwwg kokwb haanbo nyiqry benbo mwlwngv 
benum, swnyw-soolog aal so nyidynam mam puiyam bekinnum. 

25Pwnbov mwwg nyiqry benbo tulug agaho dingrwl apnam hv sija nulug 
gabkam doodwn hoo Pwnbov nulug ab tulug lvgab gaml birwl apnam mam nulv 

sija nyimin gvdo. Mwv Abrahamnvn benum, ‘Ngo noqg ko hosiq hoqgv gvda 
gvtwg nyi tulungam lvqc citayin.’ 

26Hoqgab Pwnbov mwwg nyerangam otuqcob xuqbnv nulug dookub kanam tvl 
nulug nyic nyiangam apaqpel noq lamta hoqgv nulam wkur mvtwl lvqc cidwb 
mwwbnv kanamnum.” 

Bon 4 

Pitor nvla Jonnvn Pvtwq Lwqnam 

1Hoo nyub tulungv la xumk nammam kaayal rvky bov la Sadusi tulungv 
hvvcnam gab, Pitor la Jon nyi tulungam hvraqb goodul doonum. 

2Bulv vcjaqb hang lengnum, hoggab Pitor la Jon Jisun sik boam turkur dvb 
pwrabnam pagoqkam nyi tulungam tomswrl hoo pui bekin kindunam. 

3Hoo bulv vnyiam nootul leenum hoo bunyiam aal loogwn arkomc nagub 
pvtwq ho tuml apnum, hoggab hoq moodv ariyum kan kunum. 

4Hvbmabde nyiv vijaqgo hvraqb puiyam tatwl mwwjwnum; ho nyiam 
xikanamv lwwyw ang gob nyiknum. 

5Loogwn so bulug nyig wgbo tulungv la nyiixangv la ho nyijwq-nyegam 
tomswrbo nyi tulungv Jerusalemb hookuml dookumnum. 

6Bulv Nyub But Annas, la Kaiyapas, hoo Jon la Alekjendar hoo Nyub But tulug 
dvpar hoq nyi tulungam bookumnum. 

7Hoo bulv bunyiam bulug agaho daqm tvl toxnum, “Nulv soq sam hoggub 
nyidwn? Nulv hognvk atorv doog tvl nyidwn, hvbmabde hiyvg emin gab nulv 
nyidwn?” 

8Pitor Dvrwqbo Yal rooxo tvl bulam birwqnum, “Nyi tulungam nyig wgbo hoo 
nyiixa tulu, 

9ngulam sool lutubo nyi akam mwp jigam gab, mwam hoggub nyil aldvb mwp 
pan hvl ham hudy deedy nyiloqkam hvnyiloqkam, 

10nulv mwlwngv cengto, hoo Israel nyi tulu ngvkam sam cengto, nulug kaagaho 
daqnbo soq nyi sam, nulv daapo ao tol mengnam, hoo Pwnbov sik boam lokta 
turkurbo Najaretwg Jisu Kristog emin nvlak mwam mwp pan. 

11Soq Jisu si, nam mvnbo tulug haqpaqnam wlw pwhv, hvbmab soq wlw si 
mwlwngam xibin yaanam wlw pwgwb nyipa ku. 

12Hoo ywwlinamv hoglokam dooma dvn, hoggab nyodo nvg niikum so nyia kog 
pengko so asaq emin jinam dooma hiyv ngulam ywwlin deenbov.” 

13Ho hwdlo bulv poory-lex cengmabo nyi nyinyiv hvl cengnum, hoq nyi tulungv 
Pitor la Jonwg haakam alwb mwwnam mam kaatwl lomnum. Hoo bulv jvqtw 
jaqb Jisug lvgab yvba bade hvl bulv cengnum. 

14Hvbmabde bulv nyi mwpnam akam Pitor la Jonwg lvgab daqnam mam kaapa 
tvl hog mwwsnam mam benyi maanum. 

15Hoqgab bulv hoq cwwrw hoqgv bulam wleq tvk hvl benum, hoo bulv bulug 
pengko ho goomin sunum. Bulv akwn akwn tox xumin sunum. 

16“Ngulv soq nyi tulu sam hoggub mvtayin?” Bulv toxnum, “Jerusalem soq 
doonbo nyi vxiv bulug soq sib nyimanam mam nyil swrdorxeqb nyinam sam 
cengt kul, ngulv cengma hvl bedwb nyima. 

17Hvbmabde soq pui sam nyi tulug pengko ho yuupw mvma dvb ngulv bulam 
belam gvdwl hiyv nvkam Jisug eminam bemabvk hvl yvtw pagdvl bitur tuj.” 

18Kokw so bulv urab bulam goqlwq banv bulam hiyv nvkam Jisug eminam 
bema bvk hvl hoo tomswr kama bvk hvl yvtw pabnv biturnum. 

19Hvbmabde Pitor la Jon bunyiv bulv birwqnum, “Ngulv nyi benam mam 
tanamv al dvn yv ma Pwnbog benam mam tanamv al dvn yv, ham nulv atv 
hwwka sutna hogoqya hv Pwnbo gab kvtaqdvn. 

20Hoggab ngulv atv hognvkv kaapa kun hoo tapa kun ham ngulv bemab doola 
ram.” 

21Hoo dookum hoq nyi tulungv bulam ceceq alwb yvtw panum; hoo kokw so 
bulam tolin kunum. Bulv cengnum bulam hog yolu dool bulug aoho laqm-baqm 
dvb pagoq kaapa maanum, hoq aob nyi tulungv hognvkv nyiknum hoqgab 
Pwnboam mwlwngv paqnum. 

22Swrdorxeqb nyi mwpnam nyi ak hoqg vnywngv campy laleq gob nyiknum. 

Mwwjwbo Tulungv Hang Haakam dvb Xumnam 

23Pitor la Jon, bulam tolin daqkalam bulug ajin tulu dookub wkur kunv bulam 
nyub buda tulug gvla nyiixa tulug benam mam bekinnum. 

24Hoo bulv ham tapa tvl bul mwlwngv lokub dookum banv Pwnboam xumnum, 
“Swcw nyodongam, sa-svlongam, hoo hoq uraho doonbo hog tulungam Nyiit 
atwb nyil hoo Twrw tvnbov! 

25No kol ngulug at ab, noqg nyera Debidnvn dvrwqbo yal lvgab goonum, hoo 
mwv benum; “Nyoodo nyi tulungv hog nyitwl hang lengsam dvn, hoo hog 
nyitwl nyiilungv niqtuq doomab ceebio baqsam dvn? 

26Gvda gvtwg lvpw at tulungv atv atam lvpw atwb mvsdvn, hoo nyig wgbo 
tulungv lvkin gob dookuml, At Sw nvla mwwg Kriston Xuqnam mam ceebio 
baqdwn.’ 

27Herod la Pontiyas Pilat jvqtw jaqb nyoodo nyi tulug lvgab hoo Israelwg 
nyiilug noqg Xuqnam ko dvrwqbo Jisun ceebio baqbnv so bopam si dookum 
banv goomin sunum. 

28Bulv lokub dookum banv noqg kolwg otuq hoqgv nyid mvdkub birwl ap 
kunam mam nyidub dookumnum. 

29Hoo sija, At Sw no noqg nyerangam nyi tulungam bos belamnam mam kaatwl 
noqg puiyam haakam alwb mwwgdvl ngulam bedwb jitbv. 

30Noqg alaqngv irab gvdwl mwpto, hoo noqg dvrwqbo ko Jisug eminb 
swrdorxeqb nyikin gvdwl kaakin to.” 

31Hoo hwdlo bulv xumnya yukun, bulug lvkin gob doogw ko kediv hwqdinum. 
Bul mwlwngv Dvrwqbo Yal rooxo tvl Pwnbog puiyam haakam alwb bidunum. 

Hog Mwlwngam Goiyab Lvkin gob Dvnam 

32Ho mwwjwbo nyi tulungv nyiipuq-lyol akin gob nyibnv hang pwkin gob 
mwwnam. Hiyv ak gonkam atwg gumnam, dvrab-pacab pam ngoqgv hvl 
bemanum, hvbmabde bulv akwg ho hog ak doog panyiloqkam hoq hog 
mwlwngam goiyab bebamnum. 

33Hoo ator alwb haakam mwwbnv xuqnam tulungv At Sw Jisug turkur kunam 
puiyam begaql yvnum, hoo Pwnbog anyangv bulug lvgab doonum. 

34Bulug pengko ho hiyv ak gonkam jwwgwbo doomanum. Nam rongo doogbo 
nyi tulungv bulug rongongam twngkwb puqnv hoq puqnam twngkam goiyab 
pvvk ho bwanum. 

35Hvvky tulug dookub bwa jinum; hoo twngkam hiyvn hog hvdwg jidwb 
nyinum hvbkalam nyiip vxiam horpin-horanum. 

36Josapnvn, hvvky Barnabas hvlakam goqnum (hvgdvn hv haakam dvb 
birwqbo akv), mwv Saipras hog Lebi nyi akv, 

37mwwg rongongam twngkwb puqnv, hoo twngkam xuqnam hvvky tulug 
dookub bwa jinum. 

Bon 5 

Ananiyas la Sappira 

1Hvbmabde Ananiyas ngvk hvl eminam nyega akv mwwg nywxw Sappira 
bunyiv gumn ak puqnum. 

2Hvbmabde mwv twngk palgon mwwg nywxwngv cengdwb aptvl, palgon 
xuqnam hvvky tulug dookub bwa jinum. 

3Hvbmabde Pitor mwam benum, “Ananiyas, no hog nyitwl noqg hang uraho 
uiyam haal xaalyob Dvrwqbo Yalam noqg gumnam puql twngk naanam mam 
palgon ap pel no xaalyob bedwn. 

4Noqg gumnam puqma daai yikho noqg gab doonum, hoo puqxo kokw so 
twngkv noqg gab hvraqb doonum. Hvnyiloqkam hoggub nyil noqg hang uraho 
soq sib nyitws mwwnum. No nyiam vm mvvma sulak, hvbmabde Pwnboam no 
vm mvvdo!” 

5Ho Ananiyas mwam soq benam sam tapa daqkalam mwv tabtol ked ho geqp 
kunv siknum. Hoo soq pui sam tapa bo nyi mwlwngv bos soma vrram sonum. 

6Kokw so yaapa tulungv mwwg svmangam tumtwl joolayil svma liiknum. 

7Mood wm swlw duum gob nyiyik kokw so mwwg nywxwngv hog nyinam mam 
mwn cengmab haanum. 

8Hoo Pitor mwnwn benum, “Ngam betamto, soq siitwq i nywxw nyol nunyig 
gumnam puqnam twngk bumpwngv?” Mwn birwqnum, “Vv siitwq.” 

9Hvbmabde Pitor mwnwn benum, “Hog nyitwl nywxw nyol nunyiv At Swg 
Yalam pooka-yirka dvb mwwdwn? Noqg nyolam svma liinbo nyi tulungv sija 
yabg si hvvc paku, bulv namkam joolayil liitab wgtayin!” 

10Ho dara mwn mwnwg haabo lwkw ho geqp kunv siknum, yaapa tulungv 
haabnv mwnwg sil doonam mam kaapa tvl svmangam joolayil mwnwg 
nyegangam svma liik nyubu beyam ho mwnwn liiknum. 

11Hoo dvrwq namlo hog nyi mwlwngv hoo nyi asaq mwlwngv soq sam tapa tvl 
bos soma vrram sonum. 

Hvvky Tulug Swrdorxeq Nyinam 

12Hvvky tulungv nyi tulug pengko ho vigo swrdorxeqb nyimanam mam nyibnv 
yvnum. Hoo bul mwlwngv lokub Solomonwg pupum pamto ho hookumnum. 

13Nyi tulungv bulam paqxo yarol paqs bakam bulv xuqnam tulug lvgab yvba 
dvb hiyvkam hamp mwwpa maanum. 

14Hvbmabde At Swn mwwjw bov nyemv la nyegangv nyiitw mvqlw kunum. 

15Hvvky tulungv nyi vcboam mwpnam mam kaatwl, nyi tulungv nyi vcboam 
lamta hv joolin banv kartaqnan aoho, upiq aoho joop tvl Pitor wpeq yukam 
mwwg yalbobo gojaqkam bulug gv aoho dudaq mvdwb mwwnum. 

16Jerusalem ogum hoq doonbo bopam tulu hoqgv nyi tulungv nyi vcboam la hoo 
sony cenam nyiam baqanum nyi mwlwngam mwp kunum. 

Hvvky Tulungam Mvnyi-mviyanam 

17Ho Nyub Butv la mwwg nyi tulungv la Sadusi tulungv xuqnam tulungam 
ceebiob hang baqbnv bulam nootu dvb hvl hwwbwq kunum. 

18Kokw so bulv xuqnam tulungam nootul nyi nyiisam mam tumk pvtwq uraho 
lwqknum. 

19Hvbmabde hoq aiho At Swg gumtw ak pvtwq viyap pam mvko tvl xuqnam 
tulungam agab boolin banv bulam benum. 

20“Wg dvl xumk nam ura alo daqtwl nyi tulungam soq nit swwg pagoqsam 
bekin ta.” 

21Hvvky tulungv ham tapel ar komc xumk nam urab haabanv tomswr 
swrabnum. Ho nyub but akv la mwwg ajin tulungv Juhudi nyiixa tulu 
mwlwngam lvkin gob goqkum banv Dookum ak doody lalal doodub hvl 
goqnum, ho xuqnam tulungam bulug agaho boa tvk hvl sipai tulungam gaml 
jilwqnum. 

22Hvbmabde saab tulungv pvtwqngam wcwl kaaknamv xuqnam tulungam hiyv 
nvkam pvtwq uraho doodub kaapa kumanum. Hoqgab bulv Dookumb wkur 
kunv puiyam bekinnum. 

23“Ngulv pvtwqngam wc yikho pvtwq nammam talangv twng hvdwb korcup tvl 
doodub kaapanum, rvkybo tulungam viyap haagaho daqdwb kaapanum, 
hvbmabde viyap pam mvkol kaaknamv hiyv nvkam uraho doodwb kaapa 
maanum!” 

24Xumk nammam kaaya bo rvkybo tulug saab akv la nyub buda tulungv soq pui 
sam tapa tvl bulv xuqnam tulungv hoggub nyiknum yu mwwnv hendar kumab 
nyiknum. 

25Hoo nyi ak haabnv bulam benum, “Tagabto! Nulug pvtwq lwqnam nyi tulungv 
xumk nam ura vv daqtwl nyi tulungam tomswr swrdul doode lak.” 

26Ho saab akv mwwg sipai tulungam boolayil xuqnam tulungam nootul bookur 
haag kunum. Hvbsujaqkam bulam nyi tulungv wlw hurkam dvn mwwnv bulv 
bos banv bulam vc apy dvb mvmanum. 

27Kokw so bulug xuqnam tulungam urab boolwq banv bulug Dookum agaho 
daqm tvl, Nyub But akv bulam benum, 

28“Ngulv nulam dwr bitwram bebnv soq nyi ak soqg eminb hiyv nvkam tomswr 
mabwk hvl gaml jitkun, hvbmabde sija nulv kaakat hog nyipa kun! Nulug 
tomswrnam puiyam Jerusalem gvda tvqpwngam wiywq kunv puiyv goopor 
paku, hoo nulv ngulam mwwg sik gab yolu baqtwk hvl bedo!” 

29Pitor la xuqnam tulungv birwqnum, “Ngulv Pwnbog benam mam tadwb nyiky 
dvn nyiig benam mam ma. 



1991 

 

 
Nyishi 

© 2016 Bible society of India. 
 

 
 

 

30Ngulug at ab tulug Pwnbov Jisun nulv daapo aotv dvvcw silo lvgab taqtinl 
mengxo kokw so mwam sik boam turkur dvb purab kunum. 

31Pwnbov mwam turkur dvb purab tukul mwwg lvqbwq taqc ho Nyig wgbo 
bvla Nyedar dardwb doom tvl, Israel nyi tulungam mwwkur gvdkul wkur 
mvtwl bulug nyic nyiangam axia jidwb mwwnum. 

32Hoo ngulv soq pagoq tulu gab hvvkiv, hoo Dvrwqbo Yalam kam hvvkib 
nyidwn, hiyam Pwnbov jipa kun mwam tvjw bo nyi tulungam.” 

33Ho Dookum hoq nyi tulungv bulug soq benam sam tatwl hang lingtwr banv 
bulv xuqnam tulungam mengdwb hvl goor kunum. 

34Hvbmabde bulug pengko hoqgv akin pvvb tomswrbo bvla, nyi mwlwngv 
xikum poqkumnam nyi, Gamaliel ngvk hvl eminam hv Dookum ho daqrab banv 
benum. Mwv xuqnam tulungam Dookum hoqkam agab boolin gvnwk hvl gaml 
jitwl, 

35Dookum mam benum, “Israel nyi tulu, nulv soq nyi tulu sam hog mvta dvn 
ham hengab sula ka. 

36Oyu maadab Tiyodas ngvk hvl nyi ak haabnv mwv atv atam koibo nyivk hvl 
benum, hoo nyiv lwwpy gob mwwg dookub haanum. Hvbmabde kokw so nyiv 
mwam mengknum. Mwwg buu tulungv asaqtwqb nyidwb mvda kalam mwwg 
bvrwq goonam pui pota ngvkam niinkun. 

37Hoq kokwb Galili hoqgv Judas kam mwv nyi nyiminam xiqd moodho haabnv 
mwwg dookub nyi ata go yvgnum. Kokw so nyiv mwam mengknum, hoo mwwg 
buu tulungv asaqtwqb nyiknum. 

38Hoqgab sija soq sib nyigam gab ngo nulam bedwn, nulv bulam hog gokam 
mvmab, bulam hvb kaaya to; soq nyinam wnam si nyi galoq kvnyiloqkam nyiis 
nvco; 

39hvbmabde soq si Pwnbov galoq kvnyiloqkam nulv bulam hoggub nyilakam 
munyiub nyoram. Hvbmabde nulv atv Pwnboam nyob panam hvb nyitayin!” 
Hoq Dookum hoq nyi tulungv Gamaliel tomswrnam mam tanum. 

40Bulv xuqnam tulungam urab goqlwq banv xipwql mvtwl bulam lokkam Jisug 
eminb bik maabwk hvl yvtw patwl bulam toxa kunum. 

41Hvvky tulungv Jisug emin gab hvnyw-har hendwb jigam gab bulv hemp 
pobnv Dookum hoqgv wknum. 

42Aal looxiam bulv xumk nam uraho nyi tulug namho tomswr banv Ywwnbo 
Jisug Tugu puiyam hvraqb bel yvnum. 

Bon 6 

Nyi Kvn go Xuqnam 

1Hoq apoho hwdlo buungv vigo swwrab yin, Gwrik agam goonbo Juhudi tulu 
ngvla Aramaik agam goonbo Juhudi tulug pengko ho sup ak pumin sunum. 
Gwrik agam goonbo tulungv bulug xwwmiam aal looxiam dvs twws hork ho 
kvvmw banv horpinl hormwq gvdwk hvl supnum. 

2Hoqgab xuqnam wyw leq vnyiv buu pvtw twpwngam goqkum banv benum, 
“Ngulv Pwnbo puiyam begaql yvmab nyi tulungam ya dvs twws horkar yvnam 
si alma. 

3Hoqgab, vbw-bor tulu nulug pengko hoqgv Dvrwqbo Yal rooxo bo nyi loqla 
nyijwq-nyegam cengnbo nyi loq kvn go xuqto, hoo ngulv bulam soq bon nyis 
sam nyim dvb jitayin. 

4Ho ngul acam si swgwnam mam la ho Pwnbog puiyam hingxw cwrw gvdwl 
beg gvdwl yvtayin.” 

5Hoqgab nyi pvtwngv xuqnam tulug benam mam jubtin gabtin panhvb 
tvlwqnum; hoqgab bulv mwwjw jaqn bo hoo Dvrwqbo Yal hul rooxo bo Istepen 
nvk hvl benam, nyi ak la Pilip, Prokorus, Nikanor, Timon, Permenas hoo Antiok 
hoqgv Nyob-luusaq hoqgv Juhudi dormo naanbo Nikolausnvn xuqnum. 

6Hoo bulv hoq nyi tulungam xuqnam nyi tulug dookub boa jitwl bulv bulug 
aoho alaqngv idaqtvl swgwnum. 

7Hoqgab Pwnbog puiyv hvraqb goopor yaiyal yuudul doonum. Ho Jerusalemho 
buungv meeg-meeg koi yaiya go goopornum; ho nyubv kam vigo mwwjwnum. 

Istepennvn Nootul Leenam 

8Istepen ngvk hvl, nyi ak, Pwnbov lvqc cimanam mam cinam, ator alwb 
swrdorxeqb nyimanam mam nyi tulug agaho nyil doonum. 

9Hvbmabde nyi jaqgin mwam tamanum. Bulv Sirenwg hoqgv la Alekjendar 
gvda hoqgv tolin kunum Juhudi nyiv. Bulv la ho Silisiya hoqgv la ho Asiya hoqgv 
Juhudi nyiv Istepen lvgab yolu beyaq minsul berabnum. 

10Hvbmabde, Istepen Yal hulv mwam belaqdvb jigam gab bulv mwam beya 
nyomanum. 

11Hoqgab bulv nyi ata go kam jitwl bemnum, “Ngulv mwam Mojes la Pwnboam 
bepaq-taiyaql benam mam tatwn!” 

12Soq sib bebnv, bulv nyi tulungam la ho nyiixangam la pvvb tomswr boam 
hang biluql apnum. Bulv Istepen dookub haabnv mwam nootul leenv Dookumb 
bool wgnum. 

13Ho bulv nyi ata go mwwg pagoqkam xaalyob suptvl bem dvb boanum. Bulv 
benum, “Soq nyi ak si looxiam ngulug dvrwqbo xumk nammam hoo Mojesg 
Pvvbam ceebio baql bel yvnum. 

14Ho ngulv mwam Najaretwg Jisu xumk nammam sapia tainvk hoo Mojesg 
swwca hoqgv ngulug nyicw-mwcwb nyil wgnam mam mvdar tainvk hvl benam 
mam ngulv tapa kun!” 

15Hoo dookum hoq nyi doonbo tulungv Istepennvn vnyiqkv rogab lalal kaal 
doonum hoo mwwg nyuqm mam ao gumtw akgonwg nyuqm hvb nyidub 
kaapanum. 

Bon 7 

Istepenwg Benam 

1Hoo Nyub but akv Istepennvn toxnum, “Soq beg dvnsi jvqtwngv jaq yv?” 

2Istepen birwqnum, “Vbw-bor tulu hoo ab tulu ngoqg benam sam tagabto! 
Yuunam Pwnbov ngulug at ab wma daab Mesopotamiya ho doodwkho mwwg 
dookub, 

3haabnv mwam benum, “Noqg vbw-bor tulungam la gvdangam apaqpel nam 
ngo gvda kaakin takub wto.’ 

4Hoqgab mwv Kaldiya gvdangam apaqpel Haran gvdaho dootab wnum. Hoo 
mwwg abv sixo kokw so, Pwnbov mwam mwwg sija doodu ko gvdab wnum. 

5Hvbsujaqkam Pwnbov mwam hoq gvda hoqg kedam vcwr gokam mwam at 
gvsu hvl bedwb loqd tuugkam jimanum; hvbmabde Pwnbov mwam jitayinwk 
hvl dingrnum, ho hoq ked hv mwwg gab la mwwg ko hosiq tulu gab dootayinwk 
hvl benum; Pwnbov soq sam dingrnam gob mwv ko akkam dooma daqnum. 

6Soq siilak Pwnbov mwam benamv, “Noqg ko hosiq tulungv nyiig gvda golo 
nyerab bulv swwtayin ho bulam vnyw lwwpy gob mvnyi-mviyal mvl doog 
tayin. 

7Hvbmabde ngo bulug nyera swwgw ko gvda hoq nyiam pw-hwwtayin hvl 
Pwnbov benum, hoo kokwngam bulv hoq gvda hoqgv lengta yukun, hoo ngam 
bulv soq nyook so ngam xumtayin.’ 

8Ho Pwnbov Abrahamnvn pepaql-mux mvnam mam goor minsul daapo dingr 
minsnam hvb mvnam. Hoqgab Abraham mwwg ko Aisaknvn bwwxo kvn aal 
dooxo kokw so mux mvnum; Aisak mwwg Jakubnvn mux mvnum; hoo Jakub 
mwwg ko wyw leq vnyiam mux mvnum, hiyv ngulug ab yuunam gob nyiknum. 

9“Kokw so vbw-bor tulungv Josapnvn hang baqrab banv mwam nyera gob Ijipt 
gvdab puqnum. Hvbsujaqkam Pwnbov mwwg lvgab doobanum. 

10Hoo mwv hog mwlw nyelin dors hoqgv mwam ywwk-gooknum. Ho kokw so 
Josap Ijipt gv lvpw at Paro dookho haaikukam Pwnbov mwam Parog agaho 
mwam jubtin gabtin dvb bem dvb lvqcnum. Hoo Paro Josapnvn mwwg gvdag 
laat saab bvla ho mwwg nam rongongam kaaya bo atwb mvnum. 

11Ho Ijipt gvda hoola Kanaan gvdaho dwr poot jaqg wggam gab, ngulug ab 
tulungv dvs twws vcwr gokam dvd twwdub kaapa maagam gab, kano hvngwr 
hemanam mam hentwram henum. 

12Jakub Ijipt gvdaho dvsv dood yuk hvl puiyam tapa tvl, mwwg ko tulungam, 
ngulug ab tulungam, otuqjaqb kanam nomt nomlul kanamnum. 

13Lwnyi dvb haaikukam Josap mwv atam mwwg vbw-bor tulungam bekinnum, 
ho kokw so Paro Josapg vbw-bor tulungam la mwwg imiq nyiam cengknum. 

14Hoqgab Josap mwwg ab Jakubnvn la imiq dvpar pvrpwngam Ijipt gvdab 
haatwk hvl goqnum. Bulug imiqho nyiv cam kvn leq ang go doonum. 

15Hoqgab Jakub Ijipt gvdab innum. Ijipt gvdaho mwv la ngulug ab tulungv 
siknum. 

16Hoo bulug svmangam sekem gvdab baql kunv Abraham gv twngk jitwl Hamor 
nyob hoqgv rvnam nyubu ho liiknum. 

17“Pwnbov Abrahamnvn dingrwl ap kunam mam niqtuq nyilin sv moodv 
hvvnwq yukam, ngulug nyiv Ijipt hoqgv doon bov jaqt alkunum. 

18Kokw so Josapnvn cengma bo nyiv Ijiptho lvpw atwb swwrabnum. 

19Mwv ngulug nyiam sur bwbnv ngulug ab tulungam nyijab-nyiyap banv 
nyinum. Binin beya banv bulug ko hoiyinam sim dvb nam hoqgv agab joopaql 
mvnum. 

20Soq sib nyil doodu yukho Mojesnvn ko bwwnum. Mwv ko anya alnum. Mwam 
nam hoqgv joopaq maad daab pool borum go soknum. 

21Kokw so mwam nam hoqgv joopaq yukho Paro nyem ko akv mwnwg ko hvb 
sotv kunum. 

22Mwam kokw so nyi tulug nyijwq-nyegam mwlwngam tomswr kunum, hoo 
kokw so bek-nyik mwlwho mwv nyi koi ko gob nyiknum. 

23“Kokw so Mojes vnyw campy yukho mwv mwwg Israel vbw-bor tulungam 
hoggub nyigdvn ham gaql kaadwb mwwnum. 

24Hoqgab Israel nyi akwn Ijipt nyi ak mvnyi-mviyanam mam kaapanum, hoo 
mwv hoq Ijipt nyi akam mwlwq banv mvnum. 

25Mwv mwwgamv mwwg at nyi torab pv cengd nvpv mwwnum, Pwnbov 
mwwg lvgab bulam boolin tayin, hvbmabde bulv ham cengd nvpv mwwnum, 
hvbmabde bulv ham cengmanum. 

26Aal loogwn so mwv Israel nyi vnyi go yolu pamin sunam mam kaapa tvl hoo 
mwv vnyiam swrso dvb bijtvs mwwnv benum, “Vnyiv, taiya to, nunyiv vbw-
borwb nyitwl hoggub nyil yolu dumin sudwn?’ 

27Hvbmabde yolu dunbo akv Mojesnvn tuuxa tvl benum, “Nam hiyv ngulug 
aoso saab swwl ngulug yolungam pw-hwwtwk hvl benbov? 

28No moily Ijipt nyi akam mengnam hvbkalam ngamkam mengdwb mwwdwn?’ 

29Ham Mojes tapa tvl Ijipt gvda hoqgv keknv Midian gvdaho doorab kunum. 
Hoo mwv nyega ko vnyig dooknum. 

30“Vnyw campy go wxo kokw so ao gumtwngv ak Mojesnvn Sinai yorn deexa-
rara ogumho svvn puum golo wm moilib gul kaakinum. 

31Mojes ham kaapa tvl lomnum, hoo svvn ogumb wnwql hindib kvvdy taab 
haanum. Hvbmabde mwv At Swg agam mam tapanum. 

32“Ngo noqg at ab tulug Pwnbov, Abraham gv gvla Aisak ho Jakubg Pwnbov.’ 
Mojes boskunv tvmdwr hwqbnv kaad bvkam hampeq mwwpa maanum. 

33Ho At Sw mwam benum, “Noqg luxuqham pipaqto, hoggab noqg daqg dvk 
kedhv dvrwqbo kediv. 

34Ngo jvqtw jaqb Ijipt boloq ngoqg nyi doonbo nyi tulug hentwr henam mam, 
hoo nyelin-dorswb nyinam mam, hoo bulam mvnyi-mviyanam mam kaatkun. 
Hoo ngo bulug siginam mam tatkun, hoqgab ngo bulam ywwt ywwtab ipoqyin 
sija no haato, ngo nam Ijipt gvdab kanam tayin.’ 

35“Mojes Israel nyi tulug haqpaq kunam akv. Bulv benum, “Nam hiyv ngulug 
aoso saab swwl ngulug yolungam pw-hwwtwk hvl benbov?’ Mwv lak Pwnbov 
ngulug gab kanam kunam gora abv, ho nyedar bov, mwam svvn puum golo wm 
gudul dookho ao gumtwngv kaakinum. 

36Mwv nyi tulungam Ijipt gvda hoqgv swrdorxeqb deedy luuxib nyil boolinum, 
Ijipt gvdaho Swlw bo sa-svlo ho swrdorxeq gob nyibnv deexa-rara ho vnyw 
campigo nyimanam mam nyil kaakin banv yvgnum. 

37Mojes Israel nyi tulungam Pwnbov ngam kanamnam hvbkalam, nulgab 
nyiqry kaanbo nyi ak, nulug atwg nyi tulug pengko hoqgv kanam tayin hvl 
bekinnum! 

38Mwv lak Israel nyi tulug lvgab deexa-rara Dookum bo ngulug at ab tulug lvgab 
doobanum, hoo Sinai yornho mwam kaakin bo ao gumtw lvgab yvbanum; 
hoqgv mwv Pwnbov galoqkv nwrba cwtam namgub sima bo swwg puiyam 
gamt tolinl ngulam jisiqnum. 

39“Hvbmabde ngulug at ab tulungv mwwg benam mam tamanum, bulv mwam 
tuupaqnum, hoo Ijipt gvdab wkur kunyiloq al dukde mwwnum. 

40Hoqgab bulv Aaronnvn benum, “Ngul gab pwnbo loq ngulug agab wco mvdwb 
mvtwb. Ngulam Ijipt hoqgv boolinbo Mojes hog nyis nuknvbadw ham ngulv 
cengkma.’ 

41Hoo bulv svv hvvb ko ak hoq moodho murty mvnum, hoo murtiam pwr jinum 
hoo bulug alaqho mvnam tulu ham hwnyir-hvmarl nyidu gvdo. 

42Hvbmabde Pwnbov bulug dook hoqgv wleq kunum, hoo bulam doonyi aog 
takar tulungam xumdvb jiknum, soq pagoqkam nyiqry benbo tulug potalo 
xeqpwl apnam hvbkalam: “Israel nyi tulu vnyw campigo nulug, deexa-rara alo 
svb svv pal ui panamv ngoqgab nulv ui pamanum. 

43Nulv Molekig pwnbog tombungam sulak jool yvgnum, hoo nulv nulug Repan 
pwnbog takar murtiam sulak, jool yvgnum; hoq guss tulu ham nulv atv xumd 
beslak pwsnum. Hoqgab ngo nulam Bebilonwg lvvgwb wmtayin.’ 

44“Ngulug ab tulungv deexa-rara ho Pwnbog tombungam doognum. Soq tombu 
sam Pwnbov Mojesnvn mvtwk hvl bebnv kaakinum hvbkalam Mojes tombu 
hoq jemmam mvnum. 

45Kokw so ngulug ab tulungv tombungam bulug ab tulug alaq hoqgv nvvsiq 
kunum. Bulv ham baqtwl Josuag lvgab wbanum. Pwnbov bulug kaaga hoqgv 
bulv kaadwb ruqxanam nyob luusaqg gvdangam naareq yuk hoqgv Debidg 
swwnam gob doonum. 

46Mwv Pwnbog anyangam kaapal swwnum, hoo mwv Pwnboam Jakubg Pwnbo 
gab namloq ak mvdwb jit bvk hvl konum. 

47Hvbmabde Solomon ya mwwg gab nam ak mvnum. 

48“Nyiqry kaanbog benam hvb, mwlwngam koi yaanbo Pwnbov nyi tulug 
alaqngv mvnam namho dooma dvn, 

49“Ao gvdangv noqg dootamv, hvl At Sw bedwn, hoo swcw si ngoqg lvpia 
datamv. No ngoqgab hoggub nyinbo nammv mvtayin? Ngoqg doonu ko nyookv 
hogloq ho? 

50Ngo atwg alaqngv soq mwlwsam mvma namyv?’ 

51“Lwwpo xwqda bo nyiilu nul, hang vdw bo hoo nyuru ruutar bo, nulv lwxiam 
Dvrwq Yalam ceqpaq dvn. Nulug ab tulug nyinam hvb, nulv kam nyinum. 

52Nulug ab tulungv nyiqry benbo tulungam mvnyi-mviya maanam ak doon 
mviyv? Kol otuqho Dvrwqbo Nyera haadynam pui bepa jinbo, Pwnbog 
gumtwngam bulv mengnum, hoo mwam puql mengnukun. 

53Nulv lak Pwnbog pvvbam ao gumtw alaq galoqkv jipoqnam mam nvvrwqbo 
jaqkv, hvb sutwl ham nulv tamanum.” 

Istepennvn Wlw Hurxnam 

54Dookum nyi torab pv Istepen benam mam tatwl, bulv vcjaqb hang lengb nv 
bulug exiam kot-rwqrwq nyianv hang lengnum. 

55Hvbmabde Istepen Dvrwqbo Yal rooxol ao lvpwngam koodunum hoo mwv 
Pwnbog yuunam mam la Pwnbog lvqbwq alaq taqctv Jisun daqnam mam 
kaapanum. 

56Mwv benum, “Kaato, ngo ao lvpwngam kuqko dvb kaapa do, ho Nyia Kov 
Pwnbog lvqbwq alaq taqctv daqnam mam kaapa do!” 

57Dookum nyi torab pv bulug nyurungam alaqkv piitum tvl lvkin gob vcjaqb 
sogoqnum. Bulv nyiory jaqb mwwg dookub hookumnum. 

58Hoo mwam bopam hoqkv ruqlinum hoo mwam wlw hurnum. Hoo hvvky 
torab pv bulug vjam yaapa akwg Soulvk hvl emin nyi akam kaayal daqg mvdwb 
jinum. 

59Bulv Istepennvn wlw hurdu dvkho mwv Atwn sogoqnv benum, “At Sw Jisu, 
ngoqg yalam nvvrwq tuku.” 

60Mwv kumbw tvl ho vc alwb sogoqnv benum, “At Sw!” soq bulug nyic nyinam 
kwly daqma bvka hvl sam bejo ywknv mwv siknum. 

Bon 8 

1Hoo Soul Istepennvn mengnam mam loor jinum. 

Soul Dvrwq Namlongam Mvnyi-mviyanum 

Hoq aal jaq hoqgv Jerusalemho doonbo dvrwq namlo hoqg nyi tulungam 
mvnyi-mviyal mvl nyelin dorsam ceceq jaqb hengrab kunum. Hvvky tulungam 
bepa maab, mwwjwbo mwlwngam cwrsaq-bvraq twqb Judiya gvdaho la 
Samariya gvdab ruqpin ruqra kunum. 

2Mwwjw albo nyi tulu gon Istepennvn svma liiknum. Bulv Istepen gab ceceq 
jaqb nyiqs tanap dil mwwdwqnum. 

3Hvbmabde Soul nam nvmxib wbnv dvrwq namlo hoq mwwjwbo nyi tulungam, 
nyem ge nyega ge bul mwlwngam nam hoqgam seelin banv pvtwq lwqnum. 

Samariya Gvdaho Tugu Puiyam Tapanum 

4Cwrsaq twqb ruqknam mwwjwbo tulungv bulug wk mwlwho Tugu Puiyam 
bekar yvnum. 

5Pilip Samariya bopam wbnv nyi tulungam Ywwn bog puiyam betamnum. 

6Hoo nyi tulungv Pilip benam mam hindy jaqb tagab lalal tanum. Bul mwlwngv 
mwwg benam mam tagab lalal tanum, mwwg swrdorxeqb nyinam mam 
kaanum. 

7Sony cenam nyi tulug hoqgv sonyiv vc alwb sogoql lengknum, hoo lviya 
laqyabo, lvca bo nyiam vigo mwp jiknum. 

8Hoqgab Samariya gvda hoqg nyi tulungv vcjaqb hemp ponum. 

9Samariya bopamho Simonvk hvl benam nyi ak hv, apo go mwv dvab naabnv 
nyi tulungam lomdwb mvnum. Mwv atam nyi koi ab bokum mvk hvl besnum. 

10Bopam hoq akam-anyo nyi vxiv mwwg benam mam hindy jaqb todunum. 
Bulv benum, “Mwwg ator hv Pwnbog ator go benam, “At ator koibo,” bulv 
benum. 

11Bulam dvab naabnv kaakin banv mwv oyu jaqgo swrdorxeq gob nyi tulungam 
mwwmnum. 

12Hvbmabde bulv Pilip Pwnbog lvpwg Tugu Puiyam tatwl Jisu Kristog eminam 
mwwjwnum, hoo nyem ge nyega ge bulv baptijum naanum. 

13Simon mwv atv kokw so mwwjw kunv baptijum naaxo kokw so mwv Pilipnvn 
svqtin banv mwwg lvgab doomin gvnum, hoo swrdorxeqb la nyimanam 
nyinam mam kaatwl mwv lomnum. 

14Kokw so Jerusalemho doonbo xuqnam nyi tulungv Samariya nyi tulungv 
Pwnbog agam mam tapa tvl mwwjw pak hvl tapa tvl bulv Pitor nvla Jonnvn 
bulug doodub kanamnum. 

15Bulv wc kunv mwwjwbo nyi tulu gab bulam Dvrwqbo yalam kaapa mvdwb 
xumnum. 

16Hoggab Dvrwqbo Yalv ho godab mwwjwbo nyi tulug aoho ipoq maadanum, 
hvbmabde bulam At Sw Jisug eminb baptijum jitwqnum. 

17Ho Pitor la Jon bunyiv bulug aoho alaqngv idaq banv xumj yukam bulv 
Dvrwqbo yalam kaapanum. 

18Bulug aoho xuqnam tulungv alaq idaql bulam yalam jinam mam Simon 
kaapanum. Hoqgab mwv Pitor nvla Jonnvn twngk jitwl 

19benum, “Soq ator sam ngamkam jitbv, ho ngokam nyi tulug aoho idaql swgw 
yikam bulam Dvrwqbo Yalam kaapa mvdwb jito.” 

20Hvbmabde Pitor mwam birwqnum, “No noqg twngkam ui ig gvn, hoggab no 
Pwnbog jinyinam mam twngkv rvn dvn hvl mwwdo i! 

21No ngulug lvgab hog nyimin wmin gvdwb nyima, hoggab Pwnbog kaagaho 
noqg hangv alma. 

22Mwwkurto hoq hvk mwwc mwwyangam At Swn apaq tvbwk hvl xumto ho 
mwam apaq jik dvb. 

23Ngo nam kaanamv no mwwc-saqya hang baqdo, hoo aob no nyic nyia nyiib 
nyibnv nyic nyiag nyumwb swwl doodo.” 

24Simon Pitor nvla Jonnvn benum, “Anya mwwpa gvdwl At Sw ngoqgab xumtab 
ho nunyig benam mwlwngam nyim mvma dvb jito.” 

25Bulv bes mwlwngam la Pwnbog puiyam bexo kokw so Pitor la Jon Jerusalemb 
wkur kunum. Ho bulv lamta wi yikho Samariya nampam tuluho Tugu Puiyam 
betamnum. 

Pilip la Itiopiya Saab 

26At Swg ao gumtw ak Pilipnvn benum, “No mwx-mvaql Jerusalem hoqgv ako 
daiya Gajab inbo lamtab wn.” Soq diixa-rara nyookv. 

27Kokw so Pilip mwx-mvaq layil wknv Itiopiya nyiipium bo ak mwwg nammwb 
wdul doon boam kaapanum. Mwv saab koi akgob nyinum. Mwv vi-koory gumn 
noosungam kaaya banv doonum. Mwv Itiopiya gvda hoqg dookum ho saab 
akub nyinum. Mwv Jerusalemb Pwnboam xumtab wpekul mwwg nammwb 
ceriotwb wkur kunum. 

28Mwv ceriot aoho wjo ywwtwl nyiqry kaanbo Aijayag potangam pooril wnum. 

29Kokw so Dvrwqbo Yalv Pilipnvn benum, “Toloq ceriot dookub wno.” 

30Pilip wnwq banv mwam nyiqry kaanbo Aijayag potangam poory ridul wnam 
mam tapanum. Ho Pilip mwam toxnum, “Noqg poory gvdwn ham no cengs i?” 

31Hoo saab akv birwqnum, “Nyiv ngam bekin maabloqkam ngo sam hoggub nyil 
cengtayin?” Hoo mwv Pilipnvn ceriot aob cao tvk hvl benum. Pilip cao banv 
mwwg lvgab doobanum. 

32Saab ak hoqg pota pooril wnamv soq tulu si, “Mwv padkub bool wgnam sviya 
hvb nyiknum; Mwv sviya ko akgon vmmam reqxaq yukam sogoq maanbo sviya 
hvb nyiknum; mwv agam gambeql vcwr gokam goomanum. 

33Mwam bid kumab mvnyi-mviyal mengnukun. Hiyvkam mwwg ko hosiq 
lengkam benyi kuram, hoggab mwwg swwgam soq gvda soqgv naareq gvnkun.” 

34Saab akv Pilipnvn benum, “Ngam bekin tvb, nyiqry kaanbo aksi hiyvg 
pagoqkam bedwn? Mwv atam bes dvn yv, ma nyi asaqgon beg dvn?” 

35Ho Pilip soq pota poorynam soqgv goorab banv mwam Jisug Tugu Puiyam 
bekinnum. 

36Bulv soq sib gool idul dooikam, bulv iss meeg dook golo wcnum, hoo saab akv 
benum, “Soq si iss ata go doodo; ngo baptijum nangam maadwb hognvkv 
doodwn?” 

37Pilip mwam benum, “No jvqtw jaqb noqg hang mwlwngv mwwjw dvloqkam 
baptijum nangam maadwb hog dooma, naato.” Mwv birwqnum, “Vv, ngo Jisu 
Kriston Pwnbog kov hvl mwwjw dvn.” 

38Hoo saab akv ceriotam xornu tvl, bunyiv, Pilip la saab akv iss urab haabnv 
Pilip mwam baptijum jinum. 

39Bunyiv iss hoqgv agab lengda kalam, Pilipnvn At Swg Yalv bool wleq kunum. 
Saab akv mwam kokw so kaapa kumanum, hvbmabde mwv hemp poknv mwwg 
lamtab wknum. 

40Pilip mwv atam Ajotas ho yvdwb hempa suknum, hoo mwv bopam vxib wbnv 
Sijariyangam wcnam gob Tugu Puiyam bel wnum. 

Bon 9 

Soul Jisun Mwwjwnam 
(Bn 22:6-16; 26:12-18) 

1Soul hoq apo ho godab At Swg buu tulungam hvraqb ceebiob baqbnv 
mengdwb nyilam-nyicam banv nyidunum. Mwv nyub but dookub wbnv 

2hoo mwv Damaskaswg Sinagog tulu hoqgv, hoqho Jisun mwwjwbo nyi 
tulungam, nyem ge nyega ge kaapa baloqkam nootu gvdwl tag lvgab kargab tvl 
leel Jerusalemb boadvb jit bek hvl gaml pota naatab wnum. 

3Mwv Damaskaswb lamta ho wknv, bopam mam wnwq svqtwqb wikukam 
doonyi ao toloqgv doonyi lvlaq huto ak mwam taqg-loosaqb huuyiql 
huulubnum. 

4Kokw so mwv ceriot hoqgv hatib geql kunum, hoo mwv agam yal ak tapanum, 
“Soul, Soul! No hoggub ngam mvnyi-mviya dvn?” 

5Soul toxnum, “At Sw, no hiyv?” Agam yal akv benum, “Ngo noqg mvnyi-
mviyanam Jisu. 

6Hvbmabde gorab tuku, hoo bopam urab haato, hoq kokwngam no hog nvkam 
nyidub nyitayin ham ngo nam bekin tayin.” 

7Kokw so Soulwg lvgab wba bo nyi tulungv hog gokam gombeq maab rodul 
daqnum. Bulv agam yal goonam mam tapa sunum, hvbmabde hiyv nvkam bulv 
kaapa maanum. 

8Kokw so Soul ked hoqgv daqrab kunv mwwg vnyiqngv nyiqbiol kaanum, 
hvbmabde mwv hog vcwr gokam kaapa nyok maanum. Hoqgab bulv mwwg 
alaqngam gvbwtvl Damaskaswb boal haagnum. 

9Hoo mwv aal loum namgob dvma twwma bvla kaapa kumab doonum. 

10Ananiyas ngvk hvl eminam buu ak Damaskas ho doonum. Mwv nyiqry ak 
kaanum, hoqho At Sw mwam benum, “Ananiyas! Mwv birwqnum, At Sw, vv ngo 
doodwn.” 

11At Sw mwam benum, “Gorabto, Dinda bo lamtab wgdvl Judaswg nam alo 
Tarsas hoqgv Soulvk hvl benam nyi akam toxta; mwv xumdul doodo, 

12hoo mwv nyiqry kaanv Ananiyas ngvk hvl benam nyi akv haabnv mwwg aoho 
alaqngv idaql swgw yikam mwv lokta kaapa dukub nyinum.” 

13Ananiyas birwqnum, “At Sw, nyiv vigo ngam soq nyi soq puiyam bekinnum, 
hoo mwv hog nvkam Jerusalem alo noqg nyi tulungam henla kaala maadwb 
hentwr kaanyi dvb mvknum ham ngo tatkun. 

14Hoo sija mwv nyub buda tulu galoqkv gaml pota naalayil nam mwwjwbo nyi 
tulungam nootu taab Damaskaswb haado.” 

15Hvbmabde At Sw mwam benum, “Wno, hoggab mwam ngoqg bonam nyim 
dvb xuqpa kun, ho ngo mwam ngoqg eminam Nyoodo nyi tulug dook hoola 
lvpw at tulug agaho, ho Israel nyi tulungam ngoqg eminam bekin mvdwb 
jitayin. 

16Hoo ngo atv mwam ngoqg emin gab hog hwdgo hentwram hendwb nyitayin 
ham ngo mwam kaakin tayin.” 

17Hoqgab Ananiyas kokw so wknv nam urab haabnv mwwg alaqngv Soulwg 
aoho idaqnum. Mwv benum, “Bor Soul, noqg soqb hoodul doodho lamta alo 
noqg kaapanum At Sw Jisu mwv ngam kanam pan. Mwv noqg vnyiqkam lokta 
kaapa mvdkub, ho Dvrwqbo Yalam kaapa mvdwb hvl ngam kanam pan.” 

18Hoo dara Soulwg vnyiq hoqgv ngui kuxuq hvb nyinbo ak yoqlinum. Soul kokw 
so lokta kaapa kunum. Mwv gorab kunv baptijum naaknum; 

19hoo kokw so mwv dvxo twwxo so mwv ator torab kunum. 

Soul Damaskas ho Tugu Puiyam Bekarnum 

Soul apo go Damaskas ho doonbo buu tulug lvgab doobanum. 

20Mwv Sinagog nammwb haabnv Jisug Puiyam bekin banv benum, “Mwv jvqtw 
jaqb Pwnbo Ko Tuupv.” 

21Mwwg benam mam tapa boa hvnamv benum, “Soq nyi ak sima yv Jerusalem 
alo Jisug eminam bel xumn bo tulungam mengbo nyi akv? Hoo soq pagoq 
goqkin gab mwv nyi tulungam nootul nyub but hwdwg dookub bool wg dvb 
haama nam yv?” 

22Hvbmabde Soulwg bekinamv nyi tulungam meeg yaiya vi yaada go tvjw 
dukub benum, hoo mwv Jisu Ywwnbo akv hvl bid lalal Damaskas ho doonbo 
Juhudi tulungam mwam birwq nyoma dvb benum. 

23Oyu go dooxo kokw so Juhudi tulungv dookumnv Soulnvn mengdwb hvl 
ywrsnum. 

24Hvbmabde bulv hognvkv nyitanum ham Soul cengknum. Hoqgab Soulwg 
nootul mengdwb hvl bulv bopam viyap ho ai tooiyal doonum. 

25Hvbmabde mwwg buu tulungv ai golo mwam poa urahv soolwq tvl bopam 
hoqg wlw sulu uko galo mwam swwcoq banv tvpoqnum. 

Soul Jerusalem Wnum 

26Soul Jerusalemb wbnv mwv buu tulug lvgab yvba dvb mwwnum. Hvbmabde 
bulv mwam buu ngvbo hvl mwwjw maanum, hvbmab bul mwlwngv mwam bos 
sokumnum. 

27Kokw so Barabas mwam svka banv xuqnam tulug dookub mwam boanum. 
Mwv Soul hoggub nyil lamtaho At Sw Jisun kaapanum ham bekinnum, ho At 
Swn mwv hog hvla xeq benum ham hog mwlwngam bulam bidil bekinnum. 
Mwv Soul hoggub nyil haakam alwb Damaskas ho Jisug eminam bekinnum ham 
bul mwlwngam bekinnum. 

28Kokw so Soul bulug lvgab doobanum, hoo Jerusalem mam taqg-loosaqg 
wiywq wxeq banv haakam alwb At Swg eminam bekin banv yvnum. 

29Mwv Gwrik agam goonbo Juhudi nyi tulug lvgab goonum, hoo bulug lvgab 
yolu bvkam bel haqyaq minsnum, hvbmabde bulv mwam mengdwb sur 
bwnum. 

30Kokw so mwwjwbo nyi tulungv ham cengtkul, bulv Soulnvn Sijariyab bool 
banv mwam Tarsaswb kanam tukul wwm kunum. 

31Hoq apoho Judiya, Galili ho Samariya dvrwq namlo hoqg nyi tulungv 
swrsomalob swwl doonum, Dvrwqbo Yalv svka kaagam gab la At Swn bosil 
swwgam gab bulug pvtw ho nyi mwwjwbo nyiv meeg yaiya jaqt yaiyab goorob 
kunum. 

Pitor Lidda bvla Joppab Wnam 

32Pitor gvda mwlwb gaqkar yvbnv, hoo mwv lok Liddaho Pwnboam mwwjwbo 
nyi tulu dookub haanum 

33Hoqho Ainiyas ngvk hvl eminam nyi ak vnyw piin go gorab nyokmab lviya 
laqyal vcil dook bo ak kaapanum. 

34Pitor benum, “Ainiyas, Jisu Kristo nam aldvb mwp paku. Gorab gvdkul noqg 
kartam mam naarabto.” Ho dara Ainiyas gorab kunum. 

35Lidda hoola Saronho doonbo nyi tulungv mwam soq sib nyinam mam kaatwl 
mwwkur kunv At Swn bulv mwwjw kunum. 

36Joppa ho Tabita ngvk hvl eminam nyem mwwjwbo ak doonum. (Gwrikv 
mwnwg eminam Dorkas hvl benum, hvgdvn si “sudum.”) Mwnwg swwnam 

mwlwngam nyis tulungam alwb nyik gab la jwwgw homa nyi tulungam svka 
kaak ho nyipaqnum. 

37Hoq apo ho mwn vc kunv siknum, hoo nyi tulungv mwnwg svmangam 
hwrxaqtvl nam ao dook cwwrwgon ho joopnum. 

38Lidda hoqgv Joppangv aado haajaq maanum, hoqgab buu tulungv Pitornvn 
Lidda ho doodwk hvl tapa tvl bulv mwwg dookub nyi vnyi go kanam banv pui 
bilwqnum, “Vnwq jaqb oyu maab ngulug dookub haato.” 

39Hoqgab Pitor mwx-mvaq banv bulug lvgab wknum. Hwdlo bulug dookho 
mwv wc yukun, mwam nyi tulug dookub aob boocal caagnum. Ho xwwmy 
mwlw jaqkv mwam pumbum tvl, Dorkas sima daqdwkho mwnwg lvlwq 
mvnam mam la kamt vj mvnam mam mwam kaakin banv xabnum. 

40Pitor bul mwlwngam cwwrw hoqgv roolin tvl, mwv kumbw tvl xumnum; 
kokw so mwv svma dook taqcib nywkur banv benum, “Tabita gorab tuku!” Ho 
mwnwg vnyiqngv nyiqbiol piorab kaanv Pitornvn kaapa tvl gorab dooknum. 

41Kokw so Pitor mwnwg alaqngam gagab tvl mwnwn purabnum; mwwjw boam 
la xwwmy tulungam goqkum kunv mwnwn turdkub bulam jiknum. 

42Soq pui si Joppa gvdaho wiywq yukam nyi tulungv vigo At Swn mwwjwnum. 

43Pitor Joppa ho soopin jem mvnbo Simon ngvk hvl benam nyi akwg lvgab oyu 
go doomin gvnum. 

Bon 10 

Korneliyas Pitornvn Goqnam 

1Sijariya ho Korneliyas ngvk hvl eminam, Roman sipai tulug pengko ho “Itali 
Rejiment” ngvk hvl benam pvtw ho kepten saabwb nyi swwnbo nyi ak doonum. 

2Mwv la mwwg imiq dvparv Pwnboam bos sol xuml swwnbo nyib nyil 
swwnum, hoo mwv nyedarbo nyiib nyinum. Mwv jwwgw homabo Juhudi nyi 
tulungam vijaqg svka kaanum, hoo Pwnboam looxiam xumdul mwv doonum. 

3Ariyum golo mood oum duk ditaqho mwv nyiqry ak kaanum. Hoqho mwv 
kvvdy lalal kaanamv Pwnbog ao gumtw ak mwwg dookub haabnv mwam 
“Korneliyas” hvl goqdwb kaapanum. 

4Mwv ao gumtwngam kaapa tvl bos sobanv benum, “Tomswrbo, hognvk go?” 
Ao gumtw akv mwam birwqnum, “Pwnbov noqg swgwnam mam la noqg nyiam 
anya mwwpal svka banv bon nyinam mam mwwpa paku. 

5Hoqgab sija no nyi loq Joppab kanam tvl Simon Pitorvk hvl benam nyi ak ham 
goqmto. 

6Mwv sa-svlo bviywrho doonbo soopin jem mvnbo Simon nvk hvl benam nyi 
akwg namhv nyiinwb doodwn.” 

7Kokw so mwwg lvgab goodu bo ao gumtw akam wleq mvt kul Korneliyas 
mwwg nam hoq nyijobo nyi vnyi go hoo Pwnboam bosil swwnbo mwam kanam 
tvi-tamil mwwjwbo sipai ak goqanum. 

8Mwv bulam hog bvxeq nyiknum ham bidil bekin tvl bulam Joppab kanam 
nvmlwqnum. 

9Loogwn so bulv Joppangam wnwq svqtwqb wdul dooikam, Pitor nam aob 
xumtab doonyi taab yukho caonum. 

10Hoo mwv kano al yukam mwv dvtanum, nyi tulungv dvsam mudul dooyikho, 
Pitor nyiqry ak kaanum. 

11Hoo mwv ao gvdag viyap pam ciqko dvb kaapanum, hoo vj pogam golo cuukiq 
vpiam gagab tvl gvda hatwb tvpoq dvb kaapanum. 

12Hoq pogamho hog luuxy cwr sudum svrv, tvb-tapeq hoo nyook hoqg pvtangv 
doonum. 

13Kokw so mwam agam yal ak bedwb tapanum. “Pitor gorab gvdwl mengdvl 
dvto!” 

14Hvbmabde Pitor benum, “At Sw, hvbjaqma, hoggab ngo lokjijaqkam mubur 
mvcnam hoo kacbo hoolu dvrwq maanbo hengnam mam dvkama.” 

15Agam yalv lokta benum, “Pwnbov dvrwqbov hvl benam mam kac dvk hvl 
bemab.” 

16Soq si luum go nyinum, hoqgv kokw so hoq pogam mam ao gvdab lokta 
nookur banv naaca gvnkun. 

17Pitor mwwg soq nyiqry kaanam sam mwwdar lamab hoggv yu mwwnv 
mwwdul doodu yikho Korneliyaswg kanam nam nyi oumv Pitor dook nammam 
tox xujo banv viyap yabg haaga hv doqdunum. 

18Bulv goqbnv toxnum, “Soq nam so Simon Pitor ngvk hvl benam nyiin ak 
dooma yv?” 

19Pitor hvraqb mwwg nyiqry kaanam ak hv hognvk jaqkv yu mwwl doodunum, 
hvbmabde kokw so Yalv mwam benum, “Tagabto! Nyi oum go nam meegaql 
yidu do. 

20Hoqgab no mwx-mvaql mwum maab bulug lvgab wban, hoggab ngo bulam 
kanam pan.” 

21Kokw so Pitor ipoq kunv nyi tulungam benum, “Ngo sulak nulug meegaqnam 
nyi akv. Hoggab nulv haaiyin?” 

22Bulv mwam birwqnum, “Kepten Saab Korneliyas ngulam kanam pan. Mwv 
Pwnboam xumn bo nyi albov, ho Juhudi nyi tulu mwlwngv xikumnamv; mwam 
Pwnbog gumtw ak mwwg nammwb nam goqa tvl, noqg bes hog nvkvxeq 
doodwn ham bem tvl mwam tatwk hvl benum.” 

23Pitor nyi tulungam nammwb goqa banv aiho doomnum. Loogwn so mwv 
mwx-mvaq banv bulug lvgab wbanum, hoo mwwg lvgab Joppa hoqgv nyi 
mwwjwbo ata go wbanum. 

24Hoo loogwn so mwv Korneliyas la mwwg ajin tulungam lvkin gob goqkum 
banv mwam kaaya yal doodu dvk Sijariya ho wc kunum. 

25Hvbmabde Pitor nam urab haasv twqb nyita kalam, Korneliyas wrwq banv 
mwwg lvpia lwkwho lvpiangam nootu banv xumnum. 

26Hvbmabde Pitor mwam benum, “Daqrab tuk, ngokam nyiv sulak.” 

27Pitor hvraqb Korneliyasnvn goojo ywbnv nam urab haabnv mwv vijaqg nyiv 
hookuml doodwb kaapanum. 

28Mwv bulam benum, “Nulv atv hindy jijaqb cengdwn Juhudi nyiv la nyob 
luusaq nyiv lokub yvbam maadwn hvl Juhudi dormongv bedwn. Hvbmabde 
Pwnbov ngam hiyv nyi gonkam mubur-mvcnamv ho kacbov hvl akukam bema 
bvk hvl kaakin pan. 

29Hoqgab no ngam goqyikam ngo hog bidwq bemab haaiyin. Hoqgab ngo nam 
tox dvn, no ngam hoggab goqdwn?” 

30Korneliyas benum, “Soolo aal loumg otuqho doonyi taab yuk mood oumho 
ngo ngoqg nam ura si xumdul doonum. Cengma golo nyi ak vj kwlwq-kvlaql 
huuda kvlabog kootwl ngoqg haabo ditaqho daqtwl benum, 

31“Korneliyas! Noqg svkal anyab bon albo nyinam mam la noqg swgwnam mam 
tapa do, hoo mwwgabl ap pakun. 

32Joppab nyi kanam tvl Pitor rvk hvl eminam nyi ak ham goqmto. Mwv sa-svlo 
bviywrho doonbo soopin jem mvnbo Simon ngvk hvl benam nyi akwg namhv 
nyiinwb doodwn.” 

33Hoqgab ngo cox alwb nam goqm dvb nyi kanamnum, hoo no anya mwwpal 
haai banyi. Ho sija ngul mwlwngv Pwnbog aga si nam At Sw hog hvla xeq betak 
hvl bilwqpan ham noqg benam mam tadwb ngulv kaaya yal doodwn.” 

Pitorg Benam 

34Pitor goorabnum, “Pwnbov nyi mwlwngam aiyin xid kunyi hvl ngo jvqtw jaqb 
cengpakun. 

35Hvbmabde mwam boswl mwwg kaagaho hognvkv aldvn ham nyil swwnbo 
nyi tulungam Nyoodo nyiib nyis jaqkam mwv xidwn. 

36Nul mwlwngv cengyin do Israel nyi tulu gab mwv swrsomalog Tugu Puiyam 
Jisu Kristo galoqkv tapa mvdwb jinum, hiyv mwlwg At Swb nyidwn. 

37Jon baptijum puiyam betam tamxo kokw so Galili gvda hoqgv nyirab banv 
hoggub nyil Judiya gvda mwlwho hoggub nyinum ham gonam nul mwlwngv 
cengyin sudo. 

38Nulv Najaretwg Jisun Pwnbov hoggub nyil mwam Dvrwqbo Yalam la atoram 
jinum ham cengyin do; Mwv gvda mwlwb wbnv Pwnbov mwwg lvgab doogam 
gab bon alboam nyinum, hoo ui alaqho doon boam mwpnum. 

39Ngulv mwwg nyinam wnam mwlwngam Juhudi nyi tulug gvdaho la 
Jerusalemho kaanbov doodwn. Bulv mwam dvvcw silo lvgab taqtin kunv daapo 
aotv mengnukun. 

40Hvbmabde mwam Pwnbov aal loum deenso siknam hoqgv purab kunum, hoo 
kaakin kunum, 

41hvbmabde nyi mwlwngam kaakin maanum, hvbmab ngulam sijag hvvky 
swwn bo nyi tulu xuqcol apnam aro sam kaakinum. Mwv sipekul turkur yuk 
kokw so ngulv mwwg lvgab dvba twwbanum. 

42Kokw so mwv ngulam Tugu Puiyam, nyi tulungam bekin tak hvl kanam 
nvmlwqnum, ho Pwnbov mwam turl doonbo ge ho sikbog ge pw-hwwtwk hvl 
lvpw abwb mvpa kunwk hvl bekin tvl ngulam benum. 

43Nyiqry benbo mwlwngv mwwg pagoqkam goobnv benum, mwam mwwjwbo 
nyi mwlwngam bulug nyic nyiangam mwwg emin gab apaq jitayin.” 

Nyoodo Nyi Tulungv Dvrwqbo Yalam Kaapanum 

44Pitor raab goodul doodu dvkho, Dvrwqbo Yalv puiyam todul doonbo nyi tulu 
mwlwg aoho ipoqnum. 

45Joppa hoqgv Pitor lvgab haaba nyanbo mwwjwbo Juhudi nyi tulungv Pwnbov 
Nyoodo nyi tulungam Dvrwqbo Yalam jinam mam kaapa tvl bulv lomnyanum. 

46Bulv agam oksub bulam goodwb la Pwnbog yuunam mam paqdwb tapanum. 
Pitor benum. 

47“Soq nyi tulu si ngulv Dvrwqbo Yalam kaapanam hvbkalam bulv kalam kaapa 
paku. Hvnyiloqkam, hiyv nyiv bulam iss ho baptijum nam maadwb bitur 
nyotayin?” 

48Hoqgab mwv bulam Jisu Kristog emin gab baptijum naamdvb benum, kokw 
so bulv mwam loonyi loum gob bulug lvgab doomin gvla bvk hvl benum. 

Bon 11 

Pitor Jerusalem Dvrwq Namlo ho Pui Bekinam 

1Hvvky tulungv la mwwjwbo nyi tulungv Nyoodo nyiingv Pwnbog agam mam 
tapa tvl mwwjw pak hvl Judiya hoq doonbo nyiv tapanum. 

2Pitor Jerusalemb hookur yukam, Nyoodo nyi tulungv pepaql-mux mvdwb 
nyikin pa mwwn bov mwam benum. 

3“No pepaql-mux mvmanam Nyob namlo nyiinwb doobnv bulug lvgab dvba 
peen!” 

4Kokw so Pitor bulam hogbvxeq nyiknum ham hog mwlwngam bekinnum. 

5“Ngo Joppa bopamho xumdul doodwkho nyiqry ak kaanum. Ngo vj pogam golo 
cuukiq vpiam hoqgab tvl ao gvda toloqkv ngoqg dookub tvpoq dvb kaapanum. 

6Ngo kvvdy lalal kaat gvl uraho lvpia lwpybo sudum svrv, gwn-xarnbo, tvb-
tapeq ngvla mooro hoqgv pvtangv doonum. 

7Hoo agam yal ak ngam bedwb ngo tapanum, Pitor gorab gvdwl meng dvl dvto!’ 

8Hvbmabde ngo benum, “At Sw hvbjaq ma! Ngo lokam mubur mvcnam gokam 
ho kacbo dvnam hoolu go ngoqg agam lwqkama! 

9Ao toloqgv lokta agam yalv benum, “Pwnbov dvrwqbov hvl benam mam kac 
dvnwk hvl akukam mwwmab.’ 

10Soq sib akin luum go nyixo kokw so hog mwlwngv lokta ao gvdab siikurl seeca 
gvnkun. 

11Hoqhvb nyidu dvkjaq ho nyi oum go Sijariya hoqgv ngoqg dookub kanamnam 
nyi tulungv ngoqg dooknam ho wc kunum. 

12Yalv ngam bulug lvgab mwum maab wbanvk hvl bekinnum. Soq mwwjwbo 
nyi ax siikam ngoqg lvgab Joppa hoqgv Sijariyab wbanum, hoo ngul mwlwngv 
Korneliyaswg nam urab haaknum. 

13Mwv hoggub nyil ao gumtw ak mwwg nam uraho daqtwl mwam bedwb 
kaapanum ham mwv ngul mwlwngam bekinnum. Joppab nyi kanam tvl Simon 
Pitor rvk hvl benam nyi ak ham goqmto. 

14Mwv nam la noqg imiq nyi mwlwngv hoggub nyil ywwtayin hoq pagoqkam 
gootayin! 

15Hoo ngo goorab yukam Dvrwqbo Yalv bulug aoho ngulam otuqho nyinam 
hvbkalam ipoqnum. 

16Hoo At Sw hog hvla xeq benum ham ngo mwwpa kunum, Jon iss lvgab 
baptijum jinum, hvbmabde nulam Dvrwqbo Yal lvgab baptijum jitayin! 

17Sija jvqtw jaqb kaadar looda dvb Pwnbov Nyoodo nyi tulungam kam ngulv At 
Sw Jisu Kriston mwwjw yukho, ngulam jinam akinam bulamkam jipa kun! 
Hvnyiloqkam, ngo hiyv, Pwnbog nyitanam mam bitur deenbo nyiv?” 

18Bulv soq benam sam tatkul benyi-beyal benam mam bengo tukul apaq 
kunum, hoo Pwnboam paqbnv bulv benum, “Pwnbov nyoodo nyi tulungam 
kam mwwkur mvdwb mood jitwl bulam swwgam jipa kunyi!” 

Antiok Dvrwq Namlo ho 

19Istepennvn mengxo kokw so mwwjwbo nyi tulungam mvnyi-mviyal mvgam 
gab bulv cwrsaq-bvraq twqb nyinya kunum, tuugin Poinisiyab, tuugin 
Saipraswb hoo Antiok wbnv Juhudi nyi tulu arongam puiyam bekinnum. 

20Hvbmabde mwwjwbo nyi tulu gon, Saipras hoqgv la Siren hoqgv Antiok wbnv 
Nyoodo nyi tulungam kam bulam At Sw Jisug Tugu puiyam bekinnum. 

21At Swg atorv bulug lvgab doobanum, hoqgab nyiv vijaqg mwwkur laikul At 
Swn mwwjw kunv mwwg dookub hookurnum. 

22Soq pui sam Jerusalemho doonbo mwwjwbo nyi tulungv tapanum, hoqgab 
bulv dvrwq namlo hoqgv Barnabasnvn Antiokwb kanamnum. 

23Mwv wc kunv Pwnbov nyi tulungam hog hwdgo anyal lvqc kunum ham kaapa 
tvl mwv hemp albanv bul mwlwngam hindy jijaqb mwwjw gvdwl dootwk hvl 
biywr-bebamnum, hoo jvqtw jaqb At Swn mwwjw gvdwl atwg hang uralo aptvk 
hvl tomswrnum. 

24Barnabas nyi albo nyiib nyinum, mwv Dvrwqbo Yal rooxonum, hoo mwwjw 
jwwtw twiya bo nyiib nyinum. Nyiv vijaqg At Swn mwwjw kunum. 

25Hoqg kokw so Barnbas Tarsas bopamb Soulnvn meekar taab wnum. 

26Mwv Soulnvn meepa kunv mwam Antiokwb bool wgnum. Kokw so bunyiv 
dvrwq namlo hoqgv nyi tulungam vnyw nywpw go nyi acam camt algo tomswr 
banv dooba sunum. Ho Antiok ho buu tulungam otuqjaqb Kristan hvl goqt 
goqlwl goqconum. 

27Hoq apo ditaqho Jerusalem hoqgv nyiqry benbo acam go Antiokwb innum. 

28Bulug pengko hoqgv Agabusek hvl eminam ak hv yalwg ator lvgab daqrab 
banv gvda gvt hoo dwr poot jaqg wta yik hvl bekinnum. (Hoq apo ho Klodiyas 
Lvpw abwb swwnum.) 

29Buu tulungv Judiya hoq doonbo mwwjwbo nyi tulungam svka dvb hvl 
hwwbwqnum. Bulv nyi akinv hog hwdgo jidwb nyiyinum hwdgo vx-cwrv jidwb 
hvl goor minsnum. 

30Bulv sam bekjaqb hvraqb nyiknum; kokw so bulv twngkam Barnabas gvla 
Soulwg alaqb Judiya ho doonbo nyi tulu dvrwq namlo hoq nyi axa tulug alaqb 
jim dvb jilwqnum. 

Bon 12 

Vigo Nyob-nyet Panam 

1Herod Lvpw abwb hoq apo ho swwtwl dvrwq namlo hoq mwwjwbo nyi 
tulungam mvnyi-mviyal mvrabnum. 

2Mwv Jonwg bor Jemsnvn lyoqr orioq lvgab mengnum. 

3Mwwg soq sib nyinam mam Juhudi nyi tulungv mwam alwb nyipa hvl bulug 
hangho xumnam mam kaatwl mwv ceceq yaab nyirabnum hoqgab mwv 
Pitornvn nootul mengnum. (Soq si opap ciqlwq maanam wtw Durum dvk 
moodho nyinum.) 

4Pitornvn nootu banv mwam pvtwq hv lwqtwl sipai vpy gogaqb tompy gob 
rvkil daqg mvdwb bulug alaqho gvqlwqnum. Herod Nyedarko Durum dvxo 
kokw so mwam nyi tulug agaho boolin gvdwl mwwg yolungam meeka dvb 
mwwnum. 

5Hoqgab Pitornvn pvtwq lwqnum, hvbmabde dvrwq namlo ho mwwjwbo nyi 
tulungv mwwg gab xabl ril Pwnboam swgw gwwdul doonum. 

Pitor Pvtwq Hoqgv Lengknam 

6Pitornvn pvtwq hoqgv Herod Juhudi nyi tulug agab boolin tadwk aalwg aiho 
Pitornvn rvkil daqg bo Sipai vnyig pengko ho yubdul doonum. Ho Pitornvn tag 
soonyig korcup tvl tag soonyiam rvkil daqgbo Sipai vnyig alaqho tuurgon 
soosaq sub gagab tvl daqgnum; hoo pvtwq haaga viyapho rvky bongv hvraqb 
rvkil daqnum. 

7Cengma paq golo At Swg gumtw ak hoq ditaqho daqanum, hoo bulug dook 
cwwrwngv hutonum. Kokw so ao gumtwngv Pitorg gorbwngam nwwdin banv 
mwam muul benum, “Coxub gorabtuk!” Ho dara mwwg alaq hoqgv tagv yusuq-
yuraql yuuxia kunum. 

8Hoo ao gumtwngv mwam benum, “Noqg pusam la samtaqnan tulu ham mwx-
mvaqto.” Pitor hoqhvb nyixo kokw so ao gumtwngv mwam benum, noqg 
kamtam kootwl no ngoqg lvgab wmin gvto. 

9Hoo Pitor mwwg lvgab pvtwq ura hoqgv lengbanum. Hvbsujaqkam mwv hoq 
nyinam ham jvqtw jaqb nyima nago, hvbmabde nyiqry ak kaadnag mwwnum. 

10Bunyiv otuqjaqb rvkil daqnbo sipaiyam wleq sugyuku, hoqgv tomnyi deenam 
wleq sugyuku, ho kokw jaqb bopam haaga hoq yoqdwr viyap pam wc kunum. 
Hoqgv viyapv atv atv bunyi gab kuqko sunum, hoo bunyiv agab lengknum. 



2010 

 

 
Nyishi 

© 2016 Bible society of India. 
 

 
 

 

Bunyi vly golo wc yukam, cengma lvpab ao gumtw akv Pitornvn apaqpel 
wleqnum. 

11Kokw so Pitor hog bvxeq nyiknum ham mwwdil hendar kunv benum, “Ngo 
sija cengpaku, soq si jvqtwjaq goknyi At Sw ngoqgab mwwg gumtwngam 
kanam tukul ngam Herod alaq hoqkam naalin paku, ho Juhudi nyi tulug ngam 
mengta-puqtanam hoqgv ywwt ywwpa ku.” 

12Mwwg gab mood almanam mam hencin peel, mwv Jon Markwg ann Meerig 
nammwb wnum. Nyiv vijaqg hoq namho hookum banv Pitor gab xumdul 
doodunum. 

13Pitor nam haagag viyap pam cedin yukam Roda ngvk hvl eminam nyem ko 
paqn akv kaatab lingrwqnum. 

14Roda Pitor agam goonam mam tacin tvl hemp poknv viyap gokam ciqko maab 
nam urab xara banv Pitor loog vv daqdwk hvl bulam bekinnum. 

15Bulv mwam benum, “Roda, no rugaqdo! Hvbmabde mwn hvraqb bulam jvqtw 
jaqb daqdwk hvl benum. Kokw so bulv birwqnum, “Hoqhv mwwg yalv suco.” 

16Hoqhvb nyil doodu dvkho Pitor hvraqb viyap pam padin dindul doonum. 
Kokw so bulv viyap pam mvkol kaanv Pitornvn kaapa tvl bulv lomnum. 

17Ho Pitor alaqngv mutur banv bulam goomab ody maab dootwk hvl benum, 
ho kokw so At Sw hoggub nyil mwam pvtwq hoqgv boolin kunum ham bulam 
bekinnum. “Soq pui sam Jems nvla mwwjwbo vbw-bor tulu mwlwngam 
bekinnum.” Ho mwv hvl bepel bulam apaqpel nampam pamsaq golo wleq 
kunum. 

18Ar huto yukho rvkybo tulungv Pitor hoggub nyin kun yu bulug pengko ho hur-
marab gob nyinum. 

19Hoqgab Herod Pitornvn meekar mvdwb gaml jinum, hvbmabde bulv mwam 
meepa nyok maanum. Hoqgab mwv rvkybo tulungam hwwtinl bulam mengta 
hvl gaml jinum. Soq kokw so Herod Judiyab ibnv apo go Sijariya ho doonum. 

Herodg Sinam 

20Herod Taiyar gvla Sidonwg nyi tulungam hang lingtwr banv doonum; hoqgab 
bulug pengko hoqgv nyi pvtw go Herodg dookub wnum. Otuqjaqb bulv lvpw at 
nammam kaaya bo Blastaswn bulug nyemaqb twqconum. Hoq kokw so bulv 
Herodg dookub haanya banv mwam swrsomalob swwla juk hvl mwam benum, 
hoqgab bulv lvpw atwg gvda hoqgv dvsam baqal dvnum. 

21Xuql apnam aal golo Herod mwwg lvpw vjam kootwl mwwg lvpw atwg 
dootam ho dootwl mwv nyi tulungam benum. 

22“Soq nyi si nyi goonam hvb gooma, hvbmabde pwnbog goonam hvb goodo!” 
hvl nyi tulungv mwam benum. 

23Ho dara At Swg ao gumtwngv Herodnvn xitabnum, hoggab mwv Pwnboam 
ximanum. Kokw so mwam tadorv piixin dvgam gab mwv siknum. 

24Pwnbog agam mam hvraqb nyiv vigo mwwjw kunum, hoo nyi mvqlw yaiyab 
nyiknum, 

25Hoo Barnabas la Soul bunyig bonam nyinya peekul Jerusalem hoqgv Jon 
Marknvn boolayil wkur kunum. 

Bon 13 

Barnabas nvla Soulnvn Xuqbnv Kanam Nvmlwqnum 

1Antiok dvrwq namlo ho nyi tulug pengko ho tuugin nyiqry benbo tulungv hoo 
tuugin tomswrbo nyi tulungv doonum; Barnabas, Simon (kaiya bo hvnam hv) 
Siren hoqgv Lukiyas, Lvpw Herodg sokamnam Manayin hoo Soul. 

2Bulv At Swn paqbnv dery reebanv doodwkho, Dvrwqbo Yalv bulam benum, 
“Barnabas nvla Soulnvn ngoqgab xuqbwql xuqlinto, ngo bulam nyim dvb 
goqnam bonam nyim tayin.” 

3Bulv dvmab vrr banv xumnum, ho bulug aoho bulv alaq idaql xumtwl bulam 
kanam tvl wnum. 

Saipraswb Barnabas la Soul Wnam 

4Barnabas la Soul Dvrwqbo Yalam kanam kotwl Seleyusiyab hoqgv bulv 
Saipras diipwb wnum. 

5Kokw so bulv Salamisam wc yukam bulv ho Pwnbog agam mam Juhudi tulug 
Sinagog namho betamnum. Bulv Jon Marknvn bulug bon nyikho svka kodwb 
hvl bulug lvgab bool yvgnum. 

6Bulv diip tuurgon hoqgv tuurgonwg Papas bopam nagub wnum; hoqho bulv 
nyiqry kaanbo nyioky nyub Bar Jisu ngvk hvl eminam nyi ak kaapanum. Hoq 
nyi ak hv ngo nyiqry kaanbovk hvl atam besnum. 

7Bulv hoq diip hoqg laat saab Sergiyas Pouloswg ajinb nyinum, ho mwv nyebia 
sora pwbw albo nyiib nyinum. Laat saab akv mwv Pwnbog agam mam tvnw 
layil Barnabasnvn la Soulnvn mwwg ogumb goqanum. 

8Hvbmabde nyioky hiqnbo Elimas (Gwrik agamb benam) bulam haam dvb 
benam mam tamanum; mwv Laat saab akam Pwnbog agam mam mwwjw 
mvma dvb mwwnv alwb nyikanum. 

9Hoq apo ho Poul hvl benam Soul nyioky hiqnbo akam kaagab lalal ho 

10hoo benum, “No uiyig kongv! No lak albo luucw-luutam ceebio baqnbov. No 
hog mwlw almab gwwly nyinanam doogbov, hoo lwxiam At Swg jvqtwngam vm 
yaab mvvkub dvn! 

11Noqg aoho sija At Swg alaqngv idaqtayin, hoo no nyiqca tayin hoo mood gob 
no doonyiam kaanyi kuram.” Ho dara Elimas mwwg vnyiqngv kaapa kuma dvb 
kaaya bo hog haapam hvb nyinbo ak mwwg vnyiqngam juqcw dvb hempanum. 
Ho mwv nyiqca tukul meekar banv mwam alaqkam gvbwl bool wg kodwb 
mwwnv mwv nyi hubkarnum. 

12Laat saab akv hoqhvb nyinam mam kaapa tvl mwwjwnum; ho At Swg 
pagoqkam tomswrnam mam tatwl mwv lomnum. 

Poul Pisidiyag Antiokho Wnam 

13Poul la mwwg ajin tulungv Papos hoqgv Pampiliya gvdag Pargab swpwb 
rabnum; hvbmabde Jon Mark bulam apaqpel mwv Jerusalemb wkur kunum. 

14Bulv Parga hoqgv hvraqb wknv Pisidiya gvdag Antiok ho wc kunum. Bulv 
Doonu dvk aalho Sinagog nam urab haabnv doonum. 

15Mojesg pvvbam hoo nyiqry benbo tulug xeqpwl apnam potangam poory-rixo 
kokw so Sinagog hoqg tomswrbo nyi tulungv Poulwn la Barnabasnvn nyi 
kanam tvl bemnum, “Vbw-bor tulu, nyi tulungam biywr-bebam sanamv doop 
nyiloqkam beto.” 

16Poul daqrab banv mwwg alaqngv meiyab banv berabnum. “Pwnboam xumn 
bo ngoqg Israel nyi tulu, hoo Nyoodo nyi tulu, ngoqg benam sam tagabto! 

17Soq Israel nyi tulug Pwnbov kol ngulug at ab tulug xuqnamv, hoo bulv nyoodo 
nyiib nyil Ijipt gvdaho doosbakam bulam nyob poot jaqb nyil swwmnum. 
Pwnbov bulam Ijipt gvda hoqgv mwwg ator hinc-kvvc lamanam lvgab boolin 
kunum. 

18Hoo vnyw campigo mwv bulug nyinam wnam mam deexa-rara ho cwqnum. 

19Nyob luuxy kvn go Kanaan gvda hoqkam ruqxa tvl mwwg nyi tulungam hoq 
gvdag atwb swwmnum. 

20Vnyw lwwpy gola camg go bulam swwmnum. “Soq kokw so mwv bulam 
nyegam belaqboam jitwl, nyiqry benbo Samuyel mood nagub doomnum. 

21Kokw so bulv lvpw at loqk hvl konum, Pwnbov bulam Benjaminwg dvpar 
hoqg Kiswg ko Soulnvn bulug lvpw atwb vnyw campigo swwmnum. 

22Kokw so mwam lvpw atwb swwm mvmab mvxo so Pwnbov Debidg 
pagoqkam hvl benum, “Ngo Jesseg ko Debidnvn ngoqg hang mwwlwqko jaqb, 
ngoqg nyitwk hvl benam mam nyidwkho nyi ak ngo kaapa pakun.” 

23Jisu kam Debid ko hosiqb nyinum. Mwam Pwnbov Israel nyi tulungam 
Ywwlin mvdwb hvl dingrwl apnum. 

24Jisug haama daab Jon Israel nyi tulungam bul mwlwngam bulug nyic-nyia 
lamta hoqgv wkur gvdkul baptijum naatwk hvl betamnum. 

25Kokw so Jon bon bonam nyinya svqtwqb nyidwkho, mwv nyi tulungam 
benum, “Nulv ngam hiyv vpv mwwdwn? Ngo nulug kaaya yal doodunam ak 
hvvma sulak. Hvbmabde tato! Mwv ngoqg kokw yaab hoodul doodo, ngo mwwg 
luxuqngam kam mwwg lvpia hoqgv pilin jidwb simp yaama dvn.’ 

26“Abraham gv ko hosiq, ngoqg vbw-bor tulu, hoo Nyoodo nyi tulu, Pwnboam 
paqnbo soq dookum so doonbo nyi tulu, ngul gab sulak soq ywwt ywwnam tugu 
pui sam ngulam Pwnbov kanam jipan. 

27Jerusalem boloq nyi tulungv la bulam nyig wgbo nyi tulungv mwam ywwt 
ywwnbo akv hvl bulv cengmanum, hoo bulv nyiqry benbo tulungv xeqpwl 
apnum potangam Doonu dvk aal looxiam poory rinam mamkam tacin 
kumanum. Hvbmabde bulv nyiqry kaanbo nyi tulug xeqpwl apnam mam niqtuq 
lengm dvb Jisun mengnukun. 

28Bulv Jisun mengk pagoq kaapa maasnum, hvbmabde bulv Pilatnvn mwam 
mengtwk hvl benum. 

29Kokw so bulv hog mwlw bonam nyixo so Dvrwq potag xeqpwl apnam mam 
niqtuq lengm dvb mwwg buu tulungv mwam daapo hoqgv joopoq kunv nyubu 
ura golo liiknum. 

30Hvbmabde Pwnbov Mwam sik boam purab kunum. 

31Hoo mwam apo poopw go otuqho mwwg lvgab Galili hoqgv Jerusalem nagub 
wba bo nyi tulungv mwam kaapanum. Hoq nyi tulungv sija mwwg puiyam 
hvvkib swwl Israel nyi tulungam bekin dvn. 

32Hoo ab tulungam Pwnbog dingrwl apnam Tugu Puiyam ngulv nulgab baqa 
jidwn, 

33mwv ngul gab niqtuq nyilinl, Jisun sik boam turkur dukub purab jipa kun, soq 
pagoq sam Mwmin nwswrwg vnyi deenbv xeqnamv doodwn; “No ngoqg Ko 
Tuupv, soolo ngo noqg Abwb nyidkun.’ 

34Pwnbov Jisug pagoqkam mwam sik boam purab yukho mwam lokta sitin 
mvta kuma hvl benum; “Ngo nulam Debidnvn dingrwl ap kunam mam, jvqtw 
jaqb lvqc cisam ngo citayin.’ 

35Mwv lokta Mwmin nwswr lo bel apnamv doodwn, “ ‘No noqg Dvrwqbo Akam 
sim dvb jiram hvl bepan.’ 

36Debid hvbaloqkam mwv mwwg swwca de ho mwv Pwnbog nyis mvs bonam 
nyil swwpel kokw so mwv siknum, hoo mwam mwwg at ab tulug nyubu 
bviywrho liiknum, hoo mwwg svmangv yaaknum. 

37Hvbmabde Pwnbov sik boam purab kunam ak hv yaamanum. 

38Ngoqg vbw-bor tulu, nul mwlwngv Jisu galoqkv nyic nyiangam apaq kudub 
haadwn hvl nulam bekinam, hoo hiyv lajaqkam mwam mwwjw bov hog mwlw 
hoqgv swrso dukun 

39hoqgv Mojesg pvvb ho nyic nyia hoqgv nyedar nyomanum. 

40Hoqgab, nyiqry benbo tulug benamv nulug aoho haam maadwb nulv hengab 
to: 

41“Tagabto, Pwnbog benam mam benyi-beyabo hoo loml sinbo tulu! Hoggab 
nulug swwca deeso ngoqg bonam ak nyidu dvn, ham nulam nyi ak bekin jaqkam 
ham nulv mwwjwram!’” 

42Poul la Barnabas bunyiv Sinagog nam hoqgv lengknv wleq yukam nyi tulungv 
bulam Doonu dvk aal haata bo hookam haag dvl bulam meegta soq gon tulu 
sam bekin tvbwk hvl benum. 

43Nyi tulungv Sinagog nam dookum hoqgv wpin wral wleq yukam kokw so Poul 
la Barnabas bunyig kokw so Juhudi nyiv la Nyoodo nyiv Juhudi dormo naanbov 
vijaqg wbanum. Poul la Barnabas bulam anyab nyigdvl Pwnbog anya ho swwl 
dootwk hvl biywr banv tomswrnum. 

44Doonu dvk aal loogwn so bopam hoqgv nyiv viyagon At Swg agam mam tatab 
hookumnum. 

45Kokw so nyi tulungam haanam mam kaatwl Juhudi tulungv hangv baqbnv 
bulv Poulwg ceebio baqbnv mwam tob-tai nv mwwg benam mam benyi-beyal 
benum. 

46Hvbmabde Poul la Barnabas bunyiv haakam alwb vcib berabnum, “Pwnbog 
agam mam nulug agaho otuqjaqb bekinamv al yaat banyi. Hvbmabde nulv 
Pwnbog agam mam haqxia ko-gab atv nwrba cwtam swwgam kaapa nyoyaram 
hvl mwwgam gab, ngulv sija nulam apaq peekul Nyoodo nyi tulug dookub wde 
kun. 

47Hoggab At Sw ngulam soq gaml sam jipa kun: “Ngo nam gvda gvtwg Nyoodo 
nyi tulu gab huto gob mvpa kun, ho swcw nvg ywwtwr nagub ywwt ywwnam 
mam bvqmw mvdwb.’ ” 

48Kokw so Nyoodo nyiingv bulv soq pui sam tapa tvl hemp ponya banv bulv At 
Swn paqnum; hoo nwrba cwtam swwgam kaapal swwm dvb hvl xuql apnam 
nyi tulungv bul mwlwngv mwwjwnum. 

49At Swg agamv hoq gvda gvt ho wiywq yukam nyi mwlwngv puiyam tapa 
kunum. 

50Hvbmabde Juhudi tulungv bopam hoq nyi nyig wgbo tulungam hoo Nyoodo 
nyi tulug nyem xinam tulungv, Pwnboam xumn bo nyi tulungam biurnum. Bulv 
Poulwn la Barnabasnvn mvnyi-mviyal mvrab banv bulam bulug gvda hoqgv 
ruqlinum. 

51Hvvky tulungv bulug lvpia hoqg diimwram dadin banv nyi tulu gab mvpaqpel 
bulv Ikonium bopam wknum. 

52Hoo Antiok ho doonbo buu tulungv bulv hemp pomanam mam poknv 
Dvrwqbo Yal rooxo kunum. 

Bon 14 

Poul la Barnabas Ikonium Wnam 

1Ikonium hookam Poul la Barnabas bunyiv Juhudi tulug Sinagog nam urab 
haabnv Tugu Puiyam bekinnum, ham tatwl Juhudi nyiv la Nyoodo nyi tulungv 
vigo mwwjwnum. 

2Hvbmabde mwwjw maanbo Juhudi nyi tulungv Nyoodo nyi tulungam ol lubur 
tvl bulam mwwjwbo nyi tulungam hang baqrab banv ceebiob nyinum. 

3Hvvky tulungv hoq gvdaho apo jaqg doonum. Bulv haakam alwb At Swg 
puiyam bebnv mwwg anyangv jvqtw jaqb doodnvk hvl kaakin banv bulam 
swrdorxeqb nyimanam mam nyibnv kaakin mvdwb bulam ator jinum. 

4Hoq bopamho nyi tulug hangv pwnyi gob mwwnum, tuugin Juhudi nyi tulug 
taqlwb, hoo tuugin xuqnam tulug taqlwb mwwnum. 

5Kokw so Nyoodo nyi tulungv la Juhudi tulungv lokub nyiyin akin gob nyil 
xuqnam tulungam hvnyw-har nyipa dvb hvl bulam wlw hurdwb nyig wgbo nyi 
tulungv goormins kunum. 

6Kokw so xuqnam tulungv soq pui sam tapa tukul bulv Listrab la Darneb 
Likaoniag bopam tulu hoola ogum bviywrho doonbo bopam keknv, 

7hoo bulv Tugu Puiyam bekin kunum. 

Poul la Barnabas Bunyiv Listraho Yvnum 

8-9Listra nampamho nyi ak ko bwwiywk hoqgv lukum kuml gorab nyomab 
doonbo nyi akv Poulwg benam mam tal doodunum Poul mwwg mwwjwnam 
mam kaatwl, mwam mwp jikin do mwwnv, mwam kaagab jinjin banv 

10vc alwb benum, “Daqrabto!” Ho dara nyi akv daqrab banv wgaql yvnum. 

11Hoo soq sib Poulwg nyiknam mam nyi tulungv kaatwl, bulv sogoq, goqrab 
nyiabnv benum, “Nyiib pwnbo tulungv nyiknv ngulug dookub ipoq paku!” 

12Hoqgab bulv Barnabasnvn Jisu, ho Poulwn Harmes hvl eminum, hoggab Poul 
mwv agam xilo goonbo gob nyinum. 

13Jisu Pwnbog xumk nam bopam bviywrho doonum, ho Jisu Pwnbog nyub akv 
svv hvvb hoq la opungam xumkumko viyap haagab bwa banv, mwv la nyi 
tulungv xuqnam tulungam xuml xumtab haanya tanum. 

14Kokw so nyi tulungv hoqhvb nyitanam mam Barnabas la Poul tapa tvl, bulv 
nyi pvtwg lvpa rajaqb xara banv bulug vjam twqjorl sogoq goql benum, 

15“Nyi tulu, nulv soq sam hoggub nyidwn? Ngulv kam nulug hvk nyiv sulak! 
Ngulv nulam swcw nyodongam, sa-svlongam hoo hoq aoho doonbo 
mwlwngam pwnbo Pwnbog Tugu Puiyam nulam, sima bo Pwnbog dookub 
murty ui panam hoqgv mwwg gab wkur tukuk hvl bekin dvn. 

16Kol otuqho Pwnbov nyi tulu mwlwjaqkam bulug mwwlwqkob at atwg 
mwwkub nyim wmnum. 

17Hvbmabde aalwg looxiam bon al kvda boam nyibnv mwv doodnvk hvl kaakin 
doodwn, mwv ao toloqkv nyodongam hodwb jidwn; mwv nulam mood jaqkam 
am temiam jidwn ho mwv nulam dvsam jidwn, hoo nulug hangam jubxo-yaro 
dvb hemp pol swwdwb jidwn.” 

18Hvvky tulungv hoqhvb bed kulinkam bulam xuma mvdwb miceq gokam bitur 
nyok maanum. 

19Juhudi nyi tulu go Pisidiyag Antiok hoqgv la Ikonium hoqgv haanum; bulv nyi 
tulungam ol lubur tvl bulug nyemaqb twqkub banv Poulwn wlw hurnum hoo 
kokw so mwam bopam agab sidkun go mwwnyia banv seelinum. 

20Hvbmabde mwwjwbo nyi tulungv mwwg ogumho doqkum doqlum yukam 
mwv gorab kunv bopam urab haaknum. Loogwn so mwv la Barnabas Derbvb 
wknum. 

Siriya Gvdag Antiokwb Wkur kunam 

21Poul la Barnabas Tugu Puiyam Dere gvda hv bekin yukam nyiv vigo 
mwwjwnum. Kokw so bulv Listra, Ikonium, hoo Pisidiyag Antiokwb wkur 
kunum. 

22Bulv mwwjwbo nyi tulungam biywr bebia banv bulam atorb mwwg dvl 
hindib mwwjwl dootwk hvl benum. Bulv bulam tomswrnum, “Ngulv Pwnbog 
lvpw haty lo haadwb hentwr lwwywngam hendwb nyitayin.” 

23Dvrwq namlo vx gab bulv nyig wgbo nyiam bul gab xuql ap jinum, hoo bulv 
swgw banv hoo dery reebnv bulam bulug mwwjwnam At Swg alaqb gvqlwq 
jinum. 

24Pisidiya gvdangam wpeq laikul bulv Pompiliya gvdangam wc kunum. 

25Bulv Tugu Puiyam Parga hoola hoqgv Attaliyab ibnv bekinnum, 

26hoqgv bulv Antiokwb issib jookur kunv bulam Pwnbog alaqb gvqlwql jitwl 
bulug niqtuq nyilin kunam bonam nyirabko ho wc kunum. 

27Kokw so bulv Antiok ho wc yukam, bulv dvrwq namlo ho nyi tulungam 
goqkum banv Pwnbov bulug lvgab doomin gvl hog mwlw nyinam wnam mam, 
ho hoggub nyil mwv Nyoodo nyiam mwwjw mvdwb lamtangam mvko jinum 
ham bekinnum. 

28Bulv Antiok ho mwwjwbo nyi tulug lvgab apo go doomin gvnum. 

Bon 15 

Jerusalem Dookum 

1Nyi ata go Judiya hoqgv Antiokwb ibnv mwwjwbo nyi tulungam tomswr banv 
benum, “Nulv Mojesg pvvb beknum mux mvmalo nulam ywwram.” 

2Hvbmabde Poul la Barnabas bunyiv bulug lvgab ceceq alwb haqyaq minsnum, 
ho soq pagoq sam yolu bemin sunum. Hoqgab Poul la Barnabas bunyi Antiok 
hoqgv nyi tuugin Jerusalem wggol wl soq pagoq sam hvvky tulungam bekin 
gvdwl goobwq dvb hvl benum. 

3Bulam Antiok dvrwq namlo hoqgv nyi tulungv svka tvl bulam Jerusalem 
kanamnum. Bulv lamta ho Poinisiyab la Samariyab wpeq banv Nyoodo nyi 
tulungv hoggub nyil Pwnboam mwwjwnum ham mwwjwbo nyi tulungam 
bekinnum. Ham tapa tvl mwwjwbo nyi tulungv hemp pomanam mam ponum. 

4Bulv Jerusalem mam wc yukam bulam dvrwq namlo hoq nyi tulungv, hvvky 
tulungv ho nyi tulungv bulam hoopu-haabial svgagvrwqnum. Ho Pwnbov bulug 
lvgab doobal hog mwlw nyinam wnam mam bulam bekinnum. 

5Hvbmabde Parisi dvpar hoqgv mwwjwbo tulu gon daqrab banv benum, 
“Bulam mux mvdwb nyitayin, hoqgv bulam Mojesg pvvbam bugil swwtwk hvl 
tomswr dvb nyitayin.” 

6Kokw so hvvky tulungv la nyig wgbo nyiixa tulungv lokub dookum doopa banv 
soq bvrwq sam hindib hwwl goobwq tanum. 

7Good goodwl gootar kokw so Pitor daqrab banv benum, “Ngoqg vbw-bor tulu, 
nulv cengdwn Pwnbov oyungam nulug pengko hoqgv Nyoodo nyi tulug dook 
agaho Tugu Puiyam bekin tvl bulam tatwl ham mwwjw mvdwb ngam xuqnum. 

8Ho nyi mwlwg hangam cengnbo Pwnbov Nyoodo nyiingam Dvrwqbo Yalv 
ngulam jinam hvbkalam jibnv mwv bulam loonam mam kaakinum. 

9Mwv ngulug la bulug pengko ho hiyv nvkam xibin yaama dvn; mwv bulug 
hangam mwwjw ko-gab nyedar darxaq paku. 

10Hvnyiloqkam, nulv hoggub nyil ngulv Pwnboam pooka-yirka dvb hvl 
mwwjwbo nyi tulug langk ho ngulug at ab tulu ngvkam ho ngulvkam baqnyi 
maanam viyam joobaq jitayin? 

11Hvbmabde ngulv mwwjw ko-gab At Sw Jisug anyangv ywwnam hvbkalam 
bulam ywwpa kun.” 

12Nyi acamv Poul la Barnabaswg Pwnbov bulug lvgab hoggub nyil doobal 
Nyoodo nyi tulug pengko ho swrdorxeqb deedy luuxib nyil kaakinum hoq 
puiyam tatwl bulv cooikab tal doonum. 

13Kokw so bulam gootar mvtkul, Jems benum, “Ngoqg benam sam vbw-bor tulu 
tagabto. 

14Simon kajo Pwnbov hoggub nyil oyu hoqgv Nyoodo nyi tulu gab mwwdwq 
dvn ham nulam bekin gvnba, ho hoggub nyil bulug pengko hoqgv bul 
mwlwngam mwwg nyiib nyim dvb mwwnum ham tagnvba. 

15Nyiqry benbo tulug benamv jvqtw jaqb, dvrwqbo potag benam lvgab jubdo. 

16“At bedwn, ngo soq kokwb hookur tayin, hoo ngo Debidg nam tabto kunboam 
mvdar tayin; Ho ngo yvqmwq kunbo nammam mvdar tayin, hoo ham lokta ator 
dvb mvtayin. 

17Ho nyi mwlwngv Atwn meegaq tayin, hoo Nyoodo nyi tulungv ngoqg nyiib 
bulv nyitayin. 

18At bedwn, ngo soq sam kol otuq hoqgv cengpakun.’ 

19Jems hvraqb bel wnum, “soq si ngoqg mwwnamv, ngulv Pwnbog dookub 
haanbo Nyoodo nyi tulungam nyitub wtub dvb nyiyo ju. 

20Hvbmabde ngulv pota xeqg dvl bulam ui pan nan dvrwq maanbo dvnam 
gotwq bolo dvmabvk hvl, ho nyiig nywxw-nyolam bwwxin jimabv, ui tosar 
maanbo vdinam dvmabvk hvl ho uiyam dvmabvk hvl tomswr tuj. 

21Hoggab Mojesg pvvbam kol galoqkv Doonu dvk aal looxiam Sinagog ho poory 
ridul doodwn ho bopam vx ho mwwg agam mam bekin kindul doodu gvdo.” 

Mwwjwbo Nyoodo Nyi Tulungam Pota Jinam 

22Kokw so hvvky tulungv la nyig wgbo nyiixa tulungv dvrwq namlo lvgab 
goobwq tukul, bulug pengko hoqgv nyi tulu go xuqg dvl Antiok gvdab Poul gvla 
Barnabaswg lvgab kanam nvmlwq dvb hvl benum. Bulv Barnabasvk hvl benam, 

Judas nvla Silasnvn xuqbnv kanamnum. Soq nyi vnyi sam mwwjwbo nyi 
tulungv xinum, 

23bulv soq pota sam xeqbnv bulug alaqb jilwqnum: “Ngulv, xuqnam tulungv la 
nyiixa tulungv ho nulug vbw-bor tulungv ngul mwlwngv Siriya gvla Silisiya 
gvdag Antiok bopamho doonbo Nyoodo nyi tulug dvparho ko bwwnam 
mwwjwbo nyi tulu mwlwngam salam jilwq dvn. 

24Ngulv ngulug dvpar soqgv nyi tuugin nulug dookub wbnv nulam nyitub wtub 
dvb bel nulug hangam mwwdwq saqk dvb bepak hvl tapa do; bulv ngulug 
galoqkv hog gokam hoqhvb nyidwb tomswr komanum. 

25Hoqgab ngulv dookum doopa banv mwlwngv gamkin gob loobnv nyi ak-vnyi 
go xuqnv nulug dookub pui baql wwmdvb bepakun. Bulv ngulug tumanam 
ajinv, 

26hiyv ngulug At Sw Jisu Kristo gab atwg sig-dorg mwlwngam ludumpel mwwg 
gab bon nyinbo Barnabas gvla Poulwg lvgab wtayin. 

27Hoqgab ngulv Judas nvla Silasnvn nulug dookub kanam gviyin, bulv nulam 
nyip vpv ngulug xeqnam gamkin sam nulam bekin tayin. 

28Hoggab Dvrwqbo Yalv la ngulv gamkin gob goomin subnv nulug aoho soq 
nyidynam loodag aoso hog asaq igin viyam baqm maadvb hvl bir pakun. 

29Ui panan dvnam mam dvmab, uiyam dvmab, ui tosar maanbo vdin dvmab ho 
yocu-yabio nyimabv, hoqgv aado ho dooto. Hoqgab soq mwlw sam nyinam 
hoqgv nulv aado ho doob nyiloqkam nulug atgab altayin. Alwb nyigdvl swwnyia 
laka!” 

30Pui baqnbo nyi tulungam kanam nvmlwq tukul, bulv Antiok gvdab wknv 
mwwjwbo nyi tulungam olum gob goqkum banv bulam potangam jinum. 

31Nyi tulungv potangam poory ril kaatwl, bulam tomswrnam mam tatwl bulv 
hemp al mwwpanum. 

32Judas la Silas bunyi atv nyiqry benbo tulu gob nyiba sunum. Bunyiv bulug 
lvgab oyu jaqg goobnv bulam haakam bvla atorb nyigdvl swwtwk hvl 
tomswrnum. 

33Bulv meeg dooxo kokw so mwwjwbo vbw-bor tulungv bunyiam swrsomalob 
wwm kunum, ho bulv bulam kanambo nyi tulug dookub wkur kunum. 

34Hvbmabde Silas bulug lvgab dookur nukun. 

35Poul la Barnabas apo go Antiok ho doonum. Bulug lvgab nyi asaqkv vigo At 
Swg agam mam tomswr banv la bekin banv lvkin gob doonum. 

Poul la Barnabas Bunyi Wpin Sunam 

36Oyu yoomab kokw so Poul Barnabasnvn benum, “Kuj ngulv wkur gvdkul 
bopam vx ho ngulug At Swg puiyam bekinam nyi tulungv hoggub nyil doonyia 
dvba dw bulam kaatuj.” 

37Barnabas Jon Marknvn bulug lvgab bool wg dvb mwwnum, 

38hvbmabde Poul mwam bulug lvgab bool wg bvnyiloqkam alram mwwnum; 
hoggab mwv bulug lvgab bulug bonam niqtuq nyilinam gob bulug lvgab dooba 
maanum, hvbmabde mwv bulam apaqpel Pampiliya hoqgv wkur kunum. 

39Kokw so bulv ceceq alwb gooiyaq minskunv wpin wra mins kunum. Barnabas 
Jon Marknvn boolayil Saipraswb iss jaajib jaal wleqnum, 

40ho Poul Silasnvn xuqbnv, mwwjwbo nyi tulungam At Swg anya ko alaqb 
gvqlwqpel wleq kunum. 

41Mwv Siriya bvla Silisiyab wpeq banv dvrwq namlo hoq mwwjwbo nyi 
tulungam atorb hindib dootwk hvl bepel wnum. 

Bon 16 

Timoti, Poul Gvla Silaswg Lvgab Yvmin Gvnam 

1Poul hvraqb Derbe la Listrab wnum. Hoqho Timoti ngvk hvl eminam 
mwwjwbo nyi ak doonum; mwwg annvkam mwwjwbo Juhudi nyiib nyinum, 
hvbmabde mwwg abv Gwrik nyiib nyinum. 

2Listra hoq mwwjwbo vbw-bor tulungv la Ikonium hoq doonbo nyiv Timotinvn 
nyi albovk hvl xikum poqkumnum. 

3Poul Timotinvn mwwg lvgab bool wg dvb mwwnum, hoqgab mwam mux 
mvnum, hoggab hoq gvdaho doonbo Juhudi tulungv bulv Timotig abv Gwrik 
nyiv hvl cengnum 

4Kokw so bulv bopam tulungam wpeq yukam mwwjwbo nyi tulungam bulv 
hvvky tulungv la Jerusalemho nyiixa tulungam nyicw-mwcwngam hindib bugil 
swwtwk hvl tomswrnum. 

5Kokw so dvrwq namlo hoq nyi tulungv hindib atorb swwbnv bulug 
mwwjwngv jwwkam alkunv nyiv vigo kokw so dooknum. 

Troas ho Poulwg Nyiqry kaanam 

6Bulv hvraqb Prigiya la Galati gvdangam wpeq yukam Dvrwqbo Yalv bulam 
Asiya gvdaho puiyam begaq mvdwb jimanum. 

7Kokw so bulv Misiya gvdag vrram wc yukam, bulv Bitinia gvda urab haadwb 
nyitanum, 

8hvbmabde Jisug Yalv bulam wdwb Misiyab wpeq layil Troaswb iknum. 

9Poul hoq aiho nyiqry ak kaanum, hoq nyiqry kaanamho mwv Mesidoniya 
hoqgv nyi ak daqtwl mwam haato hvl benum, “Mesidoniyab haal dvl ngulam 
svka tvb!” 

10Poul soq nyiqry kaanam sam kaaxo twqda kalam, ngulv Mesidoniya wdwb 
mwx-mvaq kunum, hoggab ngulv cengnum ngulam Pwnbov Tugu Puiyam hoq 
gvda hoqg nyi tulungam bekin mvdwb ngulam goqpa kun mwwnum. 

Pilipiho Lidiya Mwwjwnam 

11Ngulv Troas hoqgv Samotres iss jaajib wnum, hoo loogwn so Nipolisub 
wnum. 

12Hoqgv ked diipwb Pilipib wnum. Soq bopam si Mesidoniya gvdag otuqjaqb 
doonum. Soq gvda si Roman hvdwg gvdab nyinum, ho ngulv apo jaqg hoq 
bopamho doonum. 

13Doonu dvk aal hoojaq ngulv bopam hoqgv lengb nv pobu soiyoqb Juhudi tulug 
swgwl mvkv dood nvpv mwwnv wnum. Ngulv doobnv hoq ditaqho dookum 
nyanbo nyem tulug lvgab gool doonum. 

14Ngulug benam mam tanbo bulug pengko hoqgv Lidiya ngvk hvl benam 
Tiyatira gvda hoqgv, mwn jilw vj xinam hoq puqn bov. Mwn Pwnboam xuml 
daql swwnbo nyem akgob nyinum, hoqgab At Sw mwnwg hangam mwwlaq dvb 
mvko jigam gab mwn Poulwg benam mam tagab jinjin banv tatwl mwwjwnum. 

15Hoqgab kokw so mwn la mwnwg nam hoq nyi tulungv baptijum naanum. 
Kokw so nyem akv ngulam mwnwg nammwb dvgoq goqbnv benum, “Nulv 
ngam jvqtw jaqb At Swn mwwjwbo nyi goknyi hvl mwwd nyiloqkam ngoqg 
nammwb haag dvl dooto.” Kokw so mwn ngulam biguml wg kunum. 

Pilipiho Poulwn la Silasnvn Pvtwq Lwqnam 

16Aal golo ngulv swgw ko golo wdul doodunum, ho ngulv almanbo yalv doogbo 
nyem paqn ak wrwqnum, mwn kokwngam hog nyitayin ham nyiqry kaabnv 
bekinnum. Ho mwn nyiqry kaajo banv twngkv vijaqg mwnwg atam nvvjnum. 

17Mwn ngulug la Poulwg kokw kokwb wmin gvnv sogoq goql benum, “Soq nyi 
tulu si mwlwjaqkam koi yaanbo Pwnbog nyerangv! Bulv nulam hoggub nyil 
ywwt ywwdwb nyitayin ham bekin do!” 

18Soq sib akin mwn apo jaqg Poulwg kokw-kokwb wbnv bel yvgam gab Poul 
haaxaql mwn nywkur banv hoq alman yalam benum, “Ngo Jisu Kristog eminb 
nam mwnwg ura hoqgv agab lengt kuk hvl gaml jidwn!” Yalv hoqhvb beda 
kalam mwnwg ura hoqgv agab lengknum. 

19Kokw so paqn ak hoqg at aiyv bulug twngk paak lamtangv nyin kuba mwwnv, 
bulv Poul la Silasnvn nootu banv bulam bopamg saab dookub siilwqnum. 

20Bulv bulam Roman saab tulug dookwb boa banv benum, “Soq Juhudi nyi tulu 
si, bulv ngulug bopam ura si yolu swcin rooxob bel yvdo. 

21Bulv ngulug nyicw-mwcwngam ceebiob bel yvnyia do. Ngulv Roman nyiv, 
bulug nyinam wnam ham ngulv nyijwq wjwq deema!” 

22Nyi acamv mwlwngv lokub bulam ceebio hangwb baqrab banv nyibam 
nyanum, saab tulungv bulug vjam twqjor twqywql twqxianum, hoo bulam 
xipwql mvtwk hvl gaml jinum. 

23Bulam xigur gurnyiaql mvtar tvl pvtwqb vlwqtvl pvtwq hoqg saab akam 
bulam vdwb tag kortum gvdwl ap tvk hvl gaml jinum. 

24Pvtwq hoqg saab akv soq gaml sam tatwl mwv bulam pvtwq urajaq cwwrw 
golo bulug all alaqngam tagv kargab tvl swwrw daat al dvvnyig pengko golo 
leedaql apnum. 

25Ai nywywra ho Poul la Silas bunyi bemin bebnv Pwnboam xumdul doonum, 
ho pvtwq tumnam nyi tulungv bulug benam mam tal doonum. 

26Cengma lvpa golo nyioby bit ak pvtwq nammam yookub-yaaxeq dvb 
hwqnum; hoqhvb nyida kalam pvtwq nam hoq viyapv yabkonum, ho pvtwq 
tumnam nyi tulug all alaq hoqgv gaiyv yoqsuq-yoqraq kunum. 

27Kokw so pvtwq hoqg saab akv huurab kunv pvtwq nam viyap pam yabkol 
doodub kaapa tvl mwv mwwgamv pvtwq tumnam nyi tulungv kelin nuknago 
mwwnv mwv atv mengsul sitanum. 

28Hvbmabde Poul vc alwb sogoql benum, “No atam hog mwdw sumabv! Ngul 
mwlwngv si doodwn!” 

29Kokw so pvtwq hoqg saab akv mur rwgab layil Poul gvla Silaswg dookub xara 
banv tvmdwr hwqbnv bunyig lvpia lwkw ho geqpnum. 

30Kokw so mwv bulug agab boolinl toxnum, “Nyiilo tulu, ngo ywwt ywwk dvb 
hoggub nyitayin?” 

31Bunyiv mwam birwqnum, “At Sw Jisun mwwjwto! Ho lak no la noqg imiq nyi 
tulungv ywwtayin.” 

32Kokw so bulv At Swg agam mam mwam la mwwg namho doonbo nyi 
mwlwngam bekinnum. 

33Hoq ai daraho saab akv bulam boonv bulug unnam hwrxaql mwjkunum, ho 
mwv mwwg imiq nyi tulu mwlwngam baptijum naag kunum. 

34Mwv Poulwn la Silasnvn mwwg nammwb booknv bulam dvs twwsv jinum. 
Mwv la mwwg imiq nyi mwlwngv kokw so hemp poma vrram poknv doonum, 
hoggab mwv sija Pwnboam mwwjw pakun. 

35Ar huto yukam Roman saab tulungv sipai saabam gaml jibnv benum, “Hoq nyi 
tulu ham wwm tuk.” 

36Hoqgab pvtwq hoqg saab akv Poulwn soq pui sam bepanum, “Saab tulungv 
nam la Silasnvn tolin tukuk hvl gaml jilwq paku, Hoqgab nulv sija swrsomalob 
soqgv leng dukul wnku.” 

37Hvbmabde Poul sipai saab tulungam benum, “Ngulv hog nyixiaq wxiaqnam 
meepa maakam bulv ngulam nyi mwlw rolu kaagaho xipwql mvnum, hamkam 
bvvtwl ngulv Roman nyiv! Hoq kokwb ngulam bulv pvtwqb lwqpa. Ho sija bulv 
ngulam cooikab kvvsil kanam tvl wwm tadwn!” Hv hogram; Roman saab 
tulungam bulam atv haag dvl ngulam tolin mvto.” 

38Sipai saab tulungv soq pui sam Roman saab tulungam bekinnum, kokw so 
Roman nyiv hvl tapa tvl bulv bos sonum. 

39Hoqgab bulv wknv bulam ngulug nyixiaqnam mam apaq tvbwk hvl beknv 
bulam pvtwq ura hoqgv agab boolin kunv bulam bopam hoqgv wnkuk hvl 
benum. 

40Poul la Silas pvtwq hoqgv wknv Lidiyag nammwb wnum; Ho bulv mwwjwbo 
vbw-bor tulungam kaapa banv bulam biywr-bebaml agam bepekul wleq 
kunum. 

Bon 17 

Tissolonikab Poulwg Wnam 

1Bulv Ampipolis la Apolloniyab wpeq banv Juhudi tulug Sinagog nam dook 
Tissolonikab wnum. 

2Poul mwwg atwg nyicwb mwv Sinagog nammwb haanum. Kokw so Doonu dvk 
aal loum ditaqho mwv Dvrwqbo pota hoqgv nyi tulug lvgab bvrwqngam 
domyaq minsnum. 

3Mwv nyi tulungam Ywwnbo akv hentwram hendwb nyinum, ho mwam sik 
boam purab dukub nyinum hvl bulam bekinnum. Poul benum, “Ngoqg soq 
nulam bekin gvdwn ak Jisu si mwv Ywwnbo akv.” 

4Kokw so bulug pengko hoqgv Poulwg benam mam nyi tuugin tvjw banv bulv 
Poul gvla Silaswg lvgab nyemaq daqbanum. Hoqhvb kalam Pwnboam xumn bo 
Gwrik nyi ata go la xikumnam nyem pvtw go Poul la Silaswg lvgab nyemaq 
daqnum. 

5Hvbmabde Juhudi tulungv ham haaxaq banv bulv lamta ho nyi almab gaqkar 
yvnbo nyi tulungam goqkum banv nyemaq twqlayil bopam mam hur-marab 
gob mvl apnum, hoo Jasonwg nammam bulv ruqa banv Poulwn la Silasnvn 
meegaql nootul nyi tulug agaho boolin tanum. 

6Kokw so bulv bulam meepa kuma yukam bulv Jasonnvn la mwwjwbo nyi tulu 
gon bopam hoq saab dookub bulam siilwq banv sogoql goql benum, “Soq nyi 
tulu si gvda mwlwho yolu swcin rooxob nyig bogo! Bulv sija ngulug bopamsi 
haado, 

7Jason bulam mwwg namho doog gvdo. Bulv Lvpw ab bokumg pvvbam tamab 
pvvb juqbo pakun, hoo bulv lvpw asaq ak Jisu ngvk hvl benam ak doodnvk hvl 
bedwn.” 

8Soq agam tulu sam bebnv bulv nyi acammam la bopam hoqg gora ab tulungam 
hur-marab bogub mvl apnum. 

9Bopam hoqg gora ab tulungv Jasonnvn la mwwg ajin tulungam twngk 
paqdynam mam paqtwl kokw so bulam tolin tukul wwm kunum. 

Beriya Gvdaho Tugu Pui Bekinam 

10Ariyum kan kalam mwwjwbo vbw-bor tulungv Poulwn la Silasnvn Beriyab 
kanamnum. Kokw so bulv Beriyangam wc yukam bulv Juhudi tulug Sinagog 
nammwb wnum. 

11Beriya gvdaho nyiv Tissolonikag nyiam hoopu-haabia yaanam. Bulv pui 
bekinam mam tatwl haagab alwb tanum, hoo aalwg looxiam bulv Dvrwq 
potangam Poulwg benamv jvqtwngam bed hvl potangam kaal doonum. 

12Bulug pengko hoqgv nyiv vigo mwwjwnum. Gwrik nyi tulug, gora dvn tulu 
gola hoo Gwrik nyegangv vigo mwwjwnum. 

13Hvbmabde kokw so Tissolonika ho doonbo Juhudi tulungv Poul Pwnbog 
agam mam Beriya gvdaho hvraqb begaql yvdu dvk hvl tapa tvl bulv hoqb wbnv 
nyi tulungam biywr banv nyemaq twqnum. 

14Ho mwwjwbo vbw-bor tulungv cox alwb Poulwn soiyoqb kanam tvl sa-svlo 
bviywrb wxia mvnum; hvbmabde Silas la Timoti bunyiv Beriya ho hvraqb 
dooba suknum. 

15Poulwn wlwq minggwl bool wnbo nyi tulungv mwwg lvgab kvtin xaqgub 
wmin gvnum. Bulv kokw so Beriyab wkur dukho Poul bulam Silasnvn la 
Timotinvn mwwg dookub cox kvtaqb vnwqb wg dukul mwwg lvgab bon 
nyibam tujuk hvtak hvl bilwqnum. 

Etenwb Poulwg Wnam 

16Poul Eten bopam ho Silasnvn la Timotinvn kaayal doodu dvkho bopam 
bumpwngam murty rooxo dvb kaapa tvl mwwg hangv mwwr alnum. 

17Hoqgab mwv Sinagog namho Juhudi tulug lvgab Nyoodo nyi tulug lvgab, 
Pwnboam xumn bo nyi tulug dookho, kwm-kor mvk haat ho nyi kaapanam 
gotwq bolo mwv looxiam bvrwq domyaq minsnum. 

18Ipikurian nyi ata go la Istoyik tomswrbo nyi tulug lvgab mwv bviyaq 
minsnum. Nyi tuugin benum, “Soq nyi aksi, mwv hog nvkam yu hog mwlwngam 
cingtwr yaagub hogam yu betadvn?” Hvbmabde nyi tuugin benum, “Mwv gvda 
asaq goloq Pwnbo akwg pagoqkam bekin tad nago.” Poul Jisug puiyam turkur 
kunam pagoqkam bekinam mam bulv tatwl soq sam benum. 

19Hoqgab bulv Poulwn nootu layil mwam Aropagas dookum ho boa banv 
benum, “Ngulv noqg nitib tomswrnam ak goodu gvdwn sam cengnwdo. 

20Ngulv tanamv noqg begdvn tuugin hv ngulug lokkam taka maanam go, 
hoqgab ngulv hoqhv hognvkv yu ham cengnwdo.” 

21Etenho doonbo nyi tulungv la Nyoodo nyi tulungv bulug mood mooma 
mwlwngam gon nit kusuqngam bekho la tak gab mooma jempaqnum. 

22Poul Aropagas dookum ho daqrab banv benum, “Atwg nyi tulu! Ngoqg 
kaagamv nulv hog nyitaq mwlwho Pwnbo tulungam bos jijaq banv nyil mvl 
swwdo. 

23Hoqgab ngo nulug bopam lvpab wpeql xumk nam tulungam kaanamv, ngo 
yugw pvvb ao golo hoqhvb xeqpwl apnam akam kaapanum, “Cengmanam 
Pwnbo gab!” Hoq nulug cengmakam xumnam ak sam ngo sija nulam bekin 
gvdwn si. 

24Gvda gvtam la hoq aoho doonbo hog mwlwngam pwnbo, ao gvdangv la gvda 
gvtwg At Swv, mwv nyi tulug pwnam xumk namho dooma dvn. 

25Hvbmabde mwam nyiv jid bvk hvl mwwg gab bon nyija dvb nyima dvn, 
hoggab mwv atv su nyi tulungam swwdwb, saqdwb ho nyi tulungam hog 
mwlwngam jidwn. 

26Mwv nyi akin hoqgv hvd mwlw nyobam pwlinum, hoo bulam gvda gvt tvqpw 
ho doodub jipan. Mwv atv otuqho suklak moodam hindib xirwl apnum, hoo 
gvdangam nyi doody koam mwrwl apnum. 

27Soq sib bulam mvnam si hvbaloqkam bulv hoggub naal mwam bulug dook 
ogum mam hempa mvdwb sulak. Hvbsujaqkam Pwnbov jvqtw jaqb ngulv hiyv 
hoqgvkam aado ho dooma dvn, 

28hvbmabde nyi akgon benum, “ ‘Mwv ngulam ator jigam gab ngulv swwdwn, 
wgaql yvdwn hoo doodwn.’ Ho soq sam nulug pengko hoqgv nyijwq-nyegam 
benbo nyi ak benum, “Ngulv kam mwwg kov.” 

29Ngulv mwwg koob nyigam gab, ngulv Pwnbog nyuqtuq-moorv hun rup hoqgv 
mvnum nyia kog mwwlaq mwwpaq pwnam hvb nyid nvp mwwdwb nyima dvn. 

30Nyi tulungv cengma daqdwkho Pwnbov nyi tulug nyixiaq wxaqnam mam 
kvvmwnum, hvbmabde sija nyi mwlwjaqkam bulug almanbo lamta hoqgv 
wkur tukuk hvl gaml jipa ku. 

31Hoggab mwv gvda gvtam pw-hwwdwb hvl aal xipwl ap pakun. Mwv hoq nyi 
akam sik boam turdkub purab tukul nyi vxiam kaakin pakun!” 

32Poulwg siknam hoqgv purab kunam bvrwqkam tatwl nyi tulungv tuugin 
nyirj- nyiryanum, hvbmabde nyi tuugin benum. “Ngulv soq pagoqsam lokta 
noqg galoqkv benam mam tvnw do.” 

33Kokw so Poul dookum hoqgv lengknum. 

34Nyi tuugin mwwg benam mam tvjw banv mwwg lvgab nyemaq ceenum. 
Mwwjwbo nyi tulug pengko hoqgv Dionisiyus akgon, mwv Aropagas Dookum 
hoqg nyiv ho Damarisvk hvl eminam nyem ak la nyi asaq ngvkam mwwjwnum. 

Bon 18 

Poul Korintib Wnam 

1Soq kokw so Poul Eten hoqgv Korintib wnum. 

2Hoo mwv Akila ngvk hvl eminam, Pontas gvdaho ko bwwnam Juhudi nyi ak 
kaapanum. Mwv Itali gvda hoqgv oyu maadab mwwg nywxw Prisilla mwwg 
lvgab boolayil haanum; hoggab Lvpw ab bokum Klodiya Roman bopam hoqgv 
Juhudi tulungam wtkuk hvl gaml jinum. Poul bulam kaatab wnum. 

3Bulug lvgab doobanv bon nyibanum. Poul mwv tombu mvl mwwg dvnam mam 
hvbkalam bulug bonam nyinam kalam hvb nyinum. 

4Mwv Doonu dvk aal looxiam Sinagog namho Juhudi tulug lvgab Gwrik nyi tulug 
lvgab, mwv bulam tvjwl mwwjw mvdwb mwwnv alwb bid pwcwl benum. 

5Kokw so Silas la Timoti Mesidoniya hoqgv wc yukam, Poul aalwg looxiam Jisu 
Ywwnbo akv hvl bid pwcw banv Juhudi nyi tulungv mwwg benam mam tvjw 
maab mwam nyi tulungv bec-beyab benum. 

6Hoqgab mwv mwwg vj hoqgv os-oiyam twqdin banv bulam benum, “Nulv 
ceeko baloqkam, nulv atv hoq yolungam baqs tvka! Ngo yolungam baqram. Sija 
galoqkv ngo Nyoodo nyi tulug dookub wde kun.” 

7Kokw so hoqgab mwv bulug dook hoqgv wknv Titiyas Jastas ngvk hvl eminam 
Pwnboam xumn bo Nyoodo nyi akwg namho dootab wnum, mwwg nammv 
Sinagogwg nam bviywr jaqho doonum. 

8Krispas, mwv Sinagog ho nyig wg bov, mwv At Swn mwwjwnum, ho mwwg 
imiq nyi tulungv bul mwlwngv la nyiv vigo Korinti ho doon bov Poulwg puiyam 
tapa tvl mwwjw banv baptijum naanum. 

9Ai yubg golo Poulwg dookub At Sw haabnv mwam nyiqry ak kaamwl benum, 
“Bos somabv, hvbmabde noqg nyinam mam apaq maab nyito. 

10Ngo noqg lvgab doodwn. Nam hiyvkam mwdwr nyoram, hoggab soq bopam 
si ngoqg nyiv vigo doodwn.” 

11Hoqgab Poul hoq bopamho vnyw nywg la nywpo go nyi tulungam Pwnbog 
agam mam tomswr banv doonum. 

12Galliyo Akaiya gvdaho Roman laat saabwb swwm dvkho Juhudi tulungv lokub 
nyemaq maqkin gob nyinv Poulwn nootu layil mwam mvl bekwb Galliyo 
dookub boanum. 

13Bulv benum, “Soq nyi ak si nyi tulungam Pwnboam pvqcwb paqmab pvvbam 
juqbol nyim dvb bulam sup pugdo!” 

14Kokw so Poul goota tayin Galliyo benum, “Soq si nyimur-wmurnam gooi 
nyiloqkam ngo sam nulug Juhudi tulug lvgab cwqg dvl taba dvb nyitayin. 

15Hvbmabde soq si hwwbaloqkam nulug agam, eminho hoo nulug atwg pvvb 
ho yolu bviyaq minsnamgo, hoqgab nulv atv sam pvvb padwb nyido. Ngo soq 
svk bvrwq sam goodil pvvb panbo gob nyiram!” 

16Hoqgab mwv bulam nyel hoqgv ruqlin kunum. 

17Kokw so bulv Sinagog ho nyig wgbo Sostenesenvn nootu banv mwam nyel 
rolug maqparho jinum. Hvbmabde Galliyo hog gokam mwwmab mwwnum. 

Poul Antiokwb Wkurnam 

18Poul apo jaqg Korinti ho mwwjwbo nyi tulug lvgab dooxo kokw so bulam 
apaq peekul, Prisilla la Akiula lvgab iss jaajib caol Siriyab wleq kunum. Jaajib 
caol wma daab mwv dingbnv Cenkriaho mwwg dumpo dummam reqxianum. 

19Kokw so bulv Ipisi ho wc yukam Poul Prisilla nvla Akiulanvn apaqpel mwv 
Sinagog nam urab haabnv Juhudi tulug lvgab gooiyaq minsnum. 

20Bulv mwam bulug lvgab apo gob doot juk hvl benum, hvbmabde mwv ham 
tamanum. 

21Hvbmabde mwv wleq ywwtwl bulam benum, “Pwnbov anya bvnyiloqkam 
ngo lokta nulug dookub hookur tayin.” Hoq kokw so mwv iss jaajib caol wknum. 

22Kokw so mwv Sijariya ho wc yukam ho mwv Jerusalemb wbnv dvrwq namlo 
hoqg nyi tulungam salam jinum, hoqgv mwv Antiok wnum. 

23Antiok ho apo go dooxo kokw so Galati gvdab la Prigiyab wpeq banv 
mwwjwbo nyi tulungam atorb dootwk hvl biywr-bebianum. 

Apollo Ipisi hoola Korinti Gvdaho Puiyam Bekinam 

24Alekjendriya ho ko bwwnam Apollosvk hvl eminam Juhudi nyi ak Ipisib 
haanum. Mwv nyegam belaq alnum, ho Dvrwq pota lo xeqpwl apnam gonam 
nugu-pagam hindib cengnum 

25Mwam At Swg Dvrwq lamtangam al jijaqb tomswrnum, hoo mwv Jisug 
nyinam wnam pagoqkam kvtaqjaqb nyi tulungam tomswrnum. Hvbmabde 
mwv Jonwg baptijum jinam mam cingtwqnum. 

26Mwv haakam alwb Sinagog nam uraho goonum. Kokw so Prisilla la Akiula 
mwam hoqhvb benam mam tapa tvl mwam bulug lvgab nammwb boobnv 
meegta Pwnbog lamtangam kvtaqb bekinnum. 

27Kokw so Apollos mwv Akaiya gvdab wdwb mwwgam gab mwam Ipisi hoqg 
mwwjwbo vbw-bor tulungv pota xeqbnv Akaiya hoq mwwjwbo nyi tulungam 
mwam anyab hoocum haapil svgagvrwq tvk hvl bulam xiqlwqnum. Mwv hvvc 
yukho Pwnbog anya ko-gab mwwjwbo nyi tulu gab mwv svka poot algob 
nyiknum. 

28Mwv Juhudi tulungam Jisu jaqk Ywwnbo akv hvl Dvrwq pota hoqgv bekin 
banv nyi tulungam beka minsko ho bulam beyanum. 

Bon 19 

Poul Ipisib Wnam 

1Apollos Korinti ho doodwkho Poul ked aob wbnv Ipisi ho wcnum. Mwv 
mwwjwbo nyi tulu ata go kaapanum. 

2bulam toxnum, “Nulv mwwjw dvk kokw so Dvrwqbo Yalam kaapa pa i?” Bulv 
birwqnum, “Ngulv Dvrwqbo Yalv doodnvk hvl, ngulv tapa kama.” 

3Poul bulam toxnum, “Hvnyiloqkam nulv hoggub nyil baptijum naanum?” Bulv 
birwqnum, Jonwg baptijum. 

4Poul benum, “Jonwg baptijum hv hvbaloqkam nyic nyia hoqgv wkur kunbo nyi 
tulu gab sulak, hoo Israel nyi tulungam bulam mwwg kokwb hoodul doonbo 
akam, Jisun mwwjw tvk hvl benum.” 

5Bulv sam tapa tvl At Sw Jisug eminb baptijum naanum. 

6Poul mwwg alaqkv bulug dumpo ho idaq yvkam Dvrwqbo Yalv bulug aoho 
ipoqnum, ho bulv agam oksub benum, ho bulv Pwnbog agam mam bekinnum. 

7Bulv nyiv wyw leq vnyi gob nyinum. 

8Poul Sinagog nam urab haabnv mwv pool borum paqta go haakam alwb nyi 
tulungam benum, ho bulam mwwjw mvdwb bid lalal Pwnbog lvpw hatig 
pagoqkam bekinnum. 

9Hvbmabde bulug pengko ho hang vdwbo nyi tulu go doonum, bulv mwwjw 
maanum, hvbmabde bulv bec-beyal Atwg lamta pagoqkam nyi maqpar aga hv 
benum. Hoqgab Poul bulam apaqpel buu tulungam mwwg lvgab boolayil 
Tairannaswg tomswrko nam hv aal looxiam goodul doonum. 

10Soq sib akin vnyw nywnyi go nyidul doogam gab Asiya gvdaho doonbo Juhudi 
tulungv la Nyoodo nyi tulungv At Swg agam mam tapanum. 

11Pwnbov swrdorxeqb nyimanam hog mwlwngam bonam Poulwn jitwl nyim 
dvb jinum. 

12Mwwg haaxor tixaq naadwb bvvnam vjam la gv koonam vjam nyi vcbo 
dookub bwa yukam bulug vcv bulam wleqnum hoo alman yalv kam agab 
lengknum. 

13Juhudi tulu go wkar banv yal alman boam ruqlin bo nyi tulu ngvkam At Sw 
Jisug eminb soq sam nyitamnum. Bulv yal alman boam benum, “Ngo Poulwg 
bekar yvnam Jisug eminb gaml jidwn.” 

14Bulv Juhudi tulug Nyub Buda akwg Iskeba ngvk hvl eminam ko tuup kvn go 
soq sib nyil yidunum. 

15Hvbmabde yal almanbov bulam benum, “Ngo Jisun cengdwn, ho ngo Poulwg 
pagoqkam cengdwn; hvbmabde nulv hiyv?” 

16Almanbo yalam doogbo nyi akv bulam ruqmin gvbnv yolu paiyaq minsnum, 
hoo bulam mwv mviyanum, bulug vjam twqjornum, hoo bulam mwv un mvg 
yukam mwwg nam hoqgv keleqnum. 

17Ipisi ho doonbo Juhudi tulungv la Nyoodo nyi tulungv soq pui sam tapanum. 
Bulv bosnum, ho kokw so At Sw Jisug eminam meeg vi yaiyab yuunum. 

18Mwwjw kunbo nyi tulungv haabnv bulug tadwb bulug at atwg nyiknam mam 
nyi tulug aga hv xaqlin nyiaknum. 

19Nyioky mvkybo nyi tulungv vigo bulug potangam bwwkum banv hoq pota 
torabpam mwlwg kaagaho wm parknum, hoo ham xikum xipal xika kunamv 
twngkwb lwwyw camg gob nyiknum. 

20Soq sib alwb nyiknv At Swg agamv meeg yaiya goopor banv ator yaiyab 
swwrabnum. 

Ipisiho Yolu Paiyaqnam 

21Soq mwlw sam nyixo kokw so Mesidoniya la Akaiyab wpeq layil Jerusalemb 
Poul wdkub mwwnum. Mwv benum, “Ngo alo wxo kokwngam, ngo Roman 
bopam ngamkam kaadwb nyiky tayin.” 

22Hoqgab mwam svka bo Timoti nvla Irastusnvn vnyiam Mesidoniyab kanam 
tvl, mwv apo go Asiya gvdaho doonum. 

23Hoq apo ho Ipisi ho Atwg swwg lamtangam bebnv yolu swcin rooxonum. 

24Rup yip pwnbo Demetrias hvl eminam nyem pwnbo Artemis xumkumko nam 
hoqg murtiam pwbnv mwv twngk vigo bon nyinbo nyi tulu gab paanum. 

25Hoqgab bulug hvb bonam nyinbo nyi tulungam goqkum banv mwv bulam 
benum, “Nulv cengdwn, ngulv soq bonam sam nyibnv nyet tvdwn. 

26Nulv atv kaas tas gvdo, soq Poulvk hvl benam nyi aksi hognvkam nyidul 
doodwn; Mwv begamv nyiig mvnam pwnbo hv jvqtw pwnbo ma, hoqgab mwv 
Ipisi so la Asiya gvda tvqpwg nyi tulungam vi yannam bigum paku. 

27Hoqgab ngulug kor-pam mvnam mvkam nyiita yuku, hoq aoho ngulug kor 
mvnam sam tanyi-taiya dvb nyita yi, hoq hvvtwqma, xumk nam hoqg koibo 
nyem pwnbo Artemis nvkam hog xidwb nyikram, ho mwwg ywwnamv la vxig 
xumnamv Asiya gvda so gvda gvt mwlw so nyiita yukun!” 

28Nyi acamv soq benam sam tatwl bulv hang lingtwr twrya nyiabnv sogoq 
goqrabnum, “Ipisig koibov Artemis!” 

29Bopam bumpwngv hur-marab durabnum, yolu dunbo nyi tulungv Poulwg 
wgnam Mesidoniya nyi vnyiam, Gaius nvla Aristarkasnvn nootu banv bulug 
lvgab bopam hoqg nyi soomin nam urab boal haagnum. 

30Poul mwv nyi nyiitw mvqlw ko dookub haatanum, hvbmabde mwwjwbo nyi 
tulungv mwam wdub jimanum. 

31Hoo hoq gvda hoqg mwwg ajin saab swwnbo nyi tulu ngvkam mwam dookum 
namho nyi tulug kaagaho mwwg gv vpam kaakin maabwk hvl pui bilwqnum. 

32Hoq ditaq jaqho dookum ho nyi tulu go hur-marab gob dubnv: nyi tulu gon 
asaq asaq pagoqkam goqdunam, ho tuugin pagoq goqsaqkam sogoq goqmin 
sunum; bulug pengko ho vi yaagwn bulv hoggab hookumnum hamkam 
cengmanum. 

33Nyi tulu gon benum, soq yolu annv Alekjendar, hoggab mwam Juhudi tulungv 
nyi tulug aga hv daqrab mvnum. Alekjendar daqrab banv mwwg alaqngv 
meeyabl nyi tulug agaho ngo yolu nyipabo nyi ak hvvmak hvl betornum. 

34Hvbmabde nyi tulungv mwam Juhudi nyi goknyi hvl kaacin tukul bulv gamkin 
gob mwlwngv sogoq goqyin akin gob sogoq goqnam akinam wm swlw duur 
vnyi paqta go “Ipisig koibov Artemis hvl sogoqnum!” 

35Kokw so bopam hoqg dookum hoq xeqn bo nyi akv nyi tulungam binyub 
kunum. Mwv benum, “Ipisig nyi tulu, mwlwngv cengdwn Ipisig bopamsi 
Artemisin xumkv doodwn, ho ao gvda toloqgv yoql bo dvrwqbo wlwngam 
doogdvn. 

36Hiyvkam sam cengma hvl benyiram. Hoqgab nulug hangv sija nyinyiaq tuku, 
ho hog mwwkub saqxeq maab hog akukam nyimur nyial nyimabv. 

37Soq nyi tulu si bulv ngulug xumk hoqgv hog gokam dvco twwla jikam ma ho 
bulv ngulug pwnboam bec-beya lakam bij maasjaqkam bulam nulv si boa paku. 

38Hvbmabde Demetrias la mwwg bon nyibam nyi tulungv hiyv akgon yolu bes 
dood nyiloqkam lood aalv doodo, ho saab tulu ngvkam doodo, hoq aalam nulv 
akwn akwnwg yolu doonam mam bemin suto. 

39Hvbmabde sam koi yaanbo hog ak bes dood nyiloqkam, ham bopam soq 
gorangv dookum gvdwl ham bvrwq bicwb bel pvvbam padwb nyitayin. 

40Soolog nyipan sib nyibaloqkam ngulam yolu dunbo gob beta yi, hiyvkam 
soolog yolu dunam sam pagoq dootwl dupan benyiram, ho ngulv soq yolu sam 
dudin dootwl dupan hvl ngulug bek dooram.” 

41Soq sam bexo kokw so mwv nyi tulungam dookum hoqgv bulug nammwb 
wwm kunum. 

Bon 20 

Poul Mesidoniya la Akaiyab Wnam 

1Hur-marab pv xooyiq yuk kokw so Poul mwwjwbo nyi tulungam lokub 
goqkum banv bulam biywr bebia banv alwb dooiyak hvl bepel mwv 
Mesidoniyab bulam wleqnum. 

2Mwv hoq gvdab wpeq banv mwwjwbo nyi tulungam biywr bebial bulam 
haakam bepanum. 

3Hoqgv mwv Akaiya haabnv pool borumgo ho doonum. Mwv Siriya wdub mwx-
mvaq kunum, hvbmabde Juhudi tulungv mwam mvdwb ywrsnam mam tapa tvl, 
mwv Mesidoniyab wpeql wkur gvdkul wdwb mwwnum. 

4Beriya hoqgv Pairas ko tuup Sapatar; hoq hvbkalam Tissolonika hoqgv 
Aristarkas la Sekundas, Darbe hoqgv Gaius la Timoti, Asiya gvda hoqgv Taikikas 
la Tropimas mwwg lvgab wbanum. 

5Bulv wco banv ngulam Troas hv kaaya yaal doonum. 

6Ngulv opap ciqlwq maanam wtw Durum kokw so Pilipi hoqgv iss jaajib 
wknum, hoo aal loong kokw so ngulv bulam Troasho kaapanum. Ho ngulv hapta 
gob doonum. 

Poul Troas Sam Kvvtwr-kaanyab Kaanam 

7Nyiai aalwg ariyumho ngul mwlwngv dvnam lokub dvbam dvb hookumnum. 
Poul nyi tulungam goonum, ho mwv gooknv gooknv ai nywywra namgob 
goodunum, hoggab aal loogwn so mwv bulam wleq tanum. 

8Ngulug dookumko nam aoho mur wmv vigo huul doonum. 

9Yaapa ak Iutikas ngvk hvl eminam hv pupumho doodunum. Poul hvraqb 
goodul doonum, Iutikas yumy kunv yubtab tabknv yubngaq banv mwv nam 

nommum gob ao mvcanam hoqgv hatib hol namgob yub tabnum. Kokw so bulv 
mwam sidkub joorab kunum. 

10Hvbmabde Poul ipoq banv mwam cegabtvl mwv benum, “Mwwdwq maab, 
mwv sija godab sima da i!” 

11Hoq kokw so mwv nam aob cookur kunv wtwngam pintul dvnum. Mwv bulug 
lvgab oyu jaqg doonyiv caalin daqnam gob goopekul wleqnum. 

12Bulv yaapa akam nammwb turdkub hemp alwb bool wgkunum. 

Troas Hoqgv Miletaswb Wnam 

13Ngulv Poulwn aadob wg tak iss jaajib caonum hoo Assosub jaal wleqnum. 
Ngulam wiyatvk hvl betwl mwv kedwb winvk hvl benum. 

14Mwv ngulam Assosho wrwq yukam ngulv mwam jaajib cao mvtwl Mitileneb 
wknum. 

15Ngulv jaaj hoqgv wknv Kiyosam loogwn so wc kunum. Loonyi deenso ngulv 
Samosub haanum. Hoqgv loogwn so Miletasam wc kunum. 

16Poul Asiya gvdaho mood moomangam meceqgokam wwm tamab mwv Ipisib 
hvraqb ws wda dvb mwwnum. Mwv Jerusalemho vnwq kvtaqb wc dvb 
mwwnum, nyorib wdub nyibaloqkam Pentikost aal jaqkam wc dvb hengnum. 

Poulwg Ipisi Nyiixa Nyi Tulungam Svxin Benam 

17Poul Miletas hoqgv Ipisig dvrwq namlo hoqg nyiixa tulungam mwwg dookub 
wtwk hvl nyi kanam banv pui bilwqnum. 

18Bulv kokw so mwam kaapa yukho mwv bulam benum, “Ngo Asiya gvda so wc 
aal jaq hoqgv hoggub nyil hwd moodam nulug lvgab doobanum ham nulv 
cengdo. 

19Juhudi tulungv ngam ywrsil nyis wsbakam ngo hentwram henl nyiqs tanap 
dijol At Swg nyerab nyil hog mwlwngam hentwr mwlwngam hent kun. 

20Nulv cengdo, ngo nulam nyi rolu hoola nulug namho bekinam hvb la 
tomswrnam hvbkalam nulam ngoqg svka kaadynam mam hog gokam mwwram 
maab ngo nyitkun. 

21Ngo Juhudi tulungam ho Nyoodo nyi tulu mwlwngam aiyinwb bulam nyic 
nyia hoqgv mwwkur gvdwl Pwnbog dookub wkur tukuk ho ngulug At Sw Jisun 
mwwjw tvk hvl aljaqb buut xaat kun. 

22Ngo sija Dvrwqbo yalwg benam mam tal, Jerusalem alo hognvkv ngam 
nyitayin ham cengmab wdwn. 

23Hvbmabde ngam Dvrwqbo Yalv bopam vxho ngoqgab hentwr kaasngv kaaya 
yaal doodu dvnwk hvl betamnam mam, ngo sam aro cengdwn 

24Hvbmabde ngo ngoqg atwg swwgam ngo hog hvvtw maagub mwwl, 
hvbmabde At Sw Jisug ngam nyitwk hvl jinam bonam niqtuq nyilin gvdwl, 
mwwg Tugu puiyam bel Pwnbog anyangam bekin tvk hvl benam sam nyinya 
jitws mwwdwn. 

25“Ngo nulug mwlwg pengko ho vigo wgaq kunv Pwnbog lvpw-hatiam bekin 
yvtwn. Hoo sija ngo cengdwn nulv hiyvkam ngoqg nyuqm mam lokta kaapa 
nyokram. 

26Hoqgab ngo soolog so nulam bid lalal jvqtw jaqb bekin dvn; nulug pengko 
hoqgv hiyv ak gon ywwma baloqkam, hoq yolungam ngo baqram. 

27Hoggab ngo Pwnbog mwwnam bvrwqngam nulam bekin maab hog gokam 
mvvsil ap maapan. 

28Hoqgab nulv atv hengab doonyia sulaka hoo Dvrwqbo Yalv nulug alaqho 
gvqlwq jiknam pvtwngam hengabl rvkil doogto. Mwwg ko Tuupam hirin 
rinnam, Pwnbog dvrwq namlongam hindib sviya rvkynam hvb rvky jito. 

29Ngo cengdwn, nulam ngo wleq kalam twqda kokw daab svca cvvtwngv nulug 
pengkob haal nulam hiyv nvkam bulv apaqram. 

30Ho lok moodv haatayin nulug atwg nyi tulug acam hoqgv nyi tulungam xaalyo 
banv mwwjwbo nyi tulungam bulug kokwb wwm dvb nulug acam hoqgv 
boopin booral bulug dookub wgtayin. 

31Hoqgab hengab to, hoo ngoqg nulam ai aalwb nyiqs tanap rooxo tvl vnyw 
nyium paqta go nulam vxiam tomswrnam mam mwwgabl dooto. 

32“Hoo ngo sija nulam Pwnbog alaqb la mwwg anyabo puiywg dookho gvqlwq 
jig yukun. Mwv nulam ator mvdwb jitayin, hoo mwv mwwg nyi tulungam jidub 
apnam lvqc cisam mwv nulam jitayin. 

33Ngo hiyv akgonwg rup, hun ho vjam kaaby maatwn. 

34Ngo ngoqg soq alaq lvqnyig lvgab ngo bon nyis banv, ngo la ngoqg ajin tulug 
hog mwlw koos buqs, vj orioqngam hoo dvs twwsam atv door twnwr sul 
swwnam, nulv atv cengs do. 

35Hog mwlwngam ngo nulam nyikin banv nyil kaakinam hvbkalam kwrwb bon 
nyigdvl jwwgw homabo nyi tulungam ngulv svka dvb nyidwn, At Sw Jisug 
benam mam mwwgabto, mwv benum, “Naanam mam jinam yaangv hemp 
ponam jaqkv.’” 

36Kokw so Poul mwwg goonam mam goonya tukul, mwv kumbw tvl bulug lvgab 
xumnum. 

37Bul mwlwngv mwam gwrgab tvl xabjol moopup dvtaqnum. 



2034 

 

 
Nyishi 

© 2016 Bible society of India. 
 

 
 

 

38Mwam bulv kaapa kuram hvl benam mam mwwpa banv mwwdwqnum. 
Kokw so bulv mwam jaajho godab wlwq mingnum. 

Bon 21 

Poul Jerusalem Wnam 

1Ngulv bulam alwb dooiyak hvl bepekul wleq kunum. Ngulv jvvs jaada banv 
Kosub haanum, hoqgv loogwn so ngulv Rodes wcnum, hoqgv Patarab wnum. 

2Hoo ngulv Ponisiya ho iss jaajv ak wpeqnam mam kaapanum, hoqgab hoqb 
caobanv wleqnum. 

3Ho ngulv Saipras sam kaapa dvb akob jaal banv Saipraswb wnum. Jaajv dupum 
dvrab pam paapoq tvl Taiyar ho ngulv ipoqnum. 

4Ngulv hoq gvdaho mwwjwbo nyi tulu go kaapa tvl bulug lvgab aal kvn go 
doobanum. Bulam Dvrwqbo Yalv ator jigam gab bulv Poulwn Jerusalem wma 
bvk hvl betornum. 

5Hvbmabde ngulv wd moodv haaikukam, ngulv bulam apaqpel ngulug wtub 
hvraqb wknum. Bul mwlwngv bulug nywxw-kongam bootwl ngulug lvgab 
bopam bviywr godab lengmin gvnum. Ngulv swnyiq bviywrho lwbwngv 
kumbw tvl xumnum. 

6Kokw so akwn akwn alwb dooiyak hvl bepekul ngulv jaajib caol wleq kunum, 
bulv bulug nammwb wkur kunum. 

7Ngulv hvraqb jaajib jaaknv Taiyar hoqgv Tolemayis ho wc kunv mwwjwbo 
vbw-bor tulungam Salam jitwl, bulug lvgab aal loog doobanum. 

8Loogwn so ngulv hoqgv wknv Sijariya wc kunv, ngulv pui bekinbo Pilipg 
nammwb wbnv ngulv mwwg lvgab doobanum. Mwv Jerusalemho xuqnam nyi 
tulug kvnwg pengko hoqg akin. 

9Mwv nyem ko nyijwr vpy go nyem wma daqn bov doognum, bulv nyiqry 
benum. 

10Ngulv Pilipg namho apo jaqg doodu yukam Judiya hoqgv nyiqry kaanbo 
Agabusek hvl eminam ak haanum. 

11Mwv ngulug dookub haabnv, Poulwg vj tonangam naabnv mwwg alaqngam 
atv leetu tvl mwv benum, “Soq sam Dvrwqbo Yalv bedwn, soq tona atam Juhudi 
tulungv Jerusalem alo soq sib kalam leedaql aptayin, hoq kokwb bulv mwam 
Nyoodo nyi tulug alaqb gvqlwq tayin.” 

12Ngulv sam tapa tvl, ngulv la mwwjwbo nyi tulu gon Poulwn Jerusalem wma 
bek hvl mvnyi-moiyul benum. 

13Hvbmabde mwv birwqnum, “Nulv hoggab soq sib xabl ngoqg hangam bik-
bimul begdvn, “Ngo Jerusalem alo ngam leek dvb mwwtwq ma, hvbmabde ngo 
At Sw Jisu gab sid bvkam mwwr saqkwl doodwn.” 

14Ngulv mwam bitwr nyokmab nyigam gab ngulv bekmab apaq kunum, 
hvbmabde ngulv hvl benum, “At Swg mwwlwqkob nyimto.” 

15Meeg apo go dooxo kokw so ngulv mwx-mvaq layil Jerusalem wleqnum. 

16Sijariya hoqgv ngulug lvgab mwwjwbo nyi tulu go wbanum, bulv ngulug 
doota ko Nasonwg nammwb ngulam bool wgnum. Mwv Saipras hoqg nyiv, mwv 
otuqjaq hoqgv mwwjwl doonum. 

Poul Jemsnvn Kaatab Wnam 

17Ngulv Jerusalemho wc yukam mwwjwbo nyi tulungv ngulam hookuml 
svgagvrwqnum. 

18Loogwn so Poul ngulug lvgab Jemsnvn kaatab wmin gvnum, hoqho dvrwq 
namlo hoqg mwwjwbo nyiilo nyi tulungv hookum banv doonum. 

19Poul bulam salam hvl betwl bulam Pwnbov hoggub nyil mwwg lvgab doomin 
gvl Nyoodo nyi tulug pengko ho bon nyinum hoq hog mwlwngam bulam bidil 
bekinnum. 

20Mwwg bekinam mam tatwl bulv Pwnboam paqnum. Kokw so bulv Poulwn 
benum, “Bor Poul no kaaka to, hoggub nyil hwdgo Juhudi nyiv lwwyw lwwywb 
mwwjw nyiadkun, hoo bul mwlwngv bulug pvvbam apaq majaqb bugum 
bwiywr nyidwn. 

21Bulam nyi tulungv nam Nyoodo gvdaho doonbo Juhudi tulungam Mojesg 
pvvbam apaq tuku, ho bulam bulug ko tulungam mux mvmabvk hvl, ho Juhudi 
tulug nyicwngam nyik maabwk hvl tomswr yvdnvk hvl nyi tulungv bekin 
pakun. 

22Bulv nam haapa kunyi hvl tapa keeta yi; hvnyiloqkam sija hoggub nyikin pa.” 

23No ngulug bekjaqb tato. Dingkbo nyi vpy go doodwn. 

24No bulug lvgab wba gvdwl bulug lvgab nyedar darxaqnam nyik-wkho nyibal 
bulug hiqsam no hiqj tvl bulug dumpongam reqmta soq sib nyibaloqkam bulv 
vx cerv noqg puiyam nyi tulungv bekinam hv akukam jvqtw kumanyi hvl bulv 
cengtayin, hvbmabde no Mojesg nyicw-wcwb nyil swws dvnyi hvl cengtayin. 

25Hvbmabde mwwjwbo Nyob luusaq nyi tulungam ngulv pota ak xeqbnv jilwq 
banv bulam ngulv sam bibwq pakun, mwwjwbo nyi tulungv ui pan nvnam 
dvnam gotwq bolo dvma bvk hvl, ho uiyam dvma bvk hvl, ho ui lengsor maanbo 
vdinam dvma bvk hvl, hoo bulam nyiig nywxw-nyolam bwwxin maabv hoqgv 
atam aadoho ap sutwk hvl bekin pakun.” 

26Kokw so Poul nyi tulungam boolayil loogwn so nyedar darxaq dvb nyinam 
mam bulug lvgab nyiknum. Hoq kokw so Poul Xumk nam urab haabnv bulam 
nyedar darxo aal loogwn kokwngam bulv vx cerv bulug gab pwr jidwb nyitayin 
ham mwv bekinnum. 

Poulwn Xumk Nam Uraho Nootunam 

27Aal kvnv wnya svqtwqb nyiknum, ho Asiya gvda hoqgv Juhudi nyi tulu go 
mwam xumk nam uraho yvnam mam kaapanum. Bulv nyi pvtwngam ol lubur 
tvl mwam nootunam. 

28Bulv sogoq goql benum, “Israel nyi tulu! Svka to! Soq nyi ak siilak gvda mwlwb 
wgaq banv Israel nyi tulungam, Mojesg pvvbam, ho soq Xumk nam sam ceebio 
bebnv nyi vxiam tomswrl yvnbov. Ho sija mwv Nyoodo nyi tulu gota bulam soq 
Xumk nammwb boa banv soq dvrwqbo ked sam mubur paku!” 

29Bulv soq benam siiloqkam bulv Ipisi hoqgv haanbo Tropimasnvn Poulwg 
lvgab bopamho gaql yvdwb kaapanum, hoqgab bulv Poulwn Xumk nam urab 
mwam boanamgo mwwnum. 

30Bopam bumpwngv hur-marab nyirabnum, hoo nyi tulungv xorkum banv 
Poulwn nootu layil agab Xumk nam hoqgv mwam seelinum. Ho cox alwb Xumk 
nam viyap pam kuqtumnum. 

31Nyi tulungv mwam mengdwb nyidu yukam, nyi akgon Roman sipai tulug 
gaml jinbo saab akam Jerusalem bopam bumpwngv hur-marab poogub yolu 
dudu dvk hvl pui bepanum. 

32Nyebia alwb Sipai gaml jinbo saab akv sipai saab ata go la sipai pvtw twwg 
boolayil nyi olumg pengkob juqlwqnum. Nyi tulungv mwam sipai bool haanam 
mam kaatwl bulv Poulwn jwwngo tvl apaqnum. 

33Gaml jinbo saab akv Poulwg dookub haabnv mwam nootu banv mwam gai 
soonyi go leetwk hvl gaml jinum. Kokw so mwv toxnum, “Soq nyi aksi hiyv, ho 
mwv hognvkv nyipan?” 

34Ho nyi pvtwngv bulv tulu gon oksub, ho tulu gon oksub sogoq goqnum. Hur-
marab rooxob dugum gab gaml jinbo saab akv jvqtw jaqb hognvkv jaqkv 
nyinum ham meelin nyok maanum. Hoqgab mwv mwwg sipai tulungam 
Poulwn bulug dookub gurumb bool wg tvk hvl gaml jinum. 

35Bulv Poulnvn soobia ho booca kalam nyi tulungv hur-marab nyirab yukam 
sipai tulungv mwam jool wgnum. 

36Bul mwlwngv mwwg kokwb wmin gvbnv sogoq kiirl benum “Mwam 
mengto!” 

Poul Mwv Atv Betur Sunam 

37Sipai tulungv Poulwn bulug gurumb boatai yikho mwv gaml jinbo saab akam 
benum, “Ngo hog ak nam bekin nwwpa?” Gaml jinbo saab akv mwam toxnum, 
“No Gwrik agam goolaqs i?” 

38“Hvnyiloqkam no oyu maadab hur-marab dul nyi sony mengbo lwwyw vpy 
nyi tulungam deexa-rarab bool wgbo Ijipt nyi ak hvvmas i?” 

39Poul mwam birwqnum, “Ngo Juhudi nyiv ngam Silisiyag bopam xinam Tarsas 
bopamho ngam ko bwwnam nyiv. Ngo nam mvnyi-moiyul bedwn, ngam nyi 
tulungam bem dvb gaml jitwb?” 

40Gaml jinbo saab akv Poulwn gaml jinum, ho mwv soobia aohv daqtwl mwwg 
alaqngv meetor banv ody maab dooiyak hvl benum. Hwdlo nyi tulungam 
cooikab doodu yin mwv bulam Hibru agamb benum: 

Bon 22 

1“Vbw-bor tulu hoo ab tulu, ngo nulug agaho ngoqg yolu dooma hvl benam sam 
tagabto!” 

2Bulv mwam Hibru agamb goonam mam tapa tvl bulv cooikab tud-rwb 
doonum; hoo Poul benum. 

3“Ngo Juhudi nyiv ngam Silisiyag Tarsas bopamho ko bwwnum, hvbmabde 
ngam Jerusalem bopam so Gamalielg tomswrko ho ngam sotv pan ngam ngulug 
at ab tulug pvvbam biima dvb hindib tomswrnum, ho soolog nulam soq doonbo 
nyi tulungam nyinam hvbkalam ngamkam Pwnboam jipaq kunum. 

4Ngo soq lamtab wnbo nyi tulungam mvnyi-mviyal, bulam nootu banv nyem ge 
nyega ge, bulam pvtwq bvkam lwqnum, hoo bulam sim dvbkam mvnum. 

5Nyub Buda akv la Dookum hoq nyi tulungv ngo jvqtwb bedwk hvl bulv bekin 
deenbo hvvkiv doodo. Ngo bulug galoqkv, Damaskas ho doonbo Juhudi 
tulungam nootu dvb hvl pota naalayil, hoqb wgdvl bulam nootu gvdwl tag 
kvrlwq tvl Jerusalemb boal bulam laqm-baqm dvb hvl ngo wnum. 

Poul Jisun Mwwg Mwwjwnam mam Bekinam 
(Bn 9:1-19; 26:12-18) 

6“Ngo wknv Damaskasam ogumb wnwq kunum, hvbmabde aal lvpa ditaqho 
cengma lvpab doonyi lvlaq huuda kvlabo doonyi ao toloqgv ngam huulubnum. 

7Kokw so ngo kedwb geql kunum, hoqgv ngo agam yal ak ngam, ‘Soul, Soul! No 
ngam hoggub mvnyi-mviya dvn?’ hvl bedwb tapanum. 

8Ngo toxnum, ‘At Sw, no hiyv?’ Mwv birwqnum, ‘Noqg mvnyi-mviyanam 
Najaretwg Jisu.’ 

9Ngoqg lvgab wba bo nyi tulungv huto lvlaqngam kaapanum, hvbmabde bulv 
ngoqg lvgab agam yal goon mam tapa maanum. 

10Ngo mwam toxnum, ‘At Sw, ngo hognvkv nyitayin?’ hoo At Sw ngam benum, 
‘Gorab gvdwl Damaskaswb haato, hoo nam Pwnbov alo hog nvkam nyim dvb 
mwwpan ham nam hog mwlwngam bekin tayin.’ 

11Huto lvlaqkv ngam huuceq ko-gab ngo nyiqca caal doonum, kokw so ngoqg 
wbamv ngam alaqngam gvbw tvl bulv Damaskaswb ngam bool haagnum. 

12“Ananiyasvk hvl eminam, Pwnboam boswl swwnbo, dormo nyi ak, ngulug 
pvvbam bugil swwnbo, Damaskas hoqg Juhudi nyi mwlwngv xikumnam nyi ak 
doonum. 

13Mwv ngoqg dookub haabnv ngoqg bviyoqhv daqtwl ngam benum, ‘Bor Soul, 
lokta kaapa tuku!’ Ho dara ngo kaapa kunum, ho mwam ngo kaagabnum. 

14Mwv benum, ‘Ngulug at ab tulug Pwnbov nam mwwg hang mwwnam mam 
cengm dvb, mwwg nyedar albo nyerangam kaapa mvdwb la mwwg atwg agam 
benam mam tapa mvdwb mwv nam xuqpa ku. 

15Hoggab mwv nam mwwg gab no hognvkv kaatkun hoo tatkun ham nam 
hvvky swwm dvb la nyi tulu mwlwngam bekin dvb nyitayin. 

16Hoo sija hoggab kaaya lyodu dvn? Gorab gvdwl baptijum naato, hoo mwwg 
emin gab xumg dvl noqg nyicam nyedar darxaq koto.’ 

Poulwn Nyoodo Nyiingam Tugu Pui Bekin Mvdwb Dvgoq Goqnam 

17“Kokw so ngo Jerusalemb wkur kunv Xumk nam uraho xumdul doodu dvkho 
ngo nyiqry ak kaanum. 

18Hoq nyiqry kaanamv At ngoqg dookub haabnv ngam benum, ‘Nyorib 
Jerusalem ham apaq pel wto, hoggab soq nyi tulungv ngoqg pagoqkam pui 
bekinam mam bulv tvjw ram.’ 

19Ngo birwqnum, “At Sw, bulv ngam Sinagog nammwb wl nam mwwjwbo nyi 
tulungam nootul bulam jwwpan hvl ham hindib cengdwn. 

20Hoo noqg hvvky swwnbo Istepennvn meng dwkho ngo ham kvtaqb menglaq 
pan hvl benum, hoo mwam mengbo nyi tulug kamtam koocum tap yaanum.’ 

21Hvbmabde At ngam benam, ‘Wn,’ hoggab nam ngo Nyoodo nyi tulug dookub 
kanam tayin!’” 

22Nyi tulungv Poul soq sam benam gab tal doonum, hvbmabde hoq kokw so 
bulv vc alwb sogoq goqrabnum, “Mwam mengpaqto, mwam mengto! Mwam 
swwm maabv!” 

23Bulv sogoq kiir goqdunyianum, ho bulug vjam lwqyab banv la diikwr 
tvmwram doonyi aob hwrcal benyanum. 

24Ho Roman Sipai tulug gaml jinbo saab akv mwwg Sipai tulungam Poulwn 
bulug gurum urab boolwq gvdwl xipwql mvtwl mwam hoggub Juhudi tulungv 
soq sib mwwg ceebiob yolu bedwn ham talin tvk hvl bulam benum. 

25Hvbmabde sipai tulungv mwam xipwql mvdwb leedaq yukam, Poul ogumho 
daqnbo saab akam benum, “Roman nyiam hog yolu dooma boam mwam pw-
hwwka majaqb xipwql mvnamhv nulug nyicwngv i?” 

26Soq benam sam saab akv tatwl, mwv gaml jinbo saab dookub wnv benum, “No 
hog mudu dvn? Alo nyi ak vv Roman nyi golak!” 

27Hoqgab gaml jinbo saab akv Poulwg dookub wnv mwam toxnum, “Ngam 
bekin tvb, no Roman nyiv jaqyv?” Poul mwam birwqnum, “Vv, ngo Roman nyiv,” 

28Gaml jinbo akv benum, “Ngo loqkam twngk vigo jilayil Roman nyiib nyinum.” 
Poul birwqnum, “Hvbma ngam nyiloqkam ko bwwtaqnum.” 

29Ho dara Poulwn hudytab haanbo nyi tulungv mwwg ogum hoqgv Roman nyi 
goj kunyi hvl cengtkul, ho mwam gai lvgab leedwb jigam gab mwv bos sonum. 

Poulwn Dookum Agaho Boanam 

30Gaml jinbo akv Poulwn Juhudi tulungv hoggab yolu biyumnum ham tvdy dvb 
mwwnum; hoqgab loogwn so mwv Poulwg tagam paqxia mvtwl nyub but 
tulungam la Dookum hoqg nyi tulungam gaml mvdwb gaml ak jinum. Kokw so 
mwv Poulwn boobnv agaho daqm dvb jinum. 

Bon 23 

1Poul dookum daiyab rogab lalal benum, “Ngoqg vbw-bor tulu! Ngoqg hangv 
hingxw cwrwl mwwdy sudwn, ngoqg swwca so sool godab ngo Pwnboam 
ngoqg nyik mvkho hog mwlwngam hindib nyispan mwwdwn.” 

2Nyub Buda Ananiyas Poulwg ogumho daqnbo nyi tulungam mwwg agam mam 
jwwtwk hvl gaml jinum. 

3Poul mwam benum, “Asoq cwqc jaqb puulu dvb neenam issam Pwnbov nam 
ya jvqtw jaqb jwwtayin. No hoqho dootwl ngam pvvb lvgab pw-hwwdwb 
doodo hvbsujaqkam no atv ngam jwwtwk hvl gaml jinv pvvbam juqbo sudo!” 

4Ho Poulwg ogumho daqnbo nyi tulungv mwam benum, “No Pwnbog Nyub 
Budangam hvnyw bepa dvn!” 

5Poul birwqnum, “Vbw-bor tulu, ngo mwam Nyub Buda gonwg mwwl 
cengmanum. Dvrwqbo potangv bedwn, ‘No noqg nyi tulug lvpw abam bec-
beyal bedwb jaqb nyima dvn.’” 

6Poul nyi tulug pengko ho tuugin Sadusis ho tuugin Parisis nyi gonyi hvl kaapa 
tvl, mwv Dookum ho sogoql benum, “Ngoqg vbw-bor tulu! Ngo Parisi nyiv, ho 
Parisig kov. Ngo sik bov turkur taikun hvl mwwgw ko-gab sool ngo soq nyel 
pw-hwwk si daqdwn!” 

7Mwv soq sam beda kalam, Parisi tulungv la Sadusi tulungv yolu durab 
minsnum, hoq kokw so nyi tulungv dvpar pvrnyi gob nyiknum. 

8Hoggab Sadusi tulungv bulv begamv, nyi sik bov turkur kuram, ho ao gumtw 
gokam dooma dvn, yal gokam dooma dvn hvl mwwjwdvn. 

9Hoqgab hur-marabv ceceq yaiyanum, Parisi tulug dvpar hoqgv pvvb 
tomswrbo nyi tulungv daqrab banv gamtor alwb hvqrwqnum, “Ngulv soq nyi 
aksi hog nyixiaq wxiaqnam meepa ma! Jvqtw jaqb lokam mwam yal goma lo ao 
gumtw go bvkam bade!” 

10Bulv bulug pengko ho yolu ceceq jaqb durab yukam gaml jinbo akv Poulwn 
lokam bulv twqmwql mvdwn mwwl bosnum. Hoqgab mwv mwwg Sipai 
tulungam nyi tulug pengko hoqgv ipoql Poulwn boolin gvdwl gurum urab boa 
gvnkuk hvl gaml jinum. 

11Hoq aiho At Sw Poulwg dook hv daqtwl benum, “Bos maab haakam to! No 
ngoqg puiyam hvvkib Jerusalem so swwnam hvbkalam no Roman bopam 
alokam hvvky swwdwb nyiky tayin.” 

Poulwn Mengdwb Ywrsnam 

12Ar rogwn so Juhudi tulungv hookum banv bulv ywrmin sunum. Bulv Poulwn 
mengma deedib hog gokam dvram twwram hvl dingnum. 

13Soq sib lokub ywrsil ywrnbo nyiv campy laleq gob nyinum. 

14Hoq kokw so bulv nyub but tulungv la nyiixa tulug dookub wbnv benum, 
“Ngulv Poulwn mengma deedib hog gokam dvram twwram hvl lokub dingr 
pakun. 

15Hvbnyiloqkam sija nulv la Dookumv Roman Sipai tulug gaml jinbo Saab ak 
tam Poulwn nulug dookub bool igtvk hvl pui bilwqto, hoo mwwg pagoqkam 
meegta tvdy dvbwk hvl nulv bik-bepaq yaato. Hvbmabde ngulv mwam so wc 
maadab mengdwb mwx-mvaq yaatayin.” 

16Hvbmabde Poulwg bwrm akwg ko nyega kov soq ywrsnam sam tapa tvl mwv 
gurum urab haabnv Poulwn soq pui sam betamnum. 

17Kokw so Poul saab tulug akin goqbnv mwam benum, “Soq yaapa ak sam gaml 
jinbo saab dookub mwam bool wg gvn, mwv mwam hog bes ak doopak hvl 
bedo.” 

18Saab akv mwam boolayil gaml jinbo saab dookub boa banv benum, “Nyuum 
Poul ngam goqbnv soq yaapa ak sam noqg dookub boa jignvk hvl bepan, hoggab 
mwv nam hog bes ak doodwk hvl bedo.” 

19Gaml jinbo saab akv mwam alaqngam gagab tvl mwv atv boogin banv mwam 
toxnum, “No ngam hognvkv betamsv doodwn?” 

20Mwv benum, “Juhudi tulungv mwlwngv nam aram Poulwn Dookumb bool 
mvdwb betjuk hvl bir minsnyiag nukun; bulv vm akaqb Poulwg pagoqkam 
meegta tvdy dvbwk hvl bik-bepaql betayin. 

21Hvbmabde bulug benam mam tamab, hoggab bulug nyiv campy laleq gob 
lamta alo toosil tooiyal dootayin. Bul mwlwngv Poulwn mengma deedib hog 
gokam dvram twwram hvl dingr kunum. Bulv sija ham nyidwb mwwx svqrwl 
dooknum, hoo noqg agam mam tadwb kaaya yal doodunam.” 

22Gaml jinbo akv mwam benum, “Soq sam no ngam bekin panwk hvl hiyvg dook 
galokam bekin maab.” Kokw so yaapa akam mwv kanam tukul wwm kunum. 

Poulwn Laat Saab Peliks Dookub Kanamnam 

23Kokw so gaml jinbo akv mwwg saab vnyi gon goqbnv bulam benum, 
“Sijariyab wdwb sipai loq lwnyi go mwx-mvaqta, hoq lvgab svpur aob wnbo 
Sipai lo camkvn go, ho nwwxo bvvnloqkam lwnyi go, ho soi aiyig kiya moodam 
wrab dvb mwx-mvaqt. 

24Ho svpur lo Poulwn caol wn mvdwb jita, ho mwam swrso alwb Laat saab 
Peliks dookub booc jignv.” 

25Hoq lvgab gaml jinbo akv Laat saab Peliksnvn pota ak kam xeqbnv jilwqnum, 
hoq pota ham soq sib xeqnum. 

26“Ngo Klodiyas Lisiyas Bir Laat saab Peliksnvn xumbnv sam xeqg yin: Salam. 

27Juhudi tulungv soq nyi ak sam nootul bulv mwam mengsv twqb nyiknum. Ngo 
mwam Roman nyivk hvl tapa tvl ngo ngoqg sipai tulungam boolayil wbnv 
mwam naalin pan. 

28Bulv mwam hoggab yolu bekap dood nvba dwq ham cengdwb mwwnv mwam 
bulug Dookum bool ignum. 

29Ngo meekanamv mwv hog sig-dorg dvbjaq dooma ho mwam pvtwq lwqdwb 
mwv hog gokam nyima. Hvbmabde mwam yolu biyum namsi hvbaloqkam 
bulug atwg pvvb nyinam wnam pagoq gos lak. 

30Kokw so ngam pui bekinamv, Juhudi tulungv mwam mengdwb ywrsil 
doodwk hvl tapanum, hoqgab ngo mwam noqg dookub kanam dvb saqnum. Ho 
mwam yolu benboam bulam noqg dookho yolu betak hvl betkun.” 

31Sipai tulungv bulam gaml jinam mam nyiknum. Bulv Poulwn boolayil hoq 
aiho Antipatris nagub wnum. 

32Loogwn so lvpia wnbo sipai tulungv bulug gurumb wkur kunum, ho svpur 
sipai tulungam mwwg lvgab wbanum. 

33Bulv mwam Sijariya yab booknv potangam Laat saabam jitwl, Poulwn kam 
mwwg alaqb gvqlwqnum. 

34Laat saab akv potangam pooril kaatwl Poulwn no hogloq gvda hoqgv hvl 
toxnum. Kokw so mwv Poulwn Silisiya gvda hoq nyi hvl cengknum. 

35Mwv benum, “Noqg benam mam nam yolu benbo nyi tulungv hvvc yukam ngo 
tatayin.” Kokw so mwv Poulwn Herodg namlo poonam ho rvkybo nyi doqyum 
mvdwb gaml jinum. 

Bon 24 

Poulwn Juhudi Tulungv Pelikswg Agaho Yolu Benam 

1Aal loongwg kokw so Nyub But Ananiyas nyi nyiixa ata go hoo nyegam belaqbo 
Tertullasvk hvl eminam nyi akwg lvgab Sijariyab wnum. Bulv laat saab Peliks 
dookub haabnv Poulwn yolu hwwnum. 

2Tertullasnvn goqbnv Poulwn yolu berab mvnum. “Bir ab! No swwlaqb swwg 
banv ngulam hwdgo swrsomalob swwg pakun, ho vigo ngulug nyicwngam 
alman boam mvdar jibnv ngulug gvdangam swwgam kwly jipa kun. 

3Ngul mwlwngv soq sib nyinam sam kvtaqdo hvl gvda mwlwg nyi vxiv loodwn, 
hoo nam paqyalinco hvl bedwn. 

4Ngo sija noqg mood moomangam bepaq dvb mwwma, hvbjaqkam, ngo nam 
xuml ngulug pui sam otuqb bekinam sam anya mwwpa gvdwl tagab tvbka. 

5Ngulv soq nyi ak sam guunyi nyiib, gvda gvtwg Juhudi tulug pengko ho yolu 
swcin dul hur-marab nyirabov, hoo mwv Najaretwg dvpar hoqg peelo abv. 

6Mwv ngulug Xumk nammam nyibur nyicil kac dvbkam mvtanum, ho ngulv 
mwam nootunum, ngulv mwam ngulug atwg pvvbwb yolu bvrwqngam hwwdy 
tanum. 

7Hvbmabde gaml jinbo Lisiyas haabnv mwam ngulug pengko hoqgam twqreq 
banv naal wgnum. 

8Kokw so Lisiyas mwam yolu doodnvk hvl benbov noqg dookub wgdvl 
yolungam betwk hvl gaml jinum. No soq nyi ak sam tox bvnyiloqkam, no atv 
mwwg agam hoqgv ngulug mwam yolu begdvn mwlw sam cengs tayin.” 

9Ho Juhudi tulungv mwwg lvgab bemin gvl soq begdvn mwlw si jvqtwngv hvl 
benum. 

Peliks Agaho Poulwg Bidnam 

10Kokw so Laat saab Peliks Poulwn gootwk hvl benam gab Poul berabnum. 
“Ngo cengdwn no hvd vnyw go soq nyob sam yolu pw-hwwnam mam hwwky 
paku, hoqgab ngo noqg agaho ngo atam hemp alwb bidy dvn. 

11Sool aal looyw leq loonyig otuqho ngo Jerusalemb wnam mam no atv cengs 
do. 

12Juhudi tulungv hiyvg lvg bvkam ngam Xumk nam ura gol haqyaq minsul 
doodub kaapa maanum, hoo ngo nyi tulungam ol gokam lubur wbur namgo 
kaapa maanum, ho Sinagog nam hookam, bopamg cuukiq bvrw golokam 
hoqhvb nyidub kaapa maanum. 

13Hvbmabde bulv sija ngam yolu bek pagoq samkam nam bekin nyoram, 

14Ngo nam bekin dvn, ngo ngulug ab apa tulug Pwnboam xumnam, bulug 
hvvmak hvl benam mam xumjaq sudwn. Hvbmabde ngokam Mojesg pvvbam, 
hoo nyiqry benbo tulug xeqpnam mam mwwjwdvn. 

15Ngokam soq nyi tulug sib bulug mwwgwnam akinam hingw dvn, ho nyi 
mwlwngv albo ge alman ge sinam hoqgv turkur tayin hvl ngo mwwjwdvn. 

16Hoqgab ngo looxiam hingxw cwrwl Pwnbog kaaga hoojaqkam ho nyi kaaga 
hoojaqkam nyidil nyidwn. 

17“Hvd vnyw go Jerusalem hoqgv aado ho yvpekul, ngo ngoqg nyi tulu gab 
twngk naatab la hirin rintab wnam. 

18Ngo soq sam nyidul doodu yikho bulv ngam Xumk nam uraho kaapanum, ho 
ngo kokw so ngoqg nyedarnam mam nyixo aalho ngam bulv kaapanum. Nyi 
gokam ngoqg lvgab yvmanum hoo hur-marab bvkam dumanum. 

19Hvbmabde Asiya gvda hoqgv Juhudi nyi tulungv yvnum. Bulv soolo noqg 
agaho daqtwl bulug ngam yolu bes doonam mam bekin yinpv. 

20Ho soq nyi tulu sam Dookum ho ngo daqdwkho ngo hognvk yolungv 
nyipanum ham bulam bekin mvto. 

21Hvbmabde bulug agaho ngoqg daqtwl; bulam pw-hwwjo kotwl nulv ngam 
sool sik bov turkur tainvk hvl mwwjw ko-gab mvl bedo hvl benam mam bema 
jaqb.’” 

22Kokw so Peliks atwg Lamtangam hindib cengam gab mwv hoq aalho mvlam 
ho beturnum. Mwv bulam benum, “Ngo nulug bvrwqngam gaml jinbo 
Lisiyasnvn hvvc mvtwl kaatayin.” 

23Mwv Poulwn kaaya bo Saabam mwam rvkybo nyi daqg mvdwb gaml jinum, 
hvbmabde mwam pvtwq hoqgv lingyi lengcal yvm dvb la ho mwwg ajin 
tulungam mwam jis bwsam jim dvb gaml jinum. 

Poul Pelikswg la Drusillag Agaho Goonam 

24Apo go oyu yoomab dooxo kokw so Peliks mwwg nywxwngam Drusillanvn 
boal haanum. Mwwg nywxw Drusilla Juhudi nyiv. Mwv Poulwn goqa banv 
mwam Jisu Kriston mwwjwnam pagoqkam bem tvl tanum. 

25Hvbmabde Poul alnam, atam cwqsnam hoo haata bo pw-hwwd aalwg 
pagoqkam bekin yukam, Peliks bos sobnv benum, “Sool gab no wnuk. Ngo lokta 
nam moodv doobaloqkam goqtayin.” 

26Hoq ditaqho mwam Poul lokam twngk meeg jitwqto mwwnv mwv hingwl 
doonum; hoqgab mwv Poulwn goqda kvla banv mwam mwwg wgab gookinum. 

27Vnyi nywnyig wxo kokw so Pelikswg kwlib Porsiyas Pestas Laat saab 
swwnum. Peliks mwam Juhudi tulungam paqk dvb mwwnum, hoqgab mwv 
Poulwn pvtwq hv tuml ap peel wleqnum. 

Bon 25 

Poulwg Bir Abam Sornam 

1Pestas hoq wc dvk aal loum kokw so mwv Sijariya hoqgv Jerusalem wnum. 

2Ho nyub buda tulungv la Juhudi tulungam nyig wgbo tulungv bulv Poulwg 
yolungam Pestaswn sornum. Bulam aya mwwpal Poulwn Jerusalem kanam 
tvbwk hvl xuml benum, 

3Hoggab bulv Poulwn lamtaho mengpaq dvb ywrsil apnum. 

4Pestas bulam birwqnum, “Poulnvn nyumwb Sijariya gvdaho nyuum pvtwqho 
lwqpwl ap pan, hoo ngo vnwqb oyu maadab aloqb wkur taikun. 

5Hoqgab nulug nyig wgbo tulungam ngoqg lvgab Sijariya wbal nyi ak ham mwv 
hog yolu nyipa paloqkam pw-hwwto.” 

6Pestas aal looyw gob bulug dook hv doope kul kokw so Sijariyab wkur kunum. 
Aal loogwn so mwv pw-hwwk lvpwho doolin banv Poulwn boa mvnum. 

7Poul pw-hwwk lvpwho hvvc dvkho Jerusalem hoqgv haanbo Juhudi tulungv 
mwwg taqg-loosaqho daqtwl Poulwg aoho bibum biyiql vigo bigw dooma jaqb 
tvbwq maadvb yolu benum. 

8Hvbmabde Poul atam bipy sudub benum. “Ngo hoggub nyilakam daapo gokam 
dwqma, hvbmab Roman Bir Abam kam hog ceebiob nyimur ma.” 

9Hvbmabde Juhudi tulungam paqk dvb mwwnv Poulwn toxnum, “Ngoqg aga so 
nam yolu begdvn sam no Jerusalem wl yolu sam pw-hwwdy kodwb mwwma?” 

10Poul birwqnum, “Ngo Bir Abwg pw-hwwk agaho ngam pw-hwwk dvb ngo 
daqdwn no atv cengs do, ngo Juhudi tulug ceebiob hog akukam nyimur go 
nyima. 

11Ngo pvvbam daapo korbo paloqkam hoo ngo sig pagoq yolu go nyipa 
paloqkam, hoqgv ngo keleqtayin hvl bema. Hvbmabde bulug yolu benamhv 
jvqtw ma, bigw dooma baloqkam hiyvkam ngam bulug alaqho jilwq dvb 
haakam bo dooram. Ngo Bir Abam sordwn.” 

12Kokw so Pestas, mwwg nyegam tomswrbo tulug lvgab bvrwqngam tvdy 
cootwl birwqnum. “No Bir Abam sorpa nyiloqkam, no Bir Abwg dookub wdwb 
nyitayin.” 

Poulwg Puiyam Pestas Agrippan la Bernisnvn Betamnam 

13Oyu yooma kokw so Lvpw at Agrippa Bernis Sijariyab Pestaswn svgagvrwq 
taab haaba sunum. 

14Bulv apo jaqg Sijariya ho dooxo kokw so Pestas Poulwg bvrwqngam lvpw 
atam bekinnum: “Soq pvtwq si Peliks nyi ak nyumwb apaqpel wleqnam nyuum 
ak doodwn; 

15hoo ngo Jerusalemb caadwkho Juhudi tulug nyub buda tulungv la nyi nyiixa 
tulungv mwwg aoho yolu pw-hwwnum, ho ngam bulv mwam sim dvb pvvb 
patwk hvl benum. 

16Hvbmabde ngo bulam benum, Roman nyi tulungv yolu nyipabo nyiam mwam 
yolu benbo lvgab nyuqm kalamv tuptwl goody mins maad deedib hiyv nvkam 
jidub nyima dvn. 

17Bulv hvvc twqda kalam, ngo meegkam doonu maab loogwn so mvl ho pw- 
hwwtab dootwl nyi akam boa mvdwb gaml jinum. 

18Mwam yolu benbo tulungv daqrab benum, hvbmabde bulv yolu poot jaqgo 
mwam beta dvn go ngoqg mwwnam hvb bulv bemanum. 

19Mwlwngv bulv mwwg lvgab bulug atwg dormo pagoq hoq la Jisu ngvk hvl 
benam nyi sikbo akwg pagoqho haqyaq minsnum. Hvbmabde mwv hvraqb turl 
doodnvk hvl Poul benum. 

20Ngo mwwbwq kumab soq bvrwq sam hoggub mvbyu mwwnv, ngo Poulwn 
no Jerusalem caal soq yolu sam pw-hwwdy kob yv hvl toxnum. 

21Hvbmabde Poul Bir Abam mwam pw-hwwk sutayinwk hvl benum, hoo 
mwam pw-hwwdy namgob nyi rvkybo daqg sut bvk hvl benum. Hoqgab ngo 
mwam Bir Abwg dookub kanamnam gob mwam nyi rvkybo daqg yaatwk hvl 
gaml jinum.” 

22Agrippa Pestasnvn benum, “Ngo atv soq nyi ak soq benam mam tvnw do.” 
Pestas birwqnum, “Aram no mwwg benam mam tato.” 

Poulwn Lvpw Atwg Agrippa la Berniswg Agaho Boanam 

23Loogwn so Agrippa La Bernis nyi mwlwngv poqkum dvb Dookum nam urab 
bopam hoqgv sipai tulug saab lvgab la nyi xinam tulug lvgab haanum. Pestas 
gaml jitwl Poulwn urab boa mvnum. 

24Pestas benum, “Lvpw at Agrippa hoo ngulug lvgab dooba nyi mwlw si, nulv 
soq nyi ak sam kaato, mwam soq doonbo Juhudi tulungv la Jerusalem boloq 
doonbo Juhudi tulungv ngoqg aga si mwam soranum. Bulv sogoq kiir banv 
mwam swwm dvb jima bvk hvl bedo. 

25Hvbmabde ngo mwam sim dvb jaqb mwwg hog yolu swcin nyigo wgonam 
akukam meepa nyoma. Ho mwv atv Bir Abam sorgam gab ngo mwam mwwg 
dookub kanam dvb mwwl ap pakun. 

26Hvbmabde ngo mwwg pagoqkam hog hvvtwjaqgo Bir atam pota xeql jilwqsv 
meepa nyoma. Hoqgab ngo mwam nulug aga si boa pan, hoo lvpw at Agrippa 
noqg aga jaqho booduml boa jipan! Hoqgab mwwg yolungam hindib miidil pw-
hwwxo tvl, ngo xeqs loq ak naadwb mwwdwn. 

27Hoggab nyuumwg yolu pagoqkam hindy alwb bekin maabjaq nyuum mam 
kanamnam si ngoqgab pagoq alma.” 

Bon 26 

Poul Mwv Lvpw At Agrippag Agaho Bidsunum 

1Agrippa Poulwn benum, “Nam atam bid mvdvb gaml jigyin.” Poul mwwg 
alaqngv irab banv mwam atv bid sunum. 

2“Lvpw at Agrippa! Ngo noqg aga so soolo ngo atam Juhudi tulungv ngam yolu 
benam mam bid sudub mood kaapa ko-gab paqyalinco mwwdwn. 

3Soq si jvqtwngv, no Juhudi tulug nyicw-mwcwngam la haqyaq minsnam mam 
cingx pvqrwl doodwn. Hoqgab ngo nam hindib ngoqg benam sam cwqg dvl 
tagab tvk hvl bedwn. 

4“Juhudi tulungv mwlwngv ngo yaapa hoqgv hoggub nyil swwnum ham 
cengdwn. Bulv otuq hoqgv ngo ngoqg atwg gvda hoola Jerusalemho ngoqg 
swwknam mam cengdwn. 

5Ngo hoggub nyil otuq hoqgv ngulug dormo nyi jaqb nyil Parisi tulug dvpar 
hoqgv swwcanum, ham bulv looxiam cengl doonum, ho ham bulv bekin dvb 
mwwb nyiloqkam bulv bestayin. 

6Hoo ngo sija mvl pw-hwwk so daqdwn si hvbaloqkam ngo ngulug at ab 
tulungam Pwnbov dingrwl apnam mam mwwgw ko-gab sulak. 

7Ngul mwlwg nyob wyw leq vnyig aal aiyib xumbnv Pwnbog dingrwl ap jinam 
mam mwwgw doonam ak hamsu. Hoo soq vcwrko mwwgwnam aro gabsu, 
Gora ab, ngam Juhudi tulungv yolu hwws dvn! 

8Hoggab Juhudi tulu nulv Pwnbov sik boam purab dvnwk hvl mwwjw maadwn? 

9“Ngokam Najaretwg Jisug eminam ceebiob hang baql hog mwlwngam nyic 
nyiangam nyika tvs mwwtwn. 

10Hoq hvbjaq ngo Jerusalemho nyinum. Ngo nyub buda tulug hoqgv gaml 
naalayil Pwnbog nyiam vigo pvtwq ho nootul lwql apnum, hoo bulam mengl 
yvikam kvtaq pa hvl loomin gvnum. 

11Ngo vigo bulam Sinagog nam mwlwho laqm-baqmnum. Hoo bulam bulug 
mwwjwngam apaq mvdkub biturnum. Ngo hang lingtwr twryanum, hoqgab 
ngo nyiig gvda bvkam wbnv bulam mvnyi-mviya taab wnum. 

Poul Mwv Jisun Hoggub Mwwjwnum Ham Bekinam 
(Bn 9:1-19; 22:6-16) 

12“Hoqgab ngo soq sam nyidum tas mwwl, ngo nyub buda tulug hoqgv gaml 
naalayil nyeram yaagub Damaskaswb wnum. 

13Ho aal lvpa ra jaqho, Gora ab, ngo doonyi lvlaqngam huubin yaanbo huto ak 
doonyi ao toloqgv ngam la ngoqg lvgab wba bo nyi tulungam huulubnum. 

14Ngul mwlwngv hatib geql kunum, ho Hibru agamb benam yal ak ngo 
tapanum, ‘Soul, Soul! hoggub ngam mvnyi-mviya dvn? Svv hvvbv mwwg atwg 
svvda xoociqngam dukur banv duikam atam dusnam hvb, no hoggub atam 
mvsdvn.’ 

15Ngo toxnum, “At Sw, no hiyv?’ Hoo At Sw birwqnum, ‘Ngo noqg mvnyi-
mviyanum Jisu ak hv. 

16Hvbmabde no sija gorab tuku. Ngo nam ngoqg nyerab xuqdub mwwnv nam 
ngo kaakin taab haanum, no nyi asaqngam ngoqg galoqkv hognvkam kaapan 
ham bekin dvb hoo kokwngam nam hognvkv ngo kaakin tayin ham bekin dvb 
nyitayin. 

17Ngo nam Israel nyi tulug alaq hoqgv naalin layil Nyoodo nyiingam naalin 
mvdwb kanam tayin, 

18ho ui alaq hoqgv Pwnbog alaqb haag dvl ngam mwwjwl bulug nyic nyiangam 
Pwnboam axia kotwl, bulam Pwnbog xuqnam nyi tulug pengko ho doomto.’ 

Poulwg Jisu gab Bon Nyinam mam Bekinam 

19“Lvpw at Agrippa, hoqgab ngo ao gvda toloqgv nyiqry kaanam mam ngo 
tamab anamdvb nyimanum. 

20Otuqjaqb Damaskas alo hoqgv Jerusalem, hoqg kokwb Judiya gvda tvqpwb 
Nyoodo nyi tulug pengko ho puiyam bekin tvl bulam bulug nyic nyia hoqgv 
mwwkur gvdwl Pwnbog dookub hookur gvdwl bulv mwwkur pakun hvl 
nyidynam mam nyil kaakin mvdwb nyinum. 

21Soq sib nyigam gab sulak ngam Xumk nam uraho Juhudi tulungv ngam nootu 
banv mengtanum. 

22Hvbmabde soolo godab Pwnbov ngam svka kaal doodu do, hoqgab ngo 
mwlwngam ngoqg puiyam koi ge anyo ge, xinam ge ximanam ge nyi 
mwlwngam aiyinb bekin dvn. Ngoqg beg dvnsi nyiqry benbo tulu ngvla Mojesg 
hoqhvb nyitayinwk hvl benam gamkin ham beg dvn. 

23Ywwnbo akv hentwram hendwb nyiky tayin, hoo mwv sikbo tulug pengko 
hoqgv otuqjaqb gorab rabco bogub nyitayin, ho Juhudi tulungam la Nyoodo nyi 
tulungam ywwt ywwnam hutongam bulam bekin tayin.” 

24Poul atam soq sib bid yukam, Pestas mwam sogoql benum, “Poul no rugaq 
paku! Noqg nyijwq-nyegam jwqlaq-bulaqkv nam rudkub mvpa ku!” 

25Poul birwqnum, “Gora Ab, ngo rugaq maaslak! Ngoqg googdvn agamsi gaml 
jvqtw jaqb bedwn. 

26Lvpw at Agrippa! noqg agaho ngo haakam alwb bedwn, hoggab no soq 
pagoqkam cengdwn. Ngo mwwjwdvn soq nyinam mwlwngam vx-ceram no 
kaagab panpv, hoggab soq si kvsil cuukiq bvrw golo nyimanum. 

27Lvpw at Agrippa, no nyiqry benbo tulungam mwwjw dvn yv? Ngo cengdwn 
no ham mwwjwdvn!” 

28Agrippa Poulwn benum, “Sija vcwrda no ngam Kristan mvta dvn i?” 

29Poul birwqnum, “Mood anyo swwg ge koi swwg ge, ngoqg soolog benam mam 
todul daqn boam, nam la nyi mwlwngam ngoqg hvb nyim dvb mwwdwn 
hvbmabde ngo nulam leem parm dvb mwwma dvn!” 

30Kokw so Lvpw atv, Laat saabv, Bernis la mwlwngv daqrabnum, 

31hoo wlayil bulv akwn akwn bemin sunum, “Soq nyi ak sam pvtwq lwqd 
bvkam hoo mengdvb mwv hog gokam nyixiaq wxiaq jimanyi.” 

32Hoqgab Agrippa Pestaswn benum, “Soq nyi ak si mwv Bir abam sorma 
nyiloqkam mwam tolin jikin paku.” 

Bon 27 

Poulwn Sipai tulungv Romanwb Bool Wgnam 



2049 

 

 
Nyishi 

© 2016 Bible society of India. 
 

 
 

 

1Kokw so ngulv Italib wdub nyipa ku hvl goobwq kunum. Bulv Poulwn la 
nyuum ata go Bir abwg sipai tulungv hvl eminam Roman sipai tulug saab Juliyas 
alaqb gvqlwq jiknum. 

2Ngulv Adramitiyam hoqgv Asiya gvdag iss jaaj joonu koob wnv wta bo iss 
jaajib caonv wleqnum. Tissolonika hoqgv Mesidoniya nyi ak Aristarkas ngulug 
lvgab wbanum. 

3Loogwn so ngulv Sidon ho wc kunum. Juliyas Poulwn anya banv mwam mwwg 
ajin tulungam gaql kaadwb jinum, ho mwam ajin tulungv jis doonam mam 
jinum. 

4Ngulug wga hoqgv dooiyv ngulam ywtur ko-gab ngulv hoqgv wknv dooi 
ywciqko cumciq daiyab Saipras diip loog gonwb wknum. 

5Ngulv Silisiya sa-svlongam la Pampiliyangam jaapeql jaabo layil Lisiya gvdag 
Mira bopamho haanum. 

6Mira ho kepten saab akv Alekjendriya hoqgv Italib wta bo iss jaaj ak kaapa tvl 
mwv ngulam hoq ak ho cvvsiq mvnum. 

7Ngulv apo jaqg nyinyiaq nyinyiaqb jaaknum. Kokw so ngulv nyelin dors alwb 
vs-axaqgob nyiknv Nida bopam mam wc kunum. Dooiyv ngulam meegkam 
wmab mutur lalal nyigam gab Kwrit diipwb cumciqko Salmon Tuukiqb jaapeql 
jaalnum. 

8Ngulv sugur bviywr hvnamb jaabnv vs-axaqb nyiknv Lasiya bopam hoqgv 
aado yooma ho doonu ko cumciq sel ngvk hvl benamb haanum. 

9Ngulv oyu jaqgo hoqho sa-svlongv jaadwb nyima daqnam gob doonum, 
hoggab nyedar dard moodv wleq kunum. Hoqgab bulam soq sam tomswrnum, 

10“Nyi tulu, ngo kaanamv ngulv soqgv wnam si almab nyitayin, sinam gobkam 
nyikinpa, ngulug dupum dvrabpv la jaajv kam dubnam gob nyikinpa, hoo 
ngulug sigvkam dooiyinpa.” 

11Hvbmabde sipai saab kepten akv benam mam la jaaj at ak hoqg benam mam 
tvjw banv Poulwg benam mam tamanum. 

12Cumciqko selho tapam poolam kvsil hingwl doodwb haajaqb al yoomanum, 
hoqgab nyiv jaqt yaanv sa-svlo hoqgv leng dvl Poinik gvdab wc dvb 
nyibaloqkam alhimpa mwwnum. Soq cumciqbo Sel si Krit diip hoqg ako bvla 
dou-haagab, hoqgv odum bvla dou-haagab daiyab tuunum, ho bulv tapam 
poolho hoqho doonam. 

Sa-Svlo ho Doogum Dooi Wnam 

13Dooiyv nyinyiaq nyinyiaqb ako hoqgv ywrabnum, bulv mwwnamv bulug 
mwwk jaqb niqtuq nyilin tayin mwwnum. Hoqgab bulv jaajam tooky haqgab 
banv rwwtul apnam mam toosuq layil Kwrit diip bviywr bviywrwb jaal ignum. 

14Hvbmabde oyu maadab dou-caga odum hoqgv “Dou-caga odum” dooi ak diip 
hoqgv vc alwb ywl banv ywrabnum. 

15Hoq dooiyv jaajam yidaq yukam, jaajam dooi taqcib tuurwq mvdwb 
nyimanum, hoqgab ngulv ham nyika tvl axianum. Kokw so jaajam sviyamb nuul 
wg mvknum. 

16Ngulv diip anyo ko Kauda ako taqcib jaal yukam ngulv kvsil dook ata go 
kaapanum. Hoqho ngulv nyid-nyid kunv jaajho paqbaqnam swp tulungam 
poqsuqnum. 

17Bulv ham poqsuq banv jaaj aoho seeca banv osongv vc alwb raqtinum. Bulam 
lokam Libya gvdag xuqx dookho iss bocor koob kvtin nuulin twqkam dvn mwwl 
bos sonum, hoqgab bulv dupum dvrab pam meeg ogum dvb seepaq tvl jaajam 
dooiyam nuul wg mvnum. 

18Doogum dooiyv hvraqb ceceqb wdul doonum, hoqgab loogwn so bulv jaaj 
hoqg dupum dvrab pam tuugin issib hurlwqnum, 

19hoqgv loogwn hookam bulv jaaj hoqkam mvn nyin nanam atv issib 
hurlwqnum. 

20Ngulv apo jaqg doonyiam la takaram kaapa kumab nyiknum, hvbmabde 
dooiyv hvraqb vc alwb yidul doonum. Kokw so ngulv mwlwngv nyitar tukul 
ngulug swwgam ludum kunum. 

21Kokw so nyi tulungv apo jaqg dvma twwma jaqb wxo kokw so, Poul bulug 
agaho daqrab banv benum, “Nyi tulu nulv ngoqg benam mam tatwl Krit diip 
aloqgv wmab axia nyiloqkam ngulv soq mwlw hentwr sam hemab hoo 
yuupaqnam mamkam kaaparam. 

22Hvbmabde ngo sija nulam bedwn, haakam alwb mwwto! Nulug pengko hoqgv 
hiyv akgon jijaqkam yuupaqram, hvbmabde jaaj arongv yuupaq tai. 

23Hoggab soi ngoqg xumnam At Pwnbog gumtw ak ngoqg dookub haabnv, 

24ngam benum, ‘Bos somabv, Poul! No Bir abwg dook agaho daqky dvb nyitayin, 
hoo Pwnbog anyangv noqg lvgab wba bo nyi tulu mwlwngam swwm dvb 
jitayin.’ 

25Hoqgab nyi tulu, nulv haakam alwb mwwto hoggab ngo Pwnboam 
mwwjwdvn, ho soq si ngam bekinam hvbkalam hvraqb nyitayin. 

26Hvbmabde ngulam diip golo nuulin tayin.” 

27Ai yubyw leq yupy kokw so ngulam dooiyv nwwknv Mediterian sa-svlo ho 
nuulinum. Ai nywywra ho jaaj mvnbo nyi tulungv, bulv kvtinam jvvnwq gvikun 
mwwnum. 

28Hoqgab bulv issam toolongv nwql xikanum, xikanamv iss urangv loqd lwwg 
la camnyi gob nyinum, meeg wxo kokw so lokta issam toolongv nwql xikanum, 
xikanamv iss urangv loqd cam kiya gob nyinum. 

29Ngulug jaajv wlw ho tubdaq tai mwwl bulv bos sonum, hoqgab bulv jaaj 
hoqtul apnan tooky hoq kopy go jaaj kooyu tuur hoqgv hurpoqnum, ho huto 
namgub xuml kaayal doonum. 

30Jaaj mvl wgbo tulungv swpngam issib xwrpoqtvl jaaj wga niqtuq hoqgv tooky 
hurpoq tadwn hvb nyik-nyipaql keleq tanum. 

31Hvbmabde Poul sipai saabam la sipai tulungam benum, “Soq jaaj mvl wgbo 
tulu si jaaj aoso dooma bvnyiloqkam, nulv swwnyiram.” 

32Hoqgab sipai tulungv swp rwwtunan osongam pvpwqtvl swpngam issib 
paqgeql pvqlwqnum. 

33Huto svqtwqb nyid kukho Poul bul mwlwngam mvnyi-moiyul dvs lo meeg 
dvtwk hvl benum, “Nulv soolo godab aal looyw leq loopy dvb kaaya yoodul 
dood ku, hoo soq apo bumpw so nulv hog vcwr gokam dvma. 

34Hoqgab ngo nulam dvs lo meeg dvtwk hvl mvnyi-moiyul bedwn, hoggab nulv 
sam sima dvb dvdwb sam nyidwn. Nulug dumpo dum sookin gokam 
yuupaqram.” 

35Soq sam bexo kokw so Poul wtw ata go naabnv bul mwlwg agaho Pwnboam 
paqtwl pintu banv dvrabnum. 

36Kokw so bulv haakam mwwpanv bulv rub vx cirv dvs hoq meeg meegaql 
dvnum. 

37Okum apal jaajho ngulv nyiv lwwnyi gola cam kvn leq ax go doonum. 

38Vcw atv dvtar namgob dvxo kokw so bulv jaajam hvrab mvdwb wtw am mam 
sa-svlob hurlwqnum. 

Jaajam Iss Nuudubnam 

39Kokw so huto yukho, jaaj mvnbo tulungv kvtinam kaacin maab, bulv Sel 
hoqgv sugur ak kaapa tvl, aloq kvtinb jaalinl hoqho ap dvb mwwnum. 

40Hoqgab bulv tookiam hoqsuqtvl iss hv apaqtvl pwrkubnam osongam 
toosuqtvl paalam jaaj dumpo toorib torca tvl dooiyam nuul sugurho nuulin 
mvdwb mvnum. 

41Hvbmabde jaajv iss bocorko xuqx dook yaab jaabnv ked hv jaapnum. Jaaj 
dumpo tuurv kedho xudaq tukul biikmab doonum, hoo kokw so tooriam issiv 
ator alwb hwqnv tuunyi gob hwqdub kunum. 

42Sipai tulungv nyuum tulu mwlwngam hiyv nvkam kvtin jaarab gvdwl keleq 
mvma dvb mengdwb hvl ywrsnum. 

43Hvbmabde sipai saab akv Poulwn mengm dvb mwwmanum, hoqgab mwv 
bulam soq sam nyim mvma dvb biturnum. Hvbmabde mwv nyi tulungam iss 
jaalaqbo mwlwngam jaaj hoqgv issib poqlwq gvdwl sugurb otuqb jaalin cootwk 
hvl gaml jinum, 

44nyi tulungv jaaj hoqg svvtaq durtu boam la totu-yoyungam gvbw tvl wmin 
gvnum. Soq sib nyiknv ngul mwlwngv simab kvtinho lengknum. 

Bon 28 

Maltaho Poulwg Bon Nyinam 

1Ngulv simab kvtinho ipoqkunv hoq iss boqcum hoqg eminv Malta ngvk hvl 
tapanum. 

2Hoq gvda hoqg nyiv ngulam hind alnum. Kokw so nyodongv hoikam swkwr 
alnum, hoo bulv wm ak pargab tvl ngul mwlwngam haatwk hvl goqnum. 

3Poul wsw xoociq ak gaqgwb dorkum banv ham wmmwb hurlwq yukam tvb 
soog wm ogam hempa peel lengb nv mwwg alaqngam kargabnum. 

4Hoq gvdaho nyiv tvbam Poulwg alaqho boiyol doonam mam kaapa tvl bulv 
akwn akwn bemin sunum, “Soq nyi aksi sony mengbo gokybo mwwnum, mwv 
iss sa-svlo hoqgv keleq sujaqkam mwam sija jvqtwngv swwm dvb jiram.” 

5Hvbmabde Poul tvbam pwqduql wmmwb mwam hog gokam mvk maadwb 
pwqlwqnum. 

6Bulv mwam hwdam mwwg alaqngv goorob nvdyu, ho hwdam kedho geqpwl 
sin duiyu mwwbnv bulv kaayal doonum. Hvbmabde oyu jaqg kaaya yaatar tvl 
mwam hog nyimanam mam kaapa tvl bulv mwwdy banv benum, “Mwv pwnbo 
goj nyi!” 

7Bul dook hoqgv aado yooma ho diip boqcum hoqg gora abwg Pabliyaswg 
kedho doonum. Mwv ngulam mwwg dookub anya kaapal goqa banv, ngulam 
mwwg namho aal loum go doognum. 

8Pabliyaswg abv dooi vc bvla aiyeq wbnv karl doonum. Poul mwwg dook 
cwwrwb haabnv mwwg aoho alaqngv idaql xumbnv mwam al dukub mwp 
jiknum. 

9Soq nyinam sam kaatwl, boqcum hoqg vcil doonbo nyi tulungv mwlwngv 
mwwg dookub haabanv bulug vcamkam al dukub mwp konum. 

10Bulv vijaqg ngulam akiv jinum, hoo ngulv wrab yukho ngulug jaaj uraho bulv 
ngulam lamta ho dvm dvb dvsv vigo vlwq jinum. 

Malta Hoqgv Romanwb Wnam 

11Pool borumgo dooxo kokw so Alekjendriya hoqgv haabnv tapam pool ho 
doopel wta bo jaajib ngulv caol wleqnum. 

12Ngulv Sirakas bopamho hvvc banv aal loum go doonum. 

13Kokw so hoqgv wrab banv Regium bopam mam wcnum. Loogwn so ako daiya 
hoqgv dooiyv ywrab yukam ngulv aal loonyi ho Putiyoli bopam mam wcnum. 

14Hoqho ngulv mwwjwbo nyi tulu go kaapanum, bulv ngulam bulug lvgab kvn 
aal go doomin gvlabvk hvl benum. Hoq kokw so ngulv Romanwb haaknum. 

15Roman ho doonbo nyi tulungv ngulug haanam puiyam tapa tvl bulv ngulam 
wrwqtab Appiyuswg kwm-kor mvk haty hoola Nyiin Nomum hvl eminko ho 
lingrwqnum. Bulam Poul kaapa tvl, mwv Pwnboam paqbnv haakam 
mwwpanum. 

Roman Bopamho Poulwg Nyinam Wnam 

16Ngulv Roman ho wc yukam Poulwn sipai ak rvkil daqg mvtwl mwam vpwb 
doom kunum. 

17Aal loum go dooxo kokw so Poul Roman hoqg Juhudi nyiidu nyi tulungam 
goqkum banv dookum ak doognum. Bulam hookum mvtwl mwv benum, 
“Ngoqg vbw-bor tulu! Ngo hog gokam ngulug nyi tulungam nyimur-wmur 
jimasu, ho ngulug at ab tulug nyicw-mwcwngam nyixiaq wxiaq jikam maasu, 
hvbsujaqkam Jerusalemho ngam nootu banv nyumwb leebnv Roman hvdwg 
alaqb gvqlwq jinum. 

18Bulv ngam hudy tvl tolin jita sunum, hoggab bulv ngam hog gokam sig-dorg 
daqdwb nyixiaq wxiaqnam go hoo ngoqg sig pagoq meepa maanum. 

19Hvbmabde Juhudi tulungv ham tamanum. Hoqgab ngo Bir abam sordwb 
nyinum, hvbmabde ngoqg nyi tulungam ngo hog ceebio yolu gode bes dooma 
sunum. 

20Hoqgab soq tagi baqg dvn si hvbaloqkam Israel nyi tulungv mwwgwnam nyi 
ak gab sulak baqs gvdwn.” 

21Bulv mwam benum, “Ngulv Judiya gvda aloqgv nam alma hvdwb noqg pagoq 
gab pota gokam kaapa ma, ho pui baqabo gokam nyi akam ngulug nyi haama. 



2054 

 

 
Nyishi 

© 2016 Bible society of India. 
 

 
 

 

22Hvbmabde ngulv noqg goonam mam tvnw do, hoggab ngulv cengdwn gvda 
mwlwg nyi tulungv noqg dvparam ceebio baqabnv benyi-beyal bedwn hvl 
ngulv cengdwn.” 

23Hoqgab bulv Poulwg lvgab mood ak xitwl hoq aalho bulug nyiv vijaqg Poulwg 
dookub haanum. Ar komc hoqgv ai kan nagub mwv bulam bekinnum, ho 
Pwnbog lvpw hatig puiyam mwv bulam bekinnum. Mwv Mojesg pvvbam la 
nyiqry benbo tulug xeqpwl apnam hoqgv niitin banv bulam Jisug pagoqkam 
tvjw mvdwb mwwl benum. 

24Bulug pengko hoqgv tuugin mwwg benam mam tvjwnum, hvbmabde tuugin 
mwwjw maanum. 

25Hoqgab bulv atv haqmin sunyia banv Poul soq sam bexo kokw so wpin wral 
wleqnum, “Kvtaqjaqb Dvrwqbo Yalv ngulug nyiqry kaanbo at ab Aijayanvn 
bekin banyi! Hoggab mwv benum. 

26Hoggab mwv benum, “Wgdvl soq nyi tulu sam bekinto: Nulv tagamv tas tayin, 
hvbmabde nulv tacin ram; nulv kaagamv kaas tayin, hvbmabde kaaparam, 

27hoggab soq nyi tulug hangv mwwcin ma, hoo bulv bulug nyurungam tuuxal 
ap pakun, hoo bulv bulug vnyiqngam nyiqcw tvl doodwn. Hvb nyima loqkam 
bulug vnyiqngv kaapa sudco, bulug nyurungv tapa sudco, hoo bulv ngoqg 
dookub hookur sudco; hoo ngo bulam mwp jis dvco, hvl Pwnbov bedwn.’ ” 

28Kokw so Poul bitur benya benum, “Hoqgab nulv sam cengto, Pwnbov mwwg 
ywwt ywwnam puiyam Nyoodo nyiingam cengm dvb jipa kun. Ho bulvkam 
ham tvjw banv mwwjw tayin!” 

29Soq sam Poul bexo kokw so Juhudi tulungv bulv ceceq alwb haqyaq mins 
nyiabnv wknum. 

30Poul hoqho vnyw nyingo nam ak doojo jibnv doonum, hoo mwam kaatab 
haanbo nyi tulu mwlwngam mwv svgagvrwqnum. 

31Mwv Pwnbog lvpw hatig pagoqkam bekin banv At Sw Jisu Kristog gonam 
haakam alwb hiyam kam bos-haai maab tomswrl dooknum. 

Roman 

Roman 1 

1Pwnbov Mwwg Tugu puiyam bekar mvdwb xuqbnv goqnam Jisu Kristog nyera 
Poul galoqkv. 

2Tugu puiyam kol otuq hoqgv Pwnbo mwwg nyiqry benbo tulungam birwl 
apnum hoo ham dvrwq potalo xeqnamv doodwn. 

3Soq si mwwg Ko tuup, ngulug At Jisu Kristo pagoqkv, mwv nyia kob nyil Debidg 
dvpar hoqgv ko hosiqb nyil mwam dwrbuqnum; 

4mwv Pwnbog dvrwqbo nyiib nyigam gab mwam Pwnbog Ko tuup hvl kaakin 
dvb xitor xilo atoram jinum, hoo sinam hoqgv turkur mvdwb jinum. 

5Mwam hentaql Pwnbov ngam Jisu Kristog nyerab swwm dvb hoo nyob 
mwlwngam, nyi tulungam Pwnboam mwwjwl bugil swwm dvb bon nyim dvb 
ngam xuqpan. 

6Roman hoqg doonbo nyi tulu, nulam kam Pwnbov Jisu Kristog nyiib swwm 
dvb bepan. 

7Hoqgab ngo nulam mwlwngam Roman ho doon boam Pwnbov aby banv 
mwwg nyiib swwm dvb goqnam nyi tulungam xeqg yin. Nulug Pwnbov la At Sw 
Jisu Kristo nyiam anyangam swrsomalongam jitka. 

Poulwg Pwnboam Paqnam 

8Otuq jaqb ngo ngoqg Pwnboam Jisu Kristog emin gab nul mwlw gab paqdwn. 
Hoggab gvda gvtwg nyi mwlwngv nulug Jisu Kriston mwwjwnam puiyam tapa 
do. 

9Pwnbov ngoqg benam si jvqtwngv hvl ngoqg xumnam mwwg Ko tuupwg tugu 
pui bvrwqngam bekinam, Pwnbov, hvvky doodo. Pwnbov cengdwn ngo 
looxiam nam mwwpa dvn. 

10Swgwnam mwcw-mvtam nulam bepa dvn. Ngo Pwnboam kodwn, mwv ngam 
aya mwwpa gvdwl nulam wgdvl kaapa mvdwb kokwngam jit bvk hvl bedwn. 

11Hoqgab ngo nulug lvgab yalwg hemp ponam mam pomin gvdwb mwwl nulam 
kvvnw aldo; ho nulam atorl swwm dvb mwwdwn. 

12Ngoqg beta gvdwn si nul gvla ngoqg mwwjwngam haakam mvdwb, hoo 
ngoqg mwwjwngv nulam svka mins dvb betadvn. 

13Ngulug vbw-bor tulu nulv sam mwwgab tvka, ngo vigo otuqho nulam kaatab 
wdwb mwwrnum, hvbmabde lwxiam hog goma lo hog ak ngam ham nyim maab 
nyitub-nyic ak dookynum. Ngo nyob luusaq nyi tulug pengko hoqgv Jisun 

mwwjw dvb mvnam hvbkalam ngulug pengko hoqgv kam mwwjw mvdwb 
mwwdwn. 

14Ngoqg nyisv nyi mwlw gab cengnbo ge cengmabo ge, ho damn ge dama ge. 

15Hoqgab ngo Tugu Puiyam Roman ho doonbo nyi tulungam nulam bekin dvb 
mwwdwq aldvn. 

At Tugu Puiywg Atornam 

16Ngo tugu pui gab hvnyw bos maadwn. Hoggab soq si Pwnbog mwwjwbo nyi 
tulu mwlwngam ywwnan atorv, otuqcob Juhudi ho Nyoodo nyiingam. 

17Hoggab Pwnbog tugu puiyv hoggub nyil nyiam mwwg lvgab nyil swwm dvb 
mwwdwn ham kaakin dvn. Soq si mwwjwko aro gab nyirab hoqgv nyinya 
namgob doodwn. Dvrwqbo potangv bedwn. Hiyv nyi akgon Pwnbog lvgab 
swwd nyiloqkam mwwg mwwjw ko-gab swwtayin. 

Nyia Kog Nyimurnam 

18Pwnbog hang, lengnam ao gvda toloqgv nyic nyil nyi almab nyinbo ho nyic 
jvqtwngam cem mvmab betambo nyi mwlwg aoho ipoqnam mam kaakin do. 

19Pwnbov bulam laqm-baqm dvn hoggab Pwnbo pagoqkam nyiv cengk 
lamtangv kaadar al dvb nyidwn. Pwnbov mwv atv lamtangam kaadar dvb 
mwjnum. 

20Pwnbov gvda gvt sam pwda yik hoqgv mwam kaapa lamanamv mwwg nwrba 
cwtam ator rvla mwwg dvrwqnam mam kaadar cekar dvb kaapanum. Nyiv 
Pwnbog pwnam mam kaatwl mwwjw dvb nyidwn. Hoqgab bulv bepaqko pagoq 
akukam dooma. 

21Bulv Pwnboam cengdwn, hvbmabde bulv mwam xidy paqdy sam mwam xima 
dvn ho mwam paqkam maadwn. Hvbmabde mwv bulug hang mwwnamv hog 
niqtuq doomab nyidkun ho bulug hang urangam kanv putw paqtwl doodkun. 

22Bulv bedwn, ngulv damn bov, hvbmabde bulv paca ngviya sulak. 

23Hvbsujaqkam nywywngam sima bo Pwnboam xumab bulv nyi sin boam, 
pvtangam, sudum svram, ho tvb-tapeq kam kvvyw-tac dvb mvnam mam 
xumdwn. 

24Nyi tulungv hoqhvb paca caagam gab Pwnbov bulam kac-kanyiaqbo bonam 
bulug hang mwwby kob nyim dvb bulam apaq kunum, ho bulv hvnyw-haram 
akwn akwn lvgab nyinum. 

25Bulv Pwnbog jvqtw pagoqkam xaalyo gob kwly naadwn. Bulv nwrba gob 
paqdynam Pwnboam xumab, Pwnbog pwnam yaangam bulv xumnv hoqgab 
bon nyidwn; Amen. 

26Hoqgab Pwnbov bulam hvnyw-har nyipanam hangam jinum. Nyemv 
nyegangam nyol naamab nyem orum yaangam nywxw-nyol naamin sunum. 

27Hoq hvbkalam nyegangv nyem mam nvvnw maab nyega orum yaangam 
hvnyw-har doomab nywxw-nyol hvb nvvnw minsnum. Soq sib nyia kov hvnyw-
har dookmab bulug pengko ho nyimin sunum, hoo hvb nyigam gab bulv laqm 
baqnum. 

28Nyiv Pwnbog jvqtw gonam mwwgab maab hangho apdvb haqgam gab mwam 
sur nyiib hang baqm dvb jinum hoqgab bulv nyis maaiyam nyikar dvn. 

29Bulug hang uraho nyic luuxy jvqtw maanv, almanv, kaabynamv, nyi 
mwnwnamv paateql doodwn. Bulug hang uraho kaaneqnamv, nyi mengnamv, 
paiyaq minsnamv, vm mvvnamv, nyi mwnwnam rooxo dvn. Bulv jebs-japeqdvn 

30akwn akwnwg almanam puiyam bedwn, nyic nyik lamtangam nyic nyidwb 
vigo meekar dvn. Bulv bulug ann ab benam mam bugil tama dvn; 

31bulv mwwlaq maadwn; bulv bulug birwl apnam mam mwwgab maadwn, hoo 
bulv nyi asaqkam aya maadwn. 

32Bulv cengdwn Pwnbog pvvb lo hoqhvb nyil swwnbo nyi tulungv sidwb 
nyidwn. Hvbsujaqkam bulv soq sam toxa maajaqb nyidwn, ho asaq nyiam kam 
almadwb bulug lvgab nyicam loomin gvm do. 

Roman 2 

Pwnbog Pw-hwwnam 

1Ngoqg ajin, no nyi asaqkam pw-hwwma dvn i? Hvb nyiloqkam no hoggub 
nyilakam ham keleq nyoram. Hoggab no nyi asaqkam pw-hwwdy nyiloqkam 
namkam bulv hognvkv nyidwn ham nyidwn, ho atam yolu bexab sudwn. 

2Pwnbov soq sib nyi nyinbo nyi tulungam pw-hwwdy lalal kvtaqb pw-hwwdwn 
hvl ngulv cengdwn. 

3Hvbmabde ngoqg ajin, no soq sam atv nyi asaqkam pw-hwwgam gab no 
Pwnbog pw-hwwtanam hoqgv keleqtayin mwwdwn i? 

4Ho no mwwg ayangam, himwnam mam, hoo cwqnam mam, anyoko gob 
mwwdo, no jvqtw jaqb cengdwn Pwnbov anya dvn hoqgab mwv nam mwwkur 
mvdkub ator alwb nyido. 

5Hvbmabde noqg hangv vdwl doodo, hoo no Pwnbog haaxaqngam la pw-
hwwdy lalal pw-hwwd aalam noqg atwg laqm baqsam koi yaiya mvdwb mvdu 
do. 

6Hoggab Pwnbov nyi vxiam mwv hognvkv nyipa kun hoq nyis tulungam 
nyijongam mwam jitayin. 

7Nyi tuugin albo bonam nyidul doodwn, ho yuunam mam, xinam mam, ho 
nywywngam sima ko lamtangam meekar dvn. Bulam Pwnbov nwrba cwtam 
swwgam jitayin. 

8Hvbmabde nyi tuugin at gab mwwtwq boam hoo albo bonam haqpaq pel 
alman boam, nyelin boam, Pwnbov bulug aoho mwwg haaxaqngam la hang 
lengnam mam aptayin. 

9Almab nyinbo nyi mwlwngam Pwnbov hentwr bvla nyelin-dorsib nyidub 
jitayin. Otuqcob Juhudi, hoqg kokwb Nyoodo nyiingam. 

10Hvbmabde Pwnbov alwb bon nyin boam yuunam mam, xinam mam hoo 
swrsomalongam bulam jitayin. Otuqcob Juhudi hoq kokwb Nyoodo nyiingam 
kam. 

11Hoggab Pwnbov hiyvg nyi akgon kam xibin yaama dvn hvbmabde nyi 
mwlwngam aiyinb xidwn. 

12Nyoodo nyiingv Mojesg pvvbam doog maadwn. hoqgab bulv nyic nyidwn hoo 
pvvbam bulam bigw naadwb nyima dvn. Juhudi tulungv Mojesg pvvbam doog 
gvdwn. Ho bulug nyic nyinam mam pvvb lvgab pw-hwwg dvn. 

13Hoggab pvvbam nyurungv tvtwq tvl nyiam Pwnbog lvgab kvtaqdvb mvma 
dvn. Hvbmabde pvvbv hognvkv gaml jidwn ham tanam mvslak Pwnbog lvgab 
kvtaq aldvb swwdwb mvdwn. 

14Nyoodo nyiv pvvb doog maadwn; hvbmabde bulv atwg mwwlwqkob nyib 
loqkam bulv pvvbv gaml jinam mam tadwn. Bulug pvvb dooma sujaqkam bulv 
atv sulak pvvbv. 

15Bulug bonam nyinam mam kaab nyiloqkam pvvbv hognvkv bedwn ham bulug 
hang uraho xeqpwl ap pan hvb kaapa do. Bulug hang mwwnam mvkam soq si 
jvqtwngv hvl kaakin do. Hoggab bulug hang mwwnamv lokam, no nyixiaqpa 
hoo no kvtaq nyilaq pa hvl bedwn. 

16Ngo nam Tugu Puiyam bekinam hvb Pwnbog nyi tulug hang uraho mwwsnam 
mwlwngam Jisu Kristog galoqkv hoq aalam pw-hwwtayin. 

17Ho sija no Juhudi nyiib nyigam gab no atv Juhudi nyivk hvl no pvvbam hingw 
do, hoo no Pwnbog nyivk hvl atam xitor yaagub bedo. 

18No cengdo hognvkam Pwnbov nam nyim dvb hengdvn hoo pvvb hoqgv 
hognvkv aldvn ham xuql naadwb cengm paku; 

19no jvqtw jaqb nyiqca boam bool wg bov. Kan uraho doonbo tulu gab hutongv. 

20Damabo gab tomswr bov, hoo anyo bo gab biswrbov hvl hingxw cwrwto. No 
pvvb lo cenglaqnamv la jvqtwngv doodwn hvl mwwjw swwswl mwwgw do. 

21No nyi asaqkam tomswr do, no atam hoggub tomswr swrma dvn, no bekin 
do, “Dvco maabv hvl” hvbmabde no atv dvco codwn? 

22No bedo “Nyiig nywxw-nyolam bwwxin maabv” hvbmabde no atv nyiig 
nywxw-nyolam bwwxin do? No murtiam haqdwn, hvbmabde no xumk 
nammam naalil dvco dvn yv? 

23No Pwnbog pvvbam tal bugil swwgam gab xitor gob mwwnbo, no Pwnbog 
pvvbam pvvb juqbol nyi tulungam Pwnbog ceebiob nyim dvn? 

24Dvrwqbo potangv bedwn, Juhudi nyi tulu nulug nyigam gab Nyoodo nyi 
tulungv Pwnbog eminam bec-beya bedwb nyidwn. 

25No pvvbam bugil swwb nyiloqkam noqg pepaql-mux mvnamv xidwb nyidwn, 
hvbmabde no pvvbam bugil tal swwma baloqkam, nam nywywngam pepaql-
mux mvmanamv alv. 

26Hoqgab, pepaql-mux mvmanam nyi ak gon pvvb gamlam bugil pvvb 
nyiloqkam, soq pepaql-mux mvma bo ak sam pepaql-mux mvnbo gob bekram 
yv? 

27Nulam Juhudi nyi tulungam nyoodo nyiv yolu betayin. Hoggab no pvvbam 
xeqpwl aptvl hoo pepaql-mux mvtlakam pvvbam pvvb juqbo dvn, hvbmabde 
bulam gv vpam pepaql-mux mvma sujaqkam bulv pvvbam bugil swwdwn. 

28Hvb nyiloqkam hiyv jaq Juhudi nyi nyinbov mwv Juhudi loodarv pepaql-
muxnam gab, pepaql-mux mvnam nyi vxiv Juhudi nyima dvn. Nyi kaagaho 
Juhudi nyi nyinbov mwv Juhudi loodar ma, hoo nyi kaaga lo gv ayaqkam 
pepaql-mux mvnamv hiyvkam pepaql-mux mvnam ma. 

29Hvbmabde hang uraho Juhudi nyiib nyinbo hoo hang urangam pepaql-mux 
mvnam ak hvvjaq lak loodarv, hoqhv Pwnbog yalwg bon nyinamv, hvbmabde 
xeqpwl apnam pvvbwb nyinam ma, mwam paqnamv nyi galoqkvma. 
Hvbmabde Pwnbog toloqgv. 

Roman 3 

1Juhudi tulungv hognvklo Nyoodo nyiingam alyadwn? Pepaql-muxnam ho 
hognvkv xinamv doodwn? 

2Xisv vigo doojaq sudwn. Otuqjaqb Pwnbov Juhudi nyi tulungam gamt tolinl 
mwwg puiyam jinum. 

3Hvbmabde tuugin gon dengky maabnyiloqkam, Pwnbov kam dengky maadwn 
hvl bela dvn yv? 

4Hvbjaq nyiram; nyi mwlwngv xaalyo bogub nyisjaqkam Pwnbov hvvtwjaqkv. 
Dvrwqbo potangv bedwn. “No agam beikam jvqtw jaqb benam mam kaakin to. 
Nam yolu bek nyelho no beya dvb nyiky dvn.” 

5Ngulug nyimurnamv Pwnbog kvtaqb nyinam mam kaakin baloqkam ham 
ngulv hog hvl betayin i? Ngulam laqm-baqmnamv Pwnbog nyixiaqnamv hvl 
ngulv bedwn? (Ngo sam nyia ko bicwb bedwn.) 

6Hoggub nyila jaqkam, Pwnbov jvqtwb nyib nyiloqkam mwv hoggub nyil gvda 
gvtam pw-hwwnyi tayin. 

7Ngoqg xaalyo gab Pwnbog jvqtwngam kaadar ceekar dvb kaakin bvnyiloqkam 
ngam hoggub nyil sija kam nyic nyinbov hvl betayin? 

8Hvb nyiloqkam, “Al mvdwb almanbo bon lo nyituj”? hvl hoggub bema dvn, nyi 
tuugin jvqtw jaqb soq sam benv ngam tob-taiyil benum. Bulam yolu baqdwb 
bedynam mam baqm dvb bedwb nyitayin. 

Nyi Akin Gokam Dvrwq Maadwn 

9Hvnyiloqkam, Juhudi nyi tulu ngulv Nyoodo nyiam alyad nvi yv? Hvbma, 
hoggub nyila kam ngulv bulam alyama dvn. Hoggab ngo nulam Juhudi ge 
Nyoodo nyi mwlwngv nyicig uraho doodwn hvl kaakin tukun. 

10Dvrwqbo potangv bedwn. “Dvrwqbo nyi akjijaqkam dooma. 

11Tacin bo nyi akukam dooma. ho Pwnboam meegaqbo nyi akukam dooma. 

12Nyi mwlwngv Pwnbo galoqkv gaqn kun; hiyvkam albo bon akukam nyinbo 
dookma. Nyi akin gokam dookma. 

13Bulug lwwpo guuiyv nyubu asarbo hvb nyidwn. Bulug agam hoqgv xaalyo 
ngvla bece lengdwn, bulug nabor hoqgv tvb borta cumdwqngv lengdwn; 

14bulug agamv bec-beyal bedwn. 

15Bulv jwwl pal mingnw puqnw rooxo dvn; 

16Bulug wtaq mwlwho sig-dorg rooxo dvb nyidwn. 

17Bulug swrsomalo swwg lamtangam kaacin kumanum. 

18Ho bulv Pwnboam bos dvb kam cengcin maanum.” 

19Sija ngulv cengdwn hog mwlw luuxiv pvvbwg alaqlo doonbo gab pvvbv nyia 
kog agam gomxig benam mam bitur dvb, ho gvda gvt tvqpw sam Pwnbog nyel 
pw-hwwkwb boa dvb doodwn. 

20Hiyvg nyiv akgon kam Pwnbog lvgab kvtaqb jubdub pvvbwg benam mam tal 
nyis tulungam nyima dvn, pvvbwg bvrwq niqtuqkv hvbloqkam nyiam nyic nyin 
boam, no nyic nyipa ku hvl kaakin dvb doodwn. 

Pwnbov Mwam Mwwjwbo Tulungam Hoggub Jvqtw Nyiib Swwm dvb Mvknam 

21Hvbmabde sija Pwnbov mwwg lvgab aldvb mvnam pagoqkam kaakin paku, 
ho pvvbv soq lvgab hog nyis dooma, pvvbv la nyiqry benbo tulungv bulv soq 
gab hvvky swwnum. 

22Pwnbov nyiam mwwg lvgab alwb swwm dvb mvnam siiloqkam bulv Jisu 
Kriston mwwjw ko-gab. Hoggab hog asaq ak bepaq sv dooma. 

23Nyi mwlwngv nyic nyipa kun hoo Pwnbog ywwt ywwnam hoqgv aadob 
gaqxar pakun. 

24Hvbmabde Pwnbog anya mwwpal jinyinamv bulam pvlywbo Jisu Kristog 
galoqkv mwlwngam mwwg lvgab alwb swwm dvb mvpa kun. 

25Pwnbov mwam hirin rinnam pagoqkv hvbloqkam mwv sigam gab nyi 
tulungam bulug nyicam mwam mwwjw ko-gab jidkub nyinum. Pwnbov Kristan 
hirin rinnamv mwv hoggub nyil nyi tulungam mwwg lvgab kvtaq aldvb mvpa 
kun ham kaakin dvb nyinum. Kol Pwnbov nyi tulug nyicam cwqbnv 
kvvmwnum. 

26Hvbmabde sija swnyw-soolog aal so mwv nyi tulug nyicam kaadwn. Ho nyiam 
mwwg lvgab al dukub mvnam mam kaakin dvn. Hoq hvbkalam Pwnbov mwv 
dvrwq dvnwk hvl ho nyi vxiam Jisun mwwjw boam mwv jvqtw nyib swwm dvb 
jidwn. 

27Hoggab ngulv atam paqs dvn? Hog bes dooma! Pvvbwg nyis tulungam bugil 
swwgam gab yv? Hvbma mwam mwwjw ko-gab sulak. 

28Hoggab ngulv cengdwn nyiv mwwjw ko-gab nyiam Pwnbog lvgab al dukub 
mvpa kun, hvbmabde pvvbwg jinam nyis tulungam nyigam gab ma. 

29Ho Pwnbov Juhudi tulug Pwnbo aro ngvi yv? Mwv Nyoodo nyi tulug Pwnbo 
ngvkam maai yv? Vvjaq mwv mwlwg Pwnbob nyidwn. 

30Pwnbov akin dvn, mwv Juhudi tulungam bulug mwwjwko bvrwqgab mwwg 
lvgab al dukub mvtayin, hoo Nyoodo nyi tulungam bulug mwwjwko galoqkv al 
dukub mvtayin. 

31Hvnyiloqkam ngulv mwwjw ko-gab pvvbam apaq gvdwn i? Ma, hvbma; ngulv 
pvvbam bwwl doogdvn. 

Roman 4 

Abraham Mwwjw Hoqgv Dvrwqnam 

1Hvnyiloqkam ngulv ngulug at ab Abraham gv nwdam hog hvl betayin? Mwv 
hognvkv cengpanum? 

2Mwwg nyis tulungam nyik hoqgv mwam Pwnbog lvgab kvtaq al dukub mvn 
mvnyiloqkam mwv atam paqs ak dookinpa, hvbmabde mwv atam Pwnbog 
agaho paqs dvb nyima. 

3Dvrwq potangv bedwn, “Abraham Pwnboam mwwjwnum, hoo mwwg mwwjw 
ko-gab Pwnbov mwam dvrwqbo nyiv hvl loonum.” 

4Bon nyinbo nyiam mwwg nyis tulungam nyijongam jigdvn, mwwg soq nyijo 
sam mwam hvb jinyi pan hvl bedwb nyima dvn; hvbmabde mwam si jidinv. 

5Nyisam nyinam mam mwwgw maab hvbmabde mwam mwwjwto hiyv dvrwq 
maanboam dvrwq dvb mvdwn, mwwg mwwjwngam jvqtw dvb xitaq pakun. 

6Nyis tulungam nyinam mam bepa maabjaq dvrwqbo nyivk hvl Pwnbov 
loonam hemp ponbo nyi akwg bvrwqngam Debid benum: 

7“Nyimur kunam mam Pwnbov axia jinam nyi tulungv hemp ponam jaqkv, nyic 
nyinam mam apaq jiknam nyi tulungv hemp ponam jaqkv! 

8Nyic nyinam mam xipa kuram hvl At Swg benam nyi tulungv hemp ponam 
jaqkv.” 

9Debid soq hemp podynam sam pepaql-mux mvnam nyi tulu aro gab bitwqpan 
i? Ma, hvbma! Soq si pepaql-mux mvmanam nyi tulu gabkam doodwn. Hoqgab 
ngulv dvrwqbo potangam bepadvn, “Abraham Pwnboam mwwjwnum, hoo 
mwwg mwwjw ko-gab Pwnbov mwam dvrwqbo nyiv hvl loonum.” 

10Soq si hwdlo nyinum? Abrahamnvn pepaql-mux mvma daab yv, mvxo kokw 
soi yv? Pepaql-mux mvma daab otuqho, kokw so ma. 

11Mwam kokw so pepaql-mux mvknum, mwam pepaql-mux mvnamv hoggab 
mvnum. Abraham mwwg mwwjwnam gab Pwnbov mwam dvrwqbo nyedar 
nyiv hvl kaakin dvb mwam pepaql-mux mvma daab loonum. Hoggab Abraham 
Pwnboam mwwjwbo mwlwg yvj yal abwb nyidwn, hoqgab mwwg galoqkv 
mwlwngam dvrwqbo nyiidar nyiv hvl bulam pepaql-mux mvma sujaqkam 
loopakun. 

12Mwv pepaql-mux mvnam nyi tulug ab bokumb nyidkun, bulam pepaql-mux 
mvgam gab ma, hvbmabde bulv ngulug ab Abraham mwam pepaql-mux mvma 
taab swwnam hvbkalam mwwjwl swwgam gab nyidwn. 

13Pwnbov Abrahamnvn la mwwg ko hosiq tulungam gvda gvt si mwwg gab 
dootayin hvl birnum. Soq birnam si Abraham pvvbam bugil swwgam gab ma, 
hvbmabde mwv Pwnboam mwwjw ko-gab la mwam Pwnbov dvrwqbo nyiidar 
nyiv hvl loogam gab nyinum. 

14Pwnbov hognvkam birnum, ham pvvbam bugil swwnbo arongam jib 
nyiloqkam, ho nyiloqkam nyiig mwwjwnamv niqtuq dooma hoo Pwnbog 
birnamv kam xidwb nyima. 

15Pvvbv Pwnbog haaxaqnam mam baqa dvn; hvbmabde hogloq ho pvvbv 
dooma dvn hoqho hiyvkam pvvbam pvvb juqbo maadwn. 

16Birnamv mwwjwnam ho doogw dvn, ho birnam mam Pwnbog jinyinam lvqcv 
hvl pvvbam bugil swwn boam jitwq ma, Abraham gv mwwjwnam hvb 
mwwjwbo nyi tulungam ho Abraham gv ko hosiq tulungam mwlwngam jidub 
nyipa. Hoggab Abraham ngul mwlwg yvj yalwg abwb nyipa; 

17dvrwqbo potangv bedwn, “Ngo nam nyob luuxy gab abwb mvpa kun.” Hoqgab 
birnamv Abraham gv mwwjwnam ho, Pwnbo sik boam turdkub mvnbo hoo 
gvda gvt so dooma boam doodwb gaml jilinbov Pwnbov. 

18Abraham hingw ko doomako ho, mwwjw lvgab hingwnum, hoqgab mwv 
“Nyob luuxig abwb nyinum.” Dvrwqbo potangv benam hvbkalam “Noqg ko 
hosiv dumtwq miilyw tayin.” 

19Abraham mwv lwwg svqtwqb axa kunum; hvbsujaqkam mwwg mwwjwnamv 
mwwg nyekam gv soodinam hvb anyo maanum, mwv sisv twqb nyis kujaqkam; 
hoq aoho Sara twrngumnum. 

20Abraham mwwg Pwnboam mwwjwnam mam apaq maanum, hoo Pwnbog 
birnam mam mwwjw maab nyimanum; mwwg mwwjwnamv mwam ator 
mvdwb jinum, hoo Pwnboam paqnum. 

21Hoggab Pwnbov hognvkam nyidwb hvl birkunam mam ham nyiky tayin nvbo 
hvl mwv mwwjw swwswnum. 

22Hoqgab Abrahamnvn mwwg mwwjw ko-gab, “Mwam Pwnbov dvrwqbo nyiv 
hvl loopakun.” 

23Mwam dvrwqbo nyiv hvl loopakun hvl agam benam sam aro xeqp maanum. 

24Ngulug At Sw Jisu sinam hoqgv turabnam bon mwwjwbo nyi tulungam 
dvrwqbo nyiv hvl ngul mwlwngam loodynam mam ngul mwlw gab soq sam 
xeqpwl ap pan. 

25Ngulv nyic nyigam gab mwam sim dvb jipaqnum, hoq kokw so ngulam 
Pwnbog lvgab kvtaq alwb doom dukub mwam turdkub purab kunum. 

Roman 5 

Mwwjwnamv Pwnbo lvgab Swrso Doodkun 

1Ngulug mwwjwnamv Pwnbog lvgab ngulam al dukub mvpa kun, ho ngulv sija 
ngulug At Sw Jisu Kristog galoqkv swrsomalongam kaapa pakun. 

2Ngulv Kriston mwwjw ko-gab mwv ngulam sija mwwg dookub doodkub 
Pwnbog anya kob boanum. Hoqgab nulv hemp podwn. Ngulam kam Pwnbog 
yuukho yuutaq kodwb mwwjw dvn. 

3Ngulug vs-axaq koolo ngulv hemp podwn, hoqgab ngulv cengdwn vs-axaqngv 
cwqnam mam dwr buqlin dvn, 

4ho cwqnamv Pwnbog loodynam mam nyilin dvn, hoo Pwnbog loodynamv 
hingwnam mam nyilin dvn. 

5Ho soq hingwnam si ngulam mwwrdvb jima dvn, hoggab Pwnbov mwwg 
ngulam abynam mam kaakin dvn ngulug hang ura si mwwg dvrwqbo Yalam 
jipa kun. Soq si Pwnbog ngulam jinyinam lvqcv. 

6Ngulam kol otuqho svka bo dookmab laanyimab doodwkho, ngulug almab 
nyik gab Kristo ngul gab sinkun. 

7Nyedarbo nyi ak gob nyitwl nyiv anyo go sidwn. Hvbmabde nyi albo nyi ak hvb 
nyitwl sidwb nyikam sudco. 

8Hvbmabde Pwnbov mwv ngulam hog hwdgo abydvn ham ngulam kaakin 
pakun hoggab ngulv hvraqb nyic nyinbo nyiib nyil doos bakam Kristo ngul gab 
sinkun. 

9Mwwg sik gab ngulv sija Pwnbog lvgab al dukun. Hoqgab mwwg haaxaqnam 
hoqgv ngulam ywwtayin. 

10Ngulv Pwnbog ceebiob nyinum, hvbmabde mwv ngulam mwwg Ko Tuupv sik 
gab ngulv mwwg ajinb swwdkun. Ngulv sija Pwnbog ajinb swwdkun, ho mwv 
ngulam ywwt ywwtayin hoggab mwv simab doodo. 

11Hvvtwqma ngulam At Sw Jisu Kristo galoqkv Pwnbog ajin swwm dvb jigam 
gab ngulv Pwnboam hemp podwn. 

Adamho Sigv, Kristo ho Swwgv 

12Nyiv gvda gvtwb nyi akin ciqnyi galoqkv nyicv haanum, ho mwwg nyicv hoq 
lvgab sigam haagnum, Hoq niqtuqkv sinamv nyiya kog nyob luuxig aoho jilwq 
kunum. Hoggab nyi mwlw jaqkv nyic nyinum. 

13Pvvbv dooma daqdwk hoqgv gvda gvt si nyicv doonum. Hvbmabde pvvbv 
dooma gab nyic nyinam mam xipa dvb nyimanum. 

14Hvbmabde Adamwg swwca dvk hoqgv Mojesg swwca dvk ho nagub nyi 
mwlwngv sidwb nyinum ho Adam hvb Pwnbog gamlam tamab nyimabo nyi 
mwlwngv sinum. Adam haata bo nyi ak hoqg nyuqtuq-moor hvb nyinum. 

15Hvbmabde bunyiv aiyin ma, asaqkv; hoggab Pwnbog jinyinam lvqcv Adamwg 
nyic nyinam hvb nyimanum. Hvbmabde Pwnbog anyangv koi yaadwn, hoo 
mwwg jinyinam lvqcv nyi akin Jisu Kristo galoqkv hwdgo nyi mwlwngam jidub 
doodwn. 

16Hoo Pwnbog jinyinam lvqcv nyi akin gonwg nyic nyinam pengko ho luusaq 
looda dvn. Ko hosiq nyi akin gon nyic nyigam gab “Nyimurnam mam”; pw-

hwwnamv haanum. Hvbmabde Adam nyic nyixo kokw so mwam Pwnbov 
nyimur paku hvnum, hvbmabde nyi mwlwngv nyic nyixo kokw so Pwnbov 
mwwg anyangam bulam kaakin banv benum, “Nulv nyimur ma!” 

17Soq si jvqtwngv nyi akin gonwg nyic nyigam gab nyi mwlwngv sidwb 
nyiknum. Nyi akin gonwg, Jisu Kristog nyinamv nyic nyinbo nyi akwg nyinam 
mam koi yaadwn. Pwnbog anyangam la mwwg dormo nyiib nyim dvb jinyinam 
lvqcnam mam kaapa bov mwlwngv nwrba cwtam swwgam Kristo galoqkv 
kaapa tayin. 

18Nyi akin gon nyic nyigam gab nyi mwlwngv yolungam baqnam hvbkalam nyi 
akin gonwg dvrwqb nyik gab nyi mwlwngam tolin kunv swwgam jipa kun. 

19Nyi akin gonwg Pwnbog benam mam pvvb juqbo ko-gab nyi mwlwngv nyic 
nyinbo gob nyiknum. Hvbkalam nyi akin gonwg Pwnbog benam mam tagam 
gab nyi mwlwngam Pwnbog lvgab al dukub mvdwb nyitayin. 

20Nyimur nyinam mam goopor mvdwb pvvbam mvlinum hvbmabde nyic 
nyinamv goolinum, ho Pwnbog anyangv ham koi yaab goopor kunum. 

21Hoq hvb nyicv ator alnum, hoggab nyi mwlwngv sidwb nyiknum. Hoq 
hvbkalam Pwnbog anyangv ator aldvn; ho nyi mwlwngam Pwnbog lvgab al 
dukub ngulug At Sw Jisu Kristo galoqkv nwrba cwtam swwgam kaapa tayin. 

Roman 6 

Nyicam Sinam hvb Nyimtvl, Pwnbo gab Swwnam 

1Ho nyiloqkam ngulv hog hvl betayin? Pwnbog anyangam goopor mvdwb hvl 
ngulv nyic nyidul hvraqb dootayin? 

2Ma, hvb yooju; Ngulv sipekun hvb nyic hoqgab nyidkun. Hvb nyid kuloqkam 
ngulv hoggub nyil hvraqb nyic nyidul dootayin? 

3Nulv jvqtw jaqb sam cengdo mwlwngv baptijum naadwkho ngul mwlwngam 
Jisu Kristog lvgab mwwg sinam hoqg lvgab baptijum jitaq kunum. 

4Ngulug baptijum naanamv hvbaloqkam ngulam kam mwwg lvgab sipa kun ho 
nyubu hoo ngulam svma liitaq paku, ho Kriston sinam hoqgv atwg ator yuunam 
atorv mwam turkur dukub mvnam hvbkalam ngulvkam nit swwgam kaapal 
swwdwb nyitayin. 

5Ngulv mwwg lvgab akin gob nyidwn mwwg sinam lvgab simin gvpa kuloqkam, 
hoq hvbkalam ngulv kam mwwg lvgab akin gob nyil mwam sinam hoqgv 
swwgab turab mvknam hvb ngulv kam swwgab turab taikun. 

6Ngulv sam cengdwn, ngulv kolwg otuq hoqg hangam Kristog lvgab daapo aotv 
ngulug nyic nyinam turdkub hvl ho nyicig nyerab ngulv swwma dukub hvl 
mengxa kunum. 

7Hoggab nyiv sixo kokwngam mwv nyicig alaq ator hoqgv lengd kun. 

8Ngulv Kristog lvgab sibapak nyiloqkam ngulv mwwjw dvn ngulv kam mwwg 
lvgab dooba tayin. 

9Hoggab ngulv sam cengdwn, Kriston siknam hoqgv turdkub mvknam hoqgab 
mwv nywywngam lokta sitin takma. Sinamv mwam sija mwwg aoho hog 
mvdwb ator dookma. 

10Mwv siknum ho nyicv mwwg aoho alaq idaqsv dook maanum, hoggab mwv 
soq sam lvkin ciqnyi gob nyiyum pakun, Sija mwwg swwg dvnhv mwv Pwnbo 
gab swwd kun. 

11Hoq hvbkalam nulvkam nyic gab sidkun hvb nyidwn hvl mwwdwb nyido, 
hvbmabde Jisu Kristog ho Pwnbo gab turl doodwn. 

12Hoqgab mwlwngv nyicig alaq uraho doomabv. Ho hangwg mwwlwqkob nyim 
dvb jimab. 

13Ho nulug gv vpam alman nyicam nyin dvb jimabv. Hvbmabde nulv atam 
sinam hoqgv swwgwb boolin kunam nyi hvb ngulug gv dorpwngam Pwnboam 
jito ho mwam mwwg dvrwqbo pagoq gab nyin mvto. 

14Nulv nyicig alaq niikum ho doodwb nyik maadkun; ho pvvbwg alaq hookam 
nulv dooma dukun, hvbmabde Pwnbog anyanam uraho nulv doodkun. 

Ngulv Albo Bonam Nyidwb Doodwn 

15Hvnyiloqkam hognvkam? Pvvbwg alaqho doomab Pwnbog anyako alaqho 
doogam gab ngulv nyic nyitayin yv? Hoggub nyilakam hvvma! 

16Hoggab nulv sam cengdo, nulv atam nyi ak gonwg dookho swwtayinwk hvl 
beikam, nulv jvqtw jaqb at ak hoqg nyerab nyidkun. Ho nulv nyicig benam mam 
taab nyiloqkam sigv, hvbmab Pwnbog benam mam taab nyiloqkam nulam 
Pwnbog lvgab al dukub mvtayin. 

17Hvbmabde Pwnboam paqdwb nyipa. Hoggab nulv mood golo nyicig nyerab 
doonum, hvbmabde sija nulv hang ura hoqgv tomswrnam hoqg jvqtwngam 
nulug kaapa kunam mam bugil swwdo. 

18Nulam nyicig alaq hoqgam Pwnbov naalin kunum hoo nulv sija nyedarbo 
nyiig nyerab swwd kun. 

19Nyiv looxiam bicwngam bekinam ngo nulam bedwn hoggab nulug gv soodinv 
atorma. Nulv otuqho atam nyera hvb nyil kacbo gob la hog mwlw almanbo 
pagoq gab atam twrmab jipaq kunum hoq hvbkalam nulv sija atam nyera hvb 
dvrwqbo nyi swwdwb dvrwqbo pagoq gab atam twrmab jipaq tuku. 

20Nulv nyicig nyerab doodwkho, nulv dvrwq nyiib nyinam hoqgv aado ho 
doonum. 

21Hvnyiloqkam, nulv sija hvnyw-har gob nyig nadwb bon ham nyidwkho nulv 
hognvkv kaapanum? Hoq torab ham nyinam niqtuqkv sinamv. 

22Hvbmabde nulv sija nyic nyinam hoqgv aado dukun hoo Pwnbog nyerab 
nyidkun, hoqham nyigam gab nulv mwam nulug swwnam mwlwngam jipaq 
paku hoo kuiyum mam nulv nwrba cwtam swwgam kaapa tayin. 

23Hoggab nyic nyinam niqtuqkv sigv hvbmabde Pwnbog jinyinam nwrba 
cwtam swwgam At Sw Kristo Jisu galoqkv kaapa dvn. 

Roman 7 

Nyem Naanam Pagoq 

1Ngoqg vbw-bor tulu, ngo nulam hognvkv betadvn ham nulv cengdo, hoggab 
nul mwlwngv pvvb pagoqkam cengdo. Pvvbv nyiam simab swwl doody deedib 
nyiig aoho atorv doodwn. 

2Nyem naaknamv mwnwg nyegangv simab doody deedib mwwg benam mam 
tadwb pvvbv doodwn, hvbmabde nyegangv sixo kokwngam nyemv mwnwg 
nyega lvgab doom dvb mwnwn pvvbv nootul apnam hoqgv mwn lengd kun, ho 
pvvbv mwnwn liitu nyoma dvn. 

3Hoqgab mwn nyega akgonwg lvgab mwnwg nyolam doom tvl dooba baloqkam 
mwnwn nyol bwwxinbo nyemvk hvl bedwb nyitayin. Hvbmabde mwnwg 
nyegangv sixo kokwngam mwn mwnwg mwwkub nyidkub pvvbv doodwn, hoo 
mwn nyega asaq ak nyol bob nyiilo mwn yocu-yabio nyima dvn. 

4Ngoqg vbw-bor tulu, nulvkam soq sam nyidwb nyiky dvn. Pvvbam hinglwq 
yukam, nulvkam sipa kun hvb nyidwn. Hoggab nulv Kristog pacgon hvb 
nyidwn, ho nulv sija sinam hoqgv turdkub pwrabnam nyi ak hoqhvb nyidkun; 
hoo ngulv Pwnbo gab la albo bonam nyil swwdwb doodwn. 

5Ngulv nyia kog swwcwb swwl doodwkho pvvbv ngulug gv soodinam nyic nyim 
dvb jinum. Hoo sigam dwr buqlinum. 

6Hvbmabde sija ngulv pvvbwg alaqho dookma, hoggab otuqho ngulam 
nyumwb leel doogbov ngulam sija hog mvnyi kuram, ngulv mwwg kaagaho 
sidkun hvb nyidwn. Sija ngulv otuqg nyinam hvb kokwg xeqpwl apnam pvvbv 
gaml jinam hvb pvvbv nyima dukun, hvbmabde yal nit lamtangam kaakin kob 
swwdkun. 

Pvvbv la Nyicv 

7Hvnyiloqkam ngulv hog hvl betayin? Pvvbv nyicv i? Ma, hvbma! Pvvbv ngam 
nyicv hog nvkv ham ngam cengdwb jinum. Hoggab pvvbv, “Kaaby maabv,” hvl 
bekin maloqkam kaabynamv hognvkv ham ngo cengram. 

8Nyicv ngam hog dvdy luuxy mwlwngam kaaby mvdwb ngoqg hangam kaaby 
mabwk hvl betwl ngam nyic nyim dvb jinum. Pvvbv dooma loqkam nyicv 
mwwg swwk ator dooram. 

9Ngo otuqho pvvbv dooma jaqkam vpwb swwnum. Hvbmabde gamlv haaxo 
kokw so nyicv swwrab kunum, 

10hoo ngo siknum. Birnam gamlv ngam swwgam jidwb nyinum, hvbmabde ngo 
sigam ya kaakinum. 

11Hoggab nyicv birnam gaml hoqgv ngam xaalyo lyodwb pagoqkam biyuq banv 
gamlam betaql ngam nyicv mengnum. 

12Pvvbv dvrwqdvn, ho gamlv kam dvrwqdvn, kvtaqdvn hoo aldvn. 

13Hvnyiloqkam albov ngoqgab sigam baqapan hvl i? Hvbma! Nyicv alboam bon 
nyigwnal soq sam nyinum. Nyicv ngam sidwb jinam hv nyiloqkam nyicv hoggub 
nyidwn ham jvqtw jaqb kaakin dvb sulak nyinum. Hoqgab birnam gaml gab 
nyicv otuqgam sija koi yaab nyic-nyiab nyinkun. 

Nyiig Hang Pwnyinam 

14Ngulv cengdwn pvvbv Pwnbo jinamv, hvbmabde ngo sinbo nyiv ho ngo nyicig 
alaqho nyerab pwnam nyiv. 

15Ngo hognvkam nyidwn ham ngo cengma, hoggab ngo hognvkam nyidwb 
mwwdwn ham ngo nyima, hvbmab hognvkam ngo oyum dvn ham nyidwn. 

16Ngoqg nyib mwwnam mam ngo nyimanamv ngo pvvb kvtaqdvn hvl ngoqg 
loonam mam kaakin dvn. 

17Hoqgab soq sam nyinbo akv jvqtw jaqb ngo nyima, hvbmabde nyicv ngoqg 
urasi dootwl sam nyidwn. 

18Ngo cengdwn ngo nyiib nyigam gab ngoqg uraso hog albo dooma dvn. Hoggab 
ngo albo bonam ngoqg hang urasi nyib mwwjaqkam ngo ham nyiny ma. 

19Ngo albo bonam nyidwb mwwnam mam ngo ham nyima, hvbmabde alman 
boam ngoqg nyidwb mwwmanam mam ngo nyidwn. 

20Noqg nyib mwwmanam mam ngo nyib nyiloqkam hoqham nyinbo akv ngo 
ma, hvbmabde ngoqg uraso doonbo nyicv ham nyidwn. 

21Hoggab ngo pvvbam bon nyidul doonam mam kaapa do. Ngo albo bonam 
nyidwn mwwikam ngo almanbo yaangam nyidwb xuqkub dvn. 

22Ngoqg hangv Pwnbog pvvbam hemp mwwpa dvn. 

23Hvbmabde ngo kaanamv ngoqg hang urasi pvvb aro go bon nyidul doodo ho 
ngoqg hangv loonam pvvb akwg lvgab paiyaq mins dvb urasi bon nyidul doodo. 

24Oa ngo hognvk hingmuram hengn bo nyiv yu? Hiyv ngam soq sig ung soqgv 
vp sam ywwd bov? 

25At Sw Jisu Kriston hentaql ngam ywwnbo Pwnboam paqdwn. Ngo soq sib nyil 
ngoqg Pwnbog pvvbam ngoqg hang arongv hoo nyia kog nyicig pvvbam ngo tal 
swwdwb nyipku. 

Roman 8 

Yal Uralo Swwnam 

1Kristo Jisug lvgab mwwg uraho guugabl doonbo nyi tulu gab sija bulam yolu 
bes dookma. 

2Hoggab yalwg pvvbv ngulam Jisu Kristog lvgab mwwg uraho doogam gab 
ngulam swwgam jipa kun. Soq si ngulam nyic hoqgv la sig ung hoqgv naalin 
pakun. 

3Pvvbv mvnyi kumanam mam Pwnbov mvknum. Hoggab nyia kog ator 
doomanum mwwg Ko Tuupam nyi nyip gob mvtkul mwv kanamnum, ho ngulug 
nyic nyib gv hvbkalam nyitkul ngulug nyicam naaxatab haanum. 

4Pwnbov soq sib nyinamsi hvb loqkam pvvbwg nyera jaqb daagab lalal nyia kov 
nyinam. Hvbmabde yal haal uraho doonbo nyi tulug ko gab nammam hang 
xumdwb nyidwb mwwl nyinum. 

5Nyia kog hangwg mwwcwb mwwl swwnbo nyi tulungv bulv bulug hangam 
nyia kog hang mwwcw mwwnam alaqho doodwn. Hvbmabde hiyvg nyiv yalwg 
benam mam tal swwn bov bulv yalwg mwwlwqkob doodwn. 

6Nyia koog nyij-muj lvgab mvturnam niqtuqkv sigv; Yalwg lvgab mvturnam 
niqtuqkv swwgv la swrsomalongv. 

7Hoggab hiyv nyiv atwg hangam nyia kog nyicwb mwwnbo nyi ak hv Pwnbog 
ceebiob swwdwn, hoggab mwv Pwnbog pvvbam tal bugil swwma dvn, ho 
bitwjaqb beb nyiloqkam mwv sam bugil swwnyi maadwn. 

8Ho nyia kog mwwcwb mwwnbov bulv Pwnboam xumdwb hog nyinyi 
maadwn. 

9Hvbmabde nulv nyia kog hang bvqcwb baql hoqg benam mam tama dvn. 
Hvbmab nulv yalwg bekwb tal swwdwn, ho jvqtw jaqb nulv Pwnbog yalwg 
uraho doodwn. Hiyv nyiv Pwnbog Yalam doog maadvn mwv Kristo gab dooma 
dvn. 

10Hvbmabde nulug hang uraho Kristo doob nyiloqkam nulug gv vpv nyic 
nyigam gab sik jaqkam Yalv nulgab swwgv. Hoggab nulam Pwnbog lvgab al 
dukub mvpa kun. 

11Jisun sik boam pwrabo Pwnbog Yalv nulug uraho doob nyiloqkam Kristo sik 
boam turdkub pwrabo akv nulug sidbo gv vpam mwwg Yalv uraho dool nulam 
kam swwgam jitayin. 

12Hoqgab ngoqg vbw-bor tulu, nulug nyis ak doodwn, hvbmabde ngulv ngulug 
nyia kog hangwg mwwcwb mwwl swwdwb nyima dvn. 

13Hoggab nulv nyia kog hang mwwcwb mwwl swwb nyiloqkam nulv sitayin; 
hvbmabde yalwg hang bvqcwb baqb nyiloqkam nulv nyicig bon nyinam mam 
mengxa tayin, hoo nulv swwtayin. 

14Pwnbog yalwg alaqlo doon bov bulv Pwnbog ko tuupwb nyidwn. 

15Pwnbog nulam yal jinam hv nulam nyera swwm dvb mwwma dvn, hoo nulam 
bos mvdwb jima dvn, hvbmabde hoq yal hv bulam Pwnbog ko tuupwb swwm 
dvb jidwn, hoo yalwg ator jigam gab nulv Pwnboam “Ngoqg Aba” hvl bedwn. 

16Pwnbog Yalv nulug yalwg lvgab mwv atv dooba banv ngulv Pwnbog kob 
nyidkun hvl mwv ngulam bekin dvn. 

17Ngulv mwwg kob nyigam gab mwv nyi tulungam apnam lvqc cam ngulv 
kaapa tayin. Ho Kristog lvgab ngulv kam mwwg gab jinam lvqcnam mam 
Pwnbog galoqkv kaapa tayin. Hoggab ngulv Kristog lvgab mwwg hinglwq 
hengnam mam hemba baloqkam ngulv kam mwwg lvgab ngulam yuunam mam 
kaapa ming tayin. 

Kuiyum mam Yuudynam 

18Ngo apo soqg hentwr henam sam kuiyum mam ngulam kaakin dvb yuudynam 
lvgab akukam dooc dvb nyima dvn hvl ngo bedwn. 

19Gvda gvt soqg pwnam hoolu mwlwngv Pwnbov mwwg Ko Tuupam kaakin 
deenam mam kvvnwb mwlw jaqkv kaayal doodwn. 

20Hoggab pwnam mwlwjaqkam xima dukub mwwknam si bulug mwwkub 
nyima, hvbmabde Pwnbov soq sam sib nyim dvb mwwnum, hvbsujaqkam 
hingw sv ak doonum. 

21Pwnam si mwwg nyerab swwnum, hoqgv aal golo naalin taikun, ho mwv 
Pwnbog ko tulug lvgab yuumanam vrram yuunam gumnam bwwbatayin. 

22Hoggab ngulv cengdwn soolog aal so pwnam mwlwngv cinc cinbo hvb vcv cil 
sigin ginl doodwn. 

23Hvbmabde pwnam aro ngvtwqma, ngulv Pwnbog otuqcob jilwl jinam Yalam 
doog nyiabnv mwlwngv ngulug atwg hang uraso Pwnbov ngulam hwdam 
mwwg ko tuup acam gob mvtayin ho ngulam gv dorpwngam naalin tayin ham 
ngulv kaayal sigin gindul doodwn. 

24Hog akjaq ngulv hingw ko-gab ngulam ywwnum, hvbmabde ngulv hog nvkam 
vnyiqkv kaapanam ham hingw baloqkam hoqhv jvqtw jaqb hingwnam ma, 
hoggab hiyvkam vnyiqkv kaapanam mam akukam hingw maadwn. 

25Hvbmabde ngulv kaapa maanam mam hingw baloqkam ham ngulv cwql 
kaayal doodwb nyidwn. 

26Hoq hvbkalam Yal lo ngulv ator maaikam ngulam svka taab haadwn. Hoggab 
ngulv xumnam ngam hoggub mvtayin ham ngulv cengma. Hvbmabde Yalv 
ngulug pagoq gab mwv Pwnbog lvgab agam belaqmanam bvrwqngam joojdvn. 

27Nyi mwlwg hang urangam kaapa bo Pwnbov, mwv cengdwn Yalv hognvkam 
mwwdwn hoggab Yalv Pwnbog mwwg nyi tulug bid gab mwv Pwnbog lvgab 
mwwg mwwlwqkob bijdvn. 

28Hoggab ngulv cengdwn hog mwlw nyitaqlo Pwnbov mwwg pagoq gab 
goqknam, mwam aby bon boam mwlwngam albo bonam nyidwn. 

29Ho Pwnbov xuqknam nyi tulungam mwv mwwg ko tuup gon xuqnam hvb 
oksub xuqlin ap pakun, ho ko tuupam mwlwg vbw-bor tulungv lengma daab 
lengco mvdwb nyitayin. 

30Hoo Pwnbov mwwg goqxuqb kunam nyi tulungam mwv oksub ap pakun, ho 
bulam Pwnbov mwwg lvgab al dukub mvpa kun. Mwv bulam mwwg lvgab al 
dukub mwtwq ma hvbmabde bulam mwwg yuunam mam mwwg lvgab yuutaq 
mvdwb jipa kun. 

Pwnbog Kuiyum Xaqb Abynam 

31Soq mwlw nyinam sam kaapa tvl ngulv hog hvl betayin? Pwnbov mwwrwl 
ngulug nyemaqb swwb nyiloqkam, hiyv ngulam ceebio baqdy bov? 

32Mwv atwg Ko tuup akinam kam tumab pvvkur maanum, ho ngul mwlw gab 
jinum. Mwv atwg Ko Tuupam jinbov mwv ngulam hog mwlwngam mwwtaqb 
jinyiram i? 

33Pwnbog xuqnam nyi tulungam yolu bedybov hiyv? Pwnbov mwv atv bulam 
nyimur mapan hvl bedwn. 

34Hiyvg nyiv bulam yolu bedybov? Kristo Jisu lok sinbo akv ho swwgab purab 
kunam akv, mwv sija Pwnbog alaq lvqbwq taqc tv doodwn, mwv Pwnbog lvgab 
ngulug pagoqkam gooj dvn. 

35Hvnyiloqkam hiyv ngulam Kristog abynam hoqgv boopin boora nyotayin? Vs-
axaq yaangv yv, mwwdwqnam yaangv yv, mvnyi-mviyanam yaangv yv, dwr 
kano hentwr yaangv yv, jwwgw homa yaangv yv, sig dorg yaangv yv, ho sinam 
yaangv yv, ngulam Jisu Kristo galoqkv boopin boora nyotayin? 

36Dvrwqbo potangv bedwn, “Noqg gab ngulv aal loopwngam sig ubu ho 
doodwn, ngulam pata kunam sviya ko hvb nyidkun.” 

37Kaato soq mwlw si ngulam aby bonbo galoqkv ngul mwlwngam mviyanam 
hoggv mviya pakun. 

38Hoggab ngo hingxw cwrwl cengdwn. Hiyvkam ngulam aby bonbo ngulug At 
Jisu Kriston hentaql ngulam Pwnbog galoqkv boopin boora nyoram. 

39Ngo hingxw sudwn hiyv ngulam mwwg abynam hoqgv boopin boora nyoram; 
sigv kam, dorgv kam, ao gvdangv kam, oram nyookv kam, pwnam mwlwg 
pengko hoqgv hog akukam ngulam Pwnbog abynam At Sw Jisu Kriston hentaql 
jinam hoqgv boopin boora nyoram. 

Roman 9 

Pwnbog la Mwwg Nyi Tulu 

1Ngoqg beg dvn si jvqtwngv; ngo xaalyo maadwn hoggab ngo Kristo gab dood 
kun, Dvrwqbo Yalwg alaqho doonbo ngoqg hangv kam ngam xaalyo maadnvk 
hvl bitwl bekin dvn. 

2Ngoqg hangv mwwdwq aldo hwdjaqgo nyi tulu gab hang vc do. 

3Ngo bulug pagoq gab ngo atam Pwnbog benam hvb hoo Kristo galoqkv boopin 
kunam hvb mwwdo. 

4Bulv Pwnbog xuqnam nyiv, mwv bulam mwwg ko tuup gob mvnum ho mwwg 
yuunam gumnam mwwg lvgab bwwba mvdwb jinum. Mwv bulug lvgab mwwg 
goornam mam hoo mwwg pvvbam bulam jinum, ho bulug xuqnamv jvqtwngv; 
bulv Pwnbog birnam mam kaapanum. 

5Bulv kolwg at ab tulug ko hosiqkv, ho Kristo nyia kob nyigam gab bulug 
nyobub nyidwn. Kuiyum godab ngulam kaaya bo Pwnboam nwrba gob paqnka! 
Amen. 

6Pwnbov birnamv niqtuq lengkma, hvl ngo bema, hoggab Israel nyi tulu 
mwlwngam Pwnbov xuqnam nyi ma. 

7Ho Abraham gv ko hosiq mwlwngv Pwnbog kob nyitayin hvl Pwnbov 
bemanum; hoggab Pwnbov Abrahamnvn benam, “Aisak gv ko hosiq arongv 
noqg ko hosiqb nyitayin.” 

8Soq beg dvn si hvl bedwn, ko bwwcwb bwwnam ko tulungv Pwnbog kob 
nyima dvn hvbmabde Pwnbog birkob ko bwwnam tulungv jvqtw jaqb Pwnbog 
kov. 

9Hoggab Pwnbo hvl benum, “Ngo mood jaqkam hookur tayin hoo Sara nyega 
ko ak dootayin.” 

10Hoo siitwq ma, Rebekkag nyega ko vnyiv kam ab akin hoqg kov; bulv ngulug 
at ab Aisak gv kov. 

11Pwnbo ko tuup akin xuqnamv lokam Pwnbo atwg pagoq dootwl xuqdub 
nyikam subaco. Pwnbov soq sam bulam ko bwwma daab hog nvkv alv korv ham 
cengma daab benum, soq si bulv hog nyis ak nyigam gabma, hvbmabde hog 
mwlw nyinamv Pwnbog mwwg mwwlwqkob nyiam gaqnam gab nyidwn- 

12Pwnbov Rebekanvn benum, “Vbw akv bor akam bon nyijtayin.” 

13Dvrwqbo potangv xeqpwn. “Ngo Jakubnvn abynum, hvbmabde Isunvn 
oyumnum.” 

14Hvnyiloqkam ngulv Pwnboam kvtaq maadvn hvl betayin? Hvb bedwb nyima. 

15Hoggab mwv Mojes benum, “Ngo anya dvb mwwnam mam nyiam anya tayin,” 

16Hoqgab Pwnbov nyiam xuqnamv nyiv hog nyiib mwwgam gabma, hvbmabde 
hog nyigam gab kama, hvbmabde Pwnbo anyangam kaakin ko bvrwqgab 
nyidwn. 

17Hoggab dvrwqbo potangv bedwn, Paronvn Pwnbov benum, “Ngo nam ngoqg 
atoram kaakin dvn hoo ngoqg eminam noqg galoqkv gvda gvt soqg nyi 
tulungam tapal jim dvb ngo nam lvpw at mvnum.” 

18Hoqgab Pwnbov nyi dama nyiam anya dvn, hoo hangam vdw dvb mwwnam 
mam vdw dvb mvdwn. 

Pwnbog Haaxaqngv la Anyanam 

19Nulug pengko hoqgv akin tox tayin, “Hvb nyid nyiloqkam Pwnbov hoggub nyil 
nyiam nyixiaqnam mam kaapa nyotayin? Ho Pwnbog mwwnam mam hiyv 
mvtur nyotayin?” 

20Ngoqg ajin tulu, “Pwnboam goorwq deebv hiyv nulug pengko ho doodwn? 
Deekam pwcwngv mwam pwnbo nyi akam, “No ngam hoggub soq sib mvpan 
hvl tox maadwn?” 

21Hoggub nyilakam deekam pwcw mvnbo nyi akv suiyungam mwwg 
mwwlwqkob mvdwb atorv doodwn, ho deekam olum lumkin hoqgv pwcw 
xinam gola ximanam pwcw cwnyigo mwwg mwwlwqkob mvlin dvb nyidwn. 

22Pwnbov hoq hvbkalam jvqtw jaqb nyinum, mwwg haaxaqngam mwv kaakin 
tvl mwwg atoram nyi tulungam cengm dvb jidwb mwwnum. Hoqgab mwv cwql 
mwwg haaxaqngam nyi tulungam mwx-mvaql twrta kunam hoq nyi tulu ham 
himwl doonum. 

23Hoo mwam hog hwdwg yuudub nyidwn ham anyangam kaakin dvb mwv 
ngulam mwwg yuunam mam jinum hoq nyi tuluhv mwwg anyangam kaakin 
dvb pwr rwl apnam nyi tulungv. 

24Hoqgab ngulv mwwg goqnam nyiv, Juhudi tulug pengko hoqgv twqma 
hvbmabde nyob luusaq nyi tulu pengko hoqgv kam goqnum. 

25Soq sam Hosiyag potalo benum: “Ngoqg nyiib nyimabo nyi tulungam, ngoqg 
nyivk hvl betayin. Ngo aby kumanam nyobam, ngoqg hang biinam nyobv hvl 
betayin. 

26Hogloq kedho bulam Pwnbov nulv ngoqg nyi ma hvl benum, hoq kedho 
Pwnbov bulam nywywngam sima bo, Pwnbog ko tulungv hvl bulam betayin.” 

27Aijaya Israel nyi tulug pagoqkam benum, “Israel nyiv swnyiq bviywrho xuqx 
hvb jaqt sujaqkam bulam anyo gon ywwdwb nyitayin, 

28hoggab At Sw gvda gvtwg xisam nyiqyab kama dab xidwn.” 

29Soq sam Aijaya otuqho benum, “At Sw albo atwb nyil ngulug ko hosiq 
tulungam ap pvvkur maloqkam ngulv Sodom la Gomorra hvb nyik banpv, 

Israel Nyiv la Tugu Pui 

30Ngulv soq sam hvnyiloq hog hvl betayin? Pwnbog lvgab al dukub atam 
mwwma bo nyoodo nyi tulungv bulug mwwjw ko-gab bulv Pwnbog lvgab al 
duku; 

31hoq hvb xuqdumnam nyobv pvvbam meegaql pvvb galoqkv Pwnbog lvgab al 
dukub mwwnbov ham kaapa kuma. 

32Hoggab kaapa kuma? Soq sib nyiknam si hvbloqkam, bulv mwwjwnam mam 
hingw maab bonam nyinam mam hingw ko-gab nyinum. Bulv duqtubl geqk 
wlw ho duqtubl geqknum. 

33Dvrwqbo potangv soq pagoq sam bedwn: “Kaato, ngo Jaiyon ho nyi tulungam 
duqtubl geqm dvb wlw pwg ap pan, lwwn pwg bulam duqtubl geqm dvb ap pan. 
Hvbmabde mwam mwwjwbo nyi akv nywywngam hvnyw dvb nyiram.” 

Roman 10 

1Ngoqg vbw-bor tulu, ngoqg hangv mwwdwq dvn ho Pwnboam swgwdvb 
mwwdwn, Pwnbo no ngoqg nyi tulungam ywwtwb. 

2Ngo bul gab hvvky swwdwn, hoqgab bulv Pwnbog hangam xumdwb nyidwb 
mwwdwn. Hvbmabde bulv Pwnboam hang xumdwb nyitanamv mwwg lvgab al 
dukub mvdwn. 

3Hoqg pagoqkam cengma ho bulv atwg mwwlwqkob nyigam gab bulv atam 
Pwnbog alaqho jipaqtvl mwwg lvgab al dukub mvdwb jima. 

4Hoggab Kristo pvvbam ator dooma dukub mvnam ho mwwjwbo nyi vxiam 
Pwnbog lvgab al dukub mvdwn. 

Ywwt Ywwnamv Nyi Mwlw gab Doodwn 

5Pvvbam bugil swwl Pwnbog lvgab al dukub mvnam pagoqkam Mojes xeqnum, 
“Pvvb gaml jinam mam tanbov hoq galoqkv swwtayin.” 

6Pwnbog lvgab al dukub mwwjwnam hoqgv mvnam pagoqkam soq sib benamv 
doodwn, “No atam bemabv, hiyv ao gvdab caatayin?” (Hiyv Kriston ao toloqgv 
boopoq tayin.) 

7Hvlakam bemabv. Hiyv oram nyookub itayin?” (Hiyv Kriston oram nyookub il 
sik boam boocatayin.) 

8Soq sam Dvrwqbo potalo xeqpnamv doodwn. “Pwnbog puiyv noqg lvgab noqg 
ogum hv doodo. Noqg agam hvvkam hoo noqg hang urahv doodo” Hoq hv lak 
mwwjwnam puiyam ngulam bekinam. 

9No agamv “Jisu At Swv” hvl noqg hang uraho Jisun Pwnbov sik boam purab 
paku hvl mwwjw baloqkam, Pwnbov nam ywwtayin. 

10Hoqgab ngulv ngulug hang urasi mwwjw dvn, ngulv Pwnbo lvgab al dukun. 
Ho ngulug agamv Pwnbo ngulam ywwpa kun hvl bedwn. 

11Hoggab dvrwqbo potangv bedwn, “Hiyv lajaqkam mwam mwwjw bov hvnyw 
dvb nyiram.” 

12Soq si nyi vx-cwram bedwn, Juhudi ge Nyoodo nyi ge bulug pengko ho hog 
asaq ak bel xuqs dooma; Pwnbov mwlw jaqg At Swb nyidwn, ho mwwg eminam 
mwwjwl bepaboam mwv aya alwb vigo nyi mwlwngam lvqc cidwn. 

13Dvrwqbo potangv bedwn, “At Swg eminam bepa bo nyi mwlwngv vx-cwram 
ywwtayin.” 

14Hvbmabde bulv mwwjw maab nyiloqkam hoggub nyil mwwg eminam bepa 
nyotayin? Hoo bulv hoggub nyil puiyam tapa maab nyiloqkam mwwjw tayin? 
Hoo bulv hoggub nyil puiyam bulam bekinbo dooma baloqkam tapa tayin? 

15Hoo pui bekin boam kanam maab nyiloqkam hoggub nyil puiyam bekar 
tayin? Dvrwqbo potangv bedwn “Tugu puiyam baqal haanbo nyi tulu hvvjaq 
lak hemp ponam nyiv!” 

16Hvbmabde bul mwlwngv Tugu Puiyam bulug hang uraho mwwjw maanum. 
Hoggab Aijaya benum, “At Sw, ngulug puiyam hiyv tvjwpan?” 

17Hoqgab mwwjwnamv nyuru tak hoqgv haadwn, hoo puiyv Kristog puiyam 
bekinbo hoqgv tapa dvn. 

18Hvbmabde ngo toxnum, “Bulv puiyam tapa majaqnum? Hvbma bulv puiyam 
tapanum. Dvrwqbo potangv bedwn: “Bulug agam Yalv gvda gvt tvqpwngam 
tapa dvb dunam; hoo bulug agamv gvda taqg gon hoqgv taqg gonwb 
dunyanum.” 

19Ngo lokta toxnum, “Israel nyi tulungv sam cengmanam yv? Mojes otuq jaqb 
birwqnum: “Ngo nulam Nyoodo nyiingam hang baqdwb mvtayin. Ngo nulam 
doomabo nyi tulug lvgab hang lengm dvb mvtayin.” 

20Aijaya soq sam haakam alwb mwv Pwnbog bid gab benum, “Ngam meegaq 
maanbo nyi tulungam ngo opaq pakun. Ngam meegaq maanbo nyi tulungam 
ngo atam kaakin pakun.” 

21Hvbmabde Israel nyi tulug pagoqkam mwv benum, “Ngo aal loopwngam bugil 
swwma bo, ngam hang baqnbo nyi tulungam ngoqg alaqngv gaaka tukun.” 

Roman 11 

Pwnbov Israel Nyiam Ayanam 

1Hoqgab ngo toxdvn, Pwnbog mwwg atwg nyi tulungam haqxianum i? Hvbma, 
hoggub belakam haqxia maanum. Ngo atv Israel nyiv, Abraham gv ko hosiq 
hoqg Benjaminwg dvpar hoqgv. 

2Pwnbov nyerab nyik hoqgv gvda gvtam pwma daab mwwg xuqnam nyi 
tulungam mwv haqmanum, nulv Dvrwq potalo xeqpnam mam cengdo, Ilija 
hoggub nyil Pwnboam Israel nyi tulug bvrwqngam betamnum. 

3“At Sw, bulv noqg nyiqry benbo tulungam mengpa kun hoo yugwg pvvbam 
saxia paku, ngo twqku sija doodwn, hoo bulv ngam mengdwb meekar do.” 

4Pwnbov mwam hog hvl birwqnum, “Ngo at gab lwwyw kvn go xaalyo bo Baal 
pwnboam xuma boam nyi tulu gon ngo xuqlin apaqpan.” 

5Soq sib kalam soolo Pwnbov nyi jaqnyo koggo xuqlin banv mwwg anya ko-gab 
xuqlin ap pan. 

6Mwwg soq nyi tulu sam xuqnam si bulam anyo ko-gab xuqpan, hvbmabde bulv 
hog nyis ak nyigam gabma. Hoggab Pwnbov nyiam bulug nyinam mam kaal 
swwb nyiloqkam mwwg anyanamv jvqtw anyanam hvb nyiram. 

7Hvnyiloq hognvkv? Israel nyi tulungv hognvkam meegaqnum ham bulv kaapa 
kumanum. Hvbmabde nyi dvpar parnyo gon Pwnbog xuqnam nyi tulungv ham 
kaapa kunum; hoo bulv Pwnbog goqnam mam tapa kumab ruutar tarl doonum. 

8Dvrwqbo potalo xeqpwl apnamv doodwn, “Pwnbov bulug vnyiq hangam paca 
dvb mvnum, hoqgab bulv soolog aal godab bulug vnyiqkv kaapa nyoma dvn, 
hoo bulug nyurungv tapa nyoma dvn.” 

9Debid kam benum; “Bulam bulug durumko ho nootu tvka, bulv bwdw hotka, 
bulam laqm-baqm tvka! 

10Bulug vnyiqkam kaapa mvma dvb mutum tvka, hoo bulam nwrba gob 
hentwram henla maadwb looxiam nyimto.” 

11Hoq gab ngo toxdvn, Juhudi nyi tulungv duqtup geqyikho bulv twrb looda 
twrknum? Twrnv bulug nyinam hoqgab ywwt ywwnamv Nyoodo nyi tulu gab 
haaknum ho Juhudi nyi tulungam Nyoodo nyiingam hang baqm dvb mvnum. 

12Juhudi nyi tulug nyic nyinamv gvda gvt gab alboam baqnum. Bulug yal lo 
jwwgwnamv Nyoodo nyiingam nyet mvdwb jinum. Ho nyiloqkam sija xipa 
maanam Juhudi nyi mwlwngam xitaq baloqkam hog hwdgo soq lvqcnam si koi 
yaatayin! 

Nyoodo Nyiingamkam Ywwt Ywwnam 

13Ngo sija Nyoodo nyi tulungam bedwn; ngo Nyoodo nyi tulu gab xuqnam pui 
benbob nyil swwdy deedib hoo swwgam gab ngo atam ngoqg bon nyik gab xitor 
gob mwwdwn. 

14Ngoqg bon nyik hoqgab Pwnbov looxiam ngoqg nyi tulu gon ywwm dvb ngo 
atwg nyobam mwwdwq dvn. 

15Bulam Pwnbov haqpaq yukam gvda gvtv Pwnbog ajin swwknam bulug nyia 
ko ajinv bulug ceebio nyiknum ho soq si sik bov swwgwb turab kunam hvb 
nyitayin. 

16Pwnboam wtw pintu gon jib nyiloqkam wtw tvqpwngv Pwnbo gab doodkun. 
Svvn rwbv Pwnbo gab nyib nyiloqkam, hoq torab bvkam Pwnbo gab doodkun. 

17Liinam Olib svvn hoqg haqbam tuugin paxiatvl mooro Olib svvn hoqg haqbam 
liinam Olib svvn hoqg paxia ko ho liisiql liitin dvn Nyoodo nyi tulu nulv hoq 
mooro Olib svvn hvb nyidwn. Hoqgab nulv sija Juhudi nyi tulug atoram la swwg 
nyetam tvba dvn. 

18Hoqgab nulv haqb hvb nyidwb paxia kunam nyi tulungam benyi-beya maab. 
Ho no hoggub xitor yaagob nyidwn? No svvn haqb gon twqlak. No rwbam 
daqdwb svka maadwn. Hvbmabde rwbv lak nam daqgdvn. 

19Hvbmabde ngo bedwn, “Haqb torabpam paxianamv ngoqg dook gab lak 
mvnum.” 

20Hv jvqtwngv jaqsu. Bulam paxianam hvnyiloqkam bulv mwwjw mwwgam 
gab nyinum. Hvbmabde nulv mwwjw doogam gab nyipa. Hvbmabde soq pagoq 
sam mwwl xitor yaagub mwwmab hvbmabde bos soto. 

21Pwnbov svvn haqb hvb nyil doon boam Juhudi nyi tulungam kam apaq 
maanum, nulam mwv apaq jiyi nvp mwwdwn i? 

22Soq soqgv ngulv kaacin do Pwnbov hog hwdgo ayadvn ho hog hwdgo kor dvn. 
Hvbmabde no mwwg aya ko ho dooky baloqkam mwv nam aya tayin. 
Hvbmabde no mwwg ayako ho dooma baqloqkam, nam kam svvn haqb hvb 
paxiatayin. 

23Hoo Juhudi tulungv mwwjw maab nyinam mam apaq kubaloqkam bulam 
otuqho bulug dookho lokta doom tayin. 

24Nyoodo nyi tulu nulv mooro Olib svvn papaq kunam hvb nyidwn, hoo lok 
guugab mvdwb puutinum, swwdin swwm dvb liidumnam Olib svvn hvb 
nyimanum, hog hwdjaqgo soq tulu si koi taikun, hwdlo bulug atwg liinam Olib 
swwcwb guutinl swwk baloqkam. 

Pwnbov Mwlwngam Ayadvn 

25Ngoqg vbw-bor tulu, ngo nulam ura bvrwq ak cengm dvb mwwdo. Soq si nulv 
hog hwdgo cenglaq dvn ham nulam cengdwb jitayin. Hoqhv Israel nyi tulungv 
kuiyum godab hang vdwl dooram. Hvbmabde Nyoodo nyi tulungv Pwnbog 
dookub haatwrnam gob dootayin. 

26Soq sib nyil Israel nyi tulungam ywwdwb nyitayin. Dvrwqbo potalo xeqpwl 
apnamv doodwn; “Ywwt ywwn bov Jaiyon hoqgv haatayin, mwv almab nyinbo 
mwlwngam Jakub ko hosiqkam naapaq tayin. 

27Ngo bulam birmins tayin, hwdam ngo bulug nyicam naapaq tayin.” 

28Juhudi tulungv Tugu Puiyam haqpaqnum bulv Pwnbog ceebiongv. Hvbmabde 
Pwnbov xuqgam gab bulug at ab tulungam hentaql bulv Pwnbog ajinv. 

29Hoggab Pwnbov nywywngam xuqnam ho lvqcnam nyiig aoho mwwg hangv 
kwly maadwn. 

30Hvbmabde Nyoodo nyi tulu nulv kol otuqho Pwnbog benam mam tamanum; 
hvbsujaqkam nulv sija Pwnbog ayangam kaapa pakun hoggab Juhudi tulungv 
mwam tvjw kumanum. 

31Hoq hvbkalam nulv Pwnbog ayangam kaapa pakun. Ho Juhudi nyi tulungv 
kam sija Pwnbog ayangam kaapa dukub bulv mwwg benam mam tvjwmab 
nyiknum. 

32Hoggab Pwnbov nyi mwlwngam mwwg ayangam kaakin dvb bulam mwlw 
jaqkam tama bo nyuurug nyumwb mvl apnum. 

Pwnboam Paqto 

33Pwnbov jvqtw jaqb mwlwngam aya al dvn. Pwnbov mwlwngam pumb rwlaq 
yaadwn hoo cenglaq yaadwn! Hiyv mwwg pvvb mvnam mam bedar nyotayin? 
Hiyv mwwg nyinam wnam mam cingc nyodwn? 

34Dvrwqbo potangv bedwn, “Hiyv At Swg hangam cengdwn? Hiyv mwwg 
tomswr-hony bob nyitayin? 

35Hiyv nyiv mwam lok hog ak jika dvn, mwam jikur kodwb nyidwn?” 

36Hoggab hog mwlw luuxiam mwv pwnam. Ho hog mwlw luuxiv mwwg 
galoqkv swwdwn hoo mwwg gab doodwn. Nwrba gob Pwnbog eminam 
yuunka! Amen. 

Roman 12 

Turdwb Pwr jipaqnam 

1Ngoqg vbw-bor tulu Pwnbov nulam hwdgo aya gab ngo nulam mvnyi-moiyul 
bedwn, nulv atam turdwb Pwnboam pwr jipaqto, mwwg bonam nyidwb hoo 
mwam hang xumdwb jidwb atam mwwg alaqho gvqlwql jipaqto. Soq sib 
nyinam siilak jvqtw jaqb nulug xuml jidynam jaqkv. 

2Soq gvda gvt soqg nyi nyinam mam kaagwl akukam nyil swwmab, hvbmabde 
Pwnboam nulug hang urangam kwlil nitib mvkto. Ho nulv Pwnbog mwwnam 
mam la hognvkv aldvn hoo Pwnboam hoggub nyil hang xumdwb nyitayin hoo 
hognvkv kvtaqdvn ham cengtayin. 

3Hoggab Pwnbov ngam anya mwwpal lvqcnam gab ngo nul mwlwngam bedwn. 
Nulv atam haajaqb koiyv subo mwwl mwwbin maabv. Hvbmab nulv atv 
mwwdy to ho nyiv vxiv atam Pwnbo hog hwdgo mwam mwwjwngam jipan 
hvdkalam nyil swwka suto. 

4Ngulug gv dorpw si al alaq luuxiv doodwn. Soq torab soqg at atwg nyis wsv 
luusaq luusaq kalam dooxy dvn. 

5Hoq hvbkalam ngulv naleq sujaqkam Kristog tolo gv dorkin gob nyil ngulug gv 
so all alaqngv gv dorkin ho doonam hvb ngul mwlwngv akinv, hoo akwn akwn 
gv ho kaqbaqtvl gv vp hoqg all alaq akgob nyidwn. 

6Hoqgab ngulv Pwnbog anya mwwpal jinam lvqc cinam sam ngulv nyintuj. 
Ngulam Pwnbov mwwg puiyam bekar mvdwb lvqc cipnyiloqkam, ngulv sam 
ngulug mwwjwnam hwdkalam nyintuj; 

7bon nyim dvb jipnyiloqkam, bon nyintuj, tomswr dvb jipnyiloqkam tomswr 
swrtuj; 

8nyi asaqkam sam biywr bebiab naadwb jipnyiloqkam, biywr bebiab natuj. 
Hiyv akgon jidnyiloqkam, haareq alwb jito. Hiyv akgon nyig wg dvloqkam, 
hwrcw lvgab nyig wgto, hiyv akgon nyi asaqkam ayangam kaakin dvloqkam, 
hemp-hvnyir lvgab nyito. 

9Aby bok bopaqmab jvqtw jaqb abyto. Alman boam oyum to, alboam gvbwl 
doogto. 

10Akwn akwn aby bomin sul vbw-bor hvb Kristog tolo akwn akwn ximin sunam 
mam kaakin gvdwl dooto. 

11Kwrwb bon nyito, sepy maabv. At Swn hangv mwwjw swsw gvdwl nyuum 
jaqb bon nyil xumto. 

12Nulug hingwnamv nulam hemp alwb aptvka; nulug vs-axaq yukam cwqto, 
hoo looxiam swgwl dooto. 

13Xuqlinam nyi tulug pwwma cimako lo svka to hoo nyiam haabia tatal 
svgagvrwq to. 

14Nulam mvnyi-mviya bo nyi tulungam Pwnbov anya tvk hvl xumj to; vv, bulam 
beemab hvbmabde anyato. 

15Hemp ponbo nyi tulu lvgab hemp pomin gvto; xabn bo nyi tulu lvgab xabmin 
gvto. 

16Mwlw jaqkam aiyinb kaato. Nyeram yaagub nyikar maabv, hvbmabde nyis 
anyo kongam lool nyito. Nulv atam cengbin yaanbo gob mwwl nyimabv. 

17Nulam nyi ak almab nyibaloqkam nulv mwam almab kalam nyilwq maabv. 
Nyi mwlwngv hog nvkam aldvn hvl benam mam ham nyito. 

18Nyi mwlwg lvgab swrsomalob doodwb nulug bon nyiyinam luuxiam nyidwb 
mwwto. 

19Ngoqg ajin tulu, nywywngam ree dvqlwq tvnvp mwwmabv hvbmabde, 
Pwnboam ham ree daqmto. Hoggab Dvrwqbo potangv bedwn, “Ngo ream 
daqtayin, ho ngo ham nyilwq tayin hvl At Sw bedo.” 

20Hoq baloqkam mwam dvdwb jito, mwv hvngwr baloqkam mwam twwm dvb 
jito. Hoq hvb nyibnyiloqkam no mwam hvnyw nyipa tayin.” 

21Alman boam mviya komab hvbmabde alman boam albo lvgab mviyato. 

Roman 13 

Sorkari Gamlam Tanam 

1Nyi vxiv gvda loqg sorkarwg gamlam tadwb nyidwn, hoggab Pwnbov gaml 
jimalo hiyvg sorkarv swwnyiram, hoo hoq sorkari ham Pwnbov doom dvb 
jipan. 

2Hiyvg nyiv sorkaram tama dvn mwv Pwnbog gaml jinam mam tama dvn, hoo 
hiyv akgon hoqhvb nyidwn mwv mwwg atwg aoho yolungam nyipup sudwn. 

3Alwb bon nyinbo nyi tulungv saab tulungam bos sos dooma dvn. Hvbmabde 
almanbo bon nyinbo nyi tulungv bosdvn. No saab tulungam bos soma dvb 
mwwdwn? Ho albo bonam nyito, hoo nyi tulungv nam paqyalinco hvl betayin, 

4hoggab mwv Pwnbog nyerangv, mwv noqg alko gab bon nyidwn. Hvbmabde 
no almanbo nyis maayam nyibaloqkam no mwam bos dvb nyitayin, hoggab 
mwv nyiam laqm-baqm dvb jidwb atorv doodwn. Mwv Pwnbo nyerangv hoo 

Pwnbov almab nyinbo nyi tulungam Pwnbov haaxaqnam mam bulug aoho nyil 
kaakin gvdwn. 

5Soq pagoq gab nulv sorkari gamlam tal swwdwb nyidwn; Pwnbov haaxaq ko-
gab ma hvbmabde hang mwwcin ko bvrwq gab. 

6Soq pagoq soqgab sulak nulv gvda nyoogangam jidwn. Hoggab sorkarv Pwnbo 
gab bon nyidul bulug bonam niqtuq nyilin dvn. 

7Hoqgab bulam jis doonam mam jito, bulam hoqg atwg jis doonam mam, hoo 
gumn gab nyooga jisam jito. Ho bulam xuml paql nyidynam mam bulam nyito. 

Akwn Akwn Aby Minsul Swwnam 

8Akwn akwn aby minsul swwnam aoho hiyv nyiv kam nyigo maab. Hiyv nyiv 
atwg gutu-gorangam abydvn mwv pvvbam bugil swwpa kun. 

9“Nyiig nywxw nyolam naareq maabv; nyi mengmabv; dvco maabv; kaaby 
maabv; hvl birnam aoso mwlwngam gamkin gob bisum banv birnamv. Noqg 
gutu-gorangam atam abynam hvb mwam aby boto.” 

10Hiyv lajaqkam atwg gutu-gorangam aby baloqkam, mwam no nyimur ram, 
aby bonamv pvvbam mwlwngam bugil swwnam hvb nyidwn. 

11Nulv sam nyidwb nyikypa, hoggab nulv cengdo sija hognvk moodv, nulug 
yubngaql doonam hoqgv huurab dvk moodv haapa ku. Hoggab ngulug otuqho 
mwwjw dvk moodam sija ywwd moodv ogum yapaku. 

12Aiyv wnya svqtwqb wpa ku, ho aalv hvvnwq paku. Kan uraho nyis tulungam 
nyinam sam apaq nyatkuj. Hvbmabde nwwxo uppuqngam naarab gvdwl huto 
lo nyob panam mam pataju. 

13Aalwg huto ho doonbo nyi tulu hvb ngulv atam hindib dootuj. Dvl-twwl hang 
mwwlwqkob yocu-yabio nyimab hoo twwxum maab, yocu-yabio nyimab ho 
hemp-hvnyirl nyinwnam mam nyimab, yolu dugaqnam mam la kaabynam mam 
nyimab. 

14Hvbmabde At Sw Jisu Kristog nwwxo svtam bvvto, hoo nulam gv vdinam nyic 
nyim dvb pagoq jimabv, hoo ham hangam xumdwb nyinam mam apaq tuku. 

Roman 14 

Akwn Akwn Pw-hwwmin Sumab 

1Nulug pengko ho mwwjwngv ator maanboam ayab cumto; hvbmabde mwwg 
mwwjwnam mam haql hoq pagoqho mwwg lvgab goomab. 

2Nyi akwg mwwjwnamv mwam mwwtaqb dvnam gotwq bolo dvm dvb jidwn, 
hvbmabde mwwjwnamv ator yooma bov mwv oo arongam dvdwn. 

3Mwwtaqb dvnbo nyi akv dvma bo akam bepaq taiyaql benyi-beya dvb nyima 
dvn. Ho oo arongam dvnbo nyi akv mwwtaqb dvnbo akam pw-hwwdwb nyima 
dvn, hoggab Pwnbo mwam svgagvrwq kunv naapa kun. 

4No nyi asaqg nyerangam pw-hwwdwb no hiyv? Alwb nyinam nyimangam 
nyerag Nyiit atv sulak bibwq tayin. Hoo bulv niqtuq lengtayin, hoggab At Sw 
bulam niqtuq lengdvb mvdwn. 

5Nyi akin mwwdwn, aal loogwn aal loosaq gon ham xibin yaadwb hvvtwngv, 
hoo nyi akin mwwdwn aal looxiam aiyin xidwb nyidwn hvl bedwn. Nyi vxiv 
mwwg atwg hangam mwwdil ap sudwb nyidwn. 

6Hiyv ak gon aal loogwn xibin yaan bov nyi ak hv mwv At Swn paqgam gab 
nyidwn, hoo mwwtaqb dvnbo ak hv kam mwv At Swn paqgam gab dvdwn, 
hoggab mwv Pwnboam mwam dvdwb jigam gab paqdwn. Hoo hiyv nyiv hog 
akin dvdwb mwwma bov mwv kam ham At Swn paqgam gab nyidwn, hoggab 
mwv Pwnboam paqdwn. 

7Hoggab ngulv at gab aro swwma dvn, hoo ngulv at gab aro sima dvn. 

8Ngulv swwd nyiloqkam, At Sw gab swwdwn, hoo ngulv sidnyiloqkam ngulv At 
Sw gab sidwn. Hoqgab ngulv sijaqkam ho turjaqkam, ngulv At Sw gab doodwn. 

9Hoggab Kristo siknum hoo kokw so swwgwb turkur kunum, hoqgab mwv 
sinbo gabla sima bo gab At Swb nyidkun. 

10Hoqgab nulv atwg boram noqg bvrwqngam pw-hwwdwn? Ho noqg boram no 
hog nyitwl bepaq taiyaq dvn? Ngul mwlwngv Pwnbog dook agaho lok mwam 
pw-hwwk dvb daqdwb nyitayin. 

11Dvrwqbo potangv bedwn, “At Sw bedwn, ngo doody deedib, nyi vxiv, lwbw 
kumbw tvl ngoqg agaho xumtayin, hoo nyiv ngam Pwnbo hvl betayin.” 

12Ngulv vxiv atv atwg bvrwqngam xisam Pwnboam lok jidwb nyitayin. 

Nyi Asaqkam Yoql dvb Mvmab 

13Hoqgab ngulv akwn akwn pw-hwwmin sunam mam apaq tukuj. Hvbmabde 
ngulv bor tulungam duqtup geqma dvb ho nyic nyim dvb bulug ceebiob hog 
gokam nyiram hvl bedwb nyipa. 

14Ngoqg At Sw Jisug lvgab lokub doobanamv ngam jvqtw jaqb hog akukam 
kacbo dooma dvn hvl mwwjw baloqkam hoqhv mwwg gab kacbov. 

15No hog ak doogam gab noqg vbw gon nyimur pak nyiloqkam no hoqham abil 
nyikma. Noqg dvs ak dvgam gab Kristog swlywnam nyi ak ham yuum ma. 

16Nulv hognvkam aldvb mwwnam ham almadwb nywywngam nyimab. 

17Hoggab Pwnbog lvpw-hativ dvnam twwnam aro ma, hvbmabde Pwnbov 
hognvkam albov hvgdvn ham nyidwn, hoo dvrwqbo Yalv jinam swrsomalo ho 
hang hemp alnamv. 

18Hiyv nyiv Kriston kanam tadwn mwv soq sib nyil Pwnboam hang xumdwb 
jidwn ho nyiv kam keleqdvb nyidwn. 

19Hoqgab ngulv looxiam swrsomalongam akinam ator svkangam jidy boam 
ngul lvgab nyijtayin. 

20Dvnam gab aro Pwnbog bonam nyinam mam twrm maabv. Dvs mwlwngam 
dvdwb nyidwn, hvbmabde dvnam gotwq bolo dvnamv hiyv ak gonam nyic 
nyidwb jib nyiloqkam, hoq hvb nyinamv nyixiaqdvn. 

21Kvtaq jaqb nyidynamv vdin dvmab ho opo twwmab doonamv aldvn, 
hvbmabde nyinam gotwq bolo nyil noqg bor akam bwdw hom dvb nyinamv 
almadwn. 

22No soqg agam soqgv noqg la Pwnbog pengko ho hognvkam mwwjw pakun 
ham hengab apto. Mwwg atwg nyinam mam kvtaq pan hvl benbov. Ho ham pw-
hwwk pagoq doodwb nyimabo nyi hvvjaq lak hemp ponam nyiv. 

23Hvbmabde mwv hognvkv dvdwn ham mwv mwum baloqkam, Pwnbov hoq 
tulu ham dvbnyiloqkam yolu betayin, hoggab dvnamv mwwjwnam hoqgv ma. 
Hoo hog luucw luutv mwwjwnam ho dvqgw maaloqkam hv nyicv. 

Roman 15 

Kristog Kvvyw-tacdvb Nyinam 

1Ngulv ator mwwjwbo nyi tulu ge ator mwwjw maanbo nyi tulungam bulug igin 
vi baqk ho svka dvb nyiky dvn. Ngulv atv xumtwq dvb nyima buj. 

2Hvbmabde ngul mwlwngv asaq mwwjwbo gab bulug al ko-gab nyituj, hoqhvb 
nyinamv mwwg mwwjwngam koi mvdwb svka dvn. 

3Hoggab Kristo mwv atam hang xumdwb nyimanam, hvbmabde hoqhvb 
xeqpnam doodwn, “Nulam bej beparnamv ngoqg aosi haapa kun.” 

4Hoggab dvrwqbo potalo xeqpwl apnam luuxiv ngulam tomswr dvb doodwn, 
ho dvrwqbo potalo xeqnamv ngulam cengm dvb jidwn hoo ngulam hindil doom 
dvb jidwn. 

5Ngulam cwqdwb jinbo Pwnbo hoo ngulam haakam al mvdwb jinbo Pwnbov 
ngulam mwwnam akinam ngulug pengko ho mwwyin akinam mwwg dvl Jisu 
Kristog kaag dvb nyil kaakinam mam nyito, 

6hoqgab nulv mwlwngv lvkin gob agam googdvl ngulug Pwnboam la At Sw Jisu 
Kristog Abam paqto. 

Nyoodo Nyiv Tugu Puiyam Tapanam 

7Pwnboam yuum dvb Kristo nulam naaknam hvb nulvkam akwn akwn nvvrwq 
minsto. 

8Ngo nulam bekin dvn Kristo Juhudi tulungam Pwnbov hog hwdgo mwwjw dvb 
nyidwn ham kaakin dvb Juhudi tulug nyerab swwnam ho at ab tulungam 
Pwnbov birnam mam niqtuq lengm dvb mwv mwwnum, 

9hoo Nyoodo nyi tulungam mwwg aya ko-gab Pwnboam paqm dvb jinum. 
Dvrwqbo potalo xeqpnamv doodwn, “Hoggab nam ngo Nyoodo nyi pengko 
hoqgv paqtayin, ngo noqg eminam bemin bel paqtayin.” 

10Akta xeqnamv bedwn, “Nyoodo nyi tulu nulv Pwnbog xuqnam nyi tulug lvgab 
hemp poba to.” 

11Akta xeqnamv, “Nyoodo nyi tulu nul mwlwngv At Swn paqto, hoo nyiilu 
mwlwngv mwam vc alwb paqto!” 

12Hoo Aijaya lokta bedwn, “Jesse ko hosiqkv haatayin, mwam Nyoodog nyi gora 
abwb swwm tayin, hoo bulv mwwg aoho hingw tayin.” 

13Hingwnam Pwnbov nulug hang uraho hemp al mvdwb la swrsomalongam 
nulv mwam mwwjw ko-gab jignvka, hoo nulug hemp ponam mam poyul swwm 
dvb dvrwqbo yalwg atoram nulam jignvka. 

Poul Nyoodo Nyi Tulu gab Bon Nyinam 

14Ngoqg vbw-bor tulu, ngo nulug alnam puiyam tapa tvl ngoqg hangv xumtw-
twiya do, ho nulv mwlw gonam cengtwl akwn akwn tomswr minstvk hvnam 
mam tapa tvl ngo mwwpa do. 

15Hvbmabde soq pota taq so ngo haakam alwb hog goos ak nulam goopal goqg 
yin, ngam Pwnbov Jisu Kristog nyerab Nyoodo nyi gab bon nyitwk hvl ngam 
jigam gab ngo haakam al mwwpa dvn 

16ngo nyub akgob nyil Pwnbo galoqkv Tugu Puiyam naalayil bekar dvn hoo 
Nyoodo nyiv Pwnboam guunam mam Pwnboam nvvrwq mvdwb ho dvrwqbo 
Yalam ham nyedar darxaq mvdwb nyidwn. 

17Kristo Jisug, ho ngo Pwnbo gab bonam nyinam mam xitor yaagub mwwdwn. 

18Ngo haakam alwb binwdvn, Pwnbov hognvkv Kristo ngoqg goloqgv nyob 
luusaqngam Pwnboam bugil swwm dvb agamv bitwqmab swrdorxeq twqb 
nyinamv hoo dvrwqbo yalwg ator lvgab bon nyil kaakinum. 

19Ho hoqhvb lamta dvvpwngam Jerusalem hoqgv Illirikum nagub ngo Tugu 
Puiyam Kristog pagoqkam mwlwngam bekar yvnum. 

20Ngoqg looxiam tuugabnamv Tugu Puiyam hogloq nyook hooxeq Kristog 
bvrwqngam tapa maada pan hoqho bekar dvb ngo tuugab dvn, ho nyi ak gonwg 
swwrw diigab apnam ho mwwgw naadwb mwwnum. 

21Dvrwqbo potalo xeqnamv doodwn, “Nywywngam mwwg puiyam bekin 
maanam nyi tulungv kaapa tayin ho nywywngam mwwg puiyam tapa maanbo 
nyi tulungv tacin tayin.” 

Poulwg Rommam Wl Kaatanam 

22Soq pagoq gab lok ngam nulug dookub wta boam wmab bitur ap pan. 

23Hvbmabde ngo sija ngoqg bonam soq lywpa soqkam nyiyum pakun, hoo ngo 
hvd vnyw go nulug dookub wl nulam kvvnwnum. 

24Ngo sija ham nyidwb alvku. Ngo nulam Ispen gvdab wjo ywwtwl nulug 
dookho doonul kaapa dvb mwwdo, ho apo go nulug lvgab dooxo kokwngam 
Ispen gvdab wdwb nulam svka kodwb mwwdo. 

25Sijada ngo Jerusalemb wdeen ho wgdvl Pwnbog nyi tulungam nyis loq ak nyij 
tade nv. 

26Hoggab Mesidoniya dvrwq namlo haam la Akaiya dvrwq namlongv Jerusalem 
alo Pwnbog nyi doonbo jwwgw nyi tulungam svka dvb hvl bulv mwwlwq sunv 
ap pa. 

27Bulv atv sam nyis dvb hvl bir pakun. Hvbmabde jvqtw jaqb Juhudi tulungv 
Pwnbog galoqkv kaapanam bulug yal gab albo gumnam Nyoodo nyiingam 
beyin gvnum. Hoqgab Nyoodo nyi ngvkam Juhudi tulungam bulug gvda gvtwg 
gumn dvrab pam svka gab bedwb nyidwb nyidwn. 

28Ngo soq bon nyis sam nyixo peekul bulam hog hwdgo twngkv kokuml ap pan 
ham bulam alaqho jip peekul, ngo Ispen gvdab wrab tayin, ho nulam lamta ho 
Ispen gvdab wikam kaapa tayin. 

29Ngo nulug dookub haai kukam, ngo cengdwn, ngo Kristog galoqkv nulam lvqc 
jidynam vigo baqtayin. 

30Ngoqg vbw-bor tulu, ngo nulam ngulug At Sw Jisu Kristog lvgab lvkin gob 
Pwnboam swgw tabvk hvl bedwn. 

31Judiya bolo doonbo Pwnbog gamlam tama bo nyi tulug alaq hoqg bon nyinam 
mam niqtuq lengm dvb ho Pwnbog nyi tulungam kaatwl alpa hvm dvb xumto. 

32Hoqgab ngo hemp alwb nulug dookub Pwnbov anya baloqkam haatayin, ho 
ngoqg nulam kaatab haanamv nulam hemp pomdvb la mwwngam al mvdwb 
jitayin. 

33Swrsomalongam doogbo Pwnbov nul mwlw lvgab dooba nvka. Amen. 

Roman 16 

Poul Roman hoq Mwwjwbo Nyi Tulungam Salam Jinam 

1Ngo Senkriya dvrwq namlo hoqg bwrm Pobe nulam svgagvrwq tvk hvl 
xumdwn. 

2Mwnwn nulv Pwnbog nyib nyil At Swg emin gab nvvrwqto, hoo mwnwn svka 
dvb nyib nyiloqkam nulv kaata ka, hoggab mwn nyi tulungam vijaqg svkanum 
ho ngam kam hind alwb svkanum. 

3Ngo Prisilla la Akiula Kristo Jisug tolo bonam nyibam bo tulungam salam 
jidwn. 

4Bunyiv ngoqgab bulug gv dorpwngam jitwl sitam tanum ngo bulam paqma 
vrram paqdwn, ngo twqma, hvbmabde Nyoodo nyi dvrwq namlo mwlwngv 
bulam paqdwn. 

5Bulug namho hookuml doonbo hamkam salam jito. Ngoqg tumanam ajin 
Epaenetus ngoqg salam jito, hoggab mwv Asiya gvda soqg otuqjaqb Kriston 
mwwjw bov. 

6Ngul gab nyelin alwb bonam nyinbo Meerinvn salam jito. 

7Ngoqg Juhudi ajin Andronikus hoo Juniya ngoqg lvgab pvtwqho dooiyinbo 
vnyiam kam salam jito. Bulv ngoqg Kristan swwma daab swwco bov, bulam 
xuqnam nyi tulungv hind alwb cengdwn. 

8At Swg tolo ngoqg tumanam Ampiliyatas ngoqg salam mam jito. 

9Kristog bonam nyibambo ngulug ajin Urbanasnvn, hoo ngoqg tumanam 
Istakisnvn ngoqg salam mam jito. 

10Kriston hang biinbo Apelesnvn salam jito. Aristobulas bulug imiq nyi 
tulungam salam jito. 

11Juhudi ajin Herodion ho Narsissug imiqho doonbo vbw-bor tulungam salam 
jito. 

12At Sw gab bonam nyinbo Tripena hoo Triposa salam jito, hoo At Sw gab xixor 
jaqb bonam nyinbo ngoqg tumanam Parsis bulam ngoqg salam mam jito. 

13Atwg bonam nyi mwlwngv poqkum dvb nyinbo xuqnam Rupasnvn salam jito, 
ho ngam At Swg ko jaqhvb sonbo akam ngo ngoqg salam jidwn. 

14Ngoqg salam mam Asinkritas, Plegon, Hermes, Patrobas, Hermas, hoo bulug 
lvgab dooba bo vbw-bor mwlwjaqkam salam jito. 

15Pilologas, Juliya, Neriyas hoo mwwg bwrm Olimpas, hoo bulug lvgab dooba 
bo Pwnbog nyi tulungam salam jidwn. 

16Nulv akwn akwn vbw-bor hvb nyil moopup minsil salam jito. Kristog dvrwq 
namlo mwlwjaqkv bulug salam mam nulam jilwq do. 

Poulwg Roman hoq Nyi Tulungam Svxin Benam 

17Ngoqg vbw-bor tulu, ngo nulam bedwn; nulug pengko ho nulam hang pwsaq 
mvdwb hoo nyi tulug mwwjwnam mam muk mviya bo nyi tulungam hengab to, 
hoo nulug tagab kunam tomswrnam mam oksub benbo nyi tulu hoqgv aado ho 
dooto. 

18Hoqhvb nyinbo nyi tuluhv bulv jvqtw jaqb ngulug At Sw Jisu Kristo gab bon 
nyima dvn; hvbmabde bulv atwg kepo gab nyidwn. Bulv bulug agam tiiswr 
bviywrbo agam mam bel ho tangam alwb agam gool bulv hang mwws mvdwb 
nyi tulungam vm mvvpaqdvn. 

19Nyi vxiv nulug Tugu Puiyam hang biinam bvrwqngam tapa do, hoo ngo soq 
sam tapa tvl nulam hemp al mwwpa do, ngo nulam hog nvkv aldvn ham 
cengtwk hvl hoo hog nvkv almadwn ham mwwpa mabwk hvl bedwn. 

20Ngulug swrsomalongam doogbo Pwnbov oyu maadab uiyam noqg lvpia 
niikum ho caajab tayin. Nulug At Sw Jisug anyangv nulug lvgab dooba nvka. 

21Ngoqg bonam nyibam Timoti, Juhudi nyob luukin Lusias, hoo Jason hoo 
Sosipator bul kam salam jito. 

22Soq pota sam xeqn bo Tirtiyas, ngo nulam ngoqg Kristan salam mam jidwn. 

23Ngulug dvrwq namlo doogw ko nam at Gaius nulam salam jido. Soq lvpw soqg 
twngk noosungam bwwnbo Irastus la ngulug bor Kuartus nulam salam jido. 

24Ngulug At Jisu Kristog anyangv nulug lvgab dooba nvka. Amen. 

Poulwg Pwnboam Paqnam 

25Ngulv Pwnboam paqtju! Mwv nulam mwwjwko ho ator daqm dvb ngoqg 
Tugu puiyam Jisu Kristo bvrwqkam bekin kojaqb, hoo kolwg kvsil apnam uraho 
jvqtwngam kaakin kojaqb ator jitayin. 

26Ho sija jvqtwngam agab nyiqry kaanbo tulug xuqnam hoqgv belin pakun, hoo 
nwrba cwtam Pwnbov gaml jinam mam nyob mwlwngam cengm dvb hoo 
mwlwngam mwwjw mvdwb hoo mwam bugil swwm dvb nyinum, 

27mwlwngam cingtwrbo Pwnbo akin ciqnyingam Jisu Kriston hentaql nwrba 
cwtam hoqgv nwrba gob yuunamv dooba nvka! Amen. 

1 Korinti 

1 Korinti 1 

1Pwnbog mwwlwqkob xuqlin kunam Jisu Kristog Tugu Puiyam bekar mvdwb 
xuqdumnam ho ngulug bor Sostenes galoqkv- 

2Korinti ho doonbo Pwnbog ho Jisug eminlo dvrwq dvb nyedar darxaq kunam, 
Kristog dvrwqbo nyi tulu, ngulug la bulug At Swb nyinbo At Sw Jisu Kriston 
xumn bo nyi tulu gab- 

3Ngulug Ab Pwnbog galoqkv la At Sw Jisu Kristo galoqkv nulgab anyangv la 
swrsomalongv doonka. 

Pwnboam Paqnam 

4Ngo looxiam Pwnboam Jisu Kristog emin gab nulam anyangam jigam gab paql 
doodwn. 

5Hoggab Kristog lvgab nulv lokub doogam gab sija nulv hog mwlwho, nyijwq-
nyegam bek pagoqho hoo bvrwq bek gab pwbw nyiadku. 

6Kristog tugu pui bvrwqkam bejaqkam nulug pengko ho hindy jaqb ogungv 
guugab paku ho 

7nulv hogloq pagoq hookam nulv Pwnbog lvqc cinam mam kaapa maab nyimab, 
At Sw Jisu Kristog haad aal nagub kaayal doodo. 

8Mwv nulam biim maab dvrwqjaqb ngulug At Sw Jisu Kristog Aalam hog kac-
kanyiaqgo nulug gv ho dooma dvb nyedar darxaql ap jitayin. 

9Pwnbov mwwgw dvb nyidwn. Pwnbov lak nulam mwwg ko tuup ngulug At Sw 
Jisu Kristog lvgab lokub dooba mvdwb dvgoq goqnbov. 

Dvrwq Namlo Uraho Hang Pwsaqb Baqnam 

10Ngoqg vbw-bor tulu, ngulug At Sw Jisu Kristog emin gab ngo nul mwlwngam 
xuml bedwn, nulug pengko lo akwn akwn benam mam tvlwq minsul swwto, 
hvb nyibaloqkam nulug pengko lo hang pwsaq baqk pagoq dooram. Mwlwngv 
hang pwkin gob mwwg dvl, mwwnam akinam mwwiyin gvdwl pagoq goqkinam 
mwwgab nyiato. 

11Hoggab Klos imiq hoq nyi tulungv ngam nulug puiyam hindy jaqb tvbw hwrw 
dvb baqtampa, ngoqg tapanamv nulug pengko lo yolu paiyaq mins nyiadwk hvl 
tapa gvdo. 

12Nulug vxiv ok oksub bedwk hvdo, “Ngo Poul gv,” hoqgv akgonwg begamv 
“Ngo Apollo gv,” akgonwg begamv “Ngo Pitor gv,” hoqgv akgonwg begamv, 
“Ngo Kristogv.” 

13Kriston hoggub dvpar asaq asaqb mvgyin! Poul i nulgab daapo ao tol sinum? 
Poulwg emin lo i nulam baptijum jinum? 

14Ngo Pwnboam paqdwn, ngo hiyv nvkam Krispasnvn la Gaiusg aoho baptijum 
jima. 

15Hoqgab nulug pengko ho hiyamkam ngo Poulwg baptijum jinamv hvl bedwb 
nyiram. 

16(Koxee mwwpa kumab Istepanaswg la mwwg imiq nyi akamrub ngo 
baptijum jinum. Soq aoso ngo hiyv nvkam baptijum jitnvbo hvl mwwpa ma.) 

17Kristo ngam baptijum jitak hvl kanam maanum; hvbmabde mwv ngam Tugu 
Puiyam bekin mvdwb kanamnum. Ho Tugu Pui betaqho nyi asaqg benam hvb 
nyijwq-nyegam cingngwr-cingtwrbo nyi hvb agam gooma bvk hvl benum, ho 
Kristog daapo ao tol sinam ator bvrwqngam niqtuq dooma dvb bema bvk hvl 
kanam pan. 

Kristo Pwnbog Pumb Rwnam Atorv 

18Hoggab yuupaq kunbo nyi tulu gab Kristog daapo aoho sinam pui si niqtuq 
dooma dvn, hvbmabde ywwknam nyi tulu gab la ngul gab soq pui si Pwnbog 
atorv. 

19Hoggab dvrwqbo Potangv bedwn, “Ngo nyijwq-nyegam belaqbo nyi tulug ho 
poory rilaqbo nyi tulug cenglaqnam mam ngo twrm tayin.” 

20Hvnyiloqkam nyijwq-nyegam atv hoglo doon kun? Cenglaqbo nyi tulungv 
hoglo? Gvda gvt soq nyegam belaqbo nyi tulungv hoglo? Pwnbov soq gvdag nyi 
tulug nyijwq-nyegam mam dama paca gob bedwn. 

21Pwnbov mwwg cengnam mam nyia koam mwam cenglaq mvma dvb mvnum. 
Hvbmab “Niqtuq doomabo” ngulug tugu pui bekinam soqgv Pwnbov mwwjwbo 
nyi tulungam ywwdwb hvl bibwq kunum. 

22Juhudi tulungv swrdorxeqb nyil kaakinam mam meegaq dvn, ho Gwrik nyi 
tulungv nyijwq-nyegam mam meegaq dvn. 

23Hvbmabde ngulv daapo ao tol mengknam Kristog puiyam dukar dvn, soq pui 
si Juhudi tulu gab yolu puiyv ho Nyoodo nyi gab damabo puiyv. 

24Hvbmabde Pwnbov dvgoq goql xuqlin kunam nyi tulu gab, Juhudi ge, Nyoodo 
nyi ge soq si Kristog puiyv, Pwnbog atorb la mwwg cenglaqnamv. 

25Pwnbog damanamv nyia kog cenglaqnam mam koi yaadwn, ho Pwnbog ator 
maab nyinamv nyia kog ator tornam mam koi yaadwn. 

26Ngoqg vbw-bor tulu, Pwnbov nulam goqma daqdwk otuqho hoggub swwl 
doonum ham mwwpa kaato, nulug pengko hoqgv nyiv anyo yaagwn nyijwq-

nyegam nyiib ho atorbo nyiib, ho lvpwlo swwn geenbo nyiib nyia ko vnyiq 
kaagaho nyinum. 

27Pwnbov gvda gvtwg nyi tulug vnyiq kaagaho damabo nyiam damnbo nyi 
tulungam hvnyw nyipa mvdwb bulam xuqnum; hoqgv gvda gvtwg vnyiq 
kaagaho ator dooma boam ator doonbo nyi tulungam hvnyw nyipa mvdwb 
mwv ator doomabo nyi tulungam xuqnum. 

28Pwnbov gvda gvtwg vnyiq kaagaho kaanyi taiyanam ho mvnyi-mviyanam 
ximanam nyiam gvda gvtwg xinam nyi tulungam domyu mvdwb xuqlinum. 

29Soq sib nyinam pagoq si nyiloqkam hiyv nvkam Pwnbog kaagaho xitor gob 
mwwm mvma dvb nyipan. 

30Hvbmabde Pwnbov nulam Jisu Kristog lvgab lokub dooba mvdwb jipa ku ho 
Kriston ngul gab nyijwq-nyegam cenglaqnan ann gob mwj paku. Mwv ngulam 
Pwnbog lvgab al dukub mvpa kun. Ngulv sija Pwnbog dvrwqbo nyi tulu gob 
nyidkun. Ho ngulv nyet nyi gob nyidkun. 

31Dvrwqbo Potangv bedwn, “Hiyv nyiv paqs dvn hoq nyi ak hv At Swn pvqgw 
gvdwl paqdwb nyidwn.” 

1 Korinti 2 

Daapoho Mengnam Kristog Pui 

1Ngoqg vbw-bor tulu, ngo nulug dookub Pwnbog ura jvqtw puiyam bedho ngo 
nulug agaho nyijwq-nyegam mam tacin lamanam agam benam mam ho 
cingngwr-cingtwr yaagub agam bemanum. 

2Ngo nulug dookho lokub doodwkho hog mwlwngam mwwpa kumab Jisu 
Kristog la mwwg daapo ho sinam bvrwqngam mwwgab twql yvnum. 

3Hoqgab nulug dookub ngo wdwkho ngoqg ator doomanum, hoo bos banv gv 
dorpwngv tvmdwr hwqnum, 

4hoqgab ngoqg tomswrnamv la tugu pui bekinam torab hv nyia kog belaq-
wlaqbo nyi benam hvb ngo benyi maanum, hvbmabde Pwnbog yalwg ator 
lvgab tvjw swsw dvb ator kaapanum. 

5Ho nulug mwwjwnam nyia kog belaqko aoho hingw dvb nyima dvn, hvbmab 
Pwnbog ator aoho hingw dvb nyidwn. 

Pwnbog Pumb Rwnam 

6Hvbsujaqkam ngo yal lo axa kunbo nyi tulu gab pumb rwnam puiyam bekin 
dvn hoo soq gvda gvt sam benyioq dvb pumb rwnam ma, ho Atwg atoram 
soopaqbo ator ma. 



2091 

 

 
Nyishi 

© 2016 Bible society of India. 
 

 
 

 

7Ngoqg begdvn si Pwnbog uraho pumb rwnam puiyam bedwn, hoqham 
Pwnbov kol otuqho birwql apnum ngulam yuutaq nannam. 

8Gvda gvt sam bvvl swwgbov tulungv hiyvkam soq sam mwwlaq maanum, bulv 
mwwlaqnam gonyiloqkam, bulv At Swg yuunam mam daapo ao tolo mengmab 
nyikam suba co. 

9Hvbmabde, dvrwqbo potalo xeqpnam hvb, “Hiyvkam lok kam kaaka taka 
maata, ho hiyvkam nywywngam hvb nyiyi nvpbo hvl mwwmanam mam, 
Pwnbov mwam aby bonbo nyi tulu gab mwx-mvaql ap pakun.” 

10Hvbmabde soq sam Pwnbov ngul gab hvl mwwg hangam ngulam cengm dvb 
mwwg yalwg svkangam jipan, yalv hog mwlwngam meexo yarol miyum kamab 
meegaq dvn, ho Pwnbog hang ura jaqlo doonbo pvvsil apnam bvrwq pagoqkam 
twq hublin dvn. 

11Nyi akgonwg hang uraho mwwnam mam hoq nyi ak hoqg yalv cingtwq dvn, 
hoq hvbkalam Pwnbog Yalv twq Pwnbog hog mwlw pagoqkam cingtwq dvn. 

12Ngulv soq gvda gvtwg yalam kaapa ma, hvbmab Pwnbo ngulam jipoqnam hog 
mwlwngam cengm dvb ngulv Pwnbog jipoqnam Yalam kaapa pakun. 

13Hoqgab ngulv nyia kov hang mwwnam agam tomswrnam hvb agam goomab, 
Yalv agam tomswrnam hvb yal doogbo nyi tulungam Yalwg jvqtw agam mam 
bekin dvb ngulv nyidwn. 

14Hiyv nyiv Pwnbog Yalam doog maadwn hoq nyi hv Pwnbog Yalwg lvqc 
jipoqnam mam kaapa nyoma dvn. Ho yal kaapa maanbo nyiv yalwg jvqtw 
puiyam kam tacin maadwn, hoggab hvk nyi gab soq si dengky maanbov, ho 
yalwg pagoqkam yalv cengdwn. 

15Hiyv nyiv yalam doogdvn hoq nyi hv hog mwlwngam pw-hwwdwb pagoqkam 
cengdwn, hvbmabde hiyvkam hoq nyi ak ham pw-hwwnyiram. 

16Dvrwqbo Potangv bedwn, “At Swg hangam hiyv cengdwn? At Swn hiyv 
tomswr nyotayin?” Hvbmabde, ngulv Kristog mwwjam mwwdwn. 

1 Korinti 3 

Pwnbog Nyera Tulu 

1Ngoqg vbw-bor tulu, ngo nulam jvqtw jaqb yalwg nyi tulungam benam hvb 
bema, hvbmabde nulam ngo soq gvda gvt soqg nyiib nulv nyijaqkam Kristog 
gab ko hoiyin gon begdvn hvb bedwb nyiknum. 

2Nulv vcin ator boam dvnyimab, ko hoiyin nyigam gab ngo nulam gwwiyam 
hoonum, hoggab nulv atorbo dvsam dvnyi yooma daqnum. Sijakam nulv dvlaq 
yooma da. 

3Hoggab sija godab nulv soq gvda gvt soqg nyi tulug nyinam hvb nyil dooxiqdo. 
Nulug pengko ho budy-seky hang baql akwn akwn lvgab yolu dumin sunam si, 
soq gvda gvt soqg nyi tulu hvb nyima dvn i? 

4Nulug pengko hoqgv akgon begamv, “Ngo Poul gv,” akin begamv, ngo Apollos 
gv,” hvb nyid nyiloqkam, nulv soq gvda gvt soqg nyi tulug nyinam hvb nyima 
dvn i? 

5Hvnyiloqkam, Apollos hiyv? Poul hiyv? Ngulv hvbaloqkam Pwnbog nyerangv 
hoo nulam Pwnboam mwwjw mvdwb nyig bov, bekinbov. Ngulv vxiv At Swg 
ngulam bon nyim dvb jinam mam nyidwn. 

6Ngo aaxiam liinum, Apollos svvnam iss jinum, hvbmabde Pwnbov svvnam 
swwrab dvb jinum. 

7Aaxy liinbo hvvkam hoo iss jinbo hvvkam hog xinam gob nyima, hvbmabde 
swwm dvb jinbo Pwnbog nyinam si xinam go, hoggab mwv svvnam swwrab 
dvb jido. 

8Aaxy liinbo akwg la iss jinbo nyi vnyig pengko ho hiyv nvkam xibin yaadwb 
nyima, hvbmabde Pwnbov vnyi vnyig nyijongam jidynam mam Atwg bon 
nyinam mam hinglwql jitayin. 

9Ngulv Pwnbog lvgab Pwnbo gab bonam nyibam bov hoo nulv Pwnbog 
rongongv. 

10Ngam Pwnbog lvqc cinam mam ngo nam mvlaq lvqwrbo nammam diirab 
tukun, hoqgv akgon nammam mvrab gvdku, hvbmabde nam mvnbo nyi vxiv 
hengab jaqb atwg nam mvtaqho mvdwb nyiky dvn. 

11Hoggab Pwnbov Jisu Kriston rwwda ann gob mwwgwnv nammam mvrab 
pakun, rwwda dasaq go sija diigab dukub nyikma. 

12Nyi tuugin hun, nyi tuugin rup, tuugin wlw xinam ho nammam mvrab nadwn, 
hoqgv tuugin svvdangam, tuugin wwngam, tuugin am piilam mvrab nadwn. 

13Nyi vxig bonam al koram Kriston kaapa dvk aalam cingxiqtayin. Hoq aalam 
wmv lengtayin, nyi vxig bonam nyinam mam wm lvgab baal kvvdy tayin ho al 
kornam mam cingxiq tayin. 

14Hiyvg nyiv diirabko jaqb nammam mvpan ham wmv guram, ho nam mvnbo 
akv mvjongam naatayin. 

15Hvbmabde hiyv gam gutayin hoq nyi hv mwwg mvjongam kaaparam, 
hvbmabde mwv wm hoqgv kelinam hvb atv ywwtayin. 

16Nulv jvqtw jaqb cengdwn, nulv Pwnbog doogw kov hoo Pwnbog yalv nulug 
uraho doodwn. 

17Hoqgab hiyv nyi akgon Pwnbog doogw koam mudup dvn, Pwnbov kam 
mwam muiyutayin. Hoggab Pwnbog dookv dvrwqdvn. Nulv atv Pwnbog doogw 
kob nyidwn. 

18Hiyvkam atam atv paca dvb mvmab. Nulug pengko ho hiyv atam ngo cengbin 
sviya nvbo hvl gvda gvt sam kaal benbo nyi ak hv paca cookur gvdkul dengky 
nyiib swwto. 

19Hoggab gvda gvtwg vnyiq kaaga lo cengbinbo nyiv Pwnbog kaaga lo paca bo 
nyiib nyidwn. Dvrwqbo Potangv bedwn, “Pwnbov cengbinbo nyi tulungam 
bulug surub nyikho nootu dvn”; 

20hoo Dvrwqbo Potangv akta bedwn, “At Sw cengdwn, cengbinbo nyi tulug 
hang mwwnamv niqtuq dooma dvn”; 

21Hoqgab hiyvkam nyi tulug bon nyinam pagoqho paqs dvb nyidwb nyima dvn. 
Hog mwlw luuxiv nulgab doodwn. 

22Poul, Apollos hoo Pitor, soq gvda gvt si, swwgv kam sigv, swnyw-soolo kam 
kuiyum mamkam, soq mwlw si nul gv. 

23Nulv Kristo gab doodwn, hoo Kristo Pwnbo gab doodwn. 

1 Korinti 4 

Kristog Xuqnam Hvvky 

1Nulv ngulam Kristog nyerangv ho Pwnbog hvvjw hara uraho hang mwwnam 
mam Pwnbog jvqtw gumnam bvvl doogbov hvl cengtwb nyido. 

2Soq sib nammam kaaya bo nyera ak si nam atbog mwwjw hingjwnam 
hingwnam nyera gob nyidwb nyidwn. 

3Sija ngam nulv jaqkam, ma hiyv lajaqkam pw-hwwnam pagoqkam ngo 
mwwdwq ma, hvbmab nyia kog pw-hwwk gab kam mwwdwq ma. Ngo atv kam 
atam pw-hwws maadwn. 

4Ngoqg hangv dvrwq supa, hvbsujaqkam ngoqg soq mwwnam si ngo atam 
dvrwq sudnvbo hvl benyiram, ngam pw-hwwdy bo akv At Sw doodo. 

5Hoqgab nulv hiyv ak gonwg aoho hiyv nvkam pw-hwwmabv hoggab pw-
hwwd mood jaqkv hvvc maada. Pw-hwwtwr hwwnya aalv At Swg haanam gob 
kaayal doodwb nyitayin. Mwv haak bolo kan uraho kvsil apnam, nyi tulug hang 
uraho mwwsnam mam huto kob bvvlin taikun. Hoq aalam nyi vxiv Pwnbog 
galoqkv vjaqbo hvl paqdy konbo nyiv mwwg galoqkv paqk tayin. 

6Ngoqg vbw-bor tulu, nulug al ko-gab ngo atam la Apolloswn doocil nulam 
bekin dvn ho nulam soq niitinam pagoqkam cengm dvb bedwn, “Swwg 

pagoqkam kvvdil swwto.” Nulug pengko ho hiyvkam akin xitwl akin bepaq 
taiyaq maabv. 

7Nam hiyv nyiv asaqkam koi yaadwb mvpan? Noqg doog gvdwn mwlw ham 
Pwnbov jimab nam nyinum i? Hvnyiloq alpa, no hoggub nyitwl nyeram yaagub 
nyi galoqkv hog naama pan hvb bedwn. 

8Nulv hog mwlwngam kaapa paku i? Nulug aiyaqngv sija bwpaku i? Nulv nyet 
paku i? Ngulv dooma jaqkam nulv lvpw atwb swwnyia paku i? Ngo mwwgamv 
ngulv kam nulug lvgab lvpw at swwba dvn, nulv jvqtw jaqb lvpw at 
swwnyiloqkam aljaq bade. 

9Ngoqg kaanamv ngulam xuqnam nyi tulungam Pwnbov nyi mwlwg kokw jaqb 
sim dukub mwwrwl ap kunam hvb mvpa ku, hoggab ngulv gvda gvtwg agaho 
ao gumtwg kaagaho la nyia kog kaagaho kaabia dvb kaanam poot gob nyipa ku. 

10Kristo gab ngulv pacangv, hvbmabde nulv nyijwq-nyegam cenglaqbo nyiv, 
ngulv ator maanbov, hvbmabde nulv atorbov, ngulv ximanamv, nulv xinamv. 

11Sija nagub ngulv kano hvngwrb vj koopa maab, nyi tulug jiikumnam, nam 
doomab gaqkar yvnbov, 

12ho atwg alaqngv kwrwb bonam nyil vj orioq kosdvn. Ngulam beenbo nyi 
tulungam ngulv bulam lvqc cidwn, ngulam mvnyi-mviya boam ngulv ham himw 
gvdwn. 

13Ngulam nyi tulungv tob buikam ngulv bulam aya alwb agam goorwq dvn. 
Ngulv gvda gvtwg kusuq-taram ho kac-kanyiaq olum gob sija godab nyil doodu 
dvn. 

14Ngo nulam hvnyw xeqpa dvb mwwl soq sam xeqma, hvbmabde, nulam ngoqg 
atwg tumanam ko tulu jaq hvb mwwl tomswr dvb bedwn. 

15Hoggab nulam kvvyw-tada bov lwwyw go doosjaqkam, nulug abv ab akin 
gotwq doodwn. Hoggab Jisu Kristog uraho lokub swwk pagoqho ngo nulam 
Tugu Puiyam baqa jikgab, ngo nulug abwb nyidkun. 

16Hoqgab ngo nulam xuml bedwn, nulv ngoqg nyinam wnam mam kaagwl 
swwto. 

17Soq pagoq gab ngo nulug dookub, ngoqg atwg ko tuup tumanam, mwwjw albo 
Kristan Timotinvn kanam gviyin. Mwv nulam ngoqg wtaqlo dvrwq namlo 
tulungam biswrnam, ngoqg nyicwngam Jisu Kristog uralo nit swwgam kaapal 
swwnam gamlam bepa yinpv. 

18Nulug pengko lo nyi tuugin ngo nulam kaatab haakram mwwbnv ab bokum 
gob nyil doodo. 

19At Sw mwwl kanam baloqkam, ngo nulug dookub vnwqb haatayin, ho ngo atv 
soq nyi tulug ator tornam mam bulam kaakin tayin. Bulug agam benam mam 
twq taram. 

20Hoggab Pwnbog lvpw hatig bvrwqkv agam goonam arongv twqma, 
hvbmabde ator bvrwqngv doodwn. 

21Ngam nulug dookub dvvp bwtwl haato hvl bed nvi yv, hvbmab abynam hang 
ho hang nyinyiaqnam mam baql haato hvdwn? Hogloq ak ham nulv mwwbwq 
pa? 

1 Korinti 5 

Dvrwq namlongam Yocu-yabiongv Kacdvb Mvnam 

1Sija tapanamv nulug pengko lo vigo yocu-yabio nyinamv naleqb nyimin sudwk 
hvl nyi mwlwngv bedo, soq svk sam nyiig Nyoodo nyi pengko lookam haajaqb 
tapa maadwn, hvbmab nulug pengko ho haajaqjaq paqdwk hvdo, ngoqg 
tapanamv nulug pengko lo nyi tuugin, atwg ann ci abwg nywxwngam kam doog 
gvdwk hvl puiyv dudku. 

2Hoq hvb nyinbo nyi ak ham nulug pengko lo dooba wba mvmab ruqlin 
xwqsam ham xitor yaagub bel doodwn, ho hvb nyigam gab mwwdwq dwqxw 
sam apaqtvl ham hwwr alwb dul doodwn. 

3Ngo nul galoqkv ngoqg gv vpv aado sujaqkam, ngoqg yalv nulug lvgab dooba 
dvn hvb sijakam mwwdwn, hoqgab ngo hoq hvb nyic nyinbo akam mwwdil pw-
hwwto hvl bedwn. 

4Ngulug At Sw Jisug emin gab la mwwg ator hoqgv nulv dookum yin ngoqg yalv 
nulug lvgab dooba dvn, 

5At Sw Jisug Aalam ywwm dvb, mwwg gv ayaqngam yuupaq mvdwb mwam 
Uiyig alaqho gvqlwql jixa to. 

6Nulug atam paqsnam si al ma! Opap vcwrkov wtw olum mam goobur dvb 
mvdwn. Hoq niitin ham nulv cengmadvn i? 

7Nulv dvrwq nyiib jvqtw jaqb swwdwb nulv kolwg otuqg nyic nyinam dvrab 
ham apaq dukub nyiky paku. Ho lak nulv nitbo dvrab vlwq maanam wtw olum 
hvb nyitayin. Ngulug nyedarko durum mam mwx-mvaql paku, ho ngulug 
nyedarko durum rumnan sviya koam, Kriston guun pakun. 

8Ngulv sija Nyedarko durum sam kucuqbo nyic nyigbo dvrab ho almanbo lvgab 
durum rumk maabv, dvrab vlwq maanam dvrwqbo la jvqtw lvgab durum tukuj. 

9Ngoqg nulam pota xeqnam potaho ngo nulam yocu-yabio nyinbo nyi tulug 
lvgab nyibal yvba mabwk hvl betwn. 

10Hvbmabde ngo hvl bet ma, nulv gvda gvtwg nyi tulug yocu-yabio nyinbo, 
dvlam bo, dvcobo, ho murtiam xumn bo nyi tulug lvgab yvba mabwk hvl bet 
ma, sam nyibaloqkam nulv gvda gvt soqgv lengleq dvb nyipa. 

11Ngoqg betanamv hvbaloqkam, nulug pengko hoqgv hiyvg nyiv mwwjw bog 
vbw-borwb nyitwl yocu-yabio nyidwn, roogum dvn, murtiam xuml guunbo, 
yolu dukar bo, twwxum bo, dvcobo nyi tulug lvgab sulak yvba mabwk hvnum, 
hvk nyi lvgab dvba twwba kamabv. 

12Hoggab lvvgwg nyi tulungam ngo pw-hwwkar dvb hoggv? Dvrwq namlo 
uraho doonbo nyi tulungam nulv pw-hwwdwb nyima dvn yv? 

13Pwnbov lvvgwg nyi tulungam pw-hwwdwn. Hoggab dvrwqbo potangv 
bedwn, “Nulug pengko hoqgv almanbo nyi ak ham roopaqto.” 

1 Korinti 6 

Kristan Ajinam Nyel Benam 

1Nulug pengko ho ak gonwg aoho yolu besv dooikam nulv hognvk haakamv, 
nulv nyi Nyoodo nyiig bvrwq benbo ogumho, Pwnbog nyi tulungam yolungam 
pvvb pam taab wdwn? 

2Pwnbog nyi tulungv aal golo gvda gvtam nyel dool pw-hwwtayin hvl nulv 
cengma dvn i? Nulv gvda gvtam pw-hwwdwb ator dood nyiloqkam, anyoko 
bvrwq ham pvvb panyi maadwn i? 

3Ngulv ao gumtw tulungam pw-hwwdwb nyitayin ham nulv cengma dvn i? 
Hoqgab ngulug soq swwg pagoqkam pw-hwwma dvb ham bedwb nyima. 

4Hvnyiloqkam hoq hvk bvrwqngam nulv Pwnboam cengmabo, dvrwq namlo 
agaho doonbo nyi tulungam bvrwqngam pvvb pam dvb nulv bulug dookub 
wtayin i? 

5Nulam ngo mvg hvnyw mvdwb bedwn. Nulug doobam pengko lo nulug 
yolungam pvvb pady bo nyijwq-nyegam bvrwq belaqbo nyi akukam vbw-borgo 
dooma i, 

6hvb bonam apaqtvl nulv akin ceebiob akin nyel pukumho yolu betab mwwjw 
maanbo nyi tulungam nulug yolungam mvl pvvb pam dvb jikub dvn! 

7Nulv akwn akwn mwwkur tamab mvmin suk gab hog mwlwngv yuupaqnam 
gob nyipa. Soq sib nyita maab, nulam nyinyi-nyianam mam nyimuram cwqma 
dvn yv? Hvbmab nulam roqxinl naareq mvknamv alyapa i? 

8Hvbmabde nulv atv atv akwn akwn nyimur-wmurl doom mam lingsam. 

9Nulv jvqtw jaqb cengl doodo almanbo nyi tulungv Pwnbog lvpw-hatiam kaapa 
nyoram. Yocu-yabio bov, murtiam xumn bov, nyiig nyem mam yocu-yabio bov, 
nyemv nyem mam, nyegangv nyega kalam mam nyimin sun bov, dvcobov, nyiig 

dvrab pam kaaby bov, roogum bov, twwxum bov, tob-tai bov hoo lvpwg 
pvvbam tama bov mwwg buu pengko hoqgv hiyv akgon kam Pwnbog 
lvpwngam kaapa nyoram. 

10Dvco bov, kiic bov, twwxum bov, tob-tai bov, hvk nyiv Pwnbov lvpw tol 
haalaram. 

11Nulug pengko lo hvb nyil tuugin swwnum. Hvbmabde nulam sija nulug 
nyicam nyedar darxaq pakun ho nulam Pwnboam jipaq pakun, hoqgv Pwnbog 
lvgab alwb swwm dukub At Sw Jisu Kristog emin gab ngulug Pwnbog yalv 
nulam kvtaq dvb mvpa kun. 

Nulug Gv Ayaqkam Pwnboam Jito 

12Akgon betayin, “Ngo hog mwlw luuxiam nyijaqkam alv.” Hvbmabde luuxy cirv 
ngoqgab al maadwn. Ngo kam bedwn, “Ngo hog luuxiam nyingam su,” 
hvbmabde ngam kokwngam nyera bodybo ham ngo nywywngam nyiram. 

13Nyi tuugin bedwn, “Dvnamv kepo gab ho kepongv dvn dvb doodwn.” Vjaqsu; 
hvbmabde Pwnbov soq vnyi sam lok dooma dvb mvtayin. Nyiig gv vp si yocu-
yabio dvb ma, hvbmabde At Sw gab bon nyindvb doodwn, ho At Sw gv dvsam 
jidwn. 

14Pwnbov mwwg atwg ator hoqgv At Sw Jisun sik boam turab dukub jinum, ho 
hoq hvb ngulam kam mwv turab dukub jitayin. 

15Nulv cengdo nulug gv all alaq torab pv Kristog all alaqb nyidwn. Hvnyiloqkam 
Kristog all alaqkam baqtwl ham yocu-yabio nyikar natayin dvn i? Hvbram, hvb 
nyima buj. 

16Lokam nulv cengmab nyimaco, yocu-yabio nyikarbo lvgab hiyv nyiv yvba dvn, 
hoq nyi ak hvvkam hoq nyem lvgab gv ayaqkv akin gob nyidkun. Dvrwqbo 
Potangv bedar cekarl bedwn, “Gv vnyiv akin gob nyitayin.” 

17Hvbmabde hiyv atwg gv ayaqkam At Swg lvgab jitayin, hoq nyi hv yalv At Swg 
lvgab akin gob mwwg lvgab swwtayin. 

18Yocu-yabionam mam apaqto. Hog mwlw nyic nyinamv gv soodin gab hog 
nyima dvn, hvbmabde hiyv yocu-yabio nyinam nyic nyidwn, mwv atwg gv 
ayaqngam ceebio baql nyic nyidwn. 

19Nulug gv vphv Pwnbog doogw kov bo hvl nulv cengma dvn i? Pwnbog jinam 
Dvrwqbo yalv nulug uraho doodwn ho nulug gv vphv Pwnbog doogw kov hvl 
nulv ham cengma dvn i? 

20Nulv atwg mwwkwb nyimab, hvbmabde nulam mwv xinam jaqkv rvn pakun. 
Hoqgab nulug gv ayaqkam Pwnbog gab nyin wnto. 

1 Korinti 7 

Nyem Naanam Pagoq 

1Nulv ngam pota xeql toxnam pagoqkam ngo bedwn; nyegangv nyem 
naamanamv alyadwn. 

2Hvbmabde nyis-nyipeql yocu-yabio nyinam mam nyima dvb nyega vxiv at 
atgab nywxw lo naal doogto, ho nyem vxiv atv atgab nyol loq doogto. 

3Nyegangv atwg nyem mam jidynam mam, ho nyemv atwg nyegangam jidynam 
mam jiminsul akwn akwn hang xumin sudub nyiba suto. 

4Nywxwngv sija mwnwg gv ayaqngv at gab nyik maadwn, hvbmabde nyol gab 
doodkun; hoq hvbkalam nyegangv kam mwwg gv ayaqngv mwwg gab dook 
maadwn, hvbmab mwwg nywxw gab doodkun. 

5Nulv akwn akwn apaqmins maabv, hvbmab Pwnboam swgw dvb goobwq 
mins gvdwl hoq mood aro gab aado minsul oyu yooma go dootwqto, ho 
kokwngam otuq hvb lokub nywxw nyol boominsul dooto; hoggab cwqla maab 
nyita kolo Uiyv lokam supdvn. 

6Ngo nulam soq sam ngoqg hang mwwnam mam bedwn, hvbmab gaml jimala i 
hvbmab tomswrnam gotwq su. 

7Nyi mwlwngv nulv ngoqg sib asarb doodwb doonyi loqkam al kinbanyi hvl ngo 
mwwdo; hvbmabde nyi vxiv mwlwngv Pwnbog galoqkv at atgab lvqc cinam 
mam ak maalo ak asaq asaqb kaapa pakun. 

8Nywxw naama bo hoo xwwmy nyi tulungam ngo bedwn, sija doodwn hvb 
hvraqb nulv vpwb ngoqg sib swwl doob nyiloqkam alyatayin. 

9Hvbmabde nulv cwqla manyiloqkam nyegangv nyem naato ho nyemv nyol 
naato. Cwqla maab hog looma twqb nyim mam lingsam nyem naanamv la nyol 
naanamv alyatayin. 

10Nyem-nyega naakbo nyi tulug gab ngo gaml ak jidwn, soq si ngoqg galoqkv 
ma, hvbmabde, At Swg galoqkv. Nyega dook bo nyemv atwg nyolam apaq 
maabv. 

11Nyemv nyolam apaq kubloqkam mwv asarb vpwb doodwb nyitayin, hvbmab 
loqkam mwwg nyol lvgab lokta anyab doobam dvb nyitayin. Nyolv kam mwwg 
atwg nywxwngam apaq dvb nyiky maadwn. 

12Asaq nyi tulungam ngo bedwn, (At Sw gaml jima su) Kristan nyi ak mwwjw 
maanbo nyem ak nywxw boopa loqkam, hoq nyem ak hv mwwg lvgab dooba 
tayin hvl bebaloqkam mwnwn doogto, apaq dvb nyiram. 

13Kristan nyem ak mwwjw maanbo nyi ak nyol boopa loqkam, hoq nyega ak hv 
hoq nyem lvgab lokub dooba tayin hvl looba loqkam hoq nyem ak hv mwam 
apaq dvb nyiram. 

14Hoggab mwwjw maanbo nyega akv mwwg nywxw lvgab lvkin gob dooba ko-
gab nyega akam Pwnbo dvrwqbo hvl loorwq dvb nyidkun; hoq hvbkalam 
mwwjw maanbo nywxw akv Kristan nyol bogam gab mwwg nyol galoqkv 
mwam Pwnbov loorwq dvb nyipa kun. Hvb nyima loqkam bulug ko tulungv 
dvrwq maanbo nyi gob nyid nvpv, hvbmabde bulv Pwnbog kaagaho sija dvrwq 
dukun. 

15Hvbmabde mwwjw maanbo swwbamnam akv Kristan ajin akam apaq dukub 
mwwbaloqkam mwam mwwg mwwkwb nyimto. Soq svk pagoq so Kristan akv, 
nyem suge nyega suge atwg mwwlwqkob nyidub nyidwn. Hoggab Pwnbov 
nulam swrsomalob swwm dvb dvgoq goqpa kun. 

16Kristan nywxw no, hoggub nyil noqg nyolam ywwny ram hvl hoq pagoqkam 
cengdwn i? Ho Kristan nyol no, hoggub nyil noqg nywxwngam ywwny ram hvl 
hoq pagoqkam cengdwn i? 

Pwnbov Goqnam hvb Nulv Swwto 

17Nyi vxiv mwam At Swg lvqcnam hvbkalam mwam Pwnbov goqdwkho hoggub 
nyinum hvb nyil swwto. Soq tomswrnam akin sam ngo dvrwq namlo 
mwlwngam tomswr swrkin yin. 

18Pepaql-muxnam nyi akgon Pwnbov dvgoq goqnam mam tvrwq panyiloqkam 
mwv pepaql-muxnam un paiyam mvxia dvb nyimabv, ho hiyv ak gon pepaql-
mux maanam nyiam Pwnbov dvgoq goqpa kun, mwv pepaql-mux mvdwb 
nyikram. 

19Pepaql-muxnam jaqkam pepaql-mux majaqkam hog nyiram, hvbmabde 
Pwnbog gamlam bugil tal swwnamv sala jaqkv. 

20Nyi vxiv Pwnbov mwam hoggub nyidub dvgoq goqpan hoq hvbkalam dooto. 

21Pwnbov nam goqdwkho no nyerab swwl doonum i? Hvb nyipaloqkam ham 
mwwdwq maabv, hvbmabde nyera swwnam hoqgv lengd kub nyito, nyet nyi 
gob nyito. 

22Nyerab swwl doonbo nyi akam At Sw dvgoq goqpa nyiloqkam mwv At Swg 
nyedar darlin kunam yolu doomabo nyet nyiv. Hoq hvbkalam hiyvn yolu 
doomabo nyet nyiam Kristo dvgoq goqpa kun hoq nyi ak hv Kristog nyerangv. 

23Pwnbov nulam xinam jaqkv rvlin napa kun. Hoqgab nulv nyi tulug nyerab 
swwmabv. 

24Vbw-bor tulu nulam Pwnbov hoggub nyil doodub goqnum hoq hvbkalam nyil 
vxiv Pwnbog lvgab lokub dooto. 

Nyem Mvvngam mamla Xwwmy Pagoq 

25Nyem mvvngam tulug pagoq so nulv ngam pota xeqnum; hoq pagoq so ngo 
At Swg galoqkv hog gaml jima su, hvbsujaqkam ngoqg hang mwwnam mam At 
Swn mwwjwl anyanam nyi akgon nyil bedwn. 

26Apo soqg nyelin dors sam mwwka yukam ngo mwwnamv nyem naama 
daqnbo nyiv hvb asar doonam si alyado. 

27Noqgv nywxw doos i? Dood nyiloqkam ham apaq dvb mwwmab. No nyem 
naama da i? No naama da nyiloqkam, nyem naatnvp mwwl nyem meegaq 
maabv. 

28Hvbmabde no nyem naagam gab no nyic nyima dvn, ho nyol booma daqnbo 
nyemv nyol boonamv nyic nyima dvn. Hvbmabde bulv gvda gvt soqg nyelinam 
hendvb nyitayin. Nulam ngo aya mwwpa do, ho soq nyelin soqgv ngo nulam 
naalin dvb mwwdo. 

29Hvbmabde, ngoqg vbw-bor tulu, ngo sam nulam bedwn, moodv oyu kuma; 
sija galoqkv nywxw boonbo nyi tulungv nywxw boomabo nyi hvb nyil doodub 
nyitayin. 

30Nyiqs tanap lengn bo nyi tulungv hog hvvdwq maanbo hvb, hemp ponbo nyi 
tulungv hemp poma bo hvb, kor rvnbo nyi tulungv bulv kor rvma pan hvb, 

31ho gvda gvt soqg nyet-nyeram doogbo nyi tulungv bulv hog gokam doog 
maanbo hvb nyitayin. Hoggab soq gvda si dooyuram, oyu maadab niitayin. 

32Ngo nulam mwwdwq dwqnam hoqgv aado mvdwb mwwdwn. Nywxw booma 
daqnbo nyiv At Swg bon nyig pagoqkam mwwdwq dvn, hoggab mwv At Swn 
hoggub nyil hang xumdub nyitayin ham mwwgab dvn. 

33Hvbmabde nywxw doonbo nyiv gvda gvtwg pagoqkam mwv mwwdwq dvn, 
hoggab mwv mwwg nywxwngam hoggub nyil hang xumdub nyitayin ham 
mwwdwq dvn. 

34Hoqgab mwwg hangv luunyi gob mwwdwn. Nyol booma daqnbo nyem 
nyijwrv mwv At Swg bon nyikor pagoqkam mwwdwq dvn, hoggab mwv mwwg 
hang uraho ceceq jaqb mwwdwq dvn. Hvbmabde nyol bookbo nyemv gvda 
gvtwg bon nyig pagoqkam mwwdwq dvn, ho mwwg nyolam hoggub nyil hang 
xumdub nyitayin ham mwwdwq dvn. 

35Ngo nulam soq begdvn si nulam svka dvb mwwl bedwn. Hvbmabde ngo 
nulam bitur dvb bema, hvbmab ngo nulam albo ho nyikinam bonam nyim dvb 
mwwdwn, ho nulam atam At Swg bon gab hog gokam mwwsil pvvkur maab 
jipaq mvdwb mwwdwn. 

36Nyem begaql ap kunbo nyega akv nyem naakram hvl betwl, mwv si alwb 
nyima mwwl, mwv cwqla maab nyiloqkam, ho mwv nyem naadkub mwwb 

nyiloqkam, bunyig mwwlwqkob nyem naamin sumto. Soq nyik so nyic dooma 
dvn. 

37Hvbmabde hiyv nyiv, hiyvkam bemab, atwg hangv nyem naama dukub 
mwwbwql, atwg hangv jvqtw jaqb cwqdwb mwwr kunbo nyi akv begaql apnam 
nyem akam naama jaqkam alpa. 

38Hoq nyem begaq kunam mam naanbo nyi ak hv alwb nyipa, hvbmabde begaql 
apnam nyem akam naama bo nyi ak hv ham al yaanbo bonam nyidwn. 

39Nyol doonbo nyemv nyolv simab dood deedib mwnwg mwwkwb nyidub 
nyima dvn, hvbmabde nyolv siro baloqkam nyem akv nyega asaq ak mwnwg 
mwwlwqkob naadwb nyidwn. Hvbmabde Kristan swwnbo nyegangam naadwb 
nyidwn. 

40Hvbsujaqkam mwn nyol naatin maab doob nyiloqkam mwn gab alyatayin. 
Soq si ngoqg hang mwwnamv, ngo mwwjwdvn, ngo Pwnbog yalam doogtvl sam 
bedwn. 

1 Korinti 8 

Ui Pan Nannam Dvnam Dvma Pagoq 

1Ui pan nannam dvnam dvma pagoqkam nulv pota xeqnam. Bvrwqkv si, Ui pan 
nannam dvnam pagoqkam ngulv mwlwngv cengdwn. Nyijwqkv jiqmur dvn 
hvbmabde aby bonamv bobuq dvn. 

2Hiyv ngo cengs dvnbo mwwnbo nyi akv mwv jvqtw jaqb hog gokam mwwg 
cengdynam ham kam cengma dvn. 

3Hiyv nyiv Pwnboam abydvn ham mwv cengdwn. 

4Hoqgab ui pan nannam dvnam bvrwqngam ngulv cengdwn, murtiv 
hvbaloqkam gvda gvt so jvqtw jaqb dooma boam xumsamnamv; hvbmab ngulv 
cengdwn Pwnbov akin gotwq doodwn, hoq aoho asaq gook ak dooma dvn. 

5Swcw nvg aoso ho ao gvda tolokam pwnbo tulug emin naanbov vigo doodwn, 
ho pwnbov kam naleqdo, ho atv kam naleqb doos jaqkam 

6hvbmabde ngulug gab nyiloqkam Pwnbo Abv akin gotwq, mwv hog mwlw 
hoolu luuxiam Twrw-tvnbov, ngulv mwwg gab swwl doodwn, At Swv akin 
gotwq, hoq ak hv Jisu Kristo, mwv hog mwlwngam pwnum ho mwwg galoqkv 
ngulv swwdwn. 

7Hvbmabde soq si jvqtwngv hvl mwlwngv cengma dvn. Nyi tuugin kolwg otuqg 
nyicwngam nyil sija godab doogam gab bulv ui pan nannam dudul doodo, ho 
bulv ui pan nanv hvl cengtwl ham dvnam gob mwwl dvdo, hoggab bulug 
mwwdynan hangv ator ma, hoqgab bulug dvnamv kac dubur dvn. 

8Hvbsujaqkam ngulug dvnam hoqgab ngulam Pwnbov loomab haqpaqram, ho 
ngulv dvmab nyijaqkam ngulug gab hog nyiram ho dvjaqkam ngulv hog 
kaaparam. 

9Hvbsujaqkam nulv hengab to, nulug soq mwwjwnam ator sam mwwjwl ator 
maanbo gab duqtup ter gob nyil nyic nyim maab. 

10Hoggab hiyv nyi gon mwwdynan ator dooma bov bor ak gonam xumk nam 
uraho ui pan nannam dvl doonam mam kaapa baloqkam mwv nam kaagwl ui 
pan nannam dvram i? 

11Hoo soq bor ak si mwwg mwwjwngv ator maak gab, nam kaagwl nyita tanv 
hiyv gab Kristo siknum hoq nyi akv noqg cengk gab yuupaq taram i? 

12Soq sam nyik gab nulv nulug vbw-bor tulug agaho nyic nyil bulug hang 
mwwdy nannam nyimur ko-gab nulv Kristog aga hookam nyic nyidwn. 

13Ngoqg dvnamv ngoqg bor gab almab nyiloqkam ngo nywywngam vdin 
dvkram, hvb nyil ngoqg boram nyic nyim dvb jiram. 

1 Korinti 9 

Hvvky Tulungam Jidynam 

1Ngo nit at mas i? Ngo xuqnam nyi maas i? Ngulug At Sw Jisun ngo kaapa 
maanum i? Nulv ngoqg At Sw gab bonam nyinam hoqg niqtuq ma i? Nyi asaqkv 
ngam xuqnam akv hvl looma jaqkam nulv ngam svgagvrwql vvbo hvl looky dvb 
nyidwn. Nulug nyinamv At Swn mwwjwl swwnamv ngo xuqlinam akv hvl 
kaacin dvb nyil doodo. 

2Ngam Nyoodo nyi gab kanam majaqkam, nulgab kanamnamv, nulug hoggv 
sulak ngo At Swg kanamnam mam nvmlwqpan. 

3Ngam toxbo nyi tulungam ngo atam larl sam bedwn, 

4Ngoqg bon nyijongam ngam dvd-twwdwb jidwb nyima dvn i? 

5Hvvky ajin tulungv At Swg bor tulu, Pitor ho xuqnam asaqkv bulv atwg nyem 
mam bool yvgnam hvb ngo kam ngoqg nyem mam bool yvgdvb nyima dvn i? 

6Hvb nyiloqkam, Barnabas la ngo aro i ngulug atwg kepo gab bonam nyil dvdwb 
doodwn i? 

7Sipai swwnbo nyi akv mwv atv hiqsul swwdwn i? Hvbmab hiyv nyiv atwg roo 
rongo hoqg roo aaxiam dvma bo nyi doodwn i? Ho hiyvg sviya atv mwwg sviya 
tulug gwwiyam hiql twwmab apaqbo doodwn i? 

8Nyiakog looxiam nyiswrl kaakinam ham ngo bitwqtvl apaqram, hvbmab 
pvvbv kam soq benam akin sam bedwn. 

9Ngulv Mojesg pvvbho pooril kaapa dvn, pvvbv bedwn, “Svv hvvbv am 
swqyikam svv agam mam puutum maabv. Pwnbov svv hvvb pagoqkam 
mwwdwqdo i? 

10Soq mwlw sam ngul gab bema pan i? Jvqtw jaqb ngulug gab sam xeqpwl ap 
pan. Hal beenbo nyi ak hv la dvn noocum bo nyi akv bulv ammam mvpin sudub 
hvl mwwgwl bon lokub nyibam dvb nyidwn. 

11Ngulv nulug pengko lo yalwg ampaqngam paqtkun, hoqgab ngulv sija nulug 
galoqkv gvda gvt soqg aaxiam punamv nulug gab koi haajaq pa i? 

12Nyi asaqkv nul galoqkv soq svdgo naadwb nyid nyiloqkam ngulv hoggub nyil 
ham koi yaag naadwb nyima tayin? Hvbmabde sija godab ngulv nulug galoqkv 
naadynam naasam naama da. Hvbmab Kristog tugu pui lamtangam swrsob 
wwm dvb hog duqtup lurup mvma dvb ngulv hog mwlwngam hentwram 
cwqpakun. 

13Soq sam nulv cengl doodo. Xumk nam uralo bon nyinbo nyi tulungv bulug 
dvsam xumk nam hoqgv naal dvdwb nyidwn; ho yugw ho pwr rwwlwqbo akv 
hoqg galoqkv bulv naadwb nyidwn. 

14Hoq hvbkalam Tugu Puiyam bekarbo nyi tulungv hoq tugu pui bvk hoqgv 
bulug dvsam naadwb nyitayin, hvl At Sw gaml jipan. 

15Hvbmabde sija godab ngoqg soq naadynam soqgv akin gonkam naama da; ho 
soq naadynam tulu sam ngoqg at gab naadwb hvl ngo xeql goqma. Ham 
nyimmam lingsam ngo sinamv al ya. Hiyvkam ngoqg naadynam mam agam 
niqtuq doomab asar dvb mvnyiram. 

16Ngo Tugu Puiyam bekar bov daqk hvl ngo atam paqs dvb nyima. Hoggub nyila 
jaqkam, ngam tugu pui bemdvb gamlam jirwl ap pakun. Ngo Tugu Puiyam 
bekar maab nyik baloqkam ngoqgab vrrv ku! 

17Ngo ngoqg hang mwwlwqkob bon nyinyiloqkam ngo bon nyijongam naadwb 
mwwiyin pa, hvbmabde ngo sam ngoqg nyidynamv mwwl nyidwn. 

18Hvb nyiloqkam ngo hognvk nyijongv kaapa dvn? Tugu puiyam bejo komab 
bekar dvb jigam gab ho ngoqg tugu pui gab bon nyijongam naadynam mam 
gaqma dvb jigam gab alpa. 

19Ngo nyet atv, hiyv nyig nyera ma; hvbmabde nyi lo vigo kaapa dvb ngo atam 
mwlwg nyerab swwdub mvs pakun. 

20Juhudi tulug lvgab dooikam ngo Juhudi hvb nyidwn ho bulam Jisug ogum 
boadvb nyidwn. Mojesg pvvbam ngo looma jaqkam, ham bugil swwnbo nyi 
tulungam kaapa dvb ngo pvvbam loonbo nyi hvb nyitkun. 

21Hoq hvbkalam Nyoodo nyi tulug lvgab dooikam Nyoodo nyi tulug hvb ngo 
nyil Nyoodo nyi tulungam kaapa dvb nyidwn. Soq sam tatwl ngo Pwnbog 

pvvbam bugil swwma dvn hvl bedwb nyima, hvbmab ngo jvqtw jaqb Kristog 
pvvb uraho doodwn. 

22Mwwjwngv ator maanbo nyi tulug dookho ngo kam bulug hvb mwwjwlo ator 
maanbo hvb nyil bulam kaapa dvb nyidwn. Nyi tuugin Pwnbog ywwt ywwnam 
mam kaapa mvdwb mwwl ngo deedy luuxib nyil nyika tukun. 

23Ngoqg nyigdvn hoolu mwlw si tugu pui gab nyigdvn, ho tugu pui hoqg lvqc 
cinam hoqgv dintwqlo naaba dvb mwwdwn. 

24Nulv mwlwngv cengdo nyiv xarka suklo, mwlwngv xardwn, hvbmabde akin 
gontwq bulug pengko hoqgv mwlwngam xaryadvn ho xarjo aminam kaapa dvn. 
Hoqgab nulvkam amin kaapa dvb xarto. 

25Hiyv nyiv gwbw humka suklo ho hoq hvk mvka suklo nyidybo nyiv hog 
mwlwngam cwql nyinyoql nyika dvb nyigdvn si nywywngam nyamab dooyu 
deenbo amin gab nyigdvn. 

26Hoqgab lak ngo muxul apnam bwqrko ho xarc dvb ngo tingtw jaqb xardwn, 
hoqgv ngo alaq nwqka suyikam mwv dooi aoho nwqsam nwqyam nwqmanam 
hvb nyinbo nyiv ngo. 

27Ngo atwg gv alo-ayaqkam nugur nunyiaql mvgdvn ho munyiub ap gvdwn 
hoggab nyi asaqkam mvka sudub hvl goqxo kokwngam haqpaq koma dvb nyix-
nyiaql doodwn. 

1 Korinti 10 

Ui Pamabvk hvl Yvtw Panam 

1Ngoqg vbw-bor tulu, Mojesg kokwb wnbo ngulug ab-ann tulungv hoggub 
nyiknum ham nulam mwwgab tvk hvl bedwn. Bulv doomwq niikumho jamp 
alwb doonum, hoqgv bulv mwlwngv hind alwb Lwwcw Swnyiq nyiqrab 
wpeqnum. 

2Bulv Mojesg kokwb wggam gab doomwq hoola swnyiq galoqkv baptijum 
nanum. 

3Bulv mwlwngv yalwg wtwngam dvbamnum, 

4ho bulv mwlwngv yalwg twwsam twwnum. Hoggab bulug lvgab wba bo yalwg 
wlw lwwn hoqgv iss twwnum. Soq lwwn si Kristo mwv atv su. 

5Hvbmabde Pwnbov bulam vi yaagwn al mwwpa maanum; hoqgab bulug 
svmangv deexa-raraho geqs geqpwl doonum. 

6Soq hog mwlw nyinam si ngulam kaagwl bulug al maanbo bonam nyinam hvb 
nyitin mvma dvb kaakin dvn. 

7Bulug pengko hoqgv jaqgin ui panum; hoq hvb nulv nyima beka. Dvrwqbo 
Potangv bedwn, “Nyi tulungv dvta twwtab doanum, hoqgv daqrab banv noso 
soorab nyanum.” 

8Bulug pengko ho tuugin yocu-yabio nyinum; ngulv bulug nyinam hvb nyima 
buj. Bulv hvb nyigam gab al lookin ho lwwyw camnyi leq oum go nyiv siknum. 

9Bulv nyinam hvb ngulv Atwn pooka-yirka mabju, bulv Atwn pooka-yirka ko-
gab bulam tuugin tvbv cexnum. 

10Bulv haqnam hvbkalam nulv haqmab, hoggab bulv haqgam gab bulam sig Ao 
gumtwngv mengknum. 

11Soq mwlw si bulam nyi asaqkam kaagwl swwm dvb nyinum, ho swcw-
nyodongv dubta dvk mood so ngulam hengab swwm dvb ngulug gab soq tulu 
sam xeqpwl ap pan. 

12Hoqgab hiyv nyiv ngo alwb doos dvnbo mwwnbo akv duleql geqma dvb 
hengab jaqb dooto. 

13Nyi tulungam nyinam pooka-yirkanam hoolu luukinv nulgab kam haadwn. 
Hoggab Pwnbov mwwg birwl apnam mam mwwgab dvn ho nulv heng lama dvb 
nulam pooka-yirka dvb mwv jiram, hvbmabde nulam pooka-yirka dvk moodam 
nulam cwqnan atoram jitayin, ho hoq pooka-yirkanam hoqgv kelinko 
lamtangam kaakin tayin. 

14Hoqgab ngoqg tumanam ajin tulu, ui panam sam apaqto. 

15Ngo nulam cengnbo nyivbo hvl goodwn, nulv atv ngoqg benam sam miid suka 
nyiato. 

16Ngulam lvqcnam pvtaq gab Pwnboam paqnam hv Kristog uiyam hoq pvtaq 
hoqgv twwbam maadwn i? 

17Hoggab ngulv mvqlw jaqkam wtwngv taqkin gotwq, gv ngvkam akin gotwq, 
ho wtw taqkinam dvbam dvn. 

18Israel nyi tulungam kaaka to, bulv Pwnboam guun nannam, yugw hoqkam 
dvdo, bulv yugw hoqg ajin ma i? 

19Hvb nyiloqkam ngo hognvkam begdvn i? Uiyv hvbmab ui pan nanv hog 
nyidwn hvl bema 

20hvbmabde Nyoodo nyi tulungv guun gvdwn hv Pwnbo gab ma, Pwnboam 
guuma dvn, hvbmab bulv ui gab guudwn hvl sulak ngo bedwn, hoqgab nulam 
ngo ui oram mam ajin mvdwb mwwma dvn. 

21Nulv At Swg twwnam pvtaq hoqgv twgwi ho uiyig pvtaq hoqgv twgwi hvb 
twnyiram. Nulv At Swg dvnko tebolho dvg gwi, uiyig tebolho dvg gwi, vnyi 
bwbw ho dwjwqram. 

22Hvbmab ngulv At Swn vnyiq kaaxaq mvdwb nyitayin i? Ngulv mwam ator 
yaadwn hvl nulv mwwdwn i? 

23Nyinam gotwq bolo nyidub nyisdvn, hvbmabde nyinam luuxiv mwlwngv al 
maadwn. Nyinam gotwq bolo ngulv nyikin sudwn, hvbmab nyinam hoolu 
luuxiv mwlwngv swwg gab almadwn. 

24Nyi vxiv atwg swwgam mwwdu tamab nyi asaqg swwgam kam kaal swwto. 

25Bojarlo puqnam vdinam, vdin gotwq bolo dvngam ram hvl mwwta maab, 
mwwtaqb rvl dvto. 

26Hoggab, Dvrwqbo Potangv bedwn, “Gvda gvt si At Sw gv, ho soq aoso doonbo 
mwlwngv mwwgv.” 

27Kriston mwwjw maanbo nyi akgon nulam vcin dvtwk hvl mwwg namho 
goqbaloqkam, nulv vv hvl wdwb look baloqkam, dvtwk hvl ap jinam mam, tvi 
kaamy maab, dvmdvb ap jinam mam dvto. 

28Hvbmabde nulam goqnbo nyi akgon soq si ui panan vdin nvk hvl bekin 
baloqkam ham, nulam hoq nyi ak hv hvkv hvl bekin ko-gab dvmab apaqto. 

29Ham dvmab apaqnam hv nyiloqkam, nulv dvngam maadwn hvl mwwgam gab 
ma, hvbmabde hoq nyi ak hv bekinko gab dvmab apaqto. “Hvnyiloqkam, ngoqg 
swwnam mam ngo hoggab nyi asaqkv bvk gab apaq tayin. 

30Ngo Pwnboam ngoqg dvnam gab paqb nyiloqkam, nyi asaqkv ngoqg dvnam 
gab Pwnboam paqnam mam hoggab benyi-beya tayin?” 

31Hoqgab, nulv hog nyitaq mwlwho, dvk twwk ho Pwnbog eminam koi koi 
mvdwb nyito. 

32Nyitaq mwlwho nulv hiyv nyiv jaqkam, Juhudi ge, Nyoodo nyi ge Pwnbog 
dvrwq namlongam nyimurl swwma beka. 

33Ngo hoggub nyil swwdwn hoq hvbjaq nyito. Ngo atwg ngoqg swwgam 
mwwmab nyi mwlwg swwkoram mwwdwql bulug jamp gab mwwl, bulam 
ywwt ywwnam mam kaapa mvdwb, ngoqg nyinam hvb nyito. 

1 Korinti 11 

Pwnboam Xumyikam Guj Gvnam 

1Ngo Kriston kaal mwwg kokwb wnam kalam hvb nulvkam ngam kaagwl 
swwto. 

2Nulv hog mwlw nyitaqlo ngoqg benam mam mwwgabl ngoqg gaml jinam mam 
bugil swwgam gab ngo nulam paqdwn. 

3Kristo nyega vxig mwlwngam koi yaanbo atv, ho hoq hvbkalam nyolv mwwg 
nywxw mwlwngam koi yaanbo atv, ho Pwnbov Kristog aoho hoq atv. Hoq 
pagoq sam nulv cenam si alpa ngo mwwdwn. 

4Hiyv nyegangv dumpongam pulub tvl xumdwn ho Pwnbog puiyam goodwn 
mwv Kriston hvnyw nyipadvn. 

5Hiyv nyemv dumpongam pulub maab Pwnboam xumdwn ho Pwnbog puiyam 
nyi tulug agaho goodwn mwnwg atwg nyegangam xima dvn, hoggab mwn 
dumpo dummam reqpaqnam hvb nyidwn. 

6Hiyv nyemv dumpo ho vj pulub dooma dvn hoq nyem akv dumpo dummam 
kam reqpaqto. Hvbmabde dumpo dummam reqxianam mam hvnyw mwwpa 
baloqkam mwn dumpongam pulub tvl dooto. 

7Hoggab nyegangv Pwnbog yuunamv ho Pwnboam kvviyiq dvb pwnamv, 
hoqgab nyegangv dumpo pulub dvb nyima dvn. Hvbmabde nyemv nyegag 
yuutaq nanv. 

8Hoggab nyegangv nyem galoqkv lengmanum, hvbmab nyemv nyega galoqkv 
lengnum, 

9hvbkalam nyegangv nyem gab dooma dvn, hvbmabde nyega gab nyem mam 
pwnum. 

10Ao gumtw tulungam xil nyemv atwg dumpongam pulubla mwnwg atoram 
kaakin dvb nyiky dvn. 

11Hvbsujaqkam At Swg kaagaho nyegangv nyem galoqkv ho nyemv nyega 
galoqkv vpwb swwla maadwn, hoq hvbkalam. 

12Nyemv nyega galoqkv lengdwn, ho nyegangv nyem galoqkv dwr buqlinamv; 
hvb nyistvl mwlwngv Pwnbog galoqkv lengdwn. 

13Nulv atv nulug hang uraho mwwdy suka nyato, nyemv dumpongam pulub 
maab asarb nyiig kaagaho Pwnboam xumdwb nyi rolu ho nyid nvbadw ham 
mwwkato. 

14Nyegangv dum aaso dvb nyima dvn hv nudungv, dum aaso dvb apnamv nyega 
gab almadwn. 

15Hvbmabde nyem gab dum aaso dvb apnam hv gumnv. Nyemam dumpo 
dummam aaso dvb ap mvdwb jinam si mwnwg dumpongam pulubnam dvb. 

16Hvbmabde hiyv akgon soq pagoq sam haqnbo doob nyiloqkam ngoqg 
bedynamv, Pwnboam xumk pagoq so ngulv kam ho Pwnbog dvrwq namlo tulu 
hoqgv hog asaq xumcw ak doodwn hvl bedy sanam asaq so dooma. 

At Swg Swrsa Dvnam 
(Mt 26:26-29; Mk 14:22-25; Lk 22:14-20) 

17Sijag tomswr tagdvn so ngo nulam paqram, hoggab nulug dvrwq namlo 
dookumv albo bonam hilayab almanbo bon yangam nyibin do. Albo bon gab 
dookum maab almanbo bon gab dookum dvk hvl ngo tapa do 

18Otuqjaqb, ngoqg tapanamv nulug pengko lo hang pwsaq pwsaqb mwwnam 
pagoqgo tapa do, soq sam jvqtwb nulug pengko lo nyidy dvnbo hvl ngo 
mwwjwdvn. 

19(Hang pwsaqb baqnam si nulug pengko lo dooky dvb nyipa, hoggab soq 
nyinam soqgv hiyv kvtaq lamtab wdwn ham kaadar lala dvb aldvn.) 

20Nulv olum gob lokub dookum yukam, soq so At Swg swrsa dvnam mam dvtab 
hookum maas dvn lak, hvbmabde nyi vxiv at atwg dvsam nyi asaqkv dvma daab 
dvco dvn, 

21hoqgab bulug pengko lo tuugin kano dvn, tuugin twwxum tvl rugaq dvn hvb 
nyidwn. 

22Hvb nyiloqkam nulug dvk-twwkv atwg nammv dooma dvn i? Hvb majaqkam 
nulv Pwnbog dvrwq namlongam mwwnyi-saqyal nyil jwwgw homabo nyi 
tulungam hvnyw nyisu dvb hvl i? Nulv ngam hog hvl betbvk hvl soq pagoq sam 
bedwn. Ngo nulam vjaq boknyi hvl paqtayin i? Ngo ham nyig suram! 

23At Swg galoqkv ngoqg nyegam tagabnam mam ngo kaapal nulam jisiq 
kunamv soq si, At Sw Jisun nyepin dvk aiho, 

24Mwv wtw taqg naarab banv Pwnboam paqyalinco hvl paqxo tvl ham pindub 
banv, mwv benum, “Soq si ngoqg gv soodinv, nulgab soq sam ngam mwwpa dvb 
nulv nyil doolaka.” 

25Hoq hvbkalam wtwngam dvxo kokw so mwv pvtaqngam naarab banv benum, 
“Soq si ngoqg hijum biqwr kunam Pwnbog nit pvvbv, nulv soq sam twwdy 
deedib, nulv ngam mwwpal nyil doolaka. 

26Soq si hvb loqkam nulv hog hwdgo soq wtw sam dvtayin ho hog hwdgo soq 
pvtaq so twwtayin, hvd kalam go At Swg hookurnam gob nulv mwwg sinam 
puiyam bekar dvn hvb nyidwn. 

27Hoqgab hiyv nyiv dviyin maatwl At Swg wtwngam dvdwn hoo twwiyin 
maatwl hoq twwnam pvtaqho twwdwn hoq nyi ak hv mwv At Swg gvvngam la 
hijum mam nyimur ko-gab yolu baqtayin. 

28Hoqgab vxiv nulv atv atam otuqb hindy nyato, hoq kokwb wtwngam la ho hoq 
pvtaq ham twwto. 

29Hoggab hiyv nyiv at gv vpam hendar sumab atwg gv soodinam dvb loqkam 
ho hoq pvtaq hoqkam twwb loqkam mwv atv hoq nyi akv yolungam atwg aoho 
dubum twbum ko-gab nyipup sudwn. 

30Hoq hvb nyik gab nulug pengko lo vigo vc cidwn ho any maab nyidwn, hoqgv 
vigo sinkun. 

31Ngulv atv atam otuqb hendar sunyiloqkam ngulv Pwnbog pw-hwwnam mam 
kaapa maab nyil Pwnbog laqm mam baqmab nyis dvco. 

32Hvbmabde ngulam Pwnbov pw-hwwpa kun ho At Swg galoqkv ngulv laqm 
mam baqpakun, ho sija ngulv gvda gvtwg lvgab laqm baqba dukub nyikma, ho 
xuqtaql xuqxia kodwb nyima dukun. 

33Hoqgab ngoqg vbw-bor tulu, nulv hwdam hookum haapal Atwg swrsa dvnam 
mam dvtab dookum yukam akwn akwn gab kaayal dooto. 

34Hiyv nyiv kano dvn, mwv atwg namho dvtka, ho ngulv Pwnbog galoqkv yolu 
baqram ho laqm gokam baqdwb nyiram. Hoqgv soq aoso bidsv doonam 
pagoqkam ngo nulug dookub wba loqkam bixiq tayin. 

1 Korinti 12 

Dvrwqbo Yalwg Lvqc Cinam 

1Sija nulv Dvrwqbo yalwg lvqc cinam pagoqkam nulug xeqnam bvrwqngam 
gootadvn. Ngoqg vbw-bor tulu, nulv Dvrwqbo yalwg jvqtw pagoqkam cengmab 
doonam sam ngo alpa mwwma dvn. 

2Nulv aal golo Nyoodo nyi nyil swwdul doodwkho, nulam turma bo murtiam 
xumdvb booxarl wgnum. 

3Hoqgab ngo nulam bekin dvn, nulug pengko lo Pwnbog yal galoqkv agam 
goonbov hiyvkam “Jisun beeto,” hvl benyiram, ho Dvrwqbo yalv beg maalo 
hiyvkam, “Jisu At Sw jaq goknyi!” hvl benyiram. 

4Yalwg lvqc cinamv ok oksub doodwn, hvbsujaqkam hoq lvqc tulungam cinbov 
yalv akinv. 

5Asaq asaq bon nyisv doojaqkam, At Swv akin gotwq doodwn ham nyijdvn. 

6Asaq asaq bon nyinam atorv doodwn, hvbsujaqkam hoq bon nyinnan atoram 
vxiam nyidynam bon hoq gab bulam mwlw jaqkam Pwnbo akin galoqkv 
jilinamv. 

7Nyi mwlwg alko gab nyi vxiam yalwg lvqc cidynam mam cipan. 

8Yalv nyi akgon mwwlaqnanam jidwn, akgon yalv nyijwq-nyegam 
belaqnannam jidwn. 

9Hoq Yal akinv akgon mwwjwnam mam jidwn; hoqgv akgon vcboam mwpnan 
atoram jidwn. 

10Hoq yalv akgon swrdorxeq bonam nyim dvb atoram jidwn, hoqgv akgon 
nyiqry bem dvb, hoo akgon Pwnbog puiyam belaq jaqb bekin mvdwb hoqgv 

akgon yalwg pagoqkam kaalaql bekin mvdwb la yalwg galoqkv nyimanam 
bvrwqngam kaacin mvdwb, hoqgv akgon agam taka maanam agam mam 
bemdvb jipan, hoqgv akgon agam tacin maanam agam mam tatwl hoqg benam 
mam bedar mviya dvb atoram jipan. 

11Hvbmabde hoq Yal akinv hiyvn hoggub jitayin mwv ham mwwg mwwlwqkob 
jipin jiral hog mwlw bonam nyidwn. 

Gv Akinlo Naleqgo Svmbwq-Svmbwqb Doodwn 

12Kristo gv vp akin hvb nyidwn, hoqgv naleqgo svmbwq-svmbwqb vigo 
doonam hvb nyisjaqkam hvraqb gv akin hoqgv lengdwn, gv akin lo all alaq vigo 
doonam hvb nyisjaqkam, nyiipv akin go. 

13Hoq hvbkalam, ngulv mwlwngv Juhudi ge, Nyoodo nyi ge, nyera ge, nyet ge, 
gv akin gob nyidkub hvl Yal akin lo baptijum naapa kun, ho Yal akin lo ngul 
mwlwngam lokub twwbam mvdkub jipa kun. 

14Hoggab gv dorpw si vp pwkin gob nyima dvn, hvbmabde all alaqngv 
naleqdvn. 

15Lvpiangv “Ngo alaq ma, hoqgab ngo gv gab dooma dvn,” hvl bebaloqkam, 
hvbkam lvpiangv bedwb nyiram. 

16Hoqgv nyurungv, “Ngo vnyiq ma, hoqgab ngo gv gab dooma dvn,” hvl 
bebaloqkam, hvbkam nyurungv belaram, ho nyurungv gv gab doomab 
nyilaram. 

17Gv dorpwngv vnyiq cikin gob nyilaram, hoggub nyil tapa tayin? Ho gv 
dorpwngv nyuru gob nyiloqkam, hoggub nyil supa tayin? 

18Sija hoggub nyil doodwn, hvbkalam Pwnbov mwwg mwlwqkob gv urasi all 
alaqngam luuxiam mwlwqpan. 

19Gv dorpwngv all alaq rooxo nyiloqkam gv vpv dooram. 

20All alaqngv asaq sujaqkam, gv ngv akin dvn. 

21Hoqgab vnyiqngv alaqngam benyiram, “Ngo nam doog nwma,” ho dumpongv 
kam aalam bedwb nyiram, “Ngo nam doog nwma.” 

22Hvb besjaqkam, ngulug gv lo doonbo tulug pengko lo tuugin ator maadwn hvb 
nyijaqkam, hoq tuluhv dooma lo ngulv hog nyinyimab ator maab nyitado. 

23Ngulug gv lo doonbo all alaqngam ngulv ximanam gob mwwdwn, hvbmab 
hoq torab yangam vi yab alwb kadub nyidwn, hoqgv gv lo doonbo hogloq all 
alaqngv kangam maadwn hoq tulungam mvg xibin yal anyab kadub nyidwn. 

24Ho kangam bo tulungam haajaqb xil paql kama jaqkam aldo, Pwnbov mwv 
atv mwlw jaqkam gv urasi vlwq tvl hoq tulu hoqkam xidynam mam xibin 
yamdvb mwj pan. 

25Hoqgab gv uralo doonbo all alaqg pengko lo haqmin sum mvma dvb, 
hvbmabde akwn akwnwg alko pagoqkam mwlwg alko gab mwwl swwm dvb 
jipan. 

26Gv loqkv all alaq gon vc baloqkam gv dorpwngv vcam hemba dvn. Hoqgv all 
alaq gonam paqb nyiloqkam gv dorpw ho doonbo mwlwngv hempam poba dvn. 

27Nulv mwlwngv Kristog gv vpv, hoqgv vxiv hoq gv hoqgv all alaqb nyidwn. 

28Dvrwq namlo uraho Pwnbov mwlwngam at atwg doodyko hv ap pan. 
Otuqjaqb, xuqnam tulu nyi, vnyi deenv nyiqry benbo tulungv, oum deenv 
tomswrbo, hoq kokwb swrdorxeq bonam nyinbo, hoq kokwb vcboam mwpbo, 
hoqgv svka kaanbo nyi tulu, hoqgv lamta kaakin bo, hoqgv agam tacin maanam 
agam mam benbo. 

29Bulv mwlw jaqkv xuqnam ma, nyiqry benbo tulu ma, tomswrbo ma, bulug 
vxiv swrdorxeq bonam nyidybo ma. 

30Hvbmab vcam mwpbo ma, ho tacin maanam agam benbo ma, hvbmab 
hognvkam bepakun ham bedar yanbo kama. 

31Hvbmabde al al yaanbo lvqcnam ak gab nulug hangv mwwgdvl dooto. 
Hvbsujaqkam ham al yanbo lamta ak ngo nulam kaakin gvdwn si soq betanam 
torab si. 

1 Korinti 13 

Abynam 

1Ngo nyob luuxig agam mam ho ao gumtwg agam mam belaq sujaqkam, ngoqg 
abynamv dooma baloqkam, ngo beta maabnyiloqkam tal jwwdin tvl dul 
doonbo hvb nyidwn. 

2Hoqgv nyiqry tak kaal, mwlw nyijwq-nyegam mam cengl gonam cengjaqkam, 
ho ngo yorn puutungam mvxia naadwb mwwjwngam doog sujaqkam ngoqg 
abynamv dooma baloqkam ngo asarv. 

3Hoqgv jwwgw nyi tulungam dvm dvb ngoqg nyet swwnam bumpwngam jixa 
tvl, hoq so ngo ngoqg gv vpamkam hoq pagoq gab wm parxia sujaqkam, ngoqg 
abynamv dooma baloqkam, hoq nyik hoqgv hog niqtuq ngoqgab dooram. 

4Abynamv vigo cwqdwn ho ayadvn. Abynamv hang baqma dvn, atam paqs 
maadvn, xitor gob mwwma dvn, 

5Abynamv hang baqma dvn, roogum maadwn, hang lengla maadwn, abynamv 
alman boam mwwgab maadwn. 

6Abynamv almanbo gab hemp poma dvn, hvbmabde jvqtw bvrwq gab hemp 
podwn. 

7Abynamv hog mwlwngam himw dvn, hog mwlwngam mwwjw dvn, hog 
mwlwngam hingwdvn cwqnnan atoram doogdvn. 

8Abynamv nywywngam niiram, hvbmabde nyiqry kaanamv kam niitayin, nyob 
luuxig agam benamv kam nyiileq tayin, nyijwq-nyegam mvkam nyiita yukun. 

9Hoggab ngulug nyijwq-nyegam mvkam vcwr gotwq, pwbw maab ngulug 
nyiqry kaanam mvkam vcwr gotwq, 

10hvbmabde pwbwnam hv haak bolo hoq vcwrko hv niitayin. 

11Ngo ko anyo dvkho, ko anyo hvb agam goonum, ko anyo hvb mwwnum, ko 
anyo hvb mwwmwq mwwlwql mwwnum, kokw so ngo axa yikho, otuqg ko 
anyo nyinam wnam mwlwngam apaq tukun. 

12Hvbmabde sija ngulv vrs lo kaanam hvb kaadar maab koodu dvn, hvbmabde 
ngulv nyuqm kalamv nywwrwq minsul kaapa tayin. Sija ngoqg nyijwq-
nyegamv vcwr gotwq, hvbmabde hoq aalam, ngo hoggub nyil hog mwlwngam 
cengknum, hvbkalam ngo hog mwlwngam cengta yukun. 

13Sija mwwjwnam, hingwnam hoo abynamv soq oum si doodo, soq oum pengko 
lo mwlw jaqkam koi yaan bov abynamv. 

1 Korinti 14 

Dvrwqbo Yalwg Aky Jinam 

1Hoqgab nulv abynam mam tuugabto, hoqgv yalwg lvqcnam aky gab nulug 
hangv mwwgabto, mwlwngam koi yab Pwnbog puiyam bedwb atoram naadwb 
kwrwb nyito. 

2Luusaq agam bedwb lvqcnam akv nyiig lvgab agam gooma dvn, hvbmab mwv 
Pwnbog lvgab goodwn, hoggab hoq agam ham hiyvkam tacin maadwn, mwv 
yalwg ator hoqgv nyiig cengmanam ura jvqtw agam mam goodwn. 

3Hvbmabde hiyv nyiv Pwnbog puiyam nyi tulungam bekin dvn, svka dvn, 
biywr-beparl mwwngaml jamp dvb jidwn. 

4Luusaq agam goonbo akv mwwg at gab aldvn, hvbmabde hiyv Pwnbog puiyam 
bekardvn, hoq nyi akv dvrwq namlongam svka dvn. 

5Nulv mwlwngv luusaq agam belaq nyiloqkam ham ngo al mwwpa do, 
hvbsujaqkam Pwnbog puiyam bekarnan lvqcam nulv kaapa nyiloqkam ham 
hilayab alpa hvl ngo mwwbwq dvn. Hoggab Pwnbog puiyam bekarbo nyi akv 

luusaq agam belaqbo akam xibin yaanam gob nyidwn, hoggab luusaq agam 
benam mam nyi asaq akgon hoq niqtuqkam mwwg benam mam bekin 
maabnyiloqkam dvrwq namlo gab haajaq niqtuq dooiyin maadwn. 

6Ngoqg vbw-bor tulu, hoqgab ngo nulug dookub vs jaqkam, ngo luusaq agam 
goobloqkam ngo nulgab hog niqtuq dookin maapa. Hvbmabde ngo nulug agaho 
Pwnbo galoqkv lengdynam mam, ho meeg cenglaqnam mam, ho nyiqry benam 
mam, ho hog biswrnam mam baql haab nyiloqkam altayin. 

7Turma bo dvrab pengko lo dunbo dvrab piul ho maalo rwwxw-gungga ngv, 
bulug yal dunamv asaq asaqb tadar cekar dvb duma baloqkam, nyiingv hoggub 
hoq dunam mam tacinl cengtayin. 

8Nyob padwb gamt tonam mam ho goqr ronam mam kvtaqb tadar maab 
nyiloqkam, hoggub nyil nyiv atam nyob patab wdwb hvl nwwxo uppuq mwx-
mvaq tayin? 

9Hoq hvbkalam nulv tacin maanam agam mam agamv beb nyiloqkam hoggub 
nyil tacin tayin? Hoqgab nulug agam goonamv kam dooiyib wpaq nvnpv. 

10Gvda gvt so agamv hog hwdgo doodwn, hoq tuluhv akukam niqtuq doomabo 
dooma dvn. 

11Hvbmabde ngo hoq luusaq agam mam tacin maab nyiloqkam, hoq agam mam 
benbog kaagaho ngo nyob luusaq nyi gob nyidwn, hoo benbo akv ngoqg 
kaagaho mwv kam nyob luusaq nyi gob nyidwn. 

12Hoqgab nulvkam yalwg lvqcnam akiam kaapa nwwdo, hoqgab mwwgab lalal 
dvrwq namlo swwgam kaagdvl hog mwlwngam nyito. 

13Hoqgab luusaq agam benbo nyi akv mwwg benam niqtuq ham rub bekin dvb 
xuml ator koto. 

14Hoggab, ngo luusaq agam lvgab xuml mvbaloqkam, ngoqg yalv xumdwn, 
hvbmabde ngoqg hangv mvvba maadwn. 

15Hvb nyiloqkam ngo hoggub nyitayin? Ngo ngoqg yal galoqkv xumtayin, ho 
ngoqg hang ura soqkv xumtayin; ngo ngoqg yal ura soqgv bemin betayin ho 
ngoqg hang ura soqgv kam bemin betayin. 

16Noqg yalv aro Pwnboam paqb nyiloqkam hoggub nyil nyi asaqkv noqg lvgab 
dooba bo nyiv “Amen” hvl noqg paql xumnam lvgab bela tayin. No hog hvl 
bedwn ham mwv cengma baloqkam hoggub nyilakam mwv cengram. 

17Noqg Pwnboam paql xumnamv aljaq supa, hvbmabde noqg hoq xumnamv 
noqg ajin doognam nyi gab almab nyitayin. 

18Ngam nulam laabo yaab luusaq agam mam belaqdvb jigam gab ngo Pwnboam 
paqdwn. 

19Hvbmabde dvrwq namlo uraho xumyikam agam lwwyw go goom mam 
lingsam gomcwr ang go tacinam agam mam nyi asaqkam tomswr dvb ngo 
gootwqdvn. 

20Ngoqg vbw-bor tulu, nulv himy anyo mwwnam hvb mwwmabv, almanbo 
pagoqho himy vjwb nyito, hvbmabde hangv axa gob mwwto. 

21Dvrwqbo Potalo xeqnamv doodwn, “At Sw bedwn, ngo nyob luusaq agam 
benbo nyi tulungam ngoqg nyi tulungam agam bem tayin. Nyoodo nyi tulug 
agam hoqgv ngoqg nyi tulungam ngo agam gootayin, hvbsujaqkam ngoqg nyi 
tulungv ngoqg agam mam taram.” 

22Hoqgab luusaq agam bemdvb lvqcnam si mwwjw maanbo nyi tulu gab sulak 
kaacin mvdwb jipan, hvbmab mwwjwbo nyi tulu gab ma, hvbmabde Pwnbog 
Tugu Puiyam bemdvb lvqcnam si mwwjwbo nyi tulu gab doodwn, mwwjw 
maanbo nyi gab ma. 

23Hoqgab dvrwq namlo uraho nyi mwlwngv olum gob hookum yukam nyi vxiv 
luusaq agam goorab baloqkam nyi asaqkv mwwjw maanbo nyi tulungv 
rugaqbo nyi gob bulv nulam beram i? 

24Hvbmabde nyi vxiv Pwnbog Tugu Puiyam bekar baloqkam, mwwjw maanbo 
nyi tulungv ho nyi asaqkv uraho haabaloqkam mwwjw maanbo nyiv ho nyi 
nyiisamv hoq Pwnbog puiyam tatwl, mwwg atwg nyicam mwwpal, atam pw-
hwwka sul, 

25mwwg uraho nyis-nyipeql nyinam, mwwsil mwwnam mam hutoho kaadar 
cekar dvb kaapa tukul bulv Pwnboam mwwg nyicam bepal Pwnbog agaho 
kumbwl xuml mwv betayin, “Jvqtw jaqb Pwnbov nulug pengko so lokub dooba 
duknyi!” 

Dvrwq Namlo Nam Uraho Doonam 

26Ngoqg vbw-bor tulu, ngo nulam soq sam bedwn, nulv xumtab hookum yukam 
nulv akwn bemin beto, akwn tomswrto, akwn Pwnbog galoqkv kaapanam 
puiyam betamto, akwn luusaq agam benam, hoqgv akwn hoqg luusaq agam 
benam mam bekin yaato, nyinam mwlwngv dvrwq namlo swwg pagoq gab 
nyinamv aldvn. 

27Ho hiyv nyi akgon luusaq agam betayin, vnyi maalo oum go bitwq dvb 
nyidwn, bulv akwn bexo-bexo mvtwl kokwb bedwb nyidwn; hoqgv hiyv nyi 
akgon nulug pengko hoqgv bulug benam hoq niqtuqkam bekin dvb nyidwn. 

28Hvbmabde hiyvkam hoq niqtuqkam bekinbo dooma baloqkam, luusaq agam 
goonbo nyi akv cooikab doodwb nyidwn hoo mwv atam la Pwnbog lvgab gool 
dootwq dvb nyidwn. 

29Vnyi maalo oum go nyiqry benbo tulungam goom to, hoo hoggv benum ham 
asaq tulungv mwwdy dvb nyidwn. 

30Hoqgv tal doodu bo nyi tulug pengko hoqgv hiyv akgon Pwnbo galoqkv agam 
tapa baloqkam, goodul doonbo akv mwwg goongongam apaq tvl cooikab 
doodwb nyidwn. 

31Nyi mwlwngv cengdwb ho mwwngam dvb nulv mwlwngv akwn akwn 
Pwnbog Tugu Puiyam bebamto. 

32Tugu puiyam bekar mvdwb Pwnbog lvqcnam akv lvqc cinbo akwg alaqho 
dootwl bedwb nyidwn, 

33hoggab Pwnbov ngulam nyidar nyipar maab nyil swwm dvb mwwma dvn, 
hvbmabde swrsomalob lokub nyibam swwnam mam al mwwpa dvn. Pwnbog 
dvrwqbo nyi tulug mwlwngv dvrwq namlo lo nyinam hvbkalam nulug 

34dvrwq namlo hookam nyem tulungv dookum uraho cooikab doodwb nyidwn. 
Bulv agam goodwb nyima dvn, hoggab Juhudi tulug pvvbv bedwn, bulam dvrwq 
namlo lo hog nyim dvb jima maadwn. 

35Bulv hog cengdwb mwwba loqkam bulv namho bulug atwg nyolam toxto. 
Nyem nyobv dvrwq namlo uraho agam goongam maadwn. 

36Nulug pengko hoqgv i Pwnbog agamv lengnum? Ho nulug dook bwtwq i 
Pwnbog agamv haanum? 

37Hiyv nyiv atam atv nyiqry kaanbo gob, Pwnbog puiyam baqnbo gob ho yalwg 
lvqcnam mam kaapa pan mwwnbo nyi akv ngoqg soq nulam pota xeqnam si At 
Swg gamlv bo hvl cengdwb nyidwn. 

38Hvbmabde mwv sam hog xima baloqkam, mwam kam ximabv. 

39Hoqgab, ngoqg vbw-bor tulu, luusaq agam benam mam bitur maab bemto, 

40nyinam mwlwngam kvtaq alwb, nyicwjaqb nyil hindib nyiky dvb doodwn. 

1 Korinti 15 

Kristog Turab Kunam 

1Ngoqg vbw-bor tulu, ngo sija nulam ngo nulug agaho tugu pui bekin kunam 
mam ngo nulam bepadvn. Hoq puiyam nulv nvvrwqnum hoo ham mwwjw 
jwwxaml hvraqb doodu do. 

2Hv sulak ngoqg nulug agaho tugu pui benam puiyv. Nulv ham nootul doog 
panyiloqkam nulv hoq galoqkv ywwt ywwnam mam kaapa tayin, hvbmab 
nyiloqkam nulug mwwjwnamv kam niqtuq dooma. 

3Mwwjwngam xibin yaanam ngoqg gon kaapanam mam ngo nulam jisiq tukun, 
hoqhv dvrwqbo potalo xeqpwl apnam hvb Kristo ngulug nyic gab sinkun. 

4Dvrwqbo potalo xeqnam hvb mwam nyubuho liiknum hoo aal loum deen 
aalho turab mvdwb jinum. 

5Kokw so mwv Pitornvn la mwwg buu wyw leq vnyiam kaakinum. 

6Kokw so mwv mwwg buu lwwg laleq agalo turab kunam mam lokub 
kaakinum. Ham kaanbov mvqlw yaanv sija godab turl dooxiqdo, tuugin sin 
kuba. 

7Kokw so Jemsnvn la mwwg buu mwlwngam kaakinum. 

8Mwlwngam kokw jaqso ko bwwd maadab ko bwwnam hvb nyinbo akam mwv 
ngamkam kaakinum. 

9Buu mwlwg pengko lo ngo mwlwngam anyo yaadwn. Ngo buungv hvl goqd 
bvkam simp gob nyima dvn, hoggab ngo Pwnbog dvrwq namlongam mvnyi-
mviyanum. 

10Hvbmabde Pwnbog anyako galoqkv sija ngo siib nyidwn. Ho Pwnbog ngam 
anya nyanamv niqtuq doomab bonam maanum. Hvb nyistvl, ngo mwlw buu 
mwlwngam laabo yaab, ator yab bonam nyibin yaatkun, hvbsujaqkam soq 
nyinam si ngo at galoqkv nyima, hvbmab Pwnbog anyangv ngoqg lvgab 
nyibanum. 

11Hoqgab ngoqg galoqkv tapa jaqkam, bulug galoqkv tapa jaqkam, ngulv 
mwlwngv akinam bekar dvn, hoo nulv hoq akinam mwwjwto. 

Ngulug Turkurnam 

12Ngulug puiyv, Kriston siknam hoqgv turkur dukub mvpan hvl benam mam 
tatwl nulug pengko ho hoggub nyil sik bov turkur kuram hvl bedwn? 

13Hoq benam hv jvqtwngv loqkam, Kristo siknam hoqgv turkur kuma. 

14Hoqgab Kristo sinam hoqgv turkur kuma nyiloqkam, ngulug bekinam hv 
niqtuq dooma hoo nulug mwwjwnamv kam niqtuq dooma. 

15Hoq aoho ngulv Pwnbog xaalyo bo hvvky gob nyipa ku, hoggab ngulv betkun 
Pwnbov Kriston siknam hoqgv turab mvknum hvl bekin tukun. Hvbmabde 
sinbo tulungam swwgwb turkur dukub mvkram hvl benam si jvqtwngv 
nyiloqkam Pwnbov Kriston kam turkur dukub mvma. 

16Hoggab sinbo tulungam turkur dukub mvma loqkam, Kriston kam turkur 
dukub mvma pakun. 

17Hoo Kriston turkur dukub mvma loqkam nulug mwwjwnamv kam niqtuq 
dooma, hoo nulv sija godab nulug atwg nyic nyik lamtaho hvraqb gaqkarl 
doodu dukun. 

18Soq si hvlakam bedwb nyitado, Kriston mwwjwl sinbo nyi tulungv kam 
yuupaq nukun. 

19Ngulv Kriston soq gvda so swwdy deedib aro mwwgwl swwd nyiloqkam 
ngulv gvda gvt so nyi mwlwngam al yaama bo nyi gob nyidwn. 

20Hvbmabde Kriston sinam hoqgv turkur dukub sinbo tulug pengko lo otuqjaqb 
turkur dvb mvnam si jvqtwngv, hoq hvbkalam sikbo tulungam kam turkur 
dukub mvtayin. 

21Hoggab sinamv nyi akin galoqkv haanum, hoq hvbkalam siknam hoqgv 
turkur kunamv nyi akin galoqkv haadwn. 

22Adam galoqkv nyi mwlwngv hoggub siknum, hoq hvbkalam Kristo galoqkv 
mwlwngv swwgwb turkur dukub nyitayin. 

23Hvbmabde nyi vxiv at atwg sik hoqgv turkur tayin. Kristo otuqjaqb turkur 
cobv, hoq kokwb mwv haaikukam, mwwg nyi tulungv. 

24Hoq kokwb gvda gvtv niita yukun, Kristo yalam bvvnbo lvpw-hatwg atam, 
hoo hoqg atoram mwlwngam mviya tukul lvpw-hatiam Pwnbo Abwg alaqho 
gvqlwql jipaq tayin. 

25Hoggab Pwnbov mwwg ceebio ui nyemaq mwlwngam Kristog lvpia niikumho 
cooyul caatin maady deedib Kristo lvpwngam bvvl doog dvb nyitayin. 

26Mwlw jaqkam kokwb nyemaq mviya deenam akv sinam. 

27Hoggab Dvrwqbo Potangv bedwn, “Pwnbov hog mwlwngam mwwg lvpia 
niikumho ap pakun.” Soq si jvqtwngv, mwlwngam Kristog lvpia niikumho ap 
gvnkun, hengnam si hog mwlwngam Kristog lvpia niikumho apbo akam 
Pwnboam betaq ma. 

28Hvbmabde hog mwlwngam Kristog niikumho aptvl Kristog alaqho baqm dvb 
jixo kokwngam mwv atv ko tuupv atam Pwnbog alaqho hiyv hog mwlwngam 
mwwg lvpia niikumho ap jinbo Pwnbog alaqho dootayin, hoq kokwb Pwnbov 
hog mwlwngam mwwg alaqho bvvtayin. 

29Hvb nyiloqkam, sikbo nyi tulu gab baptijum naanbo nyi tulungv hoggub 
nyitayin? Sikbo tulungam turkur dukub mvkram nyiloqkam hoq nyi tulungv 
hog pagoq gab bul gab baptijum naapa kun i? 

30Hvnyiloqkam hog gab ngo mood vxiam sig-dorg ungho doodwn? 

31Ngoqg vbw-bor tulu, ngo looxiam sig ungho doodwn, soq sam ngo ngulug At 
Sw Kristo Jisug tol nulam paql dingl bedwn. 

32Ngo nyia ko hangwb baql Ipisi so sudum svr lvgab nyob podul dooloqkam 
ngoqgab hognvk niqtuqkv dookin pa i? Hvbmabde sinbo tulungam turkurl 
swwm dukub mvma baloqkam, niitin ak tingamv bedwn, “Kuj dvt-twwtuj, 
hoggab aram mam ngulv sitai yuk.” 

33Booxar komabv, “Almanbo ajinv swwgam sooi yu dvn.” 

34Dvrwqbo nyiib mwwdar gvdkul nyic nyinam mam nyik maab apaq tuku. Ngo 
nulam bidil bedwn, nulug pengko lo tuugin Pwnbog agam mam cengmabov 
doodo! Ngoqg benam sam tatwl nulv meeg hvnyw mwwpa tvka. 

Gv Vpv Turabnam 

35Hvbmabde nyi akgon hvl tox tayin, “Hoggub nyil sikbo tulungam swwm 
dukub purab nyotayin?” 

36Bulv hoggub nyinbo gv soodinam baql turkur tayin! Damabo nyi no! No 
aaxiam liiyikam, hoq aaxiv sima lo svvnwb nyil swwrab maadwn. 

37Noqg liinam hv aaxy arongv, swwnbo ma, hoq aaxy hv amv kamsco ho asaq 
aaxiv sukamco, ho no ham svvnwb nyidwb swwrab dvb liima dvn. 

38Hvbmabde Pwnbov mwwg atwg mwwlwqkob aaxy cirxiam mvm doodwb 
jidwn, ho aaxy cirxiam hoq aaxy luu hoqg svvn gv vpam gvdwb jidwn. 

39Turl doonbo mwlwg soodinv aiyin maadwn, nyia kog gv soodinv ok sudwn, 
sudum svr soodinv asaq dvn, pvta gv asaq dvn hoo ngui vdinv asaq kalam dvn. 

40Ao gvdag gv ngv doodwn hoo gvda gvtwg gv ngv doodwn, hvbmabde ao gvdag 
kaabynamv ok sudwn ho gvda gvtwg kaabynamv ok sudwn. 

41Doonyig kangamv ok sudwn, Poolwg kangamv ok sudwn, takar torab 
kangamv ok sudwn, hoqgv takar torabg pengko lo takar luusaq luusaq kalamv 
kangamv ok ok sudwn. 

42Soq sib kalam sulak sikbo tulungam turkur dvb purab yik aalam nyitayin; 
Svma liiknam hv sin bov ho sin boam turdkub purabnam hv nywywngam sima 
bov. 

43Svma liiknamv ator kuma dvn hoo kangam maadwn, hvbmabde turdkub 
purabnamv kangam dvn hoqgv atordvn. 

44Liinamv gv ayaqngv, ho turkur dvb purabnamv yalwg gv ayaqngv; gv soodinv 
doogam gab yalwg gv vpv kam doodwn. 

45Hoggab Dvrwqbo Potangv bedwn, “Otuq pwconam nyi, Adamnvn, turdub 
pwnum, hvbmab kokw jaq so pwnam Adamnvn swwgam jinbo yalam 
pwtaqnum. 

46Otuqb yalv lengco maadwn, hvbmabde gv ayaqkv lengco dvn, hoq kokwb yalv 
lengdwn. 

47Otuq pwconam Adam, ked lvgab pwlinum ho ked hoqgv lengnum, hvbmabde 
pwnyunam Adam ao gvda toloqgv ipoqnum. 

48Ked hoqgv lengn bo tulungv ked hvb nyidwn, ho ao toloqgv ipoqbov ao gvdag 
nyi ak hvbkalam nyidwn. 

49Ngulv ked hoqgv pwlinam nyi gob nyinam hvbkalam ngulv ao toloqgv ipoqbo 
nyi ak hvbkalam nyitayin. 

50Vbw-bor tulu ngoqg beta gvdwn si, gv soodinv la gv uiyv Pwnbog lvpw-haty 
lo haanyiram, hoo sidbo soodinv nywywngam sima bo soodinam kaapa 
nyoram. 

51Ngo nulam ura pui ak bekin tvs, ngulv mwlwngv siram, hvbmabde tuuly 
miqtwr miqnyial miqd aalam, ngulv mwlwngv vnyiq nyiqyab kama dab, nyiqcw 
pel nyiqbio maadab ngulv swly taikun. 

52Tuuliv durab kalam sikbo tulungv nywywngam sitin maadkub turkur taikun 
hoo ngulv mwlwngv swly taikun. 

53Hoggab nyanboam nyama dukub swly dukub nyiky tayin ho sidbo tulungam 
nywywngam sima dukub swly dvb nyiky tayin. 

54Hoqgab soq sib nyirab yukam sinbo tulungam nywywngam sima dukub swly 
dvb mvpa kun, hoqgab sam Dvrwqbo Potalo xeqnamv doodwn, sam niqtuq 
lengm dvb nyitayin, “Sigam twrpa kun, mviyanamv niqtuq lengpa kun!” 

55“Sig, noqg mviyanamv hoglo? Sig, noqg un gvdwb mvnnan atorv hoglo?” 

56Sigv nyic hoqgv atoram naalayil un mvg dvn, hoo nyicv pvvb hoqgv atoram 
naadwn. 

57Hvbmabde ngulam mviyanan atoram ngulug At Sw Jisu Kristo galoqkv jinbo 
Pwnboam paqyalinco hvl paqdwn! 

58Hoqgab ngoqg tumanam vbw-bor tulu, nulv nywywngam biimab dooto. At Sw 
gab bonam haagab nyigdvl hoq niqtuqkam kaapa dvb mwwl looxiam topaq 
maab nyito nulug bon nyinamv nyisam ram. 

1 Korinti 16 

Mwwjwbo Ajin Tulu gab Aky Jinam 

1Judiya lo doonbo Pwnbog dvrwqbo nyi tulungam svka naadwb twngk 
kokumnam pagoqkam nulam xeqnum ham ngo sija bedwn, Galati dvrwq namlo 
tulungam nyim dvb ngoqg gaml jinam hvbkalam nulv nyito. 

2Ngo nulug dookub haaikam nulv ngam kaatwl akiam kokum tamab, nulv nyi 
vxiv doonu de aalam, nulug twngk pookumnam hoqgv aky gab nvvbwql apto. 

3Ngo nulug dookho wc yukam nulv xuqlinam nyi tulungam pota xiqlwql nulug 
aky jikumnam mam Jerusalem baql wwm dvb kanam tayin. 

4Hvbmab aky jikumnam twngkv koi kvtaq baloqkam, ngo kam wdwb 
nyibaloqkam wtayin, ho bulv ngoqg lvgab wdwb nyitayin. 

Poulwg Korinti Wdynam 

5Ngo Mesidoniyab wpeq layil hoq kokwb nulug dookub wtayin, hoggab ngo 
Mesidoniyab wpeq dvb nyipa. 

6Ngo nulug dookho nulug lvgab apo gob dootayin, lokam tapam pool 
bumpwngam doodwb nyikam yinpv. Hoq kokwngam ngoqg wdyko nyookub 
hogloq wtayin hoqb nulv ngam wlwq ming yinpv hvl ngo mwwg dvn. 

7Ngo nulam wpeql kvvtwq dvb mwwma, hvbmab At Swg anyangv doodwb 
jibaloqkam nulug lvgab lokub apo go doodwb mwwdwn. 

8Ngo Ipisi so Pentikost aalv haanam gob dootayin. 

9So jvqtw jaqb nyis poot jaqgo hoo xinam bonam koigo nyisv doopa, hvbmabde 
nyemaq uiyvkam vigo doos do. 

10Timoti nulug dookub haaba nyiloqkam mwam nulv ayab nulug dookho 
doogto, hoggab mwv kam ngoqg nyinam hvbkalam At Sw bonam nyidu dvn. 

11Hiyv nyiv kam mwam mwwnyi-saqya mabka, hvbmabde nulv mwwg nyiody 
boonam mam swrso alwb boom dvb svka to, hoqgv mwam ngoqg dookub bor 
tulug lvgab wkur mvdkub jito, hoqgab ngo mwwg wkurnam mam kaayal 
hingwl doodu dvn. 

12Bor Apolloswg pagoqho, ngo mwam nulug dookub bor tulungam boolayil 
nulam kaatab wtwk hvl vigo biywr-bebial betkun, hvbmabde mwv sija aposo 
wnw ma, kokwngam mwv wb mwwikam haasongam wi nvpv. 

Svxin Agam 

13Hengab dooto, hwngkw aljaqb biima mwwjwl dooto, haakam alwb mwwto, 
ator alwb mwwto. 

14Nulug bon nyinam mwlwngam hang uraho abynam galoqkv nyito. 

15Ngoqg vbw-bor tulu, nul mwlwngv Istepanaswn la mwwg imiq nyi tulungam 
cengdo, bulv atv atv Pwnbog dvrwqbo nyi tulungam kaadwb hvl bonam 
gvqbwql naag nukun. Bulv Akaiya gvdaho otuqcob Kristan swwco bov, 

16nulv mwlwngv hoq hvk nyi tulug benam mam, bulug lvgab bonam svka 
kaamin gvl nyimin gvnbo nyi tulungam bugil swwto. 



2121 

 

 
Nyishi 

© 2016 Bible society of India. 
 

 
 

 

17Istepanas, Portunatus hoo Akaikus bulv haabnv nulv doomako gab bulv 
ngoqg vs-axaqngam kaagam gab ho pwwma boam pwwdwb nyigam gab ngo 
hemp al mwwpa dvn. 

18Bulv nulug yalam biywr-bebianam hvbkalam ngoqg yalam kam biywr-bebial 
ap pakun. Soq sik nyi tulungam nulv kaacin to. 

19Asiya gvda lo doonbo dvrwq namlo tulungv nulam bulug salam mam jilwqdo. 
Akiula la Prisilla, hoqgv bulug namho dookum bo Pwnbog nyi tulungv nulam At 
Swg emin gab tangam albo salam mam jilwqdo. 

20Vbw-bor tulungv kam salam jilwqdo. Akwn akwnam moopup pumin sugdvl 
vbw-bor jaqhvb nyil swwto. 

21Soq ngoqg salam pota sam Poul ngo ngoqg atwg alaqngv xeql jilwq pakun. 

22Hiyv nyiv lajaqkam At Swn aby bomabov hoq nyi ak hv beenam gob nyinka! 
Maranata—Ngulug At Sw haato. 

23At Sw Jisu Kristog anyangv nulug lvgab dooba nvka. 

24Ngoqg Jisu Kriston aby bonnan abiv nul mwlwg lvgab dooba nvka. Amen. 

2 Korinti 

2 Korinti 1 

1Pwnbog mwwlwqkob xuqnam, Jisu Kristog nyera, hvvky ho ngulug bor Timoti 
galoqkv Korintiho doonbo Pwnbog dvrwq namlo ho Akaiyag gvdaho doonbo 
Pwnbog nyi tulu gab. 

2Ngulug Ab Pwnbo la At Sw Jisu Kristog nulam anyangam la swrsomalongam 
jignvka. 

Poul Pwnboam Paqyalinco Hvnam 

3Ngulug At Sw Jisu Kristog Abam paqlaju, mwv ayabo Pwnbov, mwwg galoqkv 
ngulv hog mwlw svkangam kaapa dvn. 

4Mwv ngulam hog mwlw hentwr-kanyi, bwdw hota boam tooky paturbov. 
Hoqgab ngulvkam hentwr kanyi henl doonbo nyi tulungam bulug hentwr 
henklo svka kamin sumdvb Pwnbo galoqkv kaapanam ayangam aya yvvsiq 
natju. 

5Ngulv Kristog hentwr henklo hemin gvdwb nyinam hvbkalam ngulv Kristog 
galoqkv Pwnbog svkangam kaapa dvn. 

6Ngulv hentwr henam si nulam ywwnamv hoo ngulv Pwnbog galoqkv hog svka 
ak kaapa paloqkam hvvkam ngul gab svkangv, hoq svka hv nulam ngulug 
hentwr henam akinam cwqn nan atoram ngulam jinam kalam hvb jipan. 

7Hoqgab ngulug nulam mwwgwnam si nywyw biiram. Nulv ngulug hentwr 
henklo henmin gvnam hvbkalam nulv ngulug jampko lo nulvkam jamp pomin 
gvdwb svka kaapanam sam kam kaapa mingtayin. 

8Hoggab, ngoqg vbw-bor tulu, Asiya gvda alo ngulug nyelin hentwr henam mam 
lokta nulam bepadvn, ho soq pui sam nulv cengdwb nyido. Nyelin looda hentwr 
henam gab ham henla kumab nyiknv ngulv sig-dorg gam ludum apaq kunum. 

9Ngulv mwwnum, ngulam sim dukub gaml jilin paku ho sigam mvkbo hvl 
mwwr kunum. Hvbmabde hoggub nyila bwdwq ngulv atam mwwgw sumab, sik 
boam turdkub purabo Pwnboam svqgw twqdwb nyitwqnum. 

10Sig ung koijaq hoqgv mwv ngulam naalin pakun, hoo hvraqb ywwtayin. Ho 
ngulv mwwg aoho mwam mwwgwl mwv ngulam lokta ywwtayin hvl hingw 
dvn, hoggab nulv ngul gab Pwnboam xuml ngulam svka pan hoqgab, 

11ngul gab mwlwngv Pwnboam swgw ko-gab hoq swgwnam mam Pwnbov 
birwq tayin hoo ngulam ayatayin, hoqgv ngul gab nyiv vigo Pwnboam 
paqyalinco hvl paqtayin. 

Poulwg Oksub Mwwknam 

12Ngulv ngulug hangam paqs dvn, hoggab ngulug hang mwwnamv ngulam 
mwwdar mvdwb jinum. Mwlwngam betwl nulug lvgab ngulug nyiba-wbanam 
mam Pwnbog jinam hang mwwdy nannam hoo mwwjw swswl Pwnbog jinam 
anyanam ator lvgab soq gvda so ngulv swwl dood deedib swwm dvb jipan, 
hvbmab nyia kog mwwlaqko nyijwq-nyegam belaqko gab ma. 

13-14Sija ngulv nulam, nulv hognvkam poory ricin dvn hoo tacin dvn ham 
xeqdwn. Hvbmabde nulv sija ngulug pagoqkam pwbw jaqb cengma, hvbmabde 
nulv ngulam pwbw jaqb cengdwb nyipa, hoggab At Sw Jisu Kristog Aalv 
haaikukam nulv ngulam hempwl paqtayin hoo ngulv kam nulam hempwl 
paqtayin. 

15Ngo otuqjaqb nulam kaatab wdwb hvl hangv mwwl dooknum, hoggab nulam 
lwnyi dvb Pwnbog ayangam kaapa mvdwb mwwnum. 

16Ngo nulug dookub wpeq layil nulam kaapel Mesidoniyab wdwb mwwnum, 
hoqgv Mesidoniyab aloqkv wkur yukam ho wpeq dvb mwwnum, ho Judiyab 
wdwb nulug galoqkv svka naadwb ngo mwwnum. 

17Soq sib ngoqg hang mwwnam si kvtaq yooma i? Hangv vdw ma i? Hvbmab 
ngoqg nyinam-wnamv, hang mwwnamv ngoqg atwg mwwlwqkob i nyidwn, 
hvbmab bedaq akinam agamv, vv, hoo ma, hvl bedwn i? 

18Pwnbov hog hwdgo jvqtw agam mam goodwb goodwn, ngo hvbkalam nulam 
vv hvlakam bema, ma, hvlakam bema. 

19Hoggab nulug pengko lo pui bekinam Pwnbog Ko Tuup Jisu Kristog 
pagoqkam benbo pengko lo Silas, Timoti la ngo atv ngulvkam “Vv, Ma,” hvl 
bema bov. Hvbsujaqkam, mwv Pwnbog vv hvl benamv. 

20Hoggab mwv jaqlak Pwnbog birnam mwlw agam gab “Vv” hvl benam ak 
jaqkv. Hoqgab lak ngulv mwwg emin gab “Amen” hvl Pwnboam yuum dvb 
bedwn. 

21Kristog lvgab ngulug swwgam lokub doom dvb ngulam la nulam mvnbov 
Pwnbov. Ngulam oksub xuqbwq xuqlin bov. 

22Ho ngulam mwwg nyiv ku hvl muxul ap kunbov, hoo ngulam Dvrwqbo Yalv 
ngulug hang uraso jitkul kaacin dvb muxul ap pakun. 

23Ngo Pwnboam kaato hvl bedwn, mwv ngoqg hangam cengdwn. Ngo nulam 
aya mwwpa ko-gab Korinti wmab apaq pan. 

24Ngulv nulam ham mwwjwto hvl bilwqbo nyi ma. Hvbmabde ngulv nulug 
lvgab nulam hemp pomdvb bonam nyiba dvn. Ngulv cengdwn nulv mwwjwl 
biimab dood nvbo hvl mwwdwn. 

2 Korinti 2 

1Hoqgab ngo nulug hangam muur mvma dvb nulug dookub wma dukub 
mwwbwq pakun. 

2Ngo nulug hangam muur dvb nyib nyiloqkam hiyv ngam biywr-bebia deebv? 
Hogloq nyi tulungam ngo muur dvb mvtkun hoq nyi tulungv sulak ngam biywr-
bebia deebv. 

3Hoqgab ngo hoq pota ham nulam xeqt kun; ngo nulug dookub wla, ngoqg 
hangam hemp aldvb mvdybo nyi tulungam ngo bimur nwwma. Hoggab ngo 
cengdwn, ngo hempwb dooi yikam, nul mwlwngv kam hempdo. 

4Ngo nulam muur hingr mvma dvb mwwnv; ngo nul mwlwngam hog hwdgo 
abydvn ham cengm dvb ngoqg hangv mwwma nywywngam mwwl, hangv 
hvvdwq albanv, nyiqs dimangam dil, nulam ngo pota xeqt kun. 

Nyimur boam Apaq Jinam 

5Hvbmabde hiyv akgon nulam nyimur panyiloqkam, mwv ngam nyimur ma, 
hvbmabde nul mwlwngam vcwr gogaqb nyimur pan. (Ngoqg sam benam si 
hvbaloqkam ngo mwam vcib binwma.) 

6Hiyv nyiv mwam hentwr hemnam hv mwwg gab jotv ku. 

7Hoqgab hoq hvk nyiam mwam mwwdwq-saqkwl doom mvma dvb nulv mwwg 
nyimurnam mam apaqto hoo mwam bet-belanamv aldvn. 

8Hoqgab hoqhvk nyiam nulv aby bodnvbo hvl mwam cengm dvb jitku hvl ngo 
nulam mvnyi-moiyul bedwn. 

9Hog mwlw nyitaqlo nulv ngoqg gamlam tal bugil swwd nvbo ham cengdwb 
mwwl potangam xeqt kun. 

10Hogloq nyi ham mwwg nyimur kunam mam apaq jipa kun, hoq nyi ham ngo 
kam apaq jidkun. Uiyam ngulv hampeq koma dvb, ngo hog ak apaq jipa kulo, 

11hoqhv Kristog kaagaho nulgab hamkam nyipa kun. Hoggab mwwg hang 
mwwnam mam ngulv cengmab nyima dvn. 

Troasho Poulwg Mwwdwqnam 

12Kristog Tugu Puiyam betab ngo Troasho haadwk ho At Sw ngoqgab lamta ak 
mvkoq jinum, hvbmabde ngulug bor Taitasnvn kaapa mak gab ngoqg hangv 
mwwdwq alnum. 

13Hoqgab ngo bulug galoqkv wde kunwk hvl beknv Mesidoniya wknum. 

Kristo Ngulug Mviyanan Atorv 

14Hvbmabde Pwnboam paqto, hoggab ngulam Kristog galoqkv Pwnbog lvgab 
dooba dukub aldvb mvpa kun, ho Kristog ator hoqgv ngulug mviyananv 

doodwn. Pwnbov ngulam Kristog pagoqkam bekar mvdwb mwwg sungam albo 
nongam nyook mwlwho bekar mvdwb jidwn. 

15Ywwnam nyi tulug la ywwmanam nyi tulug pengko lo ngulug Pwnboam 
Kriston guunnan gab nyidwn. 

16Ywwmanam nyi tulu gab soq si sig naiyangv, hvbmabde ywwnam nyi tulu gab 
soq si swwg ung hoqgv lengbo swwg nongv. 

17Hoggab ngulv Pwnbog agam mam ximab almab mvnbo nyi ma, hvbmabde 
haagab alwb mwws-svqs maab Pwnbo galoqkv kaapanam gonam tal Pwnbog 
kaagaho ngulv Kristog galoqkv bon nyijobo nyera gob nyidwn hoo Kristog 
agam mam goodwn. 

2 Korinti 3 

Pwnbog Nyerangv 

1Ngulv lokta atam paqs dvb nyirab duk yiqn i? Hvbmab nyi tulu gon nyinam 
hvb, nulam hvbma, nul galoqkv kaacinnan potalo xinam nyiv hvl ngulv naadwb 
nyikin pan i? 

2Nulv atv vpv ngulug hang uraho xeqpwl apnam potangv, hiyv poory dvb 
cengdwn bulug vxy gab doodo. 

3Soq si jvqtwngv Kristo mwv atv soq pota sam xeqnum, hoo ngulam jisiql jipan. 
Soq sam siya xi lvgab xeqma pan, hvbmabde sima bo Pwnbog Yalwg lvgab xeql 
ap pan, hvbmab wlw pataq hookam xeqpwl ap maanum, hvbmabde nyia kog 
hang uraho xeqpwl ap pan. 

4Ngulv Pwnboam mwwxaml mwwjwdvn, hoggab Kristo galoqkv ngulv sam 
kaapa pan. 

5Ngulug atv hog bon ak nyita yinbo hvl gaqn nan atorgo dooma. Ngulug bon 
nyin nan atorv Pwnbog galoqkv haadwn. 

6Pwnbov mwv sulak ngulam nit pvvbam tal swwm dvb atoram jipan. Soq si 
axor lvgab xeqnam pvvb ma, hvbmabde Yalv. Axor lvgab xeqnam pvvbv sigam 
kaakin dvn, hvbmabde yalv swwgam jidwn. 

7Axor lvgab wlw pataq aoho xeqnam sigbo pvvbam jidwk ho Pwnbog yuunam 
hutongam kaapanum, ho hoq hutongv Mojesg nyuqm ao hoqgv kokw so nyiileq 
subakam, Israel nyi tulungv hoq hutongv huuceq ko-gab bulv Mojesg nyuqm 
mam vnyiqkv kvvrwq nyomanum. Sig lamtangam kaakin bo pvvbv hoqhvb 
huuceqnan hutongv dood nyiloqkam, 

8Yalwg hutongv hog hwdgo ham laabo yaab atorv dookin pa i? 

9Sigam doogbo huto lvlaqkv hwdgo huuceq dvnyiloqkam nyi tulungam sigbo 
pvvbv yuudub nyin mvnyiloqkam, ywwnbo pvvbv hog hwdgo ham laabo yaab 
yuudub nyitayin. 

10Hoggab soq yuunam huto si otuqg huto ham huubin yaagam gab, hoq otuqg 
yuunam hutongv niinkun. 

11Apo gobtwq huunbo hutongam yuudub nyin mvnyiloqkam kol nwrba cwtam 
nagub huudy bo yuunam hutongv hog hwdgo ham xibin yaadwb nyikin do. 

12Ngulv soq sam mwwgw dvn, hoggab ngulv haakam alwb bedwn, 

13Mojesg hvb dooyu deema bo hutongam Israel nyi tulungam hoq huto ham 
nyiinam mam kaapa mvma dvb mwwg nyuqm mam pomciqnam hvb ngulv 
nyima dvn. Hoggab bulug hangam vdw dukub mvnum, hoqgab sool godab bulv 
kolwg otuq hoqg kucuq birnam pvvb potangam poory sujaqkam tacin maadwn, 
hoggab kolwg hoq pomciqnanam naaxa maadab doodwn. Soq pomciqnan sam 
hiyv nyi akgon Kristog dookub dooba tayin Kristo aro twqku naaxa deenbov. 

14Bulug mwwnamv, hvb sutwl mutubnum, hoo soolo nagub bulug mwwjwngv 
pulub tvl doodo otuq hog pomciqnamv, hwdlo bulv kolwg birnam potangam 
poory yukam, ho pomciqnamv lwqko dvn hwdlo nyiingv Kristog dookub 
haaikukam. 

15Soolo kam Mojesg pvvbam bulv poory yukam, bulug hangam sija godab hoq 
pomciqnan hv pomciqtvl doodwn. 

16Hvbmabde dvrwqbo potangv Mojesg pagoqkam bedwn, “Mwwg 
pomciqnanam mwv At Swg dookub mwwkur haad kukho ham naaxa jiknum. 

17Sija soq begdvn si “At Sw yalv” hoo hogloqho At Swg yalv doodwn, hoqho 
swwgvkam doodwn. 

18Ngul mwlwngv ngulug nyuqm mam pomciq maas jaqkam At Swg yuunam 
mam vnyiq asarv kaapal ngulam oksub swly dvb mwwg hvbjaq kalam kvvyw 
kacdvb mvnbo At Swg yuunam mam akwn kokwb akwn ham koi koi yaadwb 
mwlwngam kaapa tukun. 

2 Korinti 4 

Dvrwqbo Yvjwg Gumnam Deekam Pwcw Uraho Doonam 

1Pwnbov aya mwwpal ngulam soq bon sam nyim dvb jigam gab ngulv ham 
nyidub mwwram maadwn, hang homa dvn. 

2Ngulv hog mwlw nyis nyipeqnam hoo hvnyw-harnam bonam apaq tukul ngulv 
xaalyonam mam nyima dvn, hvbmab Pwnbog agam mam paiya dvb biku-belal 
beg maadwn. Likub-lexeql bema dvn, hvbmab jvqtwngam bekinl Pwnbog 
kaagaho la nyi mwlwg hang mwwlwqkob vnyiq kvvlwq dvb nyil kaakin dvn. 

3Hoggab ngulug bekar yvgnam tugu pui sam pvvs dvb nyib nyiloqkam hoq si 
yuupaq kunbo nyi tulug pagoq gab tugu pui sam pvvsil apdvb nyidwn. 

4Hoggab bulv tugu pui sam mwwjw maadwn, hoqgv bulug hangam soq gvda 
soqg ui kan urahv pvvsil ap pakun. Uiyv bulam hutongam kaapa mvma dvb 
hutongam mutum apko gab nyidwn. Hoqgv ao toloqgv ipoqbo Tugu Pui hoqgv 
haanbo hutongv Kristog pagoqkam yuudub jinbo, Pwnboam gussbo, Pwnboam 
kvvyw tacdvb, Pwnbo jaqhvb nyinbo tugu pui hoqgv lengdwn. 

5Hoggab ngulv atam pui bekar maadwn, hvbmabde Jisu Kriston At Swv hvl 
ngulv Jisug emin gab nulug nyerangv hvl bedwn. 

6“Kan ura hoqgv hutongv huulin tayin!” hvl benbo Pwnbo akin hv sulak ngulug 
hang uralo mwwg hutongam Jisu Kristog agam hoqgv lengm pakun. 

7Hvbsujaqkam ngulv deekam pwcw lo yalwg gumnam doogko gab ngulug 
Pwnbov mwlwngam ator yaadwn hvl kaakin dvb nyidwn, hvbmab ngulv atv 
ma. 

8Hog nyitaq mwlwho ngulv hentwram hendwn, hvbmabde ngulam munyiub 
lama dvn, lok lokob hinc maadwn, hvbsujaqkam nywywngam hang homa dvn. 

9Ngulam mvnyi-mviya sujaqkam, ngulug ajin doomab nyima dvn, hurpaq 
sujaqkam twrma dvn. 

10Jisug swwnam mam ngulug sidbo gv soqgv kaapa mvdwb ngulv looxiam Jisug 
svmangam ngulug gv si baqkar yvgdvn. 

11Ngulug swwca so Jisug emin gab looxiam ngulv sig ungho doodwn, hoggab 
ngulug sidbo gv ayaq soodin soqgv Jisun kaapa mvdwb nyidu dvn. 

12Soq sib sigv ngulug gab, hvbmab swwgv nulug gab bonam nyidul doodwn. 

13Dvrwqbo Potangv bedwn, “Ngo mwwjwnum, hoqgab ngo agam goodwn.” 
Hoq hvbkalam ngulv mwwjwnam yalam kaapa ko-gab ngulv kam bedwn ngulv 
mwwjwdvn. 

14Ngulv cengdwn, At Sw Jisu sik boam swwdwb turkur dukub purabo Pwnbov, 
mwv sulak ngulam kam Jisug lvgab swwgwb, nulug lvgab lvkin gob turdkub, 
mwwg dook ogumho boatayin. 

15Soq mwlw jaqsi nulgab nyidwn, hoqgv Pwnbog anyangam nyiloq koi koi gota 
kaapa mvdwb, hoo bulam Pwnbog yuunam mam kaapal Pwnboam vigo xuml 
paqm dvb nyidwn. 

Mwwjwl Swwnam 

16Hoqgab sulak ngulv hang homa dvn, hoggab ngulug gv ayaqngv loog-loog 
yaiya nyiis jaqkam, ngulug yalwg swwgv looxiam nit-nit yab nyidwn. 

17Hoo soq dooyu deema bo anyo ko ngulug hentwr henam si ngulam kuiyum 
mam swsw yuupwnam nwrba cwtam swwgam sijag hentwr henam sam 
alyanbo koi albo yuunam mam kaapa dvb jitayin. 

18Vnyiq kaapanam ham ngulv tuugab maadwn, hvbmab vnyiq kaapa maanam 
ham tuugab dvn. Hvbmabde vnyiq kaapanam hv dooyu maadwn, hvbmab vnyiq 
kaapa maadanam hv nwrba cwtam gob dootayin. 

2 Korinti 5 

1Hoggab ngulv cengdwn, ngulug soq gvda so gv ayaqngv doogwnan tombu hvb 
nyinbo si tapto taikun, ho Pwnbov mwwg atv mvnam namho ao lvpw tolo 
ngulam kol nwrba cwtam gob doody bo nam uraho ngulam doom dvb jitayin. 

2Ngulv sija nyelin jaqb sigin ginl dootwl ao gvda toloqgv ipoqbo ham vj gob 
kootwl doodwb mwwngam aldvn. Hoqham jvqtw jaqb koobum nyiloqkam 
ngulv talo tvl doodwb nyiram. 

3Ngulv soq tombu uraso sigin ginl doonam si ngulug iginv vi al ko-gab sigin ginl 
doodwn. 

4Hoggab ngulv vj koomab asar talo tvl doonw ma, hvbmabde gvda soqg gv 
ayaqngam apaq tvl ngulug nit swwgam kaapal hoq lvgab kootum dvb 
mwwdwn. 

5Soq pagoq gab hvl ngulam mwx-mvaq bov Pwnbov mwv, hoo mwv ngulam 
mwwg noosu uraho hog hwdgo gumnv ngul gab doodwn ham kaakinam 
hwiywb mwwg yalam ngulam jipan. 

6Hoqgab ngulv looxiam haakam alwb doodwn. Ngulv cengdwn, ngulug atwg gv 
ngam hingw yukam Atwg galoqkv ngulv aado ho doodwn. 

7Hoggab ngulug swwgv vnyiq kaak hoqgv ma, hvbmab mwwjwko hoqgv 
swwdwn. 

8Ngulv haakam alwb mwwdwn hoo gv ayaq hoqgv aado ho dootwl At Swg lvgab 
dooba dvb mwwdwn. 

9Hog mwlw aoho, hoggub nyisjaqkam, ngulv hogloq namho jaqkam aado ho 
jaqkam Atwn hang xumdvb nyidwb nyidwn. 

10Hoggab ngul mwlwngv Kristog agaho ngulug atwg bon nyijonam mam, al ge 
kor ge gv soodinv nyinam bon nyijongam naatab mwam pw-hwwdy kotab vxiv 
mwwg agaho daqlin dvb nyiky tayin. 

Kristo Galoqkv Pwnboam Kaapanam 

11At Swn bos sonamv hognvkv ham ngulv cengdwn hoo hoggab ngulv nyi 
asaqkam bigum dvb bedwn. Pwnbov ngulug hog mwlwngam cengl doodwn, 
hoqgv ngo mwwjwdvn nulvkam nulug hang uraho ngam cengd nvpbo mwwdo. 

12Ngulv nulam paqt bvk hvl sija bekma, hvbmabde nulv ngulam hoggab 
paqdwb nyidwn hoq pagoqkam nulam hindy alwb bekin tvs hoo hoggub nyil 
atam xitor yaagub benbo nyi tulungam birwq tayin ham bekin tvso. 

13Hoggab ngulv mwwlaq suma baloqkam Pwnbo gab alv ho mwwlaq suba 
loqkam nulgab alv. 

14Hoggab Kristog abynamv ngulam biim maadwb wkar war mvma dvb mvl ap 
pan. Ngulv sija cengpakun, nyi ak ngul mwlw gab sipa kun, hoqgab mwlwngv 
siknam hvb nyidkun. 

15Mwv nyi mwlw jaqgab siknum, hoqgab simab doonbo nyi tulungv bulv bulug 
at gab swwmab, hvbmabde hiyv ngul gab sinkun hoo swwgam jitkul torab 
dukub jipan hoq nyi ak gab aro swwl doodwb nyidwn. 

16Otuqho ngul mwlwngv nyiakog nyicwb nyiskujaqkam, sija ngulv hvb akukam 
nyitin kuram. Otuqho ngulv Kriston kam nyiakog hang mwwcib mwwtwn, sija 
ngulv ham nyikram. 

17Hoggab hiyv nyiv Kristog lvgab dooba dukun, mwv nit nyi gob nyidkun, 
kucuqbo mwlwngv niinkun, kaato, nitib nyipa kun. 

18Pwnbov Kristo galoqkv ngulam ceebio-nyemaq swwn boam mwwg ajin gob 
mukub pakun, ho nyi asaqkam mwwg ajin swwdwb mvmdvb gaml jipa kun. Soq 
mwlw sam nyinbov Pwnbov. 

19Ngulug pui begdvn si Pwnbov nyia ko mwlwngam ajin dvb Kristo galoqkv bon 
nyidul doodwn. Pwnbov bulug nyic nyinam mam xootwr xipwl ap kumanum, 
hvbmab mwv ngulam hoggub nyil ajin jinw dvn hoqg puiyam bemdvb mwv 
ngulam gvqlwq jipa kun. 

20Hoqgab Pwnbov ngulam Kristo gab hvvky daaxar gob mvtwl, ngulam mvnyi-
moiyul benum, hoqgab ngulv sija Kristog hvvky daaxar bonam nyidu dvn. 
Kriston mwwtaql nulv Pwnbog lvgab al tuku. 

21Ngulam Pwnbog nyiidar nyi swwm dvb nywywngam nyic nyika maanbo, hoq 
nyi akam ngulug pagoq gab nyic nyinbo nyi gob meng nukun. 

2 Korinti 6 

1Ngulv Pwnbog lvgab bonam nyibambo nyiib nyil, ngulv nulam mvnyi-moiyul 
xuml bedwn, Pwnbog anyangam kaapa bo nyi tulu, nulv ham almadwb mvmab. 

2Pwnbov hog hvl bedwn ham tato: “Nam aya kaapa dvk moodv haad kukho, ngo 
noqg xuml benam mam tatkun; nam ngoqg ywwd moodv haad kukho, ngo nam 
ywwt kun.” Tagabto! Pwnbog ayangam kaapa dvk moodv sija ku; soolog aal 
siku ywwk de moodv! 

3Ngulug bon nyinam sam nyixiaqpa hvl hiyv nvkam bet sago ngulv mwwma 
dvn, ho ngulv kam hiyv akgonwg pagoqkam nyitum wtum jidwb mwwk 
maadwn. 

4Hvbmab hog mwlw luuxy nyitaqlo, ngulv cwqma vrram cwql hentwr 
hemangam henl hoo vs-axaq mwlwngam cwqbnv ngulv Pwnbog nyerangv bo 
hvl kaakin dvb nyidwn. 

5Ngulam jwwnum, pvtwq lwqnum, hur-marab dugnum, bon nyilv yaanum, 
yuma karmab, ho dvma-twwmab dootkun. 

6Ngulug hang dvrwqnam gab, cenglaq ko-gab, cwqnam gab hoo ayangam 
Pwnbog nyerab nyil kaakin ko-gab, Dvrwqbo yal gab, jvqtw aby ko-gab, 

7ngulug jvqtw pui gab, Pwnbog ator gab, laqc-lvqbwqb Pwnbog dvrwqbo 
nwwxo-uppuqngam bvvtwl nyemaqngam mengdvb la ngulv atam ywwn dvb 
doogdvn. 

8Ngulam xis jaqkam, xima jaqkam, ngulam hvnyw bisu jaqkam hoo paqs 
jaqkam, ngulam xaalyo bo gob bes jaqkam, hvbsujaqkam ngulv jvqtw agam 
mam bedwn, 

9cengma jaqkam, ngulam mwlwngv cimpw pakun, sisv-sisv twqb nyisjaqkam, 
simab hvraqb turl doodwn, ngulv laqm baqs jaqkam, ngulam sidwb mvma; 

10nyiqs-tanap lengs jaqkam looxiam hemp pol doodwn, jwwgw-homabo nyi 
hvb nyisjaqkam ngulv nyet mvdwb vigo nyi tulungam jipan, ngulv hog gokam 
doog maanbo nyi hvb nyisjaqkam ngulv jvqtw jaqb hog mwlwngam luuxiam 
doogdvn. 

11Korintiho doonbo tumanam ajin tulu! Ngulv nulam hog mwwsi-saqpeq maab 
xaada-xara dvb agam gootkun, ngulug hangv pwt alwb mwwtkun. 

12Ngulug hangam nulgab putum bov ngulv maslak; nulv sulak nulug hangam 
ngul gab putum bov. 

13Ngo sija nulam ngoqg ko tulungam benam hvb bedwn, ngulv nulgab 
mwwdwqnam hvbkalam nulug mwwnam mam ngulam kaakin to. Nulug hang 
pwt aldvb mvto! 

Ui Panbo lvgab Nyiba Maadynam 

14Mwwjw maanbo nyi tulug lvgab lvkin gab nyibam maab, hoggab hvb nyingam 
maadwn, hoggub nyi albov la almanbov lvkin gob bon nyijiq mins latayin i? 
Hoggub nyil hutongv la kanv lokub doojiq tayin? 

15Hoggub Kristo la Uiyv gamkin gob loomin sutayin? Mwwjwbo akv la mwwjw 
maanbo lvgab hognvkam lokub nyiyin akin nyikin dvn? 

16Pwnboam xumk nam lo hoggub nyil ui panbov, murtiam xumn bov lokub 
xumjiq tayin? Hoggab ngulv turl doonbo Pwnbog xumk nammv! Pwnbov mwv 
atv benum, “Ngo ngoqg nyi tulug lvgab dooba tayin, hoo bulug pengko lo 
dootayin. Ngo bulug Pwnbob nyitayin, hoo bulv ngoqg nyi tulub nyitayin. 

17Hoqgab At Sw bedwn, “No bulam ludum dukub nyiky paku, hoo no atv bul 
galoqkv lengtku. Kacboam issiqmabv, hoo ngo nam svgagvrwq tayin. 

18Ngo nulug Abwb nyitayin, hoo nulv ngoqg ko tuup tulu bvla nyem ko tulub 
nyitayin, hvl mwlwngam At ator yaanbo At Sw bedwn.” 

2 Korinti 7 

1Ngoqg tumanam ajin tulu soq mwlw sam ngulam birwl ap jinam mam ngulv 
kaapa paku; hoqgab ngulv atam dvrwq dvb hog mwlw almanbo, ngulug gv 
ayaqkam la Yalam kacdvb mvnbo luuxy hoqgv dvrwqb dootju hoo Pwnboam 
bos sol swwnyia tuj. 

Poulwg Hempnam 

2Ngulam nulug hang uraho dooklo jitbv, ngulv hiyv nvkam nyimur tvma, hiyv 
nvkam nyiyu-nyica jitma, hiyv nvkam xaalyo lyot ma. 

3Ngo nulam bepaq dvb sam bema, hoggab nulug agaho betkun, nulv ngul gab 
tula maanamv ho looxiam sijaqkam sibam dvb, turjaqkam turbam dvb doodwn. 

4Ngo nulam vigo mwwjw aldvn, ngo nulam paqdwn! Ngulug hentwr-kanyi henk 
mwlwho nulam hentaql ngo haakam alwb mwwdwn ho ngo hemp pomanam 
mam podwn. 

5Ngulv Mesidoniya gvdangam wc dvk kokw so ngulv swrsob doongam alwb 
doomanum, wtaq mwlwho laqm baql hentwr henl doonum, vxiv yolu swcin gob 
nyinum ho ngulug hang uraho bosnum. 

6Hvbmabde hang honboam haakam hangam jinbo Pwnbov ngulam hangam 
haakam mvdwb Taitas haagam gab ngulug hangam haakam dvb bet-belanum. 

7Mwv haal ngulam biywr-bebia twqma, hvbmabde mwam nulv hoggub biywr-
bebial haakam bepanum, hoq mwlw puiyam baqanum. Mwv ngulam bekinnum, 
ngam nulv vigo kvvnw pak hoo vigo mwwdwq dvnwk hvl benam mam, hoo 

nulv ngam hog hwdgo ywwdwb mwwl doodwn ham bekinpa ham ngo tatwl, 
sija vigo hemp yaada dvn. 

8Ngoqg nulam pota xeqnamv nulam tomur dvb xeqs jaqkam, ngo ham xeqgam 
gab ngo mwwdwq ma; hoggab ngoqg hvb xeqnamv nulam apo gob aro 
mwwdwq dvb mvnum ham ngo mwur do. 

9Hvbmabde ngo sija hemp podwn; nulam tomur dvb begam gab ma, hvbmab 
nulam tomur dvb mvk hoqgv nulug hangam mwwkur dvb mvgam gab ngo 
hemp podwn. Nulug mwurnam hv Pwnbog mwwlwqkob nyinum hoo nulam 
ngulv hog nyimur ma. 

10Hoggab nulug hang mwurnamv Pwnbog galoqkv nyinum, ho hoqg hang 
mwurnam hoqgv hangam mwwkur maanboam mwwkur mvdwb jitwl 
nyedarnam mam kaapa dvb jidwn. Hoqham mwwi-mwwmy dvb nyis dook ma, 
hvbmabde gvda gvt soqg nyia kog mwurnamv sigam kaakin dvn. 

11Pwnbov nulug hang mwurnam lvgab hoggub mvpa kun, hoggub dvrwq dvb 
mvpa kun, hoggub nyimurnam mam apaq mvpa kun, hog hwdgo dvrwqdvn 
ham nulv kaakin supa, hoggub hingkub sudwn, hang lengnam, hang mwwnam, 
mwwjwl xumnam ho nyixiaqnam pagoqho nulug nyixiaq maanam mam kaakin 
paku. 

12Hoggab ngo pota xeqjaqkam ham ngo nyixiaqbo nyi gab hvbmab nyimurnam 
nyi gonyi hvl benam hoqgab xeqmanum. Hvbmabde nulv hog hwdgo ngul gab 
mwwdwq dvn ho jvqtw jaqb xidwn nulug hang uraho ham Pwnbog kaagaho 
kaakin dvb ngo xeqtkun. 

13Hoqgab sulak ngulv hemp mwwpa kunum. Ngulv twq hemp pomanum, 
hvbmabde Taitas kam hangv pwt al mwwpa kunum ho ngulam nulv mwam hog 
bvxeq biywr-bebial svkanum ham ngulam bekin tvl ngulv haakam al 
mwwpanum. 

14Ngo nulam paqbnv mwam bekinnum, hoggab nulv ngam hvnyw-har dvb hog 
bimur maanum. Ngulv looxiam nulam jvqtwngam agam bekinnum hoo 
nulvkam Taitas pagoqkam ngulug paqkjaqb nyinam mam kaapa paku. 

15Hoo sija nulam mwwg aby bonamv koi yapaku, hoggab mwwg tomswrnam 
mam nulv hindy aljaqb tagab paku hoo nulv mwam bosil tvmdwr hwql 
svgagvrwq ko-gab, 

16ngo hemp al mwwpa do, hoggab ngo sija nulam haakam alwb mwwgw swsw 
dvn. 

2 Korinti 8 

Aky Jinam 

1Ngulug vbw-bor tulu, ngulv nulam Pwnbog anyangv hoggub Mesidoniya gvdag 
dvrwq namlo tuluho doomin gvnum ham bekin nwdwn. 

2Bulv henla maanam hentwrv bulam pooka-yirka sujaqkam, bulv hemp aljaqb 
hemp ponv jwwgw homabo nyi tulu hvb nyisjaqkam alaqngv jiga alwb akiam 
jinum. 

3Ngo nulam jvqtw jaqb bekin dvn, bulv hog hwdgo jidwb mwwnum ham koi 
yab aky jinum. Hvbsujaqkam bulug mwwlwqkob jinum. 

4Hoqkv bulv ngulam Judiya gvdalo doonbo Pwnbog nyi tulungam svka kaam 
dvb jitbvk hvl xuml benum. 

5Bulv hog hwdgo ngulam jiyi nvp mwwnum ham koi yab jiknum; otuqjaqb bulv 
atam At Sw hoo Pwnbog alaqho jipaq suknum; hoq kokwb bulv Pwnbog hang 
mwwlwqkob atam ngulug alaqho gvqlwq jiknum. 

6Hoggab ngulv Taitasnvn bon nyirab boam hvraqb nyigdvl nulam hindy alwb 
niqtuq nyilin gvdwl soq nyidynam abynam bon poot sam nyitwk hvl mvnyi-
moiyul benum. 

7Hog mwlwho nyet jaqb swwdo, mwwjwnam ho, agam gookho, nyijwq-
nyegamlo hoo ngulam abil svka kaak pagoqlo nulv kwrw al jaqdo. Hoqgab 
nulam hangv meegta roto alwb mwwl soq abynam bon nyis sam nyit sago hvl 
ngulv mwwdwn. 

8Ngo nulam soq pagoq so gaml jima. Hvbmabde nyi asaqkv hoggub nyil svka 
dvb mwwdwn ham kaakinl nulv jvqtw jaqb ngulug abynamv hog hwdgo koidvn 
ham piol kaaka dvb ngo sam bedwn. 

9Nulv ngulug At Sw Jisu Kristog anyanam pagoqkam cengl doodo mwv nyet 
bibaq subakam, mwv atam nulgab jwwgwbo nyi gob nyil nulam nyet mvdwb 
mwwg jwwgw gwk hoqgv jipan. 

10Ngoqg mwwnam si, nulug bon nyirab kunam mam sija ham nyija 
kubnyiloqkam al kimpa hvl ngo mwwdwn. Nulv jaqlak otuqjaqb nyitwqbo ma, 
hvbmabde bonam nyidwb mwwlwqko lvgab nyinbov. 

11Nulug mwwlwqkob hoggub nyidwb mwwl apnum hvbkalam sija bonam 
nyinya tuku. 

12Jidub mwwbwql mwwrwl ap baloqkam ator doomabo jinyi maanbo hvb 
nyiram, hvbmab jidub ator doonbo hvb jinyitayin ho Pwnbov jidub mwwsil 
jinbog akiam nvvrwq tayin. 

13-14Nyi tulu gon swrsob doom tvl, nulam hentwr hem dvb ma, hvbmabde nul 
gv naleqb sija doodo, hoqgab nulv pwwma cimabo nyi tulungam svkanamv 

aldo. Hoqgab aky sam kogdvn. Ho nul gv pwwma cima yukam bulv nulam svka 
kaakaminsul svka kvvlwq mins dvb nyido. 

15Hoggab Dvrwqbo Potangv bedwn, “Hiyv vijaqgo dorkum apnum, mwwgv vi 
haajaqg dook maanum, hoo hiyv anyogo dorkum apnum, mwwgv anyo haajaqg 
dook maanum.” 

Taitas la Mwwg Ajin Tulu 

16Ngulv hog hwdgo nulam svka dvb mwwdwn hvbkalam Taitas hang uraho 
hwrcwb mwwm dvb Pwnbov jigam gab Pwnboam paqdwn. 

17Mwv ngulug tomswrnam mam vv hvl lotwq ma, hvbmabde mwv atv hwrcw 
alwb mwws banv mwwg mwwlwqkob nulug dookub wdwb hvl wnum. 

18Mwwg lvgab ngulv dvrwq namlo mwlwngv tugu pui bekarko gab poqkuml 
xikumnam bor ak kanam namtaq gviyin. 

19Hoq aoho soq nyi ak sam dvrwq namlo tulungv ngulug lvgab wgaql abynam 
bonam At Swn yuunam hoo ngulv svka dvb hang mwwnam hangam kaakin dvb 
bon nyiklo nyiba mvdwb xuqlin kunv bon nyim dvb jipa kun. 

20Hiyv nvkam ngulam yolu bvk maadwb ngulv hingkub sugdvl soq mwwpaq 
lamanam aky jinam pagoq sam kaat ju. 

21Ngulug bon nyitanam niqtuqkv, albo bonam nyidwb; At Swg vnyiq kaagaho 
twqma, hvbmabde nyi tulug kaagaho kam albo bonam nyidwb nyidwn. 

22Hoqgab ngulv ngulug boram bulug lvgab kanam nvmlwq gviyin. Ngulv mwam 
vigo hubdil hengka pan, hoo ngulv mwam kaanamv mwv looxiam svka kaaklo 
nyebia alwb nyido ho mwv nulam hwngkw alwb mwwjwdo. 

23Taitas bvrwqngam bebnyiloqkam, mwv ngoqg bonam nyibam bov hoo nulam 
svka dvb ngoqg lvgab kwrwb bon nyinbov hoo mwwg lvgab wba bo bor tuluhv 
dvrwq namlo tulug hoqgv ho bulv Kristog yuugw nanv. 

24Bulam nulug abynam mam, anyangam kaakin to. Hoggab bulam hvb nyil 
kaakinamv dvrwq namlo tulungam kaakinam hvb nyidwn ho hvb nyibaloqkam 
bulv nulam ngulug paqnam si jvqtw jaqb paqdin golo paqdnyi hvl cengtayin. 

2 Korinti 9 

Kristan Ajin Svkanam 

1Judiya gvdalo doonbo Pwnbog dvrwqbo nyi tulu gab kanamnam svka ko 
pagoqkam ngo jvqtw jaqb nulam xeqd bvkam nyima su. 

2Ngo cengdo nulv svka dvb mwwl doodo hoo ngo nulam paqs banv Mesidoniya 
nyi tulug agaho bepekun. Akaiya gvdalo doonbo vbw-bor tulungv mwnyw 

galoqkv svka dvb hvl nyix-nyiaql doodu dukun hvl ngo bekin tukun. Nulug 
kwrwb mwwsnamv bulug hangam vigo nyebia sora dvb mvpa ku. 

3Sija ngoq soq bor tulu sam nulug dookub kanam gviyin ho ngulv nulug 
pagoqkam paql benam mam niqtuq dooma dvb agam rooxo gob besam mvmab; 
hvbmabde benam jaqhvb, nulug svka deenam mam mwx-mvaql ap paknwp hvl 
kanam pan. 

4Hoggab Mesidoniya aloqgv nyi tulungv ngoqg lvgab haaba baloqkam, hoo 
nulam hog mwx-mvaql apnam mam kaapa maabloqkam, nulam hwdgo hingw 
kunamv, nulug hvnywnam bvrwqngam apaq tvl, ngulv hog hwdgo hvnyw 
kimpa. 

5Hoqgab ngo soq bor tulu sam nulug dookub ngoqg wma daab otuqb kanam 
namcotvl nulug jibwk hvl birnam akiam mwx-mvaql ap yamdvb benam si al 
kimpa mwwl nyipan. Ngo nulug dookho wc yukam nulug jib mwwgam gab 
jinam, hvbmabde jidwb nyigam gab ma, ham mwx-mvaql ap yinwp mwwdo. 

6Hoqgab soq agam sam mwwgab dvb nyipa; hiyv nyiv anyogo vly liidwn, mwv 
anyo kalam go dvn naadwn, ho hiyv nyiv koigo vly liidwn, mwv koi kalam go 
dvn naadwn. 

7Hoqgab vxiv mwwg jib mwwbwqnam mam mwwkur tamab jito, hvbmabde 
hoq jinam ham jidin dootwl jidwb jigdvn mwwl jimab, hoggab Pwnbov hemp 
alwb hang mwwl jinbo akam abydvn. 

8Hoq Pwnbov nulug hog mwlwho pwwma koho pwwdwb ham laabo yaab 
jitayin, hoqgv nulug pwwma cimanam mam looxiam hog mwlwngam pwdwb 
nulgab naleq dvb nulam jidynam mam vxiam albo pagoq gab jitayin. 

9Dvrwqbo Potangv bedwn, “Mwv jwwgw nyi tulungam roto alwb jidwn; mwwg 
ayangv nwrba gob dooky dvn.” 

10Ampaq paqnbo akam ampaqngam hoo wtwngam dvdwb jinbo Pwnbo akv 
nulam hog mwlw ampaqngam nulam jidynam mam jitayin hoo ammam ko 
bwwm dvb jitwl naleq dvb am swwm dvb jitayin hoo dvrwqbo aaxiam xeedwb 
jitayin. 

11Mwv nulam looxiam nyet tvl jiga al mvdwb mvtayin, hoggab nulug aky jinam 
mam ngulug galoqkv bulv kaapa tvl nyiv vigo Pwnboam nulug aky gab 
paqtayin. 

12Hoggab nulug soq bon nyinam si Pwnbog dvrwqbo nyi tulungam bulug 
pwwmako ho pwwnam gob nyitwq ma, hvbmabde Pwnboam paqklo paqma 
vrram paqdwb nyipa. 

13Nulv soq bon sam kvvbw cwkw dvb nyik gab la Kristog Tugu Puiyam mwwjw 
ko-gab hoo nulug ho rub alwb bul gab mwlwngv aky jikumko gab nyi tulungv 
vigo Pwnboam paqtayin. 

14Hoqgab bulv hang hvvjw hara urajaq hoqgv nulam Pwnbov xibnv anyangam 
kaakin ko-gab, bulv nulgab Pwnboam xumj tayin 

15Mwwg kor xila maanam akiam ngulam Pwnbov jigam gab mwam ngulv 
paqnya laju! 

2 Korinti 10 

Poulwn Haqnbo Nyi Tulungam Mwwg Birwqnam 

1Poul ngo, nyip at jaqkv, nulug vnyiq kaagaho dooi yikho hang nyinyiaqbo hoq 
ayabo nyi gob nyinum, hvbmabde nulug vnyiq kaaga hoqgv aado ho dooikam 
ngo nulam agam korwb benbo nyiv. 

2Ngo nulam hang nyinyiaqbo Kristog emin gab mvnyi-moiyul bedwn, ngo nulug 
dookub haaikam nulam agam gamtor alwb bem mvma dvb jitka. Hoggab ngo 
cengdwn, hiyv nyiv ngulam gvda gvtwg hangam baql nyid wdnvk hvl benbo nyi 
tulungam agam gamtor alwb bedybo nyiv. 

3Ngulv gvda gvt si doodwn, hv jvqtwngv, hvbmabde ngulv gvda gvtwg hangam 
baql hoqhvb nyob pal mvka suma dvn. 

4Ngulug nyob pal mvka suklo ngulv gvda gvtwg nwwxo svtam mam bvvtwl 
nyob pama dvn, hvbmabde Pwnbog ator albo nwwxo svtam mam bvvtwl 
nywyw biimabo naadwn. Ngulv almanbo agam mam twrdwn. 

5Hoqgv ngulv Pwnbog bvrwqngam cengm mvma dvb nyitorl ceebiob nyil 
daqtorbo, duqtup ter gob nyin boam buxa dvn. Ho hoqhvk hog mwlw hang 
mwwnam nootul Kristog nyumwb mvl bugil swwm dvb mvdwn. 

6Nulug mwwjwl bugil swwnamv niqtuq dook baloqkam ngulv mwwjwl bugil 
swwma bo nyi tulungam kaal mvlar dvb mwrwl kaagab doodwn. 

7Nulv nulug vnyiq kaagaho doonbo kaapanam hoolu aoho kaaka to. Hiyv akgon 
atam ngo Kristog xuqnam akv hvl mwwdil bedwn, mwam lokta mwwdy lalal 
mwwg pagoqkam mwwka mvsto, hoggab mwv hoggub nyil Kristo gab doodwn, 
ngulv kam hvb nyil swwdwn. 

8At Sw ngulam vigo atoram jipa kun hvl ho nulam swwm dvb mvrab mvdwb 
jipan hvl bejaqkam, ngo atv hvnyw bos sos dooma, sapia dvb ma, hvbmabde 
mvrab dvb. 

9Ngo nulam pota xeql bos belam dvb mwwma, hoqgab Pwnbov ngam hvnyw 
mvdwb jiram. 

10Nyi tuugin bedwn, “Poulwg pota xeqnam tulungv kor jaqdvn hoo ator aldvn, 
hvbmabde mwv ngulug lvgab nyiipv lokub dooikam mwv ator maadwn hoo 
mwwg agamv hog dooma sudnvlak!” 

11Hoqhvb benbo nyiv ngulv aado lo dootwl pota xeqnamv la lokub nulug lvgab 
dootwl agam goonamv hog asaqgo dooma dvn ham cengdwb nyiky dvn. 

12Hvbsujaqkam, ngulv atam nyiixuq xuqs dvb mwwma dvn, ho atam xisul 
koigob paqsbo nyi tulug lvgab ngulv atam dooc dvb mwwma dvn. Hoggab nyi 
tulu gon atam atv paqs dvn, hoq nyi tulug lvgab ngulv xitaq dvb, ho dooc 
naadwb ngulv hoqg simp ma, bulv atam atv xikal atam atv doocil pw-hwwl 
cingtwrbo yaagub nyistvl damabo nyi tulug bon nyinam mam nyidwn. 

13Ngulug atam paqsul xitor gob benam siiloqkam nyitarv doodwn, Pwnbov 
ngulam nyim dvb jinam bon nyidynam uraho nyitar dvb dootwq tayin, nulvkam 
soq ngulug bon nyitanam uraso dootaq dvn. 

14Nulug dook ditaqho nagub ngulug bon nyidy kov doodwn, ngulv Kristog Tugu 
Puiyam pagoqkam nulug dookub baqal haadwk ho hoq vrram wbin maanum. 

15Hoqgab Pwnbov ngulam bon nyimdvb vrr rwl apnam hoqgv nyi asaqkv 
nyibin la nyilv yaagam gab paqma dvn. Hvbjaqkam ngulv mwwjwdo nul 
mwlwngv koi alwb swwrab nvka, hoo ngulv meegta ham koi yanbo bonam 
nyilatai nvbo nulug pengko lo hvl ngulv mwwjwdvn. Hvbmabde Pwnbog bon 
nyimdvb jinam vrrko uraho nyidub nyitayin. 

16Hoq kokwb ngulv Tugu Puiyam gvda asaqho nulug gvdangam wleq layil 
bedwb altayin, hoq nyi asaqkv bonam nyinul ap kunam pagoqho paqdwb 
nyikram. 

17Hvbmabde dvrwqbo potangv bedwn, “Hiyv nyiv paqdwn hoq nyi hv At Sw 
hognvkv nyipa kun hoqgab paqto.” 

18Hoggab At Sw hiyvn alpa hvl loobwqpan hoq nyi hv xinam jaqkv, hvbmab 
mwv atv alpa hvl mwwkwb dooma dvn. Hiyv nyiv atam alpa hvl besbov mwv 
pooka-yirka ko hoqgv lengma da, hvbmabde hiyvn At Sw alpa hvl benam ak 
hvvmolo pooka-yirka ko hoqgv lengpa kun. 

2 Korinti 11 

Poul la Xaalyo bo Hvvky Nyi Tulu 

1Ngo mwwdwn, ngo paca pan hvb nyis wsjaqkam, nulv ngam cwqyi nvp hvl ngo 
mwwdo. Aya mwwpa tvb. 

2Pwnbov nulam kaabynam hvb ngo kam nulam koong aldo, hoggab nulam 
jidkub hvl nyem begaql Kristo gab birwl ap kunam nyem nyijwr hvb nyidkun. 

3Ngoqg mwwgamv nulv Kriston apaq tukul, nulug hangv al kumab nyiknv 
Kriston xuml aljaqb mwwxaml swwnam mam apaq kumaco hvl ngo mwwdwn, 
hoggab tvbv surjaqb nyil Ibwn xaalyo lyopaqnam hvb nyik maaco mwwdo. 

4Hoggab nulv hvb alwb nyi gotwq bolo haal nulug dookho ngulug bekinam 
mam nulv mwwjw kunam Jisu haam maab asaq Jisu ak bekinam mam hoo 
ngulug nulam pui bekinam nulug tvjw kunam tugu pui haam maab, asaq tugu 
pui ak nyiv bekin daqyikam, nulv ham nyory alwb loomin gvl, ngul galoqkv 
kaapanam yal ham apaq tvl yal asaqgo naado. 

5Ngo mwwma dvn ngo nulug xuqnam tulu ngvk hvl benam tulungam anyo 
yaadwn, hoq simp gob nyima dvn hvl mwwma dvn. 

6Ngo agam gooklo goolaq majaqkam, hvbmabde cengnam pagoqho anyo 
maadwn. Soq pagoq sam nulam ngulv bid lalal bedar banv looxiam la nyitaq 
mwlwho bekin tukun. 

7Ngo Pwnbog Tugu Puiyam nulam bekin dvkho ngo nul galoqkv hog gokam 
kotma. Ngo atam anyo gob, hvbmabde nulam koi gob mvnum. Hoq ngoqg 
nyinam hv nyixiaq pan i? 

8Ngo nulug pengko ho bon nyidul doodwkho ngo dvrwq namlo asaq hoqgv 
nyijongam naanum, bul galoqkv naareq banv nulam svka dvb ngo nyinum hvl 
bejaqkam alv. 

9Ngo nulug lvgab dood ditaqho ngoqg twngkv pwwmab nyisbakam ngo nulam 
bidwq-bek maanum. Hvbmabde Mesidoniya alo vbw-bor tulungv ngam hog 
mwlwngam ngoqg pwwmanam mam baqa jinum. Otuqg hvbkalam kokwngam 
kuiyum mam ngo nulgab mwwdwq namgob nyiram. 

10Jvqtwjaq Kristog jvqtwngv ngoqg lvgab doob nyiloqkam, ngo bedwn, ngoqg 
soq paqsnam si hoglo doojaqkam nywywngam Akaiya gvdaho nyiram. 

11Nulam ngo soq sam aby boma ko-gab i bedwn? Pwnbov ngoqg nulam abynam 
mam cengdwn! 

12Sija ngo hognvkam nyidu dvn ham hvraqb asaq xuqnam tulungam bulug atam 
paqsnam hoqgv apaq mvdwb hoo bulv kam ngulug bonam nyinam akinam 
nyidnvk hvl benam mam apaq mvdwb ngo nyitayin. 

13Hoq nyi tulu si jvqtw jaqb xuqnam nyi ma, bulv xaalyo bo xuqnam nyi tulungv, 
bulv vm mvvl bonam nyidwn hoo kaaga-tagab bulv atam Kristog xuqnam 
bonam nyinbo nyiv hvl bedwn, ho gwwlyw bov. 

14Swrgob mwwdwb nyima dvn, hoggab Uiyv kam kwlwq-kvlaqbo ao gumtw 
hvb nyil gwlynan atorv doodwn. 

15Hoqgab mwwg nyerangv nyiidarbo nyi hvb gwilynam hv hog nyimanam go 
nyinam ma, hvbmab, bulv kokwngam bulug hoq nyijongam kaapa tayin. 

16Ngo lokta bedwn, nulv hiyvkam ngam damabo gob mwwmab. Hvbmabde 
nulv ngam hvb mwwb nyiloqkam, hvb jaqkam ngam damabo nyi akgob 
svgagvrwq to, hoqgab ngo atam anyo kvtaq go paqs dvb nyitayin. 

17Hvbsujaqkam, ngoqg sija begdvn si At Sw betwk hvl begam gab ngo bema; 
atam paqsnam bvrwq so, ngo jvqtw jaqb gvda gvt soq gonam damabo nyi 
hvbjaq goodu do, atam paqs bov nyiv vigo doodo. Hvbkalam ngo kam nyitayin. 

18Hvbmabde nyiakog bicw gab atam paqsbo nyiv vigo doodwn. Hvbkalam ngo 
kam nyitayin. 

19Nulv atv mwwlaq cenglaq albo nyi gob nyigam gab nulv damaboam aljaqb 
himw do. 

20Hoggab nulam nyiv nyera boojaqkam, nyiv koonyub jaqkam, nyiv nyumwb 
bool wg jaqkam wr-oo gombub haam jaqkam, kanyi-taiya jaqkam ho nyuqm 
mam pitaq jaqkam nulv ham himw do. 

21Loklo ngo sam bed bvkam hvnyw yaadwn, ngulv ham nyidwb ator dooiya 
maanum. Hvbmabde hiyv akgon pagoq goqg golo atam paqs dvb mwwd loqkam 
ngo kam hoq pagoq goqho paqs dvb hampeql haakamb mwwdwn, soq pagoq 
so ngo damabo nyi hvb bedwn. 

22Bulv Hibru nyiv i? Ngo kam Israel nyiv, bulv Abraham gv ko hosiqkv i? Ngo 
kam mwwg ko hosiqkv. 

23Bulv Kristog nyerangv i? Ngo rugaqbo nyi hvb bedwn. Ngo bulam koi yaadwn, 
soq pagoq sam bebaloqkam, bon nyiklo ngo nyibin yaapan. Pvtwq haabin 
yaapan, nyi alaqlo laqm mam xila maadwb naleqgo baqbin yaapan, lwywngam 
sitanum. 

24Cammum leq kiya gogaqb ngam lvng go xipwql jwwnum, 

25Luum go Roman nyi tulungv ngam oso sobungv jwwnum, lok wlwngv ngam 
hurnum, luum go iss jaaj nuudubnam hentwram henum, iss aoho aal loog ai 
yubg dootkun. 

26Hoqgv vigo ngoqg nyiody booklo hentwr hent kun, diidwr issiv totumnum, 
dvcobo alaqho haanum. Ngoqg atwg Juhudi nyi tulug alaqlo ho Nyoodo nyi 
tulug alaqho ngo sitanum nyoro hookam, nampam hookam, iss swnyiq hookam 
hoo xaalyo bo ajin tulug alaq hookam lwwywngam sitanum. 

27Aiyam yuma karmab bon nyil dvma-twwmab kano hvngwr hengl vigo dwc-
twwpw maab nyil vj koopa maab swkwrb doonum. 

28Hog mwlw luuxiam apaq tvl ngoqg sija mwwdwq dwqg dvn si dvrwq namlo 
tulu gab mwwdwqnam poot gob nyido. 

29Hiyv akgon ator maai nyiloqkam, ngo kam ator maadwn. Hiyv akgon nyic 
nyipa nyiloqkam ngo muur aldvn. 

30Ngo paqdwb nyibaloqkam, ngo hogloq pagoqho ngo ator maadwn hoqgab 
paqtayin. 

31At Sw Jisug Ab Pwnbog eminv kol nwrba gob koi alwb doonka. Ngo xaalyob 
bema dvn ham mwv cengdwn. 

32Ngo Damaskas nampam uraho doodwkho Lvpw at Aretaswg bor Laat saabv 
ngam nootu dvb nampam haaga viyapho nyemaq rvky boam apnum. 

33Hvbmabde ngam paaxa uraho soolwq tvl nampamg cwqc uko galoqkv soocoq 
jinum hoo ngo mwwg alaq hoqgv keleq kunum. 

2 Korinti 12 

Poulwg Nyiqry Kaanam 

1Ngo hog kaapa majaqkam, ngo atam paqs tayin. Hvbmabde ngo At Swn ngam 
nyiqry kaapa dvb hoo nyiqry kaalin dvb jinam hoqg bvrwqngam ngo gootayin. 

2Vnyw nywyw leq nywpig otuqho Kristan nyi akgon oum deen ao gvdab boocal 
caagnum (Soq si jvqtw jaqb nyin mvbdwq hvbmab mwv nyiqry kaasnum 
bwdwq ham ngo cengma, Pwnbov cingtwq dvn.) 

3-4Ngo bedardvn, soq nyi ak sam lokta hvraqb oram gvdab bool wgnum (soq si 
jvqtwb nyin mvbdwq hvbmab yuma maanamv ham ngo cengma Pwnbov 
cengdwn,) ho mwv agamv benyi maanam ak tapanum ho agamv goonyi 
maanam agamgo tapanum. 

5Hoqgab ngo soq nyi ak soqg pagoqkam paqtayin. Hvbmabde ngo ngoqg atwg 
bvrwqngam paqsram, hvbmab ngo hognvk pagoqho laanyi maab ator maadwn 
hoq pagoqho ngo atam paqs tayin. 

6Ngo atam paqs dvb mwwb nyiloqkam paqs tayin. Hoqgab ngo damabo gob 
nyiram, hoggab ngo jvqtw agam mam betayin. Hvbmabde ngo atam paqsram, 
hoggab ngo hiyv nvkam ngoqg pagoqkam mwwl ngam nyi asaqkam koi yaanbo 
gob mwwt sago mwwma dvn, hvbmab mwv ngoqg galoqkv hognvkv kaapa pan 
hoo mwwg nyurungv ngoqg agam goonam hoqgv hognvkv tapa pan ham 
hoggub mwwdwn hoq aoho mwwbin dvb nyiram. 

7Ngam atam xitor yaagub mwwnam kama-tamanam mam ngoqg kaanam 
hoqgv aado ho apdvb ngoqg gv ayaq urasi taa soog doom pan, soq si uiyig 
gumtwngv, mwv ngam jwwdwn ho mwv ngam duqtwram duqm dvn hoo xitor 
gob mwwnam hoqgv aado mvdwn. 

8Luum go ngo xuml At Swn soq pagoq gab bel sam naaxa tvbwk hvl mwam 
konum. 

9Hvbmabde mwv birwqnum, “Ngoqg anyangv noqg gab jotv, hoggab ngoqg 
atorv noqg any maaikam mwlwngam ator yaadwn.” Ngoqg any maklo ngo 
Kristog atoram kaapa dvb ngo hemp pomanam mam podwn. 

10Ngoqg any maklo ngoqg hangv xumdwn, hoggab Kristog emin gab hvnyw 
bepanam, hentwrnam, mvnyi-mviyanam hoo vs-axaqngam kaapa yukam ngo 
swrso mwwpa dvn. Hoggab ngo hoglo any matayin ho ngo ator aldvn. 

Poulwg Korinti Nyi Tulu gab Mwwdwqnam 

11Ngoqg damabo hvb nyigdvn si nulv ngam nyim pan. Hoggab nulv jaq sulak 
ngam hvb nyimdvb birwl apbov. Ngoqg hog majaqkam hoggub nyilakam nulug 
xitwr kamab xinam “Hvvky tulungam” anyo yaama dvn. 

12Vigo swrdorxeqb hoo kama-tamanam nyis tulungam nulug pengko ho xitor-
xilo bo bonam nyil hangv nyinyiaq jaqb nyinam hv ngo kam xuqnam tulug 
akgon hvl kaakin dvn. 

13Hognvk pagoqlo nulam asaqkam xinam hwdgo ximab nyiknam i? Ngam 
bepamab, dvrwq namlo tulungam xinamv ngo twqlak nulam twngk tayin gab 
bidwq bek maab nyipan. Ngoqg soq nyixiaqnam sam apaq tvb. 

14Si nulam kaatab luum dvb ngo wdwb ngoqg mwx-mvaqnamv sijakam nulam 
ngoqgab mwwdwq dwqmram. Ngo nulam sulak kaatab wtayin; nulug twngkam 
naaram, hoggab ko tulungv bulug ann-abam gumn pengma dvn, hvbmab ann-
ab tulungv bulug ko tulungam gumnam pengdwb nyidwn. 

15Ngoqg hognvkv doodwn hoq mwlw ham ngo mengdvb mwwdo, hoo ngo atam 
kam nulam svka naadwb hempaqdo. Nulam ngo vigo aby bok gab nulv ngam 
anyo go aby botayin i? 

16Ngo nulgab mwwdwqnam ak gob nyimanum ham nulv vv hvl loodwb 
nyitayin; hvbmabde nyi tuugin betayin, ngo surjaqb nyinv nulam xaalyo banv 
nootu pan. 

17Hoggub ngo nulam pagoq kaacoql pui baqnbo gumtw akgon kanam tvl bulam 
hog ak nulam xaalyo lyom pan i? 

18Ngo Taitasnvn wwm dvb mvnyi-moiyul bebnv hoqgv mwwg lvgab wba 
mvdwb Kristan bor tulungam kanamnum. Hvnyiloqkam nulv sam bela dvn i, 
Taitas pagoq kaacoql nulam hog nyipa nvbo hvl. Mwv la ngo mwwnam akinam 
mwwl, nyinam akinam nyil yal akin gob, kork akinho korl wma dvn i? 

19Nulv lokam mwwd nvpv, ngulv atam hog yolu doomabo jaqhvb nulug agaho 
bisw sunbo gob mwws dvco, hvbma! Ngulug goog dvn si Kristo ngulam betwk 
hvl Pwnbog benam mam ngulv bedwn, hoo ngulug hog luuxy nyigdvn si, 
tumanam ajin tulu nulam svka dvb sulak nyidwn. 

20Ngo ham hinc yooma, ngo nulug dookho wc yukam nulv ngoqg hang mwwk 
jaqb nyimab nulv oksub lokam nyinv suiyv, hoo ngo kam nulug hang mwwkwb 
nyimab oksub nyinbov kams yv. Ngo sam hinc ma, ngo nulug dookho wc yukam 
nulam yolu dudu dvb, koor vnyiq kamin sudub, hang lengmin sudub, 
roogumnam mam, hvnyw-har bepamins dvb, gon xwmin doodwb, xitor yaagub 
nyil doonam mam hoo kvtaq-rvpaqb dooma dvb kaapa dvb nyikam sui yv. 

21Ngo kokwngam nulug dookub lokta wkur yukam Pwnboam nulug kaagaho 
anyo dvb mvkam suico; hoqgv otuqho nyic nyinbo nyi tulungv mwwkur mak 
nyi mwlwg nyic nyik gab almab nyik gab, yocu-yabio, dvco nyik gab, ngo xabd-
riidwb nyikam sui kuco. 

2 Korinti 13 

Poulwg Korinti Dvrwq Namlongam Kaatab Haanam 

1Soq si ngoqg luum dvb nulam kaatab nulug dookub ngoqg haadynamv. “Yolu 
bedybov hvvky lo vnyi maalo oum go nyi loq tagab mvdwb boolayil bekin dvb 
nyidwn,” hvl dvrwqbo potangv bedwn. 

2Ngo nulam otuqho nulug pengko ho nyic nyinbo nyi tulungam hoo asaqkam 
ngo sam binw dvn, ngo soq pagoq sam nulug dookub lwnyi dvb nulam kaatab 
haadwk ho benum. Hvbmabde sam ngo lokta betin betinl ngo aado so 
doojaqkam bedwn. Ngo kokwngam lokta haaikam ngo hiyv nvkam aya mwwpal 
apaqram. 

3Hoggab nulv Kristog ngoqg urasi dootwl agam goodwn ham cengdwb mwwdo, 
mwv nulug lvgab bon nyiyikam mwv ator maab nyima dvn, hvbmabde mwv 
mwwg atoram nulug pengko lo kaakin dvn. 

4Mwv any madwkho mwam daapo aoho mengknum. Hvbmabde Pwnbog ator 
hoqgv mwv sija turl doodwn. Hoqgab ngulv kam mwwg lvgab any maab 
doodwn; hvbmabde Pwnbog ator hoqgv ngulv mwwg lvgab lokub Pwnbog 
atoram kaapal nulug lvgab swwbam tayin. 

5Nulv mwwjwl dood nvba dw ham nulv atv atam hindy kaasto hoo atv mwwdy 
kaato. Jvqtw jaqb Jisu Kristo nulug hang uraho do doomangam cengto. Hvb 
maloqkam nulv niqtuq dook maab dooxa looda dukun. 

6Ngo mwwjwdvn, ngulv niqtuq doomab dooxa bo nyi hvb nyiram ham nulv 
cengdo. 

7Nulam almanbo bonam nyim mvma dvb ngulv Pwnboam xumdwn, hvbmab 
ngulv niqtuqkam nyilin pakun hvl kaakin dvb maslak, ngulug nyinamv niqtuq 
nyilin maadwn, hvb nyisjaqkam, nulv hognvkam aldvn ham nyim dvb ngo 
Pwnboam xumdwn. 

8Hoggab jvqtwngam ceebiob swwl ngulv bon nyidwb ngulug ator dooma, 
hvbmabde hoqg nyemaqb swwdwb nyipa. 

9Ngulv any maab dooikam ngulv hemp podwn, hvbmabde nulv ator aldo, hoo 
ngulv kam nulam kvtaqb swwm dvb xumdwn. 

10Hoqgab nulam ngo aado so nulug hoqgv doode so, nulug dookub At Swg gaml 
jinam atoram naalayil nulam ator alwb agam gooma dvb ho nulam sim mvma 
dvb, hvbmab swwm dvb, saxia dvb ma, roqcup dvb ngo sam xeql jigol jilwq 
gviyin. 

11Ngoqg vbw-bor tulu, sija alwb doot kuka! Niqtuq swwlin dvb ator alwb 
nyitka, ngoqg tomswrnam sam tagabto, hang pwkin gob mwwl akwn akwn 
benam mam taminsul swwto, swrsob swwto, hoo aby bonbo Pwnbov nulug 
lvgab dooba tayin. 

12Akwn akwn vbw-bor hvb nyedar jaqb moopup pumin suto. Pwnbog dvrwqbo 
nyi tulungv mwlwngv nulam bulug salam mam jilwqdo. 

13Xuqlinam mwlwngv nam salam jilwqdo. 

14At Sw Jisu Kristog anyangv, Pwnbog abynamv hoo Dvrwqbo Yalv swrwq rwqg 
dvl nul mwlw vxig lvgab doonka. 

Galati 

Galati 1 

1Nyia kov ma, ho nyi galoqkv ma, hvbmabde Jisu Kristo hoo mwam sik boam 
lokta turdkub purabo Pwnbo Abwg xuqnam Poul galoqkv la 

2ngoqg lvgab dooba bo vbw-bor tulu mwlwngv Galatiho doonbo dvrwq namlo 
mwlwngam salam jilwqdo. 

3Ngulug Ab Pwnbo la At Sw Jisu Kristo nulam anyangam la swrsomalongam 
jignvka. 

4Swnyw-soolog almanbo mood soqgv ngulam ywwtab mwv ngul gab Pwnbo 
Abwg benam gamlam tal Pwnbog mwwlwqkob ngulug nyic mwlw gab atam 
jipaq suknum. 

5Pwnboam yuunamv nwrba cwtam hoqgv nwrba gob doonka. 

Tugu Puiyv Akin Gotwq 

6Kriston hentaql anya mwwpal nulam dvgoq goqnbo ak hoq pagoqkam apaqpel 
sija pui asaq ak naapa hvl benam puiyam tapa tvl ngo nulam lomdo. 

7Bitw bebaloqkam, “Tugu Pui,” asaq ak dooma dukun, hvbmabde sam ngo 
bedwn, nyi tuugin Kristog Tugu Puiyam oksub likub-lexeql nulam begbov 
doodwn. 

8Hvbsujaqkam, ngulv jaqkam ho ao gumtwngv sujaqkam, ngulv nulam bekinam 
tugu pui aoho pui asaqgo oksunbo ak bekin baloqkam, hoq nyi ak ham swwxw-
ywlw nyookub imto. 

9Ngulv otuqho soq sam nulam bekin tukun, hoq aob sija ngo lokta bedwn, hiyv 
lajaqkam nulug nvvrwq kunam Tugu Puiyig aoho pui asaqgo tomswr 
baloqkam, mwv sux-ywlw nyookub im dvb loopaqto. 

10Ngoq soq benam si nyiam tak dvb mwwl bema hvbmabde ngo Pwnbog kvtaq 
pa hvl loonam mam mwwdwql bedwn. Ngo nyi tulungam xik dvb nyima. Ngo 
nyiam xikdvb sija godab mwwnv nyiloqkam, ngo Kristog nyerab nyinyi ram. 

Poul Hvvky Nyiib Swwknum 

11Vbw-bor tulu ngo nulam sam bekin tvnwp, tugu pui bekinam hv nyiig 
bisiqnam pui ma. 

12Ngo soq sam nyi galoqkv tapa ma, ho hiyvkam ngam sam tomswr maanum. 
Hvbmabde soq sam Jisu Kristo mwv atv vpjaq ngam kaakinum. 

13Ngo Juhudi dormongam xima vrram xil swwdwk ho ngo hoggub nyil Pwnbog 
dvrwq namlongam aya maab mvnyi-mviyal twrm dvb ngo nyinum hoq 
bvrwqngam nulam bekin tukun. 

14Ngoqg swwbam Juhudi nyi mwlwngam ngo Juhudi dormo vrram tengbin 
yaab rwbin yal swwnum. Ngo kolwg ngulug ann ab tulug nyicw-mwcwngam xil 
nyi asaqkam laabo yaab nyil swwnum. 

15Hvbmabde Pwnbov mwwg anyangv ngam ko bwwma da hoqgv ngam 
xuqlinum, hoo mwwg bonam ngam nyim dvb xuql ap kunum. 

16Kokw so mwv mwwg Ko Tuupam ngam kaakin dvb mwwr kunum, hoo ngam 
mwwg Tugu Puiyam Nyoodo nyi tulug agaho bekin mvdwb xuqp kunum. Ngo 
hiyv nyi dook ogumho tomswr kotab wmanum, 

17ho Jerusalemho ngoqg wma daab swwco bo xuqlinam xuqnam nyi tulungam 
kam kaatab wt ma. Hvbmabde ngo hoq kokw daqho Arabiya gvdab wnum, hoq 
kokwb ngo Damaskaswb wkur kunum. 

18Ho vnyw nyium kokw so Pitor galoqkv pui tadwb mwwnv Jerusalemb wnum, 
hoo mwwg lvgab ngo aal camleq loongo doomin gvnum. 

19Ho ngo hiyv nvkam At Swg bor Jems aoho nyi xuqnam asaq gonkam kaapa 
maanum. 

20Ngo hognvkv xeqg dvn jvqtwngam xeqdwn. Ngo xaalyob xeqma; hoggab 
Pwnbo ngam svka dvn! 

21Kokw so ngo Siriya la Silisiya gvdaho doonbo nyook tulub wnum. 

22Hoq apo bumpwho Judiya gvdaho doonbo Kristan dvrwq namlo torab pv 
ngam vp jaqkam bulv hindy alwb cingbwq maatanum. 

23Bulv nyi asaqkv, “Ngulam mvnyi-mviyal mvnbo, ngulam twrdwb lok nyinbo 
nyi akv sija hoq mwwg mvnyi-mviyanam nyi tulungam bulug mwwjwnam 
pagoqkam bekin yvd kuiyuk!” hvl bekinam mam tapa twqnum. 

24Hoqgab bulv Pwnboam ngoqgab paqnum. 

Galati 2 

Poul la Asaq Hvvky Tulu 

1Vnyw nywyw leq nywpig kokw so ngo Barnabaswg lvgab Jerusalem ngoqg 
lvgab Taitasnvn boolayil wkur kunum. 

2Ngoqg wnamv hvbaloqkam ngam Pwnbov wnwk hvl kaakin ko-gab ngo 
wnum. Nyigbo nyi tulug lvgab vpwb dootwl dookum dook golo ngo bulam 
hoggub nyil Tugu Puiyam Nyoodo nyi tulungam bekinum ham hindib 
xwwkinum. Ngoqg otuqho bon nyiknam mam la sijag bon nyinam tulungam 
ngo niqtuq lengma bvsv hvl akukam mwwma dvn. 

3Ngoqg ajin Taitas mwv Gwrik nyiib nyisjaqkam mwam mux mvtwk hvl 
hiyvkam gaml bemanum. 

4Hvbmabde nyi tulu gon vbw-borvk hvl dvparho dooba banv mwam mux mvm 
dvb hvnum. Soq nyi tulu si ngulug urab piqlwql ngulug Jisu Kristog lvgab lokub 
alwb dool nyet swwnam mam mvqky-maqlam swwl pui mvlin taab haanum. 
Bulv ngulam nyera bvvdwb mwwnum. 

5Ngulv tugu puiyig jvqtwngam nulgab niqtuq doom dvb mwwnv bulug benam 
mam vcwr gokam tamanum. 

6Nyiilo nyib swwnbo tulungv ngoqg hog xinam ma, hoggab Pwnbov nyi tulug 
agam mam kama dvn; hoq nyi tulungv ngam hog gokam biswr maanum. 

7Hvbmabde Pwnbov hoggub Pitornvn Juhudi tulungam Tugu Puiyam bekin 
mvdwb emin mimbwql xuqlinum, hoq hvbkalam Nyoodo nyi tulu gab Tugu 
Puiyam bulam bekin mvdwb mwv ngam jiknum. 

8Pitornvn Juhudi tulungam Tugu Puiyam bekin mvdwb xuqlinam hvbkalam 
Pwnbov mwwg atorv ngam Nyoodo nyi tulungam Tugu Puiyam bekin mvdwb 
xuqlinum. 

9Jems, Pitor hoo Jon bulv nyig wgbo nyiib nyinbo nyi tulungv ngam Pwnbov soq 
xinam bon sam nyim dvb jipa kunyi hvl cengtwl hoqgab bulv Barnabasnvn la 
ngam alaq irwqnum, hoq dvpar hoqg bon nyibambo gob mwwknum. Hoqgab 
ngulv kokw so loormins kunv, ngulv mux mvmanam Nyoodo nyi tulug pengko 
lo bon nyidub hoo bulv pepaql-muxnam Juhudi tulug pengko lo bon nyidwb 
bemin suknum. 

10Bul mwlwg benamv ngulv jwwgw homabo nyi tulungam mwwgab dvb ngulv 
nyidnvk hvl benum, ngo soq pagoq sam kwrw aljaqb nyidub nyitanum. 

Poulwg Pitornvn Antiokho Yolu Ruqnam 

11Kokw so Pitor Antiokwb haadwk ho ngo mwam nyi mwlwg rolu agaho yolu 
ruqnum, hoggab mwv kaad lala dvb nyixiaqnum. 

12Jems nyi tulu go kanamnum, hoq nyi tulungv hvvc maadab Pitor Nyoodo nyi 
tulug lvgab dvba twwbal doonum. Hvbmabde hoq nyi tulungv hvvc yukho, Pitor 
mwv hoq nyi tulug dook hoqgv wleqnum hoo bulug lvgab dvba twwba dvb 
mwwmanum, hoggab hoq nyi tulug pengko ho tuugin Nyoodo nyi tulungam 
pepaql-mux mvdwb nyido hvl benbov doogam gab mwv bulam bosnum. 

13Hoo Juhudi vbw-bor tulungv ruqb bos sodiqbo nyi hvb Pitorg lvgab nyiba 
tanum, hoqg lvgab Barnabasnvn kam bulug bos sonam dooiyv nuug nukun. 

14Kokw so ngo tugu puiyig jvqtw lamta jaqb bulv nyima wmanam mam kaapa 
tvl ngo Pitornvn bul mwlwg tagaho tadwb benum, “No Juhudi nyiv, 
hvbsujaqkam no Nyoodo nyi gon nyidwn hvb nyil swwdo, Juhudi nyi hvb nyiyo 
ma. Hvb nyibaloqkam, no hoggub nyil Nyoodo nyi tulungam Juhudi hvb nyil 
swwtwk hvl benyi tayin?” 

Mwwjw ko-gab Juhudi Tulungam la Nyoodo Nyiingam Ywwt Ywwnam 

15Ngulv, jvqtw jaqb Juhudi nyob ho dwrbuqnam nyiv, nyic nyinbo Nyoodo nyi 
ma. 

16Hvbsujaqkam Jisu Kriston mwwjw ko-gab nyiv Pwnbog lvgab al dukub mvpa 
kun, hvbmab pvvbwg nyis tulungam bugil hoq gamlam tal swwk hoqgv ma. 
Ngulv kam Jisu Kriston mwwjw pakun ho ngulv Kristog tol mwwjw ko-gab 
ngulam Pwnbog lvgab al dukub mvdkub nyipan, hvbmabde pvvbwg nyis tulu 
gamlam tagam gab ma. Hoggab hiyv nyiv kam pvvbwg nyis tulu gamlam tal 
bugil swwgam gab Pwnbog lvgab al dukub mvdkub nyima dvn. 

17Hvb nyiloqkam ngulv Kristog uraho doobal Pwnbog lvgab al dukub nyita 
koolo ngulv atam Nyoodo nyi hvb nyinbo gob nyidkun. hvnyiloqkam hoqgab 
Kristo nyig bov i? Hoggub nyilakam hvbma! 

18Ngo atv sapia kunam mam ham ngo lokta mvdar baloqkam, ngo pvvbam 
juqbo dvn. 

19Pvvb bvrwqngam bebaloqkam, ngo sidkun, pvvbv ngam mengknum, ho 
Pwnbog gab swwm dvb jipa kun. Ngam Kristog lvgab mwwg daapo aotv 
mengpa kun, 

20ho sija ngo at gab swwl dook ma, hvbmabde Kristo ngoqg ura si doodwn. 
Ngoqg sijag doog gvdwn swwg si ngam abil ngoqgab mwwg atwg swwgam 
jipaqbo Pwnbog Ko Tuupam mwwjwko hoqgv kaapa pan. 

21Ngo Pwnbog anyangam haqxia maadwn. Hiyv nyi ak gon pvvbwg svkangam 
naal hoq galoqkv Pwnbog lvgab al dukub mvpa kunyiloqkam, hvnyiloqkam 
Kristo sidin kamab sisam nukun. 

Galati 3 

Pvvb la Mwwjwnam 

1Damabo Galati nyi tulu nulv! Nulam hiyv bikul sulum pan! Nulug vnyiq 
kaagaho Jisu Kristog daapo tolo sinam bvrwq puiyam kaad lalab doogtvl nulam 
hiyvjaq bikul sulum pan! 

2Ngo nulam tox dvn; nulv ngam bekin tvb; pvvbwg nyis tulungam nyitwk hvl 
gaml jigam gab ham nyik gab nulv Pwnbog Yalam kaapa pan i hvbmab Tugu 
Puiyam tatwl mwwjw ko-gab kaapanum? 

3Nulv hoggub nyil hwdgo paca dvn i? Nulv Pwnbog Dvrwqbo Yal galoqkv 
swwrab layil sija nulv nulug atwg gv ator hoqg lvgab niqtuq nyilin dvb nyinya 
dvn. 

4Nulug hwdgo hentwr henknam mam niqtuq doom maadkub i hoq mwlwngam 
nyitkun? Ma, hog ak xinam go dooky banpv! 

5Pwnbov nulam mwwg Yalam jitwl nulug pengko ho swrdorxeq nyis tulungam 
nyinam hv nulv pvvbwg nyis tulu gaml jinam mam tal nyigam gab ma, 
hvbmabde Tugu Puiyam tatwl mwwjw ko-gab sulak. 

6Soq si Dvrwqbo Potangv Abraham gv pagoqkam benam hv sulak, “Mwv 
Pwnboam mwwjwnum hoo mwwg mwwjw ko-gab Pwnbov mwam nyiidar nyiv 
hvl looknv xuqlinum.” 

7Hoqgab nulv cengdwb nyidwn, mwwjwngam doogbo nyi tulungv jvqtw jaqb 
bulv Abraham gv ko hosiq loodangv. 

8Dvrwqbo Potangv kol otuq hoqgv Nyoodo nyi tulungam bulug mwwjw ko-gab 
bulam Pwnbov mwwg lvgab al dukub mvtayin hvl bekin conum, Hoqgab 
Dvrwqbo Potangv moodv haama daab Tugu Puiyam Abrahamnvn bekin conum, 
“Noqg galoqkv Pwnbov gvda gvt so doonbo nyi mwlwngam lvqc citayin.” 

9Abraham mwwjwnum, hoqgab mwam Pwnbov lvqc cinum; hoq hvbkalam 
Pwnboam mwwjwbo nyi mwlwngam Abrahamnvn lvqcnam hvb mwv lvqc 
cidwn. 

10Pvvbwg nyis tulungam bugil svqgwl swwnbo nyi mwlwngv Pwnbog 
beenamv, hoggab Dvrwqbo Potalo xeqnamv doodwn, “Hiyv nyiv pvvb potalo 
xeqpwl apnam pvvb mwlwngam tal swwma bov Pwnbog beenam nyi tulug 
uraho doodwn!” 

11Sija tvdy paku hiyv nyiam kam pvvbv Pwnbog lvgab al dukub mvnyiram; 
hoggab Dvrwqbo Potangv bedwn, “Hiyvn Pwnbog lvgab al dukub mvpa kun 
mwv mwwjwko hoqgv swwtayin.” 

12Hvbmabde, Dvrwqbo Potangv bedwn, “Hiyv pvvb gaml mwlwngam tal 
swwdwn mwv hoq niqtuq hoqgv swwtayin.” Hvbmabde pvvbv mwwjwnam 
aoho hog nyis dooma dvn. 

13Hvbmabde Kristo nulug beenam ak gob nyiknv mwv ngulam pvvbwg beenam 
bwdw hoqgam naalin pakun. Dvrwqbo Potangv bedwn, “Hiyv nyiam svvn aoho 
paqyinl ap pan hoq nyi ak hv Pwnbog beenam nyiv,” 

14Kristog soq sib nyinam si Pwnbog Abrahamnvn birnam mam Jisu Kristo 
galoqkv Nyoodo nyi tulungam jidub hoo ngulv Pwnbog birnam Yalam 
mwwjwnam hoqgv kaapa mvdwb jinamv. 

Pvvb la Birnam 

15Ngoqg vbw-bor tulu, ngo nyia kov looxiam nyikynam lo doocil betis; nyi vnyig 
pengko lo agam ak bunyiv loorminsul birwl xiqrwl ap kubnyiloqkam hiyvkam 
ham sapia nyoram hoo hoq aoho hog mwbw nyoram. 

16Kol Pwnbov Abrahamnvn la mwwg ko hosiq tulungam birwl apnum. Soq so 
“Mwwg ko hosiq tulungam,” hvl bema, hvgdvn si nyi mwlwngam ma, vigo hvma. 

Hvbmabde si begamv, “Noqg ko hosiq” hvgdvn si nyi akin gonwg Kristog 
bvrwqngam bedwn. 

17Soq sam ngoqg cengnamv, Pwnbov pvvb ak Abraham gv lvgab dingr minsul 
birnum, hoo ham juqbo maanum. Vnyw lwpy gola cammum kokw so haanbo 
pvvbv Pwnbog pvvb mvnam mam sapial mvxia nyoram. 

18Pwnbog akin jinam mam pvvb aoho hingw dvb nyima dvn, hvbmab ham 
hingw baloqkam mwwg birnam mam hingw dvb nyima dukun. Hvbsujaqkam 
Pwnbov Abrahamnvn mwv birwl apko gab jinum. 

19Pvvbam hog jikur pagoqgo dootwl jinum? Pvvb sam jinam pagoq si nyimur-
wmurnam mam kaakin naadwb, hoo Abrahamnvn birnam mam jidwb hoqgv 
Abraham gv ko hosiq akv haanam gob doom twqdwb jinum. Pvvb sam ao 
gumtw galoqkv jisiql nyiig la Pwnbog pengko lo hvvky swwnum. 

20Hvvky pootum sam doog kuma jaqkam al supa, hoggab nyiv akin gotwq hvvky 
swwdy bov hoo Pwnbov kam akin gotwq. 

Pvvb Lengk Pagoq 

21Hvnyiloqkam pvvbv Pwnbog birnam torab pam ceebiob swwdwn i? Ma, 
nywywngam hvb ma! Hoggab pvvbv nyi tulungam swwgam jinyiloqkam, nyia 
kov pvvbwg gamlam tal bugil swwl hoqgv Pwnbog lvgab al dukub mvs pakco. 

22Hvbmabde Dvrwqbo Potangv bedwn, gvda gvt mwlwngv nyiig alaqho 
doonum hoo Jisu Kriston mwwjwl bulam Pwnbog birwl jidkub apnam mam 
kaapa mvdwb jipa kun. 

23Mwwjwnam moodv haama daab ngul mwlwngam pvvbv pvtwq uraho 
nyumwb tuml mwwjwnam moodv haanam gob apnum. 

24Hoqgab pvvbwg alaqho ngulv doonum hoo Kristo haanam gob pvvbv ngulam 
kvvyw-tada bogub nyil doonum. Soq bvrwq si hvbaloqkam ngulug mwwjwnam 
lvgab ngulam Pwnbog lvgab al dukub mvdkub nyinum. 

25Sija mwwjwnamv haapa ku ho ngulv sija hoq kvvyw-tada bo pvvbwg alaqho 
dooma dukun. 

26Hoggab mwwjwnam gab nul mwlwngv Pwnbog Ko Tuup Jisu Kristog lvgab 
lvkin gob doobam dukun. 

27Hoggab nulam Kristog lvgab baptijum lvkin gob jitaq pakun. Hoqgab nulv sija 
Kristog simp hvbkalam xinam gob nyidkun. 

28Hoqgab sija Juhudi gola Nyob luusaq, nyet gola nyera go, nyega go la nyem 
dooma dukun, nul mwlwngv Jisu Kristo tolo akin gob nyidkun. 

29Nulv Kristog nyiv nyiloqkam, nulv Abraham gv ko hosiq tulungv, hoqgab hoq 
niqtuq lo nulv Pwnbog jitayin hvl birnam ham kaapa tayin. 

Galati 4 

1Hvbmabde ngo bedwn, ko tuupv mwwg abwg gumnam nvvsiq tayin ho hog 
mwlwngv mwwg gab doos dvn, hvbsujaqkam, mwv koi maadab himy anyo 
xiqyikam mwv nyera hvb nyidwn. 

2Mwv anyo xiqyikam, mwam mwwg abv alaq gvqlwq maady deedib mwam 
kvvyw-tada bo nyiv doodwn. 

3Soq sib kalam ngulv kam gvda gvt sam bvvnbo yalwg alaqho doonum; nyera 
swwl Yalv akam maadab doodwk apoho doonum. 

4Hvbmabde mood jaqkv haad kukho Pwnbov mwwg Ko Tuupam kokw so 
kanam kunum. Mwv nyia kog nyem ak galoqkv mwam dwrbuqknum, ho mwv 
Juhudi tulug pvvb alaq uraho swwl doonum, 

5pvvb alaqho doonbo nyi tulungam naalin tukul ngulam Pwnbog ko gob swwm 
dukub nyimnum. 

6Nulv mwwg ko tulub nyidkun hvbnv Pwnbov mwwg Ko Tuupwg Yalam ngulug 
hang uraho jilwqpan. Hoq Yalv bedwn, “Ab, ngoqg Ab.” 

7Hoqgab no sija nyerab nyil dook ma, hvbmabde mwwg ko tuupv ku. No mwwg 
ko tuupwb nyigam gab nam Pwnbov mwwg doognam mwlwngam ko tuup 
tulungam jitayin. 

Galati Nyi Tulu gab Poulwg Mwwdwqnam 

8Kol otuqho nulv Pwnboam cengma daqdwkho nulv jvqtw pwnbo maab asaq 
pwnbo tulug nyerab swwl doonum. 

9Hvbmabde nulv sija Pwnboam cengm paku ho hvlkam ngo bedwn, sija nulam 
Pwnbov cengm pakun, hoqgab nulv hog nyitwl ator maanbo, aya kaapa dvb 
nyinbo dookub wkurl hoqg nyerab lokta swwnw dvn. 

10Nulv xixo xirwl mwwgab lalal aal ata go, Pool ata go, mood ata go hoo vnyw 
go xidwn! 

11Ngoqg hangv nulam hodo! Ngoqg hwdgo nulgab bon nyiknamv hog niqtuq 
dooram namgo mwwdo! 

12Ngoqg vbw-bor tulu, nulam ngo xumdwn, ngoqg hvbkalam nulv nyito. 
Hoggub betlakam, ngo kam nulug hvb nyidwn. Nulv ngam hog gokam nyimur 
nyiyeq maasu. 

13Ngo nulug agaho otuqjaqb Tugu Puiyam bekinam mam nulv mwwgab sudco; 
soq si ngo vc ko-gab nyinum. 

14Hvbsujaqkam nulv ngoqg gv vcnamv pooka-yirkanam hvb nyisbakam ngam 
haaxaq xaql oyum la haqpaq maanum. Hvbmab nulv ngam Pwnbog ao gumtw 

akgon hwiywb svgagvrwqnum; ho Jisu Kriston svgagvrwqnam hvbjaq nulv 
ngam svgagvrwqnum. 

15Nulv hemp poma vrram ponum! Nulug hoq nyinamv sija hoggub nyinkun? 
Ngo atv nulug pagoqkam sam bedwn, nulv ngam nulug atwg hangam kam 
pudwb nyinyiloqkam pulin ngam nulv jitanum! 

16Ngo nulam jvqtwngam begam gab sija ngo nulug ceebiob swwdku i? 

17Hiyv nyi tulungv nulam aldvn hvb nyidwn hoq nyi tuluhv nulam jvqtw jaqb 
almadwn, hoggab bulug hang uraho mwwnamv alwb mwwma dvn. Bul 
mwlwngv nulam ngoqg galoqkv boopin dvb mwwdwn, ho bulv hoggub nulam 
mwwdwn hoq hvbkalam nulam kam bul gab mwwm dvb mwwdwn. 

18Soq sib aal looxiam albo bon pagoq gab mwwbil mwwnam si aldo, hvbmabde 
ngo nulug ogumho dooiyam soq sam nyitwq maadwn. 

19Ngoqg tumanam ko tulu, nulug uraho Kristog vnyiq hang baqnam mam nulam 
kaapa maady deedib ko bwwta yukam annv cinc cinam hvbkalam ngo vc cidul 
doodwn. 

20Ngo sija nulug lvgab ogumho doolakam nulam agam oksub binw-wnw do; 
hoggab ngo nulam hinc yooma. 

Hagar la Saranvn Doocnam 

21Pvvbwg gamlam tal bugil swwnbo nyi tulungam ngo tox dvn; nulug pvvbv hog 
hvl bedwn ham tapa maad i? 

22Pvvbv bedwn, Abraham nyega ko vnyi go doonum, akwn hv paqn kov, ho 
akwn hv nyet nyem hoqg kov. 

23Mwwg paqn ko ak ham nyia ko ko bwwcwb bwwnum, hvbmabde nyet 
nyemwg ko ak ham Pwnbog birko jaqb mwam dwrbuqnum. 

24Soq sam ngulv kvvyw-kaacnam hvb kaaka tuj: soq nyem vnyi si pvvb vnyingv. 
Akwn si Sinai Puutu hoqgv haanbo, paqnwg imiqho dwrbuqlinam; mwnwg 
eminv Hagar. 

25Hoggab Arab agam lo Hagar hvgdvn hv Sinai Puutu, ho Hagar sijag nyerab 
doonbo Jerusalem nampam la hoqg uraso nyi doonyia bo nyerangv. 

26Hvbmabde ao gvdag Jerusalem si nyetbov hoo mwn ngulug annv. 

27Hoggab Dvrwqbo Potangv bedwn, “Twrngum bo nyem akv hemp poto! Hemp 
alwb sogoql beto, no nywywngam ko cinc vcam cikama! Nyol boomabo nyem 
akv, nyol boonbo nyem akam, ko vigo doobin yaatayin.” 

28Ngoqg vbw-bor tulu, sija nulv Aisak hvb Pwnbog bir kunum ko tulu ngvku. 

29Kol hoq moodho nyia kog soodin lo ko bwwcwb bwwnam akv Pwnbog Yalv 
dwr buqnam ko akam mvnyi-mviyanum. Sijakam ham hoq nyinam akinam 
nyidwn. 

30Hvbmabde Dvrwqbo Potangv hog hvl bedo? “Paqnam la mwnwg ko tuupam 
ruqxa to, hoggab paqnwg ko tuupv abwg gumnam nyet nyemwg ko tuupwg 
lvgab gumnam naabaq dvb nyiram.” 

31Hoqgab ngoqg vbw-bor tulu, ngulv nyera paqnwg ko tuup kuma, hvbmabde 
nyet nyemwg ko tuupv ku. 

Galati 5 

Kristo Ngulam Naalin Pakun 

1Ngulam nyet swwm dvb Kristo naalin pakun. Hoqgab nyet nyi tulu hvb nyil 
swwto hoo akukam atam lokta nyerab swwt kunwp mwwl nyimab. 

2Poul ngoqg soq benam sam nulv tato! Nulv atv atam pepaql-mux mvk dvb 
mwwd nyiloqkam, hvb nyiloqkam Kristo nulgab xika kvla maanam ak gob 
nyipa ku. 

3Ngo sam bidil bekin dvn, hiyv nyiv atam pepaql-mux mvk dvb jidwn, mwv 
pvvbwg gaml mwlwngam tal bugil swwdwb nyiky dvn. 

4Hiyv xeq nulug pengko hoqgv pvvbam bugil swwl Pwnbog lvgab al dukub 
nyinbo nyi tuluhv Kristo galoqkv nulv atam aado dukub mvs pakun, ho Pwnbog 
anya hoqgv aado ho doodkun. 

5Ngulv nyiloqkam ngulug hingwnam Pwnbov ngulam mwwg lvgab al dukub 
mvtayin hvl mwwjwdvn, hoo ngulv Pwnbog Yal jinam mwwjwnam ator hoqgv 
bon nyinam mam kaayal doodwn. 

6Hoggab ngulv Jisu Kristog lvgab lvkin gob doodkun, hoqgab pepaql-mux 
mvmanam bvrwqngv hoggub nyilakam asaq dvb mvnyiram. Hvbmabde 
mwwjwl abynam hoqgv bonam nyinamv niqtuq doodwn. 

7Nulv hindy alwb nyil swwdul doonum! Hiyv nyiv nulam jvqtwngam bugil 
swwk maabwk hvl biturbov? Mwv hoggub nyil nulam bigumnum? 

8Soq si nulam dvgoq goqnbo Pwnbov nyiram. 

9“Wtwngam goorab dvb mvdwb opap anyo ko go ciqlwq jaqkam huc cipwg 
wtwngv goobur dvn,” hvl nyiv bedwn. 

10Hvbsujaqkam, ngo sijakam nulug pagoqkam mwwjw swsw dvn, nulv ngoqg 
benam sam oksub taxiaql taram mwwdo, hoggab At Swg lvgab lvkin gob 
doogam gab ngo nulam mwwjwdo. Hvbmabde hiyv nyiv nulam nyik-nyiya 
gvnbo nyi akv mwv Pwnbo galoqkv laqm baqdynam mam baqtayin. 



2153 

 

 
Nyishi 

© 2016 Bible society of India. 
 

 
 

 

11Ngoqg vbw-bor tulu, ngo pepaql-muxnam bvrwqngam hvraqb bel pepaql-
mux mvky dvb nyidnvk hvl bekarl sija godab dook baloqkam, ngo hoggub nyil 
soolo godab mvnyi-mviyanam mam hindul dootayin? Hvb nyiloqkam Kristog 
daapo pagoqkam pui benamv hog gokam nyitub-wtub go dooiyin maapa. 

12Ngo mwwnamv hiyv nyi tulungv nulam bik-beya gvdwn bulam bulug 
mwwkwb nyimto, ho bulam atwg laanyi maak ho wwm suto. 

13Ngoqg vbw-bor tulu, nulam nyiloqkam nyet swwm dukub dvgoq goqknamv. 
Hvbmabde nyet swwdynam mam nulug gv ayaqg mwwbinam hoqg nyerab 
swwm maab. Hvbmabde nulv akwn akwn aby bogdvl svkal bonam nyimin suto. 

14Hoggab “Noqg gutu-gorangam no atam aby sunam hvb aby boto,” hvl benam 
si gaml mwlw jaqg gaml niqtuqkv. 

15Hvbmabde nulv akwn akwn cemin gamin sul sudum svr hvb nyib nyiloqkam 
kaaya to, nulv akwn akwn mengminsul vly kamab twryum tayin. 

Yalwg Benam mam Tal Swwnam 

16Hoqgab ngo nulam sam bedwn, nulv Yalwg benam mam tal swwto, hvbmabde 
gv soodin ayaqg mwwbynam mam nyil ham hang xumtwq dvb nyil doomab. 

17Hoggab ayaqg mwwbil nyinamv Yalwg ceebiob nyidwn, hoo Yalwg hang 
mwwnamv gv ayaqg ceebiob nyidwn. Soq vnyi si ceebio kalamv. Hoqgab nulv 
atwg mwwkwb mwwtaqb nyidwb nyimabv. 

18Yalv nulam bool wg baloqkam nulv pvvbwg benam mam tadkub nyima 
dukun. 

19Hvbmabde gv ayaqg nyis mwlwngv cimpwnamv. Soq torab si, yocu-yabio 
nyinamv, kacbo, al apaqmab nyinam, 

20ui panam, hang baqnam, hang lengnam, sootu tunam, nwwdu nwwnam, 
ceebio hang baqnam, hang pwsaqnam, kaaneqnam, kiic meerab mwwnam, 
mwwc-mwwyab mwwnam, swwbin yaatws mwwnam, imiq pingsaqnam, 
dvpar parsaqnam; 

21nyi mengnam, twwxum-dviyaqnam, roogumnam hoo hoqhvb asaq asaqb 
nyinam. Ngo nulam otuqho benam hvbkalam sija yvtw padwn, hoqhvb nyinbo 
nyi tulungv Pwnbog lvpw hatiam kaapa nyoram. 

22Hvbmabde Yalwg niqtuqkv abynam, hempnam, swrsomalonam, cwqnam, 
ayanam, alnam, dengkynam, 

23yannam, hoo atam cwqsnam. Hoq tulu sam looma bo pvvb akukam dooma 
dvn. 

24Hoqgab Jisu Kristo gab dook bo nyi tulungv bulug gv ayaqg nyinw-wnwnam 
mam daapo aotv hog mwlwngam nyinwnam mam mengxa pakun. 

25Yalv ngulam swwgnanam jipa kun, hoqgab ngulv mwwg alaqho dootwl 
mwwg benam mam tal swwdwb nyidwn. 

26Ngulv xitor ab gob atv mwwdwb nyima dvn, ho akwn akwn nyineq-nyireql 
ho akwn akwn hang nyiluq mins dvb, ho kvvnw maab nyidwb nyima dvn. 

Galati 6 

Svka Kamin Suto 

1Ngoqg vbw-bor tulu, hiyv ak gonwg nyixiaqnam mam kaapal mwam nootu 
baloqkam, nulug pengko lo hiyv yalho alwb doodwn nulv mwam al dukub 
mvto; hvbmabde nulv mwam anya alwb bedwb nyidwn. Hoo nulv atvkam 
hengabl pwqk-xok maadwb hingkubl dooto. 

2Nulv akwn akwnwg igin viyam baqko-baqpeql svka kamin suto hoo soq sib 
nulv nyib nyiloqkam nulv Kristog pvvbam niqtuq nyilin tayin. 

3Hoggab hiyv nyiv atv hog gokam doog maatwl atam koiyv su mwwnbo akv 
atam vm mvvs dvn. 

4Nyiv atwg nyinam-wnam mam kaaka sudub nyidwn, ho alwb nyipa nyiloqkam 
nyi asaq gonwg nyinam mam xikal kaama kam at gam paqs dvb nyidwn. 

5Hoggab nyi vxiv atwg igin viyam baqs dvb nyidwn. 

6Hiyv nyiam Kristan puiyam tomswr pan, mwv tomswrbo akam hog mwlw albo 
luuxiam naabamto. 

7Nulv atam vm mvvs maabv, hiyvkam Pwnboam paca dvb mvnyi maadwn. Nyi 
vxiv mwv hognvkv liipan ham mwv noocum dvb nyitayin. 

8Hiyv nyiv mwwg rongo lo atwg mwwkwb vly liidwn mwv hoqgv sigam 
noocum tayin, ho hiyv nyiv Yalwg rongo lo vly liidwn mwv Yal hoqgv nwrba 
cwtam swwgam noocum tayin. 

9Hoqgab ngulv albo bonam nyidwb mwwram maabju; hoggab ngulv apaq 
maabjaqb nyib nyiloqkam noocum dvk moodv ngul gab haatayin. 

10Hoqgab ngulv hog hwdgo albo bonam nyidwb doonyiam kaapa deedib nyi 
mwlw gab nyituj. Hvbmabde ngulug imiq dvpar uraho doonbo mwwjwbo nyi 
tulu gab kwrw jaqb nyilv yaatuj. 

Salam Jitwr Jinyal Yvtw Panam 

11Kaato ngo axor cwrt alwb xeql sija ngoqg atwg alaqngv nulam xeqdwn. 

12Nyi tulungam kaakin twqdwb nyinbo ho nyi agaho kaak dvb nyinbo nyi 
tulungv nulam mux mvmdvb ningteq ningyeql bedwn. Bulug soq sam nyinam 
si bulv Kristog daapo hoqg pagoq gab hentwr hema dvb sulak nyidwn. 

13Ham betlakam mux mvnbo nyi tulungv hiyvkam bulv pvvbam bugil swwma 
dvn, hvbmabde bulv nulam mux mvmdvb mwwnam si gv ayaqg nyinam mam 
nulv bulug bekwb tvlwq paku hvl paqs dvb sulak nyidwn. 

14Hvbmabde ngo nyiloqkam ngulug At Sw Jisu Kristog daapo aosoqgv ngo 
asaqgo paqs dooma. Hoggab mwwg daapo pagoq gab gvda gvtv sidkun hoo 
gvda gvt gab ngo daapo aoho sipa kun. 

15Pepaql-muxnam ge mvma ge hiyv gab jaqkam hog nyiram. Hvbmabde nitib 
Jisu Kristo gab swwnamv bvrwq niqtuqkv. 

16Soq gaml sam tal swwnbo nyi tulu gab, swrsomalongv la anyangv bul mwlwg 
lvgab dooba nvka hoo Israelwg Pwnbo nyi tulu lvgab doomin gvnka! 

17Bitwr so bedwn, hiyv nyivkam ngam vs-axaq dvb nyimabv, hoggab ngoqg gv 
un pai baqgdvn si ngo Jisug nyerangv hvl kaakin dvn. 

18Ngoqg vbw-bor tulu, nulug At Sw Jisu Kristog anyangv nul mwlwg lvgab 
doonka, Amen. 

Ipisi 

Ipisi 1 

1Pwnbog mwwlwqkob Jisu Kristog xuqnam Poul galoqkv— Ipisiho doonbo 
bulug swwca ho Jisu Kriston mwwjwl swwnbo Pwnbog nyi tulu gab. 

2Ngulug Ab Pwnbog hoo At Sw Jisu Kristo nulam anyangam la swrsomalongam 
jignvka! 

Kristog Aoho Yalwg Swwgam Lvqc Cinam 

3Ngulug At Sw Jisu Kristog Abwn paqnyatuj! Hoggab mwv ngulam Kriston 
hentaql yalwg lvqc cinam mam luuxiam ngulv Kristog lvgab doogam gab ao 
gvdag hog mwlwngam lvqc cidynam mam ngulam lvqc cipa kun. 

4Gvda gvt sam bel pwma daab Pwnbov ngulam dvrwqbo hoo nyiidar nyiib nyil 
mwwg kaagaho Kristog uraho lokub dool swwm dvb xuqknum. 

5Hoggab Pwnbov abynam pagoq gab ngulam mwv Jisu Kristo galoqkv mwwg 
ogumb haal mwwg ko tuupwb mvmdvb hvl otuqho mwwrwl ap pakun, hoo soq 
sib mwwg mwwgwnamv hoo nyidynam bvrwq niqtuq pagoqkv. 

6Ngulv Pwnboam mwwg albo xitor yuunam gab paqtju, hoggab mwv ngulam 
jinyi loodab mwwg ko tumanam Tuupwg emin gab soq sam ngulam jipan. 

7Hoggab Kristo ngul gab sigam gab ngulv nyet nyiib nyidkun ho ngulug nyic-
nyimur mwlwngam apaq jipa kun. 

8Ngulug mwwc lamanam Pwnbog anyangam ngulam koijaqb jipan. Mwwg hoq 
anyangv ngulam laleq dvb hog mwlw nyijwq-nyegam hoo mwwcin nannam jipa 
kun. 

9Pwnbov hognvkam nyidwb mwwr kunum ham mwv pwbw jaqb niqtuq nyilin 
pakun hoo mwwg ura bvrwqngam ngulam cengm dvb Kristog galoqkv jipa kun. 

10Pwnbov mwwrwl ap kunam mam ham mwv moodv haai kukam pwnam 
mwlwngam luuxiam olumgob ao gvda gam la gvda gvt soq gam bookuml 
Kriston hoq tulug lvpw abwb mvtayin. 

11Hoqgab hog mwlw luuxiam Pwnbov mwwg mwwlwq-hinglwqkob nyigdvn; 
hoo koljaq galoqkv Pwnbov hognvkam nyis tulungam nyidwb mwwrwl ap 
kunum. Hoggab mwv ngulam Kristog lvgab lokub doom dvb mwwg nyiib nyim 
dvb ngulam xuqnum. 

12Hoggab ngulv otuqcob Kriston mwwjwl hingw bo nyi tulungv, hoqgab ngulv 
Pwnbog yuunam mam paqnyatuj! 

13Nulam ywwt ywwnbo jvqtw Tugu Puiyam nulv tapa tvl nulvkam Pwnbog nyi 
tulub nyiknum. Nulv Kriston mwwjwnum hoo Pwnbov nulam mwwg nyiv ku 

hvl nulug aoho mux mvgaql aptukul mwv birwl apnam Dvrwqbo Yalam nulam 
jipa kun. 

14Yal si Pwnbov mwwg nyi tulungam jitayin hvl birnamv ho Pwnbov hognvkam 
bir pakun ham ngulv kaapa tayin hoo Pwnbov bid lalal bedwn, hiyv nyiv mwwg 
nyiib nyidkun bulam nyerab swwl doom kumab nyet swwm dvb jitayin, hoo 
mwwg eminam koi alnvka hvl mwwg yuunam mam paqnyatuj! 

Poulwg Swgwnam 

15Nulug At Sw Jisun mwwjwnam mam ngo tapa tvl hoo Pwnbog nyi tulu 
mwlwngam abynam mam tapa tvl, 

16ngo Pwnboam paqdul doodwn. Ngo swgw yikam Pwnbog agaho nulug 
eminam bel swgw dvn 

17hoo ngulug At Sw Jisu Kristog yuunam Ab Pwnboam nulam mwwg Yalam jitwl 
nulam mwwlaq mvtwk ho Pwnboam kaakin mvdwb jitwk hvl xumdwn, hoggab 
hoqhvb nyibnyiloqkam nulv mwam pwbwb cengtayin. 

18Nulug hangam mwwkoq mvdwb jitwl nulam mwwg hutongam kaapa mvdwb 
jitwk hvl ngo xumdwn, ho mwwg nyi tulungv mwv hog hwdgo mwwc lama dvb 
lvqc citayin ham nulv mwwg birwl apnam koi albo lvqcam citayin ho nulam 
hoggab dvgoq goqanum hoq dvgoq goqgwnam hingwnam ham nulv cengtayin, 

19hoo mwwg atorv mwam mwwjwbo nyi tulu gab nyigw naadwb koi algo 
ngulug ura si bonam nyidul doodwn. Ngulug uraso dootwl bonam nyinbo ator 
akin 

20hv sulak Kriston kam sik boam mwv turdkub purab tukul mwwg lvqbwq taqc 
ho doom dvb ao lvpw haty tv jipan. 

21Kristo ao gvda mwlwg aoho lvpw abwb swwdwn, gora abv, atorv, hoo mwlwg 
at yangv. Mwam emin ak mimpan, hoq emin hv mwlwngam koi yaanbo eminam 
mwam soq gvdag ho haata bo gvdag gora ab tulungam emin gvnam mam koi 
yaan boam jipan. 

22Pwnbov hog mwlwngam Kristog lvpia niikum uraho ap pakun hoo mwam 
dvrwq namlo aoho hog nyiit Atwb mvpa kun. 

23Ho dvrwq namlongv Kristog gv soodinv, hog mwlw nyik pagoqlo niqtuq nyilin 
bov, pviyw-mviywngam nyipwl niqtuq nyilin bov. 

Ipisi 2 

Sig Hoqgv Swwgwb 

1Kol nulv otuqho nulug atwg nyimur ko-gab la nyic nyik gab yvj yal lo sil 
dooknum. 

2Hoq apoho nulv gvda gvtwg almanbo lamtab wmin gvl doonum, ho doa nvg 
aoho doonbo pwnbog benam mam tama bo nyi tulungam bvvnbo yalwg alaqho 
doonum. 

3Ngul mwlwngv bulug hvb nyinum, hoo ngulv hognvkv nyinwnam ham nyikil 
swwl doonum hv jvqtwngv, ho ngulug hangv kam, ngulug gv ayaqngv nyidwb 
mwwnum ham mwwtaqb nyikarnum. Ngulug nyic pagoqho bebaloqkam ngulv 
kam asaq nyi tulug hvb Pwnbog hang lengnam laqm mam baqdwb nyinum. 

4Hvbsujaqkam Pwnbog ayangv koi alko gab, hoo mwwg abynamv ngul gab 
mwwc lama dvb doogam gab, 

5ngulv Pwnbog benam mam tama gab yal lo sis kubakam mwv ngulam swwgam 
Kristog lvgab swwm dvb jipa kun; Soq si Pwnbog anyangv nulam ywwpan. 

6Ngulv Jisu Kristog lvgab alko gab lvkin gob alwb dook gab mwv ngulam mwwg 
lvgab ao gvdag lvpw haty lo lvpw sa hemba mvdwb purab pakun. 

7Mwv ngulam Jisu Kristo galoqkv mwwg abynam mam kaakin namsi mwwg 
anyangv hog hwdgo koidvn ham kaakin dvb nyinum. 

8Pwnbog anyako pagoq gab, nulug mwwjw ko-gab nulam ywwt ywwpa kun. 
Soq si nulv hog ak nyigam gab ma, hvbmabde Pwnbog jinyinamv. 

9Hiyvg nyiamkam paqs mvma dvb; hoqgab soq si nulug nyis tulungam nyik 
hoqgv kama. 

10Pwnbov ngulam pwnbov, hoo ngulv Jisu Kristog lvgab lokub doogam gab 
mwv ngulam albo nyis tulungam nyil swwm dvb ho ngul gab mwx-mvaql ap 
kunam nyis tulungam nyim dvb ngulam mwv pwpan. 

Kristog Uraho Akin Dukun 

11Atam ngulv kol pepaql-mux mvnamv hvl benbo Juhudi tulu, hoo Juhudi 
tulungv nulv lak pepaql-mux mvmanamv hvl benam Nyoodo nyi lo dwr 
buqnam nyi tulu-nulv hognvk nyiib nyil otuqho doonum ham mwwkato. 

12Otuqho nulv Kristog agam hoqgv aado ho doonum. Nulv Nyoodo nyiib 
nyinum, ho nulv Pwnbog xuqnam nyi tulub nyimanum. Ho nulv Pwnbog 
loornam mwwg dingrnam Juhudi nyi tulug lvgab nyibam-wbam dvb nyingam 
maanum. Nulv Pwnbo doomabo hoo hog hingwnam gokam doog maanbo nyiib 
nyil soq gvda so doonum. 

13Hvbmabde sija nulv, Jisu Kristog lvgab lvkin gob doogam gab otuqho aado ho 
doos jaqkam Kristo swlyw kunv ngulam Pwnbog ogumb boa pakun. 

14Hoggab Kristo mwv atv Juhudi tulungam la Nyoodo nyi tulungam nyob luukin 
gob swwm dvb mvtkul mwv ngulam swrsomalongam jipa kun. Kristo mwwg 

daapongv ngulug pengko ho doonbo cwqnanam ngulam ceebio baqmin sudub 
jinbo cwqcam naaxa pakun. 

15Mwv Juhudi tulug pvvbam ho hoqg gamlam la nyicwngam saxia tukul nyob 
luunyiam luukin gob nit nyob akin gob mvtkul mwwg lvgab lokub swwm dvb 
swrsomalongam jipa kun. 

16Kristo daapo aotv siknv bulug ceebio baqmin sunam mam mvpaq gvnkun. 
Mwwg daapongv nyob luunyi luunyiam luukin gob mvtkul bulam Pwnbog 
dookub bookurl haag pakun. 

17Hoqgab Kristo ipoqkunv Pwnbog hoqgv aado ho doonbo Nyoodo nyi 
tulungam la Pwnbog ogumho doonbo Juhudi tulungam bul mwlwg agaho 
swrsomalo Tugu Puiyam bekinnum. 

18Soq si ngulv Kristo galoqkv sulak mwlwngv Juhudi lajaqkam hoo Nyoodo nyi 
lajaqkam yal lo akin gob nyil Ab Pwnbog dookub haadwb kaapa pakun. 

19Hoqgab Nyoodo nyi tulu, nulv sija Nyoodo nyiib, ho nyiinwb nyima dukun, 
hvbmabde Pwnbog nyi tulu lvgab doobam bo nyiv hoo Pwnbog imiq dvpar 
parkin hoqg nyiib nyidkun. 

20Nyiqry benbo tulu ngvla xuqnam nyi tulungv cuukiqlo diigab apnam nam 
mwwgwnan rwwda annv, Jisu Kristog lvgab nulam kam diigw napan. 

21Mwv nam nvmpwngam torl daqgbov hoo sam At Sw gab dvrwqbo xumkub 
nyil swwrab mvdwb At Swn jipaq pan. 

22Nulamkam mwwg lvgab lokub doobal asaq nyi tulu lvgab mwlwngam mvtaql 
nam namkin gob mvpan ho Pwnbov yalwb nyil hoq uraho doodwn. 

Ipisi 3 

Poulwg Nyoodo Nyi gab Bon Nyinam 

1Soq pagoq gab sulak Jisu Kristog nyuum Poul ngo, Nyoodo nyi tulu nulgab ngo 
Pwnboam xumdwn. 

2Jvqtw jaqb Pwnbo mwwg anyangv ngam nulug alko gab bon nyim dvb jipa kun 
hvl nulv tapa nukun. 

3Pwnbov mwwg hang uraho mwwsil apnam mwwg ura bvrwqngam ngam 
bekin tukul ngam cengm dvb jiknum. (Ngo soq pagoq sam xiqsuml xeqg yin. 

4Ngo hognvkv nulam xeqpan ham nulv nyib nyiloqkam ngo Jisu Kristog ura 
bvrwqngam hoggub nyil cengdwn ham nulv cengtayin.) 

5Otuqho kolwg moodho nyi tulungam soq ura bvrwq sam bekin maanum, 
hvbmabde Pwnbov sija yal galoqkv mwwg dvrwqbo xuqnam nyi tulungam hoo 
nyiqry benbo tulu galoqkv mwv sam kaakin pakun. 

6Hoq ura bvrwqngv soq si sija Nyoodo nyi tulungv Juhudi nyi tulug lvgab 
Pwnbog lvqcnam gumnam lokub bvvbam dvb nyidkun. Bulv gv akin hoqg 
soodinb nyidkun hoo Pwnbov Jisu Kristog aoho birnam mam kam bulv naabam 
dvb atorv bulv doodkun. 

7Ngam Tugu Puiyam nyerab swwm dvb Pwnbov aky lvqc cibwq jipa kun, ho 
mwv ngam mwwg bonam nyinam atoram jipa kun. 

8Ngo Pwnbog nyi tulug pengko lo mwlwngam anyo yaan bov, hvbsujaqkam 
Pwnbog nywywngam mwwc lamanam xooma bo Kristog Tugu Puiyam Nyoodo 
nyi tulug agaho baqkin mvdwb ngam jinum, 

9hoo nyi mwlwngam Pwnbog ura bvrwqkam mwwrwl apnam mam hoggub 
niqtuq nyilin pakun ham kaapa mvdwb jipan. Hog mwlw hoolu luuxiam Pwnbo 
Pwnbov kol nwrba hoqgv mwwg soq ura bvrwq sam hiyv nvkam cengm dvb 
jimab kvsil apnam. 

10Sijag mood so dvrwq namlo galoqkv mwwc lamanam Pwnbog mwwlwqnam 
ao gvdag lvpw lo doonbo ao gumtw tulug gora abwb ator doogbo tulungam 
cengm dvb deedy luuxib nyil kaakin pakun. 

11Soq sam Pwnbov kol nwrba hoqgv mwwtwl apnam nwrba cvtam gab 
nyidynam pagoqkam At Sw Jisu Kristo galoqkv niqtuq nyilin deenam gob 
nyiknum. 

12Jisu Kriston mwwjwl mwwg lvgab lokub doogam gab ngulv Pwnbog dookub 
haakam alwb mwwl bosmab haadwb atorv doodkun. 

13Hoqgab ngo nulam mvnyi-moiyul bedwn, ngoqg nulgab hentwr henam mam 
kaatwl nulv hang homab, hvbmab soq mwlw si nulgab swwg alko gab nyidwn. 

Kristog Abynam 

14Soq pagoq gab ngo Abwg agaho lwbw kumpwl xumdwn, 

15ao gvda tolo jaqkam hoo gvda gvt so jaqkam imiq dvpar pvrxiam jvqtw 
eminam nvvrwq dvn. 

16Pwnboam xuml mwwg yuunam gumn noosu hoqgv nulam mwwg yal galoqkv 
nulug hang uraho ator mvdwb atoram jit bvk hvl ngo kodwn, 

17hoo mwwjw gvdwl Kriston nulug hang uraho doodwb nulv mwam dook jito. 
Ngo xuml bedwn nulv Kristog abyko uraho rwwda diilwq pan hvb hwngkw jaqb 
dooto, 

18ho nul mwlwngv lokub Pwnbog nyi tulug lvgab Kristog abynamv hog hwdgo 
taqt dvn, aaso dvn, ao dvn hoo ura dvn ham mwwcin nan atoram jitwl cengm 
dvb nyitayin. 

19Nulv mwwg abynam pagoqkam cingyum nyoma jaqkam meeg cengd kunpv, 
hoqgab nulv Pwnbov hognvk vnyiq hangam baqdwn ham pwbw jaqb baqto. 

20Ngulug hang uralo dootwl mwwg ator lvgab bon nyidul doonbo ho ngulv 
kodwb mwwnam mam laabo yaab bonam nyinbo, ho ngulug mwwnam mam 
koi yaab jinbo: 

21Pwnbog eminam dvrwq namlo hoqgv ho Jisu Kristo galoqkv nwrba cvtam 
hoqgv nwrba gob ko hosiq-hosiq xaqb yuunka! Amen. 

Ipisi 4 

Gv Dorpwngv Akin gob Doonam 

1Jisug emin gab pvtwq uralo nyumwb doonbo, ngo nulam xuml bedwn At Sw 
nulam xibnv dvgoq goqnam hvb nulv Pwnbog kaagaho xinam gob nyil swwto. 

2Looxiam nulv mvnyi-moiyul, hang nyinyiaqbo ho cwql swwnbo nyiib nyil 
swwto. Nulug abynam mam akwn akwn svka kaminsul kaakin to. 

3Yalv jinam hang pwkin gob nyil swwnam mam hindy aljaqb ap dvb ho nulam 
lvkin gob doom dvb jinbo swrsomalongam haagab apto. 

4Gv vpv akin dvn, yal akin dvn, hoo Pwnbov nulam dvgoq goqnam hingwnamv 
kam akin dvn. 

5At Swv akin dvn, mwwjwnamv akin dvn ho baptijumv akin dvn, 

6ho nyi mwlw gab Pwnbo Abv kam akin dvn, mwv mwlw jaqg Atv, hog 
mwlwngam mwv nyidwn, mwlwngam koi yaadwn hoo hog mwlwho doodwn. 

7Ngulam vxiam lvqc xinam jaqg aky go Kristog hvbkalam aiyin kalam hvb 
mwlwngam lvqc cipan. 

8Dvrwqbo Potangv bedwn, “Mwv ao gvdab caadwkho, mwwg lvgab nyuumv 
vigo bool wgnum, mwv nyi tulungam lvqc cinum.” 

9Hvbnyiloqkam, “Mwv aob caanum” hvgdvn si hoggam begdvn? Hvgdvn si mwv 
otuq ipoq dvkho mwv swcw nvg urajaq so ipoqnum. 

10Hoggab hiyv ipoqnum hoq akinv aob caanum, hoo doa nvg ao jaqb, hoq ao yab 
caanum, ho swcw-nyodongam mwwg atoram hempa mvdwb nyinum. 

11Nyi tulungam lvqc cinbov mwv sulak; mwv nyi tulungam asaq asaqb lvqc 
cinum, nyi tuugin hvvky swwm dvb, tuugin nyiqry benbo tulu gob, tuugin Tugu 
Pui bekarbob, tuugin rvky bob la biswrbob nyil swwm dvb mvnum. 

12Mwv soq sam Pwnbog nyi tulungam Kristan bonam nyim dvb bulam mwx-
mvaql ap jinum, ho Kristog gv vpam koi mvdwb mvnum. 

13Hoo ngul mwlwngv lvkin gob nyil ngulug mwwjwnam hoq akin gab mwwjwl 
Pwnbog Ko Tuupwg gonam cengtayin, ho ngulv nyi akambo nyi gob nyil Kristog 
hvbkalam nyiipwb nyitayin. 

14Hoqgab ngulv sija himy vjw hvb nyik yooju, iss xupiqkam dooiyv nuukub-
nuuxeql nuunam hvb, ho xaalyo bo nyi tulungv tomswr swrk-swryanam, 
swrdorxeqb nyignam nyi hvb nyima dukun. 

15Hvbmabde aby bonbo yal lvgab jvqtwngam bel, ngulv nyitaq mwlwho ngulug 
Atwb nyinbo Kristog tolo swwrab dvb nyiky dvn. 

16Atwg gamlam tal gv dorpwg hoolu luuxiv lvkin gob dooba dvn, hoo gv 
dorpwngv dumpo lvgab riisiq riimeql doodwn. Hoqgab gv soq doonbo hoolu 
luuxiv atwg nyidynam bonam nyiyikam gv dorpwngv swwrab dvn, hvbkalam 
bulv atvkam abyko uraho swwxy dvn. 

Kristog ho Nit Swwg 

17Hoqgab ngo nulam bitwram soq sam At Swg emin gab beky gvdwn; kan uraho 
hangam apbo ho niqtuq doomabo mwwnam mam mwwnbo Nyoodo nyi tulu 
hvb nyil sija akukam swwk maabv. 

18Bulv Pwnbog swwg jinam mam kaapa ming dvb nyima dvn, hoggab bulv hog 
gokam cengcin ma hoo bulug hangv vdw dvn. 

19Bulv hog mwlw hvnyw-har mwlwngam mwwpa kumab nyiknam, ho bulv 
atam mwwpa sukmab kac-tanyiaq bo bonam nyidwb hoo nyikin maanam mam 
hingkurl mwwkur saqxy majaqb nyinum. 

20Soq sam nulv Kristog galoqkv tapanam ma. 

21Nulv jvqtw jaqb mwwg pagoqkam mwwg buu tulungv Jisu jvqtwngv hvl 
nulam tomswrnam mam nulv tagab pakun. 

22Hoqgab nulv otuq hoq kolwg dwiywq-twiywql hoo nyis-nyipeql nyinam mam 
apaq tuku, 

23nulug hangam la yalam nit dukub mvdar dvb nyikin paku. 

24Hoqgab nulv, nulam Pwnbov mwam guss dvb pwnam mam mwwl nulv jvqtw 
jaqb nitib nyil nyedarbo nyiib swwl albo nyiib nyil dvrwq alwb swwnam mam 
kaakin to. 

25Hoqgab sija galoqkv nywywngam xaalyo lyokmabv. Nyi vxiv atwg gutu-gora 
lo doobam nyi tulungam jvqtwb agam goodwb nyidwn, hoggab ngul mwlwngv 
Kristog gv akin hoqg nyiv. 

26Nulv hang lengjaqkam nulug hang lengnamv nulam nyic nyim dvb jikmab; 
hoo aal loopwngam hang lengl doomab, hvbmab nulug hang lengnam mam 
doonyiv haama daab apaq tuku. 

27Uiyam pagoq kaacoql bon nyim dvb mood jimab. 

28Dvcobo akv dvco conam mam apaq tukul mwwdil at gab dvsam bonam 
nyinwr sudub nyirabto hoo jwwgw boam svka to. 

29Agam gook lo nulug agam hoqgv almanbo agam mam lengm maabv, hvbmab 
albo agam mam bedynam jaqkam bel nulug benam mam tanbo nyi tulungam 
tor mvma dvb, tangam bo agam gooto. 

30Pwnbog Dvrwqbo Yalam bimur maabv; hoggab yal si Pwnbov nulug aoho 
nulam mwwg gvku hvl muxul apnamv, ho aal loog golo nulam mwwg nyi 
tulungv hvl naalin tayin hvl birnamv doodwn. 

31Hoolu mwlw bec-beyangam, hang lengnam mam, haaxaqnam, bej-beparnam, 
biru-beronam ho almab benam, hang baqnam mwlwngam apaq tuku. Sogoq 
goql benam mam, tob-taiyil benam mam bek maabv! Oyum kacib mwwnam 
mam akukam mwwk maabv! 

32Hvbmabde aya to, akwn akwnwg swwg gab mwwto, hoo akwn akwnwg 
nyimurnam mam Kristog emin gab Pwnbov nulam apaq jinam hvbkalam 
nulvkam nulug pengko ho nyimurnam mam apaq mins tuku. 

Ipisi 5 

Huto Uraho Swwnam 

1Nulv Pwnbog tumanam ko tulub nyidkun, hoqgab nulvkam mwwg hvb nyil 
swwdwb mwwto. 

2Kristo ngulam aby bonum ho nulgab mwv atam jipaq kunum hoo Pwnbog 
hangam xumdwb mwv ngul gab sungam albo guun nan hwiywb atam hirin rin 
gvnkun. 

3Nulv Pwnbog nyi tulungv ku, hoqgab nulug pengko ho yocu-yabio, dvconam, 
almab nyinam, roogumnam bvrwqngam bepa maabv. 

4Hvbmabde kacbo, dengky maanbo, almanbo agam mam nulug pengko ho 
goomab, hvbmab nulv Pwnboam paqdwb nyidwn. 

5Nulv soq sam jvqtw jaqb cengtka, hiyv nyiv yocu-yabio nyidwn, dama dvn, 
roogum dvn (Hoggab roogumnamv ui panam hvb nyidwn) hoq nyi tulungv 
Kristog la Pwnbog lvpw haty lo hog kaaparam hoo nywywngam haanyiram. 

6Niqtuq doomabo almanbo agam lvgab nulam hiyv nvkam vm mvvk maabv, 
Pwnbog hang lengnamv mwwg benam mam tamab bugil swwma bo nyi tulug 
aoho haatayin. 

7Hoqgab hoqhvb nyinbo nyi tulug lvgab nulv akukam hog nyiba maabv. 



2164 

 

 
Nyishi 

© 2016 Bible society of India. 
 

 
 

 

8Nulv kam atv otuqho kan uraho doonum, hvbmabde sija nulv At Swg nyiib 
nyidkun ho huto uraho swwdkun. Hoqgab nulv huto lo doonbo nyi tulungv 
swwnam hvb nyil nulv swwto. 

9Hutongv lak hog mwlw luuxy alboam nyiidarnam, hoo jvqtwngam kaakin dvn. 

10Hognvkam nyibnyiloqkam At swg hangv xumtayin ham nyito. 

11Kan uraho doonbo nyi tulungv niqtuq doomabo nyis tulungam nyikho nulv 
nyiba maabv, hvbmab bulug nyixiaqnam mam kaakin to. 

12Bulug nyisil nyinam mwlwngam jvqtw jaqb bed bvkam hvnyw dvb nyido. 

13Hog mwlwngam huto lo boa kubnyiloqkam bulug tvkam hindib kaadar 
taikun. 

14Hoggab hognvkam kaadar pakun hoqhv huto hvb nyidkun. Hoqgab soq sam 
bepnamv doodwn, “Yubn bo, huurab tuku Sinam hoqgv gorab tuku! Kristo nam 
hutongam jitayin.” 

15Hoqgab nulv hoggub nyil swwdwn ham hengab to. Damabo nyi tulug hvb 
nyimab, hvbmab damnbo nyi tulug hvb nyil swwto. 

16Albo moodam xuqlin gvdwl bon nyito, hoggab mood tulu si almanv. 

17Hoqgab nyi paca bo nyi hvb nyimabv, hvbmabde At Sw nam hognvkam nyim 
dvb mwwdwn ham no meelin to. 

18Roo alangam twwxum kotwl atam muiyu kosmab. Hvbmabde Yalam hang 
uraho swrwq rwql doomto. 

19Akwn akwnwg lvgab bemin beto, bemin ho dvrwqbo beminam beto. Bejumlo 
la bemin bel At Swn nulug hang uralo paqto. 

20Hog mwlw gab Pwnbo Abwn ngulug At Sw Jisu Kristog emin gab paqto. 

Nywxw la Nyol 

21Kriston bosil nulv akwn akwnwg benam mam tal xuml swwto. 

22Nywxw tulu, nulv At Swn hentaql nulug nyol tulug benam mam tal swwto. 

23Hoggab nyolv mwwg nywxw akwg atwb nyidwn, hoq hvbkalam Kristo dvrwq 
namlo aoho atwb swwdwn hoo Kristo mwv atv su dvrwq namlo hoqg gv vpv ho 
dvrwq namlongam ywwn bov. 

24Hoqgab nywxw tulungv bulv bulug nyol tulungam, dvrwq namlongam 
Kriston bugil swwnam kalam hvb nyil swwdwb nyidwn. 

25Nyol tulu, Kristo dvrwq namlongam abybol atam jipaqnam hvbkalam nulv 
nulug nywxw tulungam aby boto. 

26Soq sam Pwnbov mwwg agam bepnam dvrwq namlongam Pwnbog alaqb iss 
uraho hwrxaqtvl jipaq dvb benam bvrwq gab nyinum. 

27Ho dvrwq namlongam mwwg at gab hindib kangam alwb, dvrwq dvb la 
dengky dvb, ho nyuqmv tiql mookeq dooma dvb, ho un pai dooma dvb, ho 
dvrwq dvb la timb dvb nyima boam jidwb nyidwn. 

28Nyega tulungv atwg gv vpam hog hwdgo aby sudwn hvbkalam bulug 
nywxwngam aby bodwb nyidwn. Hiyv nyegangv atwg nywxwngam aby dvn 
mwv atamkam aby sudwn. 

29Hiyvkam atwg gv vpam oiyum suma dvn. Hvbmabde mwv gv vpam dvdwb 
dvs jidwn hoo hoqham hingkib sodwn; hoqhvb Kristo mwwg dvrwq 
namlongam kaadwn. 

30Hoggab ngulv mwwg gv hoqg nyiib nyidwn. 

31Dvrwqbo Potangv bedwn, “Soq gab sulak nyi akv atwg ann-abam apaqpel 
mwwg nywxw akwg lvgab akin gob nyitayin hoo bunyiv vnyi akin gob 
nyitayin.” 

32Soq Dvrwqbo Pota benam si jvqtwngv ho soq ura si tacin maanam agam go 
doodo. Sam ngo tacinum, Soq si Kristog la dvrwq namlo pagoqho jubdo. 

33Hvbmabde soq si nulgab jubtaqdo, nyol vxiv atwg nywxwngam atam aby 
bosnam hvbkalam aby dvb nyidwn, hoo nywxw vxiv atwg nyolam modu dvb 
nyidwn. 

Ipisi 6 

Ko Tulungv la Ann Ab 

1Ko tulu, nulv Kristan swwgam gab nulug atwg ann abam bugil bulug benam 
mam tal swwnamv nulug nyidynam jaqkv. 

2Hoggab, “Nulug annam la abam bugil swwto” hvl benam si gaml jiconam jaqkv, 
ho soq aob akta birwl apnamv doodwn. 

3“Hoqgab hog mwlwngv noqg gab al mvdwb hoo no soq gvda so meeg oyu go 
swwyul dootayin.” 

4Ann-ab tulu, nulv ko tulungam hang biluql bulam hang lengdwb bemabv. 
Hvbmabde bulam albo Kristan nyi kvtaqb nyil swwm dvb bulam hingkib 
tomswr gvdwl sorabto. 

Nyera la Nyiit At Tulu 

5Nyera tulu, nulv nulug gvda gvt soq nyia kog at tulungam hangv mwwk-
mwwya maab, hang pwkin gob mwwl bulam tvmdwr hwql bos sol bulug benam 
mam tal, Kriston nyidwn jaqhvb bugil swwto. 

6Bulv vnyiq kaai arongam bulam kaatwl alwb nyido mwwl xik dvb nyimab, 
hvbmabde hangv kwrwb mwwl Kristog nyerab nyil Pwnbov hognvkam nulam 
nyim dvb mwwdwn ham nyito. 

7Ngulv nyi tulu aro gab nyera swwma dvn, hvbmabde At Sw gab nyera swwdwn 
mwwl nulug bonam nyidynam mam hemp alwb mwwg dvl nyito. 

8Mwwgabto, At Sw nyi vxiam nyet ge nyera ge mwlwngam mwwg albo bon 
nyijongam jitayin. 

9At tulu, nulv hoq hvbkalam nulug nyera tulungam nyilam-nyicam hoo bos 
belam maab hingkib beto. Soq sam mwwgabto, nulv la nulug nyera tulungv, nyi 
vxiam anyo koi ximab ao gvda tolo doonbo at aking nyiv. 

Pwnbog Svtam Soruqngam Gvto 

10Mwlw jaqg kokwb, nulv At Swg lvgab lokub alwb doobal mwwg xitor-xilo ator 
hoqgv nulv ator torabto. 

11Nulv Pwnbog jinam svtam soruq mwlwngam gvto. Nulv uiyig almanbo surub 
nyil nyob panam ham ceetor naadwb kooto. 

12Hoggab ngulv soq gvda gvtwg nyia kog lvgab nyob pamin suma dvn 
hvbmabde doa nvg ao tolo nyic nyia atoram, pvvb bwwl doogbo tulungam, gora 
abwb nyinbo tulungam hoo kan nyook soqg atoram ceebiob baql nyob podu 
dvn. 

13Hoqgab nulv sija Pwnbog svtam soruqngam gvto! Ho kokwngam almanbo 
moodv haajaqkam nulv hoq nyemaq kam dvqrwql patur nyotayin, hoo 
kokwngam nyobam pvtwr nagub panam gob nulv hvraqb biimab keg sumab 
daqtayin. 

14Hoqgab hengabl mwx-mvaql hingx-heaql dooto, jvqtwngam tamaqb hwwpo 
ho gvtwl, dvrwqngam soruqb kootwl, 

15hoq kokwb swrsomalog Tugu Puiyam luxuqb lvpia ho gvtwl pui berabto. 

16Ho looxiam mwwjwngam svtamb bvvtwl yvgto. Hoq lvgab almanbo uiyig 
morto omiv abjaqkam ham nulv ceetor naadwb altayin. 

17Hoo ywwt ywwnam mam dumpo ho yoqdwr bopya hwiywb bento, hoo yalwg 
nulam jinam Pwnbog gumnam lyoqr orioqb bvvto. 

18Soq mwlw sam Pwnboam swgwl, Pwnbog galoqkv svkangam kol nyito. 
Nyitaq mwlwho Pwnboam swgwl yalwg nyignam mam nyito. Soq pagoq gab 
hengabl dooto, nywywngam mwwpa maab nyimab; looxiam Pwnbog gab 
Pwnboam xumto. 

19Nulv ngoqg gabkam Pwnboam xumto. Ngo goorab tayikam Pwnbov ngam 
mwwg pui hvvtwngam haakam alwb bem dvb jitwl tugu puiyig ura bvrwqngam 
cengdwb jimto. 

20Soq tugu puiywg pagoq gab ngo sija pvtwq uraso doojaqkam swcw nvg 
gumtw hvvkiv. Hoqgab ngoqg bedynam pagoqkam haakam alwb ngam goodwb 
jim dvb nulv Pwnboam xumto. 

Salam Jitwrb Jinam 

21Ngulug tumanam bor Taikikas, At Swg bonam mwwjwl haagab alwb nyinbo, 
mwv nulam ngoqg hog mwlw puiyam, ngo hog mvdu dvn hog mwlwngam bekin 
tayin. 

22Ngul mwlwngv alwb doodwn hoqham bekin mvd bvs lak mwam ngo nulug 
dookub kanam nvmlwq gviyin; ham tatwl nulam hwrcw tapa mvdwb mwwdo. 

23Pwnbo Ab hoo At Sw Jisu Kristo nulam swrsomalongam la abynam mam 
mwwjwnam lvgab jignvka. 

24Pwnbog anyangv ngulug At Sw Jisu Kriston nywywngam topaq majaqb aby 
bonbo nyi tulu mwlwg lvgab dooba nvka. 

Pilipi 

Pilipi 1 

1Jisu Kristog nyera Poul la Timoti galoqkv Pilipi gvda lo doonbo Jisu Kriston 
mwwjwbo Pwnbog nyi tulu gab la dvrwq namlongam svka bo hoo nyig-wgbo 
nyi tulu gab- 

2Ngulug Ab Pwnbo la At Sw Jisu Kristo nulam anyangam la swrsomalongam 
jignvka. 

Poul Mwwg Pota Xeqnam mam Poory bo Tulu gab Swgwnam 

3Ngo nul mwlwg bvrwqngam mwwpa yukam ngo nul mwlw gab doonyig 
looxiam ngoq Pwnboam ngo paqdwn; 

4hoo ngo swgw gwwcw gwwtam bepa dvn. Ngo hemp alwb swgw dvn. 

5Hoggab nulv ngam tugu pui gab bon nyikho otuqjaq nyirab aljaq hoqgv svka 
kaarab banv sija godab svka pa. 

6Hoqgab ngo cengdwn nulug uraho albo bonam nyirabo Pwnbov Jisu Kristo 
hookurnam Aal nagub ham niqtuq nyilin gvg naadwb jiyi nvpv mwwdo. 

7Aalwg looxiam nulam ngoqg hang ura si mwwpa dvn hoo nulug pagoqkam ngo 
soq sib mwwpanam si aldo. Hoggab nul mwlwngv ngoqg lvgab ngam Pwnbov 
hognvkv jipa kun ham naabamnum. Ngo sija pvtwq uraso doojaqkam hoo 
otuqho Tugu Puiyam nyemaq daql ngo birwql yvdwkho nulv ngoqg nyemaqb 
daqmin gvnum. 

8Pwnbov cengdwn ngo hog hwdgo nulam jvqtw jaqb Jisu Kristog ayanam lvgab 
ayadvn ham Pwnbov kaabnv doodo. 

9Ngo nulgab soq sam swgw dvn, ngo xumdwn nulug abynamv meeg yaiya koi 
mvdwb, hoo hognvkv mwlw jaqkam alyadwn ham nulam jvqtw jaqb hindil, 

10mwlwngam alyanam mam xuql naam dvb mwwdwn, hoo kokwngam Jisu 
Kristog haad Aalam nulv hog mwlw dvrwq maanbo hoqgv aado lo dootayin. 

11Nulug swwca lo jvqtw jaqb alboam jidy bov ho Pwnboam yuum dvb la 
paqdwb jidy bov Jisu Kristo arotwq. 

Simab Doonamv Kristo gab 

12Ngoqg vbw-bor tulu, nulam ngo cengm dvb mwwdo, hognvkv ngoqgab 
nyiknum hoq mwlw hv jvqtw jaqb Tugu Puiyam goopor mvdwb svka pakun. 

13Hoqhvb nyinam gab lvpw atwg nammam kaayal rvkil daqnbo rvkybo tulungv 
hoo nyi asaq mwlwngv ngo Jisu Kristog emin gab pvtwq uraso doodwn hvl 
cimpw nyiaknum, hoggab ngo Kristog nyerangv. 

14Ngoqg pvtwq uraso doonamv ngoqg vbw-bor tulu gon At Swn mwwjwl hingw 
mvdwb, hoo Tugu Puiyam bulam haakam alwb bos majaqb bekin mvdwb jipan. 

15Hvbsujaqkam nyi tuugin Jisu Kriston hang baqbnv hang pwsaqb baql mwwg 
puiyam bekin dvn. Hvbmabde nyi tuugin hind alwb mwwdy lalal Kristog 
puiyam bekin dvn. 

16Bulv soq sam nyinam si abynam gab nyidwn, hoggab bulv cengdwn Pwnbov 
ngam Tugu Puiyam nyemaq daql ceetor mvdwb xuqpan hvl cengdwn. 

17Hvbmabde nyi tuugin Kristog puiyam jvqtw jaqb mwwjw swwswl bekar 
maadwn, hvbmab hang baql atwg hang mwwnam mam xumtwq dvb bekar dvn, 
hoo ngo pvtwq uraso doode so ngam meegta hentwr hem dvb mwwl nyidwn. 

18Hvb nyisjaqkam hv alv! Hoq nyinam ham ngo hemp mwwpa do, hoggab alwb 
mwwl beg ge, korwb mwwl beg ge, hoggub nyilakam Kristog puiyam bekin pa. 
Ngo hvraqb hemp pokil dootayin. 

19Hoggab ngo cengdwn, nulv ngoqgab swgw ko-gab Jisu Kristog yalwg svkanam 
mam ngo kaapa tayin, hoo ngam tolin taikun. 

20Hoggab ngoqg hang uralo mwwgabl hingwnamv ngo hoggub nyilakam ngoqg 
bon nyinbo tulungv hvraqb nyitayin, hvbmab nywywngam nyimab ngoqg bon 
bonam dooram, ngo haakam alwb ham nyitayin, ho doonyig looxiam sijaqkam 
turjaqkam haakam alwb nyil ngo vpv atv Kriston yuum dvb sitam sul nyitayin. 

21Swwnamv hognvkv? Ngoqg gab simab swwnamv Kristo gab alv, ho sib 
nyiloqkam ngoqgab alv. 

22Hvbmabde ngo simab doob nyiloqkam ngo meegta bon xinam go niqtuq 
nyilin dvb nyitayin, ho ngo hognvkam xuqstayin ham ngo cengma. 

23Hvbmabde soq vnyig pengko so ngam nootul ap pa. Ngo soq swwg sam 
apaqpel Kristog lvgab doonw do, hoggab hoqhv soq mwlw sam alyadwn. 

24Hvbmabde ngo simab doonamv nul mwlw gab alyatayin. 

25Hoggab ngo jvqtw alwb hingw sudwn, ngo dootayin; ngo nul mwlwg lvgab 
doobal nulug mwwjwngam la hempam meegta koi mvdwb jitayin. 

26Hoggab kokwngam ngo nulug dookub wl nulug lvgab lokta doomin gvk 
baloqkam nulv hog hwdgo ngam bel xitor yaagub Jisu Kristog tol hins yuk yv. 

27Sija bes poot jaqg nulam beta gvdwn si, nulug swwnamv Kristog tugu puiyam 
benam hvbjaq niqtuq kvlwq dvb, ngo nulam wl kaas jaqkam hoo wl kama 
jaqkam nyidwb nyipa; nulv Tugu Puiyam mwwjwl biimab pagoq goqkinam 
lokub mwwnam akinam mwwl tuugab nyidwk hvl benam mam ngo tapa tayin. 

28Nulam ceebio baqnbo nyemaq tulu gab nulv bos somabv, hvbmabde looxiam 
haakam alwb mwwto, hvbnyiba loqkam bulug sigv doodwn hvl cengtayin, 
hoggab Pwnbog galoqkv nulug mviyananv haatayin. 

29Hoggab nulam Kriston mwwjw mwtwq dvb jima, hvbmabde mwwg gab 
nyelin dors henl hentwr henl mwwg bonam nyil swwm dvb kam jipan. 

30Ngo sijakam otuq hoqg ngoqg nyob panam akinam podul hvraqb doodwn 
ham nulv tapa do. Nulv kam ngoqg nyob pak so paba dvb nyipa. 

Pilipi 2 

Kristog Yan bvla Koigob Nyil Haanam 

1Jisu lvgab swwnamv nam ator bvla ho hemp anyangam doogdo. Dvrwqbo yal 
lvgab no dooba do ho akwn akwn pengko ho anyangv la ho aya mwwpanamv 
doodo. 

2Ho nulam ngo bedwn, nulug aiyin mwwnam, aiyin abiam jimin sunam hoo 
hvvjw-hara lo mwwnamv akinam hoqgv ngam hemp mvtwb. 

3Nulv at gab aro mwwnam si niqtuq dooma ho atam paqsnam hoqgv akukam 
hvb nyimabv, hvbmabde akwg akwg pengko lo atam anyo gob mwwminsul ho 
asaqkv nam alyadwn hvb mwwl nyito. 

4Hoo noqg hang mwwlwq arob nyimabv, no asaqg hang mwwlwq kamrub 
mwwg dvl nyito. 

5Nulug hang mwwnam nyinamv Jisu Kristo nyinam hvbkalam nyito: 

6Mwv looxiam Pwnbo hvb nyil doonum, hvbmabde mwv Pwnboam aiyin sudub 
nyitws mwwmanum. 

7Mwv hvb ya nyinum mwv atv mwwsnv mwwg hog mwlw doognam mam 
jinyub jinum, hoo mwv nyera hvb ya nyiknv nyia ko gob nyil kaakinum. 

8Mwv atam anyo gob la ho hindy jaqb tabnv, mwv daapo aoho sinam xaqb nyil 
wnum. 

9Hoqgab Pwnbov mwam mwlwngam koi yaanbob mvpakun, hoo mwwg 
eminam mwlwg emin hoqgv koi yaadwb jiknum. 

10Hoqgab Jisu eminam mvnyi-moyul ao lvpwtol doonbo luuxiv, swcw nyodo so 
doonbo hoo ked ura bol doonbo mwlwngv, mwwg lvpia lwkwho xumdvb 
nyitayin, 

11hoo mwlwngv Jisu Kristo At Swv bo hvl, Pwnbog Abam yuum dvb bepor tayin. 

Gvda Gvtso Huto 

12Hoq gabnvl, ngoqg tumanam ajin tulu ngo nulug lvgab dooba yukho hoggub 
nyiv ngam looxiam tanum, ho sija ngo aado dooleq jaqkam hindib tanam mam 
ngo vigo xidwn. Bosil tvmdwr gvdwl bon nyig dvl no atam ywwlin kodwb 
nyilinto, 

13hoggab Pwnbov nulam nyis tulungam nyim dvb la ho mwwg pagoqkam 
hindib tamdvb looxiam nulug lvgab bonam nyidu do. 

14Hog mwlwngam nulv haqma jaqb nyito, 

15hoggab nulv yolu doog maanbo la ho Pwnbog denky dvrwqbo kob soq gvda 
gvtwg kacbo hoo nyicbo nyi tulug pengko lo albo nyiib nyitayin. Nulv doonyi 
aog pengko lo takar huunam hvbkalam huuto, 

16noqg swwnam hoqgv bulam kaakinto. Nulv hvbnyiloqkam Kristog hvvd 
Aalam ngo nulam paqdwb pagoqkv dootayin, hoggab ngoqg hog mwlw bon 
nyinamv nyisam ram hvbmabde hog mwlwngam kaapa tayin. 

17Hvbmabde ngoqg swwgnan uiyam pwr jinam hvb nyijaqkam ho nulug 
Pwnboam mwwjw jinam gab ngo hemp do hoo ngoqg hempam nulug pengko 
ho bekin dvn. 

18Hvbkalam nulvkam hemp poto ho nulug hempam ngam kam kaakinto. 

Timoti nvla Ipaproditas 

19At Sw Kristo mwwlwq panyiloqkam ngo Timotin nulug dookub kanam 
nvmlwqtayin hoggab ngokam nulug pui sootangam tapa gvdwl hemp nwnwdo. 

20Mwv arotwq ngoqg mwwnam vs-axaqkam svka dvn hoo mwv nul gab vcjaqb 
mwwj dvn. 

21Jisu pagoq gab mwwk maab, mwlwngv at at hang mwwlwqko pagoq aro gab 
mwwnyia twqdo. 

22Hoo nulv atv cengs nyiado mwv hoggub mwwg kvtaqnam mam kaakinl 
hoggub ngunyiv ab ko nyu hvb mwv la ngo tugu pui pagoq gab bon nyiba 
sunum. 

23Ngo hoggub nyis yiyv ngo mwam kaapa kvlam nulug dookub kanam tayin. 

24Ngo mwwgwdo ngokam nyorib haadub nyiyi nvpv. 

25Ngoqg mwwnamv bor Ipapraditasnvn kam nulug dookub kanam nongkur 
kimpanyi mwwdwn, mwv ngoqg bonam nyibam ajinv, sipai ajin hvb nyidwn 
hoo nul gab daaxar xarl ngoqg vs-axaqkam svkanum. 

26Mwv nul mwlwngam kvvnw jaqpaku hvvdo hoo nulv tapa sudco mwwg vcgab 
mwv vigo hentwr nyelinum. 

27Mwv sisv twqb vcnum. Hvbmabde Pwnbov anya mwwpanv mwam twqma 
hvbmabde ngoqg gab rub mwwnv hentwr ao hoqgv mwwg swwgam ywwlin 
kunum. 

28Ngo vnwqjaqb mwam nul gab kanam jinwdo hoggab nulv mwam hwdlo 
kaapa tvl hemp mvdwb ho ngoqg hentwr nyelinam kam niim dukub. 

29Mwam At Swg bor hwiywb hemp lvgab svgagvrwqto. Svk nyiam mvnyi-
moyul kaakinto, 

30hoggab mwv atwg sig-dorgam mwwpaqtvl Kristog pagoq gab bonam nyibnv 
nulug ngam svka nyomanam mam kam ngam svka kaado. 

Pilipi 3 

Jisun Mwwjw ko-gab Jvqtw Dvrwqnam 

1Bitwr so ngoqg vbw-bor tulu, nulv At Swg lvgab dool hemp pol swwto. Ngo 
nulam otuqho pota xeqs jaqkam lokta xeqnam akinam xeqjaqkam, soq si nulgab 
svtam-soruq gob nyidwn. 

2Almanbo bonam nyinbo, iky tulungam la mux mvt loodak hvl xaanbo nyi tulu 
hoqgv hengabl dooto. 

3Jvqtw jaqb pepaql-muxnam nyiv ngulv lak, bulv maas lak, ngulv Pwnboam 
mwwg yal lvgab xumdwn hoo ngulug swwca lo Jisu Kristog lvgab lokub dool 
ngulv hemp podwn. Ngulv gv soodin aolo hog mvl nyinam mvnam mam 
mwwjw maadwn. 

4Hiyv akgon hoq hvb nyinam mam mwwjw baloqkam ngoya lak ham laabo yaab 
nyidwb mwlwngam doodwn. 

5Ngam ko bwwxo tvl kvn aal kokw so ngam mux mvnum. Ngo Israel nyobwg 
Benjaminwg dvpar hoqgv dwr buqnam ko hosiqkv, ho ngoqg gv uiyv jvqtw jaqb 
Hibru uiyib nyidwn. Juhudi pvvbam bugil swwnam bvrwqngam bebaloqkam 
ngo Parisi dvpar hoqgv, 

6hoqgab ngo dvrwq namlongam mvnyi-mviyal hwr alwb nyil yvnum. Pvvbam 
bugil swwnbo nyi tulug pengko ho nyiidar nyiib dvrwqjaqb nyil swwn bov ngo 
akgon. Ngoqg hog nyixiaqnam pai ak dooma dvn. 

7Hvbmabde hog mwlwngam ngoqgab alv ku mwwknamv sija Kristog emin gab 
hoq mwlw hv hog niqtuq doomabo goknyi. 

8Hoq mwlw hv hog hvvtw kuma, ngo sija hog hoolu luuxiam xima vrram ngoqg 
xinamv At Sw Jisu Kriston cengknam emin gab ham ngo mwlwngam al kumanyi 
hvl bedwn. Mwwg emin gab ngo hog mwlwngam hurpaq pakun. Ngo soq mwlw 
sam kac gob mwwdkun, ho Kriston kaapanam si ngoqgab niqtuq lengdwn 

9hoo mwwg lvgab kaqtinl doonamv al paku. Sija ngo pvvbam bugil swwl dvrwq 
nyiib nyidwb ngo atv hog nyis dookma, hvbmabde Jisu Kriston mwwjwko 
hoqgv ngam dvrwq nyiib nyim dvb jipa kun. 

10Hog mwlwngam ngoqg cengsv Jisu Kriston, hoo mwwg turkurnam atoram 
naal mwwg hentwr henam mam hembal mwwg sik ho sibal, 

11ngo atvkam sinam hoqgv swwgwb torab dukub mwwgw dvn. 

Xikjaqb Kaagabl Xarnam 

12Ngo soq xarka sukso xarya pakun hvl atam paqs ma, ho xarka sul xaryal 
naasam naapa kun hvl bema, hvbmabde ngo sam naadwb mwwgabnam mam 
toxa majaqb nyidu dvn, hoggab Jisu Kristo ngam kaapa kunv mwwg pagoq gab 
nootu pakun. 

13Hvbsujaqkam vbw-bor tulu, jvqtw jaqb ngo ham atwg ator hoqgv kaapa 
pakun hvl bema dvn, hvbmabde ngoqg langkwb kookur kumab haabo poqta ho 
hognvkv doodwn ham kaagabl ngo nyidwn. 

14Hoqgab ngo xigabko jaqb kaagab lalal xars xardal xarl, xaryal ao gvda toloqgv 
Jisu Kristog emin gab dvgoq goqnam Pwnbog galoqkv swwg aky naasam 
naadwb ngo nyidwn. 

15Ngul mwlwngv yal lo axa kunbov soq mwwnam akin sam mwwdwb nyidwn. 
Hvbmabde nulug pengko lo hiyv akgon mwwnam asaqgo mwwd nyiloqkam, 
Pwnbov mwam ham cengdwb jitayin. 

16Hvb nyisjaqkam ngulv otuq hoqgv hoggub nyil swwca yin hoq hvbkalam 
ngulv nyinam akinam nyigdvl hvraqb wtuj. 

17Ngoqg vbw-bor tulu, nul mwlwngv ngoqg nyinam sam kaag gvdwl ngoqg 
kokwb wto. Ngulv nulgab nyikinsv hvvtwngam nyil nulam kaakin pakun. 
Hoggab sam kaal nyinbo nyi tulungam hindib kaagabto. 

18Otuqho ngo nulam soq bvrwq sam vigo betin betin betkun, ho sija ngo sam 
nulam xabnv nyiqsv vigo dijoywl betin dvn; nyiv daapo tolo sinbo Jisu Kristog 
ceebiob baql nyemaq swwn bov vigo doodo. 

19Bulv ui nyook bolo twrtayin, hoggab bulug pwnbov bulug gv soodin gab 
mwwbynamv; bulv hvnyw-harnam mam xitor yaagub mwwdwn hoo bulv gvda 
gvt soqg bvrwqngam mwwtwq dvn. 

20Hvbmabde ngulv ao gvdag nyiv, hoo ao gvda toloqgv ngulam At Sw Jisu Kristo 
ipoql ngulam booca deenam mam ngulv hemp alwb kaayal doodwn. 

21Hog mwlwngam mwwg lvpia niikumho apbo Akv, ngulug ator maanbo gv 
soodinam kedib nyidybo sam mwwg atorv oksub mvtwl mwwg yuunam gv 
tvvbkalam nyidwb mvtayin. 

Pilipi 4 

Tomswrnam 

1Hoqgab ngoqg vbw-bor tulu, ngoqg nywywngam tula maanam, ngoqg looxiam 
kvvnwnam tulu, nulv ngam hog hwdgo hemp podwb jinum; nulv ngoqg gumnv. 
Ngo nulam hentwl hog hwdgo xitor alwb mwwdwn. Hoq hvb nyigdvl ngoqg 
tumanam vbw-bor tulu, nulv biimab At Swg alaq tolo dooto. 

2Iuodiya la Sintike, nunyiam ngo mvnyi-moiyul bedwn, akwn akwn At Swg 
emin gab hang pwkin gob nyil swwbam tvk hvl bedwn. 

3Ngoqg lvgab mwwjwl bonam nyibambo, namkam ngo bedwn, no kam soq 
nyem vnyi sam svka to. Hoggab Pwnbog swwg potalo emin xeqpwl ap kunam 
Klement la nyi asaq nyi tulug pengko lo Tugu Puiyam nyi tulungam tapa mvdwb 
bon nyiklo ngoqg lvgab soq nyem vnyi si kam ator alwb nyibanum. 

4Nulv At Swg tolo looxiam hemp poto. Ngo nulam lokta bedwn, nulv hemp poto! 

5Mwlwngam nulug hang nyumnyum mwwnam mam kaakin to. Hoggab At Sw 
vnwqb haata duku. 

6Nulv hog gokam mwwdwq maab, hvbmabde nulug swgwnam mwlwho nulv 
hognvkv pwwma dvn ham bekin gvdwl Pwnboam koto. Mwam koi kam looxiam 
paqyalinco hvl hangv hemp alwb mwwl paqto. 

7Nyia kog mwwc lamanam mam Pwnbog mwwcin nanv nulug hangam la 
mwwnanam Jisu Kristog swrsomalongv nulam rvkil daqg tayin. 

8Bitwr benya so, ngoqg vbw-bor tulu, nulug hangam hognvkv jvqtw dvn, 
hognvkv poqkum dvb nyidwn, hognvkv kvtaqdvn, hognvkv dvrwqdvn, 
hognvkv anya dvn, hoo hognvkv xikum dvb nyidwn hoq mwlw gab mwwnto. 

9Hognvkv ngoqg galoqkv kaag-tag pan hoo cengpan ham nyito, hoo ngulam 
swrsomalongam jinbo Pwnbov nulug lvgab dooba tayin. 

Svka ko-gab Paqnam 

10Hwd oyug go dootar peekul sija nulv lokta ngoqg swwg alko gab mwwdwq 
dwqgam gab ngo At Swn hemp al mwwpal paqdwn. Ngo soq sam benam si ngo 
nulam ngoqgab mwwdwq kumab mwwpa maab nyipan hvl bema, hvbmabde 
nulv ham nyimo dvb nyimanum. 

11Ngoqg pwwma cima ko-gab ngo nulam bema, hvbmabde pww ge pwwma ge 
hog mwlwho ngo atam mwwcum sul xumt dvb cengdkun. 

12Pwwma cimanamv hognvkv hoo naleq-baleqnamv hognvkv ham ngo 
cengdwn. Hoggab hog luuxiam, mood gotwq bolo, kepongv bwjaqkam, bwma 

jaqkam, kano jaqkam, hvngwr jaqkam, naleqb doojaqkam, anyo go doojaqkam, 
koi ge anyo ge ngoqg hangv xumt dvb ham ngo cengnum. 

13Ngam Jisu Kristo ator jigam gab ngo soq mwlw hentwr sam hendwb ngoqg 
atorv doodwn. 

14Nulv ngoqg nyelin-dorsib nyidwkho ngam svka jinum. 

15Pilipi nyi tulu, nulv atv cengl doodo, ngo Tugu Puiyam beka beral berab duk 
apoho Mesidoniyangam apaqpel wleq dwkho nulug dvrwq namlo arongv ngam 
svka kaabnv nulv arotwq ngoqg al koram hembanum. 

16Nulv lok lwnyi go ngo Tissolonika ho doodwkho svka bo doomab hog looma 
twqb nyidu dukho nulv ngam ngoqg pwwmanam mam pwwdwb jilwqnum. 

17Ngo nul galoqkv akiam nvvtwq dvb mwwma dvn, hvbmab nulug nyijongam 
vijaqg kaapa mvdwb mwwdwn. 

18Hoqgab, soq si ngoqg nul galoqkv naanam nulug jinam hoqg mwlwngam 
xipwl apnamv. Nulug ngam jinam aky torab pv ngoqgab naleq baleq gob 
nyinum. Sija ngoqg pwwmanam mwlwngam nulug aky jilwqnam mam 
Ipaproditas bvqc jipa ku, si alv ku. Soq torab si Pwnboam aky jinam sungam 
albo Pwnboam guun nanv mwwg naadynam mwwg hang tolo xumn bo hvb 
nyipa. 

19Hoqgab ngoqg Pwnbov mwwg nyetam Jisu Kriston hentaql nulug hog mwlw 
pwwmanam mam mwv xitor alwb nyil mwwg eminam yuum dvb nulam jitayin. 

20Ngulug Pwnbo la Ab gab yuunamv nwrba cvtam hoqgv nwrba gob doonka! 
Amen. 

Jitwr Jinyal Salam Jinam 

21Jisu Kriston mwwjwbo Pwnbog nyi tulu mwlwngam salam jito. Ngoqg lvgab 
doonbo vbw-bor tulungv mwlwngam bulv salam jilwqdo. 

22So doonbo Pwnbog nyi tulu mwlwngv salam jido, ho lvpw at tulug Bir abwg 
namlo lo doonbo nyi tulungv nulam vcjaqb salam hvvtwngam jilwqdo. 

23At Sw Jisu Kristog anyangv nul mwlwg lvgab dooba nvka. 

Kolosi 

Kolosi 1 

1Pwnbog mwwlwqkob xuqnam Jisu Kristog pui baqnbo Poulwg hoqgv la 
ngulug bor Timoti galoqkv— 

2Kriston mwwjwl Kolosiho doonbo ngulug dvrwqbo Pwnbog vbw-bor tulu gab. 
Ngulug Ab Pwnbov nulam anyangam la swrsomalongam jignvka. 

Paqyalinco hvl Swgwnam 

3Ngulv nulgab xumd moodam, ngulug At Sw Jisu Kristog Ab Pwnboam looxiam 
paqdwn. 

4Hoggab nulug Jisu Kriston mwwjwnam pagoqkam hoo Pwnbog nyi tulungam 
nulug aby bonam mam ngulv tapa do. 

5Jvqtw puiyv nulug dookub otuqb haadwk ho, hoq tugu puiyv nulug 
hingwnanam bekinam mam nulv tapanum. Hoqgab nulug mwwjwnamv la 
abynamv nulv hognvkam hingw dvn hoq aoho dvqgw dvn, ho soq sam nulgab 
ao gvda tv cumciq jaqb ap jipan. 

6Hogloq hv nulgab haapa kun, jvqtw jaqb gvda gvt uraso hoqhv aaxy xeedul hoo 
swwdul doodo—hogloq hv nulug pengko lo nyidu dvn, hwdlo aalho hoqham 
tapa kunum hoo Pwnbog anyangam jvqtw ho cengknum. 

7Nulv soq sam ngulug tumanam ngulug bon nyibam Epapras galoqkv tapanum. 
Mwv nulug nyidub Kriston mwwjwl bon nyinbov. 

8Mwv ngulam yalv nulam abynam bvrwqngam bekinnum. 

9Hoqgab ngulv nulug puiyam tapa dvk aal hoqgv nulgab looxiam xumdu dvn. 
Ngulv Pwnboam xuml kodu dvn, Pwnbov mwwg hang mwwnam mam nulam 
cengm dvb hog mwlwngam mwwlaqnanam hoo mwwcin nanam Yalam tacin 
nanam jitwk hvl xumdwn. 

10Homolo nulv At Swg hang mwwlwqkob swwla tayin hoo nulv looxiam mwv 
hognvkam hang xumdwn ham nyilaqtayin. Ho nulug swwnam mwlwngv albo 
bonam nyinamv niqtuq dootayin hoo Pwnbog gonam cengl swwtayin. 

11Hog mwlwngam haakam alwb cwql swwm dvb mwv nulam mwwg xitor-xilo 
yuunam atoram jitwl nulam ator aldvb mvgnvka. 

12Pwnbov mwwg nyi tulungam jidwb huto ko lvpw haty lo pvvbwql apnam 
gumnam kaapa dvb nulam jinbo Abam hemp alwb nulv paqto. 

13Hoggab mwv ngulam kanbo ator hoqgv naalin kunv cumciqb booknv mwwg 
tumanam Ko Tuupwg lvpw hatib boa pakun, 

14ho mwwg alaqngv ngulam naalin pakun hoo ngulug nyic mwlwngam axia jipa 
kun. 

Kristo Kaapa Maanam Pwnbog Nyuqtuq Moorv 

15Kristo kaapa maanam Pwnbog nyuqtuq moorv. Mwwg pwnam mwlwg 
pengko hoqgv mwlwngam koi yaanbo dwr buqconam Ko Tuup vbwngv. 

16Hoggab mwwg galoqkv swcw-nyodo soq doonbo hog mwlwngam pwnum, 
kaapa ge kaapa maanam ge, hoqg uraso yalwg atoram kam, gora ab tulungam 
kam, lvpw pwl doogbo tulungam kam, bir ab tulungam kam hoo xitor-xilo bo 
tulungam kam Pwnbov mwwg galoqkv pwmnum, hoo mwwg gab doodwn. 

17Mwv hog mwlwngam lengma daab otuq hoqgv doodwn; ho mwwg alaqb hog 
mwlwngv doodwn hoo mwwg alaq uralo doog gam gab hog mwlwngv bulug 
doodyko dootaq lo doodwn. 

18Mwv dvrwq namlo hoqg atv hoo mwv gv vpwg swwgv; ho hog mwlwg 
pagoqho otuqjaqb mwv doodwb hvbnv mwv sikbo tulug pengko hoqgv 
otuqjaqb turdwb purab kunam Ko Tuup vbwngv. 

19Hoggab soq si Pwnbov atv mwwlwq sul mvknam Ko Tuupwg nyinam-mvnam 
hog mwlwngv Pwnbog nyinam-wnam kalam hvb nyim dvb jinum. 

20Hoggab Pwnbov Ko Tuup galoqkv gvda gvt mwlwngam mwwg dookub 
bookur dukub mwr kunum. Pwnbov swrsomalongam mwwg Ko Tuupwg daapo 
ao tol sik hoqgv, ho hog mwlwngam gvda gvt soqgv ao gvda toloqgv mwwg 
dookub boa kunum. 

21Mood golo nulv Pwnbog galoqkv aado ho doonum hoo nulv atv almanbo 
bonam nyigam gab la mwwgam gab, alwb mwwma ko-gab nulv atam Pwnbog 
ceebiob mvsnum. 

22Hvbmabde sija Pwnbog Ko Tuupv nyia kog soodinb nyil sigam gab Pwnbov 
nulam mwwg ajin swwm dukub mvpa kun, dvrwq dvb, kac dooma dvb hoo yolu 
dooma dvb, nulam mwwg dookub boa pakun. 

23Hvbmabde nulug mwwjwl hwngkw alwb hindy lalal rwwda diilwqnam hvb 
nulug mwwjwngam apdvb nyiky tayin. Hoo nulv Tugu Puiyam tapa dvk aalho 
nulv hingw sanam gaml ak tapanam mam biim maab nulv atv hengabl ap suto. 
Soq tugu pui gab sulak, Poul ngo nyera swwdkun; ho soq tugu pui sam gvda gvt 
so doonbo nyi vxig dookho vxiam bekin pakun. 

Poulwg Dvrwq namlo gab Bon Nyinam 

24Sija ngo nulug pagoq gab hentwr kaanyi henam sam mwwngam alwb 
mwwdwn. Kristog hentwr kaanyi hengongam mwwg hend sanam mam ngoqg 
gv soodinv hentwr kaanyam hendwn hoo soq mwlw nyigdvn si dvrwq namlo 
gab. 



2178 

 

 
Nyishi 

© 2016 Bible society of India. 
 

 
 

 

25Hoo Pwnbov ngam dvrwq namlo gab nyera swwm dvb mvpa kun, hoo nulug 
alko gab ngam soq bon sam nyim dvb mwv jipa kun. Soq nyis siiloqkam mwwg 
puiyam dardar aljaqb bekar dvb, 

26nyia kog mwlwg kaaga hoqgv kvsil ap kunam hvbmabde sija mwv soq sam 
mwwg nyi tulungam kaakin pakun. 

27Hoqgab soq si Pwnbog mwwgwl mwwgab ap kunam mwwg nyi tulungam, 
mwwg kvsil apnam ura gonam bekin dvb mwwnam gumnam hoo xitor albo ura 
gonam nyi mwlw gab mwv doogdvn. Hoq ura gon si hvbaloqkam, Kristo nulug 
urahv doodwn, hoo nulv Pwnbog xitor albo gumnam naaba tayin. 

28Hoqgab ngulv Kristog puiyam nyi mwlwngam bekin dvn. Ngulv nyi vxiam 
ngulug nyegam cengnam mwlwngam tomswr swrl yvtw padwn, hoo nyi vxiam 
Pwnbog agaho Kristog lvgab nyi akam gob nyil swwm dvb nyidwn. 

29Soq nyis tulungam nyidwb ngo moommab Kristog ator jinam ngoqg uraso 
doonbo lvgab ngo nyin dvn. 

Kolosi 2 

1Ngo hoggub nyil nulgab la Laodikia alo doonbo nyi tulu gab hoo ngam pwbwb 
cengmabo nyi tulu gab moommab bon nyinum mam ngo nulam bekin tvs. 

2Ngo soq sib nyigdvn si bulug hangam haakam al mwwpa mvdwb hoo jvqtw 
jaqb bulam lvkin gob abynam uraho boa dvb hoo jvqtw jaqb mwwcin 
maanboam nyet swwm dvb ho Kristog tolo Pwnbog ura gonam bulv cengtayin. 

3Kristo hog mwlw Pwnbog pumb rwlwqnam mam la cenglaq uddum mam 
doogbo atv. 

4Hoqgab ngo nulam bedwn, bulv hog hwdgo tangam dvb goos jaqkam, nulv hiyv 
nvkam xaalyo bo agam gool vm mvvk maabv. 

5Hoqgab ngo gv vpv nulug lvgab dooma jaqkam ngoqg yalv nulug lvgab dooba 
dvn. Ngo nulug lvkin gob nyil Kriston biimab mwwjwnam mam hwngkw kaapa 
tvl, ngo hemp aldo. 

Kristog Uraho Swwnam 

6Hoqgab nulv Jisu Kriston At Swv hvl mwwjwl gaqnam hvbkalam nulv mwwg 
lvgab doobal swwto. 

7Mwwg uraho noqg rwbam ura jaqb guugab to, hoo mwwg aoho svqgwl swwto, 
hoo noqg mwwjwngv ator yaiya tayin, nulam tomswrnam hvbkalam swwrab 
to. Hoo paqyalinco hvnamv nulug hanglo lwxiam bwwr tvl swwto. 

8Hoqgab soq sam nulv hengab to; nulam hiyv nvkam nyia koam pumb rwlwq 
biyuq-bemaql nyera book maabv. Hoggab hoqhv nyi tulug swwtam hoqgv gon 

bwsiq-bwsiql bvl ignam nyicwngv, hoo soq sam swcw-nyodo sam bvvl doogbo 
ak yalwg ao hoqgv; hvbmabde hoqhv Kristog galoqkv haama dvn. 

9Kristo Pwnbog kvvyw kaacv ho nyiip loodangv. 

10Nulam hog mwlw swwgam mwwg lvgab jitaq pakun. Mwv hog mwlw yalwg 
swwgam la atoram doog gvdwn. 

11Nulam mwwg lvgab pepaql-mux kunum, ho soq pepaql-muxnam si nyia kog 
mvnam hvvma, hvbmabde Kristo mwv atv pepaql-mux mvkho mvtaq pan hoo 
soq pepaql-muxnam si ngulam nyic nyinam gv soodin hoqgv naalin dvn. 

12Hoggab nulam baptijum jidwk ho nulam Kristog lvgab lwqtaq kunum, hoo 
hoq baptijum akinho Kriston sik boam purabnam hvbkalam Pwnbov nulam 
mwwg nywywngam sima bo atorv nulug mwwjwnam galoqkv purab pakun. 

13Lok mood golo nulv atwg nyic nyik gab nulug yalv siknum, hoggab nulv 
Nyoodo nyiib nyinum, hoo pvvb uraho doomanum. Hvbmabde sija Pwnbov 
nulam Kristog swwk ho swwba mvdwb swwgam jipa kun. Pwnbov ngulug nyic 
mwlwngam ngulam apaq jipa kun. 

14Mwv ngulug aoso doonbo almanbo yolungam mvpaq gvnkun, ho hoqham 
kaaga hoqgv naaxa kunum hoo ham daapo aotv silo puqnywngv taqtin tukul 
twrg nukun. 

15Hoo hoq daapo aoho Kristo mwv atam, swcw-nyodongam bvvnbo alaq hoqgv 
atoram naareq kunv atam naalin suknum hoo hoq tulungam nyi tulug kaagaho 
mwlwngv kamin dvb mviya tukul bulam nyumwb mvl hvnyw-har dvb 
mvknum. 

16Hoqgab nulv hognvkv dvdwn, twwdwn, pool karlinam durum dvnam 
hvbkalam doonu ko aalwg bvrwqgab nulv hiyv nvkam yolu mvdwb jimab. 

17Hoq mwlw si yal bobo hvb kokwngam haadynam bvrwqngv, hvbmabde 
Kristo lak gv vp jaqkv. 

18Ao gumtwngam xuml hang yanbo nyiib nyil bulv nyiqry kamanam go kaagam 
gab koi gob mwwnbo nyi tulungam hiyv nvkam bepaq-beyaq komabv. Hoq hvk 
nyiv hog niqtuq doomab saqnam gotwq bolo saql mwwtaqb benbo nyiv; mwv 
nyia kog mwwcib mwwl nyidwn. 

19Hoq nyi akv Kristo gv vpv hvl mwwpa kumab apaq kuma bov. Kristog alaqho 
gv dorpwngv dvsam naadwn hoo alongv la ayaqngv xwqsiq xwqmeq tvl 
doodwn hoo Pwnbov swwrab mvdwb mwwkwb gv si swwrab dvn. 

Kristog lvgab Sinam la Swwnam 

20Nulv Kristog lvgab sipa kun hoo nulam soq swcw-nyodo sam bvvnbo yalwg 
alaq hoqgv naalin pakun. Hvnyiloqkam nulv gvda gvt so doos tvl hog nyitwl 



2180 

 

 
Nyishi 

© 2016 Bible society of India. 
 

 
 

 

21“Sam bvvmab,” “Sam dvka twwka maabv,” “Asaqkam idaq maabv,” hvl benam 
gaml tulu sam tal swwdwn”? 

22Soq hoolu mwlw si bulam lok mvn kunam hoqgv mvn kumanum; soq mwlw 
si nyia ko tulug mvnam pvvbv hoo tomswrnamv. 

23Soq tulu si jvqtw jaqb albo pumb rwnam hvb vnyiq kaaga lo nyidwn; hoo bulv 
gv vpam nyelin dorswb vm yaab mvdwn. Hvbmabde hoq tulungv gv vpv nyinw-
wnwnam mam bulv munyiub nyoma dvn. 

Kolosi 3 

1Nulam Kristog lvgab swwm dvb swwgwb turab mvpa kun, hoqgab ao lvpwg 
pagoq tulungam meegaqto, Pwnbog lvqbwq alaq tolo doonbo Kristo hogloq ho 
doodwn. 

2No gvda gvt soq pogaqkam mwwmabv, hvbmabde ao gvda toloqg pagoqkam 
mwwto. 

3Hoggab nulv sipa kun, hoo nulug swwgv Kristog lvgab Pwnbog uraho doodwn. 

4Jvqtw jaqb nulug swwgv Kristog lvgab doodwn, ho mwam kaapa yukam nulam 
kam mwwg lvgab kaapa taikun hoo nulv mwwg yuunam gumnam kaapa tayin. 

Kucuq bvla Nitib Swwnam 

5Hoqgab nulv gvda gvtwg uraso nulug hangv mwwngam nyinwnam ham, yocu-
yabio nyinam ham, dvrwq maanboam, almanboam, nyis-nyipeql nyinam ham, 
kaabynam ham, ui panam mam hoo roogumnam ham mengxato (Hoggab 
roogumnamv murty xumnam hvb nyidwn). 

6Hoqgab hoqhvb nyinamv Pwnbog hang lengnamv mwam bugil swwma bo nyi 
tulug aoho haatayin. 

7Nulv atv mood golo lok hoqhvk nyi tulug pengko ho dootwl hoq hvb 
mwwnamv nulam bulug alaqho doonum. 

8Hvbmabde nulv sija, hang lengnam, haaxaqnam, hang baqnam, tob-tainam hoo 
bec-beyab benam agam, mwws-saqpeqnam mwlwngam apaq dukub nyiky 
paku, hoo almanbo, kac-kanyiaqbo agam goonam hoq tulu ham nulug agam 
hoqgv nywywngam lengm mvmabv. 

9Akwn akwn xaalyo minsmabv, hoggab kolwg kucuqbo akam vjam pisuql 
pixianam hvb hog mwlwngam apaq tukul sija nitbo akam kaapa paku. 

10Soq nit nyi ak sam Pwnbo akv mwam kvvyw tac dvb looxiam mvdar dordu 
dvn hoo nulam mwwg nyijwq-nyegam gonam mwwg pagoqkam pw-hwwdwb 
cengm dvb nyidwn. 

11Hoq niqtuqngv sija hog nyob asaqgo akukam Nyoodo nyiv la Juhudi nyobv hvl 
nwd oksub xidwb nyima dukun; pepaql-mux mvnam gola pepaql-mux 
mvmanam dook ma, cengnbo gola cengmabo, damn gola damabo hoo nyet gola 
nyera go asaq bes dook maadwn; hvbmabde Kristo hog mwlwngv, Kristo hog 
mwlw lo doodwn. 

12Nulv lak Pwnbog nyi tulungv, mwv nulam aby bonum hoo mwwg pagoq gab 
mwwg nyiib swwm dvb nulam xuqpa kun. Hoqgab nulv hang biinam, tumanam, 
ayanam, hang yanam hoo cwqnam mam svtam-soruqb kooto. 

13Akwn akwn cwqmin sul swwto hoo hwdlo jaqkam ceekol sormin sunamv 
dooi nyiloqkam akwn-akwn paqnyi minsto. At Swg nulam paqnyi jinam hvb 
nulv hoggub nyijaqkam akwn-akwn paqnyi mins dvb nyidwn. 

14Hoq kokwb soq mwlwg lvgab abynam mam vbw ata lwqto, hoggab abynamv 
hoolu mwlwngam lvkin gob nyil hang pwkin gob mwwl swwdwb ator jidwn. 

15Kristog nulam swrsomalongam jinam, nulug hangam mwwdil pvvbam niqtuq 
lengm dvb jidwn, hoggab soq swrsomalo gab Pwnbov nulam gv vp pwkin gob 
nyil swwm dvb goqpan. Hoqgab nulv sija paqyalinco hvto. 

16Kristog tugu puiyv nulug hang uraho xinam poot jaq gob nyil doodwb nyiky 
dvn. Akwn akwn biywr gvdvl tomswr minsul hog mwlw mwwcinam gonam 
bekin minsto; bejam hoo dvrwqbo bemin bel hoq lvgab Pwnboam nulug hang 
uraho paqto. 

17Nulug nyitaq betaq mwlwho At Sw Jisug emin gab nyito, hoggab nulv mwwg 
emin galoqkv Pwnbo Abam paqdwb nyidwn. 

Kristan Nombu gab Pvvb Tulu 

18Nywxw tulu, nulv nulug nyol tulungam bugil swwto, hoggab nulv Kristan 
nyiib nyigam gab hoqhvb nyidwb nyidwn. 

19Nyol tulu, nulv nulug nywxw tulungam aby boto, hvbmabde bulam biru-berol 
bemabv. 

20Ko tulu, nulv nulug ann abam hog mwlwho tvjwl swwto, hoggab hoqhvb 
nyinam hv At Swn hang xumdwb jidwn. 

21Ann ab tulu, nulv nulug ko tulungam hang belin nyupuq lyol biluq maabv, hvb 
bebnyiloqkam bulug hangv almab nyitayin. 

22Nyera tulu, nulv nulug at tulungam nyitaq mwlwho bugil swwto, hvbmabde 
nyiv kaai hvdam nyiig kaaga-tagab bon nyinbo hvb nyimab, hangv mwwjw 
gvdwl At Swn bosil nyito, nyiam mwwl nyimab. 

23Nulv hog mwlw nyitaqho nulug hvvjw hara ura hoqgv At Sw gab nyid nvbo 
mwwl hoo ham nyi gab nyima dvnbo mwwl nyito. 

24Sam mwwgab laka, nulgab At Sw nulug nyijongam jidwb mwwg nyi tulungam 
jidynamv doodwn. Hoggab Kristo jvqtw jaqb nulug bon nyij deenam At Sw akv. 

25Nyimur nyinbo akam mwwg nyimur nyijongam jidwb mwam nyitayin, 
hoggab Pwnbov nyi vxiam aiyinb swgw xidy bov. 

Kolosi 4 

1At tulu, nulvkam nulug nyerangam ayab kvtaqb kaal soto, hoggab nulv rub sam 
mwwgab tvka, nulug at ak ao gvda tv doodwn ham cengl nyito. 

Tomswrnam 

2Pwnboam tuma jaqb swgwl dooto, hoqham nulv hvvmin gvdwl paqyalinco 
hvnam lvgab xumto. 

3Pwnbov ngulam mwwg puiyam bekin mvdwb mood alboam ngulam kaapal 
Kristog nywywngam mwwc lamanam ura puiyam bekar mvdwb nulv ngulug 
gabkam Pwnboam xumtbv. Soq pagoq gab sulak ngo sija pvtwq ura si doodwn. 

4Hoqgab ngoqg bedynam puiyam dardar alwb ngam bekin mvdwb ngoqgab 
xumto. 

5Mwwjw maanbo nyi tulug agaho hengab nyil hingkub sul swwto ho mood 
alboam tuugab gvdwl albo bonam nyito. 

6Nulug agam goonamv looxiam tangam dvb la taby dvb gooto hoo nulv nyi 
vxiam hognvkam birwqtayin ham kvtaqb cengdwb nyido. 

Jitwr Jinya Salam Jinam 

7Ngulug tumanam bor, ngulug lvgab At Swg bonam mwwjw alwl nyibambo 
Taikikas, mwv ngoqg pagoq puiyam hindy alwb nulam bekin yin pv. 

8Hoqgab ngo mwam nulug dookub kanam nvmlwq gviyin, ho mwv ngul mwlwg 
puiyam nulam bekinl nulug hangam hemp mvdwb jitayin. 

9Ho mwwg lvgab nulug dvpar hoqg nyiib nyinbo tula maanam mwwjw albo bor 
Onisimasnvn kam kanam namtaq gviyin, bulv soq so hognvkv xeq nyidu dvn 
hog mwlwngam nulam bekin tayin. 

10Aristarkas, ngoqg lvgab pvtwq uraso doonbo, mwv rub nulam salam jilwqdo, 
hoq lvgab Barnabaswg bor Mark kam salam jilwqdo. Mwwg pagoqkam nulam 
bekin tukun, hoqgab mwv nulug dookub haab nyiloqkam mwam nulv alwb 
kvvrwq-tataqto. 

11Josua, hiyvn Jastas hvl benam akv kam nulam salam jilwqdo. Soq pepaql-
muxnam Juhudi nyi oum aro si ngoqg lvgab Pwnbog lvpw haty gab bonam 
nyiba dvn. Bulv ngoqg hingw alnam svka koi albo gob nyido. 

12Epapras, nulug pengko lo akgon, mwv kam nulam salam jilwqdo, mwv Jisu 
Kristog nyera akgon. Mwv looxiam nulgab xeqxeq jaqb Pwnboam swgw dvn, 
hoo Pwnbog nulam haakamb cengl ator jaqb biimab daqm dvb ho Pwnboam 
bugil mwwg mwwlwqkob swwm dvb xuml kodwn. 

13Ngo atv mwwg haagab ator alwb nulgab la Laodikia hoo Hirapolis nyi tulu 
gab bonam nyinam mam betam jidwn. 

14Ngulug tumanam Doktor Luk kam hoo Demas nulam bulug salam jilwqdo. 

15Laodikia ho doonbo vbw-bor tulungam la Nipaho mwwg namho dookum bo 
dvrwq namlongam ngulug salam mam jito. 

16Nulv soq pota sam pooril kaaxo kokwngam jvqtw jaqb Laodikia alo doonbo 
dvrwq namlo ho poory mvdwb jito. Hoq poory rinam akinam nulv Laodikia 
hoqgv jilwqnam potangam kam poory dvb nyitayin. 

17Hoo Arkipaswn beto, “At Sw nam hognvk bonam nyim dvb jipan ham no 
niqtuq nyilinto.” 

18Poul ngo, atwg alaqngv soq pota sam xeqg yin. Poul galoqkv salam. Ngoqg 
pvtwq doonam sam mwwpa maab nyima beka! Pwnbog swrsomalongv nulug 
lvgab dooba nvka. 

1 Tissolonika 

1 Tissolonika 1 

1Poul, Silas hoo Timoti galoqkv— Tissolonika dvrwq namlo ho Pwnbo Abv la 
At Sw Jisu Kristo gab doonbo nyi tulu gab Salam- Anyangv la swrsomalongv 
nulgab doonka! 

Tissolonika Nyi Tulug Mwwjwl Swwnam 

2Ngulv looxiam nulgab Pwnboam paqdwn, hoo ngulug swgw ko ho looxiam 
ngulv nulug eminam bepadvn. 

3Nulv hoggub nyil nulug mwwjwngam biim maab ap pan ho nulug abynamv 
nulam hoggub atorjaqb bonam nyim dvb jipan, hoo nulug hangv At Sw Jisu 
Kristog aoho hog hwdgo hingw dvn ham ngulv Ab Pwnbog agaho bepa jidwn. 

4Ngulug vbw-bor tulu, ngulv sam cengdwn Pwnbov nulam abydvn, hoo nulam 
mwwg atwg nyiib nyim dvb xuqpa kun. 

5Hoggab ngulv nulug dookub Tugu Pui agam arongv baqa twqma, hvbmabde 
atoram, Dvrwqbo Yalam hoo hingxw cwrwl jvqtw puiyam soq lvgab baqanum. 
Ngulv hoggub nyinbo nyiv ham nulug lvgab doodwkho ngulv hoggub nyil 
swwnam kaakinam mam nulv ham cengdo; soq si nulgab alko pagoq gob 
nyinum. 

6Nulv ngulug la At Swg nyikwb nyimin gvnum, hoo nulv hentwr hemangam 
hens kubaco hvbjaqkam nulv Tugu Puiyam, Dvrwqbo Yalwg jinam mam hemp 
alwb nvvrwqnum. 

7Hoggab nulv Mesidoniya ho Akaiya lo doonbo mwwjwbo nyi tulu mwlw gab 
kaag dvb nyinbo nyi gob nulv nyipa ku. 

8At Sw Jisug puiyv nulug galoqkv Mesidoniya ho Akaiya gvda tvqpwho yuupw 
twqma, hvbmabde nulug Pwnboam mwwjwnam pui pagoqkv gvda mwlwb 
wnkun, soq pagoq so ngulv hog bes dookma. 

9Soq nyi tulu si mwlwngv nulv ngulam hoggub nyil ui panam hoqgv wkur kunv 
Pwnbog dookub haanum hoo nywywngam sima bo jvqtw Pwnboam xumtab 
haapa kun 

10hoo sik boam turdkub purab kunam Pwnbog mwwg Ko Tuupam, Jisug ao 
gvda toloqgv ipoq tanam mam, Pwnbog hang lengnam hoqgv ngulam ywwd 
boam kaayal doonam mam bulv atv bepal doodwn. 

1 Tissolonika 2 

Poulwg Tissolonika Gvdaho Bon Nyinam 

1Ngulug vbw-bor tulu, ngulv nulam kaatab wnamv hog niqtuq doomab 
nyimanum ham atv cengdo. 

2Ngulv nulug dookub Tissolonikab haama daab ngulam Pilipi gvdaho hoggub 
nyil almab ngulam mvnum hvnyw-haram nyipanum ham nulv cengdo. Nyemaq 
ui hang baqnbov vigo doos bakam ngulug Pwnbov haakam alwb nulug agaho 
mwwg galoqkv haanbo Tugu Puiyam bem dvb atoram jinum. 

3Ngulug nulam xuml begdvn si bexiaql bema, ho hangv mwwrul bema, ho 
nulam hiyv akgon vm xaalyol bema. 

4Hvbmabde ngulug agam googdvn si Pwnbov ngulam bedwb jinam mam bitwl 
bitwqdvn, hoggab mwv ngulam miid miidil meeka tvl ngulam kvtaq pa hvl 
mwwg Tugu Puiyam ngulam gvqlwq jipa kun. Ngulv nyia koam hang xumdwb 
nyidwb hvl mwwma dvn, hvbmabde hiyv ngulug hangam hubdil kaaka dvn hoq 
Pwnboam mwam ngulug hangv xumdwb nyidwb doodwn. 

5Hoggab ngulv nywywngam nulug ogumho biyuq-bemaq gob bemanum, ho 
ngulug roogumnam mam mvvsil ap maanum ham Pwnbov ngulug hvvky gob 
doodo. 

6Ngulv hiyv galoqkv kam paqk nwma, nulug galoq kvkam ma ho hiyvg nyi asaq 
ak galoq kvkam ma, ho mwwby kama. 

7Hvbmabde ngulv nulug pengko lo hingkib swwnum, ho annv atwg ko 
hoiyinam hoggub anyab kvvyw-tadal sonam hvb. 

8Nul gab ngulug abynamv vigo nulug aoho doognum gab ngulv Pwnbog Tugu 
Pui arongam baqa twqma, hvbmabde ngulug swwgam kam nulgab ludum jipaq 
dvb mwwnum. Nulv ngulug kaagaho tula maanam gob nyinum. 

9Ngulug vbw-bor tulu, nulug hang uraho mwwgabnamv dood nvpv, ngulv 
hoggub nyil haagab alwb aal-aiyib bonam nyil nulam hiyv nvkam ngul gab 
mwwdwq moma dvb Pwnbog galoqkv haanbo Tugu Puiyam nulam bekinnum. 

10Mwwjwbo nyi tulu, nulug agaho ngulv jvqtw jaqb dvrwqb hog nyimur-wmur 
maab nyinum, ham kaanbov nulv doodo. 

11Nulv cengdo ngulv nulam vxiam abv mwwg koam hoggub sodwn hvbkalam 
nulam nyinum. 

12Ngulv nulam biywr-bebianum, bet-belanum hoo ngulv Pwnbog kaagaho 
mwam hang xumdwb nulam mwwg lvpwlo yuunam gumnam naaba mvdwb 
dvgoq goqnbo Pwnbog hangam cengdvl swwtwk hvl ngulv nulam xuml 
bekinnum. 

13Ngulv Pwnboam looxiam hoggab paqyalinco hvl paqdwn hoq paqk pagoq 
goqsaq ak doodwn. Ngulv nulug dookub Pwnbog puiyam baqal haadwk ho nulv 
hoqg puiyam tatwl mwwjwl svgagvrwq dvkho nyia kog agam pui gob tvjw 

maanum, hvbmabde Pwnbog puiyv hvl tvjwnum, soq si jvqtwngv. Hoq agam 
mam mwwjw bov nulug uraho wnbov bonam nyidul doodwn. 

14Ngulug vbw-bor tulu, Judiya gvdaho hoggub Pwnbog dvrwq namlo lo Jisu 
Kristog nyi tulungv hoggub nyil hentwram henum hvbkalam nyipa ku. Nulvkam 
hoq mvnyi-mviyanam luukinam nulug atwg gvda nyi tulug Juhudi alaq hoqgv 
hentwram henam hvbkalam nulv atwg nyi tulug alaq hoqgv hentwram hang 
xumdwb nyima, hvbmab nyi mwlwg ceebiob nyibnv hang bvqsil doodo, 

15hiyv At Sw Jisunvn la nyiqry benbo tulungam meng nukun, hoo ngulam kam 
nyob panum. Bulv hog hwdgo Pwnbog hinglwq maadwb nyido! Hog hwdgo 
bulv nyi vxiam ceebio baqdo! 

16Bulv Nyoodo nyi tulungam bulug ywwt ywwnam puiyam kam ngulam bema 
bvk hvl biturnum. Soq sib nyil bulv looxiam nyiam nyil nyic naleqb nyidwn. 
Hoggab Pwnbog hang lengnamv bulug aoho lok haatayin! 

Poulwg Bulam Lokta Kvvnwnam 

17Ngulug vbw-bor tulu, ngulv nul galoqkv apo gob gv apongv aado minsjaqkam, 
ngulug hangv aado maadwn. Ngulv nulam kaapa maagam gab ngulv vigo nulam 
lokta kaapa nwwbnv svnganum. 

18Ngulv nulug dookub wkur dukub mwwnum. Poul ngo atvkam wkur dukub 
lok-lwnyi go nyikanum, hvbmabde Uiyv ngulam ham nyim dvb jimanum. 

19Hvbsujaqkam, betar-wtar tvl, nulv ngulug hingwnamv, ngulug hemp 
pogwngv, ngulug paqsul pvqgwngv, ngulug hempnamv; ngulug At Sw Jisu haai 
kukam mwwg agaho ngulug lvrgwngv. 

20Jvqtw jaqb nulv ngulug yuugwngv hoo hemp pogwngv. 

1 Tissolonika 3 

1Hoqgab ngulv hoq hentwram cwqla kuma gab ngulv Eten nampamho vpwb 
doonamv al hindo mwwnum. 

2Hoggab nulam bet-bela mvdwb Kristog Tugu Puiyam ngulug lvgab bekarl 
yvbam bo Timotinvn nulug dookub nulug mwwjwngam biim mvma dvb biywr-
bebia mvdwb kanamnum. 

3Noqg nyelin dors hentwr henam gab hiyvkam duleql geqdwb nyiram, hoggab 
ngulv soq sam hendwb nyiky dukun, ngulam dwr buqtaqnamv ham nulv atv 
cengl doodo. 

4Hoggab nulug lvgab lokub ngulv doodwkho ngulv nulam bekinnum, soq 
hentwr nyelin sam ngulv hengky dvb nyitayin hvl nulam bekinnum, ham nulam 
begonam mam cengl doodo. 

5Hoqgab ngo kam cwqla kumab pooka-yirka bo uiyv lokam nulam pooka-yirkal 
ngulug bon nyinam mam niqtuq lengm mvma twqto mwwnv nulug 
mwwjwngam cengdwb Timotinvn kanam nvmlwq tukun. 

6Hvbmabde sija Timoti nulug dookub wpekul ngulug dookub hookurl nulug 
mwwjwnam hoo abynam pagoqkam ngulug mwwk jaqb puiyam baqa paku, 
nulv ngulug alko gab mwwdwqnam mam hoo ngulv nulam kvvnwb hog hwdgo 
svngal doodwn hvbkalam nulvkam looxiam ngulam kvvnwb svngal doodwk hvl 
ngulug dookub pui baqanam mam tapa tvl; 

7ngulug vbw-bor tulu, ngulv nulug mwwjwngam tatwl, ngulug nyelin hentwr 
henam aoho ngulv hemp al mwwpa do. 

8Hoggab nulv sija biimab At Swg uraho dood nyiloqkam ngulug swwgv. 

9Ngulv ngulug Pwnboam nulug gab; paqkin do. Nulug pagoqho mwwg galoqkv 
ngulug hemp kaapa ko-gab ngulv mwam paqdwn. 

10Aal aiyib nulug nyuqtuq-mooram kaapa mvdwb jitbvk hvl hoo nulug 
mwwjwngam koi mvdwb jidynam mam jitwk hvl ngulv mwam xumdul 
doodwn. 

11Sija ngulug Pwnbo Ab mwv atv hoo At Sw Jisu ngulam nulug dookub wk 
lamtangam kaakin tvbwk hvl bedwn. 

12Hoqgv At Sw nulug pengko lo akwn akwn aby bomin sunam mam meeg yaiya 
koi mvdwb vigo jignvk hvl bedwn. Ngulv nulam hoggub abydvn hvbkalam 
nulvkam nyi mwlwngam aby boto. 

13Hoqgv nulam mwv ator torm dvb jitayin hoo nulv Pwnbo Abwg kaagaho 
niqtuq doonbo hoo dvrwqbo nyiib At Sw Jisu Kristo mwv mwwg dvrwqbo nyi 
tulungam boolayil ipoq dvk aalam nulam dvrwq dvb kaapa gvnka. 

1 Tissolonika 4 

Pwnboam Hang Xumdwb Nyil Swwnam 

1Ngulug vbw-bor tulu, bitwr benya so, nulv hoggub nyil Pwnbog hangam 
xumdwb nyitayin hoq pagoqkam nulv ngulug tomswrnam mam tagab nukun, 
hoo nulv hoq hvbkalam nyil swwdu do. Hoqgab ngulv nulam At Sw Jisug emin 
gab hoqhvb kvda vigo nyil swwtwk hvl xuml biywr dvn. 

2At Sw Jisu galoqkv ngulv nulam tomswrnam gamlam jitkun ham nulv cengdo. 

3Hoggab Pwnbog hang mwwnamv, nulam dvrwqb swwm dvb mwwdwn hoo 
nulam yocu-yabio nyinam mam ogum nyisiq maab dootwk hvl bedwn. 

4Nulug pengko lo nyi vxiv hoggub nyil mwwg atwg nywxw lvgab swwtayin hoo 
hoggub dvrwq bvla xinam gob nyil dvrwqb swwtayin ham cengdwb nyidwn. 

5Hvbmabde Pwnboam cengmabo Nyoodo nyi tulug nyinam hvb atwg gv aiyaqg 
nyinw-mwnwnam hoqg nyerab swwmab. 

6Hiyv kam atwg Kristan vbw-bor gon nyimurl xaalyo dvb pagoq kaacoql 
nyidwb nyima dvn. Ngulv soq bvrwq sam nulam otuqho bekin tukun ho ngulv 
nulam sija atorjaqb yvtw padwn ham nyimabv, hoggab hoqhvb nyin boam At 
Sw bulam laqm-baqmtayin. Hoggab Pwnbov ngulam kacib nyil swwm dvb 
dvgoq goqma, hvbmabde dvrwqbo nyiib nyil swwm dvb dvgoq goqpan. 

7Pwnbov ngulam nyimur nyicil doom dvb goqma, hvbmabde dvrwql swwm 
dvb. 

8Hoqgab hiyv nyiv soq tomswrnam pagoq sam haqdwn, mwv nyiam haqma 
dvn, hvbmabde hiyv mwwg Dvrwqbo Yalam nulam jidwn mwam haqdwn. 

9Bwrm bor tulungam abynam pagoqkam nulam tomswrl ngo pota xeqdwb 
nyikma, hoggab akwn akwn aby bomin sunam pagoqkam nulam Pwnbov atv 
tomswrnam mam cengdo. 

10Hoo nulv jvqtw jaqb soq pagoq sam nyikin banv Mesidoniya gvda lo doonbo 
nyi tulu mwlwngam kaakin do. Hvbmabde vbw-bor tulu, nulam xuml ngulv 
bedwn, hoqhvb kvda meeg yaiya koi alwb nyil swwto. 

11Swrsomalo swwl, nulug atwg kor pammam hingkib nyil door twnwr gvdwl, 
ngulv nulam benam hvb atwg swwgam kaato. 

12Soq sib nyil nulv mwwjw maanbo nyi tulungam hingkib nyil swwto hoo nulv 
hiyv nvkam nulug pwwmako ho hingw dvb nyiram. 

At Swg Hookurnam 

13Ngulug vbw-bor tulu, mwwgwnam doomabo nyi tulug hvb nyil, hang 
mwwdwql nulam doom dvb ngulv mwwma, ho sikbo nyi tulug pagoqkam 
nulam cengmab doom nwma. 

14Hoggab Jisu sipekul lokta turab kunam, sam ngulv mwwjwdvn, hoqgab ngulv 
sam mwwjwdvn Jisun mwwjwl sikbo nyi tulungam Pwnbov mwwg lvgab bool 
wgtaikun. 

15Ngulv sija nulam hognvkam tomswr gvdwn, soq tomswrnam si At Swg 
tomswrnamv; At Swg hookurnam gob simab turl doonbo nyi tulungv sikbo nyi 
tulungam ngulv hoggub nyilakam bulug otuqb wco nyoram. 

16Hoggab hoq aalam rumd goqrwl ao gumtw tulug lvgab ao gumtw koibo akv 
ao gumtw tulungam boolayil ipoqnam mam hoo Pwnbog piul, dumdum-taal dul 
At Sw mwv ao gvda toloqgv ipoqtayin; hoq kokwb Kriston mwwjwl sinbo nyi 
tulungv otuqcob gorab taikun. 

17Hoq kokwb ngulv simab turl doonbo tulungv doonyi ao tol At Swn kaapa taab 
bulug lvgab ngulam lokub doomwq aob jaarab wgtayin. Hoqhvb nyik nv ngulv 
kuiyum nwrba nagub At Swg lvgab dooba taikun. 

18Hoqgab nulv soq agam sam mwwgab gvdwl akwn akwn biywr-bebial bet-
belal dooto. 

1 Tissolonika 5 

At Swg Haanam mam Hengabl Kaayal Doonam 

1Ngoqg vbw-bor tulu, ngo nulam hoq moodam hoo hoq aalam xeql jidwb nyima; 
hoggab hoqhv hwdam nyitayin ham cengma. 

2Hoggab dvcobov aiyam hoggub nyil dvco cotab haadwn hoq hvbkalam At Swg 
haad Aalv nyitayin, ham nulv atv mwlwngv cingx pvqrwl doodo. 

3Nyi tulungv, “Swrsomalo al dukun hoo alvku,” hvl betayin, hoq moodam 
cengma lvpab bulug sigv haatayin. Hoq si ko bwwta bo nyem cinc cinam hvb 
haqmapaq golo haatayin hoo nyi tulungv hoggub nyilakam bulug sig hoqgv 
keleq nyoram. 

4Hvbmabde ngoqg vbw-bor tulu, hoq Aalv dvcobo hvb nyil nulam ruiyub kotwl 
lomduq dvb nyidwb, nulv kan uraho dook maabv. 

5Hoggab nul mwlwngv hutog ko tulungv ho aalwg ko tulungv. Hvbmabde ngulv 
ai hoola kanwg nyi kuma. 

6Hoqgab ngulv nyi asaqg hvb yubdul dook yooju, hvbmabde huul hengabl 
hvvmin gvdwl dootju. 

7Nyi tulungv aiyam sulak yubdwn ho nyi tulungv aiyam sulak bulv twwxum 
dvn. 

8Hvbmabde ngulv aalwg hutog nyiv, hoqgab ngulv mwwjwnan la abynan 
soruqkam gvtwl hoo ywwt ywwnam mam mwwgwnan bopyangam bentwl 
hvvmin gvdwl dootju. 

9Hoggab Pwnbov ngulam mwwg hang lengnam nyiib nyil swwm dvb 
xuqmanum, hvbmabde ngulug At Sw Jisu Kristo galoqkv ywwt ywwnam 
swwgam kaapa mvdwb ngulam xuqlin pakun. 

10Mwv haai kukam ngulv simab turl doojaqkam sik jaqkam Kristog lvgab turl 
dooba mvdwb mwv ngul gab sinkun. 

11Hoqgab nulug sija nyidul doonam hvb nulv akwn akwn biywr-bebial bet-belal 
lwcup-lvkabl haakam bepa minsul svka kamin suto. 

Svxin Bel Salam Jinam 



2190 

 

 
Nyishi 

© 2016 Bible society of India. 
 

 
 

 

12Ngulug vbw-bor tulu, ngulv nulam mvnyi-moiyul bedwn, hiyv nyi tulungv 
nulug pengko lo bon nyidwn hoo At Swg bonam nyim dvb la nulam kvvyw-tada 
mvdwb jipan hoq nyi tulungam ayab kaato. 

13Bulam xima vrram xil bulug bonam nyinam gab bulam aby bog dvl hindy alwb 
swrsomalob nulv doobamto. 

14Ngulug vbw-bor tulu, ngulv nulam xuml bedwn, kvtaq rvpaqb nyil swwma 
boam bulam belam becam yvtw pato, hang pwnyo bo nyi tulungam biywr-
bepam gvdwl haakam bepato, ator maanbo nyi tulungam svka to, ho nyi 
mwlwngam cwql swwto. 

15Hengab to, hiyvkam hiyv akgon almab nyik gab almab kalam nyilwq maabv, 
hvbmabde akwn akwn al minsul mwlw gab looxiam alko pagoqkam nyidwb 
nulv mwwgabto. 

16Lwxiam hemp pokyto, 

17xumnam mam apaq maabv, 

18hog mwlw nyitaq luuxy pagoqho paqyalinco paql swwto, hoggab soq si Jisu 
Kristog aoho Pwnbog nulgab hang mwwlwqnamv. 

19Dvrwqbo Yalam mvtur maabv; 

20nyiqry kanam agam mam anam maabv. 

21Hog mwlwngam poodil kaaka to, alboam nootul doogto 

22hoo almanbo hoolu luuxiam apaqto. 

23Swrsomalongam jinbo Pwnbov nulam hindy alwb dvrwq dvb hog mwlwho ap 
gvnka hoo ngulug At Sw Jisu Kristog haad aalam nulug yvjam, yalam, ho gv 
ayaqkam hog kac doom maab dvrwq jaqb doom dvb rvkil ap gvnka. 

24Hiyv nulam dvgoq goqnum hoq ak hv mwv sam nyitayin, hoggab mwv 
mwwjw dvb nyidwn. 

25Vbw-bor tulu ngul gabkam xumt bvka. 

26Vbw-bor tulu mwlwngam mwwjw boam ngulug dvrwqbo moopupnam lvgab 
moopupl salam jitka. 

27Ngo nulam Atwg emin gab xuml bedwn, soq pota sam mwwjwbo nyi tulu 
mwlwg agaho poory rikinto. 

28Ngulug At Sw Jisu Kristog anyangv nulug lvgab doonka. 

2 Tissolonika 

2 Tissolonika 1 

1Poul, Silas hoo Timoti galoqkv Tissolonika dvrwq namlo ho hiyv ngulug Ab 
Pwnbo hoo At Sw Jisu Kristo gab doodwn hoq nyi tulu gab— 

2Ngulug Ab Pwnbo hoo At Sw Jisu Kristo nulam anyangam la swrsomalongam 
jignvka. 

Kristo Haaikukam Pw-hwwdynam 

3Ngulug vbw-bor tulu, nulgab Pwnboam ngulv looxiam paqdwb nyido. Soq si 
ngulug nyidynamv, hoggab nulug mwwjwnamv koi alwb swwrab paku, hoo 
nulug pengko lo akwn akwn aby bomin sunamv koi yaiya paku. 

4Hoqgab ngulv atv nulug hog mwlw mvnyi-mviyanam mam, hentwram hindul 
cwql doodo, hog mwlwngam cwqk gab hoo mwwjw ko-gab ngulv Pwnbog 
dvrwq namlo lo nyi tulug agaho nulam paql doodwn. 

5Soq mwlw si Pwnbog pw-hwwnamv jvqtwngv hvl kaakin dvn, hoo soq pagoq 
gab nulv Pwnbog lvpwngam kaapa tayin hvl si kaakin dvn, soq gab sulak nulv 
hentwram hendwn. 

6Hognvkv aldvn ham Pwnbov nyitayin. Nulam hentwr hem dvb jinbo nyi 
tulungam mwv bulam ree daqtayin, 

7hoo mwv nulam hentwr henbo tulungam doonu mvdwb jitayin, hoo ngulam 
kam xitayin. At Sw Jisu ao gvda toloqgv mwwg ator albo ao gumtw tulug lvgab 
lengtayin ho, 

8wm moilib bioql Pwnboam kaacin maanbo tulungam la At Sw Jisu Kristog 
Tugu Pui pagoqkam tvjw maanbo nyi tulungam mwv laqm-baqm tayin. 

9Mwv mwwg dvrwqbo nyi tulug galoqkv mwam paqktab hoo mwam mwwjwbo 
nyi tulu galoqkv xumktab ipoq yukam, 

10Pwnboam kaacin maanbo hoo At Jisug Tugu puiyam tvjw maanbo nyi tulungv 
nwrba cwtam gob Pwnbog ator yuunam hoqgv bulam aadob mvxia tayin hoo 
nwrba cwtam gob sipaq mvdwb jitayin. 

11Hoqgab ngulv looxiam nulgab xuml doodwn. Ngulug Pwnbov nulam dvgoq 
goqnam mam niqtuq lengm dvb jitka hvl hoo nulug hang mwwbynam mam hog 
mwlw alboam hoo mwwjwl bonam nyinam mam niqtuq nyilin mvdwb jignvka. 

12Soq sib nyil nulug uraho ngulug At Sw Jisu Kristog eminv koi alwb yuunka 
hoo nulamkam mwwg galoqkv ngulug Pwnbog At Sw Jisu Kristog anyangv 
nulam yuutaq gvnka. 

2 Tissolonika 2 

Kristog Hookurnam la Nyic Nyinbo 

1Ngulug vbw-bor tulu, ngulv nulam xuml At Sw Jisu Kristog haadynam 
pagoqkam hoo ngulug mwwg ogumho olum gob hookumko bvrwqngam 
bedwn. 

2At Swg haad Aalv wnwq pakun hvl nulug hangv akukam biimab, loomab, ho 
yalwg bekgab, ho ngulug agam mvk hvl bekgab, ho ngulug pota xeqnam mvk 
hvl bekgab, nulug hangv biimab ho mwwkwq-svqwq maab. 

3Kristog haad Aalv haapa ku hvl hiyv nvkam nulv hoggub nyilakam vm mvvxa 
komab, hoggab otuqcob ui nyookub idybo Almanbo Akv, dormongam ximabo 
akv mwwg dwr nyitwram nyima daab hoq Aalv haaram, mwv mwlwngam 
ceebio baqnbov. 

4Mwv atv mwlwngam koi yaanbo gob xil, atam pwnbovk hvl xumdynam akvk 
hvl betayin. Ho mwv hvb nyitwq ram, hvbmabde mwv Pwnbog namlo urab haal 
hoq uraho dootwl atam pwnbovk hvl bikub tayin. 

5Nulv mwwgab kuma i? Ngo nulug lvgab lokub doodwkho nulam soq mwlw 
agam sam bekinnum. 

6Ho sam nyim mvma dvb hognvkv nootul apdvn ham nulv cengdo. Mood 
jaqkam hoq Almanbo Akv lengtayin. 

7Hvbsujaqkam hoq Almanbo Akv sijakam mwv urab nyis-nyipeql kvsil nyidul 
doodwn, hvbmabde mwam nootul apbo akam naaxa maady deedib mwv kvsil 
bonam nyidul dootayin, ho mwwg nyidynam jaqkam nyilaram. 

8Hoq kokwb hoq Almanbo Akv lengtayin, hvbmabde At Sw Jisu haaikukam 
mwam Jisug agam saqnam saqlinam dooiyv mengtayin. Hoo mwwg lvlaqkv 
mwam mvqmwq-tvkwq dvb mvtayin. 

9Ho hoq Almanbo Akv uiyig atoram naalayil haatayin hoo vm xaalyob 
swrdorxeqb nyil luuxy deedib nyil kaakin tayin, 

10hoo luuxy deedib vm xaalyob nyiknv nyi tulungam nyil kaakin tayin. Hoggab 
bulv yuutayin, hv bulv ywwk dvb hvl jvqtwngam mwwjwl aby bol svgagvrwq 
maanum. 

11Hoqgab Pwnbov almab nyimurnam atoram bulug hang uraho jilwqtvl bulam 
xaalyonam mam mwwjw tayin. 

12Jvqtwngam mwwjw maanbo nyi tulungam, hvbmabde nyic nyiklo hwnyir 
boam sig bwdwb paqgeq lotayin. 

Nulam Ywwdkub Bir Pakun 

13At Sw Jisug aby bonam vbw-bor tulu, nulgab ngulv Pwnboam looxiam paqky 
dvb nyidku. Nulam mwwg dvrwqbo nyi tulub mvdwb Dvrwqbo Yalv otuqjaq 
hoqgv nulam ywwdkub nulug jvqtwngam mwwjwnam mam kaatwl xuqlin ap 
pakun. 

14Pwnbov nulam ngulug tugu pui bekin kunam lvgab goqpa kun ho nulam 
ngulug At Sw Jisu Kristog yuunam gumnam naaba mvdwb mwv nulam dvgoq 
goqpa kun. 

15Hoqgab ngulug vbw-bor tulu, nulv haakam jaqb biimab, hoo ngulv nulam 
tomswr dvkho, ho Tugu Puiyam bekin dvkho pota xeql tomswrl bekinam 
jvqtwngam hindib hengabl mwlwngam doogto. 

16Sija ngulam aby bonbo ngulug At Sw Jisu Kristo hoo ngulug Ab Pwnbov mwwg 
anyangam ngulam nwrba cwtam biimabo haakam nan hoo mwwgw nan 
hangam jitka, 

17ho nulam looxiam albo bonam la albo agam mam bel swwm dvb ator tormin 
gvl biywr gvnka. 

2 Tissolonika 3 

Ngul gab Xumto 

1Ngulug vbw-bor tulu, bitwr jaqb, ngulug pengko lo hoggub nyil At Swg puiyv 
nyory alwb haanum, hoq hvbkalam nyebiab puiyam yuupw mvdwb hoo xil nyi 
tulungam naamdvb ngul gab Pwnboam xumto. 

2Nyi almanbo hoo swrdornyi bo nyi tulug alaq hoqgv ngulam Pwnboam naalin 
mvdwb kam xumto; hoggab nyi mwlwngv Tugu Puiyam tvjw maadwn. 

3Hvbmabde At Swn mwwjw dvb nyidwn, mwv nulam ator jitayin hoo Almanbo 
Ak hoqgv nulam cuml swrsob rvkil aptayin. 

4Hoo At Sw nulam bos mvmab haakamnan atoram jignvka, hoo nulam ngulug 
nyitwk hvl benam gamlam nulv nyidu dvnbo hoo nyidul dooky tai nvbo hvl 
nulam ngulv mwwjwdvn. 

5At Sw nulam vigo Pwnbog abynam mam cengm dvb hoo Kristog jinam cwqnan 
atoram pwbwb cenglaq mvdwb svka gvnka. 

Xidwb Bon Nyinam 

6Ngulug vbw-bor tulu, ngulv nulam ngulug At Sw Jisu Kristog eminlo gaml jil 
bedwn, hiyv vbw-bor gon jaama sepil swwdwn hoo ngulug tomswrnam mam 
tal swwma dvn hoq nyi tulu hoqgv aado to. 

7Nul mwlwngv atv hindy jaqb cengdo, ngulv hognvkv nyipan ham nyidwb 
doodwn hvl nulv cengdo. Ngulv nulug lvgab lokub doodwkho ngulv jaama sepil 
nyimanum. 

8Hvbmabde ngulv nulug hiyv galoq gvkam hog nyimab dvnyib dvmanum, 
hvbmabde ngulv aal aiyib moomma jaqb bonam nyil kwrwb nyinum, hoqgv 
nulam hiyv nvkam mwwdwq mvdwb jimanum. 

9Ngulv soq nyinam sam nulug galoqkv svka kaaiyin mvtwl nyinum hvbma, 
hvbmabde ngulv sam nulam bon nyikin gvdwl kaakin dvb ho nulam kaagwl 
nyim dvb nyinum. 

10Ngulv nulug lvgab lokub doodwkho ngulv nulam benum, “Hiyv bonam 
mwwram dvn mwam dvdwb jimab.” 

11Ngulv sam hoggab bedwn, ngulv nyurungv tapanamv nulug pengko hv nyi 
tuugin jaama mal hogjaq nyimab nyi asaqg nyinam yaangam dvkarl yvnbo nyi 
tulug pui go tapa do. 

12At Sw Jisu Kristog eminlo ngulv gaml jil soq nyi tulu sam yvtw padwn, bulv 
hingkib nyil kwrwb atwg dvsam door twnwrsul dvl swwtwk hvl bedwn. 

13Hvbmabde vbw-bor tulu, nulv albo bonam nyidwb nyiram nyixam gob 
mwwmab. 

14Nulug pengko lo ak vnyi go nulug soq pui pota xeql jinam pui sam tama 
bovkam doodnvp, hvk nyi ak dood nyiloqkam, mwam kaagabto hoo mwwg 
lvgab nulv hog gokam nyibam wbam maabv, ho mwv hvnyw tayin. 

15Hvbsujaqkam mwam ceebio hang baqmab, hvbmabde mwam vbw-bor gob 
mwwg dvl yvtw pato. 

Svxin Agam 

16Sija swrsomalongam doogbo At Sw nulam swrsomalongam looxiam nyitaq 
mwlwho jignvka. Nul mwlwg lvgab At Sw dooba nvka. 

17Soq salam jinam sam Poul ngo atv ngoqg alaqngv xeqs pan. Pota tvqxiam 
ngoqg xeqnam mam soq sib kaacin dvb mvgdvn, soq si ngoqg xiqcwngv. 

18Ngulug At Sw Jisu Kristog anyangv nul mwlwg lvgab dooba nvka. 

1 Timoti 

1 Timoti 1 

1Ngulam ywwnbo Pwnbog gaml gab xuqnam, ngulug hingwnam Jisu Kristog 
Poul galoqkv— 

2Mwwjwko lo ngoqg jvqtw ko tuup Timoti gab; Pwnbo Ab hoo ngulug At Sw 
Jisu Kristog anyangam, ayanam mam la swrsomalongam nulam jignvka. 

Almanbo Tomswrnam 

3Ngo Mesidoniyab wdwkho nulam Ipisiho doogdvl tomswr swrxiaqbo nyi 
tulungam alman boam tomswr maabwk hvl bulam no biturto. 

4Bulug almanbo xaalyo bo gonam ho aaso albo ab ann nwd gonam bel dooma 
bvk hvl beto, hoggab hoqhvk gonv yolu bepa dvn, ho haqyaqmins nagub 
nyidwn. Hoqkv Pwnboam mwwjwnam bvrwqho hog niqtuq dooma dvn. 

5Soq gaml jinam si abynam mam, dvrwqb mwwdynam mam hoo hvvjwg 
mwwjwnamv hang dvrwqb mwwnbo lengdwn hvl tomswrto. 

6Nyi tuugin soq sam apaqpel goos maaiyam goobnv gaqxar nukun. 

7Bulv Pwnbog pvvbam tomswr bogub nyidwb mwwdwn; hvbmabde bulv 
hognvkv begdvn ham atwg agam benam mam mwwcin maadwn ho mwwjw 
suma dvn, 

8Pvvb bekjaqb nyib nyiloqkam pvvbv aldvn ham ngulv cengdwn. 

9Hvbmabde soq sam mwwgab dvb nyidwn, pvvb torab pam nyi albo gab mvma 
pan, hvbmabde pvvbam tama bo gab, pvvb juqbo gab, dormo nyiib nyimab at 
ab annam meng boam hoqgv sony mengbo nyi tulu gab, 

10yocu-yabio nyinbo gab, dvcobo nyi gab, xaalyo bo gab ho vm mvvl benbo gab 
ho albo tomswrnam mam nyimab oksub nyinbo nyi tulu gab sulak. 

11Soq tulu si anyabo yuunam Pwnbov ngam nyia koam bekin tvk hvl jinam Tugu 
Puiho doodwn. 

Pwnbog Aya gab Paqnam 

12Ngam bon nyim dvb ator jinbo At Sw Jisu Kriston ngo paqdwn. Ngo otuqho 
kol mwam bec-beyal almab besbakam, mvnyi-mviyal mvsbakam ho bej beparl 
besbakam mwv ngam xinam gob mwwgam gab la mwwg bonam nyim dvb 
xuqgam gab ngo mwam paqdwn. 

13Hvbsujaqkam Pwnbov ngam ayanum, hoggab ngo mwam mwwjw maanum; 
hoqgab ngo hognvkv nyidunum ham ngo atv cengs maanum. 

14Kokw so ngulug At Sw mwwg anyangam ngoqg aosi yoqpup tukul ngulug Jisu 
Kristog mwwjwngam la abynam mam ngam jinum. 

15Jisu Kristo nyic nyin boam ywwtab gvda gvtwb haanum hvl benam si jvqtw 
jaqb tvjw dvb la mwwjw dvb nyipan. Ngo bulug pengko hoqg mwlwjaqkam 
almanbov. 

16Hvbmabde Pwnbov mwlwjaqkam nyic nyinbo nyiingam mwwg ayangam 
kaakinam si Jisu Kristo mwwg cwqnam mam ngam kaakin dvb, ho kol godab 
mwam mwwjw boam nwrba cwtam swwg lamtangam kaakin dvb nyinum. 

17Nwrbag Lvpw Atv, nywywngam sima bo, kaapa maanam, Pwnbo akin 
ciqnyingv xinamv hoo yuunamv nwrba cwtam hoqgv nwrba gob dooky nvka. 
Amen. 

18Ngoqg ko Timoti, ngo soq gaml sam nam jidwn, kol otuq ho noqg pagoqkam 
nyiqry kaanbov benam hvb, hoq agam tulu ham noqg svtam-soruqb begdvl 
noqg nyob pakho hindy alwb pan to. 

19Soqg mwwjwngam la mwwdynam mam hengab apto. Nyi tuugin vd-koram 
mwwdy nyoma layil bulug mwwjwngam yuupaq nukun. 

20Himenias la Alekjendar bunyiv bulug pengko hoqgv vnyi gon, ngo bunyiam 
Pwnboam bec benam mam paqm dvb hvl uiyig alaqho gvqlwq tukun. 

1 Timoti 2 

Nyi Mwlw gab Xumnam 

1Mwlwg otuqb, ngo sam jilwql konam, swgwnam mam, asaq gab xumj dvn, hoo 
paqyalinco hvl nyi mwlw gab, 

2lvpw at hvd gab hoo koiyib saab swwnbo hvd gab, ho ngulv swrso bvla nyum-
nyum, nyiidar nyi bvla ho nyitaq mwlwho xidwb nyil swwdwb Pwnboam 
mvnyi- moiyul paql xumdwn. 

3Soq sib nyinamv aldvn ho ngulam ywwnbo Pwnbog hangam xumdwb jidwn. 

4Nyi mwlwngam ywwdwb mwwnbo Pwnbov jvqtwngam cengm dvb jidwb 
mwwdwn. 

5Pwnbov akin go doodwn, hoo Pwnboam la nyi tulungam lvkin gob hvvky 
pootam but swwn bov Jisu Kristo akin twqku. 

6Mwv nyi mwlwngam naalin dvb atam jipaq kunum. Hoq hvk mood jaqho 
Pwnbov mwlwngam ywwdwb mwwnam mam bon nyil kaakin kunum. 

7Hoqgab lak ngam xuqbnv kanamnv hoo Nyoodo nyi tulungam tomswr mvdwb, 
mwwjwnam mam la jvqtw puiyam bekar mvdwb kanam pan. Ngo xaalyob 
bema jvqtwngam bedwn. 

8Hoqgab nyega tulungam ngo dvrwq namlo lo xumcw xumtam Pwnboam atam 
jipaq kunbo nyi tulungam bulug dvrwq alaqngv irab gvdwl hang lengmab ho 
haqmin sumab Pwnboam xumtwk hvl ngo bedwn. 

9Hoq hvbkalam ngo nyem dvn tulungam hvnyw maab bulug vjam la ojam 
hindib gvto, dumpy patwl, hun rup viyin ojam lwwpo ho gvtwl, ho hoqhvk 
xinam oj gvtwk hvl bema, 

10hvbmabde albo nyis tulungam nyil dormo nyinbo dvnwb nyinamv aldvn. 

11Dvn tulungv cooikab nyil hog mwlwngam atam anyoko gob mwwl 
tomswrnam mam tagab dvb nyidwn. 

12Nyegangam ngo nyem tulungam tomswr tvk hvl, ho nyem tulungam nyega 
tulug aoho ator yaagub nyitwk hvl gaml jima, hvbmab bulv cooikab doodwb 
nyikin dvn. 

13Hoggab Adamnvn otuqcob pwconum ho kokw so Ibwn pwnum. 

14Adamnvn sup puco maanum hvbmabde Ibwn sup puconum ho Pwnbog 
pvvbam pvvb juqbo bo akv Ib sulak. 

15Hvbmabde nyemv ko doogam gab mwnwn ywwtayin, hvbsujaqkam mwnwg 
cwql mwwjwngam, abynam ho dvrwqb nyil swwb loqkam ywwt ywwnam 
mam kaapa tayin. 

 1 Timoti 3 

Dvrwq namlongam Swwgbo 

1Hiyv lajaqkam dvrwq namlongam nyig wggwl swwg dvb mwwnbo nyi ak hv 
albo bonam nyikybo nyiib nyidwb nyiky tayin hvl benam agam si jvqtwngv. 

2Dvrwq namlongam nyig-wggwl swwg dvb nyi akv yolu doomabo, nywxw akin 
boonbo nyiib, albo nyi, atam cwqsbo, kvtaq-rvpaqb nyinbo, nyiinam namho 
svgagvrwq bo, hang kor maanbo, hang nyinyiaqbo, nyiam tomswr dvb 
cengnbo; 

3twwxum dviyaq maanbo, swrsomalob mwwnbo, twngkam aby maanbo; 

4mwwg imiqngam anyab kaanbo, mwwg ko tulungam mwwg benam mam bugil 
swwn bo nyiib nyidwb nyikin dvn. 

5Hoggab mwv mwwg atwg imiqngam kaadwb cengma baloqkam mwv hoggub 
nyil Pwnbog dvrwq namlongam kvvyw-tada nyotayin? 

6Oyu maadab nitib mwwjwbo nyiam dvrwq namlo hoqg nyigbo nyiib swwm 
maabv, hvb nyib nyiloqkam mwv lokam nyeram yaagub nyil ui alaqho haadwn. 

7Hoq hvk, dvrwq namlongam nyigbo nyiv dvrwq namlo hoqg nyiv xitwq maab 
nyi asaq mwlwngv xinam nyiv aldvn, hoggab hvk nyiv ui gombub haamab ho 
benyi-beya komab aldvn. 

Dvrwq namlongam Svka bo Tulu 

8Dvrwq namlongam svka bo tulungv, dvrwq namlo gab mwwdwqbo, agam 
gomnyi maanbo, mwwtw kwlw bo; twwxum dvb twwma bv ho roogum 
maanbo nyiib nyidwb nyidwn. 

9Bulv mwwc lamanam jvqtwngam mwwjwnam mam hingxw cwrwl dardarjaqb 
kaakin dvb nyidwn. 

10Bulam otuqb vnyiq hangam hengka coodwb nyidwn ho al hindy nyiloqkam 
bulam ham nyim dvb jidwb nyitayin. 

11Bulug nywxw tulungv kam al jaqb nyid wdwb nyitayin, xwkar maanbo, hog 
mwlwho mwwjwnam nyemwb nyinbov aldvn. 

12Dvrwq namlongam svka bo nyi akv nywxw akin go boodwb nyidwn, ho 
mwwg nywxw koam alwb kvvyw-tada bo nyiib nyidwb nyidwn. 

13Hoggab albo bonam nyinbo nyi tulungv bulv at gab albo bonam kaapa tayin 
ho haakam alwb Jisu Kristog lvgab doobanam mwwjwko bvrwqngam betayin. 

Koi Albo Ura Berwq 

14Ngo soq pota sam nam xeqs jaqkam ngo oyu maadab noqg dookub vnwqb 
haatayin. 

15Hvbmabde ngo vnwqb haamab oyu kub nyiloqkam soq pota si ngulv hoggub 
nyil Pwnbog namlo ho simab Pwnbog dvrwq namlo lo jvqtwngam rwwda 
annwb la kwtwb nyil torl daqgtayin ham cengmtayin. 

16Hiyv nyiv kam ngulug dormongv hog hwdgo koidvn ham bepaq nyoram ho 
benyiram: Mwv nyi nyiipwb nyil kaakinum! Yal ho dvrwqbo nyiv hvl xiknum 
Ao gumtwngv mwam kaapanum. Mwwg puiyam nyob luusaq agaho bekin 
kunum, Gvda gvt si mwwjw kunum, mwam ao gvdab yuudub booca gvnkun. 

1 Timoti 4 

Xaalyob Tomswrbo 

1Yalv bidlalal bedwn, kuiyum mam kokwngam nyi tuugin mwwjwnam mam 
axia peekul bulv xaalyo bo yalwg benam mam tal uiyig tomswrnam mam bugil 
swwtayin. 

2Soq svk tomswrnam si xaalyob vm mvvnbo nyi tulug hoqgv lengdwn, bulug 
mwwcin nanv yoqdwr oggv gux kunam hvb nyidwn. 



2199 

 

 
Nyishi 

© 2016 Bible society of India. 
 

 
 

 

3Hoqhvk nyiv sulak nyem naanamv al maadwn ho dvnam tuuky gon dvma bvk 
hvl bedwn. Hvbmabde Pwnbov hog mwlw dvnam mam dvm dvb pwnum, 
hoqgab mwwjwbo la jvqtwngam cengk bo tulungv dvma daab paqyalinco hvl 
xumtwl svgagvrwql dvto. 

4Pwnbov pwnam hog mwlw luuxiv aldvn, hog akkam haqdwb nyima dvn. 
Hvbmabde hoq mwlw ham Pwnboam xuml paqxo tvl dvdwb nyidwn. 

5Hoggab hoqham Pwnbog agamv la swgwnamv dvrwq dvb mvdwn. 

Jisu Kristog Nyera Albo 

6Vbw-bor tulungam soq mwlw sam tomswr baloqkam no atv mwwjwnam 
agam mam dvtv sul yal lo swwnam hoo jvqtwb tomswrnam mam tal nyinam hv 
no Jisu Kristog nyera albo akgob nyitayin. 

7Hvbmabde niqtuq doomabo goonam tulungam tamabv. Hvbmabde no atam 
nyiidar nyiib nyil swwdwb nyinyoqto. 

8Gv vpam nyinyoqnamv meeg xinamv doodwn, hvbmabde yal gab 
nyinyoqnamv hog mwlw gab sijag swwg gab kam ho kokw gabkam aldvn. 

9Soq benam si jvqtwngv, mwlwngv loomin gvdwb la tvjw dvb nyidwn. 

10Soq pagoq soq gablak ngulv nyelinb domdu dvn ho ator alwb bon nyidwn. 
Hoggab ngulv nyi mwlwg Pwnbo, hvb jaqkam mwam mwwjwbo nyi tulug 
simab turl doonbo ngulam ywwt ywwnbo Pwnbog alaqho ngulv hingwdvn. 

11No soq mwlw sam gaml jito hoo tomswrto. 

12No yaapa nyiib nyigam gab, nam hiyv nvkam henjab komabv; hvbmabde no 
nyi nyiily albo nyiib nyigdvl mwwjwbo nyi tulungam kaag mvdwb, no agam 
gook mwlwho, nyitaq mvtaqho, abyko ho, mwwjwnamho hoo dvrwq namho 
kaag dvb nyito. 

13No dvrwqbo potangam nyi tulungam poory rikinko ho, bekinko ho tomswrko 
ho noqg mood moomangam ngo hvvc maady deedib jito. 

14Nyiqry kaanbo ho axa tulungv noqg aoho bulug alaqngv idaql xumdwkho yalv 
nam lvqc cinam lvqcam no osum palam maabv. 

15Soq mwlw sam no bon nyinbo hoo no mwwgab lala gvdwl sam haagabl nyito, 
hoo noqg alwb swwrabnam mam nyi tulungam kaapa dvb jito. 

16Noqg pagoqkam la noqg tomswrnam bvrwqkam hengab to; hoggab no ham 
nyib nyiloqkam no atamkam hoo noqg benam mam tanbo nyi tulungam 
ywwtayin. 

1 Timoti 5 

Dvrwq namlog Nyi Tulungam Tomswrnam 

1Nyi nyiixangam yolu bemabv, hvbmabde mwam noqg ab hvb mwwto. Nam 
anyo yaanbo tulungam noqg bor hvb, 

2dvn axa tulungam ann hvb, nyem anyobo tulungam noqg bwrm hvb 
mwlwngam dvrwq alwb mwwl nyito. 

3Jvqtw jaqb xwwmy meel swwnbo tulungam paqto. 

4Hvbmabde ko doonbo ho ko hosiq doon bov bulv atwg imiqlo dormob bon 
nyinam sam nyico to, hoomo lo bulug ab-ann tulungam nyilwq kalam tayin hoo 
Pwnbog hangam xumdwb nyitayin. 

5Xwwmy swwnbo nyem mam mwnwn hiyv akkam kaanbo dooma baloqkam 
mwn ai aalam Pwnboam hingw gvdwl swgwl svka kol dooto. 

6Hvbmabde hemp-hengam mwwtaqb nyinbo xwwmy akv turl doojaqkam mwn 
sidkun hvb nyidwn. 

7Bulug lvgab hiyv nvkam kanyi mvma dvb, soq gaml sam jito. 

8Hiyv akgon atwg lwkw xwwmy imiq nyi tulungam kvvyw-tada nyoma bov 
mwwjwnam pagoqkam xuqpaq bov, hoo mwv mwwjw maanbo nyiam hilayab 
al maadwn. 

9Xwwmy gotwq bolo vnyw camx maalo xwwmiv hvl xitaq maab. Ham betlakam, 
nyol akin go boonbo, 

10albo nyis tulungam nyinbov hvl yuunam, mwn alwb ko tulungam sokambo 
nyem, nyiin haan boam alwb svgagvrwq bob, Pwnbog nyi tulungam yanwl 
modu bob nyil, nyelin dorswb nyin boam svka bob, hoo albo bonam nyidwb 
mood jinbo xwwmy ak ham jvqtw jaqb xwwmiv hvdwb nyidwn. 

11Hvbmabde xwwmy sujaqkam nyijwrb nyin boam xwwmiv hvl xitaq maab, 
hoggab bulv hang mwwnam mam cwqla maab nyol nvvnwdvn, ho bulv Kristog 
hoqgv aado wleq dukun. 

12Hoqhvb nyigam gab bulug otuqho mwwg lvgab birnam mam pvvb juqbo 
dukun. 

13Bulv nam namgin hoqgv namginwb gaqkarnv bulug mood moomangam 
nyipaq dvn. Ham al yaama bo bonam nyikar banv goos maaiyam goobnv, nyis 
maaiyam nyikar banv agam bes maaiyam bekar yvdwn. 

14Hoqgab ngo bedwn, nyijwr nyixiqbo xwwmiv nyol naadarl ko dool atwg nam 
rongongam hindib kaagdvl doonamv altayin, ho ngulam ceebio baqnbo nyi 
tulungv ngulam bec bedwb hampeqram. 

15Hoggab xwwmy nyi tuugin sijakam ui kokwb wmin gvdwn. 

16Hvbmabde mwwjwbo nyem dvn gonwg imiqlo xwwmy swwn bov doob 
nyiloqkam mwn hoq nyi tulungam kaato, dvrwq namlongam kaatwk hvl 
bemab, hvbmabde dvrwq namlongv jvqtw jaqb kaan doomabo vp-cwkwb 
doonbo xwwmy akam kaam dvb nyidwn. 

17Albo bonam nyinbo nyi axa tulungam nyig wgbo du hwiywb nyin boam bulam 
vi yaab nyijongam jidwb nyidwn, ham betlakam Pwnbog agam mam bekin 
boam hoo tomswrbo nyi tulungam xibin yaadwb nyidwn. 

18Hoggab dvrwqbo potangv bedwn, “Svv ham am swqm yukam svv agam mam 
puutum maabv,” hoo “Bon nyinbov mwwg nyijongam naadwb nyidwn.” 

19Nyi vnyi goma lo oum go hvvky haal axa nyi akgonwg aoho yolu bemalo ham 
tamin gvmabv. 

20Nyic nyinbo nyi tulungam mwlwg tagaho toxum dvb yolu beto, hoggab hvb 
bebaloqkam nyi nyimabo nyi tulungv hoqgab bostayin. 

21Pwnbo Jisu Kristo ho xuqnam dvrwqbo ao gumtw tulug agaho nam ngo 
bidlalal soq tomswrnam agam tulu sam bugil hiyv nvkam nyemaq haamin 
gvmab noqg nyitaq mwlwho nyitwk hvl gaml jidwn. 

22Atwg bonam nyim dvb hvl nyi gotwq bolo alaq idaql cox alwb xuqmabv. Nyiig 
nyic nyikho nyiba maab, no atam dvrwqb ap suto. 

23Iss aro twwmab, hvbmabde roo ala loq miceq gogaqb noqg aiyeq vcam 
cingngin mvdwb twwto, hoggab no vc cidaqdo. 

24Nyi tuugin bulug nyic nyinamv kaadar cekar dvn ho bulug otuqb pw-hwwk 
lamtab wco dvn ho nyi tuugin hoq nyic nyinamv bulug kokw kokwb wdwn. 

25Ho hvbkalam albo nyis tulungam nyinamv kaadar cekar dvn, hvbmabde 
kaadar dvb nyimabo tulu hvvkam kvsil doonyiram. 

1 Timoti 6 

1Pwnbog eminam almab ho ngulug tomswrnam mam tob-taiyil bem mvma dvb 
nyera tulungv bulug at tulungam xumdwb nyiky dvn. 

2Ho nyera tulug at tulungv mwwjwbo nyiib nyidloqkam bulam at vbw-bor hvb 
nyigdvl bulam mwwnyi-saqya maab nyito. Hvbmabde bulam ayab kaadwb 
nyidwn, hoggab bulug bon nyinam niqtuqngam naanbo nyi tulungv mwwjwbo 
nyiib nyigam gab bulam anya dvb nyidwn. 

Tomswr Swrxiaqnam hoo Jvqtw Nyetnam 

No soq tulu sam tomswrto hoo bekinto. 

3Hiyv lajaqkam agam oksub tomswr bov, ho ngulug At Sw Jisu Kristog pui lvgab 
juma bov, ngulug dormog tomswrnam hvb nyima bov 

4nyeram yaagub mwwnbov mwv hog gokam cengma dvn. Mwv mwwc 
mwwyab mwwl Pwnbog agam mam haql yolu haqpaq dvn ho kvvnw maadwn, 
yolu bedwn, bej-bepar dvn, mwum dvn, 

5hoo looxiam haqnamv, hang mwwdar lamabo nyi hoqgv lengdwn, hoo mwwg 
hang uraho jvqtwngv dooma dukun. Bulv mwwdwn dormo swwnamv nyet 
tvgdvn. Hoqhvk hoqgv no aado ho dooto. 

6Vjaq su, hiyv akgon mwwg alaqho hognvkv doog gvdwn hoqho mwwg hangv 
xumb nyiloqkam dormongv nyiam nyet swwg dvn. 

7Ngulv hognvkam gvda gvtwb bval haag yin? Hog akkam bval haama! Ngulv 
hognvkam gvda gvt soqgv naal wgtayin? Hog akkam naal wg kuram. 

8Hoqgab ngulv dvdwb dvs hoo koodwb vj doog twqbo lo ngul gab jotv. 

9Hvbmabde nyet swwdwb mwwnbo nyi tulungv pooka-yirka ko gombub, 
almanbo ho ngulam almab nyigbo gombub nyimur mvdwb ho nyiam sig dorg 
gombub, ho yuupaqko bwdwb dugeq lodwn. 

10Twngkam aby bonamv hog mwlwg almak lamta pagoqkv, nyi tuugin soq sam 
abydvn, hoqgab bulv mwwjwnam mam apaq pel gaqxar dukun hoo bulug 
hangam mwwdwq saqk rooxob mvdwn. 

Nyiip Vpam Tomswrnam 

11Hvbmabde no Pwnbog nyi no, soq mwlw sam apaq pel keleqto. Hvbmab 
nyiidar nyiib nyinam mam, dvrwqnam mam, mwwjwnam mam, abynam mam, 
tumanam mam, hoo dengkib nyinam mam xeng gabtvl paqyin yvgto. 

12Noqg mwwjwnam mam hindy alwb kwrwb nyigdvl apto, ho noqg at gab 
nwrba cwtam swwgam nyinwr suto, soq nwrba cwtam swwg gab no hwdgo nyi 
nyiitw mvqlwg agaho nam Pwnbov goqnam mam bekin dvn. 

13Mwlwngam swwm dvb jinbo, Pontiyas Pilat agaho atwg mwwjwnam mam 
kaakin bo Jisu Kristog kaagaho ngo nam gaml jidwn, 

14gamlam bugil swwg dvl dvrwqb apto, ho At Sw Jisu Kristog haad Aalv haanam 
gob ham kac mvmab apto. 

15At Swn at yaada gob, lvpw atam at yaada gob gvda sam kaaya bo paqnam 
akam Pwnbov mwwg haad mood jaqkam haam tayin. 

16Mwv nywywngam sima bov, mwv nywywngam hvvc lamako huto ho doodwn. 
Hiyvkam mwam lokkam kaaka ma, ho kaapa nyoram. Nwrba cwtam gob mwam 
xinamv ho atorv mwwg lvgab doonka, Amen. 

17Sijag swwca soqg gumn ran sam haajaqb xitor yaagub mwwma bvk hvl 
nyetbo nyi tulungam beto; ho hoqhvk hinc maanam nyet nyeram mam hingw 

maabv, hvbmabde ngulam jwwgw mvmab hog mwlwngam hemp alwb bvvdwb 
jinbo Pwnbo arongam hingwtvk hvl beto. 

18Bulam albo nyis tulungam nyitwk ho albo bon gab nyet tvtwk hvl beto, hoo 
jiga albo nyiib nyil akwn akwn dvbam twwbam to. 

19Soq sib nyil bulv at gab door tukuml kuiyum godab lwwn dvqgw naadwb bulv 
gumnam door tukum ap sutayin. Ho kokwngam bulv jvqtw jaqb swwg 
hvvtwngam kaapal swwtayin. 

20Timoti, nam hognvkv noqg alaqho gvqlwq pakun ham hengab bvvto, Niqtuq 
doomabo agam rooxo goomab, ho dengky maanbo nyi hvb haqyaq minsnam 
hvk “Cenglaqkam” haqyaqmins maabv. 

21Hoggab nyi tuugin bulv gon benbo yaagub mwwdwn ho bulv atam 
mwwjwnam hoqgv lamta gaqxardvn. Pwnbog swrsomalongv nul mwlwg lvgab 
doonka. 

2 Timoti 

2 Timoti 1 

1Pwnbog mwwlwqkob Jisu Kristog xuqnam ho Jisu Kristog tolo ngulug swwgv 
dood nvk hvl dingrwl apnam puiyam bekin mvdwb kanamnam Poul galoqkv— 

2Ngoqg tumanam ko tuup Timoti gab. Ngoqg Ab Pwnbov la At Sw Jisu Kristo 
nam anyangam, ayangam hoo swrsomalongam jignvka. 

Xuml Paqnam la Haakam dvb Benam 

3Ngoqg ab ann tulungv xumnam hvbkalam ngo atwg hangv hingxw cwrwl 
cengtwl ngo Pwnboam paqdwn. Ngo aalam kam aiyam kam ngoqg swgw 
gwwcw gwwtam looxiam nam bepa banv Pwnboam paqdwn. 

4Ngo noqg nyiqs dinam mam mwwpal ngo nam kvvnw aldo, ho ngo nam kaapa 
kubaloqkam ngo hemp al taikun. 

5Ngo noqg atorjaqb mwwjwnam mam mwwgab dvn, hoqkv noqg xox ann 
Loiswg la noqg ann Iyunisg mwwjwnam mam kam mwwpa dvn. Ngo jvqtw jaqb 
mwwjwdvn no kam hvb mwwjw dvnpv mwwdo. 

6Hoqgab ngo nam bepadvn, no Pwnbog aky jinam lvqcam niim maab apto, 
hoggab ngo noqg aoho alaq idaql Pwnboam xumnum. 

7Hoggab Pwnbov ngulam jiknam yalv ngulam bos somdvb jima dvn, hvbmabde 
mwwg ngulam jinam yalv ator al mvdwb, abynam ho atam cwqswl mwwlaqnan 
atoram jidwn. 

8Hoqgab no ngulug At Swg puiyam bedwb, ho ngoqg mwwg gab pvtwq doonam 
puiyam bedwb hvnyw bos maabv. Hvbmabde Tugu Pui gab ngoqg lvgab hentwr 
hemin gvdwb mwwto, hoggab Pwnbov hoqham cwqn nanam Pwnbov ator 
jitayin. 

9Mwv ngulam ywwpa kun ho ngulam mwwg nyiib nyim dukub bibwq kunam si 
ngulv hog nyis tulungam ak nyigam gab ma, hvbmabde mwwg atwg 
mwwlwqko gabsu ho mwwg ngulam anyako gab sulak mwv ngulam mwwg 
anyangam kol moodv lengma daaho Kristo Jisu galoqkv jil ap kunum, 

10hvbmabde sija ngulam ywwnbo Kristo Jisu haaknv mwwg galoqkv ngulam 
kaakin pakun. Hoggab Kristo swwgwg atoram tugu puiywg lvgab mviya tukul 
ngulam nywywngam sima bo nwrba cwtam swwgam kaakin pakun. 

11Pwnbov mwwg Tugu Puiyam bekin mvdwb la tomswr mvdwb ngam xuqlin 
jipan. 

12Hoqgab sulak ngo soq hentwr sam hendwn. Hvbsujaqkam ngo mwwjw swsw 
dvn, hoggab hiyvn ngo mwwjwdvn ham ngo cengdwn, ho mwv ngam hoq Aal 
nagub rvkil aptai nvbo hvl ngo mwam hingw dvn. 

13Ngoqg galoqkv noqg taknam tomswrnam jvqtw agam mam mwwgab gvdwl 
noqg swwgwb apto ho Kristo Jisu galoqkv kaapanam mwwjwngam la abynam 
mam mwwgabto. 

14Albo lvqcam nam ap mvdwb jinam mam no ham ngulug hang uraso doonbo 
dvrwqbo Yalwg ator lvgab hvvmin apto. 

15No cengdo, Asiya gvda so doonbo nyi tulu mwlwngv ngam axia kunum, hoq 
pengko ho Pigelas la Hermojinis doodwn. 

16Pwnbo albo Onisiporaswg imiqkam aya gvnka, hoggab mwv ngam vigo 
biywr-bebianum. Mwv ngoqg pvtwq uraho doonam mam kaadwb hvnyw bos 
maanum, 

17hvbmabde mwv Roman ho wc twqda kalam ngam meegaql mvpa maady 
deedib meegaqnum. 

18Pwnbo At Sw mwam hoq Aalam ayangam At Sw galoqkv kaapa mvdwb 
jignvka! Ho no sam kam cengdo mwv hog hwdgo Ipisi alo mwv ngoqgab 
nyijnum. 

2 Timoti 2 

Jisu Kristog Mwwjwnam Sipai 

1Ngoqg ko tuup, no Jisu Kristog anyako galoqkv mwwg lvgab lokub doobal ator 
alwb swwto. 

2Nyi mwlwg agaho ngoqg bekinam agam mam no tankun, hoq tulu ham no 
mwwgab gvdwl nyi asaqkam tomswr swrl yvnbo nyi tulungam tomswrto. 

3Jisu Kristog mwwgw nan albo Sipai akgon hvb nyigdvl no ngoqg lvgab hentwr 
hemba to. 

4Sipai swwnbo nyi akv mwam Sipai swwm dvb jinbo Saab akam hang xumdwb 
bonam nyidwn, hvbmabde mwv atwg swwkoram kaal nyis asaqlo bon nyikar 
maadwn. 

5Xarka sunbo nyi akv xarnam hoqg pvvb tulungam nyima baloqkam mwv hoq 
xarjongam kaapa nyoram. 

6Rongo mvnbo akv mwwg nyelin bonam nyijongam otuqjaqb naadwb nyidwn. 

7Ngoqg benam sam mwwkato, hoggab At Sw hog mwlw nyitaqho nam mwwlaq 
nanam cengm dvb jitayin. 

8Sik boam purab kunam Debid ko hosiq Jisu Kristog pagoqkam ngoqg bekinam 
Tugu Puiyam mwwgabto. 

9Ngo Tugu Puiyam bekin ko-gab ngo hentwr hendwn ho ngam guunyi nyi gon 
hvb pvtwq lwqpa. Hvbmabde Pwnbog agam mam pvtwq lwqnyi ma. 

10Soq pagoq gab sulak ngo hog mwlwngam Pwnbog xuqnam nyi tulungam 
bulam Jisu Kristo galoqkv ywwnam mam kaapa mvdwb ho nwrba cwtam 
yuunam mam lokub kaapa mvdwb hvl mwwgdvn. 

11Soq benam si jvqtwngv: “Ngulv mwwg lvgab sipa kunyiloqkam, Ngulv kam 
mwwg lvgab swwl dooba tayin. 

12Ngulv cwql swwb nyiloqkam, ngulv kam mwwg lvgab lvpw yirba tayin. Ngulv 
mwam cengmak hvl vm mvvbaloqkam, mwv kam ngulam cengmak hvl vm 
mvvtayin. 

13Ngulv mwam mwwjw swswl doob nyiloqkam, mwv kam ngulam mwwjwl 
dootayin; hoggab mwv atam atv vm mvvs dvb nyilaram.” 

Nyixaq Mvma dvb Tomswrnam 

14Noqg nyi tulungam soq pagoq sam bepato, bulam agam benam mam naal yolu 
pamin suma bvk hvl Pwnbog agaho atorjaqb bicin to. Soq sib nyinamv hog 
niqtuq dooma dvn hvbmabde sam tanbo nyi tulungam al mvdwb mvdwn. 

15Pwnbog kaagaho no aljaqb bonam nyin bogub nyito, ho atwg bon nyik gab 
hvnyw maanbo, Pwnbog jvqtw puiyam kvtaq jaqb tomswrbo nyiib swwto. 

16Niqtuq doomabo bvrwq goonam ho budum-bvram benam hoqgv aado ho 
dooto, hoggab hoq hvk bvrwqngv nyiam Pwnbog ogum hoqgv aadob booxar 
dvn. 

17Bulug tomswrnamv un yaanbo gv un hvb gv ayaqngam dvxin dvn. Soq sib 
tomswrbo nyi tulug pengko lo Haimenaeus la Piletus bunyiv. 

18Bulv jvqtw lamtangam apaq peekul, mwwjwbo nyi tulug mwwjwngam bik-
beya banv begamv, ngulug turkur deenamv kol nyixo paknvk hvl bedwn. 

19Hvbmabde Pwnbog swwrw diigab kunamv nywywngam biidwb mvma pan, 
hoq aoho soq agam sam xeqpwl apnamv doodwn, “At Sw mwwg nyiv hiyv xeq 
doodwn ham mwv atv cengl doodwn” ho “Hiyvg nyiv ngo At Swg nyivk hvl 
benbo nyi ak hv almanbo bonam nyinam hoqgv wkur dukub nyiky dvb 
nyidwn.” 

20Nam namda lo pwcw uddu luuxy dvrabpv doodwn, tuugin hun rup hoqgv 
pwnamv, tuugin svvda hoqgv ho tuugin ked deekam hoqgv pwnam huku 
betangv doodwn. Hoq tulug pengko hoqgv tuugin xinamv doodwn ho hoq torab 
pengko ho nyis hvvtw okum koilo dvn mvnamv, ho dvrab tuugin ham hvvtw 
mak okum anyo amaqlo dvn mvndvb doodwn. 

21Hoqgab hiyv atam hog mwlw almanbo hoqgv nyedarb dootayin, mwam 
hvvtw bonam nyiklo nyintayin, hoggab mwv atam jipaq looda pakun ho mwwg 
At gab hvvtw bonam nyindvb nyidkun. 

22Sijag tuudy yaamy almab mwwnam hoqgv no aadob keleq tuku, ho dvrwq 
hangwb mwwl At Swn xumn bo nyi tulug lvgab nyiidar nyiib swwnam, 
mwwjwnam, abynam ho swrsomalongam kwrwb mwwgab gvdwl Atwn xuml 
svka konbo nyi gob nyil swwto. 

23Dengky maanbo agam goonam hoqgv hoo niqtuq doomabo haqyaq minsnam 
hoqgv aado ho dooto, hoggab hoq hvkv yolu ceebiob bepadvn. 

24Atwg nyerangv yolu dukarl yvdub nyima dvn. Mwv mwlwngam ayadvb 
nyidwn, albo la hangam cwql tomswrbo, 

25hang nyinyial mwam hang baqnboam tomswr swrl bedarbo nyiib nyidwb 
nyidwn. Soq sib nyinam si lokam Pwnbov bulam hang mwwkurl jvqtwngam 
cengm dvb mood jikam supaco. 

26Ho bulam hang mwwdarl mwwdy gvdkul bulam nootul mwwg benam mam 
tam dvb mvnbo uiyig alaq hoqgv lengm dukub jipa kun. 

2 Timoti 3 

Swcwnv Dubd Aalam 

1Soq sam mwwgabto kuiyum mam swcwnv dubd aalam moodv vs-axaq 
jaqtayin. 

2Hoggab nyi tulungv meeg yaiya atam aby bobin sutayin, twngk aby bob, 
lartayin, kwcwr-kvpar tayin, bej-bepartayin, bulug ab ann benam mam tama 
tayin, paqyalinco hvl bekram, dvrwq kuram, 

3hang biimabo, aya kumab nyirab tayin, xaalyo bo, atam cwqnyi maanbo, kwr 
korbo, alboam oyum tayin, 

4xaalyo bob, nyitu-nyixwbob, at mwwkwb nyitwqbob; bulv hemp-hengam 
yaangam Pwnboam hilayab abytayin, 

5bulv nyiig vnyiq kaagaho aro nyiv kaanam-tanam gob nyil dvrwqb swwdwn, 
hvbmabde jvqtw huqlwngam haqpaq dvn. Soq svk nyi tulug ogum hoqgv aado 
ho dooto. 

6Bulug pengko hoqgv nyi tuugin nombu tulug urab pagoq kaacoql haadwn hoo 
hang vdw maanbo, nyicig vgwngam baqn boam hoo deedy luuxig hemp-
hengamv booxar kunam dvn tulungam nootu dvn. 

7looxiam tomswrnamv su, hvbmabde nywywngam jvqtw lamtangam cengdwb 
mwwma dvnv. 

8Janis la Jambris bunyiv Mojesnvn haqnam hvbkalam soq nyi tulu si jvqtwngam 
haqdwn; bulug hangv hog mwwdar lakma hoo bulug mwwjwngv kam niqtuq 
dook maadwn. 

9Hvbmabde bulv oyu go nyinyi kuram, hoggab nyi mwlwngv bulug paca yaagub 
nyinam mam kaapa tayin. Hoq si Janis la Jambris hoggub nyiknum hoqhvb nyita 
do. 

Svxin Tomswrnam 

10Hvbmabde no ngoqg biswrnam mam tagab paku, ngoqg nyinam mam kaagab 
paku, ngoqg swwg pagoqkam cengpaku, no ngoqg mwwjwnam mam kvvdy 
paku, ngoqg cwqnam mam, ngoqg abynam, looxiam cwqnam mam kaapa ku, 

11ngam mvnyi mviyanam mam ho ngoqg hentwr nyelin henam mam cengdo. 
Antiok, Aikoniyum ho Listra alo hoggub nyil lomdwb nyinbo mvnyi-mviyanam 
mam cwqtkun ham no cengl doodo. Hvbsujaqkam hoq mwlw hoqgv At Sw 
ngam ywwknum. 

12Jisu Kristog lvgab dvrwqb nyil swwt nvp mwwnbo nyi mwlwngam mvnyi-
mviyal mvtayin. 

13Hvbmabde almanbo nyi tulungv ho kaaga tagab nyinbo nyi tulungv meeg 
yaiya almab aoho almab yanboam nyitayin ho nyi asaqkam vm mvvpaql ho 
atam kam vm mvvpaqsul swwtayin. 

14Hvbmabde no nyiloqkam nam tagab dvb tomswr kunam mam jvqtwngam no 
biimab mwwjwl dooto. Hoggab no cengdo nam hiyv xeq biswrnum, 

15hoo sam kam cengdo noqg ko anyo hoqgv no Dvrwqbo Potangam cengcal 
swwnum, hoo Jisu Kristog tolo mwwjwko hoqgv nam ywwt ywwnam mam 
cengm dvb mwwlaq nan hangam jinum. 

16Hoggab Dvrwqbo Potangv Pwnbog bilwqnamv hoo jvqtwngam tomswr 
naadwb kvtaq aldvn; nyimurnam mam yolu ben dvb, nyixiaqnam mam bedar 
naadwb, hoo alwb kvtaq nyil swwm dvb tomswr naadwb aldvn. 

17Ho Pwnboam xuml swwnbo nyi akam hwngkw alwb oj gvmtvl mwam albo 
bonam looxiam nyim dvb ator jidwb nyidwn. 

2 Timoti 4 

1Ngo nam Pwnbog la Jisu Kristog agaho, turl doonbo ho sikbo tulungam hookurl 
pw-hwwdy bo ho Lvpw atwb swwdy bo akwg emin gab nam ngo vc jaqb gaml 
jil bedwn, 

2no Tugu Puiyam moodv kvtaq ge, kvtaq maage topaq maajaqb bekinl dooto, 
bidil bekinto, yolu ruqto, hoo cwqg dvl mwlwngam biywr-bebial tomswrto. 

3Hoggab nyi tulungv jvqtwngam tomswrnam mam tama ko moodv lok 
haatayin, hvbmabde bulv atwg bulug mwwbynam mam nyil swwtayin hoo bulv 
atv tomswr boam vigo dorkum tvl bulug nyurungv tvnwnam mam tadwb 
axaqnam mam xumdwb bekinboam aptayin. 

4Bulv jvqtw agam mam takmab apaqtayin, hvbmabde niqtuq doomabo xaalyo 
bo gonam tatayin. 

5Hvbmabde no atam cwqg dvl hog mwlwngam hengab gvdwl hentwram 
hengdvl Tugu Puiyam bekin bogub nyil noqg nyis mwlwngam Pwnbog nyerab 
nyil niqtuq nyilinto. 

6Ngoqg gab nyiloqkam, ngam hirin rind moodv haapa ku ho ngoqg sijag swwg 
sam ludum apaqko moodv wnwq paku. 

7Ngo aljaqb nyob panam mam pape kun, ngo xardynam mam xarpe kun, ngo 
ngoqg mwwjwngam pvpe kun. 

8Ho sija ngoqgab dvrwqbo ywr dumtup aminam paal ap pakun, pw-hwwnbo At 
Sw dooklo, hoq Aalam ngam jidynam, lvqcam, hoqhv ngoqg aro gab dooma dvn, 
hvbmabde mwam abil mwwg haatanam mam kaayal doonbo nyi mwlw gab 
doodwn. 

Nyiipam Tomswrnam Agam 

9Ngoqg dookub vnwqb haadwb no mwwto. 

10Hoggab Demas swnyw-soolog gvda gvtam vm kunv ngam apaq peekul 
Tissolonikab wleq nukun, Kresens Galatib wnkun, Taitas Dalmatiab wnkun. 

11Sija ngoqg lvgab Luk aro dooba do. Marknvn goqgdvl noqg lvgab boato ho 
ngoqg bon nyitaqlo mwam ngam svka mvto. 

12Ngo Taikikasnvn Ipisib kanam tukun. 

13No haaikam Troas nampam alo Karpaswg alaqlo apaqpel wleqnam ngoqg 
kamt lvlwq ham baqato, Kitap tulungam kam baqato, hvvtwjaqb vpin lvgab 
mvnam akam. 

14Yoqdwr yip pwnbo Alekjendar ngam vigo nyimur pan. Mwv hog nvkam nyipa 
kun hoq nyijongam At Sw mwam jignvka. 

15No atam mwwg galoqkv hengab sulaka, hoggab mwv ngulug puiyam kor alwb 
bel haqbnv domturnum. 

16Ngoqg otuqjaqb ngo atam bipy sudwkho hiyvkam ngoqg lvgab nyemaq 
haamanum, hvbmabde mwlwngv ngam keleqnum. Pwnbov bulam hoqgab pw-
hwwma beka! 

17Hvbsujaqkam At Sw Pwnbo ngoqg lvgab dooba banv ator jinam gab ngo 
puiyam pwbwb Nyoodo nyi tulu mwlwngam tamdvb bedwb jinum hoo ngam 
sony nyot agamho sinam hoqgv naalin kunum. 

18At Sw ngam hog mwlw almanbo hoqgv naalin tayin hoo mwv ngam swrso 
alwb mwwg ao gvda lvpwb caagtayin. Nwrba cwtam hoqgv nwrba gob 
yuunamv mwwg gab doonka! Amen. 

Jitwr Jinyab Salam Jinam 

19Ngoqg salam mam Priska nvla Akiulanvn ho Onesiporaswg imiqngam jidwn. 

20Irastus Korinti alo doonwn, Tropimas Miletus alo vc tvl ngo mwam apaqpen. 

21Tapam poolv haama daab no vnwqb haadwb mwwto. Iubulas, Puden, Linas 
la bwrm Klaudiya ho vbw-bor mwlwngv nam bulug salam mam jilwqdo. 

22Hoqg yal lvgab At Sw dooba nvka. Pwnbog anyangv nul mwlwg lvgab dooba 
nvka. 

Taitas 

Taitas 1 

1Jisu Kristog xuqnam, Pwnbog nyera ak hoq galoqkv. Pwnbog xuqnam nyi tulug 
mwwjwnam ho bulam jvqtwngam la nyedar alwb nyil swwm dvb ngulug 
dormongv tomswrnam nwrba cwtam swwgam hingwnam pagoqkam, ngam 
tomswrl svka mvdwb xuqnum, 

2Xaalyo maanbo Pwnbov, mwv ngulam kolwg moodv lengma daab nwrba 
cwtam hingw ho dvqgw dvb birwl apnam, 

3hoq mood jaqho mwv mwwg puiyam bekinnum, hoqgab soq pui sam ngam 
svtinum, hoo ngo soq sam ngulam ywwnbo ngulug Pwnbog gaml gab sam bekar 
dvn. 

4Ngoqg jvqtw ko tuup, ngulug mwwjwnam akinam mwwjwl swwnbo, Taitas 
gab ngo soq pota sam xeqg dvn. Ab Pwnbov la ngulam ywwt ywwnbo Jisu Kristo 
nulam anyangam la swrsomalongam jignvka. 

Kwrit Diipho Taitaswg Bon Nyinam 

5Ngo nam Kwrit diipho bon nyis doonam mam nyingongam nyija mvdwb, ho 
nampam pvmx lo dvrwq namlongam kvvyw-tada bo nyiixa nyi loq xuqm dvb 
apaqnum. Ngoqg tomswrnam tulungam mwwgabto. 

6Dvrwq namlongam kvvyw-tada bo nyi akam soq sib nyinbo nyi loq xuqto, yolu 
doomabo, nywxw akin boonbo, mwwg ko tulungv mwwjwbo hoo yolu swcin 
dukar maanbo, nyiig benam mam tanbo nyiib nyinbov aldvn. Hoggab mwv 
Pwnbog bonam kaanbo nyiv. 

7Dvrwq namlongam kaaya bo nyi akv yolu swcin nyiib nyidwb nyima dvn; mwv 
hang lenga bo nyiib nyidwb nyima dvn, hvbmab atwg mwwkwb nyimab, opo 
twwxum bob nyimab, nyiam jwwkar pakarbob ho roogumbo nyiv almadwn. 

8Mwv nyiinam namho ayab svgagvrwq bo ho hognvkv aldvn ham aby bonbo 
nyiib nyidwb nyiky dvn, mwv atam hingkubl swwnbo, cwqnbo, dvrwqbo, hang 
dvrwqb mwwnbo hoo nyid mood jaqkam bon nyinbo nyiib swwdwb nyiky dvn. 

9Hoq nyi akv mwam tomswrnam hvbkalam mwv Pwnbog agam mam hengab 
lalal mwwjw dvb nyiky dvn, hoggab hoqhvk bvrwq gamlv mwwjw dvb la 
loodwb nyidwn. Soq sib nyib nyiloqkam mwv nyi asaqkam jvqtwngam tomswr 
nyodwb nyitayin hoo ham tanbo mwlwngam bulug nyimur kunam mam bulam 
kaakin nyotayin. 

10Hoggab nyuurub mwwnbo nyi tulungv bes maaiyam bel nyi tulungam vm 
mvvl xaalyo bo nyi tulungv vi yaanv Juhudi nyi tulug pengko hoqgv Juhudi 
dormongam apaqpel mwwjw bov. 

11Hoggab bulam hvb bem maadwb bitur dvb nyikinpa, hoggab bulug imiq 
dvpar tulu gon pvrpwngam tomswr sv maaiyam tomswr banv hvnyw-harwb 
nyil twngk paam gvdo ho nyicu-nyiya mvgdo. 

12Bulug Kwrit nyi akgon nyiqry kaanbov mwv benum, “Kwritwg nyi tulungv 
looxiam xaalyo bov, almanbo svdinv, dvlam bov.” 

13Mwwg benam hv jvqtwngv. Hoqgab no bulam hindib mwwjwl swwm dvb, 
Juhudi tulug gonam tal, 

14jvqtwngam haqpaqbo nyia kog gamlam tal nyim mvma dvb vc alwb bulam 
biturto. 

15Dvrwqb nyil swwnbo nyi tulu gab hog mwlw luuxiv bulug gab dvrwqdvn; 
hvbmabde kacbo nyi gab la mwwjw maanbo nyi tulu gab hog mwlw luuxiv 
dvrwq maadwn, hoggab bulug hangv la mwwdynanv kacdvn. 

16Bulv bedwn ngulv Pwnboam cengdwn, hvbmabde bulug nyinamv Pwnboam 
bepa maadwn. Bulug bonam nyinamv oyum aldvb nyidwn hoo bulv benam 
tama dvn, hoo hog nyis tulungam albo akukam nyidwb kvtaq maadwn. 

Taitas 2 

Nyegam Hvvtwngam Tomswrnam 

1Hvbmabde no hognvkv nyegam hvvtwngv ham tomswr dvb nyiky dvn. 

2Nyiixa tulungam alwb swwtwk hvl, hingkub kaaxeql gvdwl ho atam hengab 
gvdwl bulug mwwjwngam jwwkam alwb doom dvb, abynam mam hoo cwqnam 
mam tomswrto. 

3Hoq hvbkalam nyem dvn axa tulungam nyemv hoggub nyil dvrwqb nyil 
swwyin dvn hoqhvb nyil swwtwk hvl tomswrto. Bulv xwwkar bo nyemwb la 
twwxum tvl opog paqnwb swwn bob nyimabv. Hoggv aldvn ham bulv tomswr 
dvb nyidwn, 

4nyem nyijwr tulungam bulug nyolam hoggub nyil abytayin, ho ko tulungam 
hoggub abytayin, 

5hoo atam hvvminl hengabl hoggub nyil namlo dvrwq alwb dvnwb swwtayin, 
bulug nyolwg benam mam bugil tal swwtayin, ho hiyv nvkam Pwnbog puiyam 
tary reem mvma dvb nyito. 

6Hoq hvbkalam nyega ko yaapa tulungam hingkib swwl atam cwqg dvl swwm 
dvb beto. 

7No atv hog mwlw nyitaqho albo nyis tulungam nyiswrbo nyi gob nyidwb nyiky 
dvn. Hoggab alwb hengab gvdwl no tomswrto. 

8Nulam hang baqnbo nyemaq tulungam, ngulam hog bepaq taiyaql bek pagoq 
kaapa maalayil bulam atam hvnyw mvdwb ho nyiv haqdwb no agam almanbo 
bemabv. 

9Nyera tulungv bulug at tulug benam mam tal bugil swwdwb nyidwn, ho bulug 
at tulungam hog mwlw nyitaqho hang xumt dvb nyidwb nyidwn. Bulv bulug 
atam birwq dvb la 

10ho bulug atwg dvrab pam dvco dvb nyima dvn. Hvbmabde doonyig looxiam 
bulug alwb nyinam mam ho mwwjwnam mam kaakin gvdwl ngulam ywwt 
ywwnbo Pwnbog pagoqkam tomswrnam mam ximdvb bulug nyitaq mwlwho 
nyidwb nyidwn. 

11Hoggab Pwnbov nyi mwlwngam ywwt ywwnam mwwg anyangam kaakin 
pakun. 

12Hoq anyanam hv ngulam dvrwq maab kacib nyinam, gvda gvtwg mwwbynam 
mam apaq tukuk hvl bekin dvn, ho soq gvda gvt so atam cwqg dvl swwtwk hvl, 
dvrwqb nyigdvl nyiidar nyiib swwtwk hvl bedwn. 

13Ngulv ngulug koi albo Pwnbog ywwt ywwnbo Jisu Kristog haad aalam hoq 
hempnam aalam kaayal doode so. 

14Mwv Atv ngulam hog mwlw nyic hoqgam naalin taab hoo ngulam dvrwqbo 
nyiib mvdwb, mwwg nyiib swwtwl albo nyis tulungam nyinbo nyiib swwm dvb 
Atwn mwv jipaqnum. 

15No soq agam tulu sam tomswrto hoo noqg haakam alwb mwwn nan ator 
lvgab noqg benam mam tanbo nyi tulungam yolu ruqto; hiyv nvkam nam 
hampeq kaaiyeq komabv. 

Taitas 3 

Kristan Nyiib Nyil Swwnam 

1Saab tulungam la lvpw abam atoram doogbo nyi tulungam bulug gamlam tal 
bugil swwtwk ho albo bonam luuxiam nyidwb mwwxy-saqal dootwk hvl noqg 
nyi tulungam biurto. 

2Bulam hiyv nvkam bec-beyab bemabv, hvbmabde swrsomalob ajin hangwb 
mwwgdvl looxiam nyi mwlwngam anya hang baqg dvl kaakin tvk hvl tomswrto. 

3Hoggab ngulv atv lok aal golo pacab nyinum, benam mam tamanum hoo 
nyixiaqnum. Ngulv hog mwlwngam hemp-hengam mam kaabil hoq nyerab 
swwnum. Ngulug swwnam mam ngulv nyic nyibnv hoo hang baqbnv akwn 
akwn oyum minsul doonum. 

4Hvbmabde ngulam ywwt ywwnbo Pwnbog ayangam la abynamv lengxo so, 

5mwv ngulam ywwnum. Soq sib nyinam si ngulv albo nyis tulungam ak nyigam 
gab ma, hvbmabde mwwg Atwg aya ko-gab sulak mwv ngulam nyedar 
darxaqtvl Dvrwqbo Yal galoqkv nitib ko bwwdar mvpan hoo nit swwgam jitwl 
ywwt ywwpan. 

6Hoggab Pwnbov ngulug aoso Dvrwqbo Yalam ngulam ywwt ywwnbo Jisu 
Kristo galoqkv vijaqg jipan hoo mwwg anyangv ngulam Pwnbog lvgab kvtaq al 
mins dukub hoo ngulug hingwnam nwrba cwtam swwgam gumn bvba dukub 
jipan, 

7hoqgab ngulv mwwg anya ko hoqgv Pwnbog lvgab kvtaq kunv ho nwrba 
cwtam mwwgw duku swwgwg dupum dvrab gob nyidwn. 

8Soq benam si jvqtwngv, Pwnboam mwwjwbo nyi tulungv albo nyis tulungam 
nyingo tvl apaq maab doonyig looxiam nyimdvb no bulam ator alwb betwk hvl 
ngo nam gaml jidwn. Soq sib nyinam si aldvn hoo nyi tulu gab kam nyin dvb 
aldvn. 

9Hvbmabde paca bo hvb ab-ann nugungam xwwl, yolu dunam mam, hoo 
pvvbwg bvrwqngam bel haqmin sunam mam apaqto. Hoq tuluhv niqtuq 
doomabo hoo ximanamv. 

10Hang pwsaq dvb mvnbo nyiam lwnyi go yvtw pato, hoq kokwngam mwam 
apaq tuku hoo mwwg lvgab nyiba kumab. 

11Hoqgab no ham cengnbo hoqhvk nyiv lamta wxiaq gvnbov ho mwwg nyic 
nyinamv mwv almadwn hvl kaakin dvn. 

Bitur-benya Agam 

12Ngo Artemaswn maabnyilo Taikikasnvn noqg dookub kanam tayin, ho 
Nikopolis alo no ngam wrwqto, hoggab ngo tapam poolam alo doodwb 
mwwbwq pakun. 

13Nyegam belaqbo Jenasnvn mwam svka kaasv doody deedib svka to. 
Apolloswn bulug nyoywngam wrab mvto, ho hognvkv bulv dooma dvn ham 
luuxiam pwwma boam svka to. 

14Ngulug nyi tulungam albo nyis tulungam nyil jvqtw jaqb pwwma bo gab 
pwwdwb cengmto, hoggab bulv ho bon nyimab doonamv alma. 

15Ngoqg lvgab dooba bo nyi tulu mwlwngv nulam salam jilwqdvn ngulug salam 
mam mwwjwl doonbo ngulug ajin tulungam jito. Pwnbog anyangv nul mwlwg 
lvgab doonka. 

Pilimon 

Pilimon 1 

1Jisu Kristog emin gab nyumwb nyil pvtwq ho doonbo Poul la ngulug bor Timoti 
galoqkv— Ngulug ajin ho ngulug lvgab bonam nyibambo Pilimon 

2hoo noqg namho hookumbo dvrwq namlo ho doonbo ngulug bwrm Appia, 
ngulug ajin Sipai swwnbo Arkipas: 

3Ngulug Ab Pwnbo galoqkv la At Sw Jisu Kristo nulam anyangam la 
swrsomalongam jitka. 

Pilimonwg Abynamv la Mwwjwnam 

4Pwnboam swgw gwwcw gwwtam, ngo bor Pilimonnvn, nam ngo bepa dvn hoo 
ngoqg Pwnboam paqdwn. 

5Hoggab noqg Pwnbog nyi tulungam abynam mam la noqg At Sw Jisun 
mwwjwnam mam ngo tapa gvdo. 

6Ngo xumdwn, ngulv mwwjwbo nyiib nyil ngulug noqg lvgab nyibamnamv 
ngulam meegta Kristog lvqc cinam mam cengm dvb jiyi nvp mwwl doodwn. 

7Ngoqg tumanam bor, noqg abynamv ngam koi alwb hemp pomdvb la haakam 
al mvdwb jipa. Hoggab no Pwnbog nyi tulungam bulug hangam nyiu nyibia pa. 

Onisimas gab Maanam 

8Ngo Kristog uraho doogam gab haakam alwb noqg vbw du hwiywb nam ngo 
hognvkam nyidwb nyidwn ham gaml jidwn. 

9Hvbmab abynam bvrwqngv ngam mvnyi-moiyul nam bemdvb jipa. Soq sam 
ngo axab nyis kujaqkam, Poul ngo Jisu Kristog hvvkib nyil sija soq aposo 
nyumwb nyil mwwg gab pvtwq so doos jaqkam ngo sam nyigdvn. 

10Hoqgab ngo nam mvnyi-moiyul Onisimas taqb bedwn, mwv ngoqg atwg ko 
tuup jaqhvb Kristog uraho nyidwn, hoggab pvtwq uraho doodwkho ngo mwwg 
yal abwb nyinum. 

11Otuq mood golo mwv noqg gab hog niqtuq nyiib nyimanum, hvbmab sija mwv 
noqg gab kam hoo ngoqgab kam niqtuq nyiib al paku. 

12Ngo sija mwam noqg dookub kanam gvikun, mwv noqg hang biinamv. 

13Ngo mwam ngoqg dook so doog dvb mwwnum, hoggab ngo pvtwq uraso tugu 
puiywg pagoq gab doodwk so noqg ngam svka ko-gab mwam svka kaak dvb 
mwwnum. 

14Hvbsujaqkam ngo nam beteq beiyeql ngam svka tvbwk hvl binwma, 
hvbmabde ngo nam alwb hang mwwlwqb nyim sudub mwwdwn. Hoqgab ngo 
hog akukam no vv hvl looma deedib nyiram. 

15Lokam Onisimas noqg galoqkv apo go aado ho dooleqnamv kokwngam no 
mwam nwrba gob nookur laikul looxiam doog dvb nyikam yin pv. 

16Hoggab mwv sija nyerab nyituq ma, hvbmabde nyerangam hilayab xinam gob 
nyipa ku; mwv Kristog galo tumanam borv ku. Mwv hog hwdgo ngoqgab xidwb 
nyidwn! Ho noqg gab nyera ak gob jaqkam hog hwdgo At Swg emin gab bor ak 
gob xidwb nyidwn! 

17Hoqgab no ngam noqg ajin bon nyibamv mwwd loqkam ngam svgagvrwqnam 
hvbkalam mwam no svgagvrwq to. 

18Mwv nam hog ak nyimur-wmur pak nyiloqkam ho hog jisgo doop 
kunyiloqkam ngoqg emin gab apaqto. 

19Soq sam ngo atwg alaqngv xeqg yin, Poul ngo, nam hoqham xeqtayin. (Ngo 
nam bepa dvb nyima sudwn, noqg swwg dvnhv ngo doogam gab swwdwn.) 

20Hoqgab ngoqg bor, aya mwwpa gvdwl At Swg emin gab sam nyito; ngoqg 
hang sam Kristog galo hoopu-haabia dvb jito. 

21Ngo jvqtwb mwwjwdvn, no soq ngoqg benam sam laabo yaab nyiyi nvp 
mwwdwn. 

22Agam gamgta besv doodo, ngoqgab dook loq ak ap yaato, hoggub ngo 
hingwdvn nul mwlwg swgwl konam mam Pwnbov tai nvpv mwwdo hoo ngam 
nulam jikur yuk nvp mwwdo. 

Svxin Agam 

23Epapras, ngoqg lvgab pvtwq uraso Jisu Kristog emin gab dooba do, mwv 
nulam salam jilwqdo, 

24hoo ngoqg bonam nyibam ajin Mark kam, Aristarkas, Demas hoo Luk bulv 
nulam salam jilwqdo. 

25At Sw Jisu Kristog anyangv nul mwlwg lvgab doonka. 

  



2217 

 

 
Nyishi 

© 2016 Bible society of India. 
 

 
 

 

Hibru 

Hibru 1 

Jisu Pwnbog Gamlam Baqanum 

1Kol Pwnbov ok-oksub ngulug ann-ab tulungam vigo luusaq-luusaqb mwwg 
nyiqry benbo tulungam bilwqtvl goomnum. 

2Hvbmabde swnyw-sool moodv vtwr aal so mwwg Ko Tuup galoqkv ngulam 
agam goodwn, Mwam sulak, ho mwwg galoqkv Pwnbov gvda gvt sam pwmnum 
ho mwam kolam hog mwlw gumnam bem dukub hvl xuqlin ap pakun. 

3Mwv Pwnbog yuunam hutongam kvvyw tacbov ho Pwnbog nyuqtuq-moor gv 
vp jaqkv. Mwv gvda gvtam gvbwl bel doog gvdwn. Nyia kog nyicam apaq 
mvdkub pvvb paxo kokw so mwv mwlwjaqkam ator torbin yanbo ao gvdalo 
doonbo Pwnbog lvqbwq alaq taqc ho doon kun. 

Jisu Ao Gumtw Tulungam Koi Yaadwn 

4Ko tuupam ao gumtw tulungam koi yaadwb mvknum ho Pwnbov ao gumtw 
tulungam emin jinam ham koi yaanbo eminam mwam jipa kun. 

5Hoggab Pwnbov nywywngam mwwg ao gumtw tulungam ak gonkam 
bemanum, “No ngoqg Ko Tuupv; Sool galoqkv ngo noqg Abwb nyidkun.” ho 
Pwnbov ao gumtw ak gonwg pagoqkam benum, “Ngo mwwg Abwb nyitayin, 
hoo mwv ngoq ko tuupwb nyitayin.” 

6Hvbmabde Pwnbov mwwg dwr hila paaconam ko tuup akam gvda gvtwb 
kanam nampoq tadwkho mwv benum. “Pwnbog ao gumtw mwlwjaqkv mwam 
xumto.” 

7Hvbmabde ao gumtw tulug pagoqkam Pwnbov benum, “Pwnbov mwwg ao 
gumtw tulungam dooiyib mvpa, ho mwwg nyera tulungam wm moilib mvpan.” 

8Hoqgv ko tuupwg pagoqkam Pwnbov benum, “Pwnbo, noq lvpwngv nwrba 
cwtam hoqgv nwrba gob dooky nvka! No ngoqg nyi tulug aoho dardar jaqb 
lvpw pwl doog gvnka. 

9No al boam aby bol swwtka, ho almanboam oyum yumt ka. Hoqgab sulak noqg 
Pwnbov nam xuqpa kun ho hemp xinam jaqkam nam xil noqg ajin tulungam 
jinam mam koi yaanbo hempam nam jipa kun.” 

10Mwv hvlakam benum, “At, no kol otuqjaqho gvda gvtam pwnum, ho noqgv 
atwg alaqngv no ao gvdangam pwnum. 

11Soq mwlwsi niitayin, hvbmabde no dooky tayin; bulv vj hvb nyil niitayin. 

12No bulam kamt vj hvb cirku tayin, ho bulam vj hvbkalam kooly dvb nyitayin. 
Hvbmabde no looxiam swly maab dooky tayin. ho noqg swwnamv nywywngam 
niiram.” 

13Pwnbov mwwg ao gumtw ak gon kam nywywngam bemanum, “Ngo noqg 
ceebio nyemaqkam noqg lvpia niikumho noq lvpia daqtam dvb mvma deedib 
no ngoqg alaq lvqbwq taqc so dooto,” hvl benum. 

14Hvb nyiloqkam, ao gumtw tulu si hognvkv yu? Bulv Pwnbog kanamnam mam 
tanbo Yalv ho Pwnbog ywwt ywwnam mam kaapa bo nyi tulungam svka 
mvdwb kanamnam, Pwnboam xumn bov. 

Hibru 2 

Ywwt Ywwnam Koi Albo 

1Hoqgab ngulv vdwjaqb ngulug tapa kunam jvqtw agam mam hengab jaqb 
mwwjwl nootul doog dvb nyidwn. Hoggab hiyv cengdwn lamtangam wngo pel 
wkur dvb nyinv sukam yv. 

2Ngulug ab-ann tulungam ao gumtwngv bekin kunam puiyv jvqtw jaqkv lengpa 
ku; hiyv nyiv sam tamanum ho haqnum hoq nyiv mwwg tama ko-gab laqm 
baqdynam mam mwv baqnum. 

3Soq koi albo ywwt ywwnam sam ngulv tagab maab tvmwl apaq baloqkam 
ngulv hoggub nyil keleq nyotayin? Soq ywwt ywwnam pui sam otuqjaqb At Sw 
mwv at jaqkv bekinnum, hoqgv mwwg bekinam mam tanbo nyi tulungv ngulam 
jvqtw jaqb bekindo, soq si jvqtwngv hvl. 

4Hoq lvgab Pwnbov swrdorxeqb nyima-wmanam deedy luuxiam nyil kaakin 
banv, Pwnbog mwwg atwg mwwlwqkob mwwg Dvrwqbo Yalam aky horbnv 
mwwg bon nyinam pagoqkam lengnum. 

Ngulam Ywwt Ywwnam Kaakin bo 

5Ngulug googdvn si haata bo nitbo gvda gvtam ao gumtw tulungam bemdvb 
Pwnbov bulug alaqho jima pan. 

6Hvbmabde Dvrwqbo Potalo hog golo xeqnamv doodwn: “Nyia kov hognvkv, 
Pwnbo, no mwwg pagoqkam mwwdwq dvn, ho nyia koam hog nyitwl no gab 
mwwdwq dwqdwn? 

7No mwam ao gumtw tulungam vcwr koggo anyo yvvtwq dvb pwnum; no nyia 
koam swsw-sangam yuupw dvb nyet-nyetam xilo abwb nyil swwdwb jinum, 

8hoo nyia koam no hog mwlwngam mwwg alaqho bemdvb jinum.” Si hvl 
benamv doodo, Pwnbov nyiam, “hog mwlwngam bvvm dvb jinum”; hvgdvn si, 
hog mwlw luuxiam dardarjaqb betaqpa. Hvbsujaqkam nyiam ngulv sija hog 
mwlwngam mwwg alaqho bvvnam mam kaapa ma. 



2219 

 

 
Nyishi 

© 2016 Bible society of India. 
 

 
 

 

9Hvbmabde oyu maadab ao gumtw tulungam anyo yaadwb mvnam, Pwnbog 
anyanam galoqkv mwv nyi vxig pagoq gab sidbo Jisun ngulv kaapa gvdo. Mwwg 
sinam gab, ngulv sija mwam swsw-saab yuupwl xil yuunam mam tapa do 

10Hog mwlwngam pwnbo alaqlo bvvnbo Pwnbov Jisun mwwg hentwr henam 
hoqgv mwwg yuunam gumnam naaba mvdwb vigo nyi lo mwwg ko tuupwb 
swwm dvb boamdvb nyinam sam Pwnbov kvtaqb nyinam go. Hoggab bulam 
ywwt ywwnam mam kaapa mvdwb jinbov Jisu. 

11Mwv nyi tulungam bulug nyicam nyedar darxaq dvn, hoqgv mwv la mwwg 
nyedar darxaqnam nyi tulungv mwlwjaqkv Ab akin hoqgv. Hoggab Jisu bulam 
mwwg vbw-borv hvl goqsam hvnyw maadwn. 

12Mwv Pwnboam bedwn, “Hoggv no nyij pakun, ngoqg nyiilungam ngo betayin; 
bulug dookumko ho nam ngo paqtayin.” 

13Mwv hvl kam Pwnboam bedwn. “Ngo ngoqg mwwjwngam Pwnbog aoho 
aptayin.” Ho hoq aob hvl kam bedwn, “Pwnbov ngam jinam ko tulug lvgab ngo 
si doodwn.” 

14Mwwg ko tulungv, hvl goqnam nyi tuluhv bulug gv soodinv la uiyv nyiakob 
nyidwn, Jisu mwv atv bulug hvbkalam swly kunum ho nyiakog soodin 
ayaqngam baqnum. Mwv soq sam nyinam si mwwg sinam hoqgv sigam doogbo 
uiyam mwwg atoram twrdwb 

15ho sinam mam bos sol, bulug swwca lo nyerab swwl dooknam hoqgab 
yuudub mwv siywnum. 

16Hoggab soq sam jvqtw jaqb cengdwb nyido, mwv ao gumtw tulungam svka 
dvb ma, hvbmabde mwv Abraham gv ko hosiq tulungam svka dvn. 

17Hvgdvn si, mwv mwwg vbw-bor tulug nyuqtuq-mooram guss dvb nyidwb 
nyiknum. Bulug mwwjwnam ho aya albo Nyub But akgob nyil nyi tulug nyicam 
apaq mvdwb Pwnbog kaagaho bon nyidwb nyinum. 

18Ho sija mwv pooka-yirkanam nyi tulungam svka tayin, hoggab mwam at 
jaqkam pooka-yirkanum ho hentwram hendwb nyinum. 

Hibru 3 

Jisu Mojesnvn Koi Yaan bov 

1Pwnbog dvgoq goqnam ngoqg Kristan vbw-bor tulu, ngulug googdvn 
mwwjwnam soqg pagoq so, Pwnbov kanamnam Nyub But ak hoq Jisug bvrwq 
sam mwwdy koto. 

2Mwam soq bon sam nyimdvb hvl xuqlinbo Pwnboam, Mojes hoggub nyil 
Pwnbog kaagaho mwwjw albo nyi gob nyil Pwnbog namho bon nyinum, 
hvbkalam mwv Pwnboam mwwjwnum. 

3Nam mvnbo akam paqnam hwdgo nammam paqma dvn. Hoq hvbkalam 
Mojesnvn laabo yaab Jisun paqbin yaadwb nyidwn. 

4Hvbsujaqkam nammam mvnbo nyiv doodwn, hvbmab hoolu luuxiam mvnbov 
Pwnbov doodwn. 

5Mojes Pwnbog namlo mwwjwnam nyera akgob nyimnum, ho mwv kokwngam 
Pwnbov bedynam mam bekinnum. 

6Hvbmabde Kristo Pwnbog Ko Tuupwb nyigam gab Pwnbog nammam kaaya 
bo atv. Ngulug hang uraso mwwgwngam haakam alwb mwwjwl apnam hv 
sulak mwwg hoq nam hv. 

Pwnbog Nyi Tulu gab Doonunam 

7Hoggab, Dvrwqbo Yalv bedwn, “Nulv soolo Pwnbog agam goqnam mam tapa 
panyiloqkam, 

8Pwnbog ceebiob nulug kolwg ab-ann tulungv nyinam hvb nulug hangam vdw 
maabv, ho deexa-raralo Pwnboam pookanam hvb nyimab. 

9Hogloq ho nulug ab tulungv ngam pooka-yirkal hoo ngoqg nyis tulungam 
kaapa kunum. 

10Hoqgab ngo hang lengb nv benum, “Soq nyi tulu si looxiam hang mwwjw 
maanbov, bulv ngoqg gaml tadwn mwwma dvn.” 

11Hoqgab ngo hang lengb nv bir pan, “Bulv nywywngam ngo bulam jitanam 
doonu ko gvdangam kaapa kuram!” 

12Ngoqg tumanam mwwjwbo ajin tulu nulug pengko lo hang almanbo hang 
baqnbo ho mwwjw maanbo nyi akukam doom maab hoo turl doonbo Pwnbog 
dook hoqgv wkur mvdwb jimab, ham hengab to. 

13Hvbmabde nulug pengko hoqgv hiyv nvkam nyicam pwqk maab ho hangam 
vdw dvb mvk maab hengab to ho nulv akwn looxiam svka kamin suto, ho 
Dvrwqbo Potangv benam, “Soolog aal so” hvl benam agam si doody deedib, si 
ngulam bedwn. 

14Hoggab ngulv mwlwngv Kristog dvpar hoqg nyia kov hvl ator jaqb otuqho 
nyirab dvkho nyinam hvb mwwjwl doob nyiloqkam, homoloq ngulv Kristog 
dvpar hoqg nyiib nyitayin. 

15Hoqgab Dvrwqbo Potangv bedwn, “Pwnbog agam mam nulv soolo tapa 
panyiloqkam, Pwnbog ceebiob hang baqnbo nyi tulug nyinam hvb nulug 
hangam vdw maab.” 

16Soq agam sam Pwnbog galoqkv tatwl hiyv nyiv mwam tamab Pwnbog yaab 
nyinum? Mojesg Ijipt gvda hoqgv boolin kunam nyi tulungv. 

17Hiyvg nyiam Pwnbov vnyw campigo hang lengl doonum? Diixa-raraho nyic 
nyil sinbo nyi tulug lvgab. 

18Pwnbov bitwram bel birwl benum, “Bulv nywywngam ngo bulam jidwb hvl 
benam birnam doonu ko gvdangam kaaparam.” Hiyvg pagoqkam mwv soq sam 
begdvn? Pwnboam ceebio hang baqnbo nyi tulungam. 

19Hoqgab ngulv kaapa gvdo, bulv hoq gvdangam kaapal haanyi kumab 
nyiknum, hoggab bulv mwwjw maanum. 

Hibru 4 

1Sija, Pwnbov ngulam jitayin hvl birwl apnam doonunam jipa ku. Hoggab sija 
ngulv mwwg birwl doonunam mam jinam sam hengab aptuj, ho nulug pengko 
hiyvkam hoq birwl apnam doonunam ham kaapa maadwb nyidwb nyima dvb 
hengab doonyia to. 

2Bulv hoggub nyil Tugu Puiyam tapanum hvbkalam ngulv kam hvb nyil 
tapanum. Bulv puiyam tapa sunum, hvbmab bulv ham tatwl mwwjwl 
svgagvrwq maagam gab hoq puiyv niqtuq dook maanum. 

3Ngulv hiyv xeq tatwl mwwjw pakun, Pwnbov birwl apnam, ngulam jitanam 
doonunam ham kaapa tayin. Hoqgab mwv benum, “Ngo hang lengnum hoo 
dingtw jaqb dingtkun; Bulv nywywngam ngoqg bulam jitanam doonu ko 
gvdangam bulv kaapal haanyiram!’” Mwv gvda gvtam pwnam mam pwrab dvk 
mood daqho pwnam bonam nyiyum kunum. 

4Dvrwqbo Potangv hog golo aal kvnwg pagoqkam bepwl apnamv, “Pwnbov aal 
kvn deen aalho mwwg bonam nyinam mwlw hoqgv doonu kunum.” 

5Soq pagoq goqkin sam akta xeqpnamv doodwn, “Bulv nywywngam ngo bulam 
doonu dvb jitanam ngoqg doonu ko gvdangam kaapal haanyiram.” 

6Tugu puiyam otuqcob tapa bo nyi tulungv soq doonunam sam kaapa maanum, 
hoggab bulv tamab mwwjw maab nyinum. Hvbmab nyi tulu gon sam kaapa 
mvdwb jipan. Hvbmab nyi tulu gon sam kaapa mvdwb jipan. 

7Hoqgab Pwnbov aal loosaq ak xil ap pakun, sam “Soolo” hvl begdvn. Vnywngv 
vigo wxo kokw so otuqho beknam hvb Pwnbov Debid agam hoqgv benum, 
“Pwnbog agam mam nulv soolo tapa panyiloqkam nulug hangv vdw maabv.” 

8Hoggab Josua Pwnbog birwl apnam doonunam mam nyi tulungam 
jinyiloqkam Pwnbov kokw so aal loosaq bvrwq sam beram. 

9Hvbsujaqkam sija hvraqb Pwnbov nyi tulu gab Pwnbov aal kvn deenho 
doonunam hvb doonunam aalv doodwn. 

10Hoggab hiyv nyiv Pwnbog birwl doonunam ham kaapa pan hoq nyi hv 
Pwnbov mwwg nyis tulungam nyinam hoqgv doonunam hvbkalam mwv doonu 
tayin. 

11Hoqgab ngulv kam hoq doonunam ham kaapa dvb kwrwb nyitju, ngulug 
pengko soqgv hiyvkam, bulug nyinam hvb mwwjwnam dooma ko-gab 
doonunam mam kaapa maab akukam nyima buj. 

12Pwnbog agamv turnbo ho kwrwb bon nyinbov, lyoqgw lyoqar kaadar maab 
areqbo lyoqr orioqngam areq yaadwn. Si yvjam kam ho Yalam kam, alo loonyiq 
looram piipeq bov, si nyiakog hang mwwbynam mam ho mwwsnam mam 
kaacin dvn, 

13hog akkam Pwnbog vnyiq kaapa ko hoqgv kvsil apdvb nyima dvn ho pwnam 
luuxiv Pwnbog kaagaho dol lonam hvb nyidwn ho Pwnbog vnyiq kaagaho hog 
mwlwngv asarb talo tvl doodwn. Hoqgab ngulv mwlwngv mwam ngulug at 
atwg xootwram cingkinl kaakin dvb nyiky tayin. 

Jisu Nyub But Koi Jaqkv 

14Hoqgab ngulv mwwjw kunam mwwjwnam sam vdwb gvbwl doogtuj. Hoggab 
ngulug nyub But koi albo ak doodwn, mwv Pwnbog dook ura jaqhv hvvc pakun, 
Jisu Pwnbog Ko Tuupv. 

15Ngulug Nyub But ak si ngulug laanyi maakho aya mwwpa maab nyinbo ma. 
Hvbmab ngulug doognam Nyub But akkam ngulam nyinam hvb mwam deedy 
luuxib pooka-yirkanum, hvbsujaqkam mwv nyic nyimanum. 

16Hoqgab ngulv haakam alwb Pwnbog pwqlw ogumb anyangam kaapa dvb 
hvvnwq nyanuj. Hoq aalam ngulv ayangam kaapa tayin hoo abiam kaapal 
ngulug xumdwl dood jaqkam naadwb altayin. 

Hibru 5 

1Nyub But vxiam nyi tulug pengko hoqgv xuqlin banv nyi tulug nyid gab bulug 
nyic nyinam mam Pwnbog agaho aky beal Pwnboam guum dvb xuqlin pan. 

2Mwvkam vigo almab nyixiaq wxiaqngv doognum, mwv cengmabo nyi tulug 
nyimur-wmuram dama dvb nyidwn. 

3Ho mwv atv almab nyik gab mwv nyi tulug nyic gab aro Pwnboam guudwb 
nyima, hvbmabde mwwg atwg nyic gabkam Pwnboam xumdwb nyidwn. 

4Hiyvkam atam paqk dvb Nyub Butub swwma dvn. Hvbmabde Pwnbov dvgoq 
goqnam nyi akv Nyub But swwdwn. Aaronnvn kam soq sib goqnum. 

5Hoq hvbkalam Kristo mwv atv Nyub But gab mwam paqnam sam naas 
maanum. Hvbmabde Pwnbov mwam benum, “No ngoqg Ko tuupv; Soolo gv ngo 
noqg Abwb nyidkun.” 

6Mwv akta benamv doodwn, “No nwrba xaqb nyub akv Melkijedek swwtungam 
nyub swwkil dootayin.” 

7Gvda gvt so doodwkho Jisu mwv nyiqs dil, xabl, sinam hoqgv ywwd bo 
Pwnboam swgwl benum, mwv Pwnboam bos sol xuml swwgam gab Pwnbov 
mwwg xuml konam mam tanum. 

8Hvbmabde mwv Pwnbog Ko Tuupwb nyijaqkam mwv hentwram hembnv 
Pwnboam bugil gamlam tal swwnum. 

9Kokw so mwam pwbw dukub mvxo so, mwwg gamlam tal swwnbo nyi tulu 
mwlw gab mwv nwrba cwtam ywwt ywwnam mam doogbo ab gob nyiknum, 

10hoggab Pwnbov mwam Melkijedek Nyub But Swwtungam swwnbo akgob 
loorwl loobwq kunum. 

Mwwjwnam mam Apaqnamv Almadwn 

11Ngulv nulam vigo soq pagoq so besv doodwn, hvbmabde nulam bisbexaqdo, 
hoggab nulv nyorib tacin lama do. 

12Nulug pengko hoqgv tomswrbo nyi lengd moodv wleq paku, hvbmabde sija 
godab nulam Pwnbog puiyam otuqjaqb gamt tolinl bekin deenam ham hvraqb 
nulam sijakam nyiv tomswr xiqdwb nyixiqdo. Sija nulv atorbo dvsam dviyin 
paku, hvbmab hvraqb nulv gwwi twwdul dooxiq do. 

13Hiyv nyiv gwwi twwxiq dvn mwv ko hoiyin nyidwn, mwv al-korv hognvkv 
ham vcwr gokam cengma daqdwn. 

14Hvbmabde atorbo dvshv nyi axabo gab doodwn ho ham dvnyioqbo nyi 
tulungv alboam la alman boam kaalaq dvn. 

Hibru 6 

1Hoqgab ngulv Kristog pui vmwqngam tomswrnam pagoqkam apaq tukul nyi 
axab nyil pwbwb swwtju. Ngulv apaq kunam almanbo nyis tulungam nyinam 
hoqgv mwwkurl, Pwnboam mwwjwnam, 

2baptijumg pagoqkam, alaq idaqnam, sinam hoqgv turkurnam ho nwrba cwtam 
pw-hwwnam bvrwqngam bidu takmab hoq tulungam niqtuq nyilin dvb kwrwb 
bon nyitju. 

3Ngulug Pwnbov ngulam nyimdvb jiloqkam ngulv sam nyil wtayin. 

4Hoggub nyil atwg mwwjw kunam mwwjwngam apaq kunbo nyi tulungam 
lokta mwwkur mvdwb bookur nyotayin? Bulv lok Pwnbog huto uraho doonum, 
bulv Pwnbog lvpw akiam kaakanum, Dvrwqbo yalwg akiam kaapanum. 

5Bulv Pwnbog agamv aldvn hvl cengknum ho haata bo mood hoq atoram kam 
cengnum. 

6Hvbsujaqkam bulv mwwjw kunam mwwjwngam apaq pakun. Sija bulam lokta 
mwwkur tukuk hvl bookurnam bvrwq si hogram, hoggab bulv Pwnbog Ko 
Tuupam lokta daapo aotv mengdo, ho nyi tulug kaagaho hvnyw-har nyisu gvdo. 

7Hoggab hogloq kedho nyodongv hodaq kvlaql hoky dvn, hoq kedho rongo 
mvnbo oongv la svvnv swwdwn ham Pwnbov lvqc cidwn. 

8Hvbmabde kedho taa-ngv la ww-ngv swwb nyiloqkam hoqhv niqtuq dooram, 
ham Pwnbov beetayin ho kokwngam wm rwlwq tvl guxia mvtayin. 

9Ngulug tumanam, ngulv soq sib nulam agam goos jaqkam, nulv biimab 
doodnvbo ho nulug swwkorb ywwt ywwnam niqtuqkv aldvn pvbo hvl jvqtw 
jaqb mwwjwdvn. 

10Pwnbov nulug bonam nyinam mam mwwpa maab nyima dvn. Pwnbov almab 
nyima dvn nulv mwwg emin gab nulug Kristan ajin tulungam svka kaanam 
mam ho bulam aby bonam mam ho sijakam nulug ham nyidul doonam mam 
mwv mwwgab doodwn. 

11Ngulv vigo nulug mwwgwnam mam niqtuq lengm dvb mwwdwn nulv vxiv 
nulug hoq mwwgwnam ham kol godab ap gvn nvnwp mwwdo. 

12Ngulug jaamanam bvrwqngam vcwr gokam mwwby maadwn, hvbmabde 
mwwjwl jwwlaqbo nyi tulug nyinam hvb nyil Pwnbog birwl ap kunam mam 
kaapa bo nyi tulu gob nyinka hvl ngulv mwwdwn. 

Pwnbog Birnamv Biimadvn 

13Pwnbov Abrahamnvn dingl benum, ngo hognvkv birwl ap pakun ham niqtuq 
nyintayin. Pwnboam mwwg aoho mwam koi yaanbo akukam dooma dvn, 
hoqgab mwwg atwg eminam besbanv mwv ding dwkho dingnum. 

14Mwv benum, “Ngo nam bitwdvn, nam ngo lvqc citayin ho noqg ko hosiqlo vigo 
lengm tayin.” 

15Abraham cwqbnv kaayal doonum ho Pwnbov birnam hvbkalam mwv kokw 
so kaapa kunum. 

16Hiyv akgon ding yukam, mwv mwam koi yaanbo nyi akgonwg eminam bel 
dingdwn ho hoq dingnamv hog mwlw yolungam pvvb padwn. 

17Pwnbov birwl apnam mam kaapa deenbo nyi tulungam Pwnbov mwwg 
birnam bvrwqngam biimab apdvn ho mwv nywywngam kwly maadnvk hvl hoq 
aoho mwv dingtum kunv bedarnum. 

18Hoggab soq agam gomnyi si doodwn, Pwnbov kwly maadwn, ho xaalyob 
bema dvn. Hoqgab mwwg uraho kvs sigwl doon bov ngulv mwwg galoqkv vigo 
haakam alwb ngulug otuqlo doonbo mwwjwnam mam hingky jaqb hengab 



2225 

 

 
Nyishi 

© 2016 Bible society of India. 
 

 
 

 

nyialaju. Ngulv soq mwwgwnam sam ngulug yalwg swwgw tooky ab gob hingw 
dvn. 

19Soq mwwgwnam si swwgv ho jvqtwngv, soq si Pwnbog lvpw xumk nam 
uraho vj torciql apnam ura jaqb haadwn. 

20Ngulug hoodgab Jisu hoq urab ngulug otuqb haaco kunv, Melkijedekg nyinam 
hvb, hoq kwlib kol nwrba gob Nyub But gob swwpa kun. 

Hibru 7 

Nyub Melkijedek 

1Sool Melkijedek si Salemg lvpw at abwb la mwlwg aoho mwlwngam koi 
yaanbo Pwnbog nyub akgob swwnum. Abraham lvpw at vpiam nyob pal paiya 
peekul wkur dukukho Melkijedek mwam kaapa banv alwb swwnka hvl 
lvqcnum. 

2Kokw so Abraham mwwg nyob pareql naanam dvrab hoqgv Melkijedeknvn 
wyw hoqgv akwn jinum. (Otuqjaqb Melkijedek hvl benam hoq niqtuqkv 
“Nyiidar albog Lvpw atv,” hoggab mwv Salemg lvpw abwb swwnum. Mwwg 
emin akwn hoqg niqtuqkv “Swrsomalog Lvpw Abv” hvl kam benum.) 

3Melkijedekg ab ann emin gokam xeqnam dooma, mwwg nwdam kam xeqnam 
dooma, ko bwwnam ho sinam pui gokam doonam kaapa ma. Mwv kol nwrba 
gob Pwnbog Ko Tuup jaqhvb nyub akgon swwl dood kun. 

4Hoqgab nulv mwwkato, mwv hog hwdgo koibo nyiv. Hoggab ngulug xikynam 
mwlwg cengnam kolwg at ab Abraham mwwg nyob pareqnam gumn hoqgv 
wyw taqt hoqgv akwn mwam akib jinum. 

5Hvbmabde nyub swwnbo Lebi nyi tulungv bulug ko hosiam pvvbv wyw taqt 
hoqgv akwn Israel gvdag atwg nyi tulug hoqgv kotwk hvl gaml jigam gab 
konum, hvbmabde bulv kam Abraham gv ko hosiqkv. 

6Melkijedek nyub swwnbo Lebi nyi dvpar hoqg ko hosiq ma, hvbjaqkam mwv 
Abraham galoqkv wyw taqt hoqgv akwn naanum ho Pwnbog birwl ap kunam 
mam kaapa bo nyi akam Abrahamnvn mwv lvqc cinum. 

7Nyi anyobov koibo galoqkv lvqc cikdvn ham bidum dvb nyima. 

8Soq wyw taqt soqgv akwn jinam sam nyiv naanum, ho hoq nyi tulungv sidy 
bov, hvbmab Melkijedekg wyw taqt hoqgv akwn naanbo akv simab turl 
doodnvk hvl Dvrwqbo Potangv bedwn. 

9Wyw taqt hoqgv akwn naanbo Lebi, mwv atvkam wyw taqt hoqgv akwn jinum, 
hoggab Lebinvn dwr buqma daqs bakam mwv Abraham galoqkv jipan. 

10Hoggab mwv mwwg abwg dvqsiqbo ko hosiqkv, hwdlo Melkijedek mwam 
kaapa yukho. 

11Lebi nyi tulungam nyub swwm dvb dwr buqtaqnam soq pagoq gab hentaql 
pvvbam Israel nyi tulungam jil ap pan. Lebi nyi dvparg nyub swwnamv pvvbv 
la niqtuq doonyiloqkam Melkijedek kwlib swwsiq bo Aaron gv nwdwb toma bo 
luusaq nyub ak lengdwb nyikin mapan. 

12Hoggab nyubwg dvparam apaq tukul ham mwly pakun, hoqgab pvvb bvrwq 
so kam oksub mwly dvb nyidwb nyipan. 

13Hiyvg pagoqkam soq so bepan mwwg nwd sosaq hoq dvpar hoqg nyiv. Mwwg 
nyob dvpar hoqgv hiyvkam ak nywywngam nyub swwka bo dooma. 

14Hvbmabde mwlwngv cimpwdvn, ngulug at Judag nyob hoqgv mwam dwr 
buqlinum. Nyub swwnam pagoqkam Mojes bedwkho soq nyob soqg 
bvrwqngam bepa maanum. 

Melkijedek hvbjaq Nyinbo Nyub 

15Sija kaadar cekar dvb Melkijedek hvbkalam nyinbo nyub ak leng paku. 

16Mwwg nyub swwnam si nyiakog nyicw-wcwb hvbma nyia kog nyegam agam 
gabma, hvbmabde nywywngam niimabo swwgbo ator galoqkv mwam nyub 
swwm dvb jipan. Dvrwqbo Potangv bedwn. 

17“No nwrba xaqb nyub akv, Melkijedek kwlib nyub swwsiql dootayin,” 

18Hoqgab kolwg kucuqbo niqtuq doomabo ator maanbo pvvbam apaq pakun. 

19Hoqgab Mojesg pvvbv hog akukam niqtuq lengdwb mvnyi kumanum. Hoggab 
sija nit mwwgwnam ak jipa ku, soq galoqkv ngulv Pwnbog ogumb haadwb 
nyidku. 

20Soq aoso Pwnbov dingl apnamv kam doodwn. Otuqho nyub surbo nyi 
tulungam Pwnbov dingm maanum. 

21Hvbmabde Jisu nyub swwdwk ho Pwnbov dingbnv mwam benum, “At Sw 
dingl bepa kun, mwwg hangv gwwram; No looxiam nwrba gob, nyub swwkil 
dootayin.” 

22Hoqgab Jisu nit pvvb hoqg ab jaqkv. 

23Soq pagoq so oksunam ak kaapa gvdo, nyubv vigo doonum hvbmabde bulv 
kokw so bulug nyub swwnam mam swwkil dook maanum, hvbmab siknum. 

24Hvbmabde Jisu nwrba gob swwl dooky tayin ho mwwg nyub swwnam mam 
hiyv nvkam jisiq kuram. 

25Hoqgab mwwg galoqkv Pwnbog dookub haanbo nyi tulungam ywwdwb 
mwwg atorv looxiam doodwn, hoggab mwv kol nwrba nagub dootayin ho mwv 
Pwnbog agaho bulug gab xuml kojtayin. 

26Hoqgab Jisu lok ngulug Nyub But jaqkv, mwv ngulug pwwmanam mam 
pwwdy bov. Mwv dvrwqbov, mwwgho nyicv la nyimurv dooma dvn, mwam 
nyic nyinbo hoqgv aado mvpa kun hoo ao gvdag aoho ap pakun. 

27Mwv nyub but asaq hvb nyima dvn, mwv iriq poroq mengl atwg nyic gab otuq 
ho nyi tulu gab kokwb guundvb nyima dvn. Mwv lvkin golo mwlw gab 
guutwqnum, lwnyi dvb guutin kuram, hoggab mwv atam guun supa kun. 

28Mojes pvvbv nyedar maanbo nyi tulungam Nyub But swwm dvb jinum, 
hvbmabde Pwnbov dingbnv birnamv pvvb kokwb lengnum ho Ko Tuupam kol 
nwrba gob niqtuq nyilin mvdwb jiknum. 

Hibru 8 

Jisu Ngulug Nyub Butv 

1Ngulug begdvn agam soq niqtuqkv si, ngulug Nyub But ak doodwn, mwv ao 
gvdag At Pwnbo Abwg alaq lvqbwq taqc pwqlw tv doodwn. 

2Mwv mwlw jaqkam Dvrwq Yaanbo Nyub But gob nyil jvqtw tombu, nyiv 
mvmanam, At Swg tombu ho Pwnboam guudwn. 

3Nyub But vxiam iriq-poroq mengl xumdvb xuqlin pan, hoqgab ngulug Nyub 
But akv kam sibin-sviya mengl Pwnboam guudwb nyidwn, hoqgab ngulug 
Nyub But akv kam Pwnboam xuml hog ak jisv kam dood nvbo. 

4Mwv gvda so dooi nyiloqkam nyub gob nyil swwram, hoggab gvda si Juhudi 
tulug pvvbv doodo; hoqgab hoq nyicwngam nyil akiam jidy bo nyubv naleql 
doodo. 

5Bulug nyubwb nyil swwl bon nyigdvn hv jvqtw jaqb ao gvda tolo nyinam mam 
nyiyw-nyicil nyinam yal bobongv. Soq sam nyigdvn si Mojesg nyinam akinam 
nyidwn. Mojes pvvb tombungam mvrab tadwkho Pwnbov mwam benum, “Yorn 
nyiody ao tolo ngo nam hoggub mvtwk hvl kaakinum hoq hvbjaq mvto.” 

6Hvbmabde sija Jisun bulam koi yaadwb nyub swwm dvb jipa kun, ho nyi tulug 
la Pwnbog pengko ho pvvbam mvdarnam si alpa, hoggab soq so Pwnbov birwl 
apnam albo bvrwqngv doodwn. 

7Otuq mvconam kucuqbo pvvb hoq nyixiaqnam dooma nyiloqkam hoggab 
nitbo asaq ak naadwb nyipan. 

8Hvbmabde Pwnbov mwwg nyi tulug aoho bulug nyixiaqnam mam kaapa tvl 
benum, “At Sw begamv, Kaato, ngo al loog golo Israel nyi tulu ngvla Judag nyi 
tulug lvgab nit pvvb ak mvdarko moodv haatayin. 

9Soq nit pvvb si ngo bulam Ijipt gvda hoqgam alaq gvbwtvl boolin dvkho, bulug 
ab-ann tulungam jinam pvvb hvb nyiram. Bulv ngoqg pvvb jinam mam mwwjw 
maanum, ho hoq pvvbam bulv hang biil mwwgab maanum. 

10At Sw bedwn, soq si ngoqg Israel nyi tulug lvgab haata bo moodam ngoqg 
pvvb mvdynamv; Ngo bulug hang uraho ngoqg pvvbam vlwq tayin, ho bulug 
hvvjw-hara lo ngo soq sam xiqlwql aptayin. Ngo bulug Pwnbob swwtayin, ho 
bulv ngoqg nyiib nyitayin. 

11Bulug pengko hoqgv hiyvkam bulug atwg gutu-gorag nyi tulungam, hvbmab, 
mwwg nampam nyi tulungam beram, At Swn cengto, Hoggab, ko hoiyin hoqgv 
nyekam nagub bulv ngam cengtayin. 

12Ngo bulug nyicam apaq jitayin, ho ngo kokwngam nywywngam bulug 
nyimur-wmuram mwwpa kuram.” 

13Nit pvvb sam bepa banv Pwnbov otuq jiconam akam kucuq gab mvgnukun 
hoo hognvkv kucuq dvb mvgnukun, hoo alkumabov vnyiq kaaga hoqgv oyu 
maadab niita yukun. 

Hibru 9 

Gvda Gvtlo la Ao Gvdalo Xumnam 

1Otuq jiconam pvvb hookam hoggub xumtayin hoq xumcw bvrwqngam 
mvpnamv doonum, ho gvda soq nyiv mvnam xumk nyook akkam doonum. 

2Tombu ak torptvl, hoq haagaho doonbo cwwrw ak ham Dvrwqbo cwwrwngv 
hvl benum. Hoq cwwrw uraho mur apnam ak doonum. Pwnboam jinam 
wtwngam apnan tebol ak doonum. 

3Vj torciql apnan cwwrw vnyi deenhv mwlw jaqkam Dvrwq yaanbo cwwrwngv 
hvl benum. 

4Soq uraso hun yugw pvvb ak sulum parn nanv doonum, ho hun lvgab hun 
pvtaq ak pvvb uddumv doonum, hoq uddum uraho hun hoqgv mvnam huc ak 
doonum, hoq huc uraho mannangam apnum. Uddum uraho Aaron gv beqnyia 
pommum jurlin bo akv doonum, ho gamlam xeqpwl apnam wlw lwlyap pataq 
tvqnyi go doonum. 

5Ho uddum aoho Pwnbog yuunam mam kaakin dvb, alap gvnbo korbo gumtw 
vnyi go nyicam apaq jik dookho, bulug alapv labgal lobyum tvl doognum. 
Hvbmabde sija hoq mwlw ham bii-bemil bidul dood mood kuma. 

6Soq sib hoq tulu ham mvl apnamv doodwn, Nyub tulungv agaho doonbo 
cwwrwb aalwg looxiam haal bulug xumdynam bonam xumtab haadwn. 

7Hvbmabde Nyub But akv aro uraho doonbo cwwrwb vnywngam lvkin go hoq 
urab haadwn. Mwv mwwg nyi nyinam gab la nyi tulungv bulug nyiip nyic 
ceebio hvl cengmab nyic nyik gab guunnan uiyam bvvlayil urab haadwn. 

8Agaho doonbo cwwrwhv dood deedib mwlwngam Dvrwq yaanbo cwwrwb 
haapel ho dooma dvn hvl Dvrwqbo Yalv bidlalal bekin dvn. 

9Soq nyinam si swnyw-soolog mood soqg bvrwqngam bekin dvn. Soq sib 
Pwnboam sibin-sviya mengl guunamv guunbo ak hoqg hangam dvrwq dvb 
mvma dvn, 

10hoggab bulv nyedar darxaq dvbwk hvl dvnam-twwnam ho asaq asaq paxiam 
xeenum. Soq mwlw si kaaga-tagab aob nyinam nyicwngv, ham Pwnbov nitib 
nyedar nagub soq tulu si dootayin. 

11Hvbmabde Kristo Nyub Butub swwknv pwnam tulug pengko lo doonbo albo 
gab nyil haapa kun. Mwwg nyigwnan cwwrwhv koi yanbov, ho dvrwq al yaan 
bov; soq si nyi tombu ma, ho soq si gvda gvt soqg pwknam pengko hoqgv kama. 

12Kristo mwv mwlwngam Dvrwq yaanbo cwwrwb lvkin go hvvtwr-haanyab 
haanum, hoq haadwk ho sibin hoo sviya hijum mam bvvlayil guutab 
haamanum, hvbmabde mwv mwwg atwg uiyam bvvl haanum, ho nwrba cwtam 
gob ywwt ywwnam mam ngul gab jiknum. 

13Sibin-sviya uiyam, ho sviya koam wm parknam hoq wm muiyam kacbo nyi 
tulug aoho paqyaql bulam bulug nyikynam kacbo hoqgv nyedar darxaq 
dvnyiloqkam, 

14soq si jvqtwngv nyiloqkam, hvbnyiloqkam, Kristog uiyv hog hwdgo ham koi 
yaab atorv dooyin pa. Mwv atam nwrba cwtam Yalwg lvga hoqkv Pwnboam 
jvqtw jaqb guun suknum. Mwwg uiyv ngulam niqtuq doomabo ngulug nyicw 
mwwcw hoqgv ngulug hang mwwnam mam dvrwq dvb mvdwn, hoqg kokwb 
mwv ngulam sima bo Pwnboam xuml swwm dvb jidwn. 

15Soq pagoq soq gab nit pvvb birnam hvvky pootam swwl mvdar deenbov 
Kristo lak, ho Pwnbov dvgoq goqknam nyi tulungam Pwnbog birwl apnam 
nwrba cwtam gab aky lvqc cidynam lvqcam kaapa mvdwb jidy bov mwv sulak. 
Otuqho mvcol apnam pvvbam pvvb juqbo bo bulv nyic nyigam gab sidkub 
nyinum. 

16Hoggab hoglo pvvb potangv doodwn, hoq mvnbo akv sipa kun hvl kaakin dvb 
nyidwn. 

17Hoggab pvvbam mvnbo akv sixo kokw ngam mwwg pvvbv biimab doodwn, 
hvbmab pvvbam mvnbo akv sima baloqkam hoq pvvbv niqtuq dooma dvn. 

18Hoqgab otuq mvconam pvvbv kam uiyam mvn maalo hog niqtuq doomanum. 

19Otuq jaqb Mojes pvvbam la gaml jinam mam nyi tulungam bekinnum. Hoq 
kokwb mwv sibin-sviya uiyam issiv mviyaqtvl hissop nwmwngam la lwwcw bo 
topum tanam ui urahv swwbam tvl ham pvvbwg Pota aoho la nyi tulug aoho 
pwqyaq banv 

20mwv benum, “Soq si nulug gab Pwnbov birwl jinam ui biqwrnam nulam tal 
bugil swwtwk hvl gaml jinamv.” 

21Hoq hvbkalam, Mojes uiyam pvvb Tombungam ho xumnan dvrab, pwcw, 
huku, beta mwlwg aoho paqyaqnum. 

22Jvqtw jaqb pvvbwg bekwb hog luuxiam uiyv nyedar darxaq naadwb nyidwn, 
ho ui lengmalo nyic nyinam mam nyedar darxaq lama dvn. 

Kriston Hirin Rinnamv Nyiingam Nyedar Darxaq dvn 

23Hoqgab ao gvdag bvrwqngam mwsiqnam mam mwlwngam hoqhvb nyedar 
darxaq dvb nyidwn. Hvbmabde ao gvdalo mwlwngam soq sam koi yaanbo 
alboam bulam guundvb nyidwn. 

24Hoggab Kristo jvqtw jaqb nyi alaqngv mvnam Dvrwqbo cwwrw uraho 
haamanum. hvbmabde mwv ao gvdab ngulug gab Pwnbog agaho gootab 
caankun. 

25Juhudi tulug Nyub But akv mwlwngam Dvrwq yaanbo cwwrwb sibin-sviya 
uiyam bvvlayil vnyw nyixiam haanum. hvbmabde Kristo hoq urab atam hirin 
taab haadaq kvlaq maanum, 

26hoggab mwv hvb nyiloqkam gvda gvt sam pwdwk hoqgv sija godab vigo 
hentwram hempa kunv. Hvbmabde sija hog mwlw moodv hvvnwq yukam 
kokw so mwv kol nwrba nagub lvkin ciqnyi golo lengb nv nyicam mengtab atam 
hirin suknum. 

27Mwlwngv lok sidwb nyitayin, hoq kokwb Pwnbov pw-hwwtayin. 

28hoq hvbkalam Kriston nyi mwlwg nyicam baqxia mvdwb lvkin go hirin 
naknum. Mwv lwnyi dvb lengtayin, ho mwv nyicam mvtab lengram, hvbmabde 
hiyv ywwk dvb kaayal doodu dvn. Hoq nyi tulu gab haatayin. 

Hibru 10 

1Juhudi tulug pvvb si jvqtw jaqb mwwjwnam mam kaagdvb nyima bov hoo 
kvtaqjaqb pwbw yooma bov, hvbmabde haady bo pagoqkam yal bobo hvb 
kvvyw tacdvb kaakin twqdwn. Soq sibin-sviya lvgab guunam sam vnyw 
nywxiam nyi tulungv nyikil doodwn. Hoggab soq pvvb si Pwnbog dookub ogum 
haanbo nyi tulungam soq sibin-sviya pal guunam si 

2bulam bulug nyicam nyedar darxaq nyiloqkam bulv vnyw nywxiam sam 
nyidub nyiram ho bulv bulug nyicam mwwpa kuram ho sibin-sviya pal guunam 
mam kam nyikram. 

3hvbmabde nyi tulungv vnyw nyixiam sibin sviya pal guunam si nyi tulungam 
bulug nyicam lokta bepadvn. 

4Hoggab sibin-sviya uiyv nywywngam nyicam baqxia nyoma dvn. 

5Soq pagoq gab Kristo gvda gvtwb ipoq maadab mwv Pwnboam benum: “No 
sibin-sviya pal aky jinam mam mwwby maadwn, hvbmabde no ngoqgab gv vp 
ak mwx-mvaql ap pan. 

6No sibin-sviya pal nyicam nyedar darxaqnam pagoqkam, noqg-hangv xuma 
dvn. 

7Ho ngo benum, “Pwnbo, kaato, ngo noqg hang mwwlwqkob, Dvrwqbo pvvb 
potalo ngoqg pagoqkam. Xeqpwl apnam hvb nyidub ngo si doodwn.’” 

8Sam mwv jvqtw jaqb benum, “No sibin-sviya pal aky jil nam guunamho noqg 
hangv xuma dvn, hvbmab nyedar darxaq dvb hvl yugw aoho sibin-sviya 
rwwlwql panam hookam noqg hangv xuma dvn.” Pvvb ho xeqpwl ap kunam 
hvbkalam soq mwlw sibin-sviya pal guudwb nyiskujaqkam mwv sam hvraqb 
benum. 

9Kokw so mwv benum, “Pwnbo, kaato, ngo noqg hang mwwlwqkob nyidub ngo 
si doodwn.” Soq pagoq gab Pwnbov kokw so hog mwlw sibin-sviya pal guunam 
mam kucuq boam apaq tukul hoq kwlib Kriston hirin rin kunum. 

10Hoggab Jisu Kristo, Pwnbov mwam nyimdvb jinam mam niqtuq nyilin jinum, 
ho mwv atam ngulug gab hirin rink hoqgv ngulug nyic mwlwngam nyedar 
darxaq pakun. Mwv sam lvkinho mwlw gab nyinya dvb nyipa kun. 

11Aal looxiam Juhudi nyub vxiv xumbnv aky jinam akwn sibin-svvam guun banv 
nyidwn, hvbmabde soq sib nyinam si nywywngam nyicam nyedar darxaq 
nyoma dvn. 

12Hvbmabde Kriston lvkin go hirin rinnum, hoq hirin rinnam hv niqtuq doon 
bov ho kolam nwrba cwtam nagub nywywngam biim maadwb pvvbam papa 
kun, ho kokw so mwv Pwnbog alaq lvqbwq taqc ho doodkun. 

13Sija Pwnbov mwwg ui-nyemaqkam mwwg lvpia niikum uraho cvvly tukul 
caatin ap maady deedib kaayal dootayin. 

14Lvkin golo hirin rinl, kol nwrba cwtam nagub bulam nyic hoqgv nyedar 
darxaq pakun. 

15Hoggab Dvrwqbo Yalvkam mwwg pagoqkam ngulam bekin dvn. Mwv 
otuqjaqb bedwn, 

16“Hoq moodv haaxo kokwngam ngo soq bvrwq sam bulam birwl aptayin, hvl 
At Sw bedwn; Ngo bulug hvvjwg uraho ngoqg pvvbam aptayin. Ho bulug hang 
uraho ngoqg pvvbam xeqpwl aptayin.” 

17Hoq kokw so mwv sam benum, “Ngo bulug nyicam la nyimurnam mam 
nywywngam mwwpa kuram.” 

18Hoqgab hogloqho soq mwlw gab nyicam apaq jiknamv doodwn hoqho 
nyicam nyedar darxaq dvb hvl hog asaq ak guundvb hog nyikur dook maadwn. 

Mwwjwl Pwnbog Ogumb Haatju 

19Hoqgab, ngoqg tumanam vbw-bor tulu, Jisu sik gab ngulv mwlwngam Dvrwq 
yaanbo cwwrw urab haadwb ngulug atorv doodwn. 

20Mwv ngulug gab lamta nit ak kaakin pakun, ho nit swwg pagoq ak ngulam vj 
torl apnam pengkob mwwg atwg gv vpv wpeql kaakin pakun. 

21Ngulug Pwnbog nammam kaaya bo nyub but ak doodwn. 

22Hoqgab ngulug mwwc-mwwya hang mwwnam mam apaq tuku, ngulug gv 
sam iss dvrwq cojorbo ho hwrxaq gvdkul jvqtw hangam baql mwwjw swwswl 
Pwnbog ogumb haanya tuj. 

23Hoqgab ngulv hognvkam begaqdvn, hoq mwwgwnam ham mwwgab lalal 
dootju, hoggab ngulug mwwjwnam Pwnbov mwwg birnam mam nywywngam 
biim maab apdvn. 

24Ngulv, akwn, akwn gab mwwdwql, akwn akwn aby bomin sunam mam kaakin 
gvdwl albo nyis tulungam nyilaju. 

25Ngulv nyi tuugin nyinam hvb, ngulv hookum haapal dookum doonam mam 
apaq yooju, Hvbmab ngulv mwlwngv akwn akwn biywr-bebial doobam tuju, 
hoggab nulv kaapa do Atwg haad aalv ogum hvvnwq paku. 

26Hoqgab jvqtw lamtangam cengxo tvl hoq kokwngam ngulv cingdum tvl nyic 
nyidul doob nyiloqkam nyic nyinam mam nyedar darxaq dvb hvl sibin-svv pal 
xuml hog guus pagoq dooma dukun. 

27Hvbmabde huto bo Pw-hwwnam mam bos soma vrram sool, Pwnboam 
haqnbo, loopaqbo nyi tulungam twrdy bo mwam kaaya yal dootwq dukub 
doodkun. 

28Hiyvg nyiv Mojesg pvvbam pvvb juqbonum hoq nyi akam mwwg nyixiaqnam 
mam kaanbov nyi vnyi-oum go hvvky dootwq bolo mwam hiyvkam ywwmab 
ayamab sidwb jinum. 

29Hvb nyiloqkam, hiyv Pwnbog Ko Tuupam al uraho caajab-caiyabo akv ho 
Pwnbog nitib hijum biqwrnam mam mwam nyedar darxaqnan uiyam ximabo 

akv, ho anyabo Yalam hvnyw bepabo nyi akv hog hwdgo almanbo laqm mam 
baqkin dvn ham mwwdy kaato. 

30Hoggab ngulv cengdwn, mwv benum, “Ree daqnamv ngoqg nyisv, ngo ree 
kwlwqngam daqtayin,” hvl benbo akv mwv sam kam benum, “At Sw mwv 
mwwg nyi tulungam pw-hwwtayin.” 

31Turl doonbo sima bo Pwnbog alaqho haanam si bos soma vrram sodwb 
nyidwn! 

32Pwnbog hutongv nulug aoho huuxo kokw so nulv hog hwdgo hentwram 
henum, ho hvb nyiskujaqkam nulv hvraqb mvka sukho mviya kunum, ham nulv 
mwwpato otuq ham. 

33Nulam nyi mwlwg kaagaho hvnyw-haram nyipanum, ho almab benyi-beyal 
benum, hvbsujaqkam nulam mvnam hvb mvnyi-mviyanam nyi tulug dookub 
nulv doobamnum. 

34Nulv pvtwq haanbo nyi tulug hentwram hengbanum, ho nulug gumnam 
naareqnam mam nulv hemp alwb himwnum, hoggab nulv cengnam ham koi 
yaanbo, kol nwrba cwtam nagub doody bo albo gumn ak nulgab doodnvbo hvl 
cengnum 

35Hoqgab nulv hang homabv, hoggab soq si kokwngam ngulam amin aljaqboam 
jitayin. 

36Nulv Pwnbog mwwlwqkob mwwg bonam nyidwb hoo birwl apnam ham 
kaapa dvb nyiloq nulug hangam cwqdwb nyitayin. 

37Hoggab Dvrwqbo potangv bedwn, “Haady bo akv mwv haatayin, mwv oyu 
ram. 

38Hvbmabde ngoqg nyiidarbo nyi tulungv mwwjw ko-gab swwtayin, 
hvbmabde hiyv bulug pengko hoqgv wkur tayin, Ngo mwwg lvgab ngoqg hangv 
xumram.” 

39Hvbmabde ngulv langkwb wkurl hoo nyiidbo nyi ma, hvbmabde ngulv 
mwwjw bov hoo ywwlin kunamv. 

Hibru 11 

Mwwjwnam 

1Mwwjwnam si, ngulv hognvkam mwwby dvn ham mwwgwnamv, ngulv kaapa 
maanam bvrwqkam jvqtw jaqb hingwnamv. 

2Mwwjw ko-gab kolwg moodho nyi tulungv Pwnbog galoqkv bulam alpa hvl 
looknum. 

3Ngulug mwwjwnam hoqgv ngulv cengdwn Pwnbog agam benamv agam hoqgv 
swcw-nyodongam pwnum, ho hognvkam kaapa gvdwn hoq tuluhv kaapa 
maanam tulug pengko hoqgv mvlinpan. 

4Mwwjwnam pagoq gab Abel Keennvn alyab Pwnboam aky pwr jinum. Mwwg 
mwwjw ko-gab mwam Pwnbov nyiidar nyiv hvl loonum, hoggab mwwg aky 
jinam mam Pwnbov mwv atv alpa hvl nvvrwqnum. Abel mwv siknum, 
hvbsujaqkam mwwg mwwjwnam agamv sijakam turl goodul doodwn. 

5Mwwjwnam gab Inok sigam kaapa maab nyinum, hoggab Pwnbov mwam ao 
gvdab boocanum, hiyvkam mwam mvpa kumanum, hoggab Pwnbog dookub 
boocanum. Dvrwqbo potangv bedwn, Inoknvn aob booca maadab, Inok mwv 
Pwnbog hangam jubxo-yaro dvb xumdwb nyinum. 

6Mwwjwnam doog majaqb hiyvkam Pwnbog hangam xumdub nyijiqram, 
hoggab hiyv nyiv lajaqkam Pwnbog dookub haanbo nyi vxiv Pwnbov doodnvbo 
ho mwam mvgaql haanbo nyi tulungam mwv amin jinbov hvl mwwjw dvb 
nyiky dvn. 

7Mwwjwnam gab Noa haata bo pagoqkam Pwnbog yvtw panam mam tabnv 
kaapa majaqkam mwv Pwnbog gamlam tal iss jaaj ak hingkib mvl atwg imiq 
dvpar nyi tulungam hoq jaaj hoqgv ywwnum. Mwwjwnam gab Noa gvda gvtam 
xuqpaqnum, ho mwv Pwnbog galoqkv mwwg mwwjwnam gab nyiidarbo nyiv 
hvl nyiidarbo nyi tulug pengko lo xitaq dukub nyiknum. 

8Mwwjwnam gab Abraham Pwnbov mwam jitayin hvl dingrwl benam gvda 
asaqb Pwnbog gamlam tal lengl wknum. Mwv atwg gvdangam apaq pel, mwv 
hogloqb wdu dvn hamkam cengmab wnum. 

9Mwwjwnam gab Pwnbog dingrwl mwam gvda jinam gvdaho mwv Nyoodo nyi 
gob nyil swwl doonum. Mwwjwnam gab mwv tombu uraho Aisak ho Jakub 
dookho Pwnbog galoqkv dingrnam akinam kaapa bo dookub doobanum. 

10Hoggab Abraham Pwnbog oj junam nywywngam biima dvb rwwda diilwql 
mvnam nampam ak ham kaadwb mwv kaayal doonum. 

11Mwwjwnam gab Abraham nyekam konguq sukbakam ab gob nyiknum, ho 
Sara kam xox kunv ko dookin kumanum, hvbsujaqkam ko dooknum, ho nyi 
nyiiliam hotar tarlin jinum. Hoggab birwl apnam mam pvvb juqbo maanbo 
Pwnboam mwv mwwjwnum. 

12Abraham nyiipv siknum, hvbmabde mwwg akin galoqkv doa aog takar, ho 
swnyiq bviywr sugurlo xilamanam xuqx hwdgo nyi nyiiliv hotar tarlinum. 

13Soq mwlw nyi tulu si mwwjwl siknum, bulv Pwnbog birwl bulam jidynam 
jaqkam kaapa kumanum, hvbmabde bulv aado hoqgv kootul kaapa tvl hoq 
tulungam xumnum, ho bulv atv gvda soq nyiinv ho lit doonu bo nyiv hvl atam 
besnum. 

14Soq sib benbo nyi tulungv jvqtw jaqb bulv gvda asaq ak bulug gab bekar dvn 
ham bes dooma. 

15Bulv apaqpel wleq kunam gvda hoqg pagoqkam mwwbil mwwdwq dwqdu 
kumanum hvb mwwdwq nyiloqkam, bulv wkur dvb nyidkub nyisbaco. 

16Hvbmabde bulv mwungnam alyanbo gvda ak, hoqhv ao gvdangam. Hoqgab 
Pwnbov, bulug Pwnbov hvl bedwb hvnyw maadwn, hoggab bul gab mwv 
bopam ak mwx-mvaql ap pakun. 

17Mwwjw nam gab Abraham mwwg ko tuup Aisaknvn Pwnbov mwam pooka 
dvkho Pwnboam aky pwr jitanum. Pwnbov birnam akv Abraham lak, 
hvbjaqkam mwv atwg Ko Tuup akinam aky pwr jindwb mwwx-svqrwnum. 

18Pwnbov mwam benam, “Aisak galoqkv noqg hosiv ngo nam birnam hvb 
lengtayin.” 

19Abraham cengnum, Aisak sijaqkam Pwnbov turdkub purab nyotayin ham 
mwv mwwjwnum; hoqham doocnam hwiywb Abraham Aisaknvn sik boam 
turdkub alaqho joopa pookurnum. 

20Mwwjwnam gab Aisak Jakubn la Isu bunyiam kokwngam nyidynam 
mwlwngam lvqc cinum. 

21Mwwjwnam gab Jakub mwv sima daab Josap ko tuup vnyi bwbwngam lvqc 
cinum. Mwwg beqnyia niqtuqb wgnv hoo Pwnboam xumnum. 

22Mwwjwnam gab Jakub mwv sita dukho Israel nyi tulug Ijipt hoqgv nyiogy 
gilin lengnam bvrwqngam benum, hoo mwwg svmangam hoggub mvtayin ham 
bulam tomswr banv svxin benum. 

23Mwwjwnam gab Mojesg ab annv mwam ko bwwxo kokw so pool borumgo 
kvsil apnum. Ko akv kangam alnum, hoggab ann ab nyu bir abwg gamlam bos 
mwwpa maab tamab nyinum. 

24Mwwjwnamv Mojesnvn kokw so akam dukho Lvpw atwg nyem ko hoqg ko 
tuupv hvl bekramwk hvl haqnum. 

25Nyic nyil mood anyoko apo gob hemp pommam lingsam Pwnbog nyi tulug 
hentwr henam mam ya mwwbwqnum. 

26Mwv Ijipt gvdag hog mwlw gumn ranam mwwby maab apaq tvl Ywwnbo ak 
gab hvnyw-haram henamv mwlwngam xibin yaadwb nyidwn hvl mwv 
cengnum, hoggab mwv kokwngam kaapal naadynam aminam mwwg vnyiqkv 
tuugabnum. 

27Mwwjwnam gab Mojes Lvpw at hang lengnam mam bos haai maab Ijipt 
gvdangam apaqpel wleqnum. Hoggab kaapa maanam ak ham mwv kaapa 
panjaq hvb biimab mwwgab doonum. 

28Mwwjwnam gab Israel nyi tulug dwr buqconam ko tulungam sig gumtwngam 
mvm mvma dvb Nyedarko Durum rumrabnum ho viyap yabtam haagaho uiyam 
paqyaq mvdwb gaml jinum. 

29Mwwjwnam gab Israel nyi tulungv Lwwcw Sa-svlongam ked pwtw aob wnam 
hvb kvdgonwb rabnum, hvbmab Ijipt nyi tulungv ham kaatwl nyitakubv bulam 
issiv hwwlup gvnkun. 

30Mwwjwnam gab Israel nyi tulungv loox kvngo Jeriko nampam mam aal loox 
kvnho warnum, kokw so hoq nampam mam mulupnam cwqc temtiv tapto 
kunum. 

31Mwwjwnam gab yocu-yabio nyijobo Rahab Pwnbog benam mam tama bo 
pengko hoqkam mengm mvmab apaq mvnum, hoggab mwn Israel nyi tulug 
mvqky-maqlam swwn boam anyab ajin gab svgagvrwqnum. 

32Hog hwdgo ngo sam bidu tayin? Gideon, Barak, Samson, Jepta, Debid la 
Samuyel hoo nyiqry benbo tulug bvrwqngam goodwb mood vigo dookma. 

33Mwwjwnam gab bulv vigo gvdangam nyob pareql paiyal naanum. Bulv 
nyidynam mam ham nyinum ho Pwnbog birwl apnam mam kaapanum. Bulv 
sony nyot tulug agam mam mutumnum. 

34Bos alnam wm mam mwmiqnum, lyoqr orioqngv pvriql mvntanam orioq 
niqtuq hoqgv keleqnum, bulv any masnum, hvbmabde bulv ator alkunum. 
Bulam nyob paklo paxa lamanum ho nyoodo nyobwg nyemaqngam paiyanum. 

35Mwwjwnam gab nyem tulungv bulug sikbo atwg lwkw nyi tulungam lokta 
kaapa maadwb bulam turkur dukub jipa kun. Nyi tulu gon, tolin kota ma hvl 
benbo tulungam mvx mvlal mvx gvnkun, hoggab bulv albo swwgam kaapa dvb 
mwwnum. 

36Nyi tulu gonam bej-beparl beknum, xipwql jwwnum, ho nyi tulu gonam tag 
kvrlwq tvl pvtwqb bool wgnum. 

37Nyi tulu gon wlwngv hurxnum, tulu gonam arangv xwriqnum, tulu gonam 
orioqkv pvriql mvnum. Bulv sibin-sviya vpinam vj kootwl gaqkarl yvnum, 
ximanam, mvnyi-mviyanam, mvx mvlanam gob nyinum. 

38Gvda gvtv bul gab al haajaq kumanum. Bulv nam rongo doomabo mooro, yorn 
aoho paqkar yvnbo atwg gvda hoqgv ruqlinam nyoodo nyi hvb hoo wlw 
lwwpwq uraho, ked ung uraho dookar bo nyi hvb nyiknum. 

39Soq mwlw si Pwnbog kaagaho al sunum, hvbmabde bulv Pwnbog birwl ap 
kunam mam kaapa kumanum. 

40Hoggab Pwnbov ngul gab ham meeg alyanboam xipwl ap pan, ho ngulv maalo 
bulv niqtuq dooram. 

Hibru 12 

Ngulug Ab Pwnbo 

1Ngulam hvvky mvqlw jaqgo taqg-loosaqb hwwiyum doog ko-gab, ngulv 
ngulug wga lo doonbo hog mwlw duqtup teriam mvpaq pel, ngulv topaq 
majaqb kaqgabtvl ngulug lvgab doonbo nyicam apaq tvl, mwwx-svqrw gvdwl 
ngulug agalo xarka sudub doonam mam xarka sutju. 

2Ho ngulug vnyiqkv Jisug ao tol kaagab lalal doonyia tuj, hoggab ngulug 
mwwjwnam mam kol otuq hoqgv kokw nam godab niqtuq leng deebv Jisu. Mwv 
kaapa deenam hempam mwung banv daapo ao hoqg hvnyw-haram mwwdwq 
maab daapoho sinum ho sija mwv Pwnbog lvqbwq alaq taqc dootam tv 
doodkun. 

3Mwam mwwkato, mwv hog hwdgo nyic nyinbo nyi tulug hoqgv mwam oyum 
bo ceebio hang baqnam mam kaapanum ho ham himwnum, hoqgab nulv atv 
hang homab ho apaqmab. Soq mwlw si mwv nulam hang hom mvma dvb ho 
mwwdwql swwm mvma dvb nyinum. 

4Nulv nyicig lvgab nyob pamin sukho, mviyaq minsul sija godab ui lengdwb 
mvmin suma da. 

5Hvbmabde Pwnbov nulam mwwg Ko Tuupv hvl biywr-bebiab agam mam nulv 
mwwpa kuma dvn i? “Ngoqg ko tuup, noqg nyixiaqnam mam At Sw nam 
tomswrnam mam no tagabto, ho mwv nam yolu ruqinyiloqkam hang homabv. 

6Hoggab At Sw mwwg abynam nyi vxiam mwv tomswr dvn, ho mwwg ko tuupv 
hvl benam akam laqm-baqm dvn.” 

7Ngulug hentwr henamv ab galoqkv laqm sam baqdnvbo hvl cwqto, nulug 
hentwr henam hv Pwnbov nulam mwwg ko tuup gob mvgam gab soq si nyido. 
Hiyv ko tuupv mwwg ab galoqkv nywywngam laqm baka maanbog doodwn? 

8Nulv laqm lokam mwwg ko tuup tulu gob nyil laqm baqka manyiloqkam, nulv 
jvqtw jaqb ko tuup gob nyima, hvbmabde asaqg ko tuupv. 

9Ngulug nyia kog abv, bulv ngulam laqm-baqm dvn, hvbmab ngulv bulam 
hvraqb xidwn. Hvb nyiloqkam ngulv hog hwdgo ngulug yalwg Abam xil mvnyi-
moiyul swwkin do? 

10Ngulug nyia kog abv ngulam apo gotwq laqm mam baqm dvn ho mwlwg 
nyidynam pagoq ab nyinam si kvtaq pa. Hvbmabde Pwnbov soq sam ngulug 
atwg alko gab mwv nyidwn ho ngulam mwwg lvgab dvrwqb swwm dvb 
mwwdwn. 

11Ngulv laqm hentwram baqyikam, ngulam hog ak hog moodam muur mvdwb 
jidwn, hemp dvb jima dvn kokwngam, hvbsujaqkam, soq svkam laqm hengky 
kubv hoq nyi tulungv bulv swrsomalob nyiidar nyiib swwjo akiam kaapa tayin. 

Yvtw Pal Tomswrnam 

12Nulug vpy kunbo alaqngam irabto, ho nulug tvmdwr hwqnbo lwbwngam ator 
torab mvto, 

13lvca bog alo loorwqngam biim mvma dvb ham al mvdkub lamta dinda ho 
wdul dooto. 

14Nyi mwlwg lvgab swrsomalob swwbam dvb ho dvrwqbo nyiib swwdwb 
mwwto, hoggab dvrwq nyiib swwma baloqkam At Swn kaapa nyoram. 

15Pwnbog anyanam hoqgv wkur kuma dvb hingkib swwto. Hiyvkam kacaqbo 
svvnwb nyil swwrab layil vigo mwwdwq-saqk dvb cumdwq svvnwb swwmab. 

16Hiyvkam yocu-yabio nyinbo gob ho dormongam almanbo nyiib nyil Isug 
apiab atwg dwr butaqnam gumnam vcin kopin pengkin gob, tuup vbw yab 
nyistvl puqxia namhvb nyimab. 

17Nulv cengdo, mwv kokw so mwwg abwg lvqc cinam mam naadwb mwwnum, 
hvbmabde mwam roopaq kunum, hoqgab mwv ham kaapa nyok maanum mwv 
hognvkam nyipa kun ham nookur nyok maanum. 

18Israel nyi tulungv haanam hvb nulv nyil haamanum, bulv Sinai yorn aoho wm 
moily bioqdunam mam, kaiya bo doomwqngam, kan twdwqngam, doogum 
dooiyam, 

19tuuly miqnam mam, agam yal dunam mam kaan tanbov. Nyi tulungv agam yal 
dunam mam tapa tvl, bulv bos banv hoq agam yal ham lokta bulam tapa dvb 
jimabvk hvl xumnum. 

20Hoggab bulv hog agam hoqg gaml jil “Hiyv sudum svrv yorn ham alaq 
idaqtayin, ham wlw hurx dvb” hvl benam agam mam tadwb mwwmanum. 

21Hoq nyinam hv bos soma vrram sodwb nyinum. Hoggab Mojes benum, “Ngo 
bos sol tvmdwr hwqdu dvn.” 

22Hvbmabde nulv Jaiyon yornwb, nywywngam sima bo Pwnbog nampam, ao 
gvdag Jerusalem lwwyw-lwwyw ao gumtw tulug dookho haapa ku. 

23Nulv Pwnbog dwr buqconam ko tuup tulug hemp alwb dookumko dvrwq 
namlo ho hiyvg eminam ao gvdaho xeqp pakun hoqb haapa ku. Nyia koam 
mwlw jaqkam pw-hwwnbo albo nyi tulug Yalam niqtuq lengmbo Pwnbog 
dookub nulv haapa ku. 

24Nulv nit pvvbwg mvdar bog birnam hvvky, hoo Abelwg pwqyaqnam uiyam 
xibin yaanam albo ui pwqyaqnamv Jisug dookub haapa ku. 

25Hoqgab nulv hengab to, agam goonbo ak ham haqpaq maab, hoggab gvda gvt 
so Pwnbog gaml jinbo akam haqpaqbo nyi tulungv mwwg galoqkv keleq 
nyoram. Hvnyiloqkam ngulv hoggub ao gvda toloqgv agam goonbo ak hoqgv 
mwam apaqpel keleq nyotayin! 

26Mwv gvdangam lok agam yalwg lvgab hwqdinum, hvbmabde sija mwv dingl 
bedwn, “Ngo lokta gvda gvtam hwqdin yukam ngo ao gvdangam kam hwqlin 
tayin. 

27“Lokta” hvl benam agam si tadar lala dvb bedo, pwnam hoolungam hwqdin 
tayin hoo naapaq tayin, hvbmab hwqdin lamanam hoolungv dooky tayin. 

28Hoqgab ngulv hemp pomanam mam hemp polaju, hoggab ngulv hwqdin 
lamanam biimabo lvpw ak kaapa pakun, ngulv Pwnboam paqyalinco hvl mwwg 
hangam xumdwb mwam xigdvl bos sol poqkum nyiatuj. 

29Hoggab ngulug Pwnbov jvqtw jaqb wm hvb guxbo Pwnbov. 

Hibru 13 

Pwnboam Hang Xumdwb Nyinam 

1Kristan vbw-borwb nyil akwn akwn aby bomin sul swwto. 

2Kaacin maanam nyi nyiin tulungam nulug nammwb svgagvrwq dvb mwwpa 
maab nyimab. Hoq nyigam gab nyi tulu gon ao gumtwngam kam bulv cengmab 
bulug nammwb svgagvrwq banv haal doomnum. 

3Pvtwq uraho doonbo nyi tulungam mwwpato, nulvkam bulug lvgab pvtwq 
uraho doomin gvnam hwiywb mwwto. Hentwr nyelin duqn bo nyi tulungam 
mwwpa to, nulvkam bulug hvb hentwr nyelin henbo hwiywb mwwto. 

4Nyem-nyena naanamv mwlwg xinamv. Nywxw nyolv akwn akwn mwwjw 
minsul swwdwb nyidwn. Yocu-yabio nyin boam ho nyi asaqg nyem mam yocu-
yabio nyil naareq boam Pwnbov bulam pw-hwwtayin. 

5Twngkam aby bol swwnam hoqgv nulv aado to, nulug lvgab hognvkv doodwn 
hoqho nulug hangv xumtwl dooto. Hoggab Pwnbov bedwn, “Ngo nam 
nywywngam apaqram; ngo nam nywywngam paqxia tama.” 

6Hoqgab ngulv haakam alwb mwwgdvl betju, “At Sw ngam svka bov, ngo bos 
dvb nyiram. Hiyv ngam hog mvnyitayin?” 

7Nulam otuqho Pwnbog Tugu puiyam bekinbo, nulam nyig-wgbo nyi tulungam 
mwwpato. Bulv hoggub nyil swwnum hoo siknum ham kookur kaato hoo bulug 
mwwjwnam mam kaagwl swwto. 

8Jisu Kristo moiyo kam, soolo kam hoo nwrba gob hvraqb dooky tayin. 

9Luusaq-luusaqb tomswrnam tulu hoqgv booxar kumabv, hoggab dvs tulu 
hoqgv ma, hvbmabde anya hoqgv hang urangam ator dvb mvnamv alyadwn, 
hoq tulu ham haagab jaqb nyin bov niqtuq lengk ma. 

10Juhudi tulug Pwnboam guukho guunbo nyubv yugw ho guunam mam hog 
gokam dvdwb nyimanum. 

11Juhudi tulug Nyub But akv sibin-sviya uiyam beal Mwlwngam Dvrwq yaanbo 
cwwrw urab haal ham nyicgab guun taab haadwn. Hvbmabde sibin-sviya gv 
vpam agaho wm parxianum. 

12Soq pagoq gab Jisu kam nampam hoqgv aado ho mwwg atwg uiyv nyi 
tulungam bulug nyiv hoqgv nyedar darxaq dvb sinum. 

13Hoqgab ngulv kam mwwg lvgab mwwg hvnyw-haram hemba dvb agab 
mootum doonu koob lengba nuj. 

14Hoqgab ngulug gab soq gvda so dooyu deenam nampam dooma, hvbmabde 
ngulv haady bo nampam ak kaayal doodwn. 

15Hoqgab ngulv looxiam Jisu galoqkv hirin rinnam hwiywb ngul agamv 
Pwnboam paqgdvl mwwg eminam xuml mwam Atv hvl kaacin tuju. 

16Albo bonam nyidwb mwwpa maab nyimabv ho akwn akwn svka kamin 
sunam mam mwwpa maab nyimabv, hoggab soq torab si Pwnboam hang 
xumdub guunanv. 

17Nulam nyig-wg boam xigdvl bulug gaml jinam mam tal swwto. Bulv nulam 
rvkil nulug Yalam kaayal doonu majaqb doodwn, hoggab bulv Pwnboam bulug 
bon bonam nyinam mam xikin jidub nyiky dvn. Nulv bulug benam mam taab 
nyiloqkam bulv bulug bon bonam hemp alwb nyitayin; hvbmabde nulv bulug 
benam mam tama baloqkam bulv muur alwl bonam nyitayin. Hoqhvb bonam 
nyinamsi nulgab haajaqb alram. 

18Ngulug gab nulv Pwnboam xuml dooto. Ngulv jvqtw jaqb cengdwn, ngulv 
hindy pwcwl ngulug mwwnam albo bonam aal looxiam kvtaq jaqb nyidwb 
mwwdo. 

19Ngo nulam ator jaqb ngoqgab xumt bek hvl mvnyi-moiyul bedwn. Ngam 
Pwnbov nulug dookub vnwqb bookur mvdkub jimto. 

Xumtwr Xumnyal Xumnam 

20-21At Swam hirin rinsul siyw bo, sviya tulungam rvkybo Koi Albo, ngulug At 
Sw Jisu Kriston Sik boam Pwnbov turdkub purab kunum, ho nwrba cwtam 
hoqgv nwrba gob pvvbam daapo poorwl ap pakun. Swrsomalongam doogbo 
Pwnbov nulam nulug pwwmanam mwlwngam alyanbo jis jaqkam nulam 
mwwg bonam nyimdvb jignvka, ho mwv Jisu Kristo galoqkv ngulug uraso 

mwam hang xumdwb niqtuq nyilin mvdwb jitka. Kuiyum mam nwrba cwtam 
nagub Kristog eminam yuukil doonka! Amen. 

Bitwr Agam 

22Ngoqg vbw-bor tulu, ngo nulam mvnyi-moiyul xuml bedwn, ngoqg soq biywr-
bebianam pui gaml sam hindy alwb tagabto, hoggab soq ngoqg nulam pota 
xeqnam taqsi aaso haajaq ma. 

23Ngo nulam bekin nwwdo, ngulug bor Timotinvn pvtwq ura hoqgv tolin paku. 
Mwv vnwqb haaba loqkam, ngo nulam mwwg lvgab lokub kaapa tayin. 

24-25Ngulug salam mam nulam nyig-wgbo mwlwngam ho Pwnbog dvrwqbo nyi 
tulungam jitka. Itali soq doonbo vbw-bor tulungv nulam bulv salam jilwqdo. 
Pwnbog anyangv nul mwlwg lvgab dooba nvka. 

Jems 

Jems 1 

1Pwnbog la At Sw Jisu Kristog nyera Jems galoqkv; swcw nvg gort so doonbo 
Pwnbog nyi tulu mwlw gab salam jidwn. 

Mwwjwnamv la Pumb Ywrnam 

2Ngoqg vbw-bor tulu; nulam hog mwlw deedy luuxiv pooka-yirka 
bvnyiloqkam, nulv atv atam paqyalinco mwwgdvl mwwjwngam pooka-
yirkanamv cwqnam mam dwr buqlin dvn hvl nulv ham hemp ponam poot 
jaqgob mwwto. 

3Hoggab mwwjwnam hoqkv pooka-yirkanam mam mviya kubnyiloqkam, ho 
nulug cwqnam mam dwr buqlin dvn hvl nulv ham cengl doos do. 

4Hoqgab nulug cwqnamv niqtuq cwqlin dvb hindib nyigdvl nyinya nagub hog 
gokam pwwma cimadvb nyimab hog mwlwho swwgwb nyil pwwd cidwb nyil 
swwn to. 

5Hvbmabde hiyv akgon nulug pengko hoqgv pumb rwnam dooma nyiloqkam, 
mwv nyi mwlwngam anyal jiga alwb jinbo Pwnboam xumg dvl koto. 

6Hvbmabde nulv mwwjw swsw gvdwl mwum maabjaq xuml nyiky dvb nyidwn. 
Hoggab hiyv mwwjw maab mwum dvn hoq nyi akv sa-svlo ho issam dooiyv 
nuubnv nuus nuutarnam hvb nyidwn. 

7Hoqhvb nyinbo nyi akv mwv hang pwnyi gob baqnbov mwv hog mwlw 
nyitaqlo mwwbwq nyoma bo nyiv; 

8hoqgab mwv At Sw galoqkv hog vcwr gokam kaapa tayin hvl mwwdwb nyiky 
maadwn. 

Jwwgwnam la Nyetnam 

9Jwwgw nyi akv mwam Pwnbov nyiib nyil swwm dvb jib nyiloqkam mwv hemp 
poto. 

10Ho Nyet nyi ak hvvkam mwam Pwnbov anyo dvb mvnyiloqkam hvvkam 
hemp poky dvb nyitayin, hoggab nyet swwnamv nyoro hoqg svvn opu hvb 
niileq tayin. 

11Doonyiv caalin banv doonyi oggv xomrab banv svvnam kaaxy dvn, ho svvn 
hoqgv opungv yoql dvn, ho hoqg anyangv niidkun. Hoq hvbkalam nyet nyiam 
mwwg swwg moomab nyidu yukam mwam twrdwb nyitayin. 

Pookanam la Supnam 

12Pooka ko mwlwho mwwjwl biimab doonbo nyi ak hv jaqmolo hemp podynam 
nyiv, hoggab mwv hoq pookanam mam mviya kubnyiloqkam Pwnbov mwam 

aby bonbo nyi tulungam jidwb hvl birwl ap kunam nwrba cwtam swwg akiam 
kaapa tayin. 

13Ho hiyv ak gonam soq sib nyil pookal sup pubnyiloqkam mwv “Soq si Pwnbo 
galoqkv haadwn,” hvl bedwb nyima dvn hoggab almanbov Pwnboam sup punyi 
maadwn, ho Pwnbov hiyv nvkam mwv atv sup puma dvn. 

14Hvbmabde nyi vxy cwram sup puk gvdwn hv atwg hangv almab mwwc-
saqyal mwwgam gab la hangam pwqktvl hoqgab nyidwn. 

15Kokwngam mwwg almab mwwc-saqyal mwwnamv koiyib yirab banv nyicam 
dwr buqlin dvn, ho nyicv vi yukam sigam dwr buqlin dvn. 

16Ngoqg tumanam vbw-bor tulu! Nulv pwqkjaq maabv. 

17Hog mwlw luuxy cwr albo jinyinamv la albo aky jinamv ao gvda toloqgv ipoq 
dvn, ao tolo huunbo takaram Pwnbo toloqgv ipoq dvn. Mwv atvkam swly 
maadwn ho gwwkam maadwn ho mwv ngulam apaqpel ngulug agam hoqgv 
wleqtvl ngulam kanho doom maadwn. 

18Mwv ngulam mwwg atwg mwwlwqkob pwtwl, ngulam mwwg jvqtw agam 
galoqkv pwnam mwlwg pengko hoqgv ngulam otuq jaqb doom dvb mvnum. 

Tatwl Nyinam 

19Ngoqg tumanam vbw-bor tulu, nulv sam mwwg gabto! Nulv vxy cwrv cox 
alwb tagab dvb nyiky dvn, hvbmabde nulv nyinyiaqb soqyuml bedwb nyiky 
dvn, ho nyebia alwb hang lengdwb nyima dvn. 

20Nyiig hang lengnamv Pwnbog dvrwqbo pagoqkam niqtuq nyilin maadwn. 

21Hoqgab nulv atv almab kacbo hoqgv la hang baqnam hoqgv lengtku, ho 
Pwnbog alaqho atam gvqlwqtvl nulug Yalam ywwt ywwd bo agam mam nulug 
hang uraho vly liigab jinam mam mvnyi-moiyul svgagvrwq to. 

22Nulv agam benum mam nyurungv tvtwq tvl ham tangaql doomab, hvbmabde 
bon nyil kaakin to. 

23Hvbmabde hiyv lajaqkam agam mam tvtwq tvl hoqham bon nyima bov atwg 
nyuqm mam vrs lo mwv hoggub nyidwn hoq hvbkalam nyidwb kaasbo hvb 
nyidwn. 

24Mwv atam hindy alwb kvvdy lalal kaaspel wleq dvn, ho oyu kama dab mwwg 
niqtuq moorv hoggub nyidwn ham mwwpa suma bo nyi ak hvbjaq nyidwn. 

25Hvbmabde hiyv lajaqkam nyi tulungam nyidybo pvvbam mvlinl kvvdy lalal 
kaagab tvl ham hingxw cwrwl mwwpa maab nyimab, mwwgabl aptvl hoq 
hvbkalam bon nyinbo nyi akam Pwnbov mwwg nyinam mwlwngam lvqctayin. 

26Hiyv nyiv mwam dormo nyi gonyi hvl mwwtayin? Mwv mwwg atwg agam 
mam mvtur nyoma bvnyiloqkam mwwg dormongvkam niqtuq dooma dvn, 
hvbmabde mwv atv atam vm mvvs dvn. 

27Hognvkam Pwnbog Abv dvrwqbo hoo albo dormongv hvl benam hv xwwmy 
hopin tulungam bulug nyelin dors hvdam kvvyw-tadal kaanam mvla atam gvda 
gvtwg surdornyib nyinam hoqgv aado ho dooto. 

Jems 2 

Hang Paqnam mam Yvtw Panam 

1Ngoqg vbw-bor tulu! Ngulug At Sw Jisu Kriston mwwjwbo nyiib mwwk dvb 
nyigam gab, yuugnam At Sw, nulv nyi tulungam bulug nyuqtuq-moor 
rooxongam kaal nyimabv. 

2Mwwkato, nyet nyi ak hun lvqc gvtwl, hoqgv kangam bo vj kootwl dookum 
golo haado, kokw so jwwgw nyi akv kam vj jiiyinam kootwl haadwn. 

3Ho nulv vj hindib koonbo akam xibin yaabnv mwam bedwn “Mwlwjaqkam al 
yaanbo soq dootam so dooto,” hvbmabde no jwwgw nyi akam bedwn, “Soq so 
daqto, hvbmaloqkam ngoqg lvpia lwkwg ked so dooto.” 

4Hvb nyiloqkam nulv nulug pengko ho koi anyo ko xuql akin xitwl akin ximab 
nyidwn, hoq nyinam hv nulv mwwnyi-saqyal mwwl nyidwn. 

5Ngoqg tumanam vbw-bor tulu, tagabto Pwnbov gvda gvt soqg jwwgw nyi 
tulungam bulug mwwjwngam jwwkam alwl swwm dvb la mwam aby bonbo 
tulungam mwwg lvpw hatiam bem dvb bulam birwl apnam mam jidwb bulam 
xuqnum. 

6Hvbmabde nulv jwwgw nyi tulungam xima! Nulam hiyv nyibum nyiyiql saab 
agaho siilwq dvn? Nyetbo nyi tulungv mas i? 

7Bulv lak nulam bec-beyal nulug ceebiob baql nulam emin albo jinam mam 
hang baqdwn. 

8Nulv dvrwqbo potalo xeqpwl apnam hvbkalam nulv lvpw hatig pvvbam tal 
ham bugil swwb nyiloqkam nulv nyidynam nyis poot jaqkam nyidwn “Noqg 
gutu-gorag nyi tulungam no atam aby sunam hvbjaq aby boto,” hvl benam mam 
nyipa kun. 

9Hvbmabde nulv nyi tulungam aob nyuqtuq nyuqm rooxongam kaab 
nyiloqkam nulv nyic nyipan, ho nulam pvvbam juqbo bogub betayin, ho pvvbv 
nulam mvpaq tayin. 

10Hiyv lajaqkam birwl apnam pvvbam akin gonjaqkam pvvb juqbo dvn, mwv 
mwlwngam pvvb juqbo pakun. 

11Hoqgab, “Nywxw-nyolv bwwxin minsmabv” hvl benbo akinv “Nyi 
mengmabv” hvl kam benum. No nywxw nyolam bwwxin maasjaqkam, no nyi 
mengb nyiloqkam no pvvbam juqbo bogub nyidkun. 

12Nyi tulungam pvvb lvgab pw-hwwl naalin tanam nyi tulug hvb agam benam 
kalam hvb bon nyito. 

13Hoggab Pwnbov nyi aya maanboam mwv pw-hwwikam hoq nyi ham aya 
mwwpa ram, hvbmabde ayanamv pw-hwwnam mam mviya dvn. 

Mwwjwnam la Nyis tulungam Nyinam 

14Ngoqg vbw-bor tulu, nyi tuugin gab ngoqg mwwjwngv doodwn hvl benam si 
aldvn, hvbmabde mwwg mwwjwngam nyis tulungam nyil kaakin maab 
nyiloqkam, hoq mwwjwngv mwam ywwny tayin i? 

15Bwrm bor gon vj koos doomab la dvs doomab doom tvl bulam nulv, 

16“Pwnbov nulam lvqc citka!” Og dvb aptvka, ho hindib dvdwb jitka, hvl nulv 
bulam hog koos buqs hoo dvs-twws jima baloqkam hognvk niqtuqkv doodwn? 

17Hoqgab mwwjwnam arongv vpwb hoqg lvgab hog nyis tulungam nyinam 
dooma baloqkam, hv niqtuq dooma dvn, hvbmabde sidkun. 

18Hvbmabde nyi tuugin betayin, “Nyi akgon mwwjwngv doodwn ho nyi akgon 
nyis tulungam nyinamv doodwn.” Ngo betayin, “Nyis tulungv dooma jaqb 
hoggub nyil mwwjwngam nyiv doog nyotayin. Ngo nam ngoqg mwwjwngam 
nyis tulungam nyigdvl kaakin tayin.” 

19Pwnbov akin go doodwn hvl no mwwjw maadwn i? Alpa! Uiyv kam Pwnbov 
akin gotwq hvl mwwjwdvn, hoo mwwg agaho bos sol tvmdwr hwqdwn. 

20Asoq paca is! Mwwjwngv nyis tulungam doog maalo niqtuq dooma dvn ham 
no kaakin konw dvn? 

21Ngulug ab Abraham hoggub nyil mwwg ko Aisaknvn Pwnboam gul hirin dvb 
yugw aoho apwl kaakin banv mwv dormo nyiv hvl Pwnbov mwam xiknum. 

22Mwwg mwwjwnamv la nyis tulungam lokub nyikab subnv mwwg 
mwwjwnam mam nyis tulungam nyibnv nyidil kaakinum. 

23Hoo dvrwqbo potalo bepwl apnam hvbkalam jvqtw jaqb hoqg niqtuqngv 
lengknum, “Abraham Pwnboam mwwjwnum, hoggab Pwnbov mwwg mwwjw 
ko-gab mwam dormo nyiv hvl xiknum.” Hoggab Abrahamnvn Pwnbog ajinv hvl 
goqnum. 

24Nyiam nyis tulungam nyik gab xigdvn, hvbmabde mwwjw ko-gab aro twqma. 

25Soq nyinam akin sibkalam meqjo bo Rahab kam, Israel tulug mvqky-maqlam 
runboam svgagvrwql svka banv bulam kvsil lamta basaqb keleq mvdwb svkal 

mwnwg nyis tulungam nyik galoqkv mwnwn Pwnbog lvgab al pakun hvl 
xiknum. 

26Hoqgab, Yalv dooma lo gv vpv sidkun, hoq hvbkalam mwwjwnamv nyis tulu 
nyinam mam doog maalo sidkun. 

Jems 3 

Lyol 

1Ngoqg vbw-bor tulu, nulug pengko lo viyagon tomswrbo gub swwdwb nyima 
dvn, hoggab nulv atv cengdwn ngulam tomswrbo tulungam nyi asaqngam pw-
hwwnam hvb pw-hwwram hvbmab ngulam oksub pw-hwwdy lalal vcjaqb pw-
hwwtayin. 

2Ngul mwlwngv vi yaanv nyixiaqngam nyiky dvn. Hiyv nyiv lokukam nyixiaq 
maadwn, hoq akwg benam nyi hv kvtaq dvn, hoo mwv mwwg gv dorpwngam 
kam mvtur sudwn. 

3Ngulv svpuram ngulug benam mam tamdvb mwwg agam mam tag kvrlwq tvl 
ngulug wb mwwkwb mwam wwm dvb mvgdvn. 

4Hoq hvbkalam iss jaajv koi sujaqkam dooi ator albov jaajam nuul wg yukam 
ham pwrkub nan pataq anyoko lvgab jaajam mvl wgbo tulungv bulug wb 
mwwkwb hoqb mvl wg gvdwn. 

5Hoqgab lyolv kam hoqhvb nyidwn, lyolv sonyo ko sujaqkam, hoqhv hvdkalam 
go koi alwb xitor yaagub koi alwb pagoqkam bedwn. Mwwkato hoggub nyil wm 
mwwjwr anyokov nyoro rokam koi alboam gudwn. 

6Hoqgab lyolv wm kalam hvb nyidwn. Soq gvda gvt si hog nyimur nyiyeqko 
nyookv, ho ngulug gv dorpwngam nyicv pumbum tvl doodwn, ho almanbov 
ngulug gv galoqkv jvvsiql jvvmw dvn. Soq si ngulug swwg mwlwngam swwxw-
ywlw hoqgv haanbo wm mam mwam gujo ywwk tvl ngulam hoq urab 
tolwqdvn. 

7Nyiv sudum svram, pvtangam, gwn-xarn boam hoo iss uraho doonbo 
mwlwngam nguiyam sodwn. 

8Hvbmabde hiyvkam sija godab lyolam munyiub nyoma. Soq si almanbov ho 
munyiub lamanamv mwv sig cumdwqkam doogdvn. 

9Soq lvgab ngulv At Swn la Abwn paqn dvn, ho soq akin si Pwnboam kvlyw kaac 
dvb Pwnbog pwnam nyia koam been dvn. 

10Agam gamkin hoqgv paqnamv la beenamv lengdwn. Ngoqg vbw-bor tulu, soq 
sib nyinam si alma. 

11Iss subuq hokin hoqgv iss tiiswr bog la kacaqbov lengma dvn. 

12Ngoqg vbw-bor tulu, taoq svvnv Olib aaxy xeema dvn, roo terivkam taoq aaxy 
xeenyi maadwn, ho kwcwqbo iss subuq ngvkam tiiswrbo iss mvlin nyoma dvn. 

Ao Gvda Toloqgv Pumb Rwlnam 

13Nulug pengko ho mwwlaqbo hoo pumb rwnam nyiv hiyv doodwn? Mwwg 
alwb nyil swwnam mam, hoo mwwg nyis tulungam albo nyinam mam, pumb 
rwnam mam mvnyi-moiyul swwnam mam kaakin dvb nyidwn. 

14Hvbmabde nulug hang uraho mwwc-saqyanamv, hang baqnamv, hang 
hengxaqnamv ho roogumnamv doob nyiloqkam nulv jvqtwngam pvvb juqbol 
atam xitor yaagub nyic nyimabv hoo xaalyo bvkam bemabv. 

15Soq svk pumb rwnam ao gvda toloqgv ipoq maadwn, hvbmabde soq si gvda 
gvt soqgv, ho soq si dvrwq maab la ui gv. 

16Hogloq ho hang baqnamv la roogumnamv doodwn hoqho nyic-nyianamv la 
almanbov luuxiv doodwn. 

17Hvbmabde ao gvda toloqgv pumb rwpoqnamv otuqjaqb dvrwqdvn, 
swrsomalo aldvn, nyinyiaq aldvn ho ajinb nyidwn; soq si hang biidwn, ho soqg 
nyinamv bon alboam niqtuq nyilin dvn. Soq si hang baqnam hoqgv la 
gwwlywnam hoqgv aado ho doodwn. 

18Swrsomalob swwnbo tulungv vly liinamv swrsomalob swwl niqtuq lengdwn. 

Jems 4 

Gvda Gvtam Ajinam 

1Hogloqgv nulug pengko ho yolu-swcin dul nwqyaq-pacaq minsnam mwlwngv 
haadwn? Hoq mwlw hv nulug at atwg gab mwwsw ko-gab nyima dvn i? 

2Nulv hog mwlwngam mwwby sudwn, hvbmabde nulv ham kaapa nyoma 
yukam nulv nyi mengdwb mwwl mwx-mvaql doodwn; nulv kaabil roogum dvn, 
hvbmabde ham kaapa nyoma, hoqgab nulv yolu paiyaq mins dvn. Nulv vijaqg 
dwnw nvvnw sujaqkam nulv ham naanyi maadwn hoggab nulv hoq gabwk hvl 
Pwnboam koma dvn. 

3Hoo nulv kosjaqkam, hoq nulug konam hv nulug atwg hemp-hengam ngaml 
hwnyir-hvmar sool hang xuml nyin dvb mwwgam gab nyidwn. 

4Mwwjw maanbo nyi tulu nul! Gvda gvtam aby bonamv Pwnbog ceebiob 
nyidwn hvl ham nulv cengma dvn i? Hiyv lajaqkam gvda gvtam aby tvb 
mwwnbov mwv atv atam Pwnbog ceebiob mvsdvn. 

5Dvrwqbo potalo benam mam nulv niqtuq doomab besam-beyam dvn 
mwwmabv, “Ngulug uraso Pwnbov yal jinam hv almab kaaxaql mwwc-saqya 
rooxo dvn mwwdwn i”? 

6Hvbmabde Pwnbov jinam anyangv ham ator yaadwn. Dvrwqbo potangv 
bedwn, “Pwnbov xitor yaagub mwwn boam nyemaq daqmin gvma dvn, 
hvbmabde yanwl swwn boam mwv anya dvn.” 

7Hoggab nulv sija Pwnbog benam mam tagdvl swwto, hvbmabde uiyam mvtur 
to, hoo mwv nulug ogum hoqgv keleqtayin. 

8Nulv Pwnbog dookub ogum hvvnwqto, ho mwvkam nulug dookub ogumb 
haatayin. Nyic nyinbo nyi tulu, nulug alaqngam losuqto, gwwnbo nyi tulu! 
Nulug hangam nyedar darxaqto. 

9Mwwdwqto, xabto, hoo nyiqs dito; nulug nywrkaq potaql nyinam mam 
xabnam gob mukubto, nulug hemp ponam mam hingr dvb nyimto. 

10Nulv At Swg kaagaho yanwl swwto, hoo mwv nulam purab tayin. 

Kristan Ajinam Pw-hwwnam 

11Ngoqg vbw-bor tulu, nulv akwn akwn benyi-beya mins maabv. Hiyv atwg 
Kristan vbw-bor gon benyi-beya dvn ho yolu pw-hwwdwn, mwv pvvbam kam 
benyi-beya dvn, ho pw-hwwdwn. No pvvbam pw-hwwd nyiloqkam no pvvbam 
tal bugil swwn bogub nyima dukun, hvbmabde ham pw-hwwnbo gob nyidkun. 

12Pwnbov twqlak pvvb jinbov, ho pw-hwwdy bov, mwv akin twqlak ywwt 
ywwd bov hoo twrdy bov. Nulv hiyv nulug gutu-gorag nyi tulungam pw-hwwdy 
bov? 

Xitor Yaagub Mwwnam 

13Nulv ngoqg benam sam tagabto, nulv bedwn “Soolo maab nyiloqkam aram 
ngulv nampam ak golo nyoyw wtayin, hoo vnyw gob hoq nampamho doog dvl 
kor-pam mvgdvl twngk lo vigo paatayin.” 

14Aram nulug swwgv hoggub nyitayin ham nulv cengma. Nulv haapamv 
miceqgo juul doopel oyu maadab niileqbo hvb nyido. 

15Hvbmabde nulug bedynamv soq si “At Swg mwwlwqkob ngulv simab doob 
nyiloqkam, ngulv soq sam maabaloqkam ham nyitayin.” 

16Hvbmabde nulv sija nyeram yaagub nyil xitor gob nyido. Soq sib xitor yaagub 
nyinam mwlw si nyixiaq dvn. 

17Hoqgab hiyv nyiv bon alboam nyidwb cengtwl ham nyima dvn mwv nyic 
nyidwn. 

Jems 5 

Nyet boam Yvtw Panam 

1Nyetbo nyi tulu, sija nulv ngoqg benam sam tagabto! Nulug aoho hvvc hvvdwq 
haata bo gab nyiqs tanap dil xabl ril dooto! 

2Nulug nyet tvnamv yaadku, hoo nulug vj torab pam togv duiyum paku. 

3Nulug hun rupam eexam xomyum paku, hoo soq eexamnam si hvvky akwb nyil 
nulug ceebiob nyitayin, hoo soq si nulug gv ayaqngam wm hvb gul dvtayin. 
Swcw nyodongv tvnwr dwrta xwqt lo nulv soolo godab nyet tudul dooxiqdo. 

4Nulug rongo ho bon nyijobo nyi tulungam nulv bulug bon nyijongam jikma. 
Bulug sornam mam taka to! Nulug rongo ho nulam dvn nookum jinbo nyi tulug 
sogoq goqnamv mwlwjaqkam ator yaanbo Pwnbo At Swg nyuru tv hvvc paku. 

5Nulv gvda gvt so swwdwk ho nulv dvp-twwiyin dvl hemp-hengam alwb nyil 
swwnum. Nulv atv pad aalam patab kodwb atam dwjw supa ku. 

6Nulv hog dod yolu doomabo nyiam yolu doonum, jvqtwbongam mengnum. 
Bulv nulam hog mwrwq jima. 

Cwqnam la Xumnam 

7Ngoqg vbw-bor tulu, At Sw haama deedib cwql nulv dooto. Mwwkato rongo 
mvnbov hoggub nyil mwwg rongongv am temiv vmlyw lengnam gob kaayal 
doodwn. Mwv dwr poolwg nyodongv honam gob kaayal cwql doodwn. 

8Hoqgab nulvkam cwql doodwb nyiky dvn. Nulv mwwjw alwl dooto, hoggab At 
Swg haad aalv ogumb hvvnwq paku. 

9Ngoqg vbw-bor tulu, nulv Pwnboam pw-hwwk maadwb, akwn akwn haqmin 
sumabv, hoggab yolu pw-hwwdy bov ogum si urab haadwb mwx-mvaql doodo. 

10Ngoqg vbw-bor tulu, nyiqry benbo tulug At Swg eminb benam mam 
mwwgabto. Hoq torab sam nulv kvvgwl bulug cwql swwnam hvbkalam 
hentwram cwql swwto. 

11Ngulv bulam cwql swwgam gab hempbov hvl goqg dvn. Nulv Jobwg gonam 
tapa pan, mwv hoggub nyil cwql swwnum, hoo hoggub nyil Pwnbov mwam 
kokw so hog mwlwngam jinum, ham nulv cengl doodo. Hoggab At Swg ayangv 
la hang biinamv doogdvn. 

12Hog mwlwngam bet lakam, ngoqg vbw-bor tulu, nulv hog ak birwl bei kam 
nulv dingl bemabv, nulv ao gvdag eminb ho gvda gvtwg eminb ho hog luugwg 
eminb dingmab. Nulv hvl birwqto, “Vv” hvnam mam vv hvto hoo noqg “Ma” 
hvnam mam ma hvto, hoo hvb nyibaloqkam nulv Pwnbog pw-hwwdy koho 
haadwb nyiram. 

13Nulug pengko ho hiyv akgon mwwdwq mwwkwl doonbo nyi ak doos i” Mwv 
Pwnboam xumto. Hiyv akgon hemp-hvnyirs i? Mwv bemin bvl Pwnboam paqto. 

14Nulug pengko ho hiyv vc dvn? Mwv dvrwq namlo hoqg nyi nyiixa tulungam 
goqkum gvdwl mwwg gab Pwnboam xuml mwwg gv ho Atwg emin gab kuty 
neemto. 

15Soq mwwjwl swgwl benam si vcbo nyi akam aldvb mwptayin, ho At Sw vcbo 
nyi akam vc karnam hoqgv al dukub mwptayin, hoo mwwg nyic nyiknam mam 
axia jita yukun. 

16Hoqgab nulv akwn akwn nulug pengko lo at atwg nyic nyinam mam betam 
mins gvdwl nulv al dukub akwn akwn gab Pwnboam xumin suto. Nyi albo ak 
hoqg swgwnamv ator doodwn, hoggab Pwnbov mwwg lvgab bonam nyidwn. 

17Ilija kam ngulug hvk nyiib nyinum. Mwv nyodo hom maadwb hvl mwwjwl 
dwqdwq jaqb ator alwb Pwnboam xumnum, hoo kokw so vnyw nyium gola 
pool barxgo gvda so nyodo homab doonum. 

18Kokw so mwv Pwnboam xumnum, ho nyodongv hoknv gvdaho am temiv 
swwrab kunum. 

19Ngoqg vbw-bor tulu, nulug pengko ho hiyv akgon jvqtwngam apaqpel gaqxar 
bvnyiloqkam, nulv akwn akwn mwam lokta bookur minsto, 

20sam mwwgabto: hiyv lajaqkam nyic nyinbo nyi akgon mwwg nyic nyik lamta 
hoqgv bookur kub nyiloqkam, mwv nyic nyinbo nyi akwg Yalam sig hoqgv 
ywwlin pakun, hoo nyic nyinam mwlwngam axia jim dvb mvdwn. 

  



2251 

 

 
Nyishi 

© 2016 Bible society of India. 
 

 
 

 

1 Pitor 

1 Pitor 1 

1Jisu Kristog xuqnam Pitor galoqkv— Pontas, Galati, kappadosiya, Asiya hoo 
Bitinia gvda tvqpw ho cwrsaq twqb kekarl doonbo Pwnbog xuqnam nyi tulu 
gab. 

2Nulv Pwnbog mwwlwqkob Abwg bvrwq pagoqkam niqtuq lengm dvb mwwg 
yal galoqkv dvrwqbo nyiib mvknam, ho Jisu Kriston bugil swwm dvb mwwg 
uiyv nyedar darxaqnam nyi tulu. Pwnbog anyangv la swrsomalongv nulug 
lvgab koijaqb doonka. 

Nwrba Cetam nagub Hingw Deenam 

3Ngulug At Sw Jisu Kristog Ab Pwnboam paqtuj! Hoggab ngulam mwv aya al 
banv Jisu Kriston sik boam turdkub purab kunv ngulam nitib swwg ak jinum. 
Soq swwg si ngulug nwrba cwtam nagub hingw deenamv, nywywngam sima bo 
swwgv. 

4Hoqgab Pwnbov mwwg nyi tulungam jidwb apnam nywywngam yaama bo, 
kac-kanyiaq maanbo ho niima bov ngulug gab ao gvda tolo gumn apnam mam 
naadwb kaayal doodwn. 

5Soq torab si Pwnbog atorv cumciq alwb rvkil apnam mwwjwbo nyi tulungam 
ywwt ywwnam mam kuiyum mam swcw nyodongv tvnwr dwrd aalam kaakin 
tanam haady boam nulug kaayal doonbo nyi tulu gab doodwn. 

6Nulv sija soq apo so nulam deedy luuxib pooka ko-gab hentwram henl doodwb 
nyisjaqkam hemp poto. 

7Soq sib nyinam si hvbaloqkam nulug mwwjwngam al mvdwb, hoo hunamkam 
wmho jiqbnv kaakal mvgdvn, hoo hunv yuupaq dvn, ham xibin yaadwb nulug 
mwwjwngam dooyu mvdwb hvl mvka dvb nyiky dvn. Ho kokwngam Jisu Kristo 
ipoq yukam hoq aalam nulam paqyalinco hvl paqdwb, xikum poqkum dvb ho 
yuukum dvb nyitayin. 

8Nulv mwam kama sujaqkam nulv mwam abydo, nulv mwam sija kaapa maasu, 
hvbjaqkam nulv mwwjw do; hoq gab nulug agamv belin lamanam hang mwwc 
lamanam hemp poma vrram poto. 

9Hoggab nulug mwwjwngam niqtuq nyilin banv nulug yalam ywwt ywwdnam 
mam kaapa paku. 

10Soq ywwt ywwnam pagoq sam nyiqry benbo tulungv mwwdy lalal mwwtkul 
bulv nulam Pwnbov soq jinyi tanam pagoq sam betam apnum. 

11Nyiqry kaanbo tulungv hogloq moodam hoggub nyil haatayin ham bulv 
mwwdy lalal mvlin dvb nyinum. Hoggab Kristog Yalv bulug urahv dootwl 

Kristog nyelin dorswb hendynam mam la hoq kokwb mwam yuudynam mam 
nyiqry kaal bepwl apnum. 

12Pwnbov soq nyiqry kaanbo tulu sam bulug atwg swwg gab bulam betam 
maanum, hvbmabde nulug sija tapa kunam pui jvqtwngam bulv nulug gab 
bijkunum. Ao gvda toloqgv kanamnam tugu pui baqnbo tulungv soq torab sam 
Dvrwqbo Yalwg ator hoqgv nulam soq jvqtw pagoq sam bekinnum. Soq jvqtw 
pui soqg bvrwqkam ao gumtw tulu ngvkam cengnwnum. 

Dvrwq Nyiib Nyil Swwm dvb Goqnam 

13Nulug hangv mwx-mvaql hengab dooto, hoo nulug hingwnam mwlwngam 
Jisu Kristo haai kukam nulam jitanam hemp aoho hingwl dooto. 

14Pwnboam bugil swwto, hvbmabde nulv mwwcin maadab hog cengmab 
doodwkho nyinam hvb nyimabv. 

15Hvbmabde nyitaq mwlwho nulam goqnbo Pwnbov dvrwqnam hvbkalam 
nulvkam nyitaq mwlwho dvrwqb nyigdvl swwto. 

16Hoggab Dvrwqbo Potangv bedwn, “Nulv dvrwq dvb nyiky dvn, hoggab ngo 
dvrwqbov.” 

17Hiyv nyi mwlwngam bulv hognvkv nyiknum ham bulug nyijongam, hiyv 
nvkam mwwswl xibin yaamab pw-hwwnbo akam nulv Aba hvl goqd 
nyiloqkam, nulv mwam xumg dvl soq gvda gvt so doody deedib mwam bos sog 
dvl swwto. 

18Hoggab nulug at ab tulug swwca ho hognvkv nyimurnum, hoqgv nulam mvlin 
dvb hvl hognvkam hiqn kunum ham nulv atv cengl doodo. Soq si nyamabo hun 
kama ho rup kama, 

19hvbmabde ator doomabo Sviya ko hvb nyinbo Kristog xitwr kamab xinam 
uiyv nulam ywwlin pakun. 

20Mwam Pwnbov gvda gvt sam pwma daab xuql ap kunum, ho kokw jaqso 
mwam nulug nyigo gab jilin kunum. 

21Mwam sik boam turdkub purab tukul yuud kub jinbo Pwnboam mwwg 
galoqkv nulv mwwjwdo, ho nulug mwwjwnamv la hingwnam mam Pwnbog 
aoho hengab lalal ap paku. 

22Nulv sija jvqtwngam bugil swwgam gab nulv atam nyedar darxaq supa kun, 
hoqgab nulv mwwjwbo vbw-bor tulungam aby body lalal akwn akwn hvvjw-
hara hoqgv aby bominsul swwbam to. 

23Nywywngam sima bo ho nwrba cwtam gob doody bo Pwnbog agam galoqkv 
nywywngam sima bo imiq dvparlo nulam nitib ko bwwdar pakun. 

24Dvrwqbo Potangv bedwn, “Nyi mwlwngv nyorog nwmw hvb nyidwn, bulug 
yuunam mwlwngv svvnwg opu hvb nyidwn; nwmwngv sengd kun, opungv kam 
yoql dukun, 

25hvbmabde At Swg agamv nwrba gob dooky dvn.” Nulam Tugu Pui bekin 
kunamv soq si suk lak. 

1 Pitor 2 

Nwrba Swwgv la Dvrwqbo Nyob 

1Nulug pengko hoqgv hog mwlw alman boam, vm mvvnam mam, gwwlywnam 
mam, hang bvqsnam mam hoo tob-taiyil agam benam mam apaq paku! 

2Nulv nitib ko hoiyinv dvrwqbo yalwg twws sam twwdwb hvngwrnam 
hvbkalam nyito, hoggab ham nulv twbnyiloqkam koiyib swwrab banv nulam 
ywwt ywwdwb nyitayin. 

3Hoggab Dvrwqbo Potangv bedwn, “At Sw hog hwdgo ayadvn ham nulv atv 
meepa paku.” 

4Nyi tulungv xuqbnv haqxanam wlwngam Pwnbov ham xinam gob daalinum 
Atwn swwg wlwb mvknum dookub haanya taaku. 

5Nulv kam swwnbo wlw hvb nyigdvl yalwg nam mvk ho mvko tvl dvrwqbo 
nyobub nyigdvl yal gab Pwnboam xumg dvl mwam Jisu Kristo galoqkv mwwg 
eminb nvvrwq kodwb nyito. 

6Hoggab Dvrwqbo Potangv bedwn, “Ngo wlw xinam pwg xuqbnv, Jaiyon hoqg 
cuukiqg rwwda ann gob mwgw napa kun, ho hiyv lajaqkam mwam mwwjw bov 
lokukam hvnyw-har hendwb nyiram.” 

7Hoggab mwwjwbo nyi tulu gab soq wlw pw si xinam jaqkv hvbmabde mwwjw 
maanbo nyi tulu gab: “Nam mvnbo nyi tulungv xuqpaqnam wlw pwv rwwda 
annwb mwlwngam xibin yaanam wlwb nyiknum.” 

8Dvrwqbo Potangv taqsaq golo bedwn, “Soq wlw pwkin si nyi tulungam duqtup 
mvtayin, Soq lwwn pwkin si bulam duleql geqmtayin. Bulv duleql geqdwn si 
bulv agam mam mwwjw mak gab nyidwn, ho Pwnbov bulam hvb nyimdvb mvl 
ap pan. 

9Hvbmabde nulv Pwnbog xuqdumnam nyobv, Pwnbo Lvpw at loodag nyubv, 
mwwg swrdorxeqb bon nyinam mam nyi tulungam bekin mvdwb kan ura 
hoqgv mwwg dvrwqko hutob nulam goqlin kunbo Pwnbo mwwg atwg nyi 
tulungv. 

10Nulv kol otuqho Pwnbog nyiib doomanum, hvbmabde nulv sija mwwg nyiib 
nyidkun, kol nulv otuqho Pwnbog ayangam cengmanum, hvbmabde sija nulv 
mwwg nulam ayanam mam kaapa paku. 

Pwnbog Nyera Tulu 

11Ngoqg ajin tulu, ngo nulam mvnyi-moiyul bedwn, nulv soq gvda gvt so 
nyiinwb nyil soq gvda gvtwg gv ayaqkv nulam ceebiob baql nulug gvvngam 
nyob panbo hoqgv aado ho dooto. 

12Nulug nyinam wnam mam nyob luusaqg kaagaho al mvto, ho bulv nyimur-
wmur bogub nulam yolu bei kam nulug alwb nyinam mam kaatwl kuiyum mam 
mwwg haaikuk Aalam Pwnboam paqmto. 

13Nul mwlwngv At Sw gab hentaql nyig wgbo nyicw-mwcwngam bugil swwto, 
hoggab lvpw At Sw mwlwngam koi yaadwn 

14hoo laat saabam mwwg galoqkv nyixiaq boam laqm-baqm dvb, hoo alwb nyin 
boam paqyalinco hvl paqm dvb kanam pan. 

15Hoggab Pwnbov mwwnamv, nulv albo bonam nyigdvl damabo nyi tulungam 
bulam bes maaiyam benboam nulug alwb nyinam mam kaatwl bulam gombeq 
maab doom dvb mwwdwn. 

16Nulv dod yolu doomabo nyi hvb nyil swwto, hvbmabde dod yolu doomabo 
nyi hvb swwnam ham nulug almab nyinam bonam tomlup ap mvmabv, 
hvbmabde Pwnbog nyera hvb nyil swwto. 

17Nyi mwlwngam xito, nulug mwwjwnam mam mwwjw jwbam ajin vbw-bor 
tulungam abyto, Pwnboam xito, hoo Atam xito. 

Kristog Hentwr Henam 

18Nyera tulu nulv nulug at tulungam xuml swwdwb nyiky dvn, ho bulam xima 
vrram xil swwto, nulam ayabo nyi tulungam twqma, hvbmabde nulam gamtor 
alwb benbo nyi tulungam kam xil swwto. 

19Nulv hentwr hens maanam golo henl ham vcam cwql doob nyiloqkam 
Pwnbov nulam vjaqbo hvl alpa hvl paqtayin, hoggab nulv mwwg mwwnam 
mam hempal doodwn. 

20Nulv nyixiaq-wxiaq lakam nulam jwwnamv hognvk xinamv doodwn? 
Hvbmabde nulv kvtaqb nyijaqkam nulam nyiv jwwb nyiloqkam homolo nulv 
xinam jaqkv. Pwnbov nulam xitayin. 

21Soq pagoq gab sulak, Kristo mwv atv nulug gab hentwram henum, hoo nulug 
gab mwv nyiswrnam mam apaq jinum, hoo mwwg lvlam sam kaatwl lws 
swqmin gvl wwm dvb sulak nulam Pwnbov goqnum. 

22Mwv nyic akukam nyimanum. Hiyvkam mwwg agam hoqgv lokukam xaalyob 
benam mam tapa maanum. 

23Mwam nyi tulungv bej-bepar bis bakam mwv bulam birwq maanum; Mwv 
hentwram hens bakam mwv hiyv nvkam bos belam maanum. Hvbmabde 
dvrwq alwb pw-hwwnbo Pwnboam mwv hingw twqnum. 

24Kristo ngulug nyicam mwv atwg gv aoho baqknv daapo ho baqxia gvnkun, 
hoo ngulug nyic gab sidkun hvb nyim dvb hoo nyiidar nyiib ngulug gv sam nyil 
swwm dvb jipa kun. Mwwg un baqnam hoqgv nulam mwp pakun. 

25Nulv sviya hvb lamtangam niim kunum, hvbmabde sija nulam sviya rvky bog 
kokwb wmin gvm dukub nulug yvjam rvkybo akv nulam bookur pakun. 

1 Pitor 3 

Nywxw la Nyol 

1Hoq hvbkalam nywxw tulu nulv nulug atwg nyol tulug benam mam tagdvl 
bugil swwto, hoggab hvb nyil nulv swwb nyiloqkam bulug pengko hoqgv 
Pwnbog agam mam mwwjw maanbo, gamlam tama bo nulug nyol tulungv 
nulug dvrwqb bulam mvnyi-moiyul bulug benam mam nulv tal swwb 
nyiloqkam, nulug nyinam wnam mam kaatwl, nulv agamv bulam bema jaqkam 
lokam mwwjw tayin; 

2hoggab bulv nulug dvrwqb nyil bulam bos sol swwnam mam kaatayin. 

3Nulv atam anya dvb kangam mvdwb hvl hengam kaaramb nyil nyi tulug 
kaagaho nulug dum baqnam mam, hun rupam lwwpo ho oj gvtwl, vj koonam 
mam nyi tulungam kaala bes mwwl nyil yvdwb nyima dvn. 

4Hvbmabde nulug anyangv nulug hang uraho jvqtwb niimabo anya hvb 
swrsomalob, haat alwb nyil swwnam yal hv moloq Pwnbog kaagaho mwlw 
jaqkam xibin yaanamv. 

5Hoggab Pwnboam mwwjwl hingwl xuml swwnbo kolwg nyem tulungv bulv 
atwg nyol tulug alaqb doonum, ho bulv anya kaapa dvb nyil swwnum. 

6Sara kam hoqhvb nyinum; mwn Abrahamnvn bugil swwnum, ho mwn 
Abramnvn ngoqg atv hvl goqnum. Hoqgab nulv albo bonam nyidwb hog gokam 
bos maab swwb nyiloqkam nulvkam Sarag nyem koob swwtayin. 

7Hoq hvbkalam nyol tulu, nulvkam nywxw bool nulug nywxw tulug lvgab 
doode so nulv bulam ator doomabo nyob dvparv hvl mwwcin gvdwl swwto. 
Hoggab nulv bulam anya soto, hoggab bulv kam nulug lvgab lokub Pwnbog 
anya mwwpal jinam swwgam kaapa mingtayin. Nulug swgw ko ho nyitub wtub 
mvma dvb soq sam nyil swwto. 

Alwb Nyik gab Hentwr Henam 

8Bitwr benya so, nul mwlwngv mwwnam akinam mwwiyin dvb ho hengnam 
akinam hendwb nyiky tayin, ho akwn akwn aya minsul yanwb mwwg dvl 
swwto. 

9Nyicib nyin boam nyilwq maabv, hvbmab nulam been boamkam biilwq maabv, 
hvbmabde hoq kwlib ayato, hoggab ayanam si Pwnbov nulam goqdwk ho mwv 
nulam jidwb birwl apnamv. 

10Hoqgab Dvrwqbo potangv bedwn, “Hiyv nyiv hemp pol swwnw dvn, hoo albo 
moodam kaapa nwwdwn, mwv almab agam mam bedwb nyima dvn, ho xaalyob 
benam mam bema dukub nyiky dvn. 

11Mwv alman boam apaq peekul albo bonam nyidwb nyitayin; mwv 
swrsomalongam romo maajaqb meekar dvb nyiky tayin. 

12Hoggab nyiidarbo nyi tulungam At Sw mwwg vnyiqkv kaagab lalal doog 
gvdwn, ho bulug swgwl konam mam looxiam tadwn, hvbmabde alman boam 
nyinbo nyi tulungam mwv nywwrwql kaama dvn.” 

13Nulv albo bonam nyib mwwb nyiloqkam nulam hiyv mwur dvb mvdy bov? 

14Hvbmabde albo bonam nyik gab nulv hentwr hend nyiloqkam nulv jaqmolo 
paqnam jaqkv! Nyi tulungam boswl bos somabv, ho mwwdwq maabv. 

15Hvbmabde Kriston nulug hang uraho mwwjw swswl mwam nulug At Sw gob 
xito. Looxiam nulug hang uraho hingwl doognam bvrwqkam bekin tvbwk hvl 
toxbo nyi akam birwq dvb hengabl dooto. 

16Hvbmabde ham nyinyiaq alwb la modu gvdwl birwqto. Nulug hingxw 
cwrwnam mam mwwdy lalal doogto. Hoggab Kriston nulv mwwjwl bvvbwl 
swwgam gab la nulug alwb nyil swwnam mam kaatwl nulam bej-beparl almab 
benbo nyi tulungam bulv hog nvkv beknum hoqgab hvnyw mvdkub mvtayin. 

17Almanbo bonam nyil hentwr hemmam lingsam albo bonam nyik gab hentwr 
henamv Pwnbog mwwlwqkob nyib nyiloqkam hv alyadwn. 

18Hoggab Kristo ngulam Pwnbog ogumb boa dvb hvl nyiidarbo nyi akv nyiidar 
maanbo nyi tulug nyi mwlw gab lvkin ciqnyi gob sinkun, mwwg gv vpam sidkub 
mengknum, hvbmabde mwwg Yalam turkur dvb mvknum, 

19hoo mwv pvtwq uraho doonbo yal tulungam wlayil Tugu Puiyam bekinnum, 

20hoggab mwwg Yalv turl doogam gab mwv Noag hulu mududvk moodho 
Pwnbog benam mam tamab hoo mwwg cwqnam mam hencin maab nyinyabo 
nyumwb doonbo nyi tulug dookwb wbnv puiyam bekinnum. Jaaj uraho nyiv 
jaqt go doomanum, okum apal piin gob iss hoqgv ywwknum, 

21hoq iss hv baptijum hvb kvvyw tac dvb nyinum. Soq iss si gv kac-kanyiaqkam 
hwrxaq naadwb ma, hvbmabde hingxw cwrwl Pwnbog lvgab birwl apnamv, 

22Soq si nulam sija ao gvdab wkbo Pwnbog lvqbwq taqc ho doon bov, ao 
gumtwngam ho ao gvdag atoram la xitor-xilo mwlw jaqkam mwwg alaqb doog 
dukun. 

1 Pitor 4 

Kwlil Oksub Swwgnam 

1Kristo mwwg gv ayaqngv hentwr henam kalam hvb nulvkam hentwr hendwb 
mwwl hingx-kvvrwl doodwb nyidwn. Hoggab hiyv lajaqkam gv ayaqngv 
hentwr henk bo nyic nyima dukun. 

2Hoq gab nulv sija galoqkv gvda gvt so swwl doody deedib nyia kog mwwkwb 
nyil swwmab Pwnbog mwwlwqkob nyil swwl dooky dvb nyitayin. 

3Kol nulv otuqho nyoodo nyi tulungv hognvkv nyinwnum hoq hvbkalam vigo 
nyitar pakun, nulug swwnam ho nyimur nyiyeqkam nyikv, kaabynam, 
mwwkwb twwxum dviyaqnam, dvl-twwl yocu-yabionam, twwdwb dookum 
keenam, hoo pvvb doomabo hvb oyum kacdvb bwwxin xindul doonum. 

4Hoo sija nyob luusaq nyi tulungv nulv bulug lvgab nyinam akinam nyiba wba 
maaikukam bulv lomdwn hoqgab bulv nulam bej-bepar bel hoo kvtaqb 
swwmanam mam nulv swwmin gvma yin. 

5Hvbmabde turl doonbo nyi tulungam la sikbo nyi tulungam pw-hwwdy bo 
Pwnbog dookho bulv atv atv birwq sudub nyitayin. 

6Hoqgab Tugu Puiyam sikbo nyi tulungam kam bekinnum, ho bulv sima 
daqdwkho bulam gv ayaqngam nyi mwlwngam pw-hwwnam hvbkalam bulam 
pw-hwwknum, bulam soq pui sam bekinam si hvbaloqkam bulug yal lo 
swwnam mam Pwnbov swwl doonam hvbkalam swwm dvb jipan. 

Pwnbog Aky Jinyinam Pui Alboam Bekinbo 

7Hog luuxy mwlwg twrd moodv hvvnwq paku. Hoqgab nulv atv hengab sugdvl 
swgwl doodwb mwwlaqto. 

8Hog mwlwngam koi yaab nulug pengko ho akwn akwn aby bomin sunam mam 
apaq maabv, hoggab abynamv vijaqg nyic nyinam mam apaq mins mvdwb 
jidwn. 

9Haqmin sumab nulug namho akwn akwn svgagvrwql haamto. 

10Nulv vxy cwrv Pwnbog luusaq-luusaqb lvqc cinam mam aya alwb rvky gvdwl 
doogto, ho Pwnbo galoqkv mwam lvqc cinam mam nyi asaqgab dengky alwb 
nyin mvn dvb nyidwn. 

11Hiyv akgon pui bekin dvn, mwv Pwnbog gamtam tolinl bekin dvb nyiky dvn. 
Hiyv akgon bon nyidwn, mwv Pwnbov mwam jinam ator lvgab bon nyiky dvb 
nyidwn. Hoqgab hog mwlw gab paqnamv Jisu Kristo galoqkv paqdynam akam 

Pwnboam paqdwb nyidwn, hoo yuunamv la atorv nwrba cwtam hoqgv nwrba 
gob dooky nvka, Amen. 

Kristan Swwk gab Hentwr Henam 

12Ngoqg tumanam ajin tulu, nulug hentwr kamangam hindunam mam, hoo 
hwdlo nulam pookanamv haaikam ham nulv swrdorxeq gob mwwl lomabv. 

13Hvbmabde nulv Kristog hentwr henam mam hembam ko-gab hemp poto, 
hoggab mwwg yuunamv niqtuq lengk baloqkam nulv hemp poma vrram 
podwb nyitayin. 

14Nulv Kristog kokwb wggam gab nulam mwwg emin gab hvnyw-har bepa 
baloqkam nulv paqnam jaqkv, hoggab yuukynam Yalv la Pwnbov nulug aoho 
ipoql doodwn. 

15Hvbmabde nulug pengko hoqgv hiyv akgonkam mwv nyi meng gam gab ho 
dvco cogam gab ho nyixiaq wxaq ko-gab ho hiyv akgonwg nyis mvsam nyireq 
ko-gab hentwr hendwb nyiram. 

16Hvbmabde mwv Kristan swwk gab hemp nyiloqkam soq gab hvnyw maabv, 
hvbmabde mwv Kristog eminam naagam gab Pwnboam paqto. 

17Pw-hwwnam mam hwwrab dvk moodv haapa ku, ho Pwnbov mwwg atwg 
nam nyi tulungam otuqjaqb pw-hwwtayin. Hvbmabde otuqcob ngulug aoso 
pw-hwwnam mam hwwrab baloqkam Pwnbog Tugu Puiyam mwwjw maanbo 
nyi tulu gab hoggub nyil niqtuqngv lengkin pa? 

18Dvrwqbo Potangv bedwn, “Albo nyi tulungam vs-axaq jaqb ywwt ywwdwb 
nyib nyiloqkam; almanbo nyi tulu gab la nyic nyinbo nyi tulu gab hoggub 
nyitayin?” 

19Hoqgab Pwnbog mwwkwb hentwr henbo tulungv bulug atwg albo bon 
nyigam gab nywywngam mwwg birwl apnam mam pvvb juqbo maanbo 
mwlwngam Ywrnbo akam mwwjwl hingw dvb nyidwn. 

1 Pitor 5 

Pwnbog Dvpar 

1Ngo Kristog hentwr henam mam kaanbo hvvkib nyil ngo nulam dvrwq namlo 
ho nyig wgbo nyiixa nyi tulungam mvnyi-moiyul bedwn, hoo ngo yuunam 
niqtuqkv lengyi kukam ham ngo gumn bwbatayin. Ngo nulam mvnyi-moiyul 
bedwn. 

2Pwnbov nulam jiknam dvparam rvkybo gob nyito, ho ningteq-ningyeql 
ninlwqnam hvb nyimab swrsomalo alwb Pwnbov nulam rvky mvdwb 
mwwnam hvbkalam nulv atv mwws gvdwl nyinw maab nyimab hvbmabde 
mwwlwq gvdwl nyito. 

3Nulug bon nyijongam nvvtwq dvb mwwl bon nyimab, hvbmabde bon nyib 
looda mwwdum gvdwl nyito. Nulam kvvyw-tada mvdwb jiknam nulug alaqho 
doonbo nyi tulug aoho nulv saab swwmabv, hvbmabde hoq acam mam nyiswr 
wswr bogub nyito. 

4Hoo kokwngam rvkybo Ab jaqkv haaikukam nulv nywywngam biimab huul 
dooky bo ywr dumtup pam kaapa tayin. 

5Hoq hvbkalam, yaapa tulu nulv nyi axa tulug benam mam tal swwto. Nulv 
mwlwngv akwn akwnwg swwg gab bon nyitaqnan vjam kooto; hoggab 
dvrwqbo potangv bedwn, “Pwnbov xitor alyagob mwwn boam nyemaq haama 
dvn, hvbmabde yanwl swwn boam ayadvn.” 

6Hoqgab Pwnbog alaqho nulv atv atam yanwb nyil swwto, mwv nulam al 
moodv haaikukam purab tayin. 

7Nulug mwwdwq-saqk mwlwngam mwwg ao tol jipaqto, hoggab mwv nulug 
gab mwwdwq dvn. 

8Hvvmin gvdwl hengab dooto! Hoggab nulam hang baqnbo nyemaq, uiyv sony 
nyot hvb dugum guml hiyv akgon jarbaql dvdwb mwwl rugaql yvdo. 

9Gvda gvt so doonbo nulug mwwjwbo ajin tulu mwlwngv nulug hvbkalam 
hentwr henam akinam henl doodwn hvl nulv cengdwn, hoqgab nulug 
mwwjwngam hindib apto. 

10Hvbmabde nulv apo go hentwr henxo kokwngam mwlw jaqkam anya nyiabin 
yaanbo Pwnbov nulam mwwg nwrba cwtam gob ywwdnam mam Kristog lvgab 
lvkin gob gumn naabam mvdwb goqnbov mwv atv nulam dvrwq dvb mvtayin; 
hoo nulam nywywngam biima dvb atoram la biim maadwb pvvbam mwjtayin. 

11Nwrba cwtam hoqgv nwrba gob mwwg atorv dooky nvka! Amen. 

Jitwr Jinya Salam Jinam 

12Ngo soq pota otu kvtaq dvb xeqnam sam mwwjwngv al sudnvbo mwwnam 
bor Silaswg svka ko-gab xeqg yin. Ngo nulam biywr wrdvb mwwdwn hoggab 
soq si Pwnbog jvqtw anyanam mam ngo bekin dvn. Soqg uraso dvgwl biimab 
dooto. 

13Nulam xuqnam hvbkalam daalinam Bebilonho doonbo dvrwq namlo ngvkam 
nulam salam jilwq do, hoo ngoqg lvgab doonbo ko Mark rub salam jido. 

14Akwn akwn Kristan abynam lvgab salam jigdvl moopup minsto. Kristo gab 
doonbo nul mwlwg lvgab swrsomalongv doomin gvnka. 

2 Pitor 

2 Pitor 1 

1Soq pota si Jisu Kristog nyerab la xuqnam Simon Pitor galoqkv ngulug Pwnbog, 
ngulam ywwt ywwnbo Jisu Kristog ngulam mwwjw jinam kalam hvb nyidy bo 
Pwnbov mwwjw jinam xinam nyi tulu mwlw jaq gab— 

2Anyangv la swrsomalongv nulgab xitor alwb Pwnboam la ngulug At Sw Jisun 
cengnam hoqgv doonka. 

Pwnbog Mwwbwql Goqnam 

3Pwnbog mwwc lamanam atorv ngulam hog mwlwngam ngulam pwdwb jinbo, 
jvqtw jaqb dvrwq nyil swwg nannam ho ngulam goqnbo akam cengnanam, ho 
mwwg yuunam mam la albo gumnam naabam mvdwb goqnum. 

4Soq sib akin nyil mwv ngulam mwwg birwl apnam xinam koi albo lvqcam 
cinum, ho soq lvqc cinam soq gab nulam soq gvda gvt so doonbo sigbo 
kaabynam hoqgv keleq mvdwb, hoo Pwnbog mwwc lamanam swwgho 
swwbam dvb jipan. 

5Soq pagoq jaqgab nulv nulug mwwjw aoho alboam vbwl atamto, nulug albo 
aoho cengnam mam atamto; 

6nulug cenglaq aoho atv cwqnanam; atv cwqnnan aoho cwqnanam, cwqnam 
aoho dvrwqb swwnam mam atamto. 

7Dvrwqb swwnam aoho vbw-bor jaqhvb abynam, vbw-bor jaqhvb abynam 
aoho abynam mam atamto. 

8Soq torab sam nulug lvgab doog deenamv, hoo nulv soq torab sam nulug lvgab 
koi alwb doog baloqkam soq torab si nulam bon nyiga al mvdwb la ngulug At 
Sw Jisu Kristog tugu puiyam cengl niqtuq lengm dvb jitayin. 

9Hvbmabde hiyv akgon soq torabsam doog maadwn mwv nyiqmv dvn hoo aado 
hoqgam mwv kaapa nyoma dvn hoo otuq hoqg nyicam nyedar darxaq kunam 
mam mwv mwwpa kumab nyidkun. 

10Hoqgab ngoqg vbw-bor tulu, nulv Pwnbog dvgoq goqnam mam la mwwg 
nulam mwwbwqnam mam hingky jijaqb biimab apdvb haagab nyinyato; 
hoqhvb nulv nyibaloqkam nulv hoglokam gaqxaram. 

11Soq nyilayil nulam ngulug ywwt ywwnbo At Sw Jisu Kristog nwrba cwtam 
lvpw-haty tol haam dvb jitayin. 

12Soq pagoq soq gab ngo looxiam nulv hoq bvrwqngam cengl doonyia sudo, ho 
nulv kaapa kunam jvqtwho biimab doos jaqkam ham bepatayin. 

13Ngo mwwdwn, ngo simab swwl doody deedib nulam ngo soq bvrwqsam 
biywr gvdwl bepal doonamv ngoqgab kvtaq hindo. 

14Ngo cengdwn, ngulug At Sw Jisu Kristo ngam bid lalal bekinam hvb ngo oyu 
maadab ngoqg soq gv soodin sam baqxia taikun. 

15Hoqgab soq bvrwq torab sam mwwgab doom dvb ngo alwb nyidynam mam 
nyitayin. 

16Ngulv nulam bibwql gon benam go bugil ngulug At Sw Jisu Kristog xitor alwb 
nyil hookur deeknam mam bekin twqma. Hvbmabde ngulv atv ngulug vnyiqkv 
mwwg xitor alnam mam kaatkun. 

17Ngulv mwam Pwnbo Abv xibnv yuunam mam ao toloqgv agam ak xitorbo 
Pwnbov paqdwkho ngulv mwwg lvgab doobanum. Hoq agam hv benum, “Soq 
ak si ngoqg atwg tumanam Ko Tuupv, mwwg aoho ngoqg hangv xumtw-twiya 
dvn!” 

18Ngulv atv soq agam benbo yal sam tatkun, ho ngulv mwwg lvgab dvrwqbo 
puutu ao tol yvbanum. 

19Hoqgab ngulv nyiqry kanbo nyi tulug bekinam puiyam hindy jijaqb tvjwl 
mwwjw kunum. Huto namgob huul kan uraho doonbo wm mur hvb doonyiv 
caalin namgob huunbo takar korlum hvb nulug hang ho ar korlum hvb nulv 
agam mam mwwgab hengab pan. 

20Hvbmabde soq sam mwwgabto, hiyv nvkam atwg nyiqry benam dvrwqbo 
potangam atv bekin nyoma dvn. 

21Hoggab hiyv nvkam nyiig mwlwq kob nyiqry bema dvn, hvbmabde nyi 
tulungam dvrwqbo Yalv bibwq jigam gab bulv Pwnbo galoqkv haanbo agam 
puiyam benum. 

2 Pitor 2 

Tomswr Swrxiaqbo Tulu 

1Kolgv nyi tulug pengko hoqgv nyiqry bimurbo tulungv lengnum, hoq 
hvbkalam nulug pengko hoqgv tomswr swrxiaqbo tulungv lengtayin. Bulam 
naalinbo akam bulv cengmakvl haqxia tayin ho cengma lvpab bulug aoho bulv 
atwg sigam huqpup sutayin ho bulv sig pootam la jvqtw maanbo gamlam 
baqatayin. 

2Nyiv vijaqg bulug benam mam tal nyic nyinbo nyi tulungv, bulv jvqtwb nyil 
swwnam mam almanbo gob betayin. 

3Tomswr swrxiaqbo nyi tulungv bulv twngkam roogum banv gon bibuq-
bengaql bel nulug galoqkv naatayin, hvbmabde hoqhvb nyinbo nyi tulungam 

pw-hwwdwb mwx-mvaql ap pakun hoo bulam twrnbo akv hins kaaxaql doodu 
dukun. 

4Pwnbov nyic nyinbo ao gumtwngam apaq maanum, hvbmabde bulam sux-
ywlwb paqlnum, hoo bulam tag korcup tvl kan uraho ap pakun, ho Pw-hwwd 
Aalam kaaya yal doodu dvn. 

5Pwnbov kolwg gvda gvtam nyic nyik gab apaq maanum, hvbmabde diidwr 
issam henca mvl Pwnboam mwwjw maanbo nyi tulungam issam hinglup 
mvnum, hvbmabde nyiidarbo nyiib nyil swwg pagoqkam bekinbo Noannvn la 
mwwg lvgab nyi kvngo ywwlinum. 

6Pwnbov Sodom mam la Gomorrangam wm lvgab twrnum hoo Pwnboam 
mwwjw maanbo nyi tulu gab kokwngam hoggub nyitayin ham niitin tingwb 
mwwnum. 

7Pwnbov nyi tulungam pvvbam mwwpa kumab yocu-yabio nyinam mam kaala 
kumab hang vcbo Lotwn naalinum. 

8Hoq nyiidarbo nyi ak hv bulug pengko ho doobanum hoo aalwg looxiam mwv 
bulug almab nyic nyinam mam kaatwl mwwg hangv vc al yaanum. 

9Hoqgab At Sw nyiidarbo nyi tulungam bulug sig hoqgv naalin dvb la nyicbo nyi 
tulungam kolam Pw-hwwd Aalam laqm-baqm dvb apdvb cengdwn. 

10Hog mwlwngam bet lakam atwg gv lo kac-kanyiaqb nyinam mam abyboam la 
Pwnbog atoram benyi-beyabo nyi tulungam mwv laqm-baqmtayin. Soq 
tomswr swrxiaqbo nyi tulu si haakam aldvn hoo xitor yaagub mwwdwn, ho ao 
tolo yuukynam tulungam xima dvn, hvbmabde bulam tob-taiyil bedwn. 

11Hvbsujaqkam soq tomswr swrxiaqbo nyi tulungam ator yaanbo ho Koi 
yaanbo ao gumtwngv bulam At Swg kaagaho tob-taiyil yolu bema dvn. 

12Hvbmabde soq nyi tulu si nyorog sudum svram nootul mvnam hvb bulv hang 
hinlwq twql nyidwn. Bulv tob-taiyil nyidwn hoo bulv ham mwwcin maadwn. 
Bulam sudum svr hvb turdwb nyitayin. 

13Bulv hentwram dwr buqlinko gab bulam hentwr hendwb jitayin. Bulv aalwg 
hutongam mwwtaqb nyimanam mam nyil ham hemp poot gob mwwl hangwg 
mwwnam mam xumdwb nyinya dvn. Bulv nulug lvgab dvnam dvtab dooba 
yukam hvnywnam gob, mwurnam gob nyitayin, hoo looxiam bulug vm xaalyol 
nyinam mam nyil hemp alwb nyil swwdwn. 

14Bulv nyem almanbo arongam kaadwb, yocu-yabio nyinam mam mwwtwq 
dvn, bulug nyic nyinwngv nywywngam xumt maadwn. Bulv hwwkwb mwwjw 
yaama bo nyi tulungam bwdw hom dvn. Bulug hangv roogum gumnam mam 
mwwgab twqdwn. Bulv Pwnbog beenam uraho doodwn. 

15Bulv lamta dindaboam apaq pakun, ho bulv bulug lamtangam niim gvnkun. 
Bulv twngk abybo Beyor ko Baalam nyic nyil twngk naadwb mwwnbo ak hvb 
nyiknum 

16ho mwwg nyic nyik gab mwam xeenum, hoqgab svdamv nyi agam goobnv 
nyiqry kaanbog rugaql nyinam mam biturnum. 

17Soq nyi tulu si xootwr kunbo iss pobu hvb nyidkun, ho doogum dooiyv nul 
wgnam haapam hvb nyidwn. Bul gab Pwnbov yoqgw dooma bo mwlw jaqkam 
ura yaanbo kan twdwqbo nyook ak xuqpwl ap pan. 

18Bulv xitor yaagub mwwdwn hoo bes maaiyam bedwn, nyixiaq wxiaqnam 
hoqgv oyu maadab kelin kunbo nyi tulungam bulv yocu-yabio nyig wggam 
kaakin banv nootu dvb nyitanum. 

19Bulv atv sig ungngam doog sutwl bulam swrsob swwg lamtangam bekin dvn, 
hoggab ngulam hoqhv mviya ko-gab nyiv pagoq goqxy lo nyera akwb dood kun. 

20Hoggab nyi tulungv ngulam ywwt ywwnbo At Sw Jisu Kriston cengam gab 
bulv gvda gvtwg kac-kanyiaq hoqgv kelin gvdkul lokta ham nootul mviya kub 
nyiloqkam hoq nyi tulungv otuqg ham laabo yaab almab nyita yukun. 

21Bulam bekin kunam dvrwqbo gamlam tamab wleq mamlin sam bulv 
nywywngam nyidil swwnam mam cengmab doonamv al yaat banyi. 

22Bulug nyinam mam kaaikukam niitin tinamv jvqtw goknyi. “Ikiv mwwg atwg 
baapnam mam dvtab hookur dukun” hoo “Hwrxaq kunam iriqkv suiyu uraho 
gel kartab hookur dukun.” 

2 Pitor 3 

At Swg Hookur Deenam mam Birwl Apnam 

1Ngoqg tumanam ajin tulu, soq pota sam ngo nulam tvqnyi dvb xeqg yukun. Soq 
pota tvqnyi bwbw so ngo nulam mwwdil swwm dvb mwwl nulug hangam 
biywr gvdwn. 

2Ngo nulam dvrwqbo nyiqry benbo tulug kol oyug bekin kunam mam la ngulam 
ywwt ywwnbo la At Swb nyinbo akwg gaml jinam mam nulam xuqnam tulungv 
bekinam mam mwwgab dootwk hvl ngo bedwn. 

3Otuqjaqb nulv soq sam cengdwb nyiky dvn, kuiyum mam moodv wikukam hoq 
aalam atwg swwg arongam mwwtwql nyinbo nyi tulungv nulug dookub haabnv 
nulam bej-beparl betayin. 

4Bulv betayin, “Mwv haatayinwk hvl birwl ap maanum i? Mwv hoglo? Ngulug 
at ab tulungv sinkun. Hvbmabde hog luuxiv gvda gvtam pwdwk hoqgv nyinam 
akinam hvraqb nyidul doodo!” 

5Pwnbov kol agam goonum, ho agam bek hoqgv gvda gvtam pwnum hvl 
cingdum tvl bulv soq sib bedwn. Gvda gvt si iss hoqgv lengnum, hoo issib 
nyidwn, 

6hoo iss bvkam nyidwn, ho diidwr issiv kolwg gvda gvtam twrknum, 

7Hvbmabde sijag doodwn swcw nyoodo sam Pwnbog agam gamkin hoqgv 
twrm maab ap pan hoo kokwngam wm lvgab twrdkub hvl beol ap pakun. 
Pwnboam mwwjw maanbo nyi tulungam pw-hwwl twrd aalam twrdwb hvl 
birwl ap pakun. 

8Hvbmabde ngoqg tumanam ajin tulu; soq agam gaml sam mwwpa maab 
nyimabv; At Swg kaagaho aal lookinv aal vnyw lwwyw hvb nyidwn, hoo vnyw 
lwwywngv aal lookin hvb nyidwn. 

9At Sw nyi tuugin mwwnam hvb, mwv mwwg nyidkub hvl birwl ap kunam ham 
nyinyiaq jaqb nyidu maadwn. Pwnbov hiyv nvkam sim dvb mwwma dvn, 
hvbmabde mwlwngam bulug nyic nyinam hoqgv mwwkur gvdkul wkur mvdwb 
mwwnv nulam mwv cwql doodwn. 

10Hvbmabde At Swg haad Aalv dvcobov haanam kalam hvb nyitayin. Hoq 
Aalam doonyi poolv tvrang-marang dubnv niitayin, hoo ao tol doonbo 
mwlwngam wm lvgab jiqxa tayin, hoo gvda gvt soq doonbo hog mwlwngam 
nyis nyinam tulungam wm lvgab parxia tayin. 

11Soq sib nyil hog mwlwngam twryum kub nyiloqkam, nulv hoggub nyinbo 
nyiib nyikin dvn? Nulv dvrwqb nyil swwdwb nyitayin, hoo nulug swwnam mam 
dvrwqb swwl Pwnbon gvqlwq dvb nyidwn. 

12Nulv Pwnbog haad Aalam kaayal doode so nulv sam vnwqb haam dvb 
mwwto, hoq Aalam doa aog hog mwlwngam wmv muiyum cinjum gob gupaq 
tayin, hoo twrtayin, hoo doa aog hog mwlwngv hoq wm ogho jiqtayin. 

13Hvbmabde Pwnbov ngulam jibwk hvl birwl ap kunam mam nyiidarbo nyi 
tulungv dookub nitib ao gvdangv la nitbo gvda gvtam kaapa maady deedib 
ngulv kaaya yal dootayin. 

14Hoqgab ngoqg ajin tulu, nulv hoq Aalam kaayal doodu yukam nulv hindy lalal 
dvrwq alwb nyil Pwnbog kaagaho nyidil dooto. Hoo swrsomalob doodwb 
kwrwb nyito. 

15Ngulug tumanam bor Poulwg nulam pota xeqnam kalam hvb Pwnbov mwam 
hoggub nyil mwwlwqnanam jinum, hoq hvbkalam nulam ngulug At Sw hoggub 
nulam ywwt ywwdwb mwwl cwql doodwn ham nulv nulug hangho mwwgabto. 

16Soq sib lak mwwg pota xeqnam mwlwho mwv soq pagoq sam xeqnum. Mwwg 
pota xeqnam tulug pengko ho nyi pwbw maanbo ho hwlin-soomin bo nyi 
tulungv tacin lamanam agamv doodwn ham bulv dvrwqbo pota taqsaqngam 

tomswrnam hvbkalam bulv tomswr swrxiaq banv bulv atwg sigam bepa 
sudwn. 

17Hvbmabde ngoqg ajin tulu, nulv sam cengxo paku, hoq gab nulv atv hengab 
gvdwl hvvmin dooto. Hvbmabde pvvbam tal swwma bo nyi tulungam sup 
komabv, hoo swwg hoqgv nulv bwdw homabv. 

18Hvbmabde ngulam ywwt ywwnbo At Sw Jisu Kristog anyako uraho la 
mwwcin nanho swwgwl nulv dooto. Sija galoqkv nwrba cwtam gob mwwg 
eminam yuuky nvka! Amen. 

1 Jon 

1 Jon 1 

Swwg Agam 

1Kol otuqjaq hoqgv dooky kunbo swwg agam mam, ngulv ham tapa tukun, ho 
ngulv atwg vnyiqkv kaatkun, ho ngulug atwg alaqkv hubdy pwcwl hubkal 
kaatkun. Hoq pagoqkam ngulv nulam xeqg dvn. 

2Soq Swwg si kokw so vnyiqkv kaapa dukub nyidikho ngulv sam kaatkun. 
Hoqgab ngulv soq pagoqkam goodwn, ho Atwg lvgab doonbo nwrba cwtam 
swwg bvrwqkam ngulam bekin kunam mam ngulv nulam bekin dvn. 

3Ngulv hognvkam kaatkun ham nulamkam bekin dvn. Hoggab nulvkam sam 
tatwl ngulv hoggub nyil Abwg lvgab la mwwg Ko Tuup Jisu Kristog lvgab 
doobanam hvbkalam nulamkam ngulug lvgab lvkin gob swwbaml hang pwkinb 
mwwl swwm dvb mwwdwn. 

4Ngulv soq sam xeqnam si hvb loqkam ngulug hempam niqtuq lengm dvb hvl 
xeqg yin. 

Pwnbov Huto dvn 

5Soq pui si mwwg ko tuup galoqkv ngulug tapa kunamv; hoqgab nulam sam 
bekin dvn. Pwnbo hutongv, ho mwwg uraho miceqko gokam kan dooma dvn. 

6Ngulv mwwg lvgab lokub dooba dvn hvl bejo ywwtwl ngulv kan uraho doob 
nyiloqkam ngulv agam mvkam ho bon nyik hookam vm dvn. Ho jvqtwngam tal 
swwma dvn. 

7Hvbmabde ngulv huto uraho doob nyiloqkam, mwv huto ho doodwn, ngulv 
akwn akwnwg lvgab lokub dooba dvn, ho mwwg Ko Tuup Jisug uiyv ngulam 
hog mwlwg nyic luuxy hoqgv nyedar darxaq dvn. 

8Ngulv atv ngulug nyic nyinam dooma dvn hvl beb nyiloqkam ngulv atam vm 
mvvs dvn ho ngulug uraho ngulv jvqtwngam doog maadwn. 

9Hvbmabde ngulv ngulug atwg nyic nyinam mam betam baloqkam mwv mwwg 
birwl apnam mam niqtuq lengm dvb jitayin, hoo hognvkv aldvn ham mvtayin; 
mwv ngulug nyic nyinam mam apaq jitayin, hoo ngulug hog mwlw nyixiaq 
wxiaq kunam mam dvrwq dvb nyedar darxaq taikun. 

10Ngulv atv nyic nyimak hvl beb nyiloqkam ngulv Pwnboam xaalyo bogub 
bedwn, hoo ngulug uraso mwwg agamv dooma dvn. 

1 Jon 2 

Kristo Ngulam Svka bov 

1Ngoqg tumanam ko tulu, ngo nulam soq sam xeqg yin si hvbaloqkam nulam 
nyic nyim mvma dvb xeqg dvn; hvbmabde hiyv akgon nyic nyib nyiloqkam, 
nyedarbo akv, Jisu Kristo Abwg dooktv ngulug hoq hvb nyic nyinam gab mwv 
hvvky pootam abwb swwdwn. 

2Hoo Kristo mwv atv vp loodangv ngulug nyic nyinam mam axia mvdwb jinbov, 
hoo ngulug nyic nyinam arongam ma, hvbmabde nyi mwlwg nyic mwlwngam 
axia jik lamtangv. 

3Ngulv Pwnbog gamlam tal bugil swwb nyiloqkam, ngulv mwam jvqtw jaqb 
cengd kun hvl bedwb nyitayin. 

4Hiyv akgon ngo mwam cengdwn hvl bestvl mwwg gamlam tal bugil swwma 
dvn hoq nyi ak hv xaalyo bov ho mwwg hang uraho jvqtwngv dooma dvn. 

5Hvbmabde hiyv lajaqkam mwwg agam mam tal bugil swwnbo hvvjaq lak 
Pwnbog gab abynam mam jvqtw jaqb niqtuq lengm dvb nyinbov. 

6Soq sib nyil swwb nyiloqkam ngulv hoolak Pwnbog uraho dood nvk hvl benbo 
akv, Jisu Kristo hoggub nyil swwnum hvbkalam nyil swwdwb nyitayin. 

Nit Gaml 

7Ngoqg tumanam ajin tulu, ngoqg soq gaml ak nulam xeqg yin si nit gaml ma, 
hvbmabde kol galoqkv nulug doog xeqknam gaml kucuq ngvku. Kolwg kucuqbo 
gamlam nulv tag nukun. 

8Hvbsujaqkam ngoqg gaml xeqg yin si gaml nitiv, hoo soqg jvqtwngam Kristog 
uraho la nulug ura hookam kaapa dvb nyitayin. Hoggab kanv wleq tadku, hoo 
jvqtw loodag hutongv huurab paku. 

9Hiyv lajaqkam atam ngo huto uraho doodnvk hvl bestvl mwwg boram oyum 
yumb nyiloqkam mwv sija godab hvraqb kan uraho doodwn. 

10Hvbmabde hiyv lajaqkam mwwg atwg boram aby bonbo akv huto uraho 
doodwn, hoo mwam nyic nyim dvb mvdybo hog akukam dooma dvn. 

11Hvbmabde hiyv mwwg boram oyum bo akv kan uraho doodwn, ho mwv hoq 
uraho nyil wl doodwn, hoo mwv hogloqb wdu dvn ham mwv cengmadvn, 
hoggab kanv mwam nyiqca dvb mvpa kun. 

12Ngoqg ko tulu, nulug nyic nyinam mam Kristog emin gab axia jipa kun, 
hoqgab ngo nulam xeqg dvn. 

13Ab tulu, ngo nulam xeqg yin, nulv mwam kol galoqkv doonbo akam cengdwn. 
Yaapa tulu, ngo nulam xeqg yin, hoggab nulv almanbo akam mviya paku. 

14Ngoqg ko tulu, ngo nulam xeqg yin, hoggab nulv Abwn cengd kun. Ab tulu, 
ngo nulam xeqg yin, hoggab nulv mwam kol galoqkv doonbo akam cengd kun. 

Yaapa tulu, nulam ngo xeqg yin, hoggab nulv ator aldo ho nulug hang uraho 
Pwnbog agamv doodwn hoo nulv almanbo akam mviya pakun. 

15Gvda gvtam aby bomabv ho gvda gvt gab doon boam hog akam aby bomabv. 
Nulv gvda gvtam aby bob nyiloqkam, nulv Abwn nulug hang uraho aby boma 
dvn. 

16Gvda gvt so doonbo luuxy cwrv nyic nyig bov, kaabynamv; ho gvda gvt so 
doonyia bo nyi tulu ngam xitor yaagub mwwnam hoq mwlw si Abwg galoqkv 
haama dvn, soq mwlw si gvda gvt soqgv lengdwn. 

17Gvda gvtv la ho soq uraso doonbo nyi tulug hang mwwbynamv wleq tadku; 
hvbmabde Pwnbog mwwlwq koob nyinbo nyi akv kol godab nwrba gob 
swwtayin. 

Kriston Hang Baqnbo 

18Ngoq ko tulu, moodv wpa ku! Kriston hang baqnbov haatayin hvl nulam bekin 
kunum, ho sija Kriston hang baqnbov vigo haanya paku, hoqgab ngulv 
cengpaku moodv wnya paku. 

19Soq nyi tulu si jvqtw jaqb ngulug dvpar soqg nyib nyima tvbnyi, hoqgab bulv 
ngulam apaq paku; bulv ngulug dvpar soqg nyib nyiloqkam bulv ngulug lvgab 
dooba subco. Hvbmabde bulv ngulam apaq kunam si nyiloqkam bulug pengko 
hoqgv akin gonkam ngulug dvpar soq nyi ma hvl jvqtw jaqb kaakin dvb nyit 
kubanyi. 

20Hvbmabde nulv Kristog Dvrwqbo Yal jinam mam doogdo, hoo nul mwlwngv 
vxiv jvqtwngam cengl doodo. 

21Ngo nulam xeqg yin si nulv jvqtwngam cengmab nyigam gab ma, hvbmabde 
nulv jvqtwngam cengam gab hoo nulv sam kam cengdwn, xaalyongv 
nywywngam jvqtw hoqgv lengma dvn. 

22Hvnyiloqkam xaalyo bov hiyv? Jisun Kristo mak hvl looma bo ak jaqhv, 
Kriston hang baqnbo akv. Mwv Abam la Ko Tuupam xuqpaqbo akv. 

23Hoggab hiyv lajaqkam Ko Tuupam xuqpaq dvn mwv Abam kam xuqpaq dvn; 
ho Ko Tuupam svgagvrwq bo akv Abam kam svgagvrwq dvn. 

24Hoqgab kol galoqkv nulug tagabnam puiyam hengab alwb mwwgab apdvb 
mwwto. Nulv kol galoqkv tagabnam puiyam mwwgab ap baloqkam nulv 
looxiam Ko Tuupwg lvgab la Abwg ura tol lvkin gob doobam tayin. 

25Soq siilak Kristog mwv atv ngulam jitayinwk hvl birwl ap kunam nwrba 
cwtam swwgv. 

26Ngo nulam vm mvvtwb nyidu nyanbo nyi tulu gab, Kristo nulug aoho mwwg 
Yalam jipa kun. Mwwg yalv nulug uralo doody deedib hiyvkam nulam tomswr 
dvb nyima dvn. 

27Hoggab mwwg Yalv nulam hog luuxy cwrwg pagoqkam tomswr dvn, hoo 
mwwg tomswrnam hv jvqtwngv, xaalyo maadwn. Yalwg tomswrnam mam tal 
swwto, hoo Kristog uraho lvkin gob dooto. 

28Ngoqg ko tulu, mwwg lvgab lvkin gob dooto hoo mwwg haad aalam ngul 
mwlwngv mwam hvnywl kvsil doomab haakam alwb mwwdwb nulv mwwto. 

29Kristo nyedar bov hvl nulv cengdo, hoqgab nulv cengdwb nyidwn, alwb 
kvtaqb nyinbo nyi vxiv Pwnbog kov. 

1 Jon 3 

Pwnbog Ko Tulu 

1Mwwkato! Pwnbo Abv ngulam hog hwdgo aby pakun! Mwwg abynamv xitor 
alkunv ngulam Pwnbog Kov hvl bepakun, hoggab ngulv jvqtw jaqb mwwg kob 
nyidkun. Hoqgab gvda gvtv ngulam cengmadvn, ho Pwnboam kam cengmab 
nyidwn. 

2Ngoqg tumanam ajin tulu ngulv sija Pwnbog kov, hvbmabde sija godab ngulv 
hoggub nyitayin ham himbwq maada, hvbmabde ngulv sam cengdwn mwv 
haaikukam ngulv kam mwwg hvbkalam nyitayin; hoggab mwv sija hoggub nyil 
doodwn hoq hvbkalam nyidub ngulv mwam kaapa tayin. 

3Kriston mwwjwbo nyi vxy cwrv Kristo hoggub nyil dvrwqb doodwn hoq 
hvbkalam mwvkam dvrwqb doodwb nyidwn. 

4Hiyv lajaqkam nyic nyinbov Pwnbog pvvbam pvvb juqbo dvn, hoggab nyic 
nyinamv pvvbam pvvb juqbo dvn. 

5Kristo ngulug nyicam baqpaqtab haanum, hoo mwwg uraho nyic akukam 
dooma dvn hvl sam nulv cengl doodo. 

6Hoggab Kristog lvgab doonbo nyi vxiv nyic nyidul dooma dukun, hvbmabde 
nyic nyidul doonbo nyi akv mwam kaaka kama ho mwam cengkam ma. 

7Ko tulu, nulv hiyv nvkam sup komabv! Hiyv lajaqkam nyidil kvtaqb alwb albo 
bonam nyinbo akv Kristog hvbkalam nyedar bov. 

8Nyic nyidul doonbo nyi akv Ui gab doodwn, hoggab Uiyv kol galoqkv nyic 
nyidul dooky dvn. Pwnbog Ko Tuupv soq gablak Uiyig nyis tulungam nyinam 
mam twrtab dwr buqnum. 

9Hiyv lajaqkam Pwnbog koob nyinbo nyiv mwv nyic nyidul dooma dvn, hoggab 
mwv Pwnboam guss dvn ho Pwnbo mwwg Abv, hoqgab mwv nyic nyidul 
doodwb nyima dvn. 

10Soq siilak Pwnbog ko tulug la Uiyig ko tulug pengko hoq kaacin dvb nyinamv; 
hiyv nyidynam albo bonam nyima dvn ho atwg boram aby boma dvn, hoq nyi 
ak hv Pwnbog ko ma. 

Akwn Akwn Aby Bomin Sunam 

11Kol nwrba galoqkv ngulv akwn akwn aby bomin sudub nyiky dvn hvl nulv 
takynam puiyv siilak. 

12Ngulv Keenwg nyinam hvb nyidub nyiky maadwn, mwv almanbo akwg nyiib 
nyinum, hoo kokw so mwv atwg boram Abelnvn mengnum. Keen hoggab 
mwwg atwg boram mengnum? Hv hvbaloqkam Keenwg nyinam bon tuluhv 
almanum, hvbmabde mwwg bor Abel nyinam bon tuluhv albo bonwb nyinum. 

13Hoqgab ngoqg bor tulu, gvda gvtv nulam oyum yumb nyiloqkam nulv ham 
lomabv. 

14Ngulv sigam keleq peekul swwg lamtangam kaapal haaikun hvl ham ngulv 
cengl doodwn. Soq sam ngulv ngulug vbw-bor tulungam aby ko-gab ngulv ham 
cengdwn. Hiyv nyiv aby bomadvn hoq nyi ak hv mwv sija godab hvraqb sil 
doodwn. 

15Hiyv nyiv atwg boram oyum dvn mwv nyi mengbov hoo nyi mengbo akv 
nwrba cwtam swwgam mwwg lvgab doog maadwn hvl nulv cengdo. 

16Kristo ngulug gab sinkun. Soq sib nyik soqgv lak ngulv abynamv hognvkv ham 
cengdwn. Hoqgab ngulv kam ngulug vbw-bor tulungam siyw dvb nyidwn. 

17Nyetbo nyi akv mwwg boram jwwgwnam mam kaat lakam mwwg vnyiqkv 
kaama panhvb mwwg boram anya mwwpa maab apaq baloqkam mwv hoggub 
nyil mwwg hang uraho Pwnbo gab abynamv doodnvk hvl belatayin? 

18Ngoqg ko tulu, ngulug abynam sam agamv bitwql doodwb nyima, hvbmabde 
ngulv bon nyigdvl jvqtw jaqb ngulug aby bomin sunam mam ngulv kaakin tuj. 

Pwnbog Agaho Haakamnam 

19Soq sib nyib nyiloqkam lak ngulam jvqtwg dvpar hoqg nyiv hvl cengtayin hoo 
ngulug hangv mwwjw alwl Pwnbog kaagaho dootayin. 

20Ngulug hangv ngulug hang mwwnamv mwwxiaqpa hvl beb nyiloqkam ngulv 
cengtayin, ngulug hang mwwnam mam Pwnbov koi yaadwn hoo mwv hog 
mwlwngam cengdwn. 

21Hoqgab ngoqg tumanam ajin tulu ngulug hang mwwnamv ngulam nyixiaqpa 
hvl bem baloqkam ngulv Pwnbog kaagaho haakam aldvn. 

22Ngulv hog mwlwngam mwwg galoqkv koonam mam ngulv ham kaapa dvn, 
hoggab ngulv mwwg gamlam tal bugil swwdwn hoo mwwg hang mwwlwqkob 
ngulv nyidwn. 

23Ngulv mwwg Ko Tuup Jisu Kristog eminb mwwjwnamv hoo Kristo ngulam 
gaml jinam hvbkalam akwn akwn aby bomin sul nyinam si mwwg gaml jinamv. 

24Hiyv nyiv Pwnbog gamlam tal bugil swwn bov Pwnbog uraho doodwn hoo 
Pwnbov mwwg uraho doodwn. Pwnbov ngulug urasi doodwn hvl ham ngulv 
mwwg ngulam mwwg Yal jiknam hoqgv cengdwn. 

1 Jon 4 

Jvqtw bo Yal la Xaalyo bo Yal 

1Ngoqg tumanam ajin tulu nulv Yal mwlw jaqkam mwwjw maabv hvbmabde 
hoq tulu ham bulv jvqtw jaqb Pwnbog galoqkv haanbov bwdwq ham hindib 
mwwdy hindy cooto. Hoggab xaalyob nyiqry benbo tulungv vigo gvda gvt si 
haapa ku. 

2Soq Yal si Pwnbog galoqkv haanbov bwdwq nulv soqgv cengtayin; hiyv Jisu 
Kristo nyia kob nyitwl haanum hvl benbo akv Pwnbo galoqkv haanbo yalam 
doogdvn. 

3Hvbmabde hiyv soq sib Jisug pagoqkam bemabo akv Pwnbo galoqkv haanbo 
yalam doog maadwn. Soq yal si Kriston hang baqnbo hoqgv hoo nulv soq si 
haatayin hvl benam mam tag nukun ho hoq Yalv sija gvda gvt si haapa ku. 

4Hvbmabde ngoqg ko tulu, nulv Pwnbog dvpar hoqg nyiv ho nyiqry kaal 
tomswr swrxiaqbo dvparam mviya pakun, hoggab nulug uraho doognam yal ak 
hv gvda gvt so doonbo yalam koi yaadwn. 

5Gvda gvt so doonbo yalv gvda gvt soqg bvrwqngam bedwn, hoo gvda gvt soq 
nyiv hoq benam mam tadwn. 

6Hvbmabde ngulv Pwnbog dvpar hoqg nyiv hoo hiyv lajaqkam Pwnboam 
cengnbo nyiv ngulug benam mam tadwn hoo hiyv Pwnbog nyiib nyima dvn 
bulv ngulug benam mam tama dvn. Soq pagoq soq gablak ngulv jvqtw bo yalwg 
la xaalyo bo yalwg asaqkog bvrwqngam bedwn. 

Pwnbov Abydvn 

7Ngoqg tumanam ajin tulu ngulv akwn akwn aby bomin sunyia tuj, hoggab 
abynamv Pwnbog galoqkv haadwn. Hiyv aby bodwn mwv Pwnbog kov hoo 
Pwnboam cengdwn. 

8Hiyv aby boma dvn mwv Pwnboam cengma dvn, hoggab Pwnbov abydvn. 

9Pwnbov mwwg Ko Tuup akin jaqkam gvda gvtwb kanam tvl ngulam nwrba 
cwtam swwgam mwwg galoqkv kaapa mvdwb mwv jipan. 

10Soq siilak abynamv. Ngulv Pwnboam abynum hvbma, hvbmabde mwv 
ngulam otuqcob aby boconum hoo mwwg Ko Tuupam kanam tvl ngulug nyic 
mwlwngam axia mvdwb jipa kun. 

11Ngoqg tumanam ajin tulu Pwnbov ngulam soq sib abynum nyiloqkam ngulv 
akwn akwn aby bomin sudub nyidwn. 

12Hiyvkam Pwnboam lok kam kaaka ma, hvbmabde ngulv akwn akwn aby 
bomin sub nyiloqkam Pwnbov ngulug urasi doodwn hoo mwwg abynam gab 
ngulam niqtuq lengm tayin. 

13Pwnbov mwwg Yalam ngulam jinam gab ngulv mwam ngulug urasi doodwn 
hvl cengdwn hoo ngulv mwwg uraho doodwn. 

14Ngulv vnyiqkv kaatwl nyi tulungam Abv mwwg Ko Tuupam gvda gvtam ywwt 
ywwm dvb hvl kanamnum ham ngulv bekin dvn. 

15Hiyv Jisun Pwnbog Ko Tuupv hvl benbo akwg uraho Pwnbov doodwn hoo 
mwv Pwnbog uraho doodwn. 

16Ho Pwnbov ngul gab mwwg abynam mam ngulv cengtwl mwwjwdvn. 
Pwnbov abydvn hoo hiyv aby bol swwdwn mwv Pwnbog uraho doodwn. 

17Abynam bvrwq pagoqkam pw-hwwd Aalam ngulam haakam alwb nyil ngulug 
galoqkv niqtuq lengm dvb jipan. Ngulv soq gvda gvt so Kristo hoggub nyil 
doodwn hvbkalam nyil swwl doodwn. 

18Abynamho bos sos dooma, hoggab niqtuq doody bo abynamv bos sonam 
mwlwngam ruqxa dvn, hoggab bos sonbo akv abynam mam niqtuq lengm dvb 
mvma dvn; hoggab bos sonamv laqm baqsv. 

19Pwnbov ngulam otuqcob aby boconum, hoqgab ngulv kam mwam abydvn. 

20Hiyv ngo Pwnboam abydvn hvl bvvtwl mwwg atwg boram oyum baloqkam 
mwv xaalyo bov, hoggab mwwg vnyiqkv kaapanam bor akam aby boma 
baloqkam hoggub nyil mwwg kaapa maanam Pwnboam aby bonyi tayin. 

21Hiyv Pwnboam abydvn, mwv akwn akwn aby bomin sudub nyiky tayin hvl 
soq benam siilak Kristog ngulam gaml jinamv. 

1 Jon 5 

Gvda Gvtam Ngulug Mviyanan 

1Jisun Ywwnbo akv hvl mwwjwbo nyi vx cerv Pwnbog kov ho hiyv nyiv abam 
aby bodwn mwv hoq nyi hoqg koamkam aby bodwn. 

2Ngulv Pwnboam aby bol mwwg gamlam tal bugil swwb nyiloqkam hoolak 
ngulv Pwnbog ko tulungam aby bodwn hoqgv ngulam Pwnbog kov hvl 
cengtayin. 

3Ngulv Pwnboam aby bonam hv nyiloqkam ngulv mwwg gamlam tal bugil 
swwnam mam bedwn. Hoo ngulv mwwg gamlam tal swwla maadwb haajaq 
hoqhvb vi maadwn. 

4Hoggab Pwnbog ko vxiv gvda gvtam mviya dvb hog hvvtw maadwn. Soq sib 
lak nyil ngulv gvda gvtam ngulug mwwjwnamv mviya gvdwn. 

5Jisu Pwnbog Ko Tuupv hvl mwwjwbo nyi tulug ao hoqgv hiyvg nyiv gvda 
gvtam mviya dvb nyi doodwn. 

Jisu Kristog Puiyam Bekinam 

6Jisu Kristo twqlak mwwg baptijum iss lvgab mwwg sinam ui lvgab haanum. 
Mwv iss lvgab bwtwq ma, hvbmabde iss lvgab la ui hoqgv haanum. Yalv atv 
mwv soq pagoq sam jvqtwngvk hvl bid lalal bekin dvn, hoggab yalv jvqtwngv. 

7Hvvky swwn bov yalv, issiv ho uiyv soq oum si doodwn: 

8soq oum bwbw si loomin sudwn, bul oumg benamv akinam bedwn. 

9Ngulv nyi tulug puiyam mwwjwdvn, hoo Pwnbog puiyv nyi tulug puiyam ator 
torbin yaadwn, hoggab Pwnbov mwwg Ko Tuupwg pagoqkam puiyam jinum. 

10Hoqgab Pwnbog Ko Tuupam mwwjwbo akv soq pui sam mwwg hang uraho 
mwwjwdvn. Hvbmabde Pwnboam mwwjw maanbo akv Pwnboam xaalyo 
bogub bedwn, hoggab mwv Pwnbog Ko Tuupwg pagoqkam pui bekinam mam 
mwwjw kumanum. 

11Hoq puiyv soq siilak, Pwnbov ngulam nwrba cwtam swwgam jipan hoq swwg 
si mwwg Ko Tuupwg lvgab doodwn. 

12Hiyv Pwnbog Ko Tuupam mwwjw bov mwv swwgam kaapa pakun, 
hvbmabde Pwnbog Ko Tuupam mwwjw maanbov swwgam kaapa ma. 

Nwrba Cetam Swwg 

13Pwnbog Ko Tuupam mwwjwbo nyi tulu, nulgab nwrba cwtam swwgv 
doodwn hvl ngo nulam soq pota sam nulgab xeqg yin. 

14Ngulv Pwnbog aoho soq sam mwwjwdvn, ngulv mwwg mwwlwqkob mwwg 
galoqkv hog ak kob nyiloqkam mwv ngulam ham jitayin. 

15Mwv ngulug benam mam tadwn hoo ngulv mwam hog ak koda kalam ham 
mwv ngulam jidwn, hoo soq konam sam ngulv mwwg galoqkv jvqtw jaqb 
kodum dvb kodwn, hoo ngulv mwam koda kalam ngulam ham jidwn hvl ngulv 
mwwjwdvn. 

16Hiyv nyiv mwwg boram nyic nyinam mam kaapa tvl, mwwg hoq nyic nyinamv 
mwam sig lamtab wg baloqkam mwv bor ak gab swwgam jidy bo Pwnboam 
xumdwb nyidwn. Soq benam si nyic nyis jaqkam sig maady bo nyic nyinbo nyi 
tulu gabkam doodwn. Hoq pagoqkam ngo nulam Pwnboam xumto hvl bema. 

17Nyixaq wxaqnam mwlwngv nyic nyinamv, hvbmabde sig deema bo nyicv kam 
doodwn. 

18Pwnbog koob nyinbo nyiv nyic nyidul dooky maadwn hvl ngulv cengdwn, 
hoggab Pwnbog Ko Tuupv mwam rvkil doog gvdwn, ho almanbo akv mwam 
hog mvdaq nyoma dvn. 

19Gvda gvt mwlwngv almanbo akwg alaqb doojaqkam ngulv Pwnbog gab 
doodwn hvl cengdwn. 

20Ngulv Pwnbog Ko Tuupv hvl cengdwn, hoo mwv ngulam mwwcin nanam jitwl 
jvqtw Pwnboam ngulam cengdwb jinum. Ngulug swwgv jvqtw Pwnbog Ko 
Tuupwg Jisu Kristog alaqtv doodwn. Mwv jaqmolo jvqtw Pwnbov, hoo nwrba 
cwtam swwgv. 

21Ngoqg ko tulu, nulv atam atv xaalyo bo Pwnbo torab alaq hoqgv hvvmin 
gvdwl hengab dooto. 

2 Jon 

2 Jon 1 

Kristan Dvn Akam la Mwnwg Ko Tulungam Xeqnam 

1Nyiixa bo Nyi Ak hoqgv- Ngoqg tumanam jvqtw jaqb abynam dvn no hoo ko 
tulu, ngo aro twqma, hvbmabde jvqtwngam cengnbo mwlwngv nulam abydvn. 

2Hoggab jvqtwngv ngulug urasi doodwn, ho kol godab soq si nwrba gob ngulug 
lvgab dootayin. 

3Pwnbo Abwg la Abwg Ko Tuup Jisu Kristog anyangam la swrsomalongam 
ngulam jit beka, hoo jvqtwngv la abynamv ngul gab doonka. 

Jvqtwngv la Abynam 

4Ngulug ko tulungam Pwnbov ngulam jinam hvbkalam jvqtwngam bugil hoq 
uraho doonam mam kaapa tvl ngo hemp al mwwpanum. 

5Hoggab tumanam dvn, ngo nam begyin, ngul mwlwngv akwn akwn aby bomin 
suto. Soq ngoqg xeqg dvnsi gaml nit ma, hvbmabde kol galoqkv ngulug dooky 
gvnamv. 

6Soq ngoqg begdvn abynam pagoq si ngulv Pwnbog gaml tulungam tal bugil 
swwky dvb nyidwn. Kol galoqkv nulv tapanam gamlv si, nul mwlwngv abil 
swwto. 

7Jisu Kriston nyiib nyitwl haan mvk hvl bel xaalyo bo nyiv vigo gvda gvt si 
swwrab nyapa ku, hoggab Jisu Kriston svk nyiv xaalyo bov hoo ceebio hang 
baqnbov. 

8Hoggab nulv atv atv hvvmin gvdwl hengab nyiato, hvbmabde atv atwg 
nyijongam niim mvma dvb ham bumpwb naadwb hengab to. 

9Hiyv Kristog tomswrnam mam tal doog maanbov, ham pvvb juqbo bo nyi akv 
mwv Pwnbog ma, hvbmabde hiyv tomswrnam mam tal doodwn mwv Abam la 
Ko Tuupam doogdvn. 

10Hoqgab, hiyv akgon nulug nammwb haaikam soq tomswrnam sam bulug 
lvgab haag mabnyiloqkam, nulv mwam svgagvrwq maadwn, hoo 
“Swrsomalongv noqg lvgab doonka,” hvlkam bemab. 

11Hoggab hiyv mwam swrsomalongv hvl mwwnbo akv mwwg almanbo nyis 
tulungam nyikho mwv nyiba dvn. 

Svxin Benam Agam 

12Ngo nulam besv vigo doos do, hvbmabde ngo ham pota rooxob xiqnw ma, 
hvbmab ngo nulug dookub nulam kaatab wgdvl nyiipv atv goodwb mwwdwn, 
hoomo lo hemp altayin. 

13Ngoqg tumanam bwrmwg ko tulungv nam alwb dootka hvdo. 

3 Jon 

3 Jon 1 

Gaiusnvn Jonwg Pota Xeqnam 

1Nyiixa bo Nyi ak galoqkv- Ngoqg jvqtw jaqb tumab abynam Gaius. 

2Ngoqg tumanam ajin, ngo xumdwn noqg nyitaq mwlwho alwb no nyinka hvl 
hoo noqg gv ayaq ngvkam hoqgv ngo cengdwn noqg Yalv kam ngoqg cengnamv 
alwb doodwn mwwdo. 

3No mwwjw alwl doodwk hvl vbw-bor tulu gon ngoqg dook si wcwl ngam 
betamnam mam tatwl ngo hemp al mwwpanum hoo no looxiam jvqtwngam 
mwwgab doonamv aljaqdo. 

4Ngoqg ko tulungv jvqtwg uraho doodwk hvl tapa tvl hemp ponam hvb ngo 
hoglokam hemp pobin yaanam dooma dvn. 

Gaiusnvn Paqnam 

5Ngoqg tumanam ajin, noqg mwwjw swwswl noqg vbw-bor tulu gab bon 
nyinam mam bet lakam kaacin maanam nyiin tulungam noqg svkanam mam 
tatwl paqdwn. 

6Bulv noqg bulam abil anyanam mam soq dvrwq namlo si bepanum. No hvraqb 
bulam svka kaagdvl bulug nyoyw wtungam wwm dvb noqg yuunam mam 
Pwnboam hang xumdvb nyito. 

7Hoggab bulv Kristog bonam nyidwb hvl mwwjw maanbo hiyv galoqkam svka 
nvvrwq maab nyinum. 

8Hoggab ngulug Kristan nyi tulungv soq nyi tulu sam svka dvb nyidwn, hoqhvb 
ngulv kam bulug jvqtw bonam nyikho nyiba dvb nyidwn; 

Diyotrepes la Dimitrias 

9Ngo dvrwq namlongam pota tvqcw go xeqtwn; hvbmabde atam nyig wgbo gob 
mwwnbo Diyotrepes ngoqg benam mam miceq gokam tama. 

10Hvbmabde ngo wtayin, ho ngoqg wc yukam ngo mwwg nyinam wnam hog 
mwlw luuxy cwram bepor tayin, hoo mwwg ngulam bec-beyal benam mam la 
mwwg xaalyob benam mwlwngam belin tayin. Ham twqma, mwv Kristan vbw-
bor tulungam svgagvrwq ma, hoo nyi asaqkv bulam svgagvrwq tai nyiloqkam 
bulamkam ham nyim maab betor dvn hoo bulam dvrwq namlo hoqgv agab 
ruqlin dvb nyidwn. 

11Ngoqg tumanam ajin, hognvkv almadwn ham nyimin gvmabv, hvbmabde 
hognvkv aldvn ham nyimin gvto. Hiyv albo bonam nyidwn mwv Pwnbog nyiv, 
hoo hiyv almanbo bonam nyidwn hoq nyi akv mwv Pwnboam kaaka ma. 

12Nyi vxy cwrv Dimitriasnvn paql bedwn; hoo jvqtwngv atam kam mwam alpak 
hvl paqdwn. Ngulv kam hvvky swwdwn hoo ngulug hvvky puiyv jvqtw dvn ham 
no cengl doodo. 

13Ngo nam xeqsv vigo doos do, hvbmabde ham ngo pota rooxob nyinw ma. 

14Ngo nam oyu maadab kaapa tayin, hoo ngulv kvvrwql goomin sutju. 

15Swrsomalongv noqg lvgab doonka. Ngoqg ajin mwlwngv nam alwb dootka 
hvl bilwqdo, ngulug ajin mwlwngam ngulv alwb doodwk hvl betam to. 

Jud 

Jud 1 

1Jisu Kristo nyera hoo Jemsig bor Jud galoqkv- Pwnbo Abwg abyko uraho 
doonbo Jisu Kristo gab rvkil apnam nyi tulu gab. 

2Anyangv, swrsomalongv hoo abynamv nulgab doonka. 

Xaalyongam Biswrbo Tulu 

3Ngoqg tumanam ajin tulu, ngo nulam ngulug kaapa paaiyinam ywwt ywwnam 
pagoqkam xeqdwb ceceqb kwrwb mwwl nyikanum, hoq nulam biywr-bebial 
vnwqb nulug mwwjwnam pagoqkam ceetor daqn dvb xeqdwb mwwdwql 
nyinum hoo Pwnbog mwwg xuqlinam nyiib nyim dvb lvkin ciqnyi ho naalinum. 

4Hoggab Pwnboam mwwjw maanbo nyi tulu go nulug pengko ho kaapa 
maadwb nyi tuluhv nulug Pwnbog anyangam xima bvla bulug nyis-nyipeql 
nyinam mam bibum biyiql ngulug At Sw Jisu Kriston gora At Swam xuqpaq 
gvdwn. Kol oyuho Dvrwqbo Potangv bulam xuqpaql nyiqry kaal belin apnamv 
doodwn. 

5Hoggab nulv soq mwlw sam cengl doos jaqkam At Pwnbov hoggub nyil Israel 
nyi tulungam Ijipt gvda hoqgam boolin kunum ham ngo nulam mwwpa mvdwb 
bepa dvn, hvbmabde kokw so mwwjw maanbo nyi tulungam twrknum. 

6Mwwgabto, ao gumtw tulu gon atwg atoram mwwpa maab nyinbo hoo atwg 
dookam apaqboam bulam nwrba cwtam gob tag korcup tvl kan urahv ap pakun 
hoo Pwnbov bulam hoq aal koibo Aalam xuqpaq tayin. 

7Sodom mam la Gomorra hoo hoq diis-paapho doonbo lvpwngam mwwpa 
kaato, hoq nyi tuluhv ao gumtw tulungv nyinam hvb nyinum hoo yocu-yabio 
nyinam mam hur nuul kacboam nyidul doonum. Bulv nwrba cwtam gob 
wmmwg laqm mam baql doon kun. 

8Hoq hvbkalam, nyi tulungv yuma maanam hvb bulug gv ayaqkam ceebiob 
baql, bulv Pwnbog gamlam tamab ao gvdag atoram hvnyw nyisul nyidwn. 

9Ao gumtw ab, gumtw Mikael kam sam nyimanum. Mojesg gv svmangam hiyv 
naakin dvn ham gaqyaq mins dvk ho, Mikael uiyam bepaq-beyaql hvnyw bisul 
bedwb hampeq maadwb mwv benum, “At Sw nam yolu betka. 

10Hvbmabde soq nyi tulu si bulug tacin maanam mwlwngam mwwtaqb hog 
gotwq bolo ham hvnyw bepal bedo, nyoro svdin nyinam hvb bulug nyinam-
wnamv, hoq tulu jaqhv bulam mucu-mviya dvn. 

11Bul gab hentwr jaqkv, bulv Keenwg lamta wkwb wmin gvpa ku. Bulv swwpwq 
twqdwb nyita kunv Balaamwg hvb nyimur paku. Bulv Korag ceebiob nyinam 
hvb nyinkun, hoo mwwg hvbkalam nyiin kun. 

12Durum dvkho bulv twwxum tvl damab nyinam hv bulug vcin kopinlo hwr-
taro hvb nyidwn. Bulv at gv gab mwwlwq twqdwn. Bulv gums dooma boam 
haapam mam dooi nul wgnam hvb, nyodo homabo hvb nyidwn. Bulv aaxy xeed 
lwb-ral pool moodam kam aaxy xeema bo svvn rwbam butaql busuql bulinam 
ho singtwrl sikbo svvn hvb nyidwn. 

13Bulv sa-svlo hoq iss suduq hvb hoo bulug hvnyw-harv iss xupiqb duql kaakin 
dvn. Hoqgab Pwnbov bulam nwrba gob doom dvb mwlwngam ura yaanbo ung 
ak pvvbwql ap jipa kun. 

14Adam hoqgv ko hotam ax dvn Inok soq sam kol oyu bulug pagoqkam nyiqry 
bepnum. “At Sw lwwyw-lwwyw lwwg dvrwqbo ao gumtw tulungam bool 

15almanbo ximanam bonam nyin boam hoo almanbo torbo agam bel nyic 
nyinbo nyi tulungam, ceebiob benboam pw-hwwtab ipoqtayin!” 

16Soq nyi tulu si looxiam nyi asaqkam haqdwn hoo nyixiaq kvdaq bogub nyigdo. 
Bulv atwg hangho almab mwwnam mam nyil doodo. Bulv agam rooxob dul 
yvdo hoo bulv swwpwq twqklo nyi asaqkam poqyuq-paqmaq dvn. 

17Hvbmabde ngoqg ajin tulu, nulam kol otuqho ngulug At Sw Jisu Kristog 
xuqnam nyi tulungv hog hvl bekinnum ham mwwgabto. 

18Bulv nulam benum, “Vtwr Aalv haai kukam nulam bej-beparbo nyiv lengtayin, 
atwg mwwlwqkob alman boam nyinbo nyiv lengtayin.” 

19Soq nyi tulu si dvpar parsaq dvb mvnbov. Bulv almanbo nyinwngam nyinbov 
hoo bulv Yalam doog maanbov. 

20Hvbmabde ngoqg ajin tulu, nulv nulug dvrwqbo mwwjwngam hindib 
yumcum bvvl doogto, Dvrwqbo yalwg atoram naal xuml dooto. 

21Nulv ngulug At Sw Jisu Kriston kaayal nulam mwwg ayanam galoqkv nulam 
nwrba cwtam swwgam jik dvb kaayanam hvbkalam nulv Pwnbog abynam 
uraho dooto. 

22Mwwjw maanboam ayab kaakin to; 

23Wm haata boam wm hoqgam twqlinto, hoo nyi tuuginam bos sol ayanam 
mam kaakin to, hvbmabde bulug nyic nyiklo mviyaqnam vjam gvqsiq maab 
oyum to. 

Xuml Paqnam 

24Sija hiyv nulam bwdw hom maab turnbo, pai dooma dvb hvnyir cojor dvb 
mwwg yuunam agaho boa deenbo, 

25ngulug At Sw Jisu Kriston hentaql ngulam ywwt ywwnbo Pwnbo akinwg 
yuunamv, atorv, xitor-xilonamv, hoo gora abwb nyinamv kol galoqkv ho 
sijakam hoo nwrba gob doonka! Amen. 

Nyiqry 

Nyiqry 1 

1Oyu maadab nyidynam pagoqkam Jisu Kriston mwwg nyera tulungam bekin 
mvdwb Pwnbov mwam jipoqnam puiyam huulinam. Soq sam Pwnbov mwwg 
ao gumtwngam kanam tvl mwwg nyera Jonnvn bekinnum. 

2Jon mwv kaanam hog mwlw luuxiam bekinnum. Soq nyiqry kaanam tulu 
Jonwg Pwnbov Jisu Kristo galoqkv pui huulinamv. 

3Hiyv nyiv soq pota soq xeqnam gaml sam bugil tal swwnbo nyi tuluhv 
paqyalinco! Hoggab soq mwlw si nyid moodv hvvnwq paku. 

Dvrwq namlo Kvnam Salam Jinam 

4Jon galoqkv Asiya gvdaho doonbo dvrwq namlo kvnam salam jidwn. Sijakam 
doonbo, kolgv dooky bo ho kuiyum godab doody bo, haady bo mwwg viyin 
dootam agaho doonbo yal kvn hoqgv ho mwwjwnam hvvky, swwgwb purab 
kunam, dwr buqconam ko tuup, sik boam turdkub purab kunam, 

5gvda gvtwg lvpw at tulungam bvvl doogbo Jisu Kristo galoqkv anyangv la 
swrsomalongv nulug gab doonka. Mwv ngulam abydvn hoo ngulam mwv 
swlyw kunv ngulug nyic hoqgv naalin pakun. 

6Mwv ngulam mwwg Ab Pwnboam xumdvb lvpwg nyubwb mvpa kun. 
Yuunamv la atorv nwrba cwtam hoqgv nwrba gob Jisu Kristo gab doonka. 
Amen. 

7Kaato, mwv doomwq aotv hoodu do! Nyi mwlwngv vxiv mwam nwwxo 
nwqnbov kam mwam kaapa tayin. Swcw nvg gort so doonbo nyi mwlwngv 
nyob luuxiv mwam kaatwl xabtayin! Vv, hvb nyitayin, Amen. 

8Mwlwngam ator jinbo At Sw Pwnbov sijakam doodubo, kol kam doonum ho 
nwrba cwtam nagub doodwb haady bo akv bedwn, “Ngo otuqjaqkv hoo 
kootwrv.” 

Kriston Nyiqry Kaapanam 

9Jisu Kristog buu akgob nyil, nulug lvgab hentwram hemin gvnbo mwwg lvpwg 
nyi tulub nyil nulug bor Jon ngo, Pwnbog agam mam ho Jisug ngam jvqtwngam 
kaakinam mam ngo bekar yvgam gab ngam Patmos iss boqcumho tumpaql 
apnum. 

10At Swg aalho Yalv ngam mvturl doognum hoo ngo agam vc alwb benamgo 
ngoqg langk taqc asoqkv doogum dunam hvb dudub tapanum. 

11Hoq agamv benum, “No hognvkv kaapa dvn ham xeqpto ho hoq pota ham 
lvpw kvnho doonbo dvrwq namlo tulungam jilwqto; Ipisi, Ismarna, Pargamam, 
Tiyatira, Sardis, Piladelpiya ho Laodisiya.” 

12Kokw so ngo nywkurl hiyvjaq ngam goonbov ham kaadwb nyinum, ho ngo 
kaapanamv wm muram twgwnan kvn go kaapanum. 

13Hoq tulug pengko ho nyi jaq hvb nyinbo vj lvbor lvsor dvb kootwl viyin 
soruqkam haabo ho gvtwl doonam mam kaapanum. 

14Mwwg dumpongv la dumv svcaq hvb ho tapam hvb huuda kvlanum ho mwwg 
vnyiqkv wm hvb bioqnum. 

15Mwwg lvpiangv pitolam jiqxuql apnam pitol hvb huuda kvlanum ho mwwg 
agam Yalv issiv bwdwlo topoqnam hvb dunum. 

16Mwwg alaq lvqbwqho mwv takar kvn go gvbwl bvvl doognum, hoqgv mwwg 
agam hoqgv lyoqgw lyoqar kaadar maab areqbo lyoqr orioq daag lengnum. 
Mwwg nyuqtuq-moorv doonyi caadabo hvb nyinum. 

17Ngo mwam kaapa tvl, mwwg lvpia lwkw hv geqpwl nyi sikbo hvb nyiknum. 
Mwwg alaq lvqbwqngv ngoqg aosi idaql ngam benum, “Bos maabv! Ngo otuq 
hoqgv doodwn ho kuiyum nagub dootayin. 

18Ngo turl doodubo akv! Ngo siknum, hvbmabde ngo sija galoqkv nwrba cwtam 
hoqgv nwrba gob turl dootayin. Ngoqg atorv sinam aoho doodwn ho sikbo 
tulug ao hookam doodwn. 

19Hoqgab ngoqg kaapanam hog mwlwngam ho sija hognvkv doodwn ho soqg 
kokwb hog nvkvxeq nyita dvn hoq nyidybo tulu ham xeqto. 

20Ngoqg lvqbwq taqc so doonbo takar kvn hv dvrwq namlo kvn hoqg ao gumtw 
kvnv ho kvn mur twgwnan hv dvrwq namlo kvnam bedwn.  

Nyiqry 2 

Ipisi Dvrwq namlongam Pota Xeqnam 

1“Ipisi Dvrwq namlo ho doonbo Ao gumtwngam pota sam xeqto! “Takar kvnam 
alaq lvqbwqho bvvl doogbo hun mur twgwnan kvnwg pengko ho wkar yvnbo 
ak hoqgv soq pui si haado. 

2Ngo cengdo no hognvkv nyipan, ngo cengdwn no hoggub ator jaqb kwrwb nyis 
tulungam nyinum ho cwql doonum. Ngo cengdwn no almanbo nyi tulungam 
cwqla maadwn ho hiyv nyiv bulv xuqnam tulungv hvl bes jaqkam bulv xuqnam 
ma ham hindy paku, bulam xaalyo bogub mvlin paku. 

3No vigo cwqbnv ngoqg emin gab hentwram hempa ku, hvb jaqkam no 
mwwjwngam paqxiama. 

4Hvbsujaqkam, ngo nam bes ak doodwn. No ngam otuqho abynam hvb aby 
kuma. 

5Mwwka suto, no hogloqkv yoql pakun; mwwkur to, hoo no otuqg nyis 
tulungam nyinam hvb nyito. Hvbmab nyiloqkam, ngo noqg dookub haatayin 
hoo no mwwkur mabnyiloqkam noqg mur twgwnanam hoqg nyook hoqgv 
naapaq tayin. 

6Hvbmabde ngo Nikolait nyi tulu nyis nyinam mam oyumnam hvbkalam no 
kam bulam oyum do. 

7“Hiyv nyuru baqdwn, Dvrwq namlo tulungam Yalv hog hvl bedwn ham mwam 
tamto! “Hiyv nyiv mviya tayin, mwam ngo Pwnbog boolu ho swwnbo swwg 
svvn hoqg aaxiam dvmdvb atoram jitayin. 

Ismarna Dvrwq namlongam Pota Xeqnam 

8“Ismarna dvrwq namlo ho doonbo ao gumtwngam soq pui sam xeqto: “Soq pui 
si otuqjaqb doorab bo ho kuiyum nagub dooky dvnbo, sipekul lokta turl doonbo 
hoq ak hoqgv. Ngo noqg hentwr henam mam ho no jwwgw dvn ham cengdwn, 
hvbmab no jvqtw jaqb nyetdvn! 

9Hiyv nyiv al maab bedwn ham ngo cengdwn. Bulv uiyig dvpar hoqg hoolungv. 
Bulv atam Juhudi ngvk hvl bedwn, hvbmab bulv Juhudi nyi ma. 

10No oyu maadab hentanam hentwr hoqgab akukam bos maab. Tagabto! Uiyv 
nam pooka-yirkal nulug pengko hoqgam tuugin pvtwq urab siilwq tayin, hoo 
nulam aal looyw gob nulv hentwram hentayin. No sinam gob ngam mwwjwl 
dooto hoo ngo nam sigam mviyal mvjongam swwgam jitayin. 

11“Hiyv nyiv nyuru baqdwn, mwv dvrwq namlo tulungam Yalv hog hvl bedwn 
ham mwam tamto. “Mviyabo tulungam lwnyi dvb sinamv hog mwdw nyoram. 

Pargamam Dvrwq namlongam Pota Xeqnam 

12“Pargamam dvrwq namlo ho doonbo ao gumtwngam soq pui sam xeqto. 
“Lyoqgw-lyoqarv areqbo lyoqr orioqngam doogbo ak hoqgv soq pui si. 

13No hoglo doodwn ham ngo cengdwn. No Uiyig lvpwho doodo. No ngam tumab 
jvqtw jaqb mwwjwdo, hoggab ngam mwwjwl ngoqg hingwnam ngoqg hvvky 
swwnbo Antipaswn mengs kubakam no ngam hvraqb mwwjwl Uiyig lvpw 
hookam doonum. 

14Hvbmabde nam ngo agam gomnyi gomumgo besv doodwn. Nulug pengko ho 
tuugin Baalamg tomswrnam mam tal swwdo. Baalam Balaknvn Israel nyi 
tulungam binin banv ui panan vdinam dvmwl nyic nyimdvb jinum hoo yocu-
yabio nyimdvb jinbo. 

15Nikolait nyi tulug tomswrnam mam tal swwnbo nyi ata go nulug pengko ho 
doodo. 

16No sija noqg nyic nyinam hoqgv mwwkur wkur tuku, hvbmab nyiloqkam, ngo 
noqg dookub vnwqb haatayin ho hoq nyi tulug dookub haal hoq nyi tulungam 
ngoqg agam soqgv lengn bo lyoqr orioq lvgab ceebiob nyob patayin. 

17“Hiyv nyiv nyuru baqdwn, Yalv dvrwq namlo tulungam hog hvl bedwn hoq 
benam mam tagabto! “Mviyabo tulungam ngo bulam kvsil apnam manna tuugin 
jitayin. Hoq aob ngo bulam vxiam puulubo wlw pwsaqg jitayin, hoq aoho nit 
emin ak xeqnamv dootayin, ham hiyv cengram hvbmab hiyv ham kaapal 
nvvrwq dvn mwv cingtwq tayin. 

Tiyatira Dvrwq namlongam Pota Xeqnam 

18“Tiyatira dvrwq namlo ho doonbo ao gumtwngam soq pui sam xeqto. “Soq si 
Pwnbog Ko Tuup, hiyvg vnyiqkv wm moily hvb bioqdwn ho hiyvg lvpiangv pitol 
tvk hvb huuda kvlabo ak hoq puiyv. 

19Ngo cengdwn, no hognvkv nyis tulungam nyidwn. Ngo noqg abynam mam, 
mwwjwnam mam, bon nyinam mam, ho cwqnam mam. Ngo noqg otuqho 
nyiconam mam hilayab sija nyis tulungam nyinam mam cengdwn. 

20Hvbmabde soq si nam haql bes ak doodwn; No dvn Jejibelwg mwn atam ngo 
Pwnbog pui baqnbovk hvl benam mam tado. Mwv ngoqg nyera tulungam 
tomswr swrxiaql bulam almanbo lamtab wg banv bulam yocu-yabio nyinam 
mam ho ui panam dvsam dvm gvdo. 

21Ngo mwnwn nyic nyinam hoqgv mwwkur mvdkub moodam jipan; hvbmabde 
mwn yocu-yabio nyinam nyic hoqgv mwwkurl wkur dukub mwwma. 

22Hoggab ngo mwnwg kark ho hurpwl aptayin ho mwn la mwnwn yocu-yabio 
nyinbo tulungv bulug alman bo nyis tulungam nyiknam hoqgv mwwkur kumab 
nyik baloqkam ngo bulam hemanam hentwram hem tayin. 

23Ngo mwnwg benam mam tanbo nyi tulungam mengpaq tayin hoo ngo nyi vxig 
hang mwwnam mam cengn bo akv hvl dvrwq namlo mwlwngv cengtayin. Ngo 
nulam vxiam nulug at atwg nyis tulu nyijongam jitayin. 

24“Hvbmabde, Tiyatiraho doonbo nulug nyi tulu gon hoq almanbo tomswrnam 
mam tama pan. Nulv nyi asaqg “Uiyig urajaq bvrwqkv” hvl benam mam tag 
maanum. Ngo nulam sam bedwn, ngo nulam hog asaq igin viyam baqm dvb 
jiram. 

25Hvbmabde ngo haanam gob nulv vdwjaqb sijag doognam ham nootul doog 
keedwb nyitayin. 

26-28Mviyabo tulungam ho kokwnam gob ngoqg bulam nyimdvb jinam mam 
ngoqg mwwlwqkob nyinbo nyi tulungam ngo ngoqg Ab galoqkv hognvkv kaapa 
pan, hoq atoram ngo bulam jitayin. Bulam ngo Nyoodo nyi tulug aoho atwb 
swwm dvb jitayin ho bulv lyoqdwr dvvp lvgab bulam kor jaqb sotayin ho bulam 

deekam pwcwngam podubnam hvb yvqmwq dvb mvtayin. Ho ngo bulam ar 
komcig takar korlum mam jitayin. 

29“Nulv nyuru baqd nyiloqkam, Yalv dvrwq namlo tulungam hog hvl bedwn, 
hoq benam sam tagabto! 

Nyiqry 3 

Sardis Dvrwq namlongam Pota Xeqnam 

1“Sardis dvrwq namlo ho doonbo ao gumtwngam soq pui sam xeqto. “Soq pui 
si Pwnbog Yal kvnam la takar kvnam doogbo ak hoqgv. Ngo cengdwn no 
hognvk nyis tulungam nyidu dvn. Ngo cengdwn, no gv vpv turl doogam gab nam 
yuug do; hvbsujaqkam no sidkun hvb nyido. 

2Hoqgab huurab tuku, ho sita bo tulu ham siriq maadab ator torto. Hoggab 
ngoqg kaanamv no hognvk nyis tulungam nyipa kun hoqhv sijakam ngoqg 
Pwnbog kaagaho niqtuq lengnam kaapa ma. 

3Mwwgabto, hoggab nam hognvkam biswr pakun ho no hognvkv tapa kun ham 
tvjwl noqg nyic nyinam hoqgv mwwkurl wkur tuku, hvbmab no huurab maab 
nyiloqkam ngo noqg dookub dvcobov haanam hvbkalam haatayin ho no ngoqg 
haad moodam cengram. 

4Hvbmabde noqg Sardis ho atwg vjam kac mvmab apbo nyi tulu go doodo, bulv 
ngoqg lvgab vj jipu kootwl wi-wcal yvtayin. Hoggab bulv hvb nyidwb niqtuq 
doon bov. 

5Hiyv nyicam mviya dvn bulam soq eminam swwg pota hoqgv naapaqram. Ngo 
Abwg agaho ho mwwg ao gumtw tulug agaho bulv ngoqgab dood kunwk hvl 
bedarl bepatayin. 

6“Hiyv nyiv nyuru baqdwn, mwv Yalv dvrwq namlo tulungam benam sam 
tagabto! 

Piladelpiya Dvrwq namlongam Pota Xeqnam 

7“Piladelpiya dvrwq namlo ho doonbo ao gumtwngam soq pui sam xeqto. “Soq 
pui si dvrwqbo ho jvqtw bo ak hoqgv. Mwwg alaqho Debidg sabi-ngam 
doogdvn, mwv mvkonam viyap pam hiyv akkam ciqtum nyoma dvn ho mwv 
mutumnam viyap pam hiyvkam mvko nyoma dvn, mwv bedwn. 

8Ngo cengdwn no hognvk nyis tulungam nyidwn. Ngo cengdwn noqg atorv 
anyo koggo doodwn ho ngoqg tomswrnam mam tal no ngoqg eminam bepaq 
maab mwwjwl hvraqb doodo. Ngo noqg agaho viyap yabg mvkol ap jipan, ham 
hiyvkam mvko nyoram. 

9Tagabto! Uiyig dvparb doonbo tulu, xaalyo bo atam Juhudi majaqkam Juhudi 
ngvk hvl bisboam ngo bulam ngoqg lvpia lwkwb haal xumdvb jitayin. Ho bulv 
mwlwngv ngo nam aby bonam mam betayin. 

10Hoggab nam ngoqg cwqtwk hvl gaml jinam mam niqtuq nyilinpa, hoqgab ngo 
nam gvda gvtwg aoso haata bo swcw nvg aoso doonbo nyi mwlw gab haata bo 
hentwr hoqgv nam ywwtayin. 

11Ngo vnwq jaqb haaikun. Noqg doognam mam hvvmin apto ho hiyv nvkam 
noqg mviya ko-gab amin kaapanam mam naareq komabv. 

12Ngo mviyabo akam ngoqg Pwnboam xumk namlo rwwda ann gob mwam 
mvtayin ho mwv ham nywywngam ham apaqram. Ngo mwwg aoho ngoqg 
Pwnbog eminam la ao gvda toloqgv ipoq tanbo ngoqg Pwnbog lvpw nit 
Jerusalem eminam xiqlwq tayin. Ngo mwwg aoho ngoqg nit eminam kam 
xiqlwq tayin. 

13“Hiyv nyiv nyuru baqdwn, dvrwq namlo tulungam Yalv hognvkam bedwn 
ham tagabto! 

Laodisiya Dvrwq namlongam Pota Xeqnam 

14“Laodisiya dvrwq namlo ho doonbo ao gumtwngam soq pui sam xeqto. “Soq 
pui si Amen, mwwjw albo hoo jvqtw jaqb hvvky swwnbo hoo Pwnbog pwnam 
mwlwngam pwconam ak hoqgv. 

15Mwv bedwn, hognvk nyis tulungam no nyipa kun ham ngo cengdwn. No og 
lakam ogma ho hviyiq lakam hviyiq ma, gubum gulum do. Ngo mwwdwn no 
akwn maalo akwn hvb swwkin pa. 

16Hvbmabde no gubum gulum ko-gab, og kama, hviyiq kama, hoqgab ngo nam 
ngoqg agam soqgv tacor curpaq tayin. 

17No bedwn, ngo nyet dvn ho nyet twnwr pakun. Ngoqg nyet tvdynam mam 
tvpa kun. Hvbmabde no aya-kaasor dvb nyidwn, aya mwwpanamv, jwwgw dvn, 
vj koopa maadwn ho nyiqca dvn ham no cengsma. 

18Hoqgab ngo nam tomswr-hony dvn ho ngoqg galoqkv hun rvto, hun kaadar 
bolo. Ho vj jipu, vj koos loqrub noqg gv ham kootum naadwb ho hvnyw-har 
kaapanam noqg gv asar ham kootum naato. Noqg vnyiqkv kaapa dukub noqg 
vnyiqho dilwq dvb vnyiq dvrab loqkam rvto. 

19Hiyvn ngo abydvn, bul mwlwngam yolu ruqdwn ho laqm-baqm dvn. Hoqgab 
no hvnyw mwwpa gvdwl noqg nyic nyinam hoqgv mwwkurl wkur tuku. 

20Kaato! Ngo viyap yabtam ho doqdu dvn ho viyap pam kwdin dvn, hiyv akgon 
ngoqg agam mam tatwl viyap pam mvko jitayin ngo mwwg nammwb haal 
mwwg dookub dvba tayin, hoo mwv ngoqg lvgab dooba tayin. 

21Mviyabo tulungam ngo bulam ngoqg bviyamho ngo mviya peekul sija ngoqg 
Abwg bviyamho doonam hvbkalam doom dvb jitayin. 

22“Hiyv nyuru baqdwn, mwv dvrwq namlo tulungam Yal benam sam tagabto!” 

Nyiqry 4 

Ao Gvda Tolo Xumnam 

1Hoq kokwb ngo kaanam ak akta kaapanum, ngo ao gvdag viyap ak mvko tvl 
apnam mam kaapanum. Hoo agam yalgo tuuly miqnam hvb dunbo ak ngam 
benam mam tapanum, hv benum, “Soq caato, soqg kokwb hognvkv nyitayin 
ham ngo nam bekin tvs.” 

2Bic-belin maadab Yalv ngam mwwg alaqhv bvvnum. Ao gvda tv nyi ak hun 
pvlw ao golo doodunam mam ngo kaapanum. 

3Mwwg nyuqmv jaspar hoo karnelian tvsw hvb huunum, ho hoq hun pvlw taqg-
loosaqho jeenbo haqr gogongv gooiyiql doonum. 

4Hoq hun pvlw ham gooiyiql hoqho asaq hun pvlw camnyi leq vpy go doonum, 
hoq camnyi leq vpy go hun pvlwho camnyi leq vpy nyi axago vj jipu vj kootwl 
hoo hun ywr dumtup bentwl doonum. 

5Hun pvlw hoqgv taiyam wmv bioqlinum hoo agam Yalv la doogumv dulinum. 
Hoq hun pvlw hoqg agaho wm mur kvngo wm bioqdul doodunum, hoq tuluhv 
Pwnbog yal kvnv. 

6Hoq hun pvlw otuqho vrs hvb nyinbo dvrwq cojorbo sa-svlo hvb nyitwl 
doonum. Hoq hun pvlw agaho taqg-loosaqb langk haabo ho hun pvlw gooiyiq 
tvl, langk haabo ho vnyiq gvnbo turnbo ao gumtw vpy go doonum. 

7Otuq jaqb sony hvb nyinbo, hoq kokwb vnyi dvnhv svv hvvb hvb nyinbog, hoq 
kokwb oum dvnhv nyi nyuqm hvbjaq nyitwl, hoqgv vpy dvnhv pvta pwm jaakar 
joodu bo hvb nyinum. 

8Hoq vpy bwbw ao gumtw turnbo hv bulug vxiv alap labx go gvnum, hoo bulug 
alab tuluho vnyiqngv ura aob kvvyiq-taxeqnum. Bulv aal aiyam bemin benam 
mam nywywngam topaq maanum. Bulv benum, “Dvrwq, dvrwq, dvrwq, 
Mwlwngam ator yaanbo At Sw, kolgv dooky bo, sijakam doonbo hoo haady bo 
Pwnbo.” 

9Hoq turl doonbo nyi vpiv hun pvlw aoho doonbo akam xuml, paql ho nwrba 
cwtam hoqgv nwrba gob yuuky nvka hvl bemin benum. Bulv hvb nyida kalam 

10camnyi leq vpy go nyiixa nyi tulungv hun pvlw aoho nwrba cwtam hoqgv 
nwrba gob doody bo akam lwbw kumbwl xumnum. Bulv bulug ywr dumtup 
pam dootam agaho jooptvl benum, 

11“Ngulug At Sw la Pwnbov! No xinam jaqkv yuunam mam, paqnam mam hoo 
huqlwngam nvvrwq deebv. Hoggab no hog mwlw luuxiam pwnum hoo noqg 
bulam swwm dvb jigam gab bulv doodwn hoo swwgam kaapa pan.” 

Nyiqry 5 

Pota Tiqg la Sviya ko 

1Ngo hun pvlw aoho doonbo akwg lvqbwq alaqho pota tiqg bvvnam mam 
kaapanum. Hoq pota taq ham ura aob xeqnamv doonum. Hoq pota ham 
morxtubnam kvn lvgab morxtubnamv tubnum. 

2Ho ngo ator albo ao gumtw ak kaapanum, mwv vc alwb sogoql benum, 
“Morxtubnam mam hiyv mvkol pota tiqnam mam taakoq nyotayin?” 

3Hvbmabde ao gvda tolokam hvbmab gvda gvt so kam hvbmab ako nyook 
bolkam hoq pota vtiq ham taakoql kaanbo akukam dooma ko-gab ham hiyvkam 
taakoql hoq ura ham kaanyiram. 

4Hoq pota vtiq ham hiyvkam taakoql kaanyi bo akukam dooma ko-gab ngo 
nyiqs dinum. 

5Kokw so nyiixa akwn ngam benum, “Xamab, kaato! Judiya Sony nyot nyobv, 
Debidg ko hosiqkv mviya gvn kuba, ho mwv morxtubnam kvnam mvko dvb, 
pota vtiqkam taakoql kaadwb atorv doodwn.” 

6Hoq kokwb ngo sviya ko ak viyin dootam lvpa ra jaqho turl doonbo vpiv la nyi 
nyiixa tulungv gooiyiql daqgnam mam kaapanum. Sviya ko akam patab pan hvb 
nyiknum. Sviya ko akv vrrw kvn go ho vnyiq kvn kalam go baqnum. Hoq tuluhv 
gvda gvt mwlwg kanam nvmlwqnam Pwnbog yal hvnamv. 

7Sviya ko akv pota vtiqngam hun pvlw aoho doonbo dookub haabnv mwwg 
alaq lvqbwq hoqgam naanum. 

8Mwv hvb nyiyikam turl doonbo nyi vpiv la ho nyi nyiixa camnyi leq vpiv Sviya 
ko akwg agaho bumptvl xumnum. Bulug alaqho vxiv rwwxw ho sungam albo 
sulum hoq hun pukaq kaqg kaqgab mwlwngv bvvnum, soq tulu si Pwnbog nyi 
tulug swgwnamv. 

9Bulv nit bemin ak benum, “No pota vtiqngam naal hoq morxtubnam mam 
mvko deebv, hoggab nam mengknum, hoo noqg hijum mam nyob luuxig agam 
mam, nyobam, dulungam Pwnbo gab rvknum. 

10No bulam Pwnbog nyubwg lvpw akub mvnum ho bulam ngulug Pwnboam 
xumdvb, ho bulam gvda gvtam bemdvb jitayin.” 

11Ho ngo lokta kaanum, xila maanam ao gumtw tulu go kaapanum. Bulv dootam 
mam gooiyiql daqgnum, ho turl doonbo nyi vpiv la camnyi leq vpy nyi nyiixa 
tulungv 

12vc alwb goql bemin benam mam tapanum: “Mengknam Sviya ko akv, atoram, 
nyetam, nyijwq-nyegam mam, xinam mam, yuunam mam, hoo paqdynam mam 
naady bov!” 

13Ho ngo ao gvdalo, gvda gvt lo ho ako gvdalo, swnyiqlo doonbo vc amin 
luuxiam turl doonbo mwlwngam swcw nyodo soqgam bulam mwlwngam 
bemin bidul doonam mam tapanum. “Hiyv dootam aoho doonbo akam ho Sviya 
ko gab, paqnamv, xinamv, yuunamv ho atorv, nwrba cwtam hoqgv nwrba gob 
doonka!” 

14Turl doonbo nyi vpiv birwqnum, “Amen!” Ho nyi nyiixa tulungv kumbwl 
geqpwl xumnum. 

Nyiqry 6 

Morxtubnam Pota 

1Hoq kokwb ngo Sviya ko akam otuqjaqb morxtubnam pota vtiqngam taqgin 
mvko dvb kaanum, hoq kokwb ngo turl doonbo akwn hoqg doogum dunam hvb 
agam benam ak, “Haato!” hvl benam mam tapanum. 

2Ho ngo kaanum, hoqho puulubo svpur dorg daqnum. Hoq svpur aoho caobo 
akwg alaqhv illy daag bvvnum, ho mwam ywr dumtup ak jinum. Kokw so mwv 
mviyal wknum ho mviyabo akam mviya taab wdunum. 

3Hoq kokw so Sviya ko akv morxtubnam pota vtiq tiqnyi deenam mvkonum ho 
turl doonbo svdin vnyi deenv, “Haato!” hvl benum. 

4Hoq kokwb lwwcw bo svpur dorg lengnum. Hoq svpur aoho caobo akam gvda 
gvt so nyob paiyaq mins mvdwb atoram jilwqnum, ho nyi tulungam akwn akwn 
mvmin sul sim dvb jinum. Mwam lyoqr orioq daat jaqn bog jinum. 

5Hoq kokwb Sviya ko akv oum deen muxul apnam pota vtiqngam mvkonum. 
Ho oum deen turl doonbo nyi akv, “Haato!” hvl benam mam ngo tapanum. Ho 
ngo kaiya bo svpur dorg kaapanum. Hoq svpur aoho caobo akwg alaqho xinnan 
pala ak bvvnum. 

6Ho ngo turl doonbo nyi vpig pengko hoqgv agam benamgo tapanum, hv 
benum, “Aalam rwqjonam hwdgo wtw am loq hucgo ho aalam rwqjonam 
hwdgo tanyeq loq huc ciumgo, hvbmabde kuty svvnam la roo boolungam 
muiyu maabv!” 

7Sviya ko akv kokw so morxtubl apnam pota vtiq tiqpy deenam mvkol 
taakoqnum. Kokw so turl doonbo svdin vpy deen hoqg “Haato!” hvl benam 
mam ngo tapanum. 

8Ho ngo kaanamv hoqho gv ojv lwwsa-lwma bo svpur dorg daqnum. Hoq svpur 
aoho caobo ak hoqg eminv Sinam hvl doonum, hoq kokw kokwb Oramv wmin 

gvnum. Ho bulam gvda gvtam vpy gob mvpin tvl, akwn mvpinam hoqgv nyob 
panam, dwr-kano, vcnam hoo gwr-sonyiam mengm dvb gaml jipa kun. 

9Kokw so Sviya ko akv morxtubnam pota vtiq tiqng deenam mvkoqnum, Ho 
Pwnboam mwwjwl Pwnbog Tugu Puiyam haakam alwb bekarko gab mvnya 
kunam bulug Yalam ngo yugw pvvk niikum gol kaapanum. 

10Bulv vc alwb sogoql benum, “Mwlwngam ator yanbo, dvrwq bvla jvqtw bo At 
Swv! No hwdlo aalam gvda gvt so doonbo nyi tulungam bulv ngulam mengk gab 
bulam pw-hwwl laqm-baqm tayin?” 

11Bulam vxiam kamt puulubo hoq rumsaq twqb koom dvb jinum hoo bulv 
benum, nulug bon nyibam nyera ajin tulungam ho bor tulungam mingyumnam 
gob nulv miceqgo doonu to. 

12Hoq kokwb ngo Sviya ko akv morxtubl apnam pota vtiq tiqx deenam 
mvkonam mam kaapanum. Hoqho nyioby ak vcjaqb hwqnum, ho doonyiv vj jex 
kaiya bo hvb kan kunum ho poolv kam ui hvb lwwcw kunum. 

13Takarv gvda gvtwb, taoq aaxy ningma bov doogum dooiyv vcjaqb wikam taoq 
svvnam lywdin yukam yoqlnam hvb yoqlnum. 

14Cwwnyiaq-doonyiaqngv potangam vtiq tiqnam hvb tiqlub kunum hoo 
yornam hoo iss boqcumv bulug dook hoqgv wleq kunum. 

15Kokw so gvda gvt soqg lvpw atv, saab tulungv, sipai nyemaq tulungv, ab 
bokum tulungv, nyi mwlwngv, nyetv la aro tulungv bulv atam lwwpwq ho lwwn 
urahv, yorn aoho kvs sikarl yvnum. 

16Bulv yornam la wlwngam benum, “Hun pvlw aoho doonbo ho Sviya ko akwg 
hang lengnam hoqgv ngulam kvsil apdvb ngulug aoso geqtin to! 

17Hoggab hang lengdynam moodv haapa ku ham hiyv sija daqtor nyotayin?” 

Nyiqry 7 

144,000 Israel Nyi 

1Soq kokw so ngo gvda gvtwg cuukiq vpy ho ao gumtw vpy go doqdu dvb 
kaapanum. Bulv cuukiq vpy hoqg dooiyam yim maab nootul aptvl gvda gvt aoso 
kam, sa-svlo ao hookam, swwn ao hookam dooiyam yim maab doomnum. 

2Ho ngo ao gumtw asaq ak dou-caga hoqgv turl doonbo Pwnbog 
morxtubnanam bval haanam mam kaapanum. Mwv vc alwb sogoql Pwnbov 
gvda gvtam la sa-svlongam twrm dvb ator jinam ao gumtw vpiam benum. 

3Ao gumtw akv benum, “Gvda gvtam, sa-svlongam ho swwnam hog mvmab, 
ngulv ngulug Pwnbog nyera tulungam bulug tuqt aoho hog ak morxtubl ap 
maady deedib.” 

4Ho ngam betamnamv tuqt aoho Pwnbog morxtubnam nyiv xikanamv 144,000 
gob nyinum. Bulv Israel nyob camleq vnyi go doonum. 

5Juda hoqgv nyob 12,000 gob morxtubnamv doonum, Reuben hoqgv 12,000 gob, 
Gad hoqgv 12,000 gob, 

6Aser hoqgv 12,000 gob, Naptali hoqgv 12,000 gob, Manasse hoqgv 12,000 gob, 

7Simeon hoqgv 12,000 gob, Lebi hoqgv 12,000 gob Issakar hoqgv 12,000 gob, 

8Jebulun hoqgv 12,000 gob, Josap hoqgv 12,000 gob, Benjaminwg tulu hoqgv 
12,000 gob morxtubnamv doonum. 

Xilamanam Nyi 

9Soq kokwb ngo nyob luuxy, tulu luuxy, nyiilu luuxy ho agam luuxy hoqg nyi 
xilamanam acamgo vj jipu kotwl dootamho la Pwnbog Sviya ko ogumho 
doqdunam mam kaapanum. 

10Bulug alaqho tamaq svvn haqbam bvvnyianum. Bulv vc alwb sogoq goql 
benyanum, “Ywwt ywwnamv ngulug hun pvlw aoho doonbo ngulug Pwnbog 
galoqkv la Sviya ko galoqkv haadwn!” 

11Ao gumtw mwlwngv, nyi nyiixa tulungv ho turl doonbo svdin vpiv dootam 
mam gooiyiql doqtum tvl, hun pvlw agaho bulv mwlwngv lwbw kumbwl 
Pwnboam xuml. 

12Begamv, “Amen! paqnamv, yuunamv, mwwlaqnamv, paqyalinco hvnamv, 
xinamv, atorv ho atornamv ngulug Pwnbog gab nwrba cwtam hoqgv nwrba gob 
dooky nvka! Amen!” 

13Nyiixa tulug akwn ngam toxnum, “Soq vj jipu koonbo nyi tulu si hiyv hoo 
hogloqkv haapan?” 

14“At, ngo cengma, no ham cengdwn,” hvl ngo birwqnum. Mwv ngam benum, 
“Soq nyi tulu si sis-torsv twqb mvnyi-mviyanam hoqgv simab lengk bo nyiv. 
Bulv bulug vj koonam mam Sviya kog ui hijum lvgab niixaq tukul puulu dukub 
mvpa kun. 

15Hoqgab bulv Pwnbog hun pvlw agaho dootwl mwam xumk nam uraho 
Pwnboam aal aiyib kanam tal doodwn. Hun pvlw aoho doonbo akv bulam hiyv 
nvkam hog mvm maab daqtor tayin. 

16Ho bulv lokkam kano hvngwr nywywngam hentin takma, hvbmab bulam 
doonyiv kam xomta kuma ho hog og ayaq gokam bulug ogumho doota kuma. 

17Hoggab hun pvlw lvpa jaqho doonbo Sviya ko akv bulam rvkybo gob nyitayin 
ho mwv bulam nywywngam xooma bo todul doonbo swwg issam jinbo iss xulin 
koob bool wgtayin. Ho Pwnbov bulug vnyiq nyiqsam tixaq jitayin.” 



2292 

 

 
Nyishi 

© 2016 Bible society of India. 
 

 
 

 

Nyiqry 8 

Kvn dvb Morxtubnam 

1Kokw so Sviya kov morxtubnam kvn dvnam mvkonum ho wm swlw duur 
yooma gob ao gvdangv cooikab doonum. 

2Hoq kokwb ngo ao gumtw kvnam Pwnbog agaho daqnam mam kaapanum, ho 
bulam tuuly kvn go jinam mam kaapanum. 

3Asaq ao gumtw ak sulum mwwnnan hun pukaq ak bvvtwl haabnv yugw pvvk 
ogumho daqnum. Mwam sulum mam vigo jitwl Pwnbog dvrwqbo nyi tulug 
swgwnam aoho mwmwq mvdwb ho hun pvlw agaho doonbo hun yugw pvvkho 
guum dvb jinum. 

4Dvrwqbo nyi tulu swgwnam lvgab Pwnbog agaho daqnbo ao gumtwg alaq 
hoqgv sulum mwkv Pwnbog dookub cvvcnum. 

5Kokw so ao gumtw akv sulum mwwnnan pukaqkam yugw pvvk hoqg wmv 
pargab tvl, ham gvda gvtwb hurpoqnum. Ho doogumv gumnum, taiyamv 
bioqnum ho nyiobiv hwqnum. 

Guunyi Tuuly 

6Ao gumtw kvnv tuuly kvnam bvvtwl tuuliam miqdkub nyix-nyiaq kunum. 

7Otuqjaq akv mwwg tuuliam miqnum, nyodo taa-ngv la wmv la uiyv kaqyo tvl 
gvda gvtwg aoho yoqpupnum. Hoq wmv gvda gvtam oum hoqgv akwn guknum, 
svvnamkam oum hoqgv akwn guknum ho nwmw jeenbo mwlwngam guknum. 

8Kokw so ao gumtw vnyi deenv mwwg tuuliam miqnum. Ho wm gudu bo yorn 
hvb nyinbo hog ak swnyiq urab hurlwqnum. Ho oum hoqgv akwn swnyiqkv 
uiyib nyiknum. 

9Swnyiq uraho turl swwl doonbo svdin oum hoqgv akwn siknum, ho iss jaaj 
torum hoqgv torgwn muiyu kunum. 

10Kokw so ao gumtw oum deenv mwwg tuuliam miqnum. Takar cwrt albo ak, 
wm mur hvb gudu bo ak ao gvda toloqgv yoqlnum; hoqhv pobu tulug oum hoqg 
akwn aoho ho iss kucw tulug aoho hopnum. 

11Takar hoqg eminv “Kacaqbo.” Ho iss joqum hoqgv jaqgin kacaqnum, hoo 
issam kacaq dvb mvgam gab nyiv vigo issam twdwql sinum. 

12Kokw so ao gumtw vpy deenv mwwg tuuliam miqnum. Ho doonyiv pal oum 
hoqgv akwn, poolv pal oum hoqgv akwn, ho takarv pal oum hoqgv akwn 
huukmab nyinum. Hoqgab aalv pal oum hoqgv akwn huukmab nyinum ho aiyv 
kam hvb nyinum. 

13Kokw so ngo kaapanum, pvta pwm dorg doonyi aotv jordul dootwl vc alwb 
sogoql benam mam tapanum, “Ao gumtw oum gonv bulug tuuliam miqkbo lo 
gvda gvt aolo doonbo tulu gab hentwr jaqkv! Hentwr jaqkv! Hognvk hemanam 
hentwrv! Oayo!” 

Nyiqry 9 

1Kokw so ao gumtw ang deenv mwwg tuuliam miqnum, ho ngo takar cwrg ao 
gvda toloqgv gvda gvtwb yoqlnam mam kaapanum, ho mwam nywywngam 
hocmanam hotup doomabo ung hoqg sabi heqkonanam jinum. 

2Takar cirv hoq ungngam heqkonum ho wm mwkv hoq ura hoqgv wm mvram 
ramt jaq galoqkv lengnam hvb wm mwkv juulin banv doonyig hutongam ho 
doonyi-pool aongam hwrlub apnum. 

3Wm mwk ura hoqgv komar takamv gvda gvtwb ipoqnum ho bulam pooxu-yvs 
cumdwqkv hog hwdgo atordvn hvdkalam go bulam atoram jinum. 

4Bulam nwmwngam, svvnam ho asaq svvnam muiyu mabwk hvbmabde 
Pwnbog morxtubnam mam bulug tuqtam aoho baqma dvn ham aro muiyu 
mvdwb benum. 

5Komar takam tulungam soq nyi tulu sam mvmdvb jima, hvbmabde pool barng 
go hentwr kaanyi henl doom dvb jitwqpan. Hoq hentwr kanyiv pooxu-yvs 
ponam cumdwq hvb nyitayin. 

6Hoq pool barngwg uraho bulv sidwb mwwtayin, hvbmabde sigv bulug ogum 
hoqgv keleqtayin. 

7Komar takam tulungv nyob parab dvb nyix-nyiaqbo svpur tulu hvb nyinum. 
Bulug dumpo ho hun ywr dumtup hvb nyinbo bopyangam bengnum, bulug 
nyuqmv nyi tulug nyuqtuq-moor hvb nyinum. 

8Bulug dumpo dumv nyem tulug dumpo dum hvb nyinum. Bulug exiv sony nyot 
exy hvb nyinum. 

9Bulug swqbwngv lyoqdwr soruq gvpan jaq hvb nyinum, ho bulug alap 
labdinamv nyob patab wikam svpur vijaqg xaryikam ked dudinam hvb dunum. 

10Bulv amiv baqdwn ho lvtaqngv pooxu-yvs ponam hvb pondvn ho bulug amy 
lvgab nyi tulungam pool barng gob pontayin. 

11Bulug aoho lvpw at ak doodwn, mwv nywywngam hocmak ung ham agamb 
Apollion (Hvgdvn hv “Twrnbo”). 

12Otuqjaqb bosnam hentwrv wnkun, soq kokwb vnyw gota bosnam hentwrv 
haasv dooxiq dvn. 

13Ax deen ao gumtwngv mwwg tuuliam miqnum, ho Pwnbog agaho doonbo 
hun yugw pvvk hoqg cuukiq vpy hoqgv agam yal ak dulin dvb ngo tapanum. 

14Hoq agam Yalv ax deen ao gumtwngam benum, “Iupratas pobu hotbo ho 
nootul apnam ao gumtw vpiam tolinto!” 

15Ho ao gumtw vpiam hoq mood gab, hoq aal gab ho hoq vnyw gab hoq pool 
gab nyia ko acam oum hoqgam akwn mengm dvb tolinum. 

16Ngam betamnamv svpur aoho caobo sipaiyv lwwyw lwwyw lwwnyi lwwyw 
gob nyinum. 

17Ho ngoqg kaapanamv svpur tulungv hoq aoho caobo tulungv, bulug soruqngv 
wm hvb lwwcwnum ho jeenum ho nyenda kvlanum. Svpur tulug dumpongv 
sony nyot dumpo hvb nyinum ho bulug agam ura hoqgv wmv bioqlinum, hoq 
mwkv suuc jaqb sulinum. 

18Hoq hentwr oum hoq wmv, wm mwkgab ho svpur agam hoqgv lengn bo 
suucbo norv nyia koam acam oum hoqgam akwn mengknum. 

19Svpur tulug atorv bulug agamhv la amiv hv doodwn. Bulug amy tulungv tvb 
dumpo hvb nyidwn ho bulv ham nyi tulungam jwwn nadwn. 

20Soq twrnbo si mengk maanam nyi tulungv bulug mwwnam hoqgv mwwkur 
kumanum. Bulv uiyam xumnam mam apaqmab nyiknum. Hvbmabde hun, rup, 
raaiyo, wlw, svvda hoqgv mvnam kvvyw-kaac dvb vnyiqkv kaapa maanbo, 
nyurungv tapa maanbo hvbmab lvpiangv wlaq maanboam xumnam hoqgv 
wkur maanum. 

21Hvbmab bulug nyi mengnam, bulug sootu tunam, bulug yocu-yabio nyil 
almab nyinam, ho dvco conam hoqgv mwwkur maanum. 

Nyiqry 10 

Ao Gumtw Ak la Pota Vtiq 

1Hoq kokw so ngo ator albo ao gumtw ak ao gvda toloqgv ipoqnam mam 
kaapanum. Mwam doomwqkv liqlubnum ho mwwg dumpongam haqr gogo ak 
gooiyiqnum, mwwg nyuqmv doonyi hvb nyinum, mwwg lvpiangv wm swwrw 
hvb nyinum. 

2Mwwg alaqho pota vtiq tiqnyo ko ak taakoq tvl bvvnum. Mwwg lvpia 
lwbwqkam sa-svlo aoho ho lvpia lvcam ked aoho daptvl vc alwb sogoql benamv 

3ho mwwg sogoqnamv sony nyot sogoqnam hvb dunum. Mwv sogoq goqxo 
kalam doogum kvnv vc alwb goqrwqnum. 

4Hoq doogum kvnv vc alwb duda kalam ngo xeqtanum. Hvbmabde ao gvda 
toloqkv agam ak ngo tapanum, hv benum, “Doogum kvnv hognvkv bepan ham 
belin maab kvsil apto; ham xeql ap maab!” 

5Hoq kokw so sa-svlo aoho la ked aoho daptvl daqnbo ao gumtw akv mwwg 
alaq lvqbwqngam ao gvdab ica tvl 

6hoo dingl benum hiyv nwrba cwtam hoqgv nwrba gob doodwn, swcw-
nyodongam pwnbo, sa-svlongam ho hoq uraho doonbo hog mwlwngam pwnbo 
Pwnbog emin gab ao gumtwngv benum, “Hoqhv oyu go dugub kuram! 

7Hvbmabde kvn deen ao gumtw akv mwwg tuuliam miqk baloqkam, Pwnbov 
mwwg uraho mwwsil apnam bvrwqngam, mwv mwwg nyera tulungam ho 
nyiqry benbo tulungam bekinam hvb bon niqtuq nyilin taikun.” 

8Hoq kokw so ao gvda toloqgv ngo agam goodwb tapanamv ngam benum, “Wn 
sa-svlo hoola kedho daptvl daqnbo ao gumtw alaq alo taakoq tvl bvvnam pota 
vtiqngam naato.” 

9Kokw so ngo ao gumtw dookub wbnv mwam pota vtiqngam ngam jitbvk hvl 
konum. Mwv ngam benum, “Naag dvl sam dvto, si noqg aiyeq uraho kacaq tayin, 
hvbmabde noqg agam uraho si tong ngola hvb tiiswr tayin.” 

10Ngo pota vtiq tiqnyo koam mwwg alaq hoqgv naal dvnum, ho hoqhv tong 
ngola hvb ngoqg agam ura si tiinum. Hvbmabde ngo meqxo kokw so hoqhv 
ngoqg ayeq ura si kacaq kunum. 

11Hoq kokw so ngam betamnum, “No nyiilug pagoqkam, nyob tulug pagoqkam, 
nyob luuxig agam mam ho gora ab tulug pagoqkam Pwnbog puiyam bekin dvb 
nyiky tayin.” 

Nyiqry 11 

Hvvky Vnyi 

1Hoq kokw so ngam xinnan toolo sog jitwl benum, “Wgdvl Pwnbog xumk 
nammam la yugw pvvkam xika ta, ho xumk nam uraho xumdul doonbo nyi 
tulungam xita. 

2Hvbmabde haagag haty ham ximab, hoggab haagag haty hv Nyoodo nyi 
tulungam jipaqnamv ho bulv dvrwqbo lvpwngam pool campy leq bvrnyigo 
caajab tayin. 

3Ngo ngoqg hvvky vnyi go tuila vj koomtvl kanam tayin, ho bulv Pwnbog 
puiyam aal 1,260 pengko ho bekin tayin.” 

4Hvvky vnyi hv Olib svvn nwnyiv ho gvda gvtwg At Swg agaho daqnbo mur 
puunyiv. 

5Hiyv akgon bulam hog mvta baloqkam bulug agam hoqgv wmv bioqlinl bulam 
mvta boam gux tayin, ho soq sib nyil hiyv nyiv bulam mvta dvn ham mengtayin. 

6Bulv doonyi-poolam mutum tvl bulv Pwnbog puiyam bekar dvk moodam 
nyodo hom mvma dvb atoram doogdvn. Bulv issam kam uiyib mvdwb atorv 
doodwn. Bulv gvda gvtam mvdin tvl gvda so deedy luuxy vcam cimdvb bulug 
mwwlwqb mvdwb atorv doodwn. 

7Bulv puiyam betam tamxo kokwngam nywywngam hoc maanam ung hoqgv 
sony nyot ak lengl bulug lvgab nyob pal bulam mviya tayin ho mengtayin, 

8hoo bulug svmangv hogloqho bulug At Swam daapo aoho mengnum hoq 
nampamg lamta paanho geqpwl dootayin. Niitin tingwnan nampam hoqg 
eminv Sodom hvvma baloqkam Ijipt hvl benamv. 

9Nyiilu luuxiv, nyob luuxiv, luuxy agam benbo nyi tulungv, nyi hoolu luuxiv 
bulug svmangam aal loum gola loopo go kaal doog tayin ho bulug svmangam 
nyubuho liimdvb jiram. 

10Hoq nyi vnyiv sigam gab gvda soq nyi tulungv hemp pomangam potayin. Bulv 
hwnyir-hvmar nyil akwn akwn aky jiko sutayin; hoggab soq nyiqry benbo tulug 
vnyw si nyia kog aoho vigo hentwram jinum. 

11Aal loum gola loopo kokw so Pwnbog galoqkv swwgnan dooiyv bulug hang 
urab haanum, ho bulv daqrab kunum. Bulam daqrabnam mam kanbov 
mwlwngv lomnum. 

12Kokw so hoq nyiqry kaanbo vnyiv ao toloqkv vc alwb agam yal ak bulam 
benam mam tapanum, “Nulv soqb aob caato!” Bulug ceebio nyemaqkv kaad 
lalab bulv doomwq ao golo ao gvdab caaknum. 

13Hoq nyidy jaqho nyioby bit ak vcjaqb hwqnum, ho nampam hoqg pal wyw 
hoqgv akwn al kumanum, ho lwwyw kvn go nyiv siknum. Ho nyi simab doonbo 
nyi tulungv loma vrram lomnum ho ao gvdag Pwnbog koinam pagoqkam 
xumnum. 

14Bosnam vnyi gon wnkun, hvbmabde oum deenv oyu maadab haatayin! 

Kvn Deen Tuuly 

15Hoq kokw so kvn deen ao gumtw akv mwwg tuuliam miqnum, ho ao gvda ura 
tv agamv vc alwb dunum, hv benum, “Gvda gvtam sija bvvdkub ngulug At Swg 
alaqlo la Kristog alaqho doodkun, ho nwrba cwtam hoqgv nwrba gob mwv ham 
bvvtayin!” 

16Kokw so Pwnbog agaho hun pvlwho doonbo nyiixa camnyi leq vpiv Pwnbog 
agaho pvxwl Pwnboam xuml benum: 

17“Kol galoqkv dooky bo, sijakam doonbo, Mwlwngam ator yaanbo Pwnbo At 
Swv! Ngulv nam paqdwn hoggab no, noqg atoram bvvtwl lvpwngam yirab tag 
duku! 

18Nyoodo nyiingv hang lengmanam mam lengnum, hvbmabde noqg hang 
lengdynam moodv haapa ku, ho sikbo tulungam pw-hwwd moodv hvvnwq 
paku. Noqg nyera tulungam, nyiqry benbo tulungam, nam xumn bo noqg nyi 
tulungam, koi ge, anyo ge, mwlwngam bulug nyijongam jood moodv haapa ku. 
gvda gvtam muiyu boam twrd moodv haapa ku!” 

19Ao gvda tolo Pwnboam xumk nammam mvkoql apnum ho pvvb Uddum mam 
kaapa dvb nyinum. Hoq kokw ho taiyamv bioqlinum; agam mam tapanum, 
doogum gumnum, nyiobiv hwqnum ho nyodo taa-ngv vcjaqb hurnum. 

Nyiqry 12 

Ao Gvda Tolo Nyob Panam 

1Kokw so ao gvda tolo hog kamanam kaas ak lengnum. Dvn ak doonyiam gvvho 
baqtwl hoo poolam lvpia hv gvtwl hoo takar cwyw leq cinyig doonbo ywr 
dumtup ak dumpo aohv bentwl lengnum. 

2Mwn kepo ho ko gvnamv bwwsv twqb nyinum. Mwn ko bwwdwb cinc vc cil 
doonum, hoo vcam henla maab mwn sogoqnum. 

3Kamanam akta ao gvdaho lengnum. Kaato, dumpo kvnwg baqnbo, vrrw 
rwwyw go gvnbo ho dumpo pwxyho bopya paasaqgo benbo mucum lvvr-laanyi 
tvb sog lengnum. 

4Mwwg amiv ao gvdag takar oum hoqgam akwn gvda gvtwb xigeqnum. Mwv 
nyem akwg agaho daqtwl nyem hoq koam bwwlin kalam dvdwb mwwnum. 

5Kokw so nyem akv nyega ko ak bwwnum, mwv nyob mwlwngam kor jaqb 
mwwg alaqho bvvtayin. Hvbmabde hoq ko akam Pwnbog hun pvlw dookub la 
Pwnbog dookub naareql wgnum. 

6Nyem akv Pwnbov mwam kvsil dookub mvp jinam ho 1,260 aal gob dootab 
deexa-rarab keleqnum. 

7Kokw so ao gvda tolo nyobv parabnum. Mikael la mwwg ao gumtw tulungv 
mucum lvvr-laanyi tvbwg ceebiob nyob panum. Mucum lvvr-laanyi tvb mwwg 
gumtw tulungam bootwl nyob pvrwqnum. 

8Hvbmabde mucum lvvr-laanyi tvbv paiyanum, hoo mucum lvvr-laanyiam la 
mwwg gumtw tulungam ao gvda tolo doom dvb jik maanum. 

9Mucum lvvr-laanyi tvb xitorbo, kolwg tvb sov, Ui yup, gvda gvtam xaalyo 
lyopaqbo, surbo akam mwam la mwwg gumtw tulu mwlwngam mwwg lvgab 
gvda gvtwb hwrgeq looknum. 

10Kokw so ngo agam vc alwb ao gvda toloqgv benam mam tapanum. Hv benum, 
“Sija Pwnbog ywwt ywwnamv haapa ku! Sija Pwnbov mwwg atorjaqb Koi 
swwnam mam kaakin pa! Hoggab ngulug Pwnbog agalo daqal ngulug bor 
tulungam ai-aalwb sorn boam ao gvda toloqgv hurlin paku. 

11Ngulug bor tulungv mwam Sviya kog ui hoqgv ho bulug bekarnam jvqtw 
hoqgv mviya pakun. Hoggab bulv sigam kam bosmab hoqgab sitam tanum. 

12Hoqgab ao gvda no hemp poto! Ho hoq uraho doonbo nulvkam mwlwngv 
hvnyir to! Hvbmabde gvda gvt gab la sa-svlo gab hoggub jaq hentwrnam go! 
Hoggab Uiyv nulug dookub hang lingtwr twrxa tvl ipoq paku, hoggab mwv 
cengdwn, mwwg gab moodv vigo dook maadwn.” 

13Mucum lvvr-laanyi tvb sov mwam gvda gvtwb hurpoqnam mam cengt kul 
mwv nyega ko bwwnbo nyem akam ruqrabnum. 

14Hvbmabde nyem mam pwm alap labnyi go jinum ho mwn deexa-rara jarl 
mwnwg dookho vnyw nywum gola nywpo go rvkil mucum lvvr-laanyi tvbam 
hog mvm mvma dvb apnum ho mucum lvvr-laanyi tvbv ruqkmab doonum. 

15Ho kokw so tvb hoqg agam hoqgv diidwr issam umlin tvl nyem akam nuum 
dvb nyinum. 

16Hvbmabde gvdangv agam mam gamkoq tvl issam meqnum ho mucum lvvr-
laanyi agam hoqgv umlinam diidwr issam swcwngv nyem mam svkanum. 

17Mucum lvvr-laanyi hang lengma vrram lengknv nyem ak hoqg vbw-bor 
tulungam, Pwnbog gamlam tanbo mwlwngam ho Jisug jvqtw puiyam 
mwwjwbo mwlwngam nyob patab wnum. 

18Kokw so mucum lvvr-laanyi so hv sa-svlog xuqx sugurho daqknum. 

Nyiqry 13 

Iss Aoho la Ked Aoho Nyob Panam 

1Kokw so ngo sony dorg swnyiq hoqgv lengnam mam kaapanum. Mwv vrrw 
rwwywg gvnum, dumpo kvn go baqnum. Vrrw rwwxig aoho bopya paag 
paagaqb doonum, dumpo pwxig aoho Pwnbog eminam tob-taiyil benam agamv 
doonum. 

2Sony dorv hogga takar jaqhvb nyinum, mwwg lvpiangv sutum lvpia hvb 
nyinum ho mwwg agam sony agam hvb nyinum. Mucum lvvr-laanyi tvb akv 
mwwg atoram, hun pvlwngam hoo mwwg hwngkw laqsongam sony akam 
jinum. 

3Sony dumpo tulug pengko hoqg pwggin mudup svqtwqb un gvnum, hvbmabde 
unnam al dukub mvknum, ham kaatwl gvda gvtv mwlwngv lomnum ho sony 
kokwb wmin gvnum. 

4Nyi mwlwngv tvb sam xumnum hoggab mwv sonyiam mwwg atoram jiknum. 
Bulv sonyiam kam xumnum. Bulv benum, “Hiyv nyiv sony hvb nyidwn? Hiyv 
nyiv mwam dvqrwql pvrwq nyotayin?” 

5Sony doram mwwtaqb Pwnboam tob-taiyil bemdvb jinum ho xitor alwb 
paqsul Pwnboam benyi-beyal bemnum hoo pool campy leq bvrnyigo hvb bekar 
yvmdvb atoram jinum. 

6Mwv Pwnboam beel-torl Pwnbog eminam, mwwg dookho ao gvda tolo 
doonbo mwlwngam bec-beya benum. 

7Mwam Pwnbog dvrwqbo nyi tulug ceebiob nyob pam dvb jinum. 

8Gvda soq nyi mwlwngv mwam xumtayin, hvbmabde gvda gvtam pwma daab 
hiyvg eminam mengknum Sviya kog swwg potaho xiqlwq mapan hoq nyi tuluhv 
hoq sony ham xumtayin. 

9“Hiyv nyuru gvdwn, mwv tato! 

10Hiyvn nyumwb boodynamv, mwam nyumwb booky dvb nyitayin. Hiyvn lyoqr 
orioqkv mengdwb nyidwn mwam lyoqr orioqkv mengky dvb nyitayin. Soq so 
Pwnbog dvrwqbo nyi tulu gab cwqnamv la mwwjwnamv doodwn.” 

11Kokw so ngo sony dorg ta gvda gvt soqgv lengnam mam kaapanum. Mwv 
Sviya ko hvb vrrw rwnyi go baqnum ho mucum lvvr-laanyi hvb agam goonum. 

12Soq ak si otuq sony dor hoqg ator mwlwngam naal mwwg kaagaho nyinum. 
Mwv gvda gvtam ho soq aoso doonbo mwlwngam otuq unnam mwp kunam 
sony doram xumtwk hvl bos belaml xumnum. 

13Soq sony dornyi deensi swrdorxeq koijaqb nyinum. Mwv ao gvda toloqgv 
gvda gvtwb mwlwngv kaapa dvb wm mam paqlnum. 

14Mwv nyi mwlwngam gvda gvt aoso doon boam swrdorxeqb nyil kaakin 
mvdwb otuqg sony akwg kaagaho mwam bonam nyimdvb jigam gab xaalyo 
lyopaqnum. Sony akv otuqg lyoqr orioqkv un pagnum, hvbmab simab doonbo 
akam xuml mwam kvvyw kaacdvb murty loq ak mvtwk hvl benum. 

15Sony dornyi deen akam otuqg sony akam kvvyw tacdvb mvnam urab 
swwgnan dooiyam miqlwq mvmdvb jitwl hoq kvvyw tacdvb mvnam ham wkarl 
yvmdvb hoo ham xuma bo mwlwngam mengm dvb gaml jinum. 

16Sony akv koi ge anyo ge, swwn ge jwwgw ge, nyet ge aro ge mwlwngam bulug 
dumpo tuqtho hvbmab nyiloqkam bulug alaq lvqbwqho muxul ap mvdwb 
birnum. 

17Sony akv hoq muxnam, eminam hvbmab emin kwlib tinglwqnam potangam 
baqma bov nyiv kor rvdwb ho kor puqdub nyiram. 

18Soq si pumb rwnam agam go. Hiyv nyiv mwwlaqdvn mwam soq sony nambar 
niqtuqkam meelin mvto, hoggab nambar si nyi ak gonwg eminv. Soq nambarv 
666. 

Nyiqry 14 

Sviya kov la Mwwg Nyi tulu 

1Kokw so ngo kaapanum, Sviya kov Jaiyon yorn puutu aoho mwwg lvgab mwwg 
eminam la mwwg Abwg eminam bulug dumpo tuqt aoho baqtwl 144,000 nyi 
tulug lokub daqdwb kaapanum. 

2Ho ngo ao gvda toloqgv iss dunam hvb la doogum dunam hvb vc alwb yal ak 
tapanum. Ho ngoqg hoq tapanam agam yal hv rwwxw-gungga twqlaqbo nyi 
tulungv at atwg rwwxwngam-xwwnum hoo gunggangam twqnam Yalv dunum. 

3Ho 144,000 nyi tulungv bulv hoq hun pvlw agaho turl doonbo nyi vpiv la nyiixa 
tulungv daqnum. Bulv nit bemin ak bidul doonum. Hoq bemin ham 144,000 nyi 
tulug aoho hiyvkam cengla maanum. Bulv nyia ko tulug pengko hoqgv 
rvlinamv. 

4Bulv nyem tulug lvgab kac-kanyiaq nyil yocu-yabio nyima bov ho atam 
dvrwqb apbov. Bulv Sviya kov hogloq wtayin mwwg kokw kokwb emin gvnbov. 
Bulv Pwnbog la Sviya kog gab otuqjaqb aaxy xeeco bov. 

5Bulv xaalyongv hoggv ham nywywngam cengkama; bulv dvrwqjaq nyiidarbo 
nyiv. 

Ao Gumtw Oum 

6Kokw so ngo ao gumtw ak doa lvpa tv jargaql yvnam mam kaapanum. Mwv 
nwrba cwtam tugu pui ak gvda gvtwg nyi tulungam nyob luuxiam, agam luuxib 
benboam, hoolu luuxiam ho lvpwngam bekin dvb jarl yvnum. 

7Mwv vc alwb sogoql benum, “Pwnboam bosil mwwg koi xitornam mam paqto! 
Hoggab nyia koam mwwg pw-hwwd moodv haapa ku. Ao gvdangam, gvda 
gvtam, sa-svlongam ho iss pobu tulungam pwnbo Pwnboam xumto! 

8Kokw so ao gumtw akta otuq akwg kokw kokwb jarmin gvl mwv benum, “Xitor 
albo Bebilon tapto paku! Mwn tapto paku! Mwn nyi mwlwngam mwnwg 
opongam twwmnum-mwn almanbo yocu-yabio nyigbo roo alangam twwxum 
dvb twwmnum!” 

9Ao gumtw oum dvb akta otuq vnyiam jarmin gvl sogoql benum, “Hiyv nyiv 
sonyiam xumdwn, ho ham mwiyw-mvcnam mam xumdwn, hoqgv dumpo tuqt 
aoho la alaqho mwwg muxnam mam baqdwn, 

10mwv atv Pwnbog opo poodwqngam hang lengl mwwg haaxaqnan pvtaqho 
toolwqnam mam twwtayin! Soq sam nyinbo nyi mwlwngam wm mvramho la 
mwk uraho dvrwqbo ao gumtw tulug la Sviya kog agaho boatayin. 

11Bulam wm mwk hoq wmv ho wm mwkv nwrba cwtam hoqgv nwrba gob 
gudul dootayin. Hoq Sony ham hiyv nyiv xumdwn mwam mwiyw-mvcnam 
mam xumdwn hoo mwwg muxnam mam eminam baqdwn bulv nywywngam 
aiyam kam aalam kam doonu dvb kaaparam.” 

12Soq solak Pwnbog nyi tulug cwqnam mam bulug Pwnbog gamlam tal 
swwnam mam ho Jisun mwwjwbo nyi tulungam kaacin tayin. 

13Kokw so ngo ao gvda toloqgv benam agam yal ak tapanum, hv benum, “Soq 
sam xeqto; Sija galoqkv hiyv nyiv At Swg gab bon nyiklo sinbo nyi tulungv hemp 
ponam jaqkv! “Vjaqbo jvqtw jaqb!” hvl Yalv birwqnum. “Bulv bulug hentwr bon 
nyik hoqgv doonunam mam kaapa tayin, hoggab bulug bon nyijongv bulug 
kokwb wba tayin.” 

Gvda Gvtam Dvn Nanam 

14Kokw so ngo puulubo doomwq ak, ho hoq doomwq aoho nyi hvbjaq nyinbo 
ak doonam mam kaapanum, mwwg dumpo aoho hun ywr dumtup ak bengnum 
hoo alaqho lyoqciq daag bvvnum. 

15Kokw so xumk nam hoqgv ao gumtw ak lengb nv doomwq aoho doonbo akam 
vc alwb sogoql benum, “Lyoqciq ham bvvtwl dvn naato, hoggab moodv haapa 
ku, gvda gvtv dvn naadwb ningpa ku!” 

16Kokw so doomwq aoho doonbo akv mwwg lyoqciqngam bvvtwl gvda gvt 
aoho tvdaqnum ho gvda gvtwg dvnam noocum kunum. 

17Kokw so ngo ao gvdag xumk nam hoqgv ao gumtw akta lengnam mam 
kaapanum, mwv kam lyoqciq areqbo soog bvvnum. 

18Hoq kokw so wm mam rvkybo ao gumtw akv yugw pvvk hoqgv lengnum. 
Mwv sogoql vc alwb lyoqciq bvvnbo ao gumtw akam benum, “Noqg lyoqciq 
ham bvvtwl gvda gvtwg roo boolu hoqgv roo aaxy opium mam piiriqto, hoggab 
roo aaxiv ningpa ku!” 

19Hoqgab ao gumtw akv gvda gvtwg aoho lyoqciqkam lwqgaql roo ann ho roo 
aaxiam piikumnum hoo hoq tulu ham Pwnbog hang lengl haaxaql roo heqnnan 
urab hurlwqnum. 

20lvpw agaho doonbo roo heqxornan ho roo aaxiam heqxornum ho roo 
heqxorko hoqgv uiyv diidwr issib tolinum, hoq iss aasongv mail lwwnyi go 
aasonum hoo jwwkamv loqd tung gob nyinum. 

Nyiqry 15 

Hentwr Henya jaqb Hentwr Hvnam 

1Kokw so ngo ao gvda tolo kaamanam swrdorxeq mwwc lamanam koi albo ak 
kaapanum. Hoqho ao gumtw kvn go hentwr kvn kalam go hendwb jim dvb ator 
doogbo ao gumtwngam kaapanum. Soq hentwr henam si mwlwjaqkam koi 
yaanbo hentwr jaqb hendnamv hoo hoq tuluhv Pwnbog hang lingtwr lengnyiab 
lengknam haaxaqkv. 

2Hoq kokw so ngo vrsiv la wmv kaqyo sunbo swnyiq hvb nyinbo ak kaapanum. 
Ngo kokw so sonyiam ho ham mwiyw-mvcnam mam ho nambar lvgab mwwg 
eminam xeqtaqnam ham mviyabo tulungam kaapanum. Bulv vrs hvb nyinbo 
swnyiq bviywrho Pwnbog rwwxwngam bulug alaqho bvvtwl daqdu do. 

3Mojesg beminam bvl Pwnbog nyerag pagoqkam ho Sviya ko pagoqkam bemin 
bel doqdunum: “Mwlwngam ator yaanbo Pwnbo At Swv, noqg nyinam wnamv 
hinc kvvc lamab koi aldo! Nyob Tulug Lvpw At, noqg nyinam wnamv kvtaqjaqb 
ho jvqtw jaqb nyido! 

4At Sw, nam hiyv bosmab noqg agaho daqtayin? No mwlwngam koi yaan bov 
hvl, hiyv nyiv bedar lamab dootayin? No aro twq dvrwqbov. Nyob mwlwngv 
noqg ogum haal nam xumtayin, Hoggab noqg nyixiaq majaqb nyinam mam 
mwlwngv kaapa do.” 

5Hoq kokw so ngo ao gvda tolo xumk nam mam la Pwnbog Tombungam 
mvkonam mam kaapanum. 

6Ao gumtw kvnv kwlwq-kvlaqbo vj kootwl swlin-momin kvn kalam go bvvtwl, 
hwwpo ho hun soruqngam gvtwl xumk nam ura hoqgv agab lengnum. 

7Kokw so turl doonbo svdin vpy deen hoqgv akwn ao gumtw kvnam nwrba 
cwtam hoqgv nwrba gob dooky bo Pwnbog hang lengnam hun huc kvnam 
jinum. 

8Xumk nammam Pwnbog yuunam ator hoqg wm mwkv hwrteqnum hoo 
hiyvkam hoq urab ao gumtw kvnv baqnam hentwr kvnv wiyum maady deedib 
haanyi kumanum. 

Nyiqry 16 

Pwnbog Pw-hwwnam 

1Kokw so xumk nam ura hoqgv vc alwb ao gumtw kvnnam agam ak benam 
mam ngo tapanum, “Nulv wgdvl Pwnbog haaxaql hang lengnam hucam gvda 
gvtwg aoho yoqpup ta!” 

2Ao gumtw otuq akv mwwg hucam gvda gvtwg aoho yoqpupnum. Ho sony hoqg 
muxnam mam baqnbo ho hoqham mwiyw-mvcnam mam xumn bo nyi tulungv 
heenc-kaaya unnam gvl dwql-xaal hentwram henum. 

3Hoq kokwb ao gumtw vnyi deenv mwwg hucam swnyiq aoho yvqlwqnum ho 
issiv nyi sinbo nyiig ui hvb nyinum ho swnyiq uraho turl doonbo mwlwngv 
siknum. 

4Hoq kokw so oum dvn ao gumtw akv mwwg hucam iss pobu aoho hoo iss kucw 
aoho yvqlwqnum hoo issiv uiyib nyiknum. 

5Issam rvkybo ao gumtw ak hoqg benam mam ngo tapanum, “Noqg pw-
hwwnam si kvtaq jaqb hwwjiq pa, Dvrwqbo Ak no, kol galoqkv sija godab 
dooky dvn! 

6Hoggab bulv Pwnbog dvrwqbo nyi tulungam ho nyiqry benbo tulungam ui 
lengdwb mvnum, hoqgab no bulam uiyam twwdub jipa ku. Bulv hognvkv 
naadwb nyinum ham naagdo!” 

7Kokw so pvvb hoqgv agam ak benam mam ngo tapanum, hv benum, 
“Mwlwngam ator yaanbo Pwnbo At Swv! Noqg pw-hwwnamv jvqtw bvla hindy 
jaqb pw-hwwdwn!” 

8Ao gumtw vpy deenv kokw so mwwg hucam doonyig aoho yoqpupnum ho 
doonyi ogam nyi tulungam gubiaq mvdwb jinum. 

9Nyi tulungam doonyi oggv gubiaq yukam bulv hoqhvb bulam hentwr hem dvb 
jinbo Pwnbog eminam beenum. Hvbmabde bulv bulug nyic nyinam hoqgv 
mwwkur la wkur kumanum ho Pwnbog koinam pagoqkam paqmanum. 

10Ao gumtw ang deen akv mwwg hucam sony akwg dootamnan aoho 
lubyaqnum. Ho sony akwg lvpwngam kanv pulubnum ho nyi tulungv bulug lyol 
vcam henla maab kotwq sunum. 

11Ho bulv ao gvda tolo doonbo Pwnbog eminam bulug vcnam gab la un-gab 
beenum. Hvbmabde bulv bulug nyic nyinam hoqgv mwwkur kumanum. 

12Hoq kokw so ao gumtw ax deen akv mwwg pukaqkam sa-svlo Iupratas pobu 
aoho toolwqnum. Ho iss pobungv xooknv pwtw tukul dou-caga hoqg atam 
haam dvb lamta jinum. 

13Hoq kokw so tvtwq hvb nyinbo kacbo yal oum go ngo kaapanum. Bulv mucum 
lvvr-laanyi tvb agam hoqgv, sony agam hoqgv ho xaalyo bo nyiqry kaanbo agam 
hoqgv lengnum. 

14Hoq tuluhv swrdorxeqb nyinbo uiyig Yalv, soq yal oum si gvda gvtwg at tulug 
dookub wl bulam olumgob bookuml At ator albo koi albo Atwg Aalam nyob 
pam dvb ywrkar dvn. 

15“Tagabto! Ngo dvcobov haanam hvb haatayin! Huul doonbo ho atwg vjam 
hengab doogbo nyi akv paqyalinco, hoggab mwv nyiig kaagaho vj koomab asar 
lengdwb hoo hvnyw dvb nyiram!” 

16Kokw so yal tulungv lvpw at tulungam olumgob Hibru agamb Armagedon hvl 
benam nyookho bookumnum. 

17Hoq kokw so kvn deen ao gumtw akv mwwg hucam doa aoho topaqnum. 
Xumk nam ura hun pvlw hoqgv agam ak vc alwb sogoql benamgo tapanum, hv 
benum, “Soq sam nyipa kun!” 

18Ho taiyam bioqnum, doogum gumnum, korlw caanum ho nyioby bit ak vcjaqb 
hwqnum. Nyia koam bvl pwdwk hoqgv hoqhvk nyioby go nywywngam 
cengkama. Soq si mwlwngam koi yaanbo nyioby bitbilo jaqkv! 

19Lvpw koi albo akv lvpw pwum gob nyiknum, ho gvda mwlwg lvpwngv 
dubknum. Pwnbov Bebilon lvpwngam mwwpal ham hoggub mwwg hang lengl 
haaxaqnam roo ala twwn nan pvtaqngam twwm dvb jinum ham mwwpa dvb 
nyinum. 

20Iss boqcumv jim susu nukun, yorn tulungv niinkun. 

21Ho doonyi ao toloqgv lwwpaq hwdgo vibo nyodo taa-ngv nyi tulug aoho 
hodaqnum, hoqgab nyi tulungv Pwnboam beenum, hoggab hoqhv swlin-
momin dvb nyinum. 

Nyiqry 17 

Swsw Yuupwnam Yocu-yabio Nyem Ak 

1Kokw so huc kvn go bvvnbo ao gumtw kvn pengko hoqgv akwn ngam benum, 
“Haagdvl kaato, ngo nam swsw yuupwnam meqjo bo buu tulug soiyoqho 
doonbo nampam mam hogbvxeq laqm-baqm tayin ham kaakin tayin. 

2Gvda gvt soq lvpw at tulungv mwam yocu-yabio nyinum, ho gvda gvtwg nyi 
tulungv mwnwg nyis-nyipeqnam almanbo opo hoqgv twwxum kunum.” 

3Yalv kokw so ngam mwwg alaqho bvvnum, hoo ao gumtwngv ngam diixa-rara 
bool wgnum. Hoq diixa-raraho ngo nyem ak lwwcw bo mooro nyi akwg aoho 
doodunam mam kaapanum. Hoq mooro nyi akwg aoho Pwnboam hvnyw-har 
bisul xeqpwl apnam mam kaapanum. Hoq mooro nyi hv dumpongv kvn go 
baqnum, ho vrrwngv rwwyw taqtgo gvnum. 

4Nyem akv lwwsa bo ho lwwcw bo vj koonum, ho rup hun gujv hoqho gvnum. 
Nyem akv mwnwg alaqhv hun pvtaq taqg bvvnum, hoq pvtaqhv kac-kanyiaqbo 
mwnwg nyis-nyipeql nyinam hoqg niqtuq pvtaq tvqpw go doonum. 

5Mwnwg tuqt aoho niqtuq jaqkam hiyvkam cengmanam ura pui bvrwq ak hoq 
eminam xeqpwl apnum; “Bebilonv mwlwngam meqjo gvnbo hoo gvda gvt 
mwlw soq oyumnam ann nukumv.” 

6Ho ngo nyem akam dvrwqbo nyi tulug hijum mam la Jisun mwwjw ko-gab 
mengknam nyi tulug hijum mam twwxum tvl doodwb kaapanum. Ngo nyem 
akam kaatwl, loma vrram loml deedy jaqgob mwwnum. 

7“No hoggub lomdwn?” hvl ao gumtw akv ngam benum. “Ngo nyem ak hoqg ura 
bvrwqngam ho nyem akam baqnbo mooro nyi akwg dumpo kvn go baqnbo ho 
vrrw rwwyw go gvnbog bvrwqngam nam bekin tayin. 

8Noqg kaanam hoq nyoro nyi ak vv aal gol turl doonum, hvbmabde sija mwv 
turma dukun, mwv ked ung ura hoqgv leng layil twrdwb wtayin. Ho gvda gvt 
sam pwma daqd hoqgv swwg pota uraho emin xiqlwq maanam nyi tulungv hoq 
mooro akam kaatwl bulv deedy jaq gokbo mwwl lomtayin. Soq si lok turl 
doonum, hvbmab sija si turl dookma, hvbmabde soq si lokta lingkur tayin. 

9“Soq so pumb rwnam hangv doodub nyidwn. Dumpo kvn hv nyem ak hoqg 
dootamnam puutu kvnnam bedwn. Ho lvpw at kvnnam kam begdvn. 

10Anggon dubn kun, akwn hvraqb lvpwngam bvvdu dvn, ho akwn hvraqb haasv 
dooxiq dvn. Mwv haatayin, hvbmabde mwv oyu go lvpw pwduram. 

11Hoq mooro nyi ak hv lok turl doonum, hvbmabde mwv sija turl dook maanbo 
lvpw at akv; mwv atv piin deen lvpw atv, mwv kvnwg pengko hoqg akwn, mwv 
sija sig nyookub twrk dvb wta yukun. 

12“Hoqgv noqg vrrw rwwyw taqtgo kaanam hv lvpw wyw taqtv, mwv sija 
lvpwngam bvvrab maada. Hvbmabde mooro nyi akwg lvgab wm swlw durgob 
mwam lvpwngam bvvm dvb atoram jitayin. 

13Soq wyw taqt soqg nyidynamv bulgab akinv, hoggab bul mwlwg atoram la 
nyidynam mam deexa-rara nyi akam jipan. 

14Bulv Sviya koam ceebio nyemaqb daql sonyiv nyob patayin, hvbmabde 
mwwg dvgoq goqnam, xuqnam tulungv la mwwjwbo buu tulungv bulam nyob 
paiya tayin, hoggab mwv at tulungam At Sw yaangv hoq lvpw at tulungam Lvpw 
at yaangv.” 

15Ao gumtw akv ngam benum, “Yocu-yabio nyinbo nyem akv dootamnan noqg 
kaapanam iss hv nyiilu gv hoo nyiitw mvqlw gv hoo nyob tulungv hoo agam goa 
tulu gv. 

16Noqg vrrw rwwyw taqtgo kaanam hv mooro nyi ak hv meqjo bo nyem akam 
oyum tayin. Bulv hoq nyem hoqgam hog mwlwngam doonam mam naareq 
tukul mwam asar talo dvb apaq tayin, bulv hoq nyem ak hoqg vdinam dvtayin 
ho mwam wm uraho parxia tayin. 

17Hoggab Pwnbov mwwg agamv niqtuq lengnam gob mwwg hang mwlwqkob 
lokub nyimdvb bulug hang uraho mwwg pagoqkam jitwl mooro nyi akam bulug 
atoram jinum. 

18“Ho noqg kaanam nyem akv hv gvda gvt soqg lvpw at tulungam bvvnbo lvpw 
koi xitorbo akv.” 

Nyiqry 18 

Bebilon Dubnam 

1Hoq kokwb ngo ao gumtw akta ao gvda toloqgv lengl ipoqnam mam 
kaapanum. Mwv xitor-xilo atoram doognum, ho mwwg atorv gvda gvtam 
hutongv huupwl doognum. 

2Mwv vc alwb sogoql benum, “Xitorbo Bebilonv dubn kuba! Mwn dubn kuba! 
Mwn sija uiyig doogw nammwb nyipa ku, ho almanbo yalwg doogwb la kacbo, 
oyumnam pvta tulungv mwnwg urahv swrwq rwqgw dukun. 

3Hoggab gvda soq nyob luuxiv mwnwg opongam twwpa ku. Twwxum dvb 
atorbo yocu-yabio nyinwnan opongam mwnwg galoqkv twwpa ku. Gvda gvt 
soqg lvpw at tulungv mwnwg lvgab yocu-yabio nyipa ku, ho gvda gvt soq kor 
mvnbo nyi tulungv mwnwg cwqla maanam nyijo hoqgv nyet swnyia paku.” 

4Kokw so ngo ao gvda toloqgv agam ak benum mam tapanum, hv benum, 
“Ngoqg nyi tulu, nulv mwnwg hoqgv lengleq tuku! Nulv mwnwg nyic nyikho 
nyiba dvb nyima dvn, mwnwg laqm baqkho nulv baqba dvb nyiky maadwn. 

5Hoggab mwnwg nyic nyinamv, okum kunamv, doonyi-pool aob cvvc paku, 
hoggab Pwnbo mwnwg almab nyic nyinam mam mwwgab dvn. 

6Mwn nulam nyinam kalam hvb nulv mwnwn nyilwqto, mwnwg nyinam mam 
laabo yaab mwnwn ree daqto. Mwn nulam opo vdwq boam jitanam, ham laabo 
yaanbo opo vdwq bolo mwnwn jilwqto. 

7Mwn atam yuusnam ho hemp-hengam ngamnam hvbkalam, mwnwn 
hentwram la hingram hem dvb jito. Hoggab mwn atam bel doodwn, “Ngo vi-
kooriv, si doodwn! Ngo xwwmy ma, ngo nywywngam hentwr go henka ram!” 

8Soq pagoq gab, aal loog golo mwnwn swlin-momin hoqgv sim tayin— vc-aiyv, 
mwwdwqkv, hoo dwr-kanongv haatayin. Mwnwn wm uraho partayin; hoggab 
mwnwn pw-hwwdy bo Pwnbo At Sw, mwlwngam ator yaan bov.” 

9Ho hoq nyem lvgab nyis-nyipeql nyinw-wnwngam nyinbo lvpw at tulungv hoq 
nampam hoqg wm gunam wm moily hoqgv mwkam kaatwl bulv hoq nampam 
gab xabl ril nyiqs tanap ditayin. 

10Mwnwg lvgab laqm baqsam bulv bos layil aado hv daqgin tvl benum, “Bos 
jaqkv hiyaq! Bos jaqkv hiyaq! Soq yuunam Bebilon nampam si bos jaqkv hiyaq! 
Nam wm swlw duur kama daab laqm-baqm paku!” 

11Gvda gvt so kor mvnbo nyi tulungv kam mwnwg gab mwwdwql xabnum, 
hoggab hiyvkam bulug puqdynam koram nvvrwql rvnbo dook ma. 

12Hiyvkam mwnwg hunam, rupam, xinam tvswngam hoo topum vjam, lwwsa-
lwwma bo vjam, pud vjam, svcaq vjam, nvj pulw vjam, svvda xinam luuxiam, 
hoo svt vrrw hoqgv mvnam jemmam, xitwr yaanam svvdangam, hoo pitol 
lyoqdwr, marbol, 

13asing-tari, seli, taky, talap, nor sungam albo, sulum, roo ala kuty, wtw, am, 
tanyeq, sviya, svpur tulu, sudum svr, ceriot svpur, nyera hoo nyia ko swwnam 
mam. 

14Kor mvnbo nyi tulungv mwam bedwn, “Hog mwlw alboam noqg naadwb 
mwwnam mam mwlwngv niim paku, ho noqg hog mwlw gumnv nyetv 
kaabynamv dook ma, ho no nywywngam hoq torab pam kaapa kuram.” 

15Kor mvnbo nyi tulungv hoq lvpwho nyet swwk bo tulungv aado ho daqgin 
tukul bulv mwwg hentwr henam mam kaatwl boswl doqtu tvl 

16betayin, “Bos jaqkv hiyaq! Bos jaqkv hiyaq! Bos jijaq dvb hoq lvpw vv nyido! 
Mwv kwlwq-kvlaqbo topum vjam, lwwsa-lwwma bo vjam kootwl, hun, rup, 
xinam tvsw huqxiam, ho dumpin jwwrwngam gv dorpwngam gujv gubum tvl 
doonum. 

17Wm swlw duur ciqnyi golo hoq mwlw nyet swwnam mam yuupaq 
mvgnukun.” Iss jaaj mwlwg atv ho hoqho wnbo nyi tulungv iss jaajam pool 
wgbo nyi tulungv ho iss aoho jaakarl atwg dvsam door tvnbo nyi tulungv aado 
ho daqgin tvl 

18lvpwngam wm gunbo wm moiliam kaatwl bulv benum, “Soq svk lvpw koibo 
nywywngam ak doomanum!” 

19Bulv ked diimwram bulug dumpo aoho toopup subnv hangv muur banv 
benum, “Bos sonam jaqgo hii! Hognvk koorjaq lvpw jaqkv yu! Soq lvpw soqgv 
lak swnyiq mwlwb jaakarl kor mvgaql nyi tulungv nyet swwrab nyapa kun! 
Hvbmabde wm swlw duur kama dab mwwg hog mwlwngv yuun kuba!” 

20Ao gvda no, Pwnbog dvrwqbo nyi tulu, xuqnam tulu, ho nyiqry benbo tulu, 
nulv mwv yvgam gab hemp poto! Hoggab Pwnbov nulug pw-hwwd gab mwam 
pw-hwwpa kun! 

21Kokw so ator albo ao gumtw ak svpo hvdbo wlw pwg joorab banv ham sa-
svlo urab hurlwql benum, “Soq sib lak yuunam Bebilon lvpwngam vc alwb 
hurpaq dvb nyitayin hoo nywywngam ham lokta kaapa kuram. 

22Rwwxw-xwwnam, nyia kog piul tabnam hoo tuuly miqnam agam mam 
nywywngam noqg galoqkv tapa kuram hoo kor gab jem mvnbo nyi akukam 
noqg dookho kaapa kuram, ho lvpaq wlwg duqdingl dunam mam nywywngam 
tapa kuram. 

23Noqg aoho nywywngam wm mur hutongam kaapa dukub nyiram, hvbmab 
nyem naadynam ho nyega naadynam hoqg agam mam kam tapa dvb noqg 
galoqkv nyiram. Noqg kor mvnbo nyi tulungv gvda gvt so mwlwngam xitor 
yaagub nyinum, ho no rwwxw-gungga mvl gvda gvt soq nyi tulungam 
mwlwngam xaalyo lyopaqnum!” 

24Bebilon sam laqm-baqmnam pagoq si hvbaloqkam, gvda gvt so nyiqry benbo 
tulungam ho Pwnbog dvrwqbo nyi tulungam mengnam nyi mwlw hijum uiyam 
soq lvpw ura si kaapanum. 

Nyiqry 19 

1Soq kokw so ngo ao gvda tolo nyi tulug goqr ronam agam hvbjaq benam ak 
tapanum, hv benum, “Pwnboam paqto! Halleluya! Ywwt ywwnamv, yuunamv 
ho atorv ngulug Pwnbo gab doodwn! 

2Mwwg pw-hwwnamv jvqtw jaqb ho hwwdil hwwdwn! Mwv gvda gvt soq 
meqjol gvda gvtam kacdvb nyibur boam haqpaq dvn. Pwnbov mwam laqm-
baqmnam pagoq si hvbaloqkam mwv Pwnbog nyerangam meng gam gab 
nyidwn. 

3Bulv lokta sogoql benum, “Pwnboam paqto! lvpw xitoram wm moily bioql 
gunbo wm mwkv nwrba cwtam hoqgv nwrba gob hwrdul dootayin.” 

4Hun pvlw aoho doonbo Pwnboam nyi nyiixa camnyi leq vpiv la turl doonbo 
nyi vpiv lwbw kumbwl xumnum. Bulv benum, “Amen! Pwnbog eminv koi 
nvka!” 

Sviya ko Akwg Nyem Naal Durumnam 

5Kokw so hun pvlw hoqgv agam yal ak dulinum ho hoq agamv benum, “Nulv 
Pwnbog nyera mwlwngv, nyi mwlwngv anyo ge koi ge, hiyv mwam xumdwn, 
mwlw jaqkv Pwnboam paqto!” 

6Hoq kokw so ngo nyi olumgo dunam jaqhvb dunam agam yalgo tapanum, 
hoqhv yorn hoq iss copoqnam hvb la ho wm taiyam dunam hvb dunum. Ho 
bulug benam mam ngo tapanum, “Pwnboam paqto! Hoggab mwlwngam ator 
yaanbo ngulug Pwnbo At Sw, mwv Lvpw atv! 

7Ngulv hwnyir-hvmar gvdwl mwwg koi alnam mam paqtju! Hoggab Sviya ko 
akwg nyem naad moodv haapa ku ho mwwg nyem naadynam akvkam mwwxy-
svqrwl atv nyix-nyiaq paku. 

8Mwnwn kwlwq-kvlaqbo topum vjam huun boam koom dvb jipa kun.” Kwlwq-
kvlaqbo hv Pwnbog nyi tulug albo bonam nyinamv. 

9Kokw so ao gumtw akv ngam benum, “Sam xeqto; Sviya kog nyem naak durum 
ho dvgoq goqanam nyi tuluhv hemp ponam nyi tulungv.” Ao gumtw akv akta 
benum, “Soq torab si Pwnbog jvqtw agamv.” 

10Ngo mwwg lvpia lwkw ho geqpwl xumtanum, hvbmabde mwv ngam benum, 
“Hvb nyimabv! Ngo nulug lvgab bon nyibambo akwn ho nulug vbw-bor tulug 
pengko lo Jisug jvqtw puiyam benbo nyi tulug bon nyibamv. Pwnboam xumto!” 
Hoggab Jisug jvqtw pui bekinam hv nyiqry kaanbo nyi tulug swwgv. 

Svpur Puulubo Aoho Caol Wnbo 

11Kokw so ngo ao gvdag viyap pam kuqko dvb kaapanum ho hoqho svpur puulu 
bo dorg daqdwb kanamnum. Hoq aoho caobo akam mwwjwbo ho jvqtw akv hvl 
benum. Mwv pvvb korbo maab pw-hwwdil hwwdwn ho nyob padwn. 

12Mwwg vnyiqkv wm moily hvb bioqdwn hoo mwv mwwg dumpo aoho hun 
bopyangv naleqgo gvdwn. Mwwg aoho emin ak xeqnamv doonum, ham 
hiyvkam cengmadvn, hvbmabde mwv aro cingtwq dvn. 

13Mwwg kamt koonam hv rumpwngv ui rooxonum. Mwwg eminv “Pwnbog 
Agamv.” 

14Ao gvdag nyemaq sipai tulungv mwwg kokwb kwlwq-kvlaqbo topum vj kotwl 
svpur puulubo aoho dootwl emin gvnum. 

15Mwwg agam ura hoqgv areqbo lyoqr orioq daag lengnum, hoqg lvgab mwv 
nyob tulungam nyob paiya natayin. Mwv lyoqdwr dvvp lvgab bulam munyiub 
tayin ho mwv Mwlwngam At ator yaanbo Pwnbog hang lengl haaxaqnam hoqgv 
mwv opo heexornanam lvpiangv caajabl mvtayin. 

16Mwwg kamt ao hoola xarpoho: “Lvpw at tulug Lvpw at yaangv hoo At tulug 
At Sw yaangv hvl xeqpwl apnamv doonum. 

17Kokw so ao gumtw ak doonyi aoho daqtumtvl daqdwb ngo kaapanum. Mwv 
vc alwb sogoql doa lvpaho jargaql jordu bo pvta tulungam benum, “Mwlwngv 
lokub olumgob Pwnbog koibo durum gab hookumto! 

18Haag dvl lvpw at tulug, sipai saab tulug, sipai tulug, svpur tulug ho svpur aoho 
caobo tulug ho nyet ge, nyera ge, koi ge, anyo ge nyi mwlwg vdinam dvtab 
hookum nyiato!” 

19Kokw so ngo sony ak kaapanum, gvda gvt soq lvpw at tulungv la sipai tulungv 
lvkin gob nyil svpur aoho caobo akam la mwwg sipai tulungam nyemaq nyil 
nyob panyanum. 

20Sonyiam la xaalyo bo nyiqry kaanbo, mwwg kaagaho swrdorxeqb nyil nyi 
tulungam xaalyo lyol sony akwg muxnam mam baqnbo ho sonyiam kvvyw-
tacdvb mvnam mam xumdvb jinboam nootul nyumwb booknum. Sonyiam la 

xaalyo bo nyiqry kaanbo vnyi vnyiam turdub bulam nvkiq-nviyiql wm gudul 
doonbo mvramho hurlwq kunum. 

21Bulug sipai tulungam svpur aoho caobo ak hoqg agam hoqgv lengn bo lyoqr 
orioqngv bulam mengknum ho bulug vdinam pvta tulungv dvtar nagub bulv 
dvnum. 

Nyiqry 20 

Vnyw Lwwyw Taqt 

1Kokw so ngo ao gumtw ak ao gvda toloqgv nywywngam hoc maanam ung hoqg 
sabi-ngam la soot albo tag soog mwwg alaqhv bvvtwl ipoqnam mam kaapanum. 

2Kokw so mwv kolwg tvb, hvgdvn si Uiyam, Alma akam nootul tag korcuptvl. 

3Ao gumtw akv mwam nywywngam hoc maanam ung uraho pvqlwqtvl sabi 
hiqtum tvl vnyw lwwyw taqt vnyw maady deedib nyob tulungam sup pum 
mvma dvb tuml apnum. Hoq kokwngam mwam apo gob topaq jitayin. 

4Hoq kokw so ngo hun pvlw atago kaapanum, hoq aoho doonbo nyi tulungam 
bulam pw-hwwm dvb atoram jinum. Ho Jisug jvqtw puiyam bekarbo Pwnbog 
agam mam bvk gab dumpongam pvriqnam, sonyiam xuma bo ho ham kvvyw-
tacdvb mvnam mam xuma bo, ho tuqtho, alaqho sonyig muxnam mam 
baqmabo Yalam ngo kaapanum. Bulv Kristog lvgab lengknv swwgam kaapal 
alwb nyil vnyw lwwyw taqtgo Kristog lvgab lokub lvpwngam betayin. 

5Hoq vnyw lwwyw taqtv wnya maady deedib sikbo tulungv swwgwb turab 
kumanum. 

6Sikbo tulungam swwgwb purab dvk aal so otuqjaqb gorab kunbo nyi tuluhv 
hemp ponam jaqkv. Lwnyi dvb sigv bulam hog mvdwb ator dook maadwn. Bulv 
Pwnbog la Kristog nyubwb nyitayin ho bulv mwwg lvgab vnyw lwwyw taqtgo 
lvpwngam bvvba tayin. 

Uiyam Mviyanam 

7Vnyi lwwyw taqtv wxo kokwngam Uiyam pvtwq hoqgam tolin tayin, 

8ho mwv nyob luuxig dookub gvda gvtwb wgaql pwqtab, sa-svlo bviywrho 
doonbo xuqx hvb nyinbo Gognvn la Magog bulam olumgob goqkuml nyob 
patajuk hvl bookum tayin. 

9Bulv gvda gvtwb wiyiql Pwnbog dvrwqbo nyi tulug doogw bopam mam ho 
abynam nampam mam gooiyiql doqtumnum. Hvbmabde ao gvda toloqgv wmv 
ipoqnv bulam guxnum. 

10Kokw so bulam pwqnbo Uiyam wm mvram nvkiq-nviyiq juudu dvkho, 
sonyiam la xaalyo bo nyiqry kaanbo tulungam hurlwq kob hurlwqnum. Ho bulv 
nwrba cwtam hoqgv nwrba gob ai-alwb hentwram henl dootayin. 

Pw-hwwtwr Hwwnyanam 

11Kokw so ngo koi albo puulubo hun pvlw aoho doonbo akam kaapanum. 
Mwwg aga hoqgv swcw nyodongv keleq nukun ho ham lok kaapa kumanum. 

12Ho ngo sikbo tulungam, anyo ge, koi ge bulam mwlwngam mwwg hun pvlw 
agaho doqdunam mam kaapanum. Pota tulungam lwqkonum, kokw so pota 
taqsaq ak lwqkonum, hoq pota hv Swwg potangv. Sikbo tulungam hoq potaho 
hog hvl xeqpwl apnum ham bulv hognvkv nyinum ham kaal pw-hwwnum. 

13Hoq kokw so swnyiqngv hoq uraho sik boam tolin jiknum. Ho Sinamv hoo 
gvda gvt soq Sig bov, bulv kam bulug sin boam doognam mam tolin jiknum. Ho 
mwlwngam bulv hognvkv nyiknum ham kaal pw-hwwnum. 

14Kokw so Sinam mam hoo gvda gvt soq Sig boam wm mvram urahv hurlwq 
kunum. Soq wm mvram si lwnyi dvb sitanamv. 

15Hiyvg eminam hoq swg potaho xiqlwql ap kumanum ham wm mvram urab 
hurlwq kunum. 

Nyiqry 21 

Nit Ao Lvpw la Nit Gvda Gvt 

1Kokw so ngo Nit Ao lvpw ak la Nit Gvda gvt ak kaapanum. Otuq Ao lvpwngv la 
otuq Gvda gvtv niiknum hoo sa-svlo ngvkam kaapa kumanum. 

2Hoo ngo Dvrwqbo Bopam mam, nit Jerusalem mam ao lvpw toloqgv Pwnbog 
dook hoqgv ipoqnam mam kaapanum. Hoqhv nyem naatanam akv atwg 
nyegangam nyix-nyiqal vj koox-koaql kvvrwq tanam hvbjaq nyinum. 

3Ngo kokw so hoq hun pvlw hoqgv agam yal ak vc alwb benam ak tapanum; 
“Sija Pwnbog nam doogwngv nyiakog pengko lo doodkun! Mwv bulug dookub 
dootayin ho bulv mwwg nyi tulub swwtayin. Pwnbov mwv atv bulug Pwnbob 
swwtayin. 

4Mwv bulug vnyiq nyiqsam bulug vnyiq hoqgam tixaq tayin. Ho kokwngam sig 
dookram, mwwdwq mwwk, ho xabs dookram ho vc-aigo dookram, hoggab 
kucuq bov mwlwngv niinkun.” 

5Hoq kokw so hun pvlw aoho doonbo akv benum, “Ngo sija hog mwlwngam nit 
dvb mvg yikun!” Mwv hvlakam ngam benum, “Sam xeqto, hoggab soq agam tulu 
si jvqtwngv ho mwwgw dvb nyinbov.” 

6Kokw so mwv benum, “Sam niqtuq nyilin pakun! Ngo kolgv dooky dvn ho kol 
nwrba nagub dooky tayin, ngo bvl purabov ho bel pwtwr bov. Hiyv akgon 
hvngwr dvn mwam ngoqg swwg iss sokum soqgv hog kor naamakam twwnyib 
twwm dvb jitayin. 

7Hiyv nyiv mviya tayin mwv ngoqg galoqkv sam nvvrwqtayin. Ngo mwwg 
Pwnbob nyitayin ho mwv ngoqg ko tuupwb swwtayin. 

8Hvbmabde bosbov, mwwjw maanbov, kacbov, nyi mengbov, yocu-yabio 
nyinbov, sootu tunbov, murty xumn bov ho xaalyo bov mwlwngv nvkiq-nviyiql 
wm gudul doonbo wm mvram uraho dootayin. Soq si bulug lwnyi dvb sinamv.” 

Nit Jerusalem 

9Kokw so ao gumtw kvnwg pengko hoqg huc kvn dvnam mwlwngam hentwr 
jaqn bo hentwr huc bvvnbo akv ngoqg dookub haabnv benum, “Haato, ho ngo 
nam Nyem akam, Sviya kog nywxwngam kaakin tayin.” 

10Yalv ngam bool wgnum, ho ao gumtw akv ngam yorn ao albo akwg aoho 
boocanum. Ho mwv ngam, Dvrwqbo Jerusalem lvpwngam ao gvdag ura hoqgv 
Pwnbog galoqkv ipoqnam mam kaakinum. 

11Ho Pwnbog yuunam hutongam bioqdul doodwb kaakinum. Lvpw ak hv 
dvrwq aljaqb huuda kvlal huul doonum. 

12Soq lvpw ak si koi, ao albo ciqcv doonum ho viyap haagangv wyw leq vnyi go 
doonum, hoqham ao gumtw wyw leq vnyi go viyap tulungam rvkil daqgnum. 
Viyap tulug aoho Israel nyob wyw leq vnyig eminam xeqpwl apnamv doonum. 

13Dou-caga taqc ho viyap yobumgo, odum taqc ho viyap yobumgo ako taqc ho 
viyap yobumgo ho dou-haaga taqc ho viyap yobumgo doonum. 

14Hoq bopamg gurum ham rwwda dvvyw leq dvvnyig diilwql mvrabnum, hoq 
rwwda tulug aoho Sviya kog xuqnam buu wyw leq vnyig eminam xiqlwql 
apnamv doonum. 

15Ngam agam goonbo ao gumtw ak hv xin nan hun poolaq daag mwwg alaqhv 
bvvnum, hoq poolaq lvgab lvpwngam, lvpw hoq viyap pam ho gurum mam 
xindvb bvvnum. 

16Lvpw ak hv taqtv hog hvdnum aaso ngvkam hvd kalamnum. Ao gumtw akv 
lvpwngam xin nan poolaqngv bvvtwl xikanum. Soqg aasongv lwwyw leq lwwng 
mail hoo taqtvkam hwdgo, ho aongvkam hvd kalam go. 

17Ao gumtw akv gurum hoqg cwqcam xikanum, cwqc hoq aongv 216 loqd go 
aonum. Hoq mwwg xin nanhv looxiam xikynanv. 

18Lvpw hoqg gurum mam mwgw nanhv xinam wlw jaspar lvgab yirnum, hoo 
lvpwngam kwlwq-kvlaqbo hun hoqgv mvnum, hoqhv vrs hvb dvrwq cojorb 
hornum. 

19lvpw ham mwgwnan wlw tuluhv xinam wlw luuxy hoqgv mvnum. Otuq 
rwwda da ham jaspar wlw lvgab, dvvnyi deenam sappir wlw lvgab, doum 
deenam agat wlw lvgab, dvvpy deenam emerald wlw lvgab, 

20daang deenam onex wlw lvgab, daax deenam karnelian wlw lvgab, kvn 
deenam lwwsa bo kuartj wlw lvgab, piin deenam beril wlw lvgab, kiya deenam 
topaj wlw lvgab, dvvyw deenam Krisoprase wlw lvgab, dvvyw leq daakin 
deenam turkuj wlw lvgab, dvvyw leq dvvnyi deenam amvtist wlwngv mvnum. 

21Haaga viyap wyw leq vnyiam wlw xinam lwwyw leq luunyig lvgab mvnum, 
viyap yvbxiam luusaq-luusaq xinam wlw hoq mvnum. Lvpw hoq lamta pan 
nanam kaapeq taiyeqbo viyin hoqgv mvnum. 

22Bopam uraho ngo xumk nam akukam kaapa maanum, hoggab Mwlwngam 
ator yaanbo Pwnbo At Sw gabla Sviya ko ak hoq xumk nammwb nyinum. 

23Hoq lvpwho doonyi poolwg hutongv huuk majaqkam alv, hoggab hoqho 
Pwnbog yuunam hutongv hoo Sviya ko akwg hutongv huul doognum. 

24Gvda gvt soqg nyi tulungv hoq hutoho gaql yvmin dvn, hoq hutoho gvda gvt 
soq lvpw at tulungv bulug gumnam soq urab baqatayin, 

25lvpw haaga viyap pam aal loopwngam cwqkotvl aptayin, viyap pam 
nywywngam mutumram, hoggab ho tol ai dookram. 

26Nyob luuxy tulug yuunam nyet gumnam lvpw urab bvqlwq dvb nyitayin. 

27Hvbmabde kacbo hoolu akukam lvpw urab haanyiram, ho hvnyw-har 
nyipabo vm xaalyo bovkam urab haanyi ram. Hvbmabde Sviya kog swwg potalo 
xeqpwl apnam emin doonbo arongv lvpw urab hvvtwq tayin. 

Nyiqry 22 

Swwgwg Pobu 

1Ao gumtw akv ngam swwg iss pobungam dvrwq cojor dvb Pwnbog hun pvlw 
hoqgv tolin dvb 

2ho lvpw lvpajaqb topeql lamtab toldvb kaakinum. Pobu kvd-kvsaqho swwg 
svvnv daqnum, hoq svvn tuluhv vnywngam lwwyw leq lwnyi go aaxy xeedwn, 
pool bvrxiam lok aaxiv xeedwn, ho hoq okv nyob tulungam mwp naadwb 
doodwn. 

3Hoq lvpw uraho Pwnbog beenam hog akukam dookram. Hvbmabde hoq lvpw 
uraho Pwnbog la Sviya kog hun pvlwngv dootayin ho mwwg nyera tulungv 
mwam xumtayin. 

4Bulv mwwg nyuqm mam kaatayin, hoo mwwg eminv nulug nyuqm ho xeqpwl 
aptayin. 

5Hoqho ai dookram ho bulv wm mur bvvdwb nyikram ho doonyig huto gokam 
doodwb nyikram, hoggab Pwnbo At Sw bulug hutob dootayin ho bulv nwrba 
cwtam hoqgv nwrba gob lvpw at swwl lvpwngam bvvl doog tayin. 

Jisug Haanam 

6Kokw so ao gumtw akv ngam benum, “Soq agam tulu si jvqtwngv ho mwwgab 
dvb nyinbov. Hoo Pwnbo At Sw mwwg Yalam nyiqry benbo tulungam jinbov, 
mwv mwwg ao gumtwngam kanam tvl oyu maadab hognvkv nyita dvn ham 
mwwg nyera tulungam kaakin mvdwn.” 

7Jisu bedwn, “Tagabto! Ngo vnwq jaqb haaikun! Soq pota so nyiqry bepnam 
gomcwr tulungam bugil swwnbo nyi akv paqnam jaqkv!” 

8Jon ngo, soq mwlw sam tatkun ho kaatkun. Ho kokw so ngo soq tulu sam kaaxo 
taxo so, kedhv geqpwl, ngam soq mwlw sam kaakin bo ao gumtw akam mwwg 
lvpia lwkw ho xumtanum. 

9Hvbmabde mwv ngam benum, “Ham nyimab! Ngo noqg bon nyibam nyera 
akgon ho nyiqry benbo tulug nulug vbw-bor tulug pengko hoqg akwn ho soq 
pota so xeqpwl apnam mam bugil swwnbo nyi tulug hvkv. Pwnboam xumto!” 

10Ho mwv ngam benum, “Nyiqry benam, soq pota soq agam mam kvsil ap maab, 
hoggab soq mwlw si nyidynamv ogum paku. 

11Hiyv nyiv almadwn, mwv almab nyidul dooto ho hiyv nyiv kacdvn, mwv kacib 
nyidul dooto, hiyv nyiv aldvn, mwv alboam nyidul dooto, hiyv nyiv dvrwqb 
doodwn mwv dvrwqb doodu to.” 

12Jisu bedwn, “Tagabto! Ngo vnwqb haaikun! Hiyv hognvkam nyipan hoq 
nyijongam jidynam mam ngo ham ngoqg dook si doog gvdwn. 

13Ngo jaqmolo otuqngv ho kokwngv, bvl pwrabov ho bvl pwtwr bov.” 

14Swwg svvn hoqg aaxiam dvdwb ho lvpw viyap urab haadwb atwg vjam 
dvrwqb niixaqbo nyi tulungv paqnam jaqkv. 

15Hvbmabde lvpw agaho doonbo nyi tuluhv kacbov, sootu tunbov, yocu-yabio 
nyinbov, nyi mengbov, ui panbov ho bek-nyiklo xaalyo bo nyi tulungv. 

16“Jisu ngo, ngoqg ao gumtwngam kanam nvmlwqtvl soq tulu sam nulam dvrwq 
namlo tuluho bekin mvdwb kanam pan. Ngo Debidg imiq dvpar hoqgv haanbo 
ko hosiqkv. Ngo ar korlum huunbov.” 

17Yalv la Nyem akv bedo, “Haato!” Hiyv nyiv sam tapa dvn, vxiv sam bedwb 
nyitayin, “Haato!” Hiyv nyiv hvngwr dvn mwv haato ho swwg issam kor 
jimakam twwnyib twwto, hiyv nyiv twwnw dvn sam twwto. 

Bitwr-Benyanam 

18Jon ngo, nyiqry benam soq pota so bepnam agam mam tanbo mwlwngam nyi 
vxiam yvtw pal vcjaqb bedwn; hiyv akgon soq agam tulu aoso vbw dvn, Pwnbov 
soq pota so xeqpwl apnam hentwr laqm baqdynam aob mwam laqm bvqbw 
mvtayin. 

19Ho hiyv akgon soq pota so xeqpwl apnam nyiqry benam soqgv hog ak naapaq 
tayin Pwnbov mwwg swwg svvn hoqg aaxy pudnam, soq pota so jidub hvl 
xeqpwl apnam mam ho Dvrwqbo lvpw hoqgam naapaq tayin. 

20Hiyv nyiv soq agam sam hvvky swwnbo akv soq mwlw sam bedwn, “Vv, jvqtw 
jaqb! Ngo vnwqb haaikun!” Soq sib sam nyimto. At Sw Jisu, Haato! 

21At Sw Jisug anyangv nul mwlwg lvgab dooba nvka! Amen. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 
 

 

 

 

 

 

 

 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


